
Ima̍tiyu 

Ima̍tiyu 1 

1 Riyī yī ɔ̍kɔ̄kū ɔgbɔɔgba yī Iji̍sɔ̄ɔsi Ikra̍yisi nīi bū la wɔma yī Ide̍bīidi nīi bū la 

wɔma yī A̍brahāam ma̍ hɔ̄ ma̍ a̍nɛ: 

2 A̍brahāam ma A̍yi̍sāaki; A̍yi̍sāaki ma Ije̍kɔ̄ɔpu; Ije̍kɔ̄ɔpu ma Iju̍da ba̍la aɛ̍nɛ̍ 

yī nū ehēhī. 

3 Iju̍da ma̍ Ipɛ̍rɛ̄ɛsi ba̍la Ijɛ̍ra; ɛ̍nɛ̍ yī wā re̍ka Ita̍ma. Ipɛ̍rɛ̄ɛsi ma Ihɛ̍jrɔ̄ɔn; 

Ihɛ̍jrɔ̄ɔn ma Ira̍am. 

4 Ira̍am ma Ami̍nādāabu; Ami̍nādāabu ma Ina̍sɔ̄ɔn; Ina̍sɔ̄ɔn ma Isa̍līmɔ̄ɔn. 

5 Isa̍līmɔ̄ɔn ma Ibo̍wāasi; ɛ̍nɛ̍ yī nū re̍ka Ire̍hāabu. Ibo̍wāasi ma O̍bɛ̄ɛdi; ɛ̍nɛ̍ yī 

nū re̍ka Iru̍uti a̍nɛ; O̍bɛ̄ɛdi ma Ijɛ̍si; 

6 Ijɛ̍si ma̍ Ide̍bīidi nīi - ɔchwɔ̄lɛ̍ ma̍. Ide̍bīidi ma Iso̍lōmɔn; ɛ̍nɛ̍ yī nū - ɔnyā yī 

Ura̍ya o̍bū a̍nɛ. 

7 Iso̍lōmɔn ma Irɛ̍hōbom; Irɛ̍hōbom ma A̍bīja; A̍bīja ma A̍sa. 

8 A̍sa ma Ijɛho̍sāfa; Ijɛho̍sāfa ma Ijo̍rāam; Ijo̍rāam ma Usa̍ya. 

9 Usa̍ya ma Ijo̍tam; Ijo̍tam ma A̍hāasi; A̍hāasi ma Ihɛjɛka̍ya. 

10 Ihɛjɛka̍ya ma Ima̍nāsɛ; Ima̍nāsɛ ma A̍mɔ̄ɔn; A̍mɔ̄ɔn ma Ijosa̍ya 

11 Ijosa̍ya ma Ijɛkona̍ya ba̍la aɛ̍nɛ̍ yī nū ehēhī. Yɛ̄grāa ɔla̍ā nīi e̍ de Ali̍sɛ̄rɛli 

kpo̍ pīya bāa afiyɛ yī lɛwu̍ ma̍ ga Iba̍bīlɔn a̍nɛ. 

12 La okwi̍ihi yī onīi e̍ kpo̍ āchɛ ku̍ i̍ngɔ̍ɔ pīya yī Iba̍bīlɔn ma̍, Ijɛkona̍ya ma 

Isi̍tīyɛ̄ɛli; Isi̍tīyɛ̄ɛli ma Ijɛru̍bābɛli. 

13 Ijɛru̍bābɛli ma Abi̍yūudi; Abi̍yūudi ma Ɛli̍yākim; Ɛli̍yākim ma A̍jɔ. 

14 A̍jɔ ma Ija̍dɔ̄ɔki; Ija̍dɔ̄ɔki ma A̍kim; A̍kim ma Ɛ̍līyudi. 

15 Ɛ̍līyudi ma Ɛliye̍sa; Ɛliye̍sa ma Ima̍tan; Ima̍tan ma Ije̍kɔ̄ɔpu; 

16 Ije̍kɔ̄ɔpu ma Ijo̍sɛ̄ɛfu. Ijo̍sɛ̄ɛfu nūma̍, anu̍ - ɔbu̍ Imeri̍ nīi - ɛ̍nɛ̍ yī Iji̍sɔ̄ɔsi nīi - 

Ɔhɔ̍ɔnyɛta̍ Nīi Ɔwɔ Hōhu Ma̍ a̍nɛ. 

17 E̍ lɛ ɔ̍kɔ̄kū ɔgbɔɔgba igwo̍lɛnɛ bū la A̍brahāam ge̍ chɛ̄ la Ide̍bīidi. E̍ gba̍a lɛ 

ɔ̍kɔ̄kū ɔgbɔɔgba igwo̍lɛnɛ bū la Ide̍bīidi ge̍ chɛ̄ yɛ̄grāa nīi e̍ kpo̍ Ali̍sɛ̄rɛli ku̍ bāa 
afiyɛ yī lɛwu̍ pīya yī Iba̍bīlɔn ma̍. E̍ chī gba̍a lɛ ɔ̍kɔ̄kū ɔgbɔɔgba igwo̍lɛnɛ bū 
yɛ̄grāa ɔla̍ā ge̍ chɛ̄ yɛ̄grāa nīi e̍ ma Ɔhɔ̍ɔnyɛta̍ Nīi Ɔwɔ Hōhu ma̍. 

18 Lɔkɔ nīi e̍ ma Iji̍sɔ̄ɔsi Ikra̍yisi ma̍ hɔ̄ ma̍ a̍nɛ: Imeri̍ ɛ̍nɛ̍ yī nū, Ijo̍sɛ̄ɛfu ti̍yaha 

yī nū nīi o̍ ge̍ē bla̍a anu̍ a̍nɛ. O̍bū nīi Ijo̍sɛ̄ɛfu de ɔ̍ wu̍ ma̍, Imeri̍ jo̍ōkū ka anɔ̍lɔ 
de hrīpu̍ bū la abɔ̄ yī Uhu Ɔnɛ̄ɛhɛhi Yī Ɔwɔ mɛ̍. 

19 Ijo̍sɛ̄ɛfu nīi ge̍ē wu̍ Imeri̍ ma̍ - ɔ̄chɛ ɔyɛ̍ɛ̄lā kpakpa nɛ. O̍ i̍ chikpo̍ ge̍ē de 

liwēyī de Imeri̍ la ɔgbādu ni̍. Wu̍chē ɔla̍ā, o̍ miya ge̍ē de lɛba̍ yī wā ɔla̍ā wīya 
ē tū fi̍yɛ̍ɛ̍ lɛbɛ nīi ɔ̄chɔ̄chɛ i̍ ge̍ē po̍ ni̍. 

20 O̍ yɛ ē gbɛri̍ya̍ yī lɛlā nūma̍ ma̍, ɔyɛ̍ɛ̄chɛ̄rɔ̄ yī Ādā Nīi - Ɔwɔ ma̍ wā dikpo̍ba̍ 

ɔ̄ la wɔ̄na. O̍ da ɔ̍ hīka, “Ijo̍sɛ̄ɛfu, ībī yī Ide̍bīidi! A ā de tūuhwi yī ode Imeri̍ 
wo̍ōwu̍ ni̍. Wu̍chē oji̍ nɛ, o̍ hrīpu̍ ɔla̍ā bū la abɔ̄ yī Uhu Ɔnɛ̄ɛhɛhi Yī Ɔwɔ. 

21 O̍ ge̍ē ma ɔyi̍ ɔnɔ̄ngrɔ̄ɔ. A chī ge̍ē de ɔ̍ re̍ka Iji̍sɔ̄ɔsi. Wu̍chē oji̍ nɛ, o̍ ge̍ē hɛ̍ 

āchɛ yī nū ta̍ hī lɛlā ɔdwɔ̄bi̍ yī wā.” 

22 Lɛlā nūma̍ wa̍a̍ ya̍ hɛ̄ɛbɛ nīi lɛlā nīi Ādā ɔlɔjā ka gala oko̍o yī ɔ̄chɛ ɔkɛrɔ̄ yī 

nū nīi o̍ mwɔ̍ɔmu ma ge̍ē de pīya ichɛ̄ɛhi. 

23 O̍ ka hīka, “Ɔyi̍ ɔnɔ̄nyā ɔha̍ nīi i̍ je̍ ɔngrɔ̄ɔ ni̍ ma̍ ge̍ē hrīpu̍. O̍ ge̍ē ma ɔyi̍ 

ɔnɔ̄ngrɔ̄ɔ. E̍ ge̍ē hī ɔ̄ ka Ima̍nūɛli.” Ochi̍chi̍ yī Ima̍nūɛli re̍ka, “Ɔwɔ hɔ̄ amu ba̍la 
alɔ”. 

24 Ijo̍sɛ̄ɛfu hye̍ēyī ma̍, o̍ ya̍ lɔkɔ nīi ɔyɛ̍ɛ̄chɛ̄rɔ̄ yī Ādā ka de ɔ̍ ka ɔ̍lɔ ge̍ ya̍ ma̍. 

O̍ de Imeri̍ wu̍. 

25 O̍ i̍ chī gbo tāa anu̍ ni̍ kpɛɛ nīi o̍ de ɔyi̍ rɛ̄ɛya yī nū ɔla̍ā ma. O̍ de ɔ̍ re̍ka 

Iji̍sɔ̄ɔsi.  

Ima̍tiyu 2 

1 E̍ ma Iji̍sɔ̄ɔsi la ipwo̍gra yī Ibɛ̍tɛlɛhɛ̄ɛm abɔ̍ɔ la ajɛ yī Ijudi̍ya. Ihɛ̍rɔ̄ɔdi re̍ 

ɔchwɔ̄lɛ̍ yɛ̄grāa ɔla̍ā a̍nɛ. Yɛ̄grāa ɔla̍ā, āchɛ ɛha̍ nīi ē je̍ ochi̍chi̍ yī lɛlā bū la eyī 
ode rɛ i̍nyi̍nyɔ̍ɔwīyā ma̍ wā abɔ̍ɔ la Ijɛru̍sālɛm. E̍ bū la ɔcha ɔha̍ la wāā yī yɛnɔ 
ɔ̄chī. 

2 E̍ wā ma̍, e̍ chikpo̍ hīka, “Ɔyi̍ nīi e̍ ma amu nīi ge̍ē re̍ka ɔchwɔ̄lɛ̍ yī Iju̍u wa̍a̍ 

ma̍ kɔ̍ɔ̄? Wu̍chē oji̍ nɛ, alɔ ma̍ i̍nyi̍nyɔ̍ɔwīyā yī nū nīi nyɔ̄ bū abɔ̍ɔ la wāā yī 
yɛnɔ ɔ̄chī. Anu̍ nīi alɔ wā ma̍ ge̍ē ya̍ otūlichō de ɔ̍ a̍nɛ.” 

3 Ihɛ̍rɔ̄ɔdi nīi - ɔchwɔ̄lɛ̍ ma̍ plɛ̍ɛ̄lā nūma̍ ma̍, ūkpɔ̄tū ti̍ya anu̍ tū lēchi̍-lēchi̍. 

Alijɛru̍sālɛm wa̍a̍, ūkpɔ̄tū ti̍ya aa̍ tū i̍ngi̍ngɔ̍ɔ. 

4 Ihɛ̍rɔ̄ɔdi hī alɛhu̍ aligbe ba̍la āchɛ ongū Lihɔ yī Iju̍u ɛra̍ ge̍ grēeyī, che wa̍ 

ikpo̍ hīka aba̍ nīi ɛ̍lɛ ge̍ē ma Ɔhɔ̍ɔnyɛta̍ Nīi Ɔwɔ Ɔ̍lɔ Hōhu Ma̍? 

5 E̍ koko̍o de ɔ̍ bɛ̍ɛ̄nɛ̄ hīka, “Abɔ̍ɔ la ipwo̍gra yī Ibɛ̍tɛlɛhɛ̄ɛm la ajɛ yī Ijudi̍ya nɛ. 

Wu̍chē oji̍ nɛ, ɔ̄chɛ ɔkɛrɔ̄ yī Ɔwɔ ta̍ tū la īpū i̍ngɔ̍ɔ hīka, 

6 “ ‘Ibɛ̍tɛlɛhɛ̄ɛm yī ɔcha yī Iju̍da be̍e! I̍ awɔ bi̍hi ka̍ka̍ lipu̍ yī alɛhu̍ ɔcha yī Iju̍da 

ehēhī a̍ni̍ ko̍ō! Wu̍chē oji̍ nɛ, ɔlɛhu̍ ɔha̍ ge̍ē bū abɔ̍ɔ lipu̍ yī wɔ. Anu̍ ge̍ē deyīrɛ 
Ali̍sɛ̄rɛli, āchɛ yī u a̍nɛ.’ ” 

7 Ihɛ̍rɔ̄ɔdi wā ge̍ bī āchɔga ɔnɔ̄kɔ̄kū ɛla̍ā nīi bū la wāā yī yɛnɔ ɔ̄chī ma̍ ga 

i̍kplɛ̍pa̍ ge̍ kā wɔ̄kā tāa aa̍. O̍ che wa̍ ikpo̍, jo̍ōkū yɛ̄grāa pi̍i̍ nīi i̍nyi̍nyɔ̍ɔwīyā 
ɔ̍lɔma̍ bīyɛchɛ ma̍. 

8 Bɛ̍ɛ̄nɛ̄, o̍ wā ge̍ de wa̍ tɛ̄rɔ̄ pīya yī Ibɛ̍tɛlɛhɛ̄ɛm, koko̍o de wa̍ hīka, “Ala̍ ā gāa 

ge̍ chikpo̍ hwɔhi-hwɔhi, ɛbɛ nīi ɔyi̍ ɔ̍lɔma̍ hɔ̄ ma̍ gɛ. Ala̍ ge̍ ma̍ ɔ̄ mɛ̍, ala̍ ā ya̍ 
nīi n ā jo̍ōkū, hɛ̄ɛbɛ nīi ami titi ē gāa ge̍ ya̍ otūlichō de ɔ̍.” 

9 E̍ plɛ̍ɛ̄lā nūma̍ ma̍, e̍ pīya bɛ̍ɛ̄nɛ̄. E̍ yɛ la ɔpɔ̄pū ma̍, i̍nyi̍nyɔ̍ɔwīyā ɔla̍ā pi̍i̍ nīi 

e̍ ma̍ la ɔcha wāā yī yɛnɔ ɔ̄chī ma̍ bīyɛchɛ che abɔ̍ɔ ɔpɔ̄ɔpɛ̄. O̍ yɔbū de wa̍ 
i̍ngɔ̍ɔ hrēdēdēdē ge̍ ku̍ jīyarɛ yɛ̄grāa yī ɛbɛ nīi ɔyi̍ gbo ma̍. 

10 E̍ ma̍ i̍nyi̍nyɔ̍ɔwīyā ɔla̍ā ma̍, e̍ wīyā kpɛ̍ɛji. 

11 E̍ chɛ̄ gāa ga u̍nu̍ ge̍ ma̍ ɔyi̍ bɛ̍ɛ̄nɛ̄, ba̍la Imeri̍ ɛ̍nɛ̍ yī nū. E̍ pīya pīyēkū la ajɛ 

ya̍ otūlichō de ɔ̍. E̍ ga la abɔ̄ tū ga liba yī wā, wu̍ ɛjā kɔ̄ de ɔ̍: Ɔha̍ de igo̍olu; 
ɔha̍ de ɔjā oni̍pī kwɛ̍kwɛ̍ nīi re̍ka ifra̍kīsɛ̄ɛsi ma̍; ɔha̍ de yanɔ̄ oni̍pī kwɛ̍kwɛ̍ nīi 
re̍ka ima̍a ma̍. 

12 Ɔwɔ ta̍ wā ɔna la wɔ̄na ka ɛ̍lɛ ge̍ e̍e ku̍chē gala ɛbɛ yī Ihɛ̍rɔ̄ɔdi gɛ ni̍. E̍ wā 

ge̍ pīya yī ɔcha yī wā gala ɔpɔ̄pū ɔha̍ bɛ̍ɛ̄nɛ̄. 

13 Āchɔga ɛla̍ā pīya bɛ̍ɛ̄nɛ̄ ma̍, ɔyɛ̍ɛ̄chɛ̄rɔ̄ yī Ādā Nīi - Ɔwɔ Ma̍ wā dikpo̍ba̍ 

Ijo̍sɛ̄ɛfu la wɔ̄na. O̍ koko̍o de ɔ̍ hīka, “Nīichō nīi a ā gwɛ̍ɛnya la ɔyi̍ ɔla̍ā ba̍la 
ɛ̍nɛ̍ yī nū pīya ga ɔcha yī I̍jīipu. Hɔ̄ abɔ̍ɔ kpɛɛ nīi n ā wā ge̍ ka hīka pīya, o̍bū 
nīi a ā pīya. Wu̍chē oji̍ nɛ, Ihɛ̍rɔ̄ɔdi yɛ abɔ̍ɔ ge̍ē gāla̍ ɔyi̍ ɔla̍ā hɛ̄ɛbɛ ge̍ē de ɔ̍ 
ngmo̍.” 

14 Ijo̍sɛ̄ɛfu wā ge̍ nīichō bɛ̍ɛ̄nɛ̄. O̍ pīya la ɔyi̍ ba̍la ɛ̍nɛ̍ yī nū la otu̍ ga ɔcha yī 

I̍jīipu ke̍e̍. 

15 O̍ hɔ̄ abɔ̍ɔ kpɛɛ nīi Ihɛ̍rɔ̄ɔdi ɔla̍ā pīyaku̍. Lɛlā nūma̍ ya̍ lɛbɛ nīi lɛlā nīi Ɔwɔ 

Ādādā ka ga la oko̍o yī ɔ̄chɛ ɔkɛrɔ̄ yī nū nīi mwɔ̍ɔmu ma̍ ge̍ē de ē pīya ichɛ̄ɛhi. 
O̍ ka hīka, “N hī Ɔyi̍ yī u ɔnɔ̄ngrɔ̄ɔ ɛra̍ ngmɛ̍ɛchɛ bū la ɔcha yī I̍jīipu.” 

16 Ihɛ̍rɔ̄ɔdi ma̍ hīka āchɔga ɛla̍ā nīi ɛ̍lɛ bū la wāā yī yɛnɔ ɔ̄chī ma̍ ɛ̍lɛ ya̍ anu̍ 

obu̍gūbugū ma̍, o̍ ya̍ ɔtū ngurangura kpɛ̍ɛji. O̍ de āchɛ tɛ̄rɔ̄ gāa ge̍ kpo̍ aɛ̍pɛ̄ yī 
Ibɛ̍tɛlɛhɛ̄ɛm ba̍la ɔta̍kakatū yī nū ngmo̍ cha̍cha̍. Ayi̍ anāngrɔ̄ɔ bū lɛ̍yi̍ ɛpa wā la 
ajɛ, e̍ ngmo̍ wā cha̍cha̍. Wu̍chē oji̍ nɛ, o̍ bla lɔkɔ nīi āchɔga ɛla̍ā ka de ɔ̍ ku̍ 
yɛ̄grāa nīi e̍ ma̍ i̍nyi̍nyɔ̍ɔwīyā ɔ̍lɔma̍ ma̍. 

17 Bū la ɛbɛ ɔla̍ā, lɛlā nīi Ijɛrɛma̍ya ɔ̄chɛ ɔkɛrɔ̄ yī Ɔwɔ mwɔ̍ɔmu ma̍ de pīya 

ichɛ̄ɛhi. 

18 O̍ ka hīka, “Ojiya rɛ abɔ̍ɔ la Ira̍ma gba̍a̍! Ojiya yī lɛgba ba̍la ejrīkā nɛ. 

Ire̍chɛ̄ɛli yɛ ē drɛ̄ɛgba yī ayi̍ yī nū a̍nɛ. O̍ dɛ̄ kpɛ̍ɛ, ɔ̄chɔ̄chɛ i̍ ku̍ ɔ̄ abɔ̄ mɛ ni̍. 
Wu̍chē oji̍ nɛ, e̍ i̍ hɔ̄leyī gɛ ni̍.” 

19 Ihɛ̍rɔ̄ɔdi pīyaku̍ bɛ̍ɛ̄nɛ̄ ma̍, ɔyɛ̍ɛ̄chɛ̄rɔ̄ yī Ɔwɔ gāa dikpo̍ba̍ Ijo̍sɛ̄ɛfu la wɔ̄na 

abɔ̍ɔ la I̍jīipu. 

20 O̍ ka de ɔ̍ hīka, “Nīichō nīi ā bī ɔyi̍ ba̍la ɛ̍nɛ̍ yī nū ku̍chē pīya yī ɔcha yī 

I̍sɛ̄rɛli gɛ. Wu̍chē oji̍ nɛ, āchɛ nīi chikpo̍ ge̍ē de ɔyi̍ ē ngmo̍ ma̍ pīyaku̍ mɛ̍.” 

21 Ijo̍sɛ̄ɛfu wā ge̍ nīichō bɛ̍ɛ̄nɛ̄. O̍ bī ɔyi̍ ba̍la ɛ̍nɛ̍ yī nū cha wā la ɔcha yī I̍sɛ̄rɛli. 

22 Ijo̍sɛ̄ɛfu po̍ hīka Ake̍lēyusi ɔ̍lɔ re̍ ɔchwɔ̄lɛ̍ yī Ijudi̍ya nāa ɛbɛ yī Ihɛ̍rɔ̄ɔdi a̍dā yī 

ɔ̍lɔ a̍nɛ ma̍, o̍ de tūuhwi yī ɔcha wā abɔ̍ɔ. Ɔwɔ chabɔ̄ yī lɛlā yɛ̄mɛ̄mɛ̄ la wɔ̄na 
hu̍ ɔ̄ lɔkɔ nīi o̍ ge̍ē ya̍ ma̍. Ijo̍sɛ̄ɛfu pīya la aa̍ ge̍ hɔ̄ la ajɛ yī Iga̍līli. 

23 Ipwo̍gra nīi o̍ gāa ge̍ kū wɔlɛ̍ ma̍ re̍ka Ina̍jārɛ̄ɛti. Onūma̍ ya̍ nīi lɛlā nīi ɔ̄chɛ 

ɔkɛrɔ̄ yī Ɔwɔ mwɔ̍ɔmu ma̍ ge̍ē de pīya ichɛ̄ɛhi. O̍ ka hīka, “E̍ ge̍ē hī ɔ̄ ka 
Olina̍jārɛ̄ɛti.” 

Ima̍tiyu 3 

1 Yɛ̄grāa ɔla̍ā Ijɔ̍ɔn Ohuyenyi wā bɛ̍ɛ̄nɛ̄, O̍ kū la lɛlā yī Ɔwɔ la ɔkɔ̄ka de āchɛ 

abɔ̍ɔ lipu̍ a̍chi̍ chukuru yī Ijudi̍ya. 

2 O̍ ē ka ē de āchɛ hīka, “Ala̍ ā pīyabɔ̄ta̍ hī lɛlā ɔdwɔ̄bi̍ ɔyɔ̍ɔ̄ya̍ gɛ ko̍ō! Ma̍a! 

Ɔchwɔ̄lɛ̍ Oro̍ōre̍ Yī Ɔwɔ de hōhī kurɛkurɛ mɛ̍.” 

3 Ijɔ̍ɔn nūma̍ nīi Ayisa̍ya ɔ̄chɛ ɔkɛrɔ̄ yī Ɔwɔ mwɔ̍ɔmu yī lɛlā nīi hɔ̄ ma̍ ma̍ ku̍ ɔ̄ 

a̍nɛ: “Ɔ̄chɛ ɔha̍ yɛ abɔ̍ɔ ē tɔ̍ɔna lipu̍ a̍chi̍ chukuru hīka, ‘Ala̍ ā gbla̍a ɔpɔ̄pū yī 
Ādā lɔ̄lā de ɔ̍. Ala̍ ā gbla̍a ɔgu yī nū kpakpakpa de ɔ̍.’” 

4 Ɔjā otūlibi̍īyē yī Ijɔ̍ɔn, e̍ ya̍ la urū yī ɛbɛ̍ obīho̍ ogbigū. O̍ ē de wɔkpa̍ ē ku̍ la 

owu. Ojōre̍ yī nū re̍ka ikūba ba̍la yenyi yī ɛngu̍. 

5 Āchɛ pɛ̍ wā dikpo̍ba̍ Ijɔ̍ɔn bū la Ijɛru̍sālɛm ba̍la ajɛ yī Ijudi̍ya wa̍a̍, ba̍la ɔcha 

yī ɔta̍kakatū yī Ɔkpa̍ Yī Ijɔ̍dan. 

6 E̍ ē de lɛlā ɔdwɔ̄bi̍ yī wā ka ē hi̍yɛchɛ. Ijɔ̍ɔn ē chī hu wa̍ yenyi abɔ̍ɔ la Ɔkpa̍ 

Yī Ijɔ̍dan. 

7 Āchɛ Yī Ifa̍rasīi ba̍la Āchɛ Yī Isa̍dusīi yɛ̄mɛ̄mɛ̄ pɛ̍ wā nīi Ijɔ̍ɔn ge̍ē hu wa̍ 

yenyi. O̍ ma̍ wā i̍ngɔ̍ɔ ma̍, o̍ de wa̍ hīka, “Ala̍ wɔma yī ogbiji nīi gblāa ma̍ ma̍! 
Ɔ̄nyɛ ka de ala̍ ka ala̍ ɔ̍lɔ ge̍ē hɛ̍ga ē hī ichi̍ ɔnɔ̄kɔ̄kū nīi Ɔwɔ ge̍ē de nīi yɛ ma̍ 
yewā ma̍? 

8 Ala̍ ā yɛ̍ɛ̄lā nīi ge̍ē chabɔ̄ hīka ala̍ pīyabɔ̄ta̍ hī lɛlā ɔdwɔ̄bi̍ ɔyɔ̍ɔ̄ya̍ yī ala̍ ma̍ 

gɛ. 

9 Ala̍ e̍e gbɛri̍ya̍ hīka ala̍ ɔ̍lɔ ge̍ē pīyaloko̍o hīka, je̍ka A̍brahāam ɔ̍lɔ - a̍dā yī 

ala̍ nɛ ni̍! Lēchi̍, n ā koko̍o de ala̍! Ɔwɔ lwɔhu̍ ge̍ē kpo̍ achɔ̄ ɔlamu nūma̍ ē de 
wa̍ pīya ayi̍ yī A̍brahāam ē mɛ. 

10 U̍ma̍ama e̍ de lɛgɔ̄ ku ɔchi̍ amu la ɛgba mɛ̍! Ɔchi̍ nīi i̍ ge̍ wā īkpō ɛnɛ̄ɛhɛhi 

ni̍, e̍ ge̍ē de ɔ̍ hɛ̍ tāajɛ, ē kpo̍ ɔ̄ tū ɔla̍. 

11 Ami ē hu ala̍ yenyi la yenyi ɔlamu wu̍chē yī ɔpīyabɔ̄ta̍ hī lɛlā ɔdwɔ̄bi̍ ɔyɔ̍ɔ̄ya̍ 

yī ala̍. Ɔ̄chɛ nīi ge̍ē wā la okwi̍ihi yī u ma̍ ga um ɔgɔ̄ga pɛtɛpɛtɛ. N i̍ ngma̍ lɛbɛ 



7 

 

Yala © Bible Society of Nigeria, 1979. 
 

 
 

 

ɔnāa wɔkpa̍ ochelikpo̍ yī nū ɔbɔbɔ bī de ɔ̍ ni̍. Anu̍ ma̍ ge̍ē hu ala̍ yenyi la Uhu 
Ɔnɛ̄ɛhɛhi Yī Ɔwɔ ba̍la ɔla̍. 

12 O̍ bī wɔ̍a̍ ɔwɔjā yī nū abɔ̍ɔ la abɔ̄. O̍ ge̍ē de igu yī nū wu gblɛ̍ɛ-gblɛ̍ɛ, ē kpo̍ 

ɔ̄ tū la yākwɔ̄ yī nū. O̍ ge̍ē kpo̍ a̍chra̍ yī nū chīyētū la ɔla̍ nīi i̍ nyo̍ōnyi̍ ni̍ ma̍.” 

13 Yɛ̄grāa ɔla̍ā, Iji̍sɔ̄ɔsi pīya wa̍a̍ bū la ajɛ yī Iga̍līli ga abɔ̍ɔ ga Ɔkpa̍ Yī Ijɔ̍dan 

dikpo̍ba̍ Ijɔ̍ɔn nīi Ijɔ̍ɔn ge̍ē hu ɔ̍ yenyi. 

14 Ijɔ̍ɔn yɛ ē chikpo̍ ge̍ē pīya anu̍ ūkpɔ̄tū ta̍. Wu̍chē ɔla̍ā o̍ da Iji̍sɔ̄ɔsi hīka, 

“Je̍ka ami ge̍ē hu yenyi la abɔ̄ yī wɔ a̍nɛ! Awɔ chōo̍chē ge̍ē wā dikpo̍ba̍ u nīi 
ge̍ē hu wɔ yenyi?” 

15 Iji̍sɔ̄ɔsi hīya anu̍ ɔkɔ hīka, “Ya̍ i̍ngɔ̍ɔ ji! Wu̍chē oji̍ nɛ, bū la ɔpɔ̄pū oli̍ngɛ̍ɛ̄nɛ̄ 

nīi alɔ ge̍ē ya̍ ɔjā nīi Ɔwɔ chikpo̍ ma̍ a̍nɛ.” Ijɔ̍ɔn de chɛ̄ bɛ̍ɛ̄nɛ̄. 

16 Iji̍sɔ̄ɔsi hu yenyi, ngmɛ̍ɛchɛ hī yenyi ɔpɔ̄ɔpɛ̄ ma̍, akpɔ̍ɔwɔ lwāa tɔ̍ɔ̄ta̍ hwōō 

ɔpɔ̄ɔpɛ̄. O̍ ma̍ Uhu Ɔnɛ̄ɛhɛhi Yī Ɔwɔ nīi yɛ ē wā dikpo̍ba̍ ɔ̄, tībi̍īyē bāa libɔkpa̍ 
ma̍, wā ge̍ che ɔ̍ lɛhu̍. 

17 Ɔkɔlɛ̄lā ɔha̍ bū abɔ̍ɔ la ichō ka hīka, “Ɔyi̍ otōtū yī u gba̍a̍ hɔ̄ ma̍ a̍nɛ. N lɛ 

ɔwɔ̄wīyā kpɛ̍ɛji ba̍la anu̍.” 

Ima̍tiyu 4 

1 Bɛ̍ɛ̄nɛ̄, Uhu Yī Ɔwɔ bī Iji̍sɔ̄ɔsi pīya ga lipu̍ a̍chi̍ chukuru nīi Ɔngūwɛ̄gā ge̍ē tu̍ 

ɔ̄ tū. 

2 Iji̍sɔ̄ɔsi hɔ̄ abɔ̍ɔ otu̍ ohu ɛpa, yɛnɔ ohu ɛpa. Yɛ̄grāa ɔla̍ā wa̍a̍, o̍ i̍ re̍ ɔjɔ̄jā ni̍. 

Lɛmiyɛ wā ge̍ ya̍ ɔ̄ bɛ̍ɛ̄nɛ̄. 

3 Ɔngūwɛ̄gā gāa dikpo̍ba̍ ɔ̄ ge̍ da ɔ̍ hīka, “A ge̍ - Ɔyi̍ Yī Ɔwɔ, ɔ̍lɔma̍ ka nīi 

lɛchɔ̄ nūma̍ ge̍ de pīya ojōre̍ we̍ e̍ē!” 

4 Iji̍sɔ̄ɔsi hīya anu̍ ɔkɔ hīka, “Īpū Yī Ɔwɔ ka hīka, ɔ̄chɛ ɔ̍lɔ i̍ ē lɛ ɔhɔ̄leyī bū la 

ojōre̍ ojōre̍ ke̍e̍ mɛ ni̍. Lɛlā nīi ē bū la oko̍o yī Ɔwɔ ma̍ nīi ɔ̄chɛ ē lɛ ɔhɔ̄leyī la 
anu̍ a̍nɛ.” 

5 Ɔngūwɛ̄gā bī ɔ̄ pīya ga Ijɛru̍sālɛm nīi re̍ka Ipwo̍gra Ɔnɛ̄ɛhɛhi ma̍. O̍ bī ɔ̄ ge̍ 

che la ogō yī u̍nu̍ yī Ɔwɔ hwɛɛ ga ichō. 

6 O̍ da Iji̍sɔ̄ɔsi hīka, “A ge̍ - Ɔyi̍ Yī Ɔwɔ, ɔ̍lɔma̍ wi̍bi bū ma̍ ga ajɛ we̍ e̍ē! 

Wu̍chē oji̍ nɛ, Īpū Yī Ɔwɔ ka hīka, Ɔwɔ ɔ̍lɔ ge̍ē ka ē de ayɛ̍ɛ̄chɛ̄rɔ̄ yī ɔ̍lɔ nīi ɛ̍lɛ 
ē deyīrɛ aɔ̍lɔ. Aɛ̍lɛ ge̍ē de abɔ̄ ku̍ aɔ̍lɔ ē bī gāa ichō ke̍e̍, hɛ̄ɛbɛ nīi aɔ̍lɔ i̍ ē bī 
ikpo̍ ge̍ē dra̍ la achɔ̄ ni̍.” 

7 Iji̍sɔ̄ɔsi da Ɔngūwɛ̄gā bɛ̍ɛ̄nɛ̄ hīka, “Īpū Yī Ɔwɔ titi ka hīka ko̍ō! ‘Ādā nīi - Ɔwɔ 

yī ala̍ ma̍ ala̍ e̍e tu̍ ɔ̄ tū ni̍.’” 

8 Ɔngūwɛ̄gā gba̍a wā ge̍ bī ɔ̄ pīya bɛ̍ɛ̄nɛ̄ ga ichō yī yɛwu ɔha̍ nīi lichīichō gba̍a̍ 

ma̍. O̍ chabɔ̄ yī ajɛ yī ɔchwɔ̄lɛ̍ yī yɛchɛ wa̍a̍ hu̍ Iji̍sɔ̄ɔsi. O̍ chabɔ̄ yī rīgā yī wā 
hu̍ ɔ̄ wa̍a̍. 

9 O̍ da Iji̍sɔ̄ɔsi bɛ̍ɛ̄nɛ̄ hīka, “A ge̍ pu̍ kpɛ̍ɛ̍, de ūnōowu tū ajɛ ya̍ otūlichō de u, 

ɔ̍lɔma̍ n ge̍ē de ɛjā nūma̍ wa̍a̍ ē kɔ̄ de wɔ.” 

10 Iji̍sɔ̄ɔsi da ɔ̍ hīka, “Chi̍i, ku̍ pīya, Isa̍tan! Īpū Yī Ɔwɔ ka hīka, ‘Ala̍ ā ya̍ 

otūlichō yī Ādā nīi - Ɔwɔ yī ala̍ ma̍. Anu̍ lōri̍īnū nīi ala̍ ge̍ē hɔ̍chɛ̍ yī nū a̍nɛ.’ ” 

11 Bū la ɛbɛ ɔla̍ā Ɔngūwɛ̄gā ku̍ pīya hī Iji̍sɔ̄ɔsi bɛ̍ɛ̄nɛ̄. Ayɛ̍ɛ̄chɛ̄rɔ̄ yī Ɔwɔ gāa ge̍ 

tū ɔ̄ wɔbɔ̄. 

12 Iji̍sɔ̄ɔsi po̍ hīka ɛ̍lɛ de Ijɔ̍ɔn ku̍ tū la igbakɔbɔ mɛ̍ ma̍, o̍ wā ge̍ pīya ga Iga̍līli. 

13 O̍ i̍ jī hɔ̄ la Ina̍jārɛ̄ɛti ni̍; o̍ pīya ge̍ hɔ̄ la Ikapa̍num. Ipwo̍gra ɔla̍ā hɔ̄ la oko̍o 

yī Li̍hu Yī Iga̍līli, abɔ̍ɔ la ajɛ yī Ijɛ̍būlɔn ba̍la Ina̍fu̍tāli. 

14 Onūma̍ ya̍ lɛbɛ nīi lɛlā nīi Ayisa̍ya ɔ̄chɛ ɔkɛrɔ̄ yī Ɔwɔ mwɔ̍ɔmu ma̍ ge̍ē de ē 

pīya ichɛ̄ɛhi. O̍ ka hīka, 

15 “Ajɛ yī Ijɛ̍būlɔn ba̍la ajɛ yī Ina̍fu̍tāli, nīi hɔ̄ aa̍ ga wāā yī li̍hu ma̍; nīi hɔ̄ la oe̍ 

ɔla̍nū yī Ɔkpa̍ Yī Ijɔ̍dan ma̍! Iga̍līli yī Ɛchɛkɔcha be̍e! 

16 Āchɛ nīi gblāa la ɛbɛ odobū ma̍, e̍ ge̍ē ma̍ ɛbɛ ɔlɛgēdēgēdē ɔnɔ̄kɔ̄kū ɔha̍. 

Aa̍ ɛla̍ā nīi gblāa la ɛbɛ odobū yī ayekū ɔla̍ā ma̍, ɛbɛ ɔlɛgēdēgēdē ɔla̍ā ge̍ē 
fi̍yajɛ ē de wa̍.” 

17 Bū yɛ̄grāa ɔla̍ā, Iji̍sɔ̄ɔsi kū la ɛrɔ̄ yī nū la ɔkɔ̄kā de āchɛ hīka, “Ala̍ ā pīyabɔ̄ta̍ 

hī lɛlā ɔdwɔ̄bi̍ ɔyɔ̍ɔ̄ya̍ yī ala̍ gɛ! Yɛ̄grāa yī Ɔchwɔ̄lɛ̍ Oro̍ōre̍ Yī Ɔwɔ de lɛ 
kurɛkurɛ mɛ̍!” 

18 Iji̍sɔ̄ɔsi yɛ ē ga la oko̍o yī Li̍hu Yī Iga̍līli ma̍, o̍ ma̍ alwɔtɛ̍ yī ɛbɛ̍yēenyi āchɛ 

ɛpa ɛha̍ nīi - aɛ̍nɛ̍ ma̍. Isa̍yi̍mɔ̄ɔn nīi re̍ka Ipi̍ta ma̍ ba̍la A̍ndru ɔɔ̍nɛ̍ yī nū nɛ. E̍ 
yɛ ē ta̍ a̍bagalā ku̍ ɛbɛ̍yēenyi abɔ̍ɔ li̍hu. 

19 Iji̍sɔ̄ɔsi da wa̍ bɛ̍ɛ̄nɛ̄ hīka, “Ala̍ ā pīya wā ba̍la ami; ma̍a n ge̍ē ngū ala̍ nīi 

ala̍ de ē pīya āchɛ ɔtwɔ̍tɛ̍ yī āchɛ̄ɛchɛ.” 

20 Ɔpɔ̄ɔpɛ̄ Isa̍yi̍mɔ̄ɔn ba̍la A̍ndru tu̍labɔ̄ hī a̍bagalā yī wā pīya ku Iji̍sɔ̄ɔsi. 

21 Iji̍sɔ̄ɔsi gba̍a yɛ chi̍i̍ ga iyɔ̄bū ge̍ ma̍ aɛ̍nɛ̍ āchɛ ɛpa ɛha̍. Ije̍mēehi ba̍la Ijɔ̍ɔn 

nīi - ayi̍ Ijɛ̍bɛ̄di ma̍ nɛ. E̍ tū abɔ̍ɔ la wɔwu̍ ba̍la Ijɛ̍bɛ̄di a̍dā yī wā, yɛ ē gbla̍a 
a̍bagalā yī wā. Iji̍sɔ̄ɔsi hī wā ɛra̍. 

22 Ɔpɔ̄ɔpɛ̄, e̍ pīya hī wɔwu̍ ba̍la a̍dā yī wā, gāa ge̍ yɛ ba̍la Iji̍sɔ̄ɔsi. 

23 Iji̍sɔ̄ɔsi ga i̍ngɔ̍ɔ wa̍a̍ la ajɛ yī Iga̍līli ngū āchɛ lɛlā la u̍nu̍ ogrēeyī yī wā, kā 

Wɔ̄kā Ɔlwɔnyɛ yī Ɔchwɔ̄lɛ̍ Oro̍ōre̍ Yī Ɔwɔ de wa̍. Āchɛ okwi̍īyē ba̍la iyē 
oko̍ōku̍ ita ɔha̍lɔha̍ wa̍a̍, o̍ de wa̍ nyiya. 

24 Ohu yī Iji̍sɔ̄ɔsi mīyanya ta̍ ɛbɛbɛ ta̍ wa̍a̍ abɔ̍ɔ la ɔcha yī Isi̍riya. Bū la ɛbɛ 

ɔla̍ā, āchɛ bī aliyē oko̍ōku̍ ita ɔha̍lɔha̍ wa̍a̍ ba̍la lɛlā olichi̍chi̍ ita ɔha̍lɔha̍ wa̍a̍ 
nīi hɔ̄ de wa̍ ma̍ ge̍ de ɔ̍. E̍ bī alyapri̍ija, alo̍yi, ba̍la eku̍ku ɛha̍lɛha̍ ji wa̍a̍ ge̍ de 
ɔ̍. Iji̍sɔ̄ɔsi de wa̍ nyiya i̍ngɔ̍ɔ cha̍cha̍. 

25 Āchɛ pɛ̍ ku ɔ̍ kpɛ̍ɛ ɛbɛ̍bɛ̍-ɛbɛ̍bɛ̍, bū la Iga̍līli, ba̍la ipwo̍gra Ogblīigwo̍, ba̍la 

Ijɛru̍sālɛm, ba̍la Ijudi̍ya, ba̍la ajɛ yī oe̍ ɔla̍nū yī Ɔkpa̍ Yī Ijɔ̍dan. 

Ima̍tiyu 5 

1 Iji̍sɔ̄ɔsi ma̍ yɛ̄mɛ̄ yī āchɛ ɛla̍ā i̍ngɔ̍ɔ wa̍a̍ ma̍, o̍ pīya ga u̍kpo̍chi ɔha̍. O̍ pīya 

hyāhɔ̄ abɔ̍ɔ, a̍chi̍kpo̍ yī nū gāa ge̍ gblāa abɔ̍ɔ ta̍kakatū ɔ̄. 

2 O̍ kū la lɛlā ongū wā ongōngū bɛ̍ɛ̄nɛ̄. Lɛlā ɔ̍lɔma̍ hɔ̄ ma̍ a̍nɛ: 

3 “A̍hōhi ge̍ - iyī āchɛ nīi jo̍ōkū hīka wɔbɔ̄ otōtū yī Ɔwɔ ɔ̍lɔ - ɔjā ɔlɔ̄lɛ yī aa̍ nɛ 

ma̍! Ɔpiyɛ yī Ɔchwɔ̄lɛ̍ Oro̍ōre̍ Yī Ɔwɔ - iyī wā ke̍e̍ nɛ. 

4 A̍hōhi ge̍ - iyī āchɛ nīi hɔ̄ la ūkpɔ̄tū ɔngmu̍wɔnɔ ma̍! Ɔwɔ ge̍ē gbo wa̍ ūkpɔ̄tū 

ba̍. 

5 A̍hōhi ge̍ - iyī āchɛ nīi lɛ mlɛ̍ɛ̍ la ūkpɔ̄tū ma̍! E̍ ge̍ē nāa ɔjā nīi Ɔwɔ choko̍o 

ma̍. 

6 A̍hōhi ge̍ - iyī āchɛ nīi ē hɔ̍ɔ̄hla̍ ge̍ē ya̍ ɔjā nīi Ɔwɔ chikpo̍ ka āchɛ ɛ̍lɛ ge̍ ya̍ 

ma̍! Ɔwɔ ge̍ē de ɔjā nīi ku̍ wā ɔkɔ ma̍ ē de wa̍ la ɔgɔ̄grāa. 

7 A̍hōhi ge̍ - iyī āchɛ ɔmlɛ̍ha̍ yī āchɛ! Ɔwɔ ge̍ē mlɛ̍ha̍ yī ɛlɛjā. 

8 A̍hōhi ge̍ - iyī āchɛ nīi ūkpɔ̄tū yī wā lɛ cha̍ri̍cha̍ri̍ ma̍! Ɛlɛjā ge̍ē ma̍ Ɔwɔ. 

9 A̍hōhi ge̍ - iyī āchɛ ɔya̍ nīi ɛbɛ gbo dɔ̍dɔ̍! Ɔwɔ ge̍ē hī wā ka ayi̍ yī nū. 

10 A̍hōhi ge̍ - iyī āchɛ nīi e̍ ya̍ wā ichi̍ wu̍chē lɔkɔ nīi e̍ ya̍ ɔjā nīi Ɔwɔ chikpo̍ ka 

āchɛ ɛ̍lɛ ge̍ ya̍ ma̍! Ɔpiyɛ yī Ɔchwɔ̄lɛ̍ Oro̍ōre̍ Yī Ɔwɔ - iyī wā ke̍e̍ nɛ. 

11 “A̍hōhi ge̍ - iyī ala̍ nīi āchɛ ge̍ cha̍ ala̍ ɛcha̍, kɛ̄ɛ ya̍ ala̍ ichi̍ ɔdwɔ̄bi̍, kɛ̄ɛ 

warīmɛ̄ ɔdwɔ̄bi̍ ba̍ ala̍ wu̍chē lɔkɔ nīi ala̍ - āchɛ yī u ma̍! 

12 Ala̍ ā wɔ̄wīyā nīi ala̍ ge̍ lɛ yayaya gɛ! Ma̍a Ɔwɔ ge̍ē kla̍ ala̍ ure̍ ɔnɔ̄kɔ̄kū 

abɔ̍ɔ la ichō. Ma̍a i̍ngɔ̍ɔ nīi e̍ ya̍ āchɛ ɔkɛrɔ̄ yī Ɔwɔ nīi yɔbū de ala̍ ma̍ ichi̍ 
dwɔ̄bi̍-dwɔ̄bi̍ i̍chɔ̍lɔ a̍nɛ. 

13 “Ala̍ lɛ bāa ɔmā ma̍ de alyɛchɛ nūma̍ wa̍a̍. Ɔmā i̍ ge̍ chī tū wɔnyɛ yī ɔmā gɛ 

ni̍, kana̍ nīi e̍ ge̍ē ya̍ ɔ̄ nīi o̍ ē tū wɔnyɛ yī ɔmā mɛ we̍ ma̍? O̍ re̍ka o̍ i̍ hwɔhi gɛ 
ni̍ mɛ̍; ode chīyenū nīi e̍ ba̍ ɔ̄ ikpo̍ hōhī bɛ̍ɛ̄nɛ̄ a̍nɛ. 

14 “Ala̍ lɛ bāa ɔla̍ ɔmyɛ̍ma̍ ma̍ de alyɛchɛ nūma̍ wa̍a̍. Ipwo̍gra nīi che la 

u̍kpo̍chi ma̍ gba̍a ē trɛ̍ba? 

15 Kɛ̄ɛ ɔ̄chɛ ē mu ɔla̍ ē tū otīnīkā de ē nāa tū lipu̍ yī yɛ̄hī? Je̍ka o̍ ē de ē che la 

okpōkōlō ke̍e̍, hɛ̄ɛbɛ nīi ɔla̍ ɔla̍ā ē fi̍yajɛ ē de alu̍nu̍ ɔla̍ā wa̍a̍. 

16 I̍ngi̍ngɔ̍ɔ nīi ɔla̍ yī ala̍ ge̍ē fi̍yajɛ ē de āchɛ wa̍a̍ a̍nɛ; hɛ̄ɛbɛ nīi āchɛ ge̍ ma̍ 

lɛlā ɔnɛ̄ɛhɛhi nīi ala̍ ē ya̍ ma̍; hɛ̄ɛbɛ nīi e̍ ge̍ kā Ɔwɔ Ādā yī ala̍ nīi hɔ̄ la ichō 
ma̍ ɔkɔ̄kā. 

17 “Ala̍ e̍e gbɛri̍ya̍ ka amɔ̍lɔ wā ge̍ē de Lihɔ Yī Imo̍sīisi ba̍la lɛlā yī āchɛ ɔkɛrɔ̄ 

yī Ɔwɔ ē chāajɛ ni̍. Īchāha̍-īchāha̍, i̍ ode wa̍ chāajɛ nīi n wā a̍ni̍! Ɔya̍ nīi o̍ de 
hwɔhi gɔ̄grāa nīi n wā a̍nɛ. 

18 Lēchi̍-lēchi̍, n ē koko̍o de ala̍! Kpɛɛ nīi ajɛ ba̍la ichō ge̍ē de ē chāajɛ, irwi yī 

lɛlɛ̄lā i̍ngɛ̍ɛ̄nɛ̄ pi̍nyɛ̍ lipu̍ yī Lihɔ Yī Imo̍sīisi i̍ ge̍ē chāajɛ o̍bū ni̍. E̍ ge̍ē hɔ̄ i̍ngɔ̍ɔ 
kpɛɛ ē gbo̍ ɔkwɛ̍ɛjī yī ɔjāha̍-ɔjāha̍ wa̍a̍. 

19 Wu̍chē yī ɔla̍ā, ɔ̄chɛ nīi ge̍ bīya Lihɔ onīchi̍chɛ̍ ɔha̍ i̍ngɛ̍ɛ̄nɛ̄ pi̍nyɛ̍, kɛ̄ɛ ya̍ nīi 

āchɛ ɛha̍ bīya lihɔ ɔ̍lɔma̍, ɔlɔjā ge̍ē lɛ bāa opi̍nyɛ̍ ma̍ abɔ̍ɔ la ɛbɛ yī Ɔchwɔ̄lɛ̍ 
Oro̍ōre̍ Yī Ɔwɔ. Ɔ̄chɛ nīi ge̍ chī ya̍ otūlichō yī Lihɔ Yī Imo̍sīisi, gba̍a ngū āchɛ 
ka ɛ̍lɛ ge̍ ya̍ i̍ngi̍ngɔ̍ɔ, ɔlɔjā ge̍ē lɛ bāa oke̍ke̍ni̍ ma̍ abɔ̍ɔ la ɛbɛ yī Ɔchwɔ̄lɛ̍ 
Oro̍ōre̍ Yī Ɔwɔ. 

20 N ge̍ē koko̍o de ala̍! Ɔ̍chi̍kpa̍kpa̍ ala̍ yɛ̍ɛ̄lā nīi lɛ kpakpa la eyī yī Ɔwɔ ma̍ hɛ̍ 

Āchɛ Yī Ifa̍rasīi ba̍la āchɛ ongū Lihɔ Yī Iju̍u, nɛ̄ni̍ ala̍ i̍ ge̍ē chɛ̄ gāa ɛbɛ yī 
Ɔchwɔ̄lɛ̍ Oro̍ōre̍ Yī Ɔwɔ ge̍ē gbo̍ ni̍. 

21 “Je̍ka ala̍ po̍ nīi e̍ ka de āchɛ i̍chɔ̍lɔ ma̍, ‘A ā ngmo̍ ɔ̄chɛ ni̍. Ɔ̄chɛ ongmo̍ 

ɔ̄chɛ, e̍ ge̍ bī ɔlɔjā ga ɛbɛ yī lɛpɔ̄.’ 

22 “U̍ma̍ama, ami ge̍ē koko̍o ē de ala̍. Ɔ̄chɛ nīi ge̍ē ya̍ ɔtū ngurangura tāa 

ɔ̍nyīmɔ̄chɛ yī nū, e̍ ge̍ē bī ɔlɔjā gāa ɛbɛ yī lɛpɔ̄. Ɔ̄chɛ nīi ge̍ hī ɔɔ̍nɛ̍ yī nū hīka, 
‘A̍kpla ɔ̄chɛ,’ e̍ ge̍ē bī ɔlɔjā gāa ɛbɛ yī Ogrēeyī Yī Alihiyo. Ɔ̄chɛ nīi ge̍ chī hī 
ɔɔ̍nɛ̍ yī nū hīka, ‘Oli̍bobo ɔ̄chɛ,’ e̍ ge̍ē hɛ̍ ɔlɔjā lɛpɔ̄ ɔdwɔ̄bi̍ gāa ayekū oli̍gba̍o̍. 

23 O̍ ge̍ re̍ka a bī ɔjā yɛ ge̍ē kɔ̄ de Ɔwɔ la ɛbɛ ode ɔjā pā Ɔwɔ, nīi a de bla 

abɔ̍ɔ hīka ɔɔ̍nɛ̍ yī aɔ̍lɔ ɔha̍ ɔ̍lɔ bī lɛlā ɔha̍ tāa aɔ̍lɔ bɛ̍ɛ? 

24 Tu̍labɔ̄ hī ɔjā ɔla̍ā lā abɔ̍ɔ la ɛbɛ ode ɔjā pā Ɔwɔ. Nīi a ā pīya ngla̍ gāa ge̍ 

de lɛlā ɔla̍ā ka la ogbodɔ̍dɔ̍ ba̍la ɔ̍nyīmɔ̄chɛ yī wɔ; o̍bū nīi a ku̍chē wā ge̍ de 
ɔjā kɔ̄ de Ɔwɔ. 

25 “Ɔ̄chɛ ge̍ hī wɔ lɛpɔ̄, bī ɔ̄ yɛ gāa ɛbɛ lɛpɔ̄, lɛ gɛnɛgɛnɛ ba̍la ɔlɔjā la olo̍ nīi 

yɛ̄grāa e̍e hɔ̄ ma̍; o̍bū nīi o̍ ge̍ bī ɔ̄ gbajɛ ga ɛbɛ yī lɛpɔ̄. Nɛ̄ni̍, a ge̍ gbajɛ gāa 
ɔpɔ̄ɔpɛ̄, o̍ ge̍ē wa̍ābɔ̄ la awɔ ē de olihiyo. Olihiyo chī ge̍ē pīyabɔ̄ la awɔ ē de 
idege̍ri nīi o̍ ē bī wɔ ē pīya ge̍ē tū igbakɔbɔ bɛ̍ɛ̄nɛ̄. 

26 N ā koko̍o de wɔ! Abɔ̍ɔ nīi a ge̍ē tū kpɛɛ nīi a ē kla̍ ure̍ yī okpo wa̍a̍ nīi e̍ hɛ̍ 

wɔ ma̍ a̍nɛ. 

27 “Je̍ka aa̍ ala̍ po̍ nīi e̍ ka i̍chɔ̍lɔ ma̍? ‘A ā la̍ ɔ̍bɔ̍ɔ̄nyā yī ɔ̄chɛ ni̍.’ 

28 “U̍ma̍ama ami ge̍ē koko̍o ē de ala̍: Ɔ̄chɛ nīi ge̍ ma̍ ɔnyā yī ɔ̄chɛ nīi o̍ hla̍ 

anu̍, o̍ re̍ka ɔlɔjā la̍ ɔ̍bɔ̍ɔ̄nyā abɔ̍ɔ la ūkpɔ̄tū mɛ̍. 

29 Wu̍chē ɔla̍ā, īkprī līre̍ yī wɔ ge̍ ya̍ nīi a yɛ̍ɛ̄lā ɔdwɔ̄bi̍, de wu̍ ta̍anū! Ɛbɛ ɔha̍ 

yī ibi̍īyē yī wɔ i̍ ge̍ hɔ̄ ni̍, o̍ hwɔhi pɛtɛpɛtɛ hɛ̍ ɔkɔkɔ nīi ligbo̍ yī ibi̍īyē yī wɔ wa̍a̍ 
ge̍ē ta̍gbo la ɔla̍ yī ayekū oli̍gba̍o̍. 

30 Abɔ̄ līre̍ yī wɔ ge̍ ya̍ nīi a yɛ̍ɛ̄lā ɔdwɔ̄bi̍, de ɔ̍ hɛ̍ ta̍anū! Ɛbɛ ɔha̍ yī ibi̍īyē yī wɔ 

i̍ ge̍ hɔ̄ ni̍, o̍ hwɔhi pɛtɛpɛtɛ hɛ̍ ɔkɔkɔ nīi ligbo̍ yī ibi̍īyē yī wɔ wa̍a̍ ge̍ē ta̍gbo la 
ɔla̍ yī ayekū oli̍gba̍o̍. 

31 “Je̍ka a̍a ala̍ po̍ lɔkɔ nīi e̍ ka i̍chɔ̍lɔ ma̍? ‘Ɔ̄chɛ nīi ge̍ yɛ ge̍ē ta̍ ɔnyā yī nū, 

ɔlɔjā ge̍ de lɛhu̍ īpū yī lɛba̍ ode kwɛ̍ɛjī de ɔnyā ɔla̍ā.’ 

32 “U̍ma̍ama ami ge̍ē koko̍o ē de ala̍: Ɔ̄chɛ nīi ge̍ ta̍ ɔnyā yī nū, ɔ̍chi̍kpa̍kpa̍ 

ɔnyā ɔ̍lɔma̍ ka̍a - olo̍mūda̍rī nɛ oo, nɛ̄ni̍ o̍ re̍ka ɔlɔjā ya̍ nīi ɔnyā ɔla̍ā la̍ 
ɔ̍bɔ̍ɔ̄nyā, nīi o̍ ge̍ pīya ge̍ blɛ̍ba̍ ɔha̍. Ɔ̄chɛ nīi ge̍ chī de ɔnyā ɔtlɛ̍ba̍ wu̍, ɔlɔjā 
titi la̍ ɔ̍bɔ̍ɔ̄nyā. 

33 “Je̍ka a̍a ala̍ gba̍a po̍ lɔkɔ nīi e̍ ka de āchɛ i̍chɔ̍lɔ ma̍? ‘Ɔjā nīi ala̍ choko̍o ka 

ala̍ ɔ̍lɔ ge̍ē ya̍ ma̍, ala̍ e̍e wīyā anu̍ tū ni̍. Ala̍ yɛ̍ɛ̄lā ɔ̍lɔma̍ nīi ala̍ gbyɛka ka ala̍ 
ɔ̍lɔ ge̍ē ya̍ pi̍i̍ ma̍.’ 

34 “U̍ma̍ama, ami ge̍ē koko̍o ē de ala̍: Ala̍ ge̍ē choko̍o yī lɛlā lēchi̍-lēchi̍ ma̍, 

ɔ̄chɔ̄chɛ ge̍ e̍e gbo ɔjɔ̄jā ni̍. Ala̍ e̍e gbo ichō ni̍; wu̍chē oji̍ nɛ - atɛ̍ yī Ɔwɔ ɔlɔjā 
nɛ. 

35 Ala̍ e̍e gbo ajɛ ni̍; wu̍chē oji̍ nɛ - ɛbɛ ode ikpo̍ che yī Ɔwɔ ɔlɔjā nɛ. Ala̍ e̍e 

gbo Ijɛru̍sālɛm ni̍; wu̍chē oji̍ nɛ - ipwo̍gra yī Ɔchwɔ̄lɛ̍ Ɔnɔ̄kɔ̄kū nɛ. 

36 Ala̍ e̍e gbo lɛhu̍ yī ala̍ ɛlɛjā o̍bo̍o̍bū ni̍; wu̍chē oji̍ nɛ, ɔ̄chɔ̄chɛ lipu̍ yī ala̍ i̍ 

ge̍ē ya̍ ūkpō yī inyɛ̄lɛ̄hu̍ nīi o̍ ē lo̍bo̍ōbi̍ kɛ̄ɛ ē lɛ̍rɛ̍ɛ̄rɛ̍ ē mɛ ni̍. 

37 Lɛlāha̍-ɛlāha̍ nīi ala̍ ge̍ē ka ma̍ ge̍ ba̍ la ‘Oēē’ kɛ̄ɛ ‘Ehe̍’. Ala̍ ge̍ gba̍a ka ɔha̍ 

gla ɔla̍ā ta̍, ɔ̍lɔma̍ - iyī Ɔdwɔ̄bi̍ bɛ̍ɛ̄nɛ̄ nɛ. 

38 “Je̍ka a̍a gba̍a po̍ lɔkɔ nīi e̍ ka i̍chɔ̍lɔ ma̍? ‘Īkprī ge̍ kulɛpa̍ yī īkprī; angūu ge̍ 

kulɛpa̍ yī angūu.’ 

39 “U̍ma̍ama, ami ge̍ē koko̍o ē de ala̍: Ala̍ e̍e ku ɔ̄chɔ̄chɛ ure̍ yī lɛlā ɔdwɔ̄bi̍ nīi 

o̍ ya̍ tāa ala̍ ma̍ ni̍. Ɔ̄chɛ ge̍ lā wɔ abɔ̄ la a̍ba̍a līre̍, pīya iyī līfīyē lā de ɔ̍ nīi o̍ 
ge̍ gba̍a lā wɔ. 

40 Ɔ̄chɛ ge̍ bī wɔ ga ɛbɛ yī lɛpɔ̄ hɛ̄ɛbɛ ge̍ē de aru̍ yī wɔ ē nāa, pi̍ye̍mā nīi o̍ ge̍ 

de ɔ̄pa̍ ɔta̍kla̍ yī wɔ nāa i̍ngi̍ngɔ̍ɔ. 

41 Ɔ̄chɛ ge̍ chī ku̍ wɔ wɔhu̍-wɔhu̍ ka aɔ̍lɔ ge̍ bī iho̍ la ina̍aba ūkpo̍he de anu̍, bī 

de ɔ̍ la ina̍aba ɛpa. 

42 Ɔ̄chaha̍-ɔ̄chaha̍ nīi ge̍ chikpo̍ yī ɔjā la abɔ̄ yī wɔ, de de ɔ̍. Ɔ̄chɛ ge̍ chikpo̍ 

ge̍ē kpla̍ ɔjā, de kpla̍ anu̍. 

43 “Je̍ka a̍a ala̍ gba̍a po̍ ɔha̍ nīi e̍ ka ma̍? ‘Ywɔ̍ɔnyɛ yī ɔɔ̍nɛ̍ yī wɔ; nīi oluji yī wɔ 

ge̍ ta̍ wɔ anyī.’ 

44 “U̍ma̍ama, ami ge̍ē koko̍o ē de ala̍: Ala̍ ā ywɔ̍ɔnyɛ yī oluji yī ala̍ hwɔhi-

hwɔhi. Ala̍ ā jɔhā de āchɛ nīi ē ya̍ ala̍ ichi̍ ɔdwɔ̄bi̍ ma̍, 

45 hɛ̄ɛbɛ nīi ala̍ ge̍ re̍ka ayi̍ yī Ɔwɔ - A̍dā yī ala̍ nīi hɔ̄ la ichō ma̍. Wu̍chē oji̍ nɛ, 

anu̍ ē chɛ̄ yɛnɔ yī nū de āchɛ ɛnɛ̄ɛhɛhi ba̍la āchɛ ɔdwɔ̄bi̍ ē jɔ̄ɔ̄jɛ̄. O̍ ē hā liwō yī 
nū de āchɛ ɔyɛ̍ɛ̄lā kpakpa ba̍la āchɛ ɔya̍ ɔdwɔ̄bi̍ ē jɔ̄ɔ̄jɛ̄. 

46 A ge̍ ywɔ̍ɔnyɛ yī āchɛ nīi hi wɔ ɔtū lōri̍īwā ma̍, kana̍ nīi a ge̍ē gbɛri̍ya̍ ka 

Ɔwɔ ɔ̍lɔ ge̍ē kla̍ aɔ̍lɔ ure̍ yī ɔla̍ā mɛ ma̍? Je̍ka ali̍kpa̍da̍ nīi re̍ka āchɛ ɔdwɔ̄bi̍ 
ma̍ ē ya̍ i̍ngi̍ngɔ̍ɔ! 

47 O̍ ge̍ chī - aɛ̍ɛya awɔ ke̍e̍ nīi a ē kwɔ̄kā tāa aa̍ a̍nɛ ma̍, ɔna̍ hɔ̄ɔ̄hɔ̄ nīi a ya̍ 

hɔ̄ abɔ̍ɔ ma̍? Āchɛ i̍je̍ Ɔwɔ ni̍ chī ya̍ i̍ngɔ̍ɔ ē mɛ! 

48 Ala̍ ā hwɔhi-hwɔhi gɔ̄grāa lɔkɔ nīi Ɔwɔ A̍dā yī ala̍ nīi hɔ̄ la ichō ma̍ hwɔhi-

hwɔhi gɔ̄grāa ma̍ gɛ. 

Ima̍tiyu 6 

1 “Ala̍ du̍mɔ̍-du̍mɔ̍ nīi ɔ̄chɔ̄chɛ ge̍ e̍e bī lɛlā ɔyɔ̍ɔ̄ya̍ lɔkɔ nīi Ɔwɔ chikpo̍ ma̍ ge̍ 

chabɔ̄ la ɔgbādu hu āchɛ ni̍. Ala̍ ge̍ ya̍ i̍ngɔ̍ɔ, Ɔwɔ A̍dā yī ala̍ nīi hɔ̄ la ichō ma̍ 
i̍ ge̍ē kla̍ ala̍ ure̍ ɔha̍lɔha̍ ni̍. 

2 “Wu̍chē ɔla̍ā, a ge̍ yɛ ge̍ē kɔ̄ ɔjā de ɔlɛha̍ ma̍, a ā ya̍ lɛbɛ nīi āchɛ wa̍a̍ ge̍ē 

ma̍ wɔ o̍bū ni̍. I̍ngɔ̍ɔ nīi āchɛ ɔkɛlā ɔha̍ chōo̍chē ya̍ ɔha̍ lɛ a̍nɛ: E̍ ya̍ i̍ngɔ̍ɔ la 
ɛbɛ bāa u̍nu̍ ogrēeyī ba̍la ogblo̍lo̍ ma̍, hɛ̄ɛbɛ nīi āchɛ ge̍ē ma̍ wā kā wā ɔkɔ̄kā. 
Lēchi̍, n ge̍ē koko̍o ē de ala̍! Aa̍ ɛla̍ā, Ɔwɔ de ure̍ yī wā kla̍ āā kwɛ̍ɛjī mɛ̍! 

3 A ge̍ yɛ ge̍ē kɔ̄ ɔjā de ɔlɛha̍ ma̍, a ā ya̍ nīi abɔ̄ līfīyē ge̍ je̍ ɔjā nīi abɔ̄ līre̍ yɛ ē 

ya̍ ma̍ ni̍; 

4 hɛ̄ɛbɛ nīi lɛhi ɔyɔ̍ɔ̄ya̍ ɔla̍ā ge̍ re̍ka ɔjā lɛ̍ba. Bū la ɛbɛ ɔla̍ā, Ɔwɔ A̍dā yī ala̍ nīi 

ē ma̍ ɔjā nīi āchɛ ē ya̍ lɛ̍bɛ̍ba ma̍ ge̍ē kla̍ awɔ ure̍ la ogēdēgēdē. 

5 “Ala̍ ge̍ē jɔhā de Ɔwɔ ma̍, ala̍ e̍e ya̍ bɔ̄ɔkɔ nīi āchɛ ɔkɛlā ɔha̍ chōo̍chē ya̍ ɔha̍ 

ē ya̍ ma̍ ni̍. E̍ jwɔ̍ɔnyɛ yī ɔyarɛ la u̍nu̍ ogrēeyī ba̍la ogblo̍lo̍ jɔhā, hɛ̄ɛbɛ nīi āchɛ 
ge̍ē ma̍ wā. Lēchi̍, n ā koko̍o de ala̍! E̍ nāa ure̍ yī wā kwɛ̍ɛjī mɛ̍. 

6 Ala̍ ge̍ē jɔhā ma̍, ala̍ chɛ̄ ga u̍kwee̍ yī ala̍ du̍mɔ̍. Ala̍ pīya ɔpu ba̍ nīi ala̍ ge̍ 

jɔhā de Ɔwɔ A̍dā yī ala̍ nīi ɔ̄chɛ i̍ ē ma̍ ɔ̄ ɔmɔ̍ɔ̄ma̍ ni̍ ma̍. Bū la ɛbɛ ɔla̍ā, Ɔwɔ 
A̍dā nīi ē ma̍ ɔjā nīi ala̍ ē ya̍ lɛ̍bɛ̍ba ma̍ ge̍ē kla̍ ala̍ ure̍. 

7 “Ala̍ ge̍ē jɔhā ma̍, ala̍ e̍e ka a̍kpla yī lɛlā kpradada lɔkɔ nīi āchɛ i̍je̍ Ɔwɔ ni̍ ē 

ya̍ ma̍ ni̍. Aa̍ ma̍ gbɛri̍ya̍ ka Ɔwɔ ɔ̍lɔ ge̍ē pɔ̍ɔkɔ yī aa̍ wu̍chē ɔka kpradada 
ɔla̍ā. 

8 Ala̍ e̍e ya̍ i̍ngɔ̍ɔ bāa aa̍ ma̍ ni̍. Ɔwɔ A̍dā yī ala̍ ɔlɔjā je̍ ɔjā nīi ku̍ ala̍ ɔkɔ ma̍ 

o̍bū nīi ala̍ chikpo̍ a̍nɛ. 

9 I̍ngɛ̍ɛ̄nɛ̄ nīi ala̍ ge̍ē jɔhā de Ɔwɔ a̍nɛ: “ ‘A̍dā yī alɔ nīi hɔ̄ la ichō! Ɔnɛ̄ɛhɛhi ge̍ 

lā de riyī yī wɔ. 



13 

 

Yala © Bible Society of Nigeria, 1979. 
 

 
 

 

10 Yɛ̄grāa yī Ɔchwɔ̄lɛ̍ Oro̍ōre̍ yī wɔ ge̍ yewā; E̍ ge̍ yɛ̍ɛ̄lā yī wɔ nīi a chikpo̍ ma̍ 

amu la ajɛ, lɔkɔ nīi o̍ lɛ abɔ̍ɔ la ichō ma̍. 

11 De ojōre̍ nīi ge̍ē jɛ̄ alɔ lɛmiyɛ i̍chɛ ma̍ de alɔ. 

12 De lɛlā ɔdwɔ̄bi̍ nīi alɔ ya̍ ma̍ kɔ̄ de alɔ, lɔkɔ nīi alɔ ē de ē kɔ̄ de āchɛ nīi ya̍ 

alɔ lɛlā abi̍ ma̍. 

13 A ā chɛ̄ nīi ɔjɔ̄jā ge̍ ma alɔ ma̍ wɔhɔ̍hu̍ ni̍. Wu̍ alɔ ngmɛ̍ɛchɛ hī Ɔdwɔ̄bi̍.’ 

14 “Ala̍ ge̍ de lɛlā abi̍ nīi āchɛ ya̍ ala̍ ma̍ kɔ̄ de wa̍, Ɔwɔ A̍dā yī ala̍ nīi hɔ̄ la ichō 

ma̍ titi ge̍ē de lɛlā ɔdwɔ̄bi̍ yī ala̍ ē kɔ̄ de ala̍. 

15 Ala̍ i̍ ge̍ de lɛlā abi̍ yī āchɛ kɔ̄ de wa̍ ni̍, Ɔwɔ A̍dā yī ala̍ nīi hɔ̄ la ichō ma̍ i̍ 

ge̍ē de lɛlā abi̍ nīi ala̍ ya̍ ma̍ ē kɔ̄ de ala̍ ni̍. 

16 “Ala̍ ge̍ē ku̍ iyī ala̍ chlɛ̄ɛmiyɛ ma̍, ala̍ e̍e pi̍ eyī jɔ̍ɔ̍ bɔ̄ɔkɔ nīi āchɛ ɔkɛlā ɔha̍ 

chōo̍chē ya̍ ɔha̍ ē ya̍ ma̍ ni̍. E̍ ē ti̍yaha bɛ̍ɛ̍ ē bī ibi̍īyē yī lɛmɛmiyɛ, hɛ̄ɛbɛ nīi 
āchɛ ge̍ē ma̍ wā jo̍ōkū hīka ɛ̍lɛ yɛ ē chlɛ̄ɛmiyɛ. Lēchi̍, n ā koko̍o de ala̍! E̍ nāa 
ure̍ yī lɛlā yī wā kwɛ̍ɛjī mɛ̍. 

17 Ala̍ ge̍ē ku̍ iyī ala̍ chlɛ̄ɛmiyɛ ma̍, ala̍ ā na eyī nīi ala̍ ge̍ flɛ̍hu̍ gblɛ̍ɛ-gblɛ̍ɛ, 

18 hɛ̄ɛbɛ nīi āchɛ ge̍ e̍e jo̍ōkū ka ala̍ ɔ̍lɔ hɔ̄ lɛmiyɛ ɔchɔ̄chā ni̍. Ɔ̍chi̍kpa̍kpa̍ Ɔwɔ 

A̍dā yī ala̍ nīi e̍ ē mɔ̍ɔ̄ma̍ ni̍ ma̍ ge̍ē jo̍ōkū a̍nɛ. Bū la ɛbɛ ɔla̍ā, Ɔwɔ A̍dā yī ala̍ 
nīi ē ma̍ ɔjā nīi āchɛ ē ya̍ lɛ̍bɛ̍ba ma̍ ge̍ē kla̍ ala̍ ure̍ la ogēdēgēdē. 

19 “Ala̍ e̍e de wɔdu yī ala̍ gbō amu la ajɛ la ɛbɛ nīi lɛla kɛ̄ɛ ākīkɔ̄ɔmā ge̍ē bīya 

anu̍, kɛ̄ɛ nīi uwī ge̍ē de ē kpo̍ mɛ ma̍ ni̍. 

20 Ɔkɔkɔ yī ɔla̍ā, ala̍ de wɔdu yī ala̍ gbō la ɛbɛ yī Ɔchwɔ̄lɛ̍ Oro̍ōre̍ Yī Ɔwɔ. 

Abɔ̍ɔ, lɛla ba̍la ākīkɔ̄ɔmā i̍ ē bīya ɔjā mɛ ni̍; uwī i̍ ē gāa ge̍ē kpo̍ ɛjā mɛ ni̍. 

21 Wu̍chē oji̍ nɛ, ɛbɛ nīi wɔdu yī ɔ̄chɛ ē lā ma̍, aba̍bɔ̍ɔ kpɛɛ nīi ūkpɔ̄tū yī ɔ̄chɛ 

lā a̍nɛ. 

22 “Īkprī re̍ka ɛbɛ ɔlɛgēdēgēdē yī ibi̍īyē a̍nɛ. Īkprī yī wɔ ge̍ lɛ chra̍da̍da̍, ɛbɛ 

ɔlɛgēdēgēdē mu ibi̍īyē yī wɔ wa̍a̍. 

23 Īkprī yī wɔ ge̍ chī dwɔ̄bi̍, o̍ re̍ka ibi̍īyē yī wɔ hɔ̄ la ɛbɛ odobū. Ɛbɛ 

ɔlɛgēdēgēdē nīi hɔ̄ la ibi̍īyē yī wɔ ma̍ ge̍ chī de pīya ɛbɛ odobū bɛ̍ɛ? O̍ ē dobū 
abi̍ kana̍ ma̍ ēēe! 

24 “Ɔfiyɛ ūkpo̍he i̍ ē hɔ̍chɛ̍ yī abābā ɛpa ē mɛ ni̍. O̍ ge̍ lɛ i̍ngɔ̍ɔ, ɔ̍lɔma̍ ɔha̍ ge̍ē 

hī ɔtū, ɔha̍ ge̍ē ta̍ ɔ̄ anyī. O̍ ge̍ē pɔ̍ɔkɔ yī ɔha̍, o̍ chī ge̍ē tɔ̍ɔkɔ yī ɔha̍. Gala 
ɔgɔgu ɔla̍ā, ala̍ i̍ ge̍ē hɔ̄ ɔ̍chɛ̍ yī Ɔwɔ ba̍la okpo ē ngmo̍tu̍chɛ̄ mɛ ni̍. 

25 “Wu̍chē ɔla̍ā, n ge̍ē koko̍o de ala̍! Ala̍ e̍e hi̍yɛ̄ngura yī ojōre̍ kɛ̄ɛ ɔjā 

ɔgwɔ̍ɔ̄gwa̍ nīi ala̍ ge̍ē nāa ē lɛ ɔhɔ̄leyī ma̍ ni̍. Ala̍ e̍e hi̍yɛ̄ngura yī ɔjā nīi ala̍ 
ge̍ē tū la ibi̍īyē ma̍ ni̍. Je̍ka ɔhɔ̄leyī ɔlɔjā ga ojōre̍ ɔgɔ̄ga pɛtɛpɛtɛ? Ibi̍īyē chī ga 
ɔjā otūlibi̍īyē ɔgɔ̄ga pɛtɛpɛtɛ! 

26 Ala̍ ā ma̍ a̍gba̍ana nīi wōwu bɛ̍ɛ̍ ma̍ ge̍ e̍ē! E̍ ē nyɔjā ɔha̍ la yɛrɔ̄? E̍ ē kpo̍ 

ɔjā ɔha̍ tu̍chɛ̄ la yɛrɔ̄? Kɛ̄ɛ oji̍ nīi e̍ kpo̍ gblāa la u̍ku̍na je̍ ma̍? Ɔwɔ A̍dā yī ala̍ 
nīi hɔ̄ la ichō ma̍ ē deyīrɛ wa̍ a̍nɛ. Je̍ka a̍a ala̍ - ɔjā ɔlamu-ɔlamu pɛtɛpɛtɛ hɛ̍ 
a̍gba̍ana a̍nɛ? 

27 Ɔ̄nyɛ lipu̍ yī ala̍ ge̍ē ya̍ nīi ɔhɔ̄leyī yī nū gwɔ̄gwā gāa iyɔ̄bū-iyɔ̄bū mɛ bū la 

yɛ̄ngura ɔhɔ̍ɔ̄hɛ̍ i̍ngɔ̍ɔ ɔla̍ā ma̍/? 

28 “Ɔna̍ u̍tu - iyī yɛ̄ngura yī ɔjā otūlibi̍īyē ma̍/? Ala̍ i̍ ma̍ lɔkɔ nīi īpū yī lipu̍ a̍chi̍ 

ɛha̍ nīi li̍hi̍hi̍ ma̍ ē jɛ̄ ma̍ ni̍? E̍ i̍ ya̍ u̍ku̍rɔ̍ ni̍; e̍ i̍ ē chī gɔ̍ ɔjā otūlibi̍īyē ni̍! 

29 N ā koko̍o de ala̍ gɛ! Iso̍lōmɔn nīi gbwɔdu ɛbɛ̍bɛ̍-ɛbɛ̍bɛ̍ ma̍, o̍ i̍ lɛ āɛ̄jā 

otūlibi̍īyē nīi li̍hi̍hi̍ i̍ngɔ̍ɔ bāa ododo̍ yī a̍chi̍ ɛla̍ā ma̍ ni̍. 

30 Ɔwɔ ē de āɛ̄jā otūlibi̍īyē de īpū yī lipu̍ a̍chi̍ ɛla̍ā a̍nɛ. A̍chi̍ ɔbɔbɔ nīi ge̍ hɔ̄ 

ma̍ i̍chɛ ji nīi o̍ ē pīyēku̍ i̍chi̍chi̍ nīi e̍ ē de ē kpo̍ tū ɔla̍ ma̍! Aa̍ nīi Ɔwɔ i̍ ge̍ē 
jo̍ōkū lēchi̍-lēchi̍ yī ɔjā otūlibi̍īyē ode ru ala̍ ni̍ a̍nɛ? Ɔtū ode chōche yī ala̍ ma̍ 
bi̍hi chɔ̍ɔ! 

31 Ala̍ e̍e kū la yɛ̄ngura ɔhɔ̍ɔ̄hɛ̍ ni̍. Ala̍ e̍e ka hīka, ‘Aba̍ nīi ojōre̍, kɛ̄ɛ ɔjā 

ɔgwɔ̍ɔ̄gwa̍, kɛ̄ɛ ɔjā otūlibi̍īyē yī alɔ ge̍ bū i̍chɛ ma̍ e̍ē’ ni̍. 

32 Ma̍a ɛla̍ā - lɛlā nīi āchɛ i̍je̍ Ɔwɔ ni̍ ē ya̍ ma̍ nɛ. Ɔwɔ A̍dā yī ala̍ ɔlɔjā nīi hɔ̄ la 

ichō ma̍ jo̍ōkū hīka ɛjā nūma̍ wa̍a̍ ɔ̍lɔ ku̍ ala̍ ɔkɔ. 

33 Ɔkɔkɔ yī ɔla̍ā, ala̍ ā ho̍bo̍bū de ūkpɔ̄tū yī ala̍ rɛ la ɔpiyɛ yī Ɔchwɔ̄lɛ̍ Oro̍ōre̍ 

Yī Ɔwɔ ba̍la lɛlā nīi o̍ chikpo̍ ka ala̍ ɔ̍lɔ ge̍ ya̍ ma̍. Bū la ɛbɛ ɔla̍ā, o̍ ge̍ē de ɛjā 
ehēhī nūma̍ wa̍a̍ de ala̍ ji. 

34 Ala̍ e̍e hi̍yɛ̄ngura yī i̍chi̍chi̍ ni̍; i̍chi̍chi̍ ɔlɔjā ge̍ē hi̍yɛ̄ngura iyī nū a̍nɛ. O̍ i̍ 

ngma̍ nīi ɔ̄chɛ ē kpo̍ akanya ge̍ē chɔba la onīi ē hɔ̄ mɔ̄chī-mɔ̄chī ma̍ ē gɛ ni̍. 

Ima̍tiyu 7 

1 “A ā de lɛpɔ̄ ku̍ ɔ̄chɛ ni̍, hɛ̄ɛbɛ nīi Ɔwɔ ge̍ e̍e de lɛpɔ̄ ku̍ wɔ ni̍. 

2 Wu̍chē oji̍ nɛ, lɔkɔ nīi a de lɛpɔ̄ ku̍ ɔ̄chɛ ma̍, i̍ngi̍ngɔ̍ɔ nīi Ɔwɔ ge̍ē de ē ku̍ wɔ 

a̍nɛ. Lɔkɔ nīi a ge̍ē miya ɔjā de ɔ̄chɛ ma̍ i̍ngi̍ngɔ̍ɔ nīi o̍ ge̍ē miya ē de wɔ a̍nɛ. 

3 Ligbo̍ yī ɔchi̍ gbo aa̍ la īkprī yī wɔ, a i̍ ho̍ko̍o tū ɔ̄ ni̍; ohu̍ yī oji̍ nīi a chōo̍chē 

ma̍ īwī ɔbɔbɔ nīi tū la īkprī yī ɔ̍nyīmɔ̄chɛ yī wɔ ma̍/? 

4 Kana̍ nīi a ge̍ē mlɔtū da ɔ̍nyīmɔ̄chɛ yī wɔ ka ɔ̍lɔ ge̍ kɔ̍ɔ̄ nīi anɔ̍lɔ ge̍ wu̍ īwī hī 

ɔ̍lɔ īkprī ma̍, nīi ligbo̍ yī ɔchi̍ chī e̍e gbo abɔ̍ɔ la īkprī yī awɔ ɔlɔjā ma̍? 

5 Awɔ ɔ̄chɛ ɔkɛlā chōo̍chē ya̍ ɔha̍ ɔla̍ā! De ligbo̍ yī ɔchi̍ ɔla̍ā wu̍ hī īkprī yī awɔ 

ɔlɔjā o̍bū nīi a ā myɛ̍ma̍ wu̍ īwī hī ɔ̍nyīmɔ̄chɛ yī wɔ īkprī. 

6 “A ā de ɔjā nīi lɛ cha̍ri̍cha̍ri̍ ma̍ de yoō ni̍; nɛ̄ni̍ o̍ ē chōo̍chē pīya kpa̍ta̍ wā la 

awɔ. A ā de akpānā chīyēgblāa de eko̍oba ni̍; nɛ̄ni̍, o̍ ge̍ē ba̍ ɔ̄ ikpo̍ bāa 
ɔchɛ̍kɛ̄chɛkɛ̄ ma̍. 

7 “Chikpo̍ yī ɔjā gɛ, ma̍a a ge̍ē nāa! Gāla̍ gɛ, ma̍a a ge̍ē ma̍! De abɔ̄ ku ɔpu 

gɛ, ma̍a o̍ ge̍ē lwāa ē de wɔ! 

8 Wu̍chē oji̍ nɛ, ɔ̄chɛ-mɔ̄chɛ nīi ge̍ chikpo̍ yī ɔjā, o̍ ge̍ē nāa. Ɔ̄chɛ nīi ge̍ gāla̍ 

ɔjā, o̍ ge̍ē ma ɔ̄. Ɔ̄chɛ nīi ge̍ chī de abɔ̄ ku ɔpu, e̍ ge̍ē lwāa anu̍ ē de ɔlɔjā. 

9 Ɔ̄nyɛ hɔ̄ amu lipu̍ yī ala̍ nīi ɔyi̍ yī nū ge̍ chikpo̍ yī ojōre̍ nīi ge̍ē chōo̍chē nāa 

lɛchɔ̄ de ɔyi̍ yī nū ma̍? 

10 Kɛ̄ɛ ɔ̄nyɛ nīi ɔyi̍ yī nū ge̍ chikpo̍ yī ɛbɛ̍yēenyi nīi ge̍ē chōo̍chē de yɛgwā de 

ɔyi̍ yī nū ma̍? 

11 Ala̍ nīi - āchɛ ɔdwɔ̄bi̍ ma̍ je̍ ɔjā ɔnɛ̄ɛhɛhi la odōde de ayi̍ yī ala̍! Āchɛ ge̍ 

chikpo̍ yī ɔjā bū la abɔ̄ yī Ɔwɔ A̍dā yī ala̍ nīi hɔ̄ la ichō ma̍, o̍ ē de ɛjā ɛnɛ̄ɛhɛhi 
ē de wa̍ kana̍ ma̍ ēēe! 

12 “Ala̍ ā yɛ̍ɛ̄lā de āchɛ lɔkɔ nīi ala̍ chikpo̍ ka āchɛ ɔ̍lɔ ge̍ ya̍ de ala̍ ma̍. Ochi̍chi̍ 

yī Lihɔ Yī Imo̍sīisi ba̍la lɛlā nīi āchɛ ɔkɛrɔ̄ yī Ɔwɔ ngū āchɛ ma̍ hɔ̄ aa̍ a̍nɛ. 

13 “Ala̍ ga la oko̍no̍grīgba nīi lɛ fi̍ye̍e̍ ma̍. Wu̍chē oji̍ nɛ, oko̍no̍grīgba nīi lɛ 

grogbo, nīi ɔpɔ̄pū yī nū lɛnyɛnya la ɔgɔ̄ga ma̍ - iyī ayekū oli̍gba̍o̍ nɛ. Āchɛ 
yɛ̄mɛ̄mɛ̄ pɛ̍ ga abɔ̍ɔ la anu̍ a̍nɛ. 

14 Oko̍no̍grīgba nīi lɛ fi̍ye̍e̍, nīi ɔpɔ̄pū yī nū lichi̍chi̍ ma̍ anu̍ - iyī ɔhɔ̄leyī a̍nɛ. 

Āchɛ kplɛ̄ɛ̄ chī ma̍ ɔ̄ a̍nɛ. 

15 “Ala̍ ā deyīrɛ yī alarīmɛ̄ ɛha̍ nīi ē wā dikpo̍ba̍ ala̍ ka aɛ̍lɛ - āchɛ ɔkɛrɔ̄ yī Ɔwɔ 

nɛ ma̍. A ge̍ ma̍ wā lɛ yɛchɛ ji, e̍ lɛ bāa anyīyɛrɔ̄ ma̍, abɔ̍ɔ lipu̍ yī wā - ɛbɛ̍ 
ɔkwɔ̍ɔ̄chɛ ke̍e̍ nɛ. 

16 Bū lɛlā nīi e̍ ē ya̍ ma̍ nīi ala̍ ge̍ē bī je̍ wa̍ a̍nɛ. Wu̍chē oji̍ nɛ, ɛkwɔ i̍ ē wa̍ īkpō 

yī oromu̍ ni̍; ɔkpa̍chichi̍ i̍ ē chī wa̍ īkpō yī ejū ni̍. 

17 Ɔchi̍ ohiyē wa̍ īkpō ɔnɛ̄ɛhɛhi; ɔchi̍ nīi gbi̍tɛ̄ ma̍ ē wa̍ īkpō ɔdwɔ̄bi̍ a̍nɛ. 

18 Ɔchi̍ nīi hiyē ma̍ i̍ ē wa̍ īkpō ɔdwɔ̄bi̍ ni̍, onīi gbi̍tɛ̄ ma̍ i̍ ē chī wa̍ īkpō 

ɔnɛ̄ɛhɛhi ni̍. 

19 Ɔchi̍ nīi i̍ ge̍ wa̍ īkpō ɔnɛ̄ɛhɛhi ni̍, e̍ ē de ɔ̍ ē hɛ̍ tāajɛ, kpo̍ ɔ̄ tū ɔla̍. 

20 N ē gba̍a ka de ala̍ gɛ! Ala̍ ge̍ē je̍ āchɛ ɔwarīmɛ̄ ka aɛ̍lɛ āchɛ ɔkɛrɔ̄ yī Ɔwɔ 

ɛla̍ā bū la ita yī lɛlā nīi e̍ ē ya̍ ma̍. 

21 “I̍ āchɛ nīi ē hī u ka ‘Ādā, Ādā’ ma̍ ge̍ē tū la ɔpiyɛ yī Ɔchwɔ̄lɛ̍ Oro̍ōre̍ Yī Ɔwɔ 

a̍ni̍. Āchɛ nīi ē yɛ̍ɛ̄lā nīi Ɔwɔ A̍dā yī u nīi hɔ̄ la ichō chikpo̍ ka ɛ̍lɛ ge̍ ya̍ ma̍, aa̍ 
lōri̍īwā ge̍ē tū a̍nɛ. 

22 Ɔ̄chī ɔla̍ā ge̍ē gbajɛ ma̍, āchɛ yɛ̄mɛ̄mɛ̄ ge̍ē ka ē de u bɛ̍ɛ̄nɛ̄ hīka, ‘Ādā, je̍ka 

aa̍ alɔ bī riyī yī wɔ ka ɛrɔ̄ yī Ɔwɔ de āchɛ! Alɔ bī riyī yī wɔ nū yapri̍ija ɔdwɔ̄bi̍ 
yɛ̄mɛ̄mɛ̄, gba̍a yɛ̍ɛ̄lā ɔlɛbɛ̍bi̍ yɛ̄mɛ̄mɛ̄!’ 

23 Yɛ̄grāa ɔla̍ā, n ge̍ē da wa̍ hwōō hīka, ‘Ami i̍ je̍ ala̍ je̍ ni̍ oo! Ala̍ ā tu̍rɛ gāa hī 

u, āchɛ ɔyɛ̍ɛ̄lā abi̍!’ 

24 “O̍ lɛ i̍ngɔ̍ɔ ma̍, ɔ̄chɛ-mɔ̄chɛ nīi ge̍ plɛ̍ɛ̄lā yī u nūma̍, ya̍ lɔkɔ nīi n ka ma̍, 

ɔlɔjā ge̍ē lɛ bāa ɔngrɔ̄ɔ ɔjyɛ̍ɛ̄lā nīi gwo̍ wɔlɛ̍ yī nū che la ichō yī lɛchɔ̄ ɔlwɔhɔ̍hu̍ 
ma̍. 

25 Riwō hā ɛbɛ̍bɛ̍-ɛbɛ̍bɛ̍, ɔkpa̍ wa̍a̍ mu chīyēpa, ahuhu gwō wɔlɛ̍ ɔla̍ā ɛbɛ̍bɛ̍-

ɛbɛ̍bɛ̍, o̍ chī rɛ abɔ̍ɔ brii. Wu̍chē oji̍ nɛ, e̍ gwo̍ ɔ̄ che la ichō yī lɛchɔ̄ ɔlwɔhɔ̍hu̍. 

26 “Ɔ̄chɛ-mɔ̄chɛ nīi ge̍ chī plɛ̍ɛ̄lā yī u nūma̍ nīi i̍ ge̍ chɛ̄ ya̍ lɔkɔ nīi n ka ma̍ ni̍, 

ɔlɔjā ge̍ē lɛ bāa oli̍bobo ɔha̍ nīi gwo̍ wɔlɛ̍ yī nū che la ichō yī wɔjɛ ma̍. 

27 Riwō hā ɛbɛ̍bɛ̍-ɛbɛ̍bɛ̍, ɔkpa̍ wa̍a̍ mu chīyēpa wɔ̄ɔ̄, ahuhu gwō u̍nu̍ ɔla̍ā 

ɛbɛ̍bɛ̍-ɛbɛ̍bɛ̍; o̍ miya tū ajɛ ɔpɔ̄ɔpɛ̄. Ajɛ ogwōgwō yī nū luhuhwi!” 

28 Iji̍sɔ̄ɔsi kwɛ̍ɛjī lɛlā nūma̍ wa̍a̍ la ɔkɔ̄ka bɛ̍ɛ̄nɛ̄. Yɛ̄mɛ̄ yī āchɛ ɛla̍ā wa̍a̍ nīi 

grēeyī ma̍ de kpo̍ hɛ̍ɛgbɛgba wu̍chē yī ɔpɔ̄pū nīi o̍ bī ngū āchɛ lɛlā ma̍. 

29 Anu̍ ma̍ i̍ lɛ bāa āchɛ ongū lihɔ yī Iju̍u ma̍ ni̍. O̍ ngū wā lɛlā bāa ɔ̄chɛ nīi nāa 

wɔhu̍ ɔla̍ā ɔnɔ̄nāa ma̍. 

Ima̍tiyu 8 

1 Iji̍sɔ̄ɔsi hrāajɛ bū abɔ̍ɔ yɛwu ɔla̍ā bɛ̍ɛ̄nɛ̄ ma̍, āchɛ lyɛ̄mɛ̄ kpɛ̍ɛji nīi pɛ̍ ku ɔ̍ ma̍. 

2 Olimada ɔha̍ wā dikpo̍ba̍ Iji̍sɔ̄ɔsi ge̍ de ūnōowu tū ajɛ de ɔ̍ ka hīka, “Ādā, o̍ 

ge̍ rīya awɔ, a chī ge̍ē ya̍ nīi n de ē lɛ cha̍cha̍ mɛ.” 

3 Iji̍sɔ̄ɔsi nā abɔ̄ kpaa gwō olimada ɔla̍ā, ka de ɔ̍ hīka, “O̍ rīya ami. De lɛ 

cha̍cha̍ gɛ!” Imada de kwɛ̍ɛjī hī ɔngrɔ̄ɔ ɔla̍ā i̍ngɔ̍ɔ ke̍e̍ ɔpɔ̄ɔpɛ̄. 

4 Iji̍sɔ̄ɔsi koko̍o de ɔ̍ hīka, “Ma̍ ko̍ō! A ā koko̍o yī lɛlā nūma̍ de ɔ̄chɔ̄chɛ ni̍. Yɛ 

i̍ngɔ̍ɔ tri̍di̍di̍ dikpo̍ba̍ oligbe yī Ɔwɔ nīi o̍ ge̍ jiya awɔ ma̍. Nīi a ā ya̍ ɔpɔ̄pā lɔkɔ 
nīi Imo̍sīisi chabɔ̄ ma̍; oge̍ ya̍ ochi̍chi̍ de āchɛ wa̍a̍ hīka a de lɛ cha̍cha̍ mɛ̍.” 

5 Iji̍sɔ̄ɔsi chɛ̄ ga ipwo̍gra yī Ikapa̍num ma̍, a̍dā icho̍ojiya yī Aliro̍om ɔha̍ wā 

dikpo̍ba̍ ɔ̄ ge̍ ra̍ābɔ̄ de ɔ̍ hīka, 

6 “Ādā, ɔ̍chɛ̍ yī u kwi̍īyē kpɛ̍ɛ gbo abɔ̍ɔ la wɔlɛ̍. O̍ i̍ ē pīya wɔcha̍ mɛ ni̍ lachi̍-

lachi̍. Ibi̍īyē ɔla̍ā yɛ abɔ̍ɔ ē ya̍ ɔ̄ dwɔ̄bi̍-dwɔ̄bi̍.” 

7 Iji̍sɔ̄ɔsi ka de ɔ̍ ka anɔ̍lɔ ge̍ē wā ge̍ē ya̍ nīi ɔ̍lɔ de ē lɛ cha̍cha̍. 

8 Ɔngrɔ̄ɔ ɔla̍ā hīya anu̍ ɔkɔ bɛ̍ɛ̄nɛ̄ hīka, “Ehe̍, Ādā! N i̍ ngma̍ lɛbɛ nīi a ge̍ē wā 

ge̍ē plɛ̍hu̍ kpɛ̍ɛ̍ chɛ̄ u̍nu̍ yī u ni̍, ka la oko̍o ji hɛ̄ɛbɛ nīi ɔ̍chɛ̍ yī u ge̍ de lɛ 
cha̍cha̍. 

9 Wu̍chē oji̍ nɛ, ami titi lɛ āchɛ ɔnɔ̄kɔ̄kū ɛha̍ nīi ami ɔlɔjā hɔ̄ la ihi̍yajɛ yī wā ma̍. 

N chī lɛ icho̍ojiya ɛha̍ nīi hɔ̄ la ihi̍yajɛ yī ami ma̍. N ge̍ da onūma̍ hīka, ‘Gāa 

gɛ!’ O̍ ē yɛ. N ge̍ chī da ɔla̍ā hīka, ‘Yewā!’ O̍ ē wā. N ge̍ de ɔ̍chɛ̍ yī u hīka, ‘Ya̍ 
ɔjā nūma̍’, o̍ ē ya̍ ɔjā ɔ̍lɔma̍ ɔpɔ̄ɔpɛ̄.” 

10 Iji̍sɔ̄ɔsi plɛ̍ɛ̄lā nūma̍ ma̍, o̍ de ya̍ ɔ̄ lɛbɛ̍bi̍ ɔlamu-ɔlamu. O̍ koko̍o de āchɛ nīi 

yɛ ē ku ɔ̄ la u̍tu ma̍ hīka, “Lēchi̍, n ā koko̍o de ala̍! N i̍ ma̍ ita yī ɔtū ode chōche 
bāa onūma̍ amu la ajɛ yī I̍sɛ̄rɛli wa̍a̍ je̍ ni̍. 

11 Ala̍ ma̍ gɛ ko̍ō! Āchɛ yɛ̄mɛ̄mɛ̄ ge̍ē bū la wāā yī yɛnɔ ɔ̄chī ba̍la yɛnɔ ɔ̄nɛ̄ wā 

ge̍ē hyāhɔ̄ la okpōkōlō nīi rɛ la ɛbɛ yī Ɔchwɔ̄lɛ̍ Oro̍ōre̍ Yī Ɔwɔ ma̍. E̍ ge̍ē wā 
ge̍ē hyāhɔ̄ abɔ̍ɔ ba̍la A̍brahāam ba̍la A̍yi̍sāaki ba̍la Ije̍kɔ̄ɔpu. 

12 Āchɛ nīi ke̍ ge̍ hɔ̄ abɔ̍ɔ la ɛbɛ yī Ɔchwɔ̄lɛ̍ Oro̍ōre̍ Yī Ɔwɔ ma̍, e̍ ge̍ē kpo̍ wā 

wu̍ ngmɛ̍ɛchɛ, ē kpo̍ wā chīyētū gāa ɛbɛ odobū la yɛchɛ. Abɔ̍ɔ nīi e̍ ge̍ē gblāa 
ē drɛ̄ɛgba ē rāngūu a̍nɛ.” 

13 Iji̍sɔ̄ɔsi ka de a̍dā icho̍ojiya ɔla̍ā bɛ̍ɛ̄nɛ̄ hīka, “Pīya yī wɔlɛ̍ gɛ! Lɔkɔ nīi a de 

ɔtū che ma̍, lɛlā ɔla̍ā ge̍ de lɛ i̍ngɔ̍ɔ de wɔ gɛ!” Ɔpɔ̄ɔpɛ̄ ɔ̍chɛ̍ yī a̍dā icho̍ojiya 
ɔla̍ā de lɛ cha̍cha̍ yɛ̄gɛ̄grāa ɔla̍ā i̍ngɔ̍ɔ ke̍e̍. 

14 Iji̍sɔ̄ɔsi pīya ga wɔlɛ̍ yī Ipi̍ta bɛ̍ɛ̄nɛ̄. O̍ ma̍ hīka ɛ̍nɛ̍ ɔlwɔlɛ̍ yī Ipi̍ta ɔ̍lɔ ku̍ ibi̍īyē 

ɔla̍ gbo abɔ̍ɔ. 

15 Iji̍sɔ̄ɔsi gāa ge̍ de abɔ̄ gwō ɔ̄; ɔpɔ̄ɔpɛ̄, o̍ de hīya anu̍ nīi o̍ nīichō kū abɔ̍ɔ ē 

chrāa aa̍ ɛrɔ̄. 

16 La ɔ̄nɛ̄ ɔla̍ā yɛ̄grāa nīi yɛnɔ yɛ ē bi̍ ma̍, e̍ bī āchɛ oku̍ yapri̍ija yɛ̄mɛ̄mɛ̄ ge̍ de 

Iji̍sɔ̄ɔsi. Iji̍sɔ̄ɔsi kpo̍ yapri̍ija ɔdwɔ̄bi̍ ɛla̍ā nū hī wā cha̍cha̍ bū lɛlā yī oko̍o yī nū. 

17 Onūma̍ ya̍ lɛbɛ nīi lɛlā nīi Ayisa̍ya ɔ̄chɛ ɔkɛrɔ̄ yī Ɔwɔ mwɔ̍ɔmu ma̍ ge̍ē 

gɔ̄grāa. O̍ ka hīka, “Anu̍ ɔlɔjā de iyē oko̍ōku̍ yī alɔ nāa pīya. O̍ de ɛjā nīi ku̍ alɔ 
iyē ma̍ bī pīya.” 

18 Iji̍sɔ̄ɔsi ma̍ yɛ̄mɛ̄ yī āchɛ nīi ta̍kakatū ɔ̄ ma̍, o̍ ka hīka aɛ̍lɛ ge̍ pīya ga oe̍ 

ɔla̍nū yī li̍hu. 

19 Ɔ̄chɛ ongū Lihɔ yī Iju̍u ɔha̍ wā dikpo̍ba̍ Iji̍sɔ̄ɔsi ge̍ da ɔ̍ hīka, “Ɔngūlɛ̄lā be̍e! 

Ɛbɛha̍-ɛbɛha̍ nīi a ge̍ yɛ, n ge̍ē de ē ku wɔ.” 

20 Iji̍sɔ̄ɔsi hīya anu̍ ɔkɔ hīka, “Ma̍ ko̍ō! Yangūudu lɛ wɔ̄gɔ̄ nīi e̍ ē chā ma̍; 

a̍gba̍ana nīi wu la ichō ma̍ chī lɛ a̍chwɔ̍lɛ̍. Ami Ɔyi̍ Yī Ɔngrɔ̄ɔ i̍ chī lɛ ɛbɛ ode 
lɛhu̍ kɔ̍ myɛ̍nyɛ̍ ni̍.” 

21 Ɔngrɔ̄ɔ ɔha̍ nīi - a̍chi̍kpo̍ yī Iji̍sɔ̄ɔsi ma̍ gba̍a ka de ɔ̍ hīka, “Ādā be̍e! De 

yɛ̄grāa de u nīi n ē gāa ge̍ de a̍dā yī u nyi o̍bū gɛ/.” 

22 Iji̍sɔ̄ɔsi koko̍o de ɔ̍ hīka, “Ku la u̍tu! Pi̍ye̍mā nīi okū ge̍ nyi okū yī aa̍ ɛlɛjā!” 

23 Iji̍sɔ̄ɔsi gatū ga wɔwu̍ bɛ̍ɛ̄nɛ̄. A̍chi̍kpo̍ yī nū yɛ ba̍la anu̍. 

24 Ɔpɔ̄ɔpɛ̄, ahuhu oluhuhwi ɔha̍ kū la ogwōgwō abɔ̍ɔ li̍hu ɔla̍ā kpɛɛ nīi 

a̍kpa̍yēenyi wu̍ kla̍ wɔwu̍ ɔla̍ā mɔri̍mɔri̍, Iji̍sɔ̄ɔsi ma̍ gbwɔlā. 

25 A̍chi̍kpo̍ yī nū gāa ge̍ hɛ̍ ɔ̄ eyī ka de ɔ̍ hīka, “Ādā, chu̍chu̍u hɛ̍ alɔ ta̍; ma̍a 

alɔ de jī mɛ̍!” 

26 Iji̍sɔ̄ɔsi hīya aa̍ ɔkɔ hīka, “Oji̍ nīi ala̍ ē tūuhwi i̍ngɔ̍ɔ ma̍/? Ɔtū ode chōche yī 

ala̍ ma̍ bi̍hi chɔ̍ɔ!” Iji̍sɔ̄ɔsi nīichō bɛ̍ɛ̄nɛ̄, ka tāa ahuhu ba̍la a̍kpa̍yēenyi ɔla̍ā. 
Ɛbɛ hīya i̍ngɔ̍ɔ brɛɛ ɔpɔ̄ɔpɛ̄. 

27 Ɔ̄chɛ-mɔ̄chɛ de kwi̍ibū hɔ̄ abɔ̍ɔ. E̍ ka hīka ita yī ɔ̄chɛ ɔna̍ ɔ̍lɔ hɔ̄ ma̍ ma̍/? 

Ahuhu ba̍la a̍kpa̍yēenyi ɔ̍lɔ nōnuni̍ pɔ̍ɔkɔ yī ɔ̍lɔ! 

28 Iji̍sɔ̄ɔsi gba̍a ga ɔcha yī Aliga̍dāra, abɔ̍ɔ la oe̍ ɔla̍nū yī li̍hu bɛ̍ɛ̄nɛ̄. Āchɛ ɛpa 

ɛha̍ bīyɛchɛ hī wɔ̄gɔ̄ yī u̍nwɔ̍wu̍ wā ge̍ grāa anu̍. Āchɛ ɛpɛpa nūma̍ ku̍ yapri̍ija 
ɔdwɔ̄bi̍ gba̍a̍. E̍ luhuhwi kpɛ̍ɛ nīi ɔ̄chɔ̄chɛ i̍ ē bɔ̍ɔ̄tū ga abɔ̍ɔ la ɔpɔ̄pū ɔla̍ā mɛ 
ni̍. 

29 Alyapri̍ija ɔdwɔ̄bi̍ ɛla̍ā ti̍ira̍gba̍ ka hīka, “Ɔyi̍ Yī Ɔwɔ! Oji̍ nīi a chikpo̍ lɛhu̍ yī 

alɔ ma̍/? O̍ re̍ka a wā ge̍ē ya̍ alɔ ichi̍ o̍bū nīi yɛ̄grāa kpakpa ge̍ē gbajɛ?” 

30 Abɔ̍ɔ kurɛkurɛ bla̍a ɛbɛla̍ā, ribi yī eko̍oba ɛha̍ gblāa abɔ̍ɔ ē ri̍re̍. 

31 Yapri̍ija ɛla̍ā ra̍ābɔ̄ de Iji̍sɔ̄ɔsi hīka ɔ̍lɔ ge̍ yɛ ge̍ē de aa̍ ē kpo̍ nū, ɔ̍lɔ ge̍ 

pi̍ye̍mā nīi aɛ̍lɛ ge̍ pīya ga lipu̍ yī eko̍oba ɛla̍ā. 

32 Iji̍sɔ̄ɔsi ka de wa̍ ka ɛ̍lɛ ge̍ pīya gɛ. E̍ ngmɛ̍ɛchɛ hī āchɛ ɛla̍ā pīya ga lipu̍ yī 

eko̍oba ɛla̍ā bɛ̍ɛ̄nɛ̄. Ribi yī eko̍oba ɛla̍ā ya̍ wuru la ɛnya bū abɔ̍ɔ la o̍chi wa̍a̍ 
ge̍ chīyētū li̍hu; e̍ bi̍yenyi i̍ngɔ̍ɔ cha̍cha̍. 

33 Āchɛ nīi yɛ ē deyīrɛ eko̍oba ɛla̍ā ma̍ hīma̍a̍ la ɛnya pīya ga wɔlɛ̍ ge̍ de wɔ̄kā 

ɔla̍ā mīyanya abɔ̍ɔ wa̍a̍. E̍ koko̍o yī lɛlā nīi ya̍ la lɛhu̍ yī alyapri̍ija āchɛ ɛpa 
ɛla̍ā ma̍ de āchɛ wa̍a̍. 

34 Wu̍chē yī ɔla̍ā, alipwo̍gra ɔla̍ā mi̍ya hī ajajɛ wā abɔ̍ɔ dikpo̍ba̍ Iji̍sɔ̄ɔsi. E̍ wā 

ge̍ ma̍ Iji̍sɔ̄ɔsi ma̍, e̍ ra̍ābɔ̄ de ɔ̍ ka ɔ̍lɔ ge̍ ku̍ pīya hī ajɛ yī aa̍. 

Ima̍tiyu 9 

1 Iji̍sɔ̄ɔsi ku̍chē gatū ga wɔwu̍, pīya hɛ̍ li̍hu ārɛ̄ wā la ipwo̍gra yī anu̍ ɔlɔjā. 

2 Āchɛ ɛha̍ bī ɔngrɔ̄ɔ ɔha̍ nīi gbā ngunungunu ma̍ la wɔdu̍ wā ge̍ de ɔ̍. Iji̍sɔ̄ɔsi 

ma̍ ɔtū nīi āchɛ de che ɔ̍ gba̍a̍ ma̍, o̍ da ɔngrɔ̄ɔ ɔla̍ā hīka, “Ɔyi̍ yī u, mlɔtū ji. 
Ma̍a n de lɛlā ɔdwɔ̄bi̍ yī wɔ kɔ̄ de wɔ mɛ̍.” 

3 Āchɛ ongū lihɔ yī Iju̍u gblāa abɔ̍ɔ ē ka ē de iyī wā bɛ̍ɛ̄nɛ̄ hīka, “Ala̍ ma̍ gɛ! 

Ɔngrɔ̄ɔ nūma̍ yɛ amu ē bī Ɔwɔ ē yɔ̍ɔ̄ya̍ ko̍ō!” 

4 Iji̍sɔ̄ɔsi je̍ ɔjā nīi e̍ yɛ ē gbɛri̍ya̍ ma̍ ɔpɔ̄ɔpɛ̄. O̍ da wa̍ du̍mɔ̍ hīka, “Oji̍ nīi ala̍ ē 

gbɛri̍ya̍ yī lɛlā abi̍ ɛla̍ā i̍ngɔ̍ɔ ma̍/? 

5 Ɔna̍ hɛ̍ kpɛ̍ɛ la ɔkɔ̄ka ma̍, ‘N de lɛlā ɔdwɔ̄bi̍ yī wɔ kɔ̄ de wɔ mɛ̍,’ kɛ̄ɛ ɔka hīka, 

‘Nīichō nīi a ē yɛɛ’? 

6 N ge̍ē ya̍ nīi ala̍ jo̍ōkū u̍ma̍ama hī Ɔyi̍ Yī Ɔngrɔ̄ɔ lwɔhu̍ amu la ajɛ ge̍ē de 

lɛlā ɔdwɔ̄bi̍ kɔ̄ mɛ̍.” Wu̍chē yī ɔla̍ā, Iji̍sɔ̄ɔsi da oku̍ku ɔla̍ā bɛ̍ɛ̄nɛ̄ hīka, “Nīichō! 
Nāa ɔjā ɔgbwɔlā yī wɔ nīi a ā pīya yī wɔlɛ̍!” 

7 Ɔngrɔ̄ɔ ɔla̍ā nīichō ɔpɔ̄ɔpɛ̄ pīya wɔlɛ̍. 

8 Āchɛ wa̍a̍ ma̍ lɛlā nūma̍ ma̍, e̍ de kpo̍ tūuhwi. E̍ kā Ɔwɔ ɔkɔ̄kā kpɛ̍ɛji, wu̍chē 

lɔkɔ nīi o̍ de wɔhu̍ oli̍ngɔ̍ɔ de ɔ̄chɛ̄ɛchɛ ma̍. 

9 Iji̍sɔ̄ɔsi pīya hī ɛbɛla̍ā bɛ̍ɛ̄nɛ̄. O̍ yɛ ē yɛ i̍ngɔ̍ɔ ē gāa iyɔ̄bū ma̍, o̍ ma̍ ɔngrɔ̄ɔ 

ɔha̍ nīi - ɔ̄chɛ onōokpo yī i̍kpa̍da̍ ma̍ hɔ̄ abɔ̍ɔ la ɛbɛ yī u̍ku̍rɔ̍ yī nū. Ɔngrɔ̄ɔ ɔla̍ā 
re̍ka Ima̍tiyu. Iji̍sɔ̄ɔsi ka grāa Ima̍tiyu hīka, “Ku u la u̍tu!” Ima̍tiyu nīichō ɔpɔ̄ɔpɛ̄ 
pīya ku Iji̍sɔ̄ɔsi. 

10 Iji̍sɔ̄ɔsi hɔ̄ abɔ̍ɔ ē re̍ ojōre̍ yī yɛnɔ la ɛbɛ yī Ima̍tiyu ma̍, ali̍kpa̍da̍ ba̍la a̍kpla 

āchɛ wā ge̍ kū ojōre̍ tāa anu̍ ba̍la a̍chi̍kpo̍ yī nū. 

11 Āchɛ Yī Ifa̍rasīi ɛha̍ ma̍ lɛlā nūma̍ ma̍, e̍ de a̍chi̍kpo̍ yī nū hīka, “Oji̍ - ohu̍ nīi 

abā yī ala̍ ē tābɔ̄ yī ojōre̍ tāa ali̍kpa̍da̍ ba̍la a̍kpla āchɛ ma̍/?” 

12 Iji̍sɔ̄ɔsi de po̍. O̍ hīya aa̍ ɔkɔ hīka, “Āchɛ nīi lɛ cha̍cha̍ ma̍ gba̍a ē chikpo̍ yī 

olobo̍chi̍? Je̍ka aa̍ āchɛ nīi kwi̍īyē ma̍ ē chikpo̍ yī olobo̍chi̍ a̍nɛ. 

13 Ala̍ gāa ge̍ chikpo̍ yī ochi̍chi̍ yī lɛlā yī Īpū Yī Ɔwɔ nīi bī ma̍ ma̍ gɛ: “ ‘Ɔjā nīi 

chikpo̍ ma̍ - ɔlɛyaya nɛ; i̍ ɔjā ode pā um ɔpɔ̄pā ni̍.’ “Wu̍chē oji̍ nɛ, ami i̍ wā ge̍ē 
hī āchɛ nīi de lɛ kpakpa ba̍la Ɔwɔ ma̍ ɛra̍ ni̍. A̍kpla āchɛ nīi n wā ge̍ē hī ɛra̍ nīi 
e̍ ge̍ē pīyabɔ̄ta̍ hī lɛlā ɔdwɔ̄bi̍ a̍nɛ.” 

14 A̍chi̍kpo̍ yī Ijɔ̍ɔn Ohuyenyi wā dikpo̍ba̍ Iji̍sɔ̄ɔsi ge̍ che Iji̍sɔ̄ɔsi ikpo̍ hīka, “Alɔ 

ba̍la Āchɛ Yī Ifa̍rasīi ma̍ ē ku̍ iyī alɔ ē chlɛ̄ɛmiyɛ myɛ̄grāa-myɛ̄grāa. Oji̍ - ohu̍ 
nīi a̍chi̍kpo̍ yī wɔ i̍ ya̍ i̍ngɔ̍ɔ ni̍ lachi̍-lachi̍ ma̍/?” 

15 Iji̍sɔ̄ɔsi hīyɔkɔ hīka, “Ala̍ je̍ma̍, āchɛ nīi gblāa la wɔga yī ɔngrɛ̄ba̍ ma̍ ge̍ē 

he̍ēyīwɔnɔ nīi ɔbɔ̍ɔ̄ngrɛ̄ba̍ e̍e hɔ̄ abɔ̍ɔ tāa aa̍ ma̍? Īchāha̍-īchāha̍! Yɛ̄grāa ɔha̍ 
hɔ̄ abɔ̍ɔ nīi e̍ ge̍ē de ɔbɔ̍ɔ̄ngrɛ̄ba̍ bī pīya ma̍; olo̍ ɔla̍ā o̍bū nīi e̍ ge̍ē ku̍ iyī wā 
chlɛ̄ɛmiyɛ a̍nɛ. 

16 “Ɔ̄chɔ̄chɛ i̍ ē de wāā yī ɔ̄pa̍ onīpīpɛ̄ gɔ̍ tū okūāru̍ ni̍. Wu̍chē oji̍ nɛ, ɛbɛ 

ɔgɔ̍ɔ̄gɔ̍ ɔla̍ā ge̍ē pi ngmlangmlan ē ya̍ nīi o̍ ē hi̍ya ē gāa iyɔ̄bū-iyɔ̄bū. 

17 Gala ɔgɔgu ɔla̍ā, ɔ̄chɔ̄chɛ i̍ ē de ɛ̍mwɔ̄ onīpīpɛ̄ tū la agbɔtū yī wɔkpa̍ nīi - 

ɔnɛ̄chɛ̄ ma̍ ni̍. Ɔ̄chɛ ge̍ ya̍ i̍ngɔ̍ɔ, agbɔtū yī wɔkpa̍ ɔla̍ā nīi - ɔnɛ̄chɛ̄ ma̍ ge̍ē ku̍ 
yi̍ya yɛ̄grāa nīi ɛ̍mwɔ̄ ge̍ē je̍tū ma̍. Bū la ɛbɛ ɔla̍ā, ɛ̍mwɔ̄ ɔla̍ā ge̍ē pɛ̍ hunū; 
agbɔtū chī ge̍ē chāajɛ. E̍ ē de ɛ̍mwɔ̄ onīpīpɛ̄ tū la agbɔtū yī wɔkpa̍ nīi - onīpīpɛ̄ 
ma̍, aa̍ nīi ɛpɛpa ge̍ē gbōgbō hwɔhi-hwɔhi a̍nɛ.” 

18 Iji̍sɔ̄ɔsi rɛ ma̍ ē ka lɛlā nūma̍ de wa̍ ma̍, ɔlɛhu̍ yī Iju̍u ɔha̍ wā dikpo̍ba̍ ɔ̄ 

ɔpɔ̄ɔpɛ̄ ge̍ de ūnōowu tū ajɛ la iyɔ̄bū yī nū ka de ɔ̍ hīka, “Ɔyi̍ yī u ɔnɔ̄nyā 
pīyaku̍ aa̍ u̍ma̍ama. Chu̍chu̍u, yewā ge̍ de abɔ̄ che ɔ̍ lɛhu̍ hɛ̄ɛbɛ nīi o̍ ge̍ de 
wōwi.” 

19 Iji̍sɔ̄ɔsi nīichō ɔpɔ̄ɔpɛ̄ de ku ɔngrɔ̄ɔ ɔ̍lɔma̍ la u̍tu. A̍chi̍kpo̍ yī nū yɛ ba̍la anu̍. 

20 Ɔnyā ɔha̍ nīi yɛ ē hu yeyēyī ke̍e̍ lipu̍ lɛ̍yi̍ igwo̍lɛpa mɛ̍ ma̍ wā la okwi̍ihi yī 

Iji̍sɔ̄ɔsi ge̍ de abɔ̄ ku ɔ̍ la aru̍ ɔkwajɛ yī nū. 

21 Wu̍chē oji̍ nɛ, o̍ yɛ ē ka de iyī nū hīka, anɔ̍lɔ ge̍ de abɔ̄ gwō ɔjā otūlibi̍īyē yī 

Iji̍sɔ̄ɔsi ji mɛ̍, anɔ̍lɔ ge̍ē de ē lɛ cha̍cha̍. 

22 Iji̍sɔ̄ɔsi pīya kpa̍ta̍ ma̍ ɔnyā ɔla̍ā, ka de ɔ̍ hīka, “Mlɔtū ji, ɔyi̍ yī u! Ma̍a ɔtū 

ode chōche yī wɔ ya̍ nīi a de lɛ cha̍cha̍ mɛ̍.” Ɔpɔ̄ɔpɛ̄, ɔnyā ɔla̍ā de lɛ cha̍cha̍ 
i̍ngɔ̍ɔ ke̍e̍. 

23 Iji̍sɔ̄ɔsi wā ge̍ pīya bɛ̍ɛ̄nɛ̄ ga wɔlɛ̍ yī ɔlɛhu̍ ɔla̍ā bɛ̍ɛ̄nɛ̄. O̍ ma̍ āchɛ ɔgwɔ̄jā la 

iri̍īkū ba̍la āchɛ ɛha̍ wa̍a̍ nīi de ɛbɛ ti̍yatū rɛ abɔ̍ɔ. 

24 O̍ ka bɛ̍ɛ̄nɛ̄ hīka, “Ala̍ wa̍a̍, ala̍ ā bīyɛchɛ pīya! Ɔyi̍ ɔnɔ̄nyā nūma̍ u̍tu ko̍ōku̍? 

Je̍ka wɔlā nīi o̍ gbo ji a̍nɛ!” Āchɛ ɛla̍ā ta̍ kpu̍u la ɛhɛ tū ɔ̄. 

25 E̍ de āchɛ ɛla̍ā kpo̍ nū ga yɛchɛ ɔpɔ̄ɔpɛ̄ ma̍, Iji̍sɔ̄ɔsi chɛ̄ ga ipu̍nu̍ nīi ɔyi̍ gbo 

ma̍. O̍ nāa anu̍ abɔ̄ bī la abɔ̄. Ɔyi̍ nīichō ɔpɔ̄ɔpɛ̄. 

26 Ohu yī lɛlā nūma̍ mīyanya ta̍ ɛbɛha̍-ɛbɛha̍ ta̍ wa̍a̍ abɔ̍ɔ la wāā yī ajɛ yī ɔcha 

ɔla̍ā. 

27 Iji̍sɔ̄ɔsi wā ge̍ pīya hī ɛbɛla̍ā bɛ̍ɛ̄nɛ̄. O̍ yɛ ē yɛ gāa iyɔ̄bū ma̍, epriyī āchɛ ɛpa 

ɛha̍ yɛ abɔ̍ɔ ē ku ɔ̍ la u̍tu. Epriyī ɛla̍ā tɔ̍ɔna gbōō grāa anu̍ hīka, “Ɔyi̍ Yī 
Ide̍bīidi be̍e! Chu̍chu̍u mlɛ̍ha̍ yī alɔ oo!” 

28 Iji̍sɔ̄ɔsi pīya chɛ̄ ga u̍nu̍ ɔha̍ ma̍, epriyī āchɛ ɛpa ɛla̍ā gāa dikpo̍ba̍ ɔ̄. Iji̍sɔ̄ɔsi 

che wa̍ ikpo̍ bɛ̍ɛ̄nɛ̄ hīka, “Ala̍ de ɔtū che hīka amɔ̍lɔ ge̍ē ya̍ ɔjā nūma̍ mɛ?” E̍ 
hīya anu̍ ɔkɔ hīka ɔ̍lɔ ge̍ ēē, Ādā! 

29 Iji̍sɔ̄ɔsi de abɔ̄ wā āā la īkprī bɛ̍ɛ̄nɛ̄, koko̍o de wa̍ hīka, “O̍ ge̍ de lɛ i̍ngɔ̍ɔ 

lɔkɔ nīi ala̍ de ɔtū che ma̍ gɛ!” 

30 Ɔpɔ̄ɔpɛ̄, īkprī yī wā de lɛ cha̍cha̍ ke̍e̍. Iji̍sɔ̄ɔsi ka lɛlā bu̍wabu̍wa tāa aa̍, ɛ̍lɛ 

ge̍ e̍e koko̍o yī lɛlā nūma̍ de ɔ̄chɔ̄chɛ ni̍! 

31 E̍ pīya gāa ge̍ de wɔ̄kā yī Iji̍sɔ̄ɔsi mīyanya kpɛ̍ɛ abɔ̍ɔ la wāā yī ajɛ yī ɔcha 

ɔla̍ā wa̍a̍. 

32 Angrɔ̄ɔ ɛla̍ā yɛ ē pīya ma̍, āchɛ ɛha̍ bī ɔngrɔ̄ɔ ɔha̍ nīi yapri̍ija ɔdwɔ̄bi̍ de ɔ̍ 

gwōko̍o ma̍ ge̍ de Iji̍sɔ̄ɔsi. 

33 Iji̍sɔ̄ɔsi de yapri̍ija ɔdwɔ̄bi̍ ɔla̍ā nū hī ɔ̄ ɔpɔ̄ɔpɛ̄ ma̍, o̍ kū la lɛlā ɔkɔ̄ka i̍ngɔ̍ɔ 

ke̍e̍. Āchɛ wa̍a̍ de kpo̍ kwi̍ibū gblāa abɔ̍ɔ. E̍ ka aɛ̍lɛ i̍ ma̍ ita yī lɛlā nūma̍ la ajɛ 
yī I̍sɛ̄rɛli je̍ ni̍ oo! 

34 Āchɛ yī Ifa̍rasīi ma̍ ka hīka, ɔchwɔ̄lɛ̍ yī yapri̍ija ɔdwɔ̄bi̍ ɔ̍lɔ de wɔhu̍ de 

Iji̍sɔ̄ɔsi nīi ɔ̍lɔ ē nū yapri̍ija ɔdwɔ̄bi̍ mɛ a̍nɛ. 

35 Iji̍sɔ̄ɔsi pīya bɛ̍ɛ̄nɛ̄ ge̍ ta̍ ipwo̍gra-ipwo̍gra ta̍ ba̍la wɔlɛ̍ɛchɛ yɛ̄mɛ̄mɛ̄, ngū 

āchɛ lɛlā abɔ̍ɔ la u̍nu̍ ogrēeyī yī wā, kā Wɔ̄kā Ɔlwɔnyɛ yī Ɔchwɔ̄lɛ̍ Oro̍ōre̍ Yī 
Ɔwɔ de wa̍, nyiya āchɛ iyē oko̍ōku̍ ba̍la ɔjā oku̍ āchɛ iyē ita ɔha̍lɔha̍ wa̍a̍ abɔ̍ɔ. 

36 O̍ ma̍ yɛ̄mɛ̄ yī āchɛ ɛla̍ā wa̍a̍ ma̍, o̍ mlɛ̍ha̍ de wa̍ kpɛ̍ɛji. Wu̍chē oji̍ nɛ, e̍ de 

kpo̍ hi̍yɛ̄ngura ji; e̍ i̍ lɛ wɔbɔ̄ otōtū ɔha̍lɔha̍ ni̍. E̍ lɛ ke̍e̍ bāa anyīyɛrɔ̄ nīi i̍ lɛ ɔ̄chɛ 
odeyīrɛ wa̍ ni̍ ma̍. 

37 Wu̍chē yī ɔla̍ā, Iji̍sɔ̄ɔsi ka de a̍chi̍kpo̍ yī nū bɛ̍ɛ̄nɛ̄ hīka, “I̍kri̍wu̍ gbo amu 

kpɛ̍ɛji la ɔchɔ̄chiya! Alu̍ku̍rɔ̍ nīi ge̍ē ya̍ ma̍ chī lɛ bāa ɔkplɛ̄ɛ̄ ma̍. 

38 Ala̍ ā jɔhā de Ādā ɔlɔjā nīi lɛ i̍kri̍wu̍ ɔchɔ̄chiya nūma̍ ma̍, nīi o̍ ge̍ de alu̍ku̍rɔ̍ 

mwɛbɛ tɛ̄rɔ̄ ge̍ ya̍ u̍ku̍rɔ̍ yī nū.” 

Ima̍tiyu 10 

1 Iji̍sɔ̄ɔsi wā ge̍ hī a̍chi̍kpo̍ yī nū āchɛ igwo̍lɛpa ɛra̍ grēeyī. O̍ de wɔhu̍ de wa̍, 

nīi e̍ ge̍ē nū yapri̍ija ɔdwɔ̄bi̍ ē hī āchɛ, nīi e̍ ge̍ē nyiya āchɛ iyē oko̍ōku̍ ita 
ɔha̍lɔha̍ wa̍a̍ ba̍la ɔjā-mɔjā nīi ē ku̍ āchɛ iyē ma̍. 

2 Riyī yī alɛrɔ̄ āchɛ igwo̍lɛpa ɛla̍ā hɔ̄ ma̍ a̍nɛ; Ɔha̍ re̍ka Isa̍yi̍mɔ̄ɔn. E̍ ē hī ɔ̄ ka 

Ipi̍ta, anu̍ ba̍la A̍ndru ɔɔ̍nɛ̍ yī nū. Ɛha̍ re̍ka Ije̍mēehi ba̍la Ijɔ̍ɔn ɔɔ̍nɛ̍ yī nū, ayi̍ 
yī Ijɛ̍bɛ̄di nɛ. 

3 Ɛha̍ re̍ka Ifi̍līipu, ba̍la Ibato̍lōmiyu, ba̍la Itɔ̍mɔ̄ɔsi, ba̍la Ima̍tiyu nīi - oli̍kpa̍da̍ 

ma̍, ba̍la Ije̍mēehi ɔyi̍ yī Alife̍yūsi, ba̍la Itadi̍yūsi, 

4 ba̍la Isa̍yi̍mɔ̄ɔn Ɔngma̍lo̍gra, ba̍la Iju̍dasi Isikɛ̍rīyɔti nīi chɔ̄ɔwɛ tū Iji̍sɔ̄ɔsi ma̍. 

5 Iji̍sɔ̄ɔsi wā ge̍ de āchɛ igwo̍lɛpa nūma̍ tɛ̄rɔ̄ ga yɛchɛ, koko̍o de wa̍ hīka, “Ala̍ 

e̍e ga la ikpo̍ tū ajɛ yī Ɛchɛkɔcha kɛ̄ɛ ipwo̍gra yī Alisame̍riya ɔha̍lɔha̍ ni̍. 

6 Ala̍ ā gāa dikpo̍ba̍ āchɛ yī I̍sɛ̄rɛli nīi de lɛ bāa anyīyɛrɔ̄ obye̍ēyī ma̍. 

7 Ala̍ ā gāa ge̍ ka de wa̍ hīka, ‘Ɔchwɔ̄lɛ̍ Oro̍ōre̍ Yī Ɔwɔ gbajɛ wā mɛ̍!’ 

8 Ala̍ ā nyiya āchɛ okwi̍īyē. Ala̍ ā hɛ̍ okū eyī. Ala̍ ā ya̍ nīi alimada ge̍ de lɛ 

cha̍cha̍. Ala̍ ā nū yapri̍ija ɔdwɔ̄bi̍ hī āchɛ. Lɔkɔ nīi ala̍ nāa ji nīi ala̍ i̍ de ɔjɔ̄jā 
o̍bū nāa ni̍ ma̍, i̍ngi̍ngɔ̍ɔ nīi ala̍ ge̍ē de ji i̍ ē nāa ɔjɔ̄jā o̍bū de ni̍ a̍nɛ. 

9 Ala̍ e̍e bī ɔjɔ̄jā bāa igo̍olu kɛ̄ɛ isi̍li̍ba kɛ̄ɛ iko̍bo tū la liba yɛ ni̍. 

10 Ala̍ e̍e bī liba ɔbɔjā tū, kɛ̄ɛ aru̍ ikɛpa, kɛ̄ɛ wɔkpa̍ ochelikpo̍, kɛ̄ɛ ɔchi̍ ɔkwajɛ 

yɛ ni̍. Ma̍a olu̍ku̍rɔ̍ ngma̍ la ori̍ile yī abɔ̄ u̍ku̍rɔ̍ yī nū! 

11 “Ala̍ ge̍ē gbajɛ ē gāa ipwo̍gra ɔha̍ kɛ̄ɛ wɔlɛ̍ɛchɛ ɔha̍ ma̍, ala̍ ā deyīrɛ yī ɔ̄chɛ 

nīi lɛ ɔwɔ̄wīyā la obī ala̍ ga wɔlɛ̍ ma̍. Ala̍ ā hɔ̄ abɔ̍ɔ ba̍la ɔlɔjā kpɛɛ nīi ala̍ ge̍ē 
pīya ē hī ɛbɛ ɔ̍lɔma̍. 

12 Ala̍ ge̍ nyā bū wɔlɛ̍ ɔha̍ i̍ngɔ̍ɔ ma̍, ala̍ ā ka hīka, ‘Ɔpiyɛ ge̍ hɔ̄ ba̍la awɔ.’ 

13 Alwɔlɛ̍ ɔla̍ā ge̍ lɛ ɔwɔ̄wīyā tāa ala̍, ɔpiyɛ ɔla̍ā ge̍ē hɔ̄ de wɔlɛ̍ ɔla̍ā. E̍ i̍ ge̍ chī 

chikpo̍ ni̍, ala̍ chōo̍chē de ɔpiyɛ yī ala̍ ɔla̍ā nāa. 

14 Wɔlɛ̍ kɛ̄ɛ ipwo̍gra nīi i̍ ge̍ lɛ gɛnɛgɛnɛ tāa ala̍ ni̍, kɛ̄ɛ nīi i̍ ge̍ chikpo̍ ge̍ē 

plɛ̍ɛ̄lā yī ala̍ ni̍, ala̍ ā pīya hī ɛbɛla̍ā. O̍bū nīi ala̍ ge̍ē pīya ma̍, ala̍ ā gwō obubu 
yī ikpo̍ yī ala̍ gblāa abɔ̍ɔ. 

15 Lēchi̍-lēchi̍, n ā koko̍o de ala̍! I̍chi̍chɛ Nīi Ɔwɔ Ge̍ Hlɛ̍ɛ̄pɔ̄ Ma̍, o̍ ge̍ē mlɛ̍ha̍ 

de Alisɔ̍dɔm ba̍la Aligomo̍ra pɛtɛpɛtɛ hɛ̍ alipwo̍gra ɔla̍ā. 

16 “Ala̍ jo̍ōkū gɛ hīka, n de ala̍ tɛ̄rɔ̄ yɛ gāa lipu̍ āchɛ bāa anyīyɛrɔ̄ nīi gāa ge̍ tū 

la olo̍ōlo̍ yī ɛbɛ̍ ɛha̍ nīi ē ku̍ anyīyɛrɔ̄ ma̍. Wu̍chē yī ɔla̍ā, ala̍ ā je̍ kure̍kure̍ bāa 
yɛgwā ma̍; ala̍ ā lɛ mlɛ̍ɛ̍ bāa libɔkpa̍ ma̍. 

17 Ala̍ ā deyī kōkū! Wu̍chē oji̍ nɛ, āchɛ ɛha̍ hɔ̄ abɔ̍ɔ nīi ge̍ē ku̍ ala̍, ē bī ala̍ gāa 

ɛbɛ yī lɛpɔ̄. E̍ ge̍ē ku̍ ala̍, gwō ala̍ lijē la u̍nu̍ ogrēeyī yī wā. 

18 Āchɛ ge̍ē bī ala̍ gāa lɛpɔ̄ la ɛbɛ yī alɛhu̍ ba̍la ɛchwɔ̄lɛ̍ yɛ̄mɛ̄mɛ̄ wu̍chē yī riyī 

u. Ala̍ ge̍ē kā Wɔ̄kā Ɔlwɔnyɛ Yī Ɔwɔ de aa̍ ba̍la Ɛchɛkɔcha wa̍a̍. 

19 E̍ ge̍ē bī ala̍ gāa lɛpɔ̄ ma̍, ala̍ e̍e hi̍yɛ̄ngura yī ɔjā nīi ala̍ ge̍ē ka, kɛ̄ɛ lɔkɔ nīi 

ala̍ ge̍ē ka ma̍ ni̍. Yɛ̄grāa ɔla̍ā ge̍ gbajɛ ji, Ɔwɔ ge̍ē de ɔjā nīi ala̍ ge̍ē ka ma̍ de 
ala̍. 

20 Wu̍chē oji̍ nɛ, lɛlā nīi ala̍ ge̍ē ka ma̍, i̍ iyī ala̍ ɛlɛjā ni̍. O̍ ge̍ē bū la abɔ̄ yī Uhu 

Yī Ɔwɔ A̍dā yī ala̍ nīi yɛ ē bī ala̍ ē ka lɛlā ma̍. 

21 “Āchɛ yɛ̄mɛ̄mɛ̄ chī ge̍ē ku̍ aɛ̍nɛ̍ yī wā, ya̍ nīi e̍ ē de wa̍ ē ngmo̍. A̍dā yɛ̄mɛ̄mɛ̄ 

ge̍ē ya̍ ayi̍ yī wā i̍ngi̍ngɔ̍ɔ. Ayi̍ yɛ̄mɛ̄mɛ̄ ge̍ē pīyeyīta̍ āchɛ nīi ma wā ma̍, ya̍ nīi 
e̍ ē de wa̍ ē ngmo̍. 

22 Ala̍ ge̍ē de ē ta̍ āchɛ-māchɛ anyī wu̍chē riyī yī u. Ɔ̄chɛ nīi ge̍ chī rɛ brii ge̍ 

chɛ̄ la ɔkwɛ̍ɛjī, ɔlɔjā ge̍ē lɛ ɔhɛ̍ta̍. 

23 E̍ ge̍ yɛ ē ya̍ ala̍ ichi̍ dwɔ̄bi̍-dwɔ̄bi̍ la ipwo̍gra ɔha̍, ala̍ ā gwɛ̍ɛnya pīya ga 

ɔha̍. Lēchi̍, n ē koko̍o de ala̍! Ala̍ i̍ ge̍ē kwɛ̍ɛjī la u̍ku̍rɔ̍ yī ala̍ la ipwo̍gra yī 
Ali̍sɛ̄rɛli wa̍a̍ o̍bū nīi Ɔyi̍ Yī Ɔngrɔ̄ɔ ē wā ni̍. 

24 “Ɔɔ̍pɛ̄ īpū ɔha̍lɔha̍ i̍ ga ɔ̄chɛ nīi ngū ɔ̄ ɔjā ma̍ ɔgɔ̄ga je̍ ni̍. Ɔfiyɛ i̍ ē ga abā yī 

nū ɔgɔ̄ga ni̍. 

25 Ɔɔ̍pɛ̄ īpū nīi ge̍ de lɛ bāa abā yī nū ma̍, ɔla̍ā ge̍ jɛ̄ ɔ̄ eyī. Ɔfiyɛ nīi ge̍ chī de lɛ 

bāa abā yī nū ma̍, ɔla̍ā ge̍ jɛ̄ ɔ̄ eyī. E̍ ge̍ de a̍dāwɔ̄lɛ̍ re̍ka Ibɛ̍sɛ̄buli, ɔ̍lɔma̍ riyī 
nīi e̍ ge̍ē ma ē tū alwɔlɛ̍ ɔla̍ā ehēhī ma̍ ge̍ē re̍ka ɔdwɔ̄bi̍ ɔdwɔnyɛ. 

26 “Ala̍ e̍e tūuhwi yī āchɛ̄ɛchɛ ni̍. Ɔjāha̍-ɔjāha̍ nīi ge̍ kla̍ ya̍kla̍, o̍ ge̍ē lwāa ē 

ta̍āpāapɛ̄ we̍. Lɛlāha̍-ɛlāha̍ nīi ge̍ trɛ̍ba ge̍ē hi̍yɛchɛ nīi āchɛ ē jo̍ōkū we̍. 

27 Lɛlā nīi n yɛ ma̍ ē ka ē de ala̍ la ɛbɛ odobū ma̍, ala̍ ā gbla̍a anu̍ ka la yɛnɔ 

gēdēgēdē. Onīi ala̍ po̍ la i̍kplɛ̍pa̍ ma̍, ala̍ ā de ka nīi āchɛ ge̍ po̍ mwɔlɛ̍-mwɔlɛ̍. 

28 Ala̍ e̍e tūuhwi yī ɔ̄chɛ nīi ē ngmo̍ ibi̍īyē ɔlamu ji, nīi i̍ ē ngmo̍ uhu ē mɛ ni̍ ma̍ 

ni̍. Ala̍ ā tūuhwi yī Ɔwɔ, anu̍ lwɔhu̍ ge̍ē de ibi̍īyē ba̍la uhu ē chāajɛ la ayekū 
oli̍gba̍o̍ mɛ a̍nɛ. 

29 Je̍ka e̍ ē ra̍ a̍bɔ̄chɔ̍ɔ̄rā ɛpa la iko̍bo ūkpo̍he? Ūkpūkpo̍he ɔbɔbɔ yī wā i̍ chī 

ge̍ē ha̍ābɔ̄ gāa ajɛ nīi Ɔwɔ i̍ ge̍ē jo̍ōkū ni̍ ni̍. 

30 Bāa iyī ala̍ ma̍, inyɛ̄lɛ̄hu̍ ɔbɔbɔ nīi ku la lɛhu̍ yī ala̍ ma̍, Ɔwɔ de ɔ̍ kɔ̄ka mɛ̍. 

31 O̍ lɛ i̍ngɔ̍ɔ ma̍, ala̍ e̍e tūuhwi ni̍. Wu̍chē oji̍ nɛ, ala̍ - ɔjā ɔlamu-ɔlamu 

pɛtɛpɛtɛ hɛ̍ a̍bɔ̄chɔ̍ɔ̄rā ɔbɔbɔ nɛ. 

32 “Ɔ̄chɛ nīi ge̍ ka hi̍yɛchɛ la ɔgbādu hīka anɔ̍lɔ - ɔ̄chɛ yī amɔ̍lɔ nɛ, ami titi ge̍ē 

ya̍ i̍ngi̍ngɔ̍ɔ ē de ɔlɔjā la iyɔ̄bū yī A̍dā yī u abɔ̍ɔ la ichō. 

33 Ɔ̄chɛ nīi ge̍ chī ta̍ la ɔgbādu ka anɔ̍lɔ i̍ ɔ̄chɛ yī amɔ̍lɔ ni̍, ami titi ge̍ē ta̍ ɔlɔjā 

la iyɔ̄bū yī A̍dā yī u abɔ̍ɔ la ichō. 

34 “Ala̍ e̍e gbɛri̍ya̍ hīka amɔ̍lɔ wā bī ogbodɔ̍dɔ̍ ge̍ē de yɛchɛ nūma̍ ni̍. I̍ 

ogbodɔ̍dɔ̍ nīi n bī wā a̍ni̍; lɛwu̍ nɛ. 

35 N wā ge̍ē pīya ɔyi̍ ɔnɔ̄ngrɔ̄ɔ eyī ta̍ a̍dā yī nū. N wā ge̍ē pīya ɔyi̍ ɔnɔ̄nyā eyī 

ta̍ ɛ̍nɛ̍ yī nū. N wā ge̍ē pīya ɔnyɔ̄yi̍ eyī ta̍ ɛ̍nɛ̍ ɔlwɔlɛ̍. 

36 Aluji yī ɔ̄chɛ nīi dwɔ̄bi̍ ma̍ ē bū la wɔlɛ̍ yī ɔ̄chɛ ɔlɔjā. 

37 “Ɔ̄chɛ nīi ge̍ ywɔ̍ɔnyɛ yī a̍dā yī nū kɛ̄ɛ ɛ̍nɛ̍ yī nū hɛ̍ u, ɔlɔjā i̍ ku la ami ni̍. 

Ɔ̄chɛ nīi ge̍ chī ywɔ̍ɔnyɛ yī ɔyi̍ yī nū ɔnɔ̄ngrɔ̄ɔ kɛ̄ɛ ɔnɔ̄nyā hɛ̍ u, ɔlɔjā i̍ ku la ami 
ni̍. 

38 Ɔ̄chɛ nīi i̍ ge̍ chrōoko̍o yī ichi̍ ɔmɔ̍ɔ̄ma̍ mlɔtū kpɔ̍ɔ̍ la anu̍, ku u la u̍tu ni̍, 

ɔlɔjā i̍ ku la ami ni̍. 

39 Ɔ̄chɛ nīi ge̍ chikpo̍ yī ode ɔhɔ̄leyī yī anu̍ ɔlɔjā gbōgbō, o̍ ge̍ē de ē pīyēbi̍. 

Ɔ̄chɛ nīi ge̍ chī de ɔhɔ̄leyī yī nū pīyabi̍ wu̍chē yī u, ɔlɔjā ge̍ē de ɔ̍ ē ma̍ ke̍e̍. 

40 “Ɔ̄chɛ nīi ge̍ bī ala̍ ga wɔlɛ̍ la ɔgɛnɛgɛnɛ, o̍ re̍ka ami nīi o̍ ya̍ i̍ngɔ̍ɔ tāa ami 

a̍nɛ. Ɔ̄chɛ ge̍ bī u ga wɔlɛ̍ la ɔgɛnɛgɛnɛ mɛ̍, o̍ re̍ka ɔ̄chɛ nīi de u tɛ̄rɔ̄ ma̍ nīi o̍ 
ya̍ i̍ngɔ̍ɔ tāa anu̍ a̍nɛ. 

41 Ɔ̄chɛ nīi ge̍ bī ɔlɛrɔ̄ yī Ɔwɔ ga wɔlɛ̍, wu̍chē yī ɔlɛrɔ̄ yī Ɔwɔ nīi o̍ wɛ ma̍, ɔlɔjā 

ge̍ē ri̍ile yī ɔjā nīi ɔlɛrɔ̄ yī Ɔwɔ ē nāa ma̍. Ɔ̄chɛ nīi ge̍ bī ɔ̄chɛ ɔnɛ̄ɛhɛhi lēchi̍-
lēchi̍ ga wɔlɛ̍, wu̍chē yī ɔ̄chɛ ɔnɛ̄ɛhɛhi nīi o̍ wɛ ma̍, ɔlɔjā ge̍ē ri̍ile yī ɔjā nīi ɔ̄chɛ 
ɔnɛ̄ɛhɛhi ɔla̍ā nāa ma̍. 

42 Lēchi̍-lēchi̍, n ā koko̍o de ala̍! Ɔ̄chɛ-mɔ̄chɛ nīi ge̍ kɔ̄ yenyi ɔgwɔ̍ɔ̄gwa̍ ɔbɔbɔ 

de ɔɔ̍pɛ̄ ɔha̍ lipu̍ āchɛ yī u, nīi ɔlɔjā ge̍ de wu̍chē lɔkɔ nīi e̍ - āchɛ yī u ma̍ ile yī 
lɛlā ɔla̍ā ge̍ē grāa ɔ̄chɛ ɔlɔjā hwɔhi-hwɔhi.” 

Ima̍tiyu 11 

1 Iji̍sɔ̄ɔsi kwɛ̍ɛjī lɛlā nūma̍ nīi o̍ yɛ ē ngū a̍chi̍kpo̍ yī nū lɔkɔ nīi e̍ ge̍ē ya̍ ma̍, o̍ 

pīya hī ɛbɛla̍ā. O̍ yɛ ga iyɔ̄bū ga ipwo̍gra ɛha̍ nīi hɔ̄ abɔ̍ɔ kurɛkurɛ ma̍ ge̍ yɛ ē 
ngū āchɛ lɛlā, ka ɛrɔ̄ yī Ɔwɔ ē de wa̍. 

2 Ijɔ̍ɔn Ohuyenyi po̍ abɔ̍ɔ la igbakɔbɔ lɔkɔ nīi Ikra̍yisi yɛ ē ya̍ u̍ku̍rɔ̍ ma̍. Wu̍chē 

ɔla̍ā, o̍ de a̍chi̍kpo̍ yī nū ɛha̍ tɛ̄rɔ̄ wā dikpo̍ba̍ Iji̍sɔ̄ɔsi. 

3 O̍ ka ɛ̍lɛ ge̍ che Iji̍sɔ̄ɔsi ikpo̍ hīka, “Awɔ - ɔ̄chɛ nīi Ijɔ̍ɔn ka ɔ̍lɔ ge̍ē wā ma̍ 

a̍nɛ? Kɛ̄ɛ alɔ ē deyīrɛ yī ɔ̄chɛ ɔha̍?” 

4 Iji̍sɔ̄ɔsi hīya a̍chi̍kpo̍ yī Ijɔ̍ɔn ɔkɔ hīka, “Ala̍ ā ku̍chē ge̍ koko̍o yī lɛlā nīi ala̍ yɛ 

ma̍ ē ma̍ ba̍la onīi ala̍ yɛ ma̍ ē po̍ ma̍ de Ijɔ̍ɔn gɛ: 

5 Epriyī de myɛ̍ma̍. Ekwi̍kpo̍ oko̍ōku̍ de yɛɛ ke̍e̍. Alimada de lɛ cha̍cha̍ ke̍e̍. 

Ɛdarɔ̄ de plɛ̍ɛ̄lā. Okū yɛ̄mɛ̄mɛ̄ yamu ē hye̍ēyī wā la ɔhɔ̄leyī. E̍ chī yɛ amu ē de 
Wɔ̄kā Ɔlwɔnyɛ Yī Ɔwɔ ē ka ē de alyeklo̍ mɛ̍. 

6 A̍hōhi ge̍ - iyī āchɛ nīi i̍ ta̍ahu̍ yī u ni̍ ma̍!” 

7 Alɛrɔ̄ yī Ijɔ̍ɔn pīya bɛ̍ɛ̄nɛ̄ ma̍, Iji̍sɔ̄ɔsi kū la lɛlā ɔka ku̍ Ijɔ̍ɔn de āchɛ nīi grēeyī 

ma̍. O̍ ka hīka, “Oji̍ nīi ala̍ ga lipu̍ a̍chi̍ chukuru i̍krɔ̍ɔ ge̍ē ma̍ ma̍/? Ahu̍ yī a̍chi̍ 
nīi ijija yɛ ē pu̍ ɔ̄ kɔ̍kɔ̍kɔ̍ ma̍? 

8 Ehe̍e! Ma̍, oji̍ kpɛ̍ɛ nīi ala̍ chī gāa ge̍ē ma̍ ma̍? Ɔngrɔ̄ɔ ɔtɔ̄jā la iyē hwɔhi-

hwɔhi? Īchāha̍-īchāha̍! Je̍ka aa̍ āchɛ nīi ē tɔ̄jā oli̍hi̍hi̍ i̍ngɔ̍ɔ ma̍ ē gblāa la 
ipwɔ̍ɔ̄nū! 

9 Oji̍ kpɛ̍ɛ nīi ala̍ chī gāa ge̍ē ma̍ ma̍? Ɔ̄chɛ ɔkɛrɔ̄ yī Ɔwɔ kɛ̄ɛ? Ēēe, anu̍ nɛ! 

Ɔ̍lɔma̍ n ge̍ē koko̍o ē de ala̍! Anu̍ pi̍i̍ gla ɔ̄chɛ ɔkɛrɔ̄ yī Ɔwɔ ji ta̍ pɛtɛpɛtɛ. 

10 Ijɔ̍ɔn nūma̍ pi̍i̍ nīi Īpū Yī Ɔwɔ ka lɛlā nīi hɔ̄ ma̍ ma̍ ku̍ ɔ̄ a̍nɛ: “ ‘Ɔwɔ ka hīka, 

“Ɔlɛrɔ̄ yī u hɔ̄ ma̍ a̍nɛ. N ge̍ē de ɔ̍ ē tɛ̄rɔ̄ yɔbū de wɔ O̍ ge̍ē gāa ge̍ē gbla̍a 
ɔpɔ̄pū yī wɔ ē lɔ̄lā de wɔ.” ’ 

11 Lēchi̍, n ā koko̍o de ala̍! Ayi̍ wa̍a̍ nīi anyā ma ma̍, ɔ̄chɛ ɔnɔ̄kɔ̄kū bāa Ijɔ̍ɔn 

Ohuyenyi i̍ hɔ̄ ni̍. Ɔ̄chɛ nīi chī bi̍hi gɔ̄ga wa̍a̍ la ɛbɛ yī Ɔchwɔ̄lɛ̍ Oro̍ōre̍ Yī Ɔwɔ 
ma̍ chī ga Ijɔ̍ɔn nūma̍ ɔgɔ̄ga pɛtɛpɛtɛ. 

12 Bū la yɛ̄grāa nīi Ijɔ̍ɔn yɛ ē ka ɛrɔ̄ yī nū ma̍ kpɛɛ ge̍ ku i̍chɛ nūma̍, Ɔchwɔ̄lɛ̍ 

Oro̍ōre̍ Yī Ɔwɔ yɛ ē mi̍chi̍ gba̍a̍. E̍ ya̍ tāa anu̍ dwɔ̄bi̍-dwɔ̄bi̍. Alānyānyi ɛha̍ yɛ 
ē chikpo̍ ge̍ē de ku̍ wɔhu̍-wɔhu̍. 

13 Āchɛ ɔkɛrɔ̄ yī Ɔwɔ ba̍la Lihɔ Yī Imo̍sīisi chī ka lɛlā ku̍ ɔchwɔ̄lɛ̍ Oro̍ōre̍ Yī 

Ɔwɔ i̍ngɔ̍ɔ kpɛɛ ge̍ ku yɛ̄grāa yī Ijɔ̍ɔn Ohuyenyi. 

14 Ala̍ ge̍ chikpo̍ ge̍ē chɛ̄ lɛlā yī wā nīi e̍ ka ma̍, ɔ̍lɔma̍ Ijɔ̍ɔn nūma̍ re̍ka Ɛla̍yi̍ja 

nīi e̍ ka lɛlā yī ɔwɔ̄wā yī nū lɔ̄lā a̍nɛ. 

15 Ɔ̄chɛ otū arɔ̄ ɔplɛ̍ɛ̄lā ge̍ po̍ gɛ! 

16 “Oji̍ kpa̍a nīi n ge̍ē nāa kwichi̍ ē tāa āchɛ yɛchɛ u̍ma̍ama ma̍ dɛdɛ? Ala̍ ma̍ 

gɛ ko̍ō! E̍ lɛ bāa aɛ̍pɛ̄ ɛha̍ nīi gblāa la o̍gra ma̍. Ribi yī aɛ̍pɛ̄ ɛla̍ā ɛha̍ ka grāa 
ɛha̍ yī wā hīka, 

17 ‘Alɔ gwe̍ejē yī angrɛ̄ba̍ tū ala̍, ala̍ i̍ chī chɛ̄ jēejē ni̍. Alɔ hɛ̍ agubē 

kurēkurēkurē, ala̍ i̍ chī chɛ̄ drɛ̄ɛgba ni̍.’ 

18 Ma̍ gɛ! Ijɔ̍ɔn wā ma̍, o̍ i̍ chɛ̄ re̍ ojōre̍ kɛ̄ɛ gwa̍ ɛ̍mwɔ̄ ni̍. Āchɛ wa̍a̍ chī ka 

bɛ̍ɛ̄nɛ̄ hīka ɔ̍lɔ - ɔlyapri̍ija ɔdwɔ̄bi̍ nɛ. 

19 Ɔyi̍ Yī Ɔngrɔ̄ɔ chī wā bɛ̍ɛ̄nɛ̄ yɛ ē re̍ ojōre̍, e̍ gwa̍ ɛ̍mwɔ̄ mɛ̍. Āchɛ wa̍a̍ chī ka 

bɛ̍ɛ̄nɛ̄ ka ɔ̍lɔ ge̍ yii̍s! Ɔngrɔ̄ɔ nūma̍ ɔ̍lɔ - oli̍gbi̍re̍ ba̍la ɔ̄chɛ ɔgwɔ̍ɔ̄jā ka̍ka̍ nɛ. 
Ɔ̍lɔ gba̍a - ɔya yī ali̍kpa̍da̍ ba̍la a̍kpla āchɛ nɛ. N ā koko̍o de ala̍! Lɛlā ojo̍ōje̍ yī 
Ɔwɔ ē de iyī nū chabɔ̄ bū la lɛlā nīi o̍ ē ya̍ ma̍.” 

20 Iji̍sɔ̄ɔsi kū la alābi̍ ɔkɔ̄ka tāa ipwo̍gra ɛha̍ bɛ̍ɛ̄nɛ̄. Wu̍chē oji̍ nɛ, o̍ yɛ̍ɛ̄lā 

ɔlɛbɛ̍bi̍ mwɛbɛ-mwɛbɛ abɔ̍ɔ la aa̍ mɛ̍; alɛbɛ ɛla̍ā i̍ chī gba̍a pīyabɔ̄ta̍ hī lɛlā 
ɔdwɔ̄bi̍ ɔyɔ̍ɔ̄ya̍ we̍ ni̍. 

21 Iji̍sɔ̄ɔsi ka bɛ̍ɛ̄nɛ̄ hīka, “I̍īyo̍ de awɔ ipwo̍gra ɔla̍ā nīi re̍ka Iko̍rāsin ma̍. I̍īyo̍ 

de awɔ ipwo̍gra ɔla̍ā nīi re̍ka Ibɛsa̍yi̍da ma̍! Lɛlā ɔlɛbɛ̍bi̍ nīi n ya̍ abɔ̍ɔ la ala̍ 
ma̍ ge̍ ya̍ la Ita̍ya ba̍la Isa̍yi̍dɔn nɛ, alɛbɛ ɛla̍ā ke̍ ge̍ pīyabɔ̄ta̍ hī lɛlā abi̍ ɔyɔ̍ɔ̄ya̍ 
yī wā i̍gbi̍chɛ. E̍ ke̍ ge̍ kpo̍ a̍chiyɔ̄pa̍ tū, kpo̍ i̍bi re̍tū chabɔ̄ hīka aɛ̍lɛ mlɛ̍ha̍ yī 
lɛlā ɔdwɔ̄bi̍ yī aa̍ mɛ̍. 

22 N chī ge̍ē koko̍o ē de ala̍! I̍chi̍chɛ Nīi Ɔwɔ Ge̍ Ē Hlɛ̍ɛ̄pɔ̄ Ma̍, o̍ ge̍ē mlɛ̍ha̍ yī 

Alita̍ya ba̍la Alisa̍yi̍dɔn pɛtɛpɛtɛ ē hɛ̍ ala̍ ipwo̍gra ɛla̍ā. 

23 Ikapa̍num be̍e! A chikpo̍ ge̍ē hu iyī wɔ hwa̍a̍ ē gāa ichō hwɛɛ, i̍ i̍ngɔ̍ɔ ni̍? 

Ɔ̍lɔma̍, a ge̍ē ha̍ābɔ̄ ta̍tū gāa ayekū oli̍gba̍o̍ pɛtɛɛ. Wu̍chē oji̍ nɛ, lɛlā ɔlɛbɛ̍bi̍ 
wa̍a̍ nīi n ya̍ abɔ̍ɔ la awɔ ipwo̍gra ɔla̍ā ma̍ ge̍ ya̍ i̍ngɔ̍ɔ la Isɔ̍dɔm nɛ, ipwo̍gra 
ɔla̍ā ke̍ ge̍ e̍e hɔ̄ amu we̍. 

24 N chī ge̍ē koko̍o ē de ala̍! I̍chi̍chɛ Nīi Ɔwɔ Ge̍ Ē Hlɛ̍ɛ̄pɔ̄ Ma̍, o̍ ge̍ mlɛ̍ha̍ yī 

Alisɔ̍dɔm pɛtɛpɛtɛ ē hɛ̍ awɔ ipwo̍gra yī Ikapa̍num ɔla̍ā.” 

25 Yɛ̄grāa ɔla̍ā, Iji̍sɔ̄ɔsi ka bɛ̍ɛ̄nɛ̄ hīka, “Ɔwɔ A̍dā yī u, Ādādā yī ichō ba̍la ajɛ! N 

da wɔ o̍be kpɛ̍ɛji; wu̍chē oji̍ nɛ, lɛlā nīi a de trɛ̍ba hī āchɛ oje̍ kure̍kure̍ ma̍, a 
de chabɔ̄ hu̍ āchɛ i̍je̍ ɔjɔ̄jā ni̍ mɛ̍. 

26 Ēē Ādā! Lɔkɔ nīi a chikpo̍ ma̍, ba̍la ɔkɔ nīi o̍ hi wɔ ɔtū ma̍ nīi a ya̍ ke̍e̍ a̍nɛ. 

27 “A̍dā yī u de ɔjā-mɔjā wa̍a̍ de u mɛ̍. Ɔ̄chɔ̄chɛ i̍ je̍ Ɔyi̍ Yī Ɔwɔ ni̍, ɔ̍chi̍kpa̍kpa̍ 

Ɔwɔ A̍dā lōri̍īnū. Ɔ̄chɔ̄chɛ i̍ chī je̍ Ɔwɔ A̍dā ni̍, ɔ̍chi̍kpa̍kpa̍ Ɔyi̍ Yī Ɔwɔ Ɔlɔjā 
ba̍la āchɛ nīi Ɔyi̍ ɔlɔjā chikpo̍ ge̍ē chabɔ̄ yī Ɔwɔ A̍dā hu̍ wā ma̍. 

28 “Ala̍ ā yewā dikpo̍ba̍ u, ala̍ āchɛ nīi yɛ̄jɛ̄ yī iho̍ ɔlyɛnu̍ obōbī yɛ ē jɛ̄ ala̍ ma̍, 

ma̍a n ge̍ē de ɔmyɛ̍nyɛ̍ ē de ala̍. 

29 Ala̍ ā de iyī ala̍ tū u la apli̍kpo̍ nīi n ā bī ala̍ ya̍ lɔkɔ nīi o̍ hī um ɔtū ma̍, hɛ̄ɛbɛ 

nīi ala̍ ge̍ ngū lɛlā bū la abɔ̄ yī u. Wu̍chē oji̍ nɛ, n lɛ du̍mɔ̍; n gba̍a lɛ mlɛ̍ɛ̍ la 
ūkpɔ̄tū ma̍; ala̍ ge̍ē lɛ ɔmyɛ̍nyɛ̍. 

30 Ɔjā nīi n chikpo̍ la abɔ̄ yī ala̍ ma̍ i̍ ge̍ē lichi̍chi̍ ɔ̄kɔ̄kū de ala̍ ni̍. Iho̍ yī lɛlā yī u 

nīi n ge̍ē de ē che ala̍ ma̍ lɛ bāa ofi̍ye̍fi̍ye̍ ma̍.” 

Ima̍tiyu 12 

1 Yɛ̄grāa ɔha̍ bɛ̍ɛ̄nɛ̄, Iji̍sɔ̄ɔsi yɛ ē ga la yɛrɔ̄ yī igu ɔha̍ nīi re̍ka iwi̍iti ma̍ la Ɔ̄chī 

Ɔmyɛ̍nyɛ̍. Lɛmiyɛ yɛ ē ya̍ a̍chi̍kpo̍ yī nū ma̍, e̍ pīya abɔ̄ yɛ ē chē ahu̍ yī igu ē 
re̍. 

2 Āchɛ Yī Ifa̍rasīi ɛha̍ ma̍ wā nīi e̍ yɛ ē ya̍ i̍ngɔ̍ɔ ma̍, e̍ da Iji̍sɔ̄ɔsi hīka, “Ma̍ lɛlā 

nīi Lihɔ yī alɔ i̍ chikpo̍ ka ɔ̄chɛ ɔ̍lɔ ge̍ ya̍ la Ɔ̄chī Ɔmyɛ̍nyɛ̍ ni̍ ma̍ nīi a̍chi̍kpo̍ yī 
wɔ yɛ aa̍ ē ya̍ gɛ!” 

3 Iji̍sɔ̄ɔsi hīya aa̍ ɔkɔ hīka, “O̍ re̍ka ala̍ i̍ ma̍ īpū po̍ lɔkɔ nīi Ide̍bīidi ya̍ i̍chɔ̍lɔ 

yɛ̄grāa ɔla̍ā nīi anu̍ ba̍la āchɛ nīi yɛ tāa anu̍ ma̍ de kpo̍ ku̍ lɛmiyɛ ma̍ je̍ ni̍? 

4 Ide̍bīidi chɛ̄ ga u̍nu̍ yī Ɔwɔ. Anu̍ ba̍la āchɛ nīi yɛ tāa anu̍ ma̍ gāa ge̍ re̍ ibrɛ̍ɛdi 

nīi e̍ de kwɔbɔ̄ lā de Ɔwɔ abɔ̍ɔ ma̍. Lihɔ nɛ; ɔ̄chɛ ji bāa aa̍ ma̍ i̍ ē chī re̍ ibrɛ̍ɛdi 
ɔla̍ā ni̍; ɔ̍chi̍kpa̍kpa̍ āchɛ nīi - aligbe yī Ɔwɔ ma̍. 

5 Kɛ̄ɛ, o̍ re̍ka ala̍ i̍ ma̍ īpū yī Lihɔ Yī Imo̍sīisi po̍ i̍ngɛ̍ɛ̄nɛ̄ je̍ ni̍? O̍ ka hīka aligbe 

nīi - ɛ̍lɛ ē ya̍ u̍ku̍rɔ̍ la u̍nu̍ yī Ɔwɔ la Ɔ̄chī Ɔmyɛ̍nyɛ̍ ma̍, ɛ̍lɛ ē bīya lihɔ yī ɔ̄chī 
Ɔmyɛ̍nyɛ̍ myɛ̄grāa-myɛ̄grāa. E̍ yɔ̍ɔ̄ya̍ i̍ngɔ̍ɔ ma̍, e̍ i̍ chī gblɛfiyɛ yī lihɔ ni̍. 

6 Lēchi̍, n ā koko̍o de ala̍! Ɔjāha̍ hɔ̄ mu u̍ma̍ama nīi gla u̍nu̍ yī Ɔwɔ ta̍ ma̍. 

7 Ala̍ u̍tu je̍ ochi̍chi̍ yī lɛlā yī Īpū Yī Ɔwɔ nīi hɔ̄ ma̍ ma̍ yɛ̍yɛ̍? “ ‘N i̍ chikpo̍ yī ɛbɛ̍ 

ode pā um ɔpɔ̄pā ni̍. Ɔlɛyaya nīi n chikpo̍ a̍nɛ.’ Ala̍ ge̍ je̍ ɔ̄ yɛ̍yɛ̍ nɛ, ala̍ i̍ ge̍ē 
de lɛpɔ̄ ku̍ āchɛ nīi i̍ gblɛfiyɛ ni̍ ma̍ ni̍. 

8 Wu̍chē oji̍ nɛ, Ɔyi̍ Yī Ɔngrɔ̄ɔ ɔlɔjā - Ādādā Yī ɔ̄chī Ɔmyɛ̍nyɛ̍ nɛ.” 

9 Iji̍sɔ̄ɔsi ku̍ pīya hī ɛbɛla̍ā, pīya ga u̍nu̍ ogrēeyī yī wā ɔha̍. 

10 Ɔngrɔ̄ɔ ɔha̍ nīi hɔ̄ abɔ̍ɔ ma̍ kwa̍ābɔ̄ oko̍ōku̍. Āchɛ ɛha̍ gblāa abɔ̍ɔ i̍ngi̍ngɔ̍ɔ 

yɛ ē chikpo̍ ge̍ē ku̍ Iji̍sɔ̄ɔsi la abɔ̄ yī lɛlā abi̍ ɔyɔ̍ɔ̄ya̍. E̍ che Iji̍sɔ̄ɔsi ikpo̍ bɛ̍ɛ̄nɛ̄ 
hīka, “Lihɔ yī alɔ chɛ̄ ka ɔ̄chɛ ɔ̍lɔ ge̍ nyiya ɔ̄chɛ la ɔ̄chī Ɔmyɛ̍nyɛ̍?” 

11 Iji̍sɔ̄ɔsi hīya aa̍ ɔkɔ hīka, “Ɔ̄chɛ ɔha̍ lipu̍ yī ala̍ ge̍ lɛ ɔnyīyɛrɔ̄ ūkpo̍he nīi o̍ ge̍ 

ngma̍ ta̍tū la wɔ̄gɔ̄ la Ɔ̄chī Ɔmyɛ̍nyɛ̍ ma̍ bɛ̍ɛ? Je̍ka o̍ ge̍ē de ɔ̄ ē wu̍ hī wɔ̄gɔ̄ 
ɔpɔ̄ɔpɛ̄? 

12 Ɔ̄chɛ̄ɛchɛ chī - ɔjā ɔlamu-ɔlamu pɛtɛpɛtɛ hi̍ ɔnyīyɛrɔ̄ a̍nɛ. Bū la ɛbɛ ɔla̍ā, 

Lihɔ Yī alɔ chɛ̄ gblɛ̍ɛ-gblɛ̍ɛ ka ɔ̄chɛ ɔ̍lɔ ge̍ tū ɔ̄chɛ wɔbɔ̄ la Ɔ̄chī Ɔmyɛ̍nyɛ̍.” 

13 Bɛ̍ɛ̄nɛ̄, Iji̍sɔ̄ɔsi da ɔngrɔ̄ɔ ɔkwa̍ābɔ̄ oko̍ōku̍ ɔla̍ā ka ɔ̍lɔ ge̍ nā abɔ̄ yī ɔ̍lɔ ɔla̍ā 

kpaa. O̍ nā abɔ̄ ɔla̍ā kpaa ma̍, o̍ de lɛ cha̍cha̍ i̍ngɔ̍ɔ ke̍e̍ bāa abɔ̄ ɔ̍mɛpa ma̍. 

14 Āchɛ yī Ifa̍rasīi ɛla̍ā pīya ɔpɔ̄ɔpɛ̄ ge̍ miya tū Iji̍sɔ̄ɔsi nīi e̍ ge̍ē de ɔ̍ ē ngmo̍. 

15 Iji̍sɔ̄ɔsi de po̍ i̍ngɔ̍ɔ ma̍, o̍ ku̍ pīya hī ɛbɛla̍ā. Āchɛ lyɛ̄mɛ̄mɛ̄ nīi pɛ̍ ku ɔ̍ la u̍tu 

ma̍. Āchɛ nīi kwi̍īyē wa̍a̍ ma̍, o̍ de wa̍ nyiya cha̍cha̍. 

16 O̍ ta̍ wa̍ ɔna ka ɛ̍lɛ ge̍ e̍e koko̍o de āchɛ ehēhī ni̍. 

17 Onūma̍ ya̍ nīi lɛlā nīi Ayisa̍ya ɔ̄chɛ ɔkɛrɔ̄ yī Ɔwɔ mwɔ̍ɔmu ma̍ ge̍ē de ē pīya 

ichɛ̄ɛhi. Anu̍ hɔ̄ ma̍ a̍nɛ: 

18 “Ɔ̍chɛ̍ yī u nīi hōhu ma̍ hɔ̄ ma̍ a̍nɛ. Ɔhɔtū yī u lēchi̍-lēchi̍ nɛ. N lɛ ɔwɔ̄wīyā 

kpɛ̍ɛji ba̍la anu̍. N ge̍ē de Uhu yī u ē tū ɔ̄ la ibi̍īyē. Anu̍ ge̍ē chabɔ̄ yī lɛpɔ̄ 
ɔhɔ̍ɔ̄hɛ̍ kpakpa ē hu̍ ɛcha-mɛcha a̍nɛ. 

19 O̍ i̍ ge̍ē ka lɛlā chichichi kɛ̄ɛ ē tɔ̍ɔna hwōhwōhwō ni̍. Ɔ̄chɔ̄chɛ i̍ ge̍ē pɔ̍ɔkɔ yī 

nū gbra̍gbra̍gbra̍ la ogblo̍lo̍ ni̍. 

20 Ɔchi̍ nīi po̍ōpu̍ ma̍, o̍ i̍ ge̍ē de chārɛ̄ ji ni̍. Otīnīkā oya̍ ingūɔ̄la̍, o̍ i̍ ge̍ē de ɔ̍ ē 

nyi̍ ji ni̍. O̍ ge̍ē nyiya i̍ngɔ̍ɔ kpɛɛ ē ya̍ nīi lɛlā ɔlɛkpakpa ɔyɔ̍ɔ̄ya̍ ē de ɛbɛ ē kla̍. 

21 Ɛcha-mɛcha wa̍a̍ ge̍ē de ɔtū che riyī yī nū.” 

22 Āchɛ ɛha̍ bī ɔngrɔ̄ɔ ɔha̍ nīi priyī gba̍a gwōko̍o ma̍ ge̍ de Iji̍sɔ̄ɔsi. Yapri̍ija 

ɔdwɔ̄bi̍ nīi ku̍ ɔ̄ ma̍ ya̍ ɔ̄ i̍ngɔ̍ɔ a̍nɛ. Iji̍sɔ̄ɔsi de ɔngrɔ̄ɔ ɔla̍ā nyiya ke̍e̍ nīi o̍ de 
myɛ̍ma̍ gba̍a kɛlā. 

23 Āchɛ wa̍a̍ de kpo̍ kwi̍ibū ji bɛ̍ɛ̄nɛ̄. E̍ gblāa abɔ̍ɔ ē chikpo̍ hīka, je̍ka ɔngrɔ̄ɔ 

nūma̍ ɔ̍lɔ - Ībī Yī Ide̍bīidi nɛ? 

24 Āchɛ Yī Ifa̍rasīi po̍ i̍ngɔ̍ɔ ma̍, e̍ ka de āchɛ hīka Ibɛ̍sɛ̄buli ɔlɛhu̍ yī yapri̍ija 

ɔdwɔ̄bi̍ ɔ̍lɔ de wɔhu̍ de Iji̍sɔ̄ɔsi nīi ɔ̍lɔ yɛ ē nū yapri̍ija ɔdwɔ̄bi̍ mɛ a̍nɛ. 

25 Iji̍sɔ̄ɔsi je̍ ɔjā nīi e̍ yɛ ē gbɛri̍ya̍ ma̍ ɔpɔ̄ɔpɛ̄. O̍ ka de wa̍ hīka, “Ala̍ ma̍ ko̍ō! 

Ɔcha ūkpo̍he ɔha̍lɔha̍ nīi ge̍ de iyī nū yi̍ya, kū la lɛwu̍ la okpo̍ōkpo̍ tāa iyī nū, 
ɔcha ɔla̍ā i̍ ge̍ē ri̍yɛchɛ īchāha̍-īchāha̍ ni̍. Ipwo̍gra kɛ̄ɛ u̍kpu̍fi̍ye̍ ɔha̍lɔha̍ nīi ge̍ 
de iyī nū yi̍ya, kū la lɛwu̍ la okpo̍ōkpo̍ tāa iyī nū, o̍ ge̍ē ku̍ mīyanya. 

26 I̍ngi̍ngɔ̍ɔ nīi iyī Isa̍tan nīi - ɔchwɔ̄lɛ̍ yī yapri̍ija ma̍ lɛ a̍nɛ. Ribi yī āchɛ yī nū 

ɛha̍ ge̍ yɛ ē kplɛ̍wu̍ tāa ribi ɛha̍, ɔ̍lɔma̍ ɔchwɔ̄lɛ̍ oro̍ōre̍ yī nū ge̍ē kū ē yi̍ya 
mi̍ni̍mi̍ni̍, de ē chāajɛ ɔpɔ̄ɔpɛ̄. 

27 Ala̍ ka hīka Ibɛ̍sɛ̄buli ɔ̍lɔ de wɔhu̍ de amɔ̍lɔ ohu̍ nīi amɔ̍lɔ ē nū yapri̍ija 

ɔdwɔ̄bi̍ a̍nɛ? Ɔ̄nyɛ ē chī de wɔhu̍ de āchɛ yī ala̍ ka ɛ̍lɛ ge̍ nū yapri̍ija ɔdwɔ̄bi̍ 
ma̍? Āchɛ yī ala̍ de chabɔ̄ mɛ̍ hīka lɛlā yī ala̍ ɔla̍ā ɔ̍lɔ i̍ grāa ni̍. 

28 Lēchi̍, Uhu Yī Ɔwɔ de wɔhu̍ de u nīi n yɛ ē nū yapri̍ija ɔdwɔ̄bi̍ mɛ a̍nɛ. Bū la 

ɛbɛ ɔla̍ā, ala̍ jo̍ōkū gɛ hīka, Ɔchwɔ̄lɛ̍ Oro̍ōre̍ Yī Ɔwɔ wā dikpo̍ba̍ ala̍ mɛ̍. 

29 “Ala̍ ma̍ gɛ ko̍ō! Ɔ̄chɔ̄chɛ i̍ ē chɛ̄ ga u̍nu̍ yī ɔla̍ga̍ba̍ wɔhu̍-wɔhu̍ ge̍ē kpo̍ āɛ̄jā 

yī nū mɛ ni̍; ɔ̍chi̍kpa̍kpa̍ ɔlɔjā ku̍ ɔla̍ga̍ba̍ ɔla̍ā wōrī o̍bū, aa̍ nīi o̍ ge̍ē de wɔlɛ̍ yī 
nū wu̍ ē re̍ mɛ a̍nɛ. 

30 “Ɔ̄chɛ nīi i̍ ge̍ - ɔ̄chɛ yī u ni̍, ɔ̍lɔma̍ ɔlɔjā - oluji yī u nɛ. Ɔ̄chɛ nīi i̍ ge̍ twɔ̄bɔ̄ 

tāa ami tu̍ ɛjā tu̍chɛ̄ ni̍, o̍ re̍ka ɔlɔjā yɛ ē kpo̍ ɔ̄ mīyanya omōmī. 

31 Wu̍chē yī lɛlā onūma̍, n ā koko̍o de ala̍ gɛ! Lɛlā ɔdwɔ̄bi̍ ba̍la lɛlā abi̍ ɔha̍lɔha̍ 

wa̍a̍ nīi ɔ̄chɛ ē ka ma̍, Ɔwɔ ē de ē kɔ̄ de ɔ̄chɛ. Ɔ̄chɛ nīi ge̍ chī ka lɛlā abi̍ ku̍ 
Uhu Ɔnɛ̄ɛhɛhi Yī Ɔwɔ, Ɔwɔ i̍ ge̍ē de ē kɔ̄ de ɔlɔjā ni̍. 

32 Ɔ̄chɛ nīi ge̍ ka lɛlā abi̍ ku̍ Ɔyi̍ Ɔngrɔ̄ɔ, Ɔwɔ ge̍ē de ē kɔ̄ de ɔ̍ ē mɛ. Ɔ̄chɛ-

mɔ̄chɛ nīi ge̍ chī ka lɛlā ɔha̍ abi̍ ku̍ Uhu Ɔnɛ̄ɛhɛhi Yī Ɔwɔ, Ɔwɔ i̍ ge̍ē de ē kɔ̄ 
de ɔlɔjā u̍ma̍ama kɛ̄ɛ kpɛɛ ge̍ē gbo̍ ni̍. 

33 “Ɔchi̍ ge̍ hiyē, īkpō nīi o̍ ē wa̍ ma̍ ē hwɔhi-hwɔhi. Ɔchi̍ ge̍ chī gbi̍tɛ̄, īkpō nīi 

o̍ ē wa̍ ma̍ ē dwɔ̄bi̍-dwɔ̄bi̍. E̍ ē je̍ ɔchi̍ bū la ita īkpō nīi o̍ ē wa̍ ma̍. 

34 Ala̍ wɔma yī ogbi̍ji nīi gblāa aa̍ ma̍! Kana̍ nīi ala̍ nīi - āchɛ ɔdwɔ̄bi̍ ma̍ ge̍ē 

ka lɛlā ɔnɛ̄ɛhɛhi mɛ ma̍? Je̍ka lɛlā nīi mōmu rɛ la ūkpɔ̄tū ma̍ nīi oko̍o ē de ka 
a̍nɛ? 

35 Ɔ̄chɛ ɔnɛ̄ɛhɛhi ē wu lɛlā ɔnɛ̄ɛhɛhi yī nū ē bīyɛchɛ ē bū lipu̍ yī lɛlā ɔnɛ̄ɛhɛhi nīi 

mwɛbɛ nīi o̍ de gbōgbō ma̍. Ɔ̄chɛ ɔdwɔ̄bi̍ ē chī wu̍ lɛlā abi̍ yī nū bū lipu̍ yī lɛlā 
abi̍ nīi mwɛbɛ nīi o̍ de gbōgbō ma̍. 

36 “N chī ge̍ē koko̍o ē de ala̍! I̍chi̍chɛ Nīi Ɔwɔ Ge̍ Ē Hlɛ̍ɛ̄pɔ̄ Ma̍, ɔ̄chɛ-mɔ̄chɛ 

ge̍ē koko̍o yī a̍kpla lɛlā wa̍a̍ nīi ɔlɔjā bī oko̍o ka je̍ ma̍. 

37 Wu̍chē oji̍ nɛ, bū lɛlā yī oko̍o yī awɔ ɔlɔjā nīi Ɔwɔ ge̍ē bī hlɛ̍ɛ̄pɔ̄ a̍nɛ. Anu̍ nīi 

o̍ ge̍ē bī ka hīka lɛpɔ̄ ɔ̍lɔ ngma̍ la aɔ̍lɔ kɛ̄ɛ ɔ̍lɔ ku̍ aɔ̍lɔ a̍nɛ.” 

38 Āchɛ Yī Ifa̍rasīi ba̍la āchɛ ongū Lihɔ yī Iju̍u ɛha̍ da Iji̍sɔ̄ɔsi bɛ̍ɛ̄nɛ̄ hīka, 

“Ɔngūlɛ̄lā be̍e! Alɔ chikpo̍ nīi a ge̍ yɛ̍ɛ̄lā ɔlɛbɛ̍bi̍ ɔha̍ chabɔ̄ nīi alɔ ē ma̍.” 

39 Iji̍sɔ̄ɔsi ka bɛ̍ɛ̄nɛ̄ hīka, “Fi̍yɛ! Āchɛ ɔdwɔ̄bi̍ ba̍la āchɛ i̍je̍ Ɔwɔ ni̍ hɔ̄ ma̍ la 

yɛchɛ nūma̍ a̍nɛ ko̍ō! Ala̍ chikpo̍ yī lɛlā ɔlɛbɛ̍bi̍ ɔmɔ̍ɔ̄ma̍ bū la abɔ̄ yī u? 
Īchāha̍-īchāha̍! Lɛlā ɔlɛbɛ̍bi̍ ɔchabɔ̄ lōri̍īnū nīi hɔ̄ de ala̍ ma̍, iyī Ijo̍na nīi ɔ̄chɛ 
ɔkɛrɔ̄ yī Ɔwɔ ma̍ nɛ. 

40 Lɔkɔ nīi ijo̍na tū la lipu̍ yī ɛbɛ̍yēenyi ɔnɔ̄kɔ̄kū ɔha̍ la otu̍ ɛta̍ yɛnɔ ɛta̍ ma̍, 

i̍ngi̍ngɔ̍ɔ nīi Ɔyi̍ yī Ɔngrɔ̄ɔ ge̍ē tū lipu̍ yī ajɛ la otu̍ ɛta̍ yɛnɔ ɛta̍ a̍nɛ. 

41 I̍chi̍chɛ Nīi Ɔwɔ Ge̍ Ē Hlɛ̍ɛ̄pɔ̄ Ma̍, Alini̍nīfɛ ge̍ē nīichō yarɛ ē ya̍ ala̍ lɛfiyɛ. 

Wu̍chē oji̍ nɛ, aa̍ po̍ ɛrɔ̄ yī Ɔwɔ nīi Ijo̍na ka ma̍, e̍ pīyabɔ̄ta̍ hī lɛlā abi̍ ɔyɔ̍ɔ̄ya̍ yī 
wā. N chī ge̍ē koko̍o ē de ala̍! Ɔjā nīi gra Ijo̍na ta̍ pɛtɛpɛtɛ ma̍ hɔ̄ amu. 

42 I̍chi̍chɛ Nīi Ɔwɔ Ge̍ Ē Hlɛ̍ɛ̄pɔ̄ Ma̍, Ɔchwɔ̄lɛ̍ Ɔnɔ̄nyā ɔha̍ nīi bū la ɔcha yī wāā 

yī ihi̍yajɛ ma̍ ge̍ē nīichō yarɛ ē ya̍ ala̍ lɛfiyɛ. Wu̍chē oji̍ nɛ, anu̍ pīya bū abɔ̍ɔ la 
ɛbɛ i̍ba̍ni̍ - ɛbɛ i̍gboni̍ ɔla̍ā wa̍a̍ wā dikpo̍ba̍ Iso̍lōmɔn ge̍ plɛ̍ɛ̄lā ojo̍ōje̍ ka̍ka̍ yī 
nū. N chī ge̍ē koko̍o ē de ala̍! Ɔjā nīi gra Iso̍lōmɔn ta̍ pɛtɛpɛtɛ ma̍ hɔ̄ amu. 

43 “Yapri̍ija ɔdwɔ̄bi̍ ge̍ bīyɛchɛ hī ɔ̄chɛ, o̍ ē pīya ē ta̍yaha wa̍a̍ ē ga ajɛ 

ɔngma̍akprū ge̍ē gāla̍ ɛbɛ ɔmyɛ̍nyɛ̍. O̍ i̍ ge̍ ma̍ ɛbɛ ɔmyɛ̍nyɛ̍ gɛ ni̍, 

44 o̍ ē ka ē de iyī nū ka anɔ̍lɔ ge̍ē ku̍chē gāa wɔlɛ̍ yī anu̍ ɔnɛ̄chɛ̄. Yapri̍ija 

ɔdwɔ̄bi̍ ɔla̍ā ē ku̍chē bɛ̍ɛ̄nɛ̄ ge̍ē ma̍ ɛbɛ nīi ta̍lā abɔ̍ɔ ji bāa ɔcha̍cha̍ ma̍, nīi e̍ 
de ɔ̍ gbla̍a lɔ̄lā abɔ̍ɔ. 

45 Yapri̍ija ɔla̍ā ku̍chē pīya ge̍ē bī yapri̍ija arāapa ɛha̍ nīi dwɔ̄bi̍ lɛlā hɛ̍ anu̍ 

ɔlɔjā ma̍ ē wā abɔ̍ɔ. E̍ gāa ge̍ē tū abɔ̍ɔ la ibi̍īyē yī ɔ̄chɛ ɔla̍ā. Bū la ɛbɛ ɔla̍ā, iyī 
ogwīihi nūma̍ ē de ē hwɔ̍bi̍ dɛ̄ de ɔ̄chɛ ɔla̍ā hɛ̍ ɔrāarāa bɛ̍ɛ̄nɛ̄. I̍ngɔ̍ɔ ke̍e̍ nīi lɛlā 
yī āchɛ ɔdwɔ̄bi̍ yɛchɛ nūma̍ ge̍ē lɛ a̍nɛ.” 

46 Iji̍sɔ̄ɔsi e̍e rɛ abɔ̍ɔ yɛ ē ka lɛlā yɛ̄grāa nīi aɛ̍nɛ̍ yī nū anāngrɔ̄ɔ ba̍la ɛ̍nɛ̍ yī nū 

gbajɛ gāa ma̍. E̍ de jī rɛ abɔ̍ɔ yɛchɛ yɛ ē chikpo̍ ge̍ē ka lɛlā ba̍la anu̍. 

47 Ɔ̄chɛ ɔha̍ lipu̍ yī āchɛ nīi ha̍du tū Iji̍sɔ̄ɔsi ma̍ ka de Iji̍sɔ̄ɔsi hīka, ɛ̍nɛ̍ yī ɔ̍lɔ 

ba̍la aɛ̍nɛ̍ yī alɔ anāngrɔ̄ɔ ɛ̍lɛ gblāa abɔ̍ɔ yɛchɛ. Ɛ̍lɛ chikpo̍ ge̍ē ka lɛlā ɔha̍ ba̍la 
ɔ̍lɔ. 

48 Iji̍sɔ̄ɔsi hīyɔkɔ hīka, “Ɔ̄nyɛ u̍tu re̍ka ɛ̍nɛ̍ yī u ma̍/? Kɛ̄ɛ ānyɛ re̍ka aɛ̍nɛ̍ yī u - 

anāngrɔ̄ɔ ma̍?” 

49 O̍ miya abɔ̄ yī a̍chi̍kpo̍ yī nū, koko̍o de āchɛ ɛla̍ā wa̍a̍ hīka, “Ala̍ ma̍ gɛ ko̍ō! 

Ɛ̍nɛ̍ yī u ba̍la aɛ̍nɛ̍ yī u gblāa ma̍ i̍ngɛ̍ɛ̄nɛ̄ a̍nɛ. 

50 Wu̍chē oji̍ nɛ, ɔ̄chɛ nīi ē yɛ̍ɛ̄lā nīi A̍dā yī u nīi hɔ̄ la ichō ma̍ chikpo̍ ma̍, anu̍ 

re̍ka ɔɔ̍nɛ̍ yī u ɔnɔ̄ngrɔ̄ɔ a̍nɛ; anu̍ re̍ka ɔɔ̍nɛ̍ yī u ɔnɔ̄nyā a̍nɛ; anu̍ chī re̍ka ɛ̍nɛ̍ 
yī u a̍nɛ.” 

Ima̍tiyu 13 

1 I̍chi̍chɛ ɔla̍ā pi̍i̍, Iji̍sɔ̄ɔsi pīya hī wɔlɛ̍ ɔla̍ā ga oko̍o yī li̍hu, gāa ge̍ hɔ̄ abɔ̍ɔ ē 

ngū āchɛ lɛlā. 

2 Āchɛ nīi grēeyī tū ɔ̄ ma̍ lyɛ̄mɛ̄ kpɛ̍ɛ ɛbɛ̍bɛ̍-ɛbɛ̍bɛ̍. Wu̍chē ɔla̍ā, Iji̍sɔ̄ɔsi pīya 

hyāhɔ̄ la wɔwu̍ ɔha̍ nīi che abɔ̍ɔ la yenyi ma̍. 

3 O̍ ka lɛlā yɛ̄mɛ̄mɛ̄ de wa̍ la wɔ̄chīije. Ɔha̍, o̍ ka hīka, “Ala̍ ma̍ gɛ ko̍ō! Ɔngrɔ̄ɔ 

ɔha̍ pīya gāa ge̍ē mī īkpɔ̄chi̍ la yɛrɔ̄. 

4 O̍ yɛ ē kɔ̄ mī ma̍, ɛha̍ yī wā ngma̍ chīyēgblāa la ɔpɔ̄pū; a̍gba̍ana wā ge̍ de 

kpo̍ ku re̍. 

5 Ɛha̍ yī wā ngma̍ chīyēgblāa la ajɛ yī ichō yī lɛchɔ̄. Ajɛ yī lɛchɔ̄ ɔla̍ā i̍ lɛ ɛmla̍a 

ni̍. Ajɛ lɛ periperi ma̍, e̍ hli̍kpa̍ bū. 

6 Yɛnɔ wā ge̍ chɛ̄ bɛ̍ɛ̄nɛ̄ ma̍, o̍ de ayɛ̍ɛ̄chi̍ ɛla̍ā wɔla̍. E̍ i̍ chī ta̍ ɛgba hiyuu mɛ 

ni̍ ma̍, e̍ de ngmo̍ōngmo̍ ju̍wɛ̍ju̍wɛ̍ ɔpɔ̄ɔpɛ̄. 

7 Ɛha̍ yī wā ngma̍ chīyēgblāa lipu̍ yī ijē. Ijē ɛla̍ā jɛ̄ ge̍ mi̍ya tū ɛchi̍ ɛla̍ā, de wa̍ 

ku̍. 

8 Ehēhī yī wā chīyēgblāa la ajɛ ɔnɛ̄ɛhɛhi. E̍ wa̍ īkpō. Ɛha̍ wa̍ īkpō ohu ɛrwɔ̄, 

ɛha̍ ohu ɛta̍, ɛha̍ ohu che igwo̍.” 

9 Iji̍sɔ̄ɔsi de ɔ̍ chlɛhu̍ bɛ̍ɛ̄nɛ̄ hīka, “Ɔ̄chɛ otū arɔ̄ ɔplɛ̍ɛ̄lā ge̍ po̍ gɛ!” 

10 A̍chi̍kpo̍ yī Iji̍sɔ̄ɔsi gāa dikpo̍ba̍ ɔ̄ ge̍ che ɔ̍ ikpo̍ hīka, “Oji̍ - ohu̍ nīi a ge̍ ka 

lɛlā tāa aa̍ nīi a bī wɔ̄chīije ē ka ma̍/?” 

11 Iji̍sɔ̄ɔsi hīya aa̍ ɔkɔ hīka, “Ala̍ ma̍, Ɔwɔ de lɛlā ɔtrɛ̍ba yī Ɔchwɔ̄lɛ̍ Oro̍ōre̍ yī 

nū chabɔ̄ hu̍ ala̍ nīi ala̍ ge̍ē jo̍ōkū mɛ̍. Aa̍ ɛla̍ā ma̍, o̍ i̍ de chabɔ̄ hu̍ wā ni̍. 

12 Wu̍chē oji̍ nɛ, ɔ̄chɛ nīi lɛ ɔjā o̍bū ma̍, e̍ ge̍ē de ē ba̍ ɔ̄ de ɔ̍, hɛ̄ɛbɛ nīi o̍ ē lɛ ē 

mwɛbɛ-mwɛbɛ. Ɔ̄chɛ nīi i̍ lɛ ɔjɔ̄jā ni̍ ma̍, onīi o̍ lɔ̄lɛ pi̍nyɛ̍ ma̍, e̍ ge̍ē de ē nāa ē 
hī ɔ̄ abɔ̄. 

13 Anu̍ - ohu̍ nīi n ē bī wɔ̄chīije ē ka lɛlā tāa aa̍ a̍nɛ. Wu̍chē oji̍ nɛ, e̍ ge̍ 

dōdeyīrɛ, e̍ i̍ ge̍ē myɛ̍ma̍ ni̍. E̍ ge̍ dɔ̄darɔ̄ku, e̍ i̍ ē plɛ̍ɛ̄lā je̍ ochi̍chi̍ yī nū ni̍. 

14 Lɛlā yī wā nūma̍ ya̍ nīi lɛlā nīi Ayisa̍ya ɔ̄chɛ ɔkɛrɔ̄ yī Ɔwɔ mwɔ̍ɔmu ma̍ de 

gɔ̄grāa. O̍ ka ɔ̍lɔ ge̍: “ ‘Ala̍ ge̍ darɔ̄ku kana̍-kana̍, ala̍ i̍ ge̍ē po̍ la ochi̍chi̍ ni̍. Ala̍ 
ge̍ deyīrɛ kana̍-kana̍, ala̍ i̍ ge̍ē myɛ̍ma̍ ni̍ 

15 Wu̍chē oji̍ nɛ, ūkpɔ̄tū yī āchɛ nūma̍ lɛ kwīkwī. E̍ de iyī wā darɔ̄. E̍ de iyī wā 

priyī. Nɛ̄ni̍, īkprī yī wā ge̍ myɛ̍ma̍ nɛ, kɛ̄ɛ wɔrɔ̄ yī wā ge̍ plɛ̍ɛ̄lā nɛ, kɛ̄ɛ ūkpɔ̄tū yī 
wā ge̍ je̍ ochi̍chi̍ yī lɛlā nɛ. E̍ ke̍ ge̍ pīya ūkpɔ̄tū ta̍ u; N chī ge̍ de wa̍ nyiya ke̍e̍. 
Ami Ɔwɔ ka i̍ngɔ̍ɔ a̍nɛ.’ 

16 “A̍hōhi ge̍ - iyī ala̍ nūma̍! Wu̍chē oji̍ nɛ, īkprī yī ala̍ ē myɛ̍ma̍; arɔ̄ yī ala̍ ē 

plɛ̍ɛ̄lā. 

17 Lēchi̍-lēchi̍, n ā koko̍o de ala̍! Āchɛ ɔkɛrɔ̄ yī Ɔwɔ ba̍la āchɛ yɛ̄mɛ̄mɛ̄ nīi - 

āchɛ yī Ɔwɔ ma̍ hla̍ kpɛ̍ɛ ka aɛ̍lɛ ge̍ē ma̍ ɔjā nīi ala̍ ma̍ ma̍, e̍ i̍ ma̍ mɛ ni̍. E̍ hla̍ 
ka aɛ̍lɛ ge̍ē ē po̍ ɔjā nīi ala̍ po̍ ma̍, e̍ i̍ po̍ mɛ ni̍. 

18 “Ala̍ darɔ̄ku gɛ, nīi ala̍ ge̍ po̍ ochi̍chi̍ yī wɔ̄chīije yī ɔ̄chɛ ɔnyɔjā: 

19 Āchɛ ɛla̍ā nīi ē po̍ ɛrɔ̄ yī Ɔchwɔ̄lɛ̍ Oro̍ōre̍ Yī Ɔwɔ, nīi i̍ po̍ ochi̍chi̍ yī nū ni̍ 

ma̍, e̍ lɛ bāa īkpɔ̄chi̍ nīi ngma̍ chīyēgblāa la ɔpɔ̄pū ma̍. Ɔngūwɛ̄gā wā ge̍ē de 
ɔjā ɔla̍ā nīi e̍ de mī ma̍ ē kpo̍ hī wā ūkpɔ̄tū. 

20 Enīi gblāa la ajɛ yī ichō yī lɛchɔ̄ ma̍ lɛ bāa lɛlā yī āchɛ ɛha̍ nīi ē po̍ ɛrɔ̄ yī 

Ɔwɔ ɔpɔ̄ɔpɛ̄ de ē nāa la ɔwɔ̄wīyā ma̍. 

21 O̍ i̍ gwa̍ chɛ̄ wā ūkpɔ̄tū ni̍ ma̍, e̍ i̍ ē ri̍yɛchɛ ni̍. Yɛ̄grāa nīi akanya kɛ̄ɛ ichi̍ 

ɔdwɔ̄bi̍ ɔha̍ ge̍ wā la aa̍ wu̍chē yī ɛrɔ̄ yī Ɔwɔ mɛ̍, e̍ ē wa̍ābɔ̄ yī nū ɔpɔ̄ɔpɛ̄. 

22 Īkpɔ̄chi̍ ɛha̍ nīi chīyēgblāa lipu̍ yī ijē ma̍ lɛ bāa lɛlā yī āchɛ ɛha̍ nīi ē po̍ ɛrɔ̄ yī 

Ɔwɔ ma̍. Yɛ̄ngura yī ɛjā yī ɔhɔ̄leyī nūma̍ ba̍la wɔnyɛ yī wɔdu ogbōgbo ē da ē 
ba̍ ɛrɔ̄ yī Ɔwɔ, e̍ de ɔ̍ ku̍. E̍ i̍ wa̍ īkpō ni̍. 

23 Enīi gblāa la ajɛ ɔnɛ̄ɛhɛhi ma̍ lɛ bāa lɛlā yī āchɛ nīi ē po̍ ɛrɔ̄ yī Ɔwɔ, po̍ 

ochi̍chi̍ yī nū ma̍. E̍ wa̍ īkpō hwɔhi-hwɔhi. Ɛha̍ wa̍ īkpō ohu ɛrwɔ̄, ɛha̍ ohu ɛta̍, 
ɛha̍ chī ohu che igwo̍.” 

24 Iji̍sɔ̄ɔsi gba̍a chā wɔ̄chīije ɔha̍ de wa̍ hīka, “Ala̍ ma̍ ko̍ō! Ɔchwɔ̄lɛ̍ Oro̍ōre̍ Yī 

Ɔwɔ lɛ bāa lɛlā yī ɔngrɔ̄ɔ ɔha̍ nīi mī īkpɔ̄chi̍ ɔnɛ̄ɛhɛhi la yɛrɔ̄ yī nū ma̍. 

25 La otu̍ ɔha̍, yɛ̄grāa nīi āchɛ gbwɔlā wa̍a̍ ma̍, oluji gāa ge̍ mī īkpāa̍chi̍ wa̍a̍ 

abɔ̍ɔ lipu̍ yī yɛrɔ̄ ɔla̍ā wā ge̍ ku̍ pīya. 

26 Yɛ̄grāa nīi e̍ de jɛ̄ yɛ ē chahu̍ ma̍, a̍chi̍ ɛla̍ā wu̍lā abɔ̍ɔ i̍ngɔ̍ɔ ke̍e̍. 

27 A̍chɛ̍ yī ɔngrɔ̄ɔ nīi lɛ yɛrɔ̄ ɔla̍ā ma̍ gāa ge̍ ka de ɔ̍ hīka, ‘Ādā, je̍ka īkpɔ̄chi̍ 

ɛnɛ̄ɛhɛhi nīi a mī la yɛrɔ̄ ɔla̍ā a̍nɛ? Aba̍ nīi a̍chi̍ ɛla̍ā chī bū ge̍ gblāa ma̍?’ 

28 Abā yī wā ka de wā hīka, ‘Oluji ɔ̍lɔ yɛ̍ɛ̄lā ɔla̍ā a̍nɛ.’ E̍ che abā yī wā ikpo̍ ka 

aɛ̍lɛ ge̍ gāa ge̍ de a̍chi̍ ɛla̍ā kpo̍ hu bɛ̍ɛ̄nɛ̄ ni̍? 

29 Abā yī wā hīya aa̍ ɔkɔ hīka, ‘Ehe̍, ala̍ e̍e ya̍ i̍ngɔ̍ɔ ni̍. Nɛ̄ni̍ abɔ̄ ge̍ē ngmla̍a 

ala̍ ē hu ɛjāyɛ̄rɔ̄ ɛla̍ā nīi re̍ka iwi̍iti ma̍ ti̍yabɔ̄ la aa̍. 

30 Ala̍ pi̍ye̍mā nīi iwi̍iti ge̍ jɛ̄ ti̍yabɔ̄ la aa̍ i̍ngɔ̍ɔ kpɛɛ gbo̍ ɔ̄chī yī i̍kri̍wu̍. Yɛ̄grāa 

ɔla̍ā ma̍, n ge̍ē ka ē de alu̍ku̍rɔ̍ hīka ē ge̍ kpo̍ a̍chi̍ ɛla̍ā hu yɔbɔ̄ɔbū. E̍ ge̍ wā 
āā orī nīi e̍ ge̍ kpo̍ lɛwā yī wā ɛla̍ā chīyētū ga ɔla̍. O̍bū ma̍, e̍ ge̍ wā ge̍ kpo̍ 
iwi̍iti ɛla̍ā hɛ̍ wa̍a̍ nīi e̍ ge̍ kpo̍ tū la yākwɔ̄ yī u.’ ” 

31 Iji̍sɔ̄ɔsi gba̍a chā wɔ̄chīije ɔha̍ de wa̍ hīka, “Ala̍ ma̍ gɛ ko̍ō! Ɔchwɔ̄lɛ̍ Oro̍ōre̍ 

Yī Ɔwɔ lɛ bāa īkpɔ̄chi̍ ɔha̍ nīi re̍ka Imɔ̍si̍tāadi ma̍. Anu̍ bi̍hi hɛ̍ īkpɔ̄chi̍ wa̍a̍ 
a̍nɛ. 

32 Ɔngrɔ̄ɔ ɔha̍ de bī pīya ge̍ mī la yɛrɔ̄ yī nū. O̍ de jɛ̄ ma̍, o̍ lɔ̄kū ga ɔchi̍ 

ɔha̍lɔha̍ wa̍a̍ jimini, de pīya ɔchi̍ ɔnɔ̄kɔ̄kū, kpɛ̍ɛ nīi a̍gba̍ana ē wā ge̍ē lwɔ̄lɛ̍ la 
a̍bɔ̄ yī nū.” 

33 Iji̍sɔ̄ɔsi gba̍a chā wɔ̄chīije ɔha̍ de wa̍ hīka, “Ala̍ ma̍ ko̍ō! Ɔchwɔ̄lɛ̍ Oro̍ōre̍ Yī 

Ɔwɔ lɛ bāa lɛlā yī ɔjā nīi ē bī ibrɛ̍ɛdi ē nōnū ma̍. Ɔnyā ɔha̍ kɔ̄ pi̍nyɛ̍ chīyētū la 
u̍kpu̍ūhā akpara yī igu ɔha̍ nīi e̍ ē gbɔ̄gbā re̍ka ifla̍wa ē bī ya̍ ibrɛ̍ɛdi ma̍. O̍ ti̍ya 
anu̍ tū i̍ngɔ̍ɔ kpɛɛ nīi āɛ̄jā yī ibrɛ̍ɛdi ɔla̍ā wa̍a̍ nū pu̍tu̍u̍ ga ichō.” 

34 Iji̍sɔ̄ɔsi bī wɔ̄chīije-wɔ̄chīije ke̍e̍ ka lɛlā de āchɛ ɛla̍ā nīi grēeyī ma̍. O̍ i̍ ka 

lɛlɛ̄lā tāa aa̍ pi̍ye̍mā la obī wɔ̄chīije ka ni̍. 

35 O̍ ya̍ i̍ngɔ̍ɔ hɛ̄ɛbɛ nīi lɛlā nīi ɔ̄chɛ ɔkɛrɔ̄ yī Ɔwɔ mwɔ̍ɔmu lɔ̄lā ma̍ ge̍ē de ē 

gɔ̄grāa ke̍e̍: “N ge̍ē ka lɛlā tāa aa̍ ma̍, wɔ̄chīije nīi n ge̍ē bī ka a̍nɛ. N ge̍ē de 
lɛlā nīi trɛ̍ba gbi̍chɛ gbi̍chɛ bū la owu̍tu yī yɛchɛ ma̍ ē ka ē de wā.” 

36 Iji̍sɔ̄ɔsi ku̍ pīya hī ɔgbādu yī āchɛ, pīya chɛ̄ ga u̍nu̍ ɔha̍. A̍chi̍kpo̍ yī nū gāa 

dikpo̍ba̍ ɔ̄ ge̍ che ɔ̍ ikpo̍ ka ɔ̍lɔ ge̍ ka ochi̍chi̍ yī wɔ̄chīije yī īkpāa̍chi̍ yī yɛrɔ̄ 
ɔla̍ā de aa̍. 

37 Iji̍sɔ̄ɔsi koko̍o de wa̍ hīka, “Ala̍ ma̍ ko̍ō! Ɔngrɔ̄ɔ nīi mī īkpɔ̄chi̍ ɛnɛ̄ɛhɛhi ɛla̍ā 

ma̍ - Ɔyi̍ Yī Ɔngrɔ̄ɔ nɛ. 

38 Yɛrɔ̄ ɔla̍ā - yɛchɛ nūma̍ nɛ. Īkpɔ̄chi̍ ɛnɛ̄ɛhɛhi ɛla̍ā - āchɛ nīi tū la ɔchwɔ̄lɛ̍ 

Oro̍ōre̍ Yī Ɔwɔ ma̍ nɛ. Īkpāa̍chi̍ ɛla̍ā - āchɛ nīi tū tāa Ɔngūwɛ̄gā ma̍ nɛ. 

39 Oluji nīi bī īkpāa̍chi̍ ge̍ mī ma̍ - Ɔngūwɛ̄gā ɔlɔjā nɛ. Yɛ̄grāa i̍kri̍wu̍ ɔla̍ā - 

ɔkwɛ̍ɛjī yī yɛchɛ wa̍a̍ nɛ. Āchɛ nīi ya̍ u̍ku̍rɔ̍ yī ɛjāyɛ̄rɔ̄ ɔhɔ̍ɔ̄hɛ̍ ma̍ - ayɛ̍ɛ̄chɛ̄rɔ̄ yī 
Ɔwɔ nɛ. 

40 Lɔkɔ nīi e̍ kpo̍ īkpāa̍chi̍ ɔdwɔ̄bi̍ ɛla̍ā ge̍ kwɔla̍ ma̍, i̍ngi̍ngɔ̍ɔ nīi o̍ ge̍ē lɛ la 

ɔ̄chī nīi yɛchɛ ge̍ē kwɛ̍ɛjī ma̍ a̍nɛ. 

41 Yɛ̄grāa ɔla̍ā, Ɔyi̍ Yī Ɔngrɔ̄ɔ ge̍ē de ayɛ̍ɛ̄chɛ̄rɔ̄ yī nū tɛ̄rɔ̄ gāa yɛchɛ wa̍a̍. E̍ 

ge̍ē gāa ge̍ē kpo̍ āchɛ ɛla̍ā nīi ē ya̍ nīi āchɛ ē yɛ̍ɛ̄lā abi̍ ma̍ ba̍la āchɛ ɛdwɔ̄bi̍ 
ehēhī wa̍a̍ hā hī ɛbɛ yī Ɔchwɔ̄lɛ̍ Oro̍ōre̍ yī nū. 

42 E̍ ge̍ē gū wa̍ duu ge̍ē chīyētū la u̍nu̍ yī ɔla̍ ɔnɔ̄kɔ̄kū. Abɔ̍ɔ nīi e̍ ge̍ē gblāa ē 

drɛ̄ɛgba ē rāngūu a̍nɛ. 

43 Yɛ̄grāa ɔla̍ā, āchɛ nīi - āchɛ yī Ɔwɔ ma̍ ge̍ē gblāa abɔ̍ɔ ē hu̍ bāa yɛnɔ ma̍ la 

ɛbɛ yī Ɔchwɔ̄lɛ̍ Oro̍ōre̍ Yī A̍dā yī wā. Ɔ̄chɛ otū arɔ̄ ɔplɛ̍ɛ̄lā ge̍ po̍ gɛ! 

44 “Ɔchwɔ̄lɛ̍ Oro̍ōre̍ Yī Ɔwɔ lɛ bāa u̍gbru̍ɔ̄jā ɔha̍ nīi trɛ̍ba la ajɛ ɔha̍ ma̍. Ɔngrɔ̄ɔ 

ɔha̍ de ɔ̍ pīyɛ̄ ma̍, o̍ de ajɛ tu̍ kla̍ anu̍. O̍ wīyā kpɛ̍ɛji, pīya ge̍ de āɛ̄jā yī nū kpo̍ 
ra̍ cha̍cha̍, ku̍chē pīya ge̍ de ajɛ ɔla̍ā ra̍ ligbo̍-ligbo̍. 

45 “Ɔchwɔ̄lɛ̍ Oro̍ōre̍ Yī Ɔwɔ gba̍a lɛ bāa ɔlɔ̍hi̍ ɔha̍ nīi yɛ ē gāla̍ akpānā 

ɛnɛ̄ɛhɛhi la ɔrɔ̍ɔ̄ra̍ ma̍. 

46 O̍ gāa ge̍ ma̍ ɔha̍ nīi - ɔlamu-ɔlamu, gba̍a lwɔ̍la̍ gba̍a̍ ma̍; o̍ pīya ge̍ de āɛ̄jā 

yī nū kpo̍ ra̍ cha̍cha̍, gāa ge̍ de akpānā ɔla̍ā ra̍.” 

47 “Ɔchwɔ̄lɛ̍ Oro̍ōre̍ Yī Ɔwɔ gba̍a lɛ bāa a̍bagalā nīi e̍ ta̍ la li̍hu nīi ku̍ ɛbɛ̍ ita 

ɔha̍lɔha̍ wa̍a̍ ma̍. 

48 Ɛbɛ̍ ge̍ mu ɔ̍ rɛ abɔ̍ɔ mɛ̍, ɔlwɔtɛ̍ ɔlɔjā ē pi ɔ̍ ga o̍chi bɛ̍ɛ̄nɛ̄. O̍ ē pīya ē hyāhɔ̄, 

de ɛbɛ̍ ɛla̍ā hɔ̄hā gblāa. O̍ ē de ɛbɛ̍ ɔnɛ̄ɛhɛhi ē tū gāa origō yī nū, de ɛdwɔ̄bi̍ yī 
wā ē ta̍anū hwɛɛ. 

49 I̍ngi̍ngɔ̍ɔ nīi o̍ ge̍ē lɛ la ɔ̄chī ɔkwɛ̍ɛjī a̍nɛ. Ayɛ̍ɛ̄chɛ̄rɔ̄ yī Ɔwɔ ge̍ē gāa ge̍ē kpo̍ 

āchɛ ɔdwɔ̄bi̍ wa̍a̍ ē hā hī āchɛ ɛnɛ̄ɛhɛhi. 

50 E̍ ge̍ē kpo̍ āchɛ ɛdwɔ̄bi̍ ɛla̍ā chīyētū gāa u̍nu̍ yī ɔla̍ ɔnɔ̄kɔ̄kū. Abɔ̍ɔ nīi e̍ ge̍ē 

gblāa ē drɛ̄ɛgba ē rāngūu a̍nɛ.” 

51 Iji̍sɔ̄ɔsi che wa̍ ikpo̍ hīka ɛ̍lɛ po̍ ochi̍chi̍ yī lɛlā ɛla̍ā wa̍a̍ mɛ̍? E̍ de chɛ̄. 

52 O̍ wā ge̍ koko̍o de wa̍ bɛ̍ɛ̄nɛ̄ hīka, “Ala̍ ma̍ ko̍ō! Ɔ̄chɛ ongū Lihɔ yī Iju̍u nīi ge̍ 

de pīya a̍chi̍kpo̍ yī Ɔchwɔ̄lɛ̍ Oro̍ōre̍ Yī Ɔwɔ, ɔlɔjā lɛ ke̍e̍ bāa ɔngrɔ̄ɔ nīi lɛ wɔlɛ̍ 
wɔ̄bɔ̄bɔ̄ yī nū, nīi ē nāa ɔjā onīpīpɛ̄ ba̍la ɔnɛ̄chɛ̄ bū abɔ̍ɔ la ɛbɛ nīi o̍ de gbōgbō 
ma̍.” 

53 Iji̍sɔ̄ɔsi kwɛ̍ɛjī lɛlā nūma̍ la ɔkɔ̄ka la wɔ̄chīije de āchɛ ɛla̍ā ma̍, o̍ ku̍ pīya hī 

ɛbɛla̍ā. 

54 O̍ ku̍chē pīya ga ipwo̍gra yī anu̍ ɔlɔjā, gāa ge̍ ngū āchɛ lɛlā abɔ̍ɔ la u̍nu̍ 

ogrēeyī yī wā. Āchɛ nīi plɛ̍ɛ̄lā nīi o̍ ngū wa̍a̍ ma̍, o̍ de ya̍ wa̍ lɛbɛ̍bi̍ ɔlamu-

ɔlamu. E̍ che iyī wā ikpo̍ bɛ̍ɛ̄nɛ̄ hīka, “Aba̍ kpa̍a nīi o̍ u̍tu bī lɛlā ojo̍ōje̍ ita nūma̍ 
bū ma̍/? Lɛlā ɔlɛbɛ̍bi̍ nūma̍ wa̍a̍ nīi o̍ ē chī ya̍ ma̍ bɛ̍ɛ? 

55 I̍ anu̍ - ɔyi̍ yī ika̍pi̍ta ɔla̍ā a̍ni̍? I̍ ɛ̍nɛ̍ yī nū re̍ka Imeri̍ a̍ni̍? Kɛ̄ɛ i̍ aɛ̍nɛ̍ yī nū 

anāngrɔ̄ɔ re̍ka Ije̍mēehi ba̍la Ijo̍sɛ̄ɛfu ba̍la Isa̍yi̍mɔ̄ɔn ba̍la Iju̍dasi a̍ni̍? 

56 Kɛ̄ɛ i̍ aɛ̍nɛ̍ yī nū anānyā gblāa ma̍ wa̍a̍ ba̍la alɔ ni̍? Aba̍ kpa̍a nīi ɔngrɔ̄ɔ 

nūma̍ chī bī lɛlā ɛla̍ā wa̍a̍ bū ma̍?” 

57 Bū la ɛbɛ ɔla̍ā, aa̍ wa̍a̍ ta̍ ɔ̄. Iji̍sɔ̄ɔsi ka de wa̍ bɛ̍ɛ̄nɛ̄ hīka, “Ɔ̄chɛ ɔkɛrɔ̄ yī Ɔwɔ 

i̍ ē lɛ otūlichō la ipwo̍gra kɛ̄ɛ u̍kpu̍fi̍ye̍ yī anu̍ ɔlɔjā ni̍. Ɔcha yī āchɛ lōri̍īnū nīi o̍ 
ē lɛ otūlichō a̍nɛ.” 

58 Bū la ɛbɛ ɔla̍ā, Iji̍sɔ̄ɔsi i̍ chɛ̄ yɛ̍ɛ̄lā ɔlɛbɛ̍bi̍ yɛ̄mɛ̄mɛ̄ abɔ̍ɔ gɛ ni̍, wu̍chē lɔkɔ nīi 

alɛbɛ ɔla̍ā i̍ chɛ̄ku ɔ̍ ni̍ ma̍. 

Ima̍tiyu 14 

1 Yɛ̄grāa ɔla̍ā nīi Ihɛ̍rɔ̄ɔdi nīi - ɔchwɔ̄lɛ̍ yī Iga̍līli ma̍ po̍ ohu yī Iji̍sɔ̄ɔsi a̍nɛ. 

2 O̍ ka de ɛgabɔ̄ yī nū ɔpɔ̄ɔpɛ̄ ka Ijɔ̍ɔn Ohuyenyi ɔ̍lɔ hye̍ēyī la okū ke̍e̍ hɔ̄ aa̍ 

a̍nɛ. Wu̍chē yī ɔla̍ā ɔ̍lɔ - ohu̍ nīi wɔhu̍ ɛla̍ā wa̍a̍ ɔ̍lɔ yɛ aa̍ ē ya̍ u̍ku̍rɔ̍ la ibi̍īyē yī 
ɔ̍lɔ a̍nɛ. 

3 Ihɛ̍rɔ̄ɔdi ɔlɔjā ka nīi e̍ de Ijɔ̍ɔn ku̍, tū ɔ̄ agba̍, bī ɔ̄ ge̍ tū la igbakɔbɔ a̍nɛ. O̍ ya̍ 

i̍ngɔ̍ɔ wu̍chē yī Ihɛrɔ̍dīyasi nīi - ɔnyā yī Ifi̍līipu ɔɔ̍nɛ̍ yī nū o̍bū ma̍. 

4 Ijɔ̍ɔn ē ka tāa Ihɛ̍rɔ̄ɔdi ka ɔ̍lɔ i̍ ngma̍ nīi ɔ̍lɔ ē wu̍ Ihɛrɔ̍dīyasi - ɔnyā yī ɔɔ̍nɛ̍ yī 

ɔ̍lɔ ni̍. 

5 Ihɛ̍rɔ̄ɔdi chikpo̍ ge̍ de Ijɔ̍ɔn ngmo̍; o̍ chī de tūuhwi, wu̍chē oji̍ nɛ, āchɛ yī Iju̍u 

wa̍a̍ nāa Ijɔ̍ɔn bāa ɔ̄chɛ ɔkɛrɔ̄ yī Ɔwɔ de āchɛ ma̍. 

6 I̍chi̍chɛ ɔha̍, Ihɛ̍rɔ̄ɔdi yɛ ē ya̍ ɔwɔ̄wīyā yī lɛ̍yi̍ yī ɔmɔ̄ma yī nū; ɔyi̍ yī 

Ihɛrɔ̍dīyasi ɔnɔ̄nyā bīyɛchɛ ge̍ jēejē la ɔgbādu. Ihɛ̍rɔ̄ɔdi lɛ ɔwɔ̄wīyā kpɛ̍ɛji; 

7 o̍ choko̍o, gbyɛka hīka ɔjā-mɔjā nīi ɔyi̍ ɔnɔ̄nyā ɔla̍ā ɔ̍lɔ ge̍ chikpo̍, anɔ̍lɔ ge̍ē 

de ē de ɔ̍lɔ. 

8 Lɔkɔ nīi ɛ̍nɛ̍ yī nū ta̍ ɔ̄ tū ka ɔ̍lɔ ge̍ ka ma̍, ɔyi̍ ɔla̍ā gāa ge̍ ka de Ihɛ̍rɔ̄ɔdi ka 

ɔ̍lɔ ge̍ de īkplɛ̄hu̍ yī Ijɔ̍ɔn Ohuyenyi de anu̍. Ɔ̍lɔ ge̍ de tū la u̍kpu̍ūhā bī ge̍ de 
anu̍ u̍ma̍ama. 

9 Lɛlā nūma̍ ta̍ Ihɛ̍rɔ̄ɔdi anyī kpɛ̍ɛji. Wu̍chē yī oko̍o nīi o̍ che, gbyɛka i̍ngɔ̍ɔ la 

iyɔ̄bū yī āchɔga yī nū ma̍, o̍ ka ɛ̍lɛ ge̍ gāa ge̍ ya̍ lɔkɔ nīi ɔyi̍ ɔ̍lɔ chikpo̍ ma̍. 

10 I̍ngɔ̍ɔ nīi o̍ lɛ nīi e̍ de Ijɔ̍ɔn Ohuyenyi hlɛ̍hu̍ abɔ̍ɔ la igbakɔbɔ a̍nɛ. 

11 E̍ de īkplɛ̄hu̍ yī nū tū la u̍kpu̍ūhā bī ge̍ de ɔyi̍ ɔnɔ̄nyā ɔla̍ā. Ɔyi̍ ɔlɔjā de nāa 

ge̍ de Ihɛrɔ̍dīyasi ɛ̍nɛ̍ yī nū bɛ̍ɛ̄nɛ̄. 

12 A̍chi̍kpo̍ yī Ijɔ̍ɔn gāa ge̍ de okū yī Ijɔ̍ɔn nāa ge̍ nyi. E̍ pīya ge̍ de koko̍o de 

Iji̍sɔ̄ɔsi. 

13 Iji̍sɔ̄ɔsi plɛ̍ɛ̄lā nūma̍ ma̍, o̍ pīya hī ɛbɛla̍ā la wɔwu̍ ga lipu̍ a̍chi̍ chukuru 

lōri̍īnū. Āchɛ ɛla̍ā wa̍a̍ po̍ i̍ngɔ̍ɔ ma̍, e̍ pīya hī ipwo̍gra yī wā de ku ɔ̍ gānyɔ̄. Aa̍ 
ga la yɛchɛchɛ gānyɔ̄. 

14 Iji̍sɔ̄ɔsi bīyɛchɛ hī wɔwu̍ ge̍ ma̍ yɛ̄mɛ̄ āchɛ ɛla̍ā nīi gblāa abɔ̍ɔ ma̍, e̍ de ya̍ ɔ̄ 

lɛhɛ̍ha̍. O̍ nyiya aa̍ iyē oko̍ōku̍ yī wā wa̍a̍. 

15 La ɔ̄nɛ̄ ɔla̍ā, a̍chi̍kpo̍ yī nū gāa dikpo̍ba̍ ɔ̄ ge̍ da ɔ̍ hīka, “Yɛ̄grāa de hɛ̍ga 

mɛ̍/. Ɛbɛ nūma̍ chī lipu̍ a̍chi̍ chukuru nɛ. Ka nīi āchɛ nūma̍ ge̍ pīya, hɛ̄ɛbɛ nīi e̍ 
ge̍ ga wɔlɛ̍ɛchɛ ɔha̍ ge̍ ra̍ ojōre̍ re̍ la abɔ̄ yī wā.” 

16 Iji̍sɔ̄ɔsi hīya aa̍ ɔkɔ hīka, “Ɔpīya i̍ngɔ̍ɔ ge̍ ya̍ oji̍ nɛ? Ala̍ ɛlɛjā, ala̍ ā de ojōre̍ 

de wa̍ nīi e̍ ge̍ re̍.” 

17 E̍ koko̍o de Iji̍sɔ̄ɔsi hīka ibrɛ̍ɛdi ɛrwɔ̄ ba̍la ɛbɛ̍yēenyi īkpɛ̄ɛpa ɔbɔbɔ nīi aɛ̍lɛ bī 

amu a̍nɛ/. 

18 Iji̍sɔ̄ɔsi de wa̍ ka ɛ̍lɛ ge̍ bī wā ge̍ de anu̍. 

19 O̍ koko̍o de āchɛ ɛla̍ā ka ɛ̍lɛ ge̍ hyāhɔ̄ wa̍a̍ abɔ̍ɔ la īkpāa̍chi̍. O̍ nāa ākpā yī 

ibrɛ̍ɛdi ɛrwɔ̄ ɔla̍ā ba̍la ɛbɛ̍yēenyi īkpɛ̄ɛpa ɔla̍ā bī la abɔ̄. O̍ hu eyī hwa̍a̍ ga ichō, 
da Ɔwɔ o̍be. O̍ de ibrɛ̍ɛdi ɛla̍ā hɛ̍ wa̍a̍, de nāa de a̍chi̍kpo̍ yī nū; a̍chi̍kpo̍ yī nū 
de kɔ̄ de āchɛ ɛla̍ā wa̍a̍ bɛ̍ɛ̄nɛ̄. 

20 Ɔ̄chɛ-mɔ̄chɛ re̍ ojōre̍ ɔla̍ā nīi o̍ jɛ̄ ɔ̄ hwɔhi-hwɔhi. A̍chi̍kpo̍ yī nū kpo̍ irwi yī 

ojōre̍ nīi jɛ̄ wā hōhī ma̍ tū la obri̍bri̍ igwo̍lɛpa mōmu-mōmu. 

21 Āchɛ nīi re̍ ojōre̍ ɔla̍ā ma̍ gbajɛ la āchɛ u̍nɔ igwo̍lɛpa che āchɛ ohu igwo̍; 

anyā ba̍la aɛ̍pɛ̄ i̍ tū ni̍. 

22 Iji̍sɔ̄ɔsi ka nīi a̍chi̍kpo̍ yī nū gatū la wɔwu̍ nīi e̍ ge̍ē bī yɛ ē ga oe̍ ɔla̍nū yī 

li̍hu ē yɔbū de ɔ̍. Anu̍ ma̍ ge̍ē hɔ̄ abɔ̍ɔ ē ka nīi āchɛ ɛla̍ā pīya. 

23 O̍ ka nīi e̍ pīya wa̍a̍ ma̍, anu̍ lōri̍īnū pīya ga u̍kpo̍chi ɔha̍ ge̍ē jɔhā. Ɔ̄nɛ̄ de 

gbo mɛ̍, Iji̍sɔ̄ɔsi chī e̍e hɔ̄ abɔ̍ɔ lōri̍īnū we̍. 

24 Yɛ̄grāa ɔla̍ā, wɔwu̍ yī a̍chi̍kpo̍ yī nū yɛ hwɛɛ abɔ̍ɔ lipu̍ yī li̍hu mɛ̍. 

A̍kpa̍yēenyi yɛ ē dra̍ wɔwu̍ ɔla̍ā kpɛ̍ɛ bāa ogbo̍gbogbo̍ ma̍; wu̍chē oji̍ nɛ, 
ahuhu yɛ ē gwō pīyeyīta̍ wā. 

25 Yɛ̄grāa yī otu̍ obūrɔ̍ɔ̄chī bāa oje ɛta̍ ge̍ chɛ̄ la oje erīiyī ma̍, Iji̍sɔ̄ɔsi pīya gāa 

dikpo̍ba̍ wā. O̍ yɛ ē yɛɛ la ichō yī yenyi i̍ngɔ̍ɔ ke̍e̍. 

26 A̍chi̍kpo̍ yī nū ma̍ ɔ̄ nīi o̍ yɛ ē yɛɛ la ichō yī yenyi ma̍, e̍ de kpo̍ tūuhwi 

ɔlamu-ɔlamu. E̍ to̍ohwe̍e luhwi-luhwi ka ɔ̍lɔ ge̍ wo̍o̍! Ɔ̍lɔ - okū nɛ oo! 

27 Iji̍sɔ̄ɔsi ka grāa aa̍ ɔpɔ̄ɔpɛ̄ hīka, “Ala̍ ā tu̍ ūkpɔ̄tū chɛ̄, ma̍a ami nɛ! Ala̍ e̍e 

tūuhwi ni̍!” 

28 Ipi̍ta hu oko̍o kpa̍ ka bɛ̍ɛ̄nɛ̄ hīka, “Ādā be̍e! O̍ ge̍ - awɔ ichɛ̄ɛhi, ɔ̍lɔma̍ ka 

hɛ̄ɛbɛ nīi n ā yɛ grāa awɔ wā la ichō yī yenyi gɛ e̍ē!” 

29 Iji̍sɔ̄ɔsi da ɔ̍ ka ɔ̍lɔ ge̍ yewā gɛ! Ipi̍ta bīyɛchɛ hī wɔwu̍ ɔpɔ̄ɔpɛ̄ che ga yenyi 

ke̍e̍, yɛɛ la ichō yī yenyi yɛ grāa Iji̍sɔ̄ɔsi bɛ̍ɛ̄nɛ̄. 

30 O̍ ma̍ ahuhu ɔla̍ā wa̍a̍ ma̍, o̍ chōo̍chē de tūuhwi. Yenyi gbotū la anu̍; Ipi̍ta 

to̍ohwe̍e ka ɔ̍lɔ ge̍ Ādā, ɔ̍lɔ ge̍ hɛ̍ anu̍ ta̍ gɛ! 

31 Ɔpɔ̄ɔpɛ̄, Iji̍sɔ̄ɔsi nā abɔ̄ kpaa ku̍ ɔ̄. Iji̍sɔ̄ɔsi da ɔ̍ hīka, “Ipi̍ta, ɔtū ode chōche 

yī wɔ ma̍ bi̍hi chɔ̍ɔ! Oji̍ - ohu̍ nīi a hi̍yɛ̄ngura ma̍?” 

32 Aa̍ āchɛ ɛpɛpa ku̍chē ge̍ gatū la wɔwu̍ bɛ̍ɛ̄nɛ̄. Ahuhu ɔla̍ā wa̍a̍ hīya i̍ngɔ̍ɔ 

brɛɛ ɔpɔ̄ɔpɛ̄. 

33 A̍chi̍kpo̍ yī nū nīi tū abɔ̍ɔ la wɔwu̍ ma̍ de lɛhu̍ gbo ajɛ ya̍ otūlichō de Iji̍sɔ̄ɔsi. 

E̍ ka ɔ̍lɔ ge̍ ēē! Ɔ̍lɔ - Ɔyi̍ Yī Ɔwɔ ichɛ̄ɛhi-ichɛ̄ɛhi nɛ. 

34 E̍ hɛ̍ li̍hu ārɛ̄ wa̍a̍ ge̍ gbajɛ la ɔcha yī Igɛnɛ̍sārɛti. 

35 Alɛbɛ ɔla̍ā jo̍ōkū yī Iji̍sɔ̄ɔsi ɔpɔ̄ɔpɛ̄. E̍ rɛ̄ɛnya ta̍ ɛbɛbɛ ta̍ wa̍a̍ abɔ̍ɔ la 

ɔta̍kakatū yī ɔcha ɔla̍ā, kpo̍ aliyē oko̍ōku̍ ge̍ de Iji̍sɔ̄ɔsi. 

36 E̍ ra̍ābɔ̄ de ɔ̍ ka ɔ̍lɔ ge̍ pi̍ye̍mā nīi aliyē oko̍ōku̍ ɛ̍lɛ ge̍ de abɔ̄ gwō ahu̍ yī ɔjā 

otūlibi̍īyē yī ɔ̍lɔ ji. Āchɛ nīi de abɔ̄ gwō ɔ̄ wa̍a̍ ma̍ de lɛ cha̍cha̍ ke̍e̍. 

Ima̍tiyu 15 

1 Āchɛ Yī Ifa̍rasīi ba̍la āchɛ ongū Lihɔ yī Iju̍u ɛha̍ bū la Ijɛru̍sālɛm wā dikpo̍ba̍ 

Iji̍sɔ̄ɔsi. E̍ che ɔ̍ ikpo̍ bɛ̍ɛ̄nɛ̄ hīka, 

2 Oji̍ - Ohu̍ nīi a̍chi̍kpo̍ yī wɔ i̍ yɛ̍ɛ̄lā ɔchɔ̍ɔwɔ yī alɔ nīi alɔ nāa bū la abɔ̄ yī 

ɔ̍kɔ̄kū yī alɔ ni̍ ma̍/? E̍ i̍ ē na abɔ̄ o̍bū re̍ ojōre̍ lɔkɔ nīi alɔ ē ya̍ ma̍ ni̍ oo! 

3 Iji̍sɔ̄ɔsi hīya aa̍ ɔkɔ hīka, “Oji̍ chī - ohu̍ nīi ala̍ tɔ̍ɔkɔ yī lɛlā yī Ɔwɔ, chōo̍chē 

yɛ ē kwɔgu yī lɛlā ongōngū yī ala̍ ɛlɛjā ma̍? 

4 Wu̍chē oji̍ nɛ, Ɔwɔ ka hīka, ‘Ala̍ ā tū a̍dā yī ala̍ ba̍la ɛ̍nɛ̍ yī ala̍ lichō.’ O̍ gba̍a 

ka hīka, ‘Ɔ̄chɛ nīi ge̍ ka lɛlā abi̍ ku̍ a̍dā yī nū kɛ̄ɛ ɛ̍nɛ̍ yī nū, e̍ ge̍ de ɔlɔjā 
ngmo̍.’ 

5 A̍a ala̍ chōo̍chē ngū āchɛ hīka, ɔ̄chɛ ɔ̍lɔ ge̍ da a̍dā yī ɔ̍lɔ kɛ̄ɛ ɛ̍nɛ̍ yī ɔ̍lɔ hīka, 

‘Ɔjā nīi n lɛ ge̍ē de ē tū wɔ wɔbɔ̄ ma̍ - iyī Ɔwɔ bɛ̍ɛ̄nɛ̄ nɛ,’ 

6 bū la ɛbɛla̍ā, ɔlɔjā ɔ̍lɔ i̍ gblɛfiyɛ yī otūlichō yī a̍dā yī ɔ̍lɔ kɛ̄ɛ ɛ̍nɛ̍ yī ɔ̍lɔ gɛ ni̍. Bū 

la ɔpɔ̄pū nūma̍, ala̍ i̍ nāa lɛlā yī Ɔwɔ bāa ɔjɔ̄jā ma̍ gɛ ni̍. Ɔkɔkɔ ɔla̍ā, ala̍ 
chōo̍chē kwɔgu yī lɛlā yī a̍dɔ̄kū yī ala̍ la ongōngū. 

7 Ala̍ āchɛ ɔkɛlā ɔha̍ chōo̍chē ya̍ ɔha̍ nūma̍! Lɛlā nīi Ayisa̍ya mwɔ̍ɔmu ku̍ ala̍ 

ma̍ grāa kpa̍a. Ɔ̍lɔ ge̍, 

8 “ ‘Āchɛ nūma̍ ē de otūlichō de u la oko̍ko̍o ji; ūkpɔ̄tū yī wā lā hwɛɛ hī u. 

9 Otūlichō yī u nīi e̍ ē ya̍ ma̍ - a̍ji nɛ. Wu̍chē oji̍ nɛ, e̍ ē ngū lɛlā yī āchɛ̄ɛchɛ, 

bɔ̄ɔjā nīi o̍ - lihɔ yī Ɔwɔ nɛ ma̍. Ami Ɔwɔ ka i̍ngɔ̍ɔ a̍nɛ.’ ” 

10 Iji̍sɔ̄ɔsi hī alɔgbādu ɔla̍ā ɛra̍ koko̍o de wa̍ hīka, “Ala̍ ā darɔ̄ku hɛ̄ɛbɛ nīi ala̍ 

ge̍ po̍ yɛ̍yɛ̍! 

11 I̍ ɔjā nīi ē chɛ̄ gāa lipu̍ yī oko̍o ma̍ ē ya̍ nīi ɔ̄chɛ de ē bri̍īnyī lēchi̍-lēchi̍ a̍ni̍. 

Ɔkɔkɔ ɔla̍ā, ɔjā nīi ē bīyɛchɛ ē hī lipu̍ yī oko̍o ma̍ ē ya̍ nīi ɔ̄chɛ de ē bri̍īnyī 
lēchi̍-lēchi̍ a̍nɛ.” 

12 A̍chi̍kpo̍ yī Iji̍sɔ̄ɔsi gāa dikpo̍ba̍ ɔ̄ ge̍ ka de ɔ̍ hīka, “A i̍ jo̍ōkū ni̍ ma̍, lɛlā nīi a 

ka ma̍ yɛ abɔ̍ɔ ē ti̍ya Āchɛ Yī Ifa̍rasīi ūkpɔ̄tū tū?” 

13 Iji̍sɔ̄ɔsi hīya aa̍ ɔkɔ hīka, “Ala̍ ma̍ ko̍ō! Ɔchi̍ ɔha̍lɔha̍ nīi o̍ ge̍ re̍ka A̍dā yī u 

nīi hɔ̄ la ichō ma̍ tū a̍ni̍, e̍ ge̍ de ɔ̍ hu ē ta̍anū. 

14 Ala̍ e̍e hi̍yɛ̄ngura yī Āchɛ Yī Ifa̍rasīi ni̍. Alɛhu̍ epriyī nīi e̍ wɛ a̍nɛ. Ɔ̄chɛ opriyī 

ge̍ bī opriyī la ogblo̍, aa̍ āchɛ ɛpɛpa ge̍ē ngma̍ gbo wɔ̄gɔ̄.” 

15 Ipi̍ta da Iji̍sɔ̄ɔsi ka ɔ̍lɔ ge̍ ka ochi̍chi̍ yī wɔ̄chīije ɔla̍ā de aa̍ we̍ e̍ē! 

16 Iji̍sɔ̄ɔsi da wa̍ bɛ̍ɛ̄nɛ̄ hīka, “O̍ re̍ka ala̍ titi i̍ gba̍a je̍ ɔjɔ̄jā yɛ̍yɛ̍ hɛ̍ āchɛ ɛlamu 

ni̍? 

17 O̍ re̍ka ala̍ je̍ ochi̍chi̍ yī nū ni̍? Ala̍ ma̍ gɛ ko̍ō! Ɔjāha̍-ɔjāha̍ nīi ē chɛ̄ gāa lipu̍ 

yī oko̍o ma̍ ē ga ē gāa ubu. O̍ ē chī bīyɛchɛ ē hī ibi̍īyē ke̍e̍. 

18 Ɛjā nīi ē bīyɛchɛ ē bū lipu̍ yī oko̍o ma̍ ē bū la ūkpɔ̄tū. Anu̍ ē ya̍ nīi ɔ̄chɛ de ē 

bri̍īnyī lēchi̍-lēchi̍ a̍nɛ. 

19 Wu̍chē oji̍ nɛ, lipu̍ ūkpɔ̄tū yī ɔ̄chɛ nīi ɛri̍ya̍ ɔdwɔ̄bi̍ wa̍a̍ ē bū a̍nɛ. Anu̍ ē 

ta̍tu̍tu̍ yī lɛlā ɔdwɔ̄bi̍ nūma̍, wa̍a̍ a̍nɛ: ɔ̄chɛ ongmo̍ōngmo̍, ɔ̍bɔ̍ɔ̄nyā, ɔnyā ɔla̍ 
bɛ̍bɛ̍ ba̍la u̍mūda̍rī ɔyɔ̍ɔ̄ya̍, ɔjā yī ɔ̄chɛ ɔnāa wɔhu̍-wɔhu̍, arīmɛ̄ owōwu, ba̍la 
ode ɔ̄chɛ bīya la oko̍o. 

20 Ɛjā nūma̍ wa̍a̍ ē ya̍ nīi ɔ̄chɛ de ē bri̍īnyī lēchi̍-lēchi̍ a̍nɛ. A ge̍ re̍ ojōre̍ nīi a i̍ 

na abɔ̄ lɔkɔ nīi e̍ ka ma̍ o̍bū ni̍, ɔla̍ā i̍ ē ya̍ nīi ɔ̄chɛ de ē bri̍īnyī ni̍.” 

21 Iji̍sɔ̄ɔsi wā ge̍ pīya hī ɛbɛla̍ā bɛ̍ɛ̄nɛ̄. O̍ pīya wa̍a̍ ga ajɛ nīi hɔ̄ bla̍a ipwo̍gra yī 

Ita̍ya ba̍la Isa̍yi̍dɔn ma̍. 

22 Ɔnyā Olike̍naan ɔha̍ nīi hɔ̄ abɔ̍ɔ la ɔcha yī ɛbɛla̍ā ma̍ wā dikpo̍ba̍ Iji̍sɔ̄ɔsi. 

Ɔnyā ɔla̍ā drɛ̄ɛgba ka de Iji̍sɔ̄ɔsi hīka, “Ɔyi̍ Yī Ide̍bīidi! Chu̍chu̍u Ādā, mlɛ̍ha̍ yī 
u! Ɔyi̍ yī u ɔnɔ̄nyā ku̍ yapri̍ija dwɔ̄bi̍-dwɔ̄bi̍ gbo abɔ̍ɔ.” 

23 Iji̍sɔ̄ɔsi i̍ chɛ̄ ho̍ko̍o tū ɔnyā ɔla̍ā ni̍. A̍chi̍kpo̍ yī Iji̍sɔ̄ɔsi gāa dikpo̍ba̍ ɔ̄ ge̍ 

ra̍ābɔ̄ de ɔ̍ bɛ̍ɛ̄nɛ̄ hīka, “Ka nīi ɔnyā ɔla̍ā ge̍ pīya gɛ. Ma̍a o̍ yɛ amu ē ku alɔ la 
u̍tu ē ya̍ ojiya ɔ̄kɔ̄kū.” 

24 Iji̍sɔ̄ɔsi hīya aa̍ ɔkɔ hīka, “Ala̍ ma̍ gɛ ko̍ō! Ɔwɔ de u tɛ̄rɔ̄ hu Ali̍sɛ̄rɛli nīi 

pīyabi̍ bāa anyīyɛrɔ̄ ma̍.” 

25 Bū la ɛbɛ ɔla̍ā, ɔnyā ɔla̍ā wā ɔpɔ̄ɔpɛ̄ ge̍ gbo la ajɛ la apli̍kpo̍ yī Iji̍sɔ̄ɔsi. Ɔ̍lɔ 

ge̍ chu̍chu̍u, ɔ̍lɔ ge̍ tū anu̍ wɔbɔ̄ gɛ. 

26 Iji̍sɔ̄ɔsi hīya anu̍ ɔkɔ bɛ̍ɛ̄nɛ̄ hīka, “Ma̍ ko̍ō! O̍ i̍ ngma̍ nīi ɔ̄chɛ ē de ojōre̍ yī 

aywɔ̍lɛ̍ nāa ē chīyēgblāa ē de yoō ni̍.” 

27 Ɔnyā ɔla̍ā hīya anu̍ ɔkɔ du̍mɔ̍ hīka, “Ɔla̍ā - lēchi̍ nɛ, Ādā! Yoō chī re̍ irwi yī 

ojōre̍ nīi ē ha̍ābɔ̄ bū la okpōkōlō yī abā yī wā ma̍!” 

28 Bū la ɛbɛ ɔla̍ā, Iji̍sɔ̄ɔsi hīya anu̍ ɔkɔ hīka, “Ɔtū ode chōche yī awɔ ɔnyā 

nūma̍ lɔ̄kū kpa̍a! Ɔjā nīi a chikpo̍ ma̍, Ɔwɔ ge̍ ya̍ i̍ngɔ̍ɔ de wɔ gɛ!” Bū la 
yɛ̄gɛ̄grāa ɔla̍ā ɔpɔ̄ɔpɛ̄, ɔyi̍ yī ɔnyā ɔla̍ā de lɛ cha̍cha̍ i̍ngɔ̍ɔ ke̍e̍. 

29 Iji̍sɔ̄ɔsi wā ge̍ pīya hī ɛbɛla̍ā, yɛ i̍ngɔ̍ɔ ba̍ Li̍hu Yī Iga̍līli ɔbɔ̍ɔ̄ba̍ ga iyɔ̄bū. O̍ 

tīichō yī u̍kpo̍chi ɔha̍, pīya hyāhɔ̄ abɔ̍ɔ. 

30 Ribi yī āchɛ yɛ̄mɛ̄mɛ̄ pɛ̍ kpɛ̍ɛ wā dikpo̍ba̍ ɔ̄ abɔ̍ɔ. E̍ bī āchɛ okwi̍kpo̍ oko̍ōku̍, 

āchɛ epriyī, āchɛ ɔgbā ngunungunu, āchɛ ogwōko̍o ba̍la āchɛ ekwi̍īyē ita ɔha̍ 
yɛ̄mɛ̄mɛ̄ ge̍ gblāa la apli̍kpo̍ yī Iji̍sɔ̄ɔsi. Iji̍sɔ̄ɔsi de wa̍ nyiya cha̍cha̍. 

31 O̍ de ya̍ āchɛ ɛla̍ā lɛbɛ̍bi̍ ɔlamu-ɔlamu. Wu̍chē oji̍ nɛ, e̍ ma̍ āchɛ ogwōko̍o 

nīi de kɛlā; e̍ ma̍ āchɛ ɔgbā ngunungunu nīi de lɛ kpra̍kpra̍; e̍ ma̍ āchɛ 
okwi̍kpo̍ oko̍ōku̍ nīi de yɛɛ; e̍ chī ma̍ āchɛ epriyī nīi de myɛ̍ma̍. Wu̍chē yī ɔla̍ā, 
aa̍ wa̍a̍ kā Ɔwɔ Yī I̍sɛ̄rɛli ɔkɔ̄kā. 

32 Iji̍sɔ̄ɔsi hī a̍chi̍kpo̍ yī nū ɛra̍ koko̍o de wa̍ hīka, “Āchɛ nūma̍ lɛ u lɛhɛ̍ha̍ 

kpɛ̍ɛji. Wu̍chē oji̍ nɛ, e̍ gblāa amu tāa ami ɔ̄chī ɛta̍ mɛ̍. U̍ma̍ama, e̍ i̍ lɛ ɔjɔ̄jā 
ge̍ē re̍ ē gɛ ni̍. N i̍ chikpo̍ ge̍ē ka ē de wa̍ nīi e̍ ē pīya ji lɛmiyɛ lipu̍ ni̍; nɛ̄ni̍, 
āchɛ ɛha̍ yī wā ge̍ē pra̍a kpɛ̍tɛ̍kpɛ̍tɛ̍ la ɔpɔ̄pū.” 

33 A̍chi̍kpo̍ yī nū che ɔ̍ ikpo̍ bɛ̍ɛ̄nɛ̄ hīka, “Aba̍ chī hɔ̄ amu lipu̍ a̍chi̍ chukuru 

nūma̍ nīi alɔ ge̍ē ma̍ ojōre̍ mwɛbɛ ē de ē de okru̍utu yī āchɛ nūma̍ wa̍a̍ ma̍?” 

34 Iji̍sɔ̄ɔsi che wa̍ ikpo̍ ka ibrɛ̍ɛdi ɛmla̍a nīi ɛ̍lɛ bī abɔ̍ɔ ma̍? E̍ ka de ɔ̍ ka ākpā 

yī ibrɛ̍ɛdi arāapa ba̍la a̍yu̍u ɛha̍ pi̍nyɛ̍ ɔ̍lɔ bī abɔ̍ɔ a̍nɛ. 

35 Bū la ɛbɛ ɔla̍ā, Iji̍sɔ̄ɔsi ka de alɔgbādu ɔla̍ā wa̍a̍ ka ɛ̍lɛ ge̍ hyāhɔ̄ la ajɛ. 

36 O̍ nāa ākpā yī ibrɛ̍ɛdi arāapa ba̍la a̍yu̍u ɛla̍ā bī la abɔ̄, da Ɔwɔ o̍be wu̍chē yī 

ojōre̍ ɔla̍ā. O̍ de ɔ̍ hɛ̍ wa̍a̍, de nāa de a̍chi̍kpo̍ yī nū; a̍chi̍kpo̍ yī nū de kɔ̄ de 
āchɛ ɛla̍ā wa̍a̍ bɛ̍ɛ̄nɛ̄. 

37 Aa̍ wa̍a̍ re̍ nīi o̍ jɛ̄ wā hwɔhi-hwɔhi. A̍chi̍kpo̍ yī Iji̍sɔ̄ɔsi gāa ge̍ kpo̍ irwi yī 

ojōre̍ ɔla̍ā nīi jɛ̄ wā hōhī ma̍ tū la obri̍bri̍ arāapa mōmu-mōmu. 

38 Āchɛ ke̍e̍ nīi re̍ ojōre̍ ɔla̍ā ma̍ lɛ āchɛ u̍nɔ igwo̍, anyā ba̍la aɛ̍pɛ̄ i̍ tū ni̍. 

39 Iji̍sɔ̄ɔsi ka nīi āchɛ ɛla̍ā pīya bɛ̍ɛ̄nɛ̄. Anu̍ ɔlɔjā gatū ga wɔwu̍ pīya ga ajɛ yī 

Ima̍gādan. 

Ima̍tiyu 16 

1 Āchɛ Yī Ifa̍rasīi ba̍la Āchɛ Yī Isa̍dusīi ɛha̍ wā dikpo̍ba̍ Iji̍sɔ̄ɔsi. E̍ chikpo̍ ge̍ē 

trɛ̍ɛda ē gwō ɔ̄ lɛlā ɔha̍. Wu̍chē yī ɔla̍ā, e̍ da ɔ̍ ka ɔ̍lɔ ge̍ yɛ̍ɛ̄lā ɔlɛbɛ̍bi̍ ɔha̍ nīi - 
ɔ̍lɔ ge̍ē chabɔ̄ hīka Ɔwɔ ɔ̍lɔ chɛ̄ ku̍ ɔ̍lɔ ma̍ de aa̍. 

2 Iji̍sɔ̄ɔsi hīya aa̍ ɔkɔ bɛ̍ɛ̄nɛ̄ hīka, “Je̍ka yɛnɔ ge̍ yɛ ē bi̍ ma̍, ala̍ ē ka hīka, 

akpɔ̍ɔwɔ ɔ̍lɔ lɛ nyɔɔ ma̍, ɛbɛ ɔ̍lɔ ge̍ē lɛ ngu̍wa̍ hwɔhi-hwɔhi i̍chɛ. 

3 O̍ ge̍ chī - ɔ̄chɔ̄ɔ̄chī nɛ, ala̍ ē ka hīka, wu̍chē lɔkɔ nīi akpɔ̍ɔwɔ ɔ̍lɔ lɛ nyɔɔ 

gba̍a dobū ma̍, ɔ̍lɔ ge̍ē hrīwō u̍ma̍ama. Ala̍ ē deyīrɛ akpɔ̍ɔwɔ ē jo̍ōkū lɔkɔ nīi 
ɛbɛ ge̍ē lɛ ma̍ ē mɛ; ala̍ i̍ chī je̍ ochi̍chi̍ yī ɔjā ode lɛlā chabɔ̄ nīi lā ku̍ yɛ̄grāa 
olu̍ma̍ama mɛ ni̍. 

4 Āchɛ ɔdwɔ̄bi̍ ba̍la i̍je̍ Ɔwɔ ni̍ nīi gblāa ma̍ la yɛchɛ nūma̍ ma̍! Ala̍ ē che um 

abɔ̄ yī lɛlā ɔlɛbɛ̍bi̍ ɔyɔ̍ɔ̄ya̍ chabɔ̄? Īchāha̍-īchāha̍! Lɛlā ɔlɛbɛ̍bi̍ ode chabɔ̄ 
lōri̍īnū nīi hɔ̄ de ala̍ ma̍ - ɔla̍ā nīi iyī Ijo̍na ma̍ nɛ.” Iji̍sɔ̄ɔsi pīya ɔ̄jānū hī wā rɛ 
abɔ̍ɔ. 

5 A̍chi̍kpo̍ yī Iji̍sɔ̄ɔsi ga hɛ̍ta̍ ga oe̍ ɔla̍nū yī li̍hu ɔla̍ā ma̍, e̍ i̍ bla bī ibrɛ̍ɛdi ni̍. 

6 Iji̍sɔ̄ɔsi ka de wa̍ bɛ̍ɛ̄nɛ̄ hīka, “Ala̍ ā deyīrɛ! Ala̍ ā gbō iyī ala̍ hī ɔjā obī ibrɛ̍ɛdi 

nōnū yī Āchɛ Yī Ifa̍rasīi ba̍la Āchɛ Yī Isa̍dusīi ko̍ō!” 

7 A̍chi̍kpo̍ yī nū kū abɔ̍ɔ ē ka ē de ɔ̍nyīnū bɛ̍ɛ̄nɛ̄ hīka, ibrɛ̍ɛdi ɔha̍lɔha̍ nīi aɛ̍lɛ i̍ 

bī ni̍ ma̍ - ohu̍ nīi ɔ̍lɔ ka i̍ngɔ̍ɔ a̍nɛ. 

8 Iji̍sɔ̄ɔsi je̍ ɔjā nīi e̍ yɛ ē ka ē de iyī wā ma̍ ɔpɔ̄ɔpɛ̄. O̍ da wa̍ hīka, “Ohu̍ yī oji̍ 

nīi ala̍ ē ka lɛlā ku̍ ibrɛ̍ɛdi i̍bōbī ni̍ ē de iyī ala̍ ma̍/? Ɔtū ode chōche yī ala̍ ma̍ 
bi̍hi chɔ̍ɔ! 

9 O̍ re̍ka ala̍ i̍ po̍ ochi̍chi̍ yī lɛlɛ̄lā we̍ ni̍? Ala̍ i̍ bla gɛ ni̍: Yɛ̄grāa nīi n da ākpā yī 

ibrɛ̍ɛdi ɛrwɔ̄ hɛ̍ de āchɛ u̍nɔ igwo̍lɛpa che āchɛ ohu igwo̍ ma̍ bɛ̍ɛ? Obri̍bri̍ 
ɛmla̍a nīi ala̍ kpo̍ onīi jɛ̄ wā hōhī ma̍ tū ma̍? 

10 Kɛ̄ɛ yɛ̄grāa nīi n chī de ākpā arāapa hɛ̍ de āchɛ u̍nɔ igwo̍ ma̍ bɛ̍ɛ? Obri̍bri̍ 

ɛmla̍a nīi ala̍ kpo̍ onīi jɛ̄ wā hōhī ma̍ tū ma̍? 

11 Ɔkana̍ - ohu̍ nīi ala̍ i̍ po̍ ochi̍chi̍ yī lɛlā nīi n ka ma̍ ni̍ ma̍? I̍ lɛlā yī ibrɛ̍ɛdi nīi 

n chī yɛ ē ka ē de ala̍ a̍ni̍. Ɔjā nīi n ka ma̍ re̍ka, ‘Ala̍ gbō iyī ala̍ hī ɔjā obī 
ibrɛ̍ɛdi nōnū yī Āchɛ Yī Ifa̍rasīi ba̍la Āchɛ Yī Isa̍dusīi!’ ” 

12 Bū la ɛbɛ ɔla̍ā, a̍chi̍kpo̍ yī nū de jo̍ōkū bɛ̍ɛ̄nɛ̄ hīka ɔ̍lɔ i̍ ɔjā ode tū ibrɛ̍ɛdi nīi o̍ 

nōnū ɔla̍ā nīi ɔ̍lɔ yɛ ē ta̍ aa̍ ɔna yī ɔ̍lɔ a̍ni̍. E̍ de jo̍ōkū bɛ̍ɛ̄nɛ̄ hīka ɔ̍lɔ - lɛlā 
ongōngū yī Āchɛ Yī Ifa̍rasīi ba̍la Āchɛ Yī Isa̍dusīi nīi ɔ̍lɔ yɛ ē ta̍ aa̍ ɔna yī ɔ̍lɔ 
a̍nɛ. 

13 Iji̍sɔ̄ɔsi wā ge̍ pīya ga ajɛ nīi hɔ̄ bla̍a ipwo̍gra yī Isi̍sari̍ya Ifili̍pāyi ma̍ bɛ̍ɛ̄nɛ̄. 

O̍ che a̍chi̍kpo̍ yī nū ikpo̍ abɔ̍ɔ hīka, “Āchɛ̄ɛchɛ ma̍ u̍tu gbɛri̍ya̍ ka Ɔyi̍ Yī 
Ɔngrɔ̄ɔ ɔ̍lɔ - ɔ̄nyɛ nɛ ma̍/?” 

14 E̍ hīya anu̍ ɔkɔ hīka, “Āchɛ ɛha̍ ka aɔ̍lɔ - Ijɔ̍ɔn Ohuyenyi nɛ. Ɛha̍ ka aɔ̍lɔ - 

Ɛla̍yi̍ja nɛ. Ɛha̍ chī ka hīka aɔ̍lɔ - Ijɛrɛma̍ya kɛ̄ɛ ɔ̄chɛ ɔkɛrɔ̄ yī Ɔwɔ ɔha̍ nɛ.” 

15 Iji̍sɔ̄ɔsi gba̍a che wa̍ ikpo̍ hīka, “Ala̍ ma̍ bɛ̍ɛ? Ala̍ gbɛri̍ya̍ ka amɔ̍lɔ - ɔ̄nyɛ 

nɛ?” 

16 Isa̍yi̍mɔ̄ɔn ka ɔpɔ̄ɔpɛ̄ hīka, “Awɔ - Ɔhɔ̍ɔnyɛta̍ Nīi Ɔwɔ Hōhu Ma̍ a̍nɛ. Awɔ - 

Ɔyi̍ Yī Ɔwɔ nīi - Ɔwɔ ɔhɔ̄leyī ma̍ a̍nɛ.” 

17 Iji̍sɔ̄ɔsi da ɔ̍ bɛ̍ɛ̄nɛ̄ hīka, “Isa̍yi̍mɔ̄ɔn ɔyi̍ yī Ijɔ̍ɔn! A̍hōhi ge̍ - iyī wɔ lēchi̍-lēchi̍! 

Wu̍chē oji̍ nɛ, lɛlā olēchi̍-lēchi̍ nūma̍, i̍ ɔ̄chɛ̄ɛchɛ ɔlamu ji de chabɔ̄ hu̍ wɔ a̍ni̍; 
A̍dā yī u nīi hɔ̄ la ichō ma̍ chabɔ̄ hu̍ wɔ a̍nɛ. 

18 Wu̍chē yī ɔla̍ā, n ge̍ē koko̍o ē de wɔ; awɔ re̍ka Ipi̍ta, lɛchɔ̄ ɔlwɔhɔ̍hu̍ a̍nɛ. 

Ichō yī lɛchɔ̄ ɔlwɔhɔ̍hu̍ nūma̍ nīi n ge̍ē gwo̍ ɛbɛ ogrēeyī yī āchɛ yī u ē che a̍nɛ. 
Wɔhu̍ yī ɔpīyaku̍ i̍ ge̍ē kla̍ anu̍ ɔkɔ̍ɔ̄kla̍ ē mɛ ge̍ē gbo ni̍. 

19 Awɔ nīi n ge̍ē de ɔyi̍ igbɔ̄gɔ̄rɔ̄ yī ɛbɛ yī Ɔchwɔ̄lɛ̍ Oro̍ōre̍ Yī Ɔwɔ ē de wɔ a̍nɛ. 

Ɔjā-mɔjā nīi a ge̍ howu̍ yī nū amu la ajɛ, e̍ ge̍ē howu̍ i̍ngɔ̍ɔ abɔ̍ɔ la ichō. Ɔjā-
mɔjā nīi ge̍ chī chɛ̄ amu la ajɛ; e̍ ge̍ē chɛ̄ i̍ngɔ̍ɔ abɔ̍ɔ la ichō.” 

20 Bū la ɛbɛ ɔla̍ā, Iji̍sɔ̄ɔsi ta̍ a̍chi̍kpo̍ yī nū ɔna ka ɛ̍lɛ ge̍ e̍e ka de ɔ̄chɔ̄chɛ ka 

anɔ̍lɔ - Ɔhɔ̍ɔnyɛta̍ Nīi Ɔwɔ Ɔ̍lɔ Hōhu a̍nɛ ni̍. 

21 Bū la yɛ̄grāa ɔla̍ā, Iji̍sɔ̄ɔsi kū la ɔka lɛlā nūma̍ hwōō de a̍chi̍kpo̍ yī nū bɛ̍ɛ̄nɛ̄ 

hīka, “N ge̍ē gāa Ijɛru̍sālɛm ge̍ē mi̍chi̍ gba̍a̍ la abɔ̄ yī ɛgabɔ̄ ba̍la alɛhu̍ aligbe 
ba̍la āchɛ ongū Lihɔ yī Iju̍u. E̍ ge̍ē de u ē ngmo̍. Ɔ̄chī ɔmɛta̍, n chī ge̍ē hye̍ēyī 
la okū wā la ɔhɔ̄leyī.” 

22 Ipi̍ta wā ge̍ bī ɔ̄ du̍mɔ̍ ga ɛkū ge̍ yɛ ē ka ē tāa anu̍ hīka, “Ādā, Ɔwɔ ge̍ e̍e 

chɛ̄ i̍ngɔ̍ɔ ni̍! Lɛlā nūma̍ i̍ ge̍ē ya̍ wɔ i̍ngɔ̍ɔ īchāha̍-īchāha̍ ni̍!” 

23 Iji̍sɔ̄ɔsi pīya kpa̍ta̍ da Ipi̍ta hīka, “Chi̍i̍, tu̍ rɛ gāa hī u, Isa̍tan! Awɔ - ɛkwɔ ogū 

ɔ̄nyɛ ɔpɛ̄ nɛ. Wu̍chē oji̍ nɛ, ɛri̍ya̍ yī wɔ nūma̍ - iyī āchɛ̄ɛchɛ nɛ; i̍ iyī Ɔwɔ ni̍.” 

24 Iji̍sɔ̄ɔsi ka de a̍chi̍kpo̍ yī nū wa̍a̍ bɛ̍ɛ̄nɛ̄ hīka, “Ala̍ ma̍ gɛ ko̍ō! Ɔ̄chɛ nīi ge̍ 

chikpo̍ ge̍ē yɛ ba̍la ami, ɔlɔjā ge̍ mwanyī hī lɛlā yī anu̍ ɔlɔjā. O̍ ge̍ chrōoko̍o yī 
ichi̍ ɔmɔ̍ɔ̄ma̍, nīi o̍ ge̍ ku u la u̍tu. 

25 Wu̍chē oji̍ nɛ, ɔ̄chɛ nīi ge̍ chikpo̍ ge̍ē de ɔhɔ̄leyī yī nū gbōgbō, o̍ ge̍ē 

ngmla̍a ɔlɔjā pīyēbi̍. Ɔ̄chɛ nīi ge̍ chī de ɔhɔ̄leyī yī nū pīyabi̍ wu̍chē yī u, ɔlɔjā 
ge̍ē ma̍ ɔhɔ̄leyī yī nū ke̍e̍. 

26 Ɔ̄chɛ ge̍ de yɛchɛ nūma̍ lɛ mɔri̍mɔri̍ nīi ɔhɔ̄leyī yī nū ge̍ chī ngmla̍a anu̍ 

pīyabi̍ ma̍ bɛ̍ɛ? Ɛpiyabuna ɔna̍ nīi ɔlɔjā lɛ ma̍? Ɔjɔ̄jā i̍ hɔ̄ abɔ̍ɔ nīi ɔ̄chɛ ē de ē 
hīya ɔhɔ̄leyī yī nū ni̍. 

27 Wu̍chē oji̍ nɛ, Ɔyi̍ Yī Ɔngrɔ̄ɔ ge̍ē wā la rīgā ɔnɔ̄kɔ̄kū yī A̍dā yī nū la 

ayɛ̍ɛ̄chɛ̄rɔ̄ yī nū la u̍tu ma̍, yɛ̄grāa ɔla̍ā, o̍ ge̍ē kla̍ ɔ̄chɛ-mɔ̄chɛ ure̍ lɔkɔ nīi 
ɔnyɔnyɛ ya̍ wa̍a̍ ma̍. 

28 Lēchi̍-lēchi̍, n ā koko̍o de ala̍! Āchɛ ɛha̍ gblāa amu u̍ma̍ama nīi i̍ ge̍ē pīyēku̍ 

ni̍ kpɛɛ nīi e̍ ē ma̍ Ɔyi̍ Yī Ɔngrɔ̄ɔ nīi o̍ ē wā bāa Ɔchwɔ̄lɛ̍ ma̍.” 

Ima̍tiyu 17 

1 Ɔ̄chī erīiyī wā ge̍ ga ma̍, Iji̍sɔ̄ɔsi bī Ipi̍ta ba̍la aɛ̍nɛ̍ āchɛ ɛpa nīi re̍ka, Ije̍mēehi 

ba̍la Ijɔ̍ɔn ma̍ ku iyī nū la u̍tu. O̍ kpo̍ wā chɔbū wa̍a̍ ga yɛwu olichīichō ɔha̍, aa̍ 
lōri̍īwā. 

2 Ɔpɔ̄ɔpɛ̄, ibi̍īyē yī Iji̍sɔ̄ɔsi pīyata̍ i̍ngɔ̍ɔ ke̍e̍ abɔ̍ɔ la īkprī yī wā: Eyī yī nū hu̍ 

nya̍ri̍nya̍ri̍ bāa yɛnɔ ma̍. Ɛjā otūlibi̍īyē yī nū chī lɛ̍rɛ̍ kpɛ̍ɛ bāa ɔfra̍ta̍ta̍ ma̍. 

3 Ɔpɔ̄ɔpɛ̄, a̍chi̍kpo̍ yī nū āchɛ ɛta̍ ɛla̍ā ma̍ Imo̍sīisi ba̍la Ɛla̍yi̍ja nīi e̍ gblāa abɔ̍ɔ 

ē kwɔ̄kā ba̍la Iji̍sɔ̄ɔsi. 

4 Bū la ɛbɛ ɔla̍ā, Ipi̍ta hu oko̍o kpa̍ ka de Iji̍sɔ̄ɔsi bɛ̍ɛ̄nɛ̄ hīka, “Ādā be̍e! O̍ 

hwɔhi kpɛ̍ɛji nīi alɔ hɔ̄ amu ma̍. O̍ ge̍ hi wɔ ɔtū i̍ngɔ̍ɔ, ɔ̍lɔma̍ n ge̍ē gwo̍ a̍ywɔ̍da̍ 
ɛta̍ amu u̍ma̍: ɔha̍ - iyī wɔ, ɔha̍ - iyī Imo̍sīisi, ɔha̍ - iyī Ɛla̍yi̍ja.” 

5 Olo̍ nīi Ipi̍ta yɛ ma̍ ē ka lɛlā ma̍, akpɔ̍ɔwɔ ɔha̍ hu̍ bāa ɔnya̍ri̍nya̍ri̍ ma̍ wā ga 

kla̍ aa̍ Iji̍sɔ̄ɔsi brii. Ɔkɔlɛ̄lā ɔha̍ bū lipu̍ yī akpɔ̍ɔwɔ ɔla̍ā hīka, “Ɔyi̍ otōtū yī u 
lēchi̍-lēchi̍ hɔ̄ ma̍ a̍nɛ. N lɛ ɔwɔ̄wīyā gba̍a̍ ba̍la anu̍. Ala̍ ā darɔ̄ku lɛlā yī nū!” 

6 A̍chi̍kpo̍ yī nū ɛla̍ā pɔ̍ɔkɔlɛ̄lā nūma̍ ma̍, e̍ de kpo̍ tūuhwi dwɔ̄bi̍-dwɔ̄bi̍, pīya la 

eyī kla̍ ajɛ. 

7 Iji̍sɔ̄ɔsi wā dikpo̍ba̍ wā ge̍ de abɔ̄ gwō wā, da wa̍ ka ɛ̍lɛ ge̍ nīichō! Ɛ̍lɛ ge̍ e̍e 

tūuhwi ni̍! 

8 E̍ hu eyī hwa̍a̍ ma̍, e̍ i̍ ma̍ ɔ̄chɔ̄chɛ gɛ ni̍; ɔ̍chi̍kpa̍kpa̍ Iji̍sɔ̄ɔsi. 

9 E̍ yɛ ē hrāajɛ ē bū la yɛwu ɔla̍ā ma̍, Iji̍sɔ̄ɔsi ta̍ wā ɔna hīka, “Ala̍ ma̍ ko̍ō! Ala̍ 

e̍e koko̍o yī lɛlā yī yɛ̍ma̍ ɔlɛbɛ̍bi̍ nūma̍ de ɔ̄chɔ̄chɛ ni̍, kpɛɛ nīi Ɔyi̍ Yī Ɔngrɔ̄ɔ 
ge̍ hye̍ēyī la okū o̍bū.” 

10 Bū la ɛbɛ ɔla̍ā, a̍chi̍kpo̍ yī nū ɛla̍ā che ɔ̄ ikpo̍ bɛ̍ɛ̄nɛ̄ hīka, “Oji̍ chī - ohu̍ nīi 

āchɛ ongū Lihɔ yī Iju̍u ka hīka Ɛla̍yi̍ja ɔ̍lɔ ge̍ē wā yɔbū a̍nɛ ma̍?” 

11 Iji̍sɔ̄ɔsi hīya aa̍ ɔkɔ hīka, “Lēchi̍ nɛ, Ɛla̍yi̍ja ē yɔbū a̍nɛ. Anu̍ ē wā ge̍ē gbla̍a 

ɔjāha̍-ɔjāha̍ wa̍a̍ lɔ̄lā a̍nɛ. 

12 N ā koko̍o de ala̍ gɛ ko̍ō! Ɛla̍yi̍ja ɔla̍ā wā mɛ̍, āchɛ i̍ chī je̍ ɔ̄ ni̍. E̍ ya̍ tāa anu̍ 

lɔkɔkɔ nīi o̍ hi wa̍ ɔtū ma̍ mɛ̍. I̍ngi̍ngɔ̍ɔ nīi e̍ ge̍ē ya̍ tāa Ɔyi̍ Yī Ɔngrɔ̄ɔ ji̍gījigī 
a̍nɛ.” 

13 Bū la ɛbɛ ɔla̍ā, a̍chi̍kpo̍ yī Iji̍sɔ̄ɔsi de po̍ bɛ̍ɛ̄nɛ̄ hīka Ijɔ̍ɔn Ohuyenyi nīi ɔ̍lɔ yɛ 

ē ka lɛlā ku̍ ɔ̍lɔ ē de aa̍ a̍nɛ. 

14 E̍ cha wā la ɛbɛ nīi āchɛ yɛ̄mɛ̄mɛ̄ grēeyī gblāa ma̍, ɔngrɔ̄ɔ ɔha̍ wā dikpo̍ba̍ 

Iji̍sɔ̄ɔsi ge̍ de ūnōowu tū ajɛ de ɔ̍. 

15 Ɔngrɔ̄ɔ ɔla̍ā ka de Iji̍sɔ̄ɔsi hīka, “Ādā, chu̍chu̍u, mlɛ̍ha̍ yī ɔyi̍ yī u ɔnɔ̄ngrɔ̄ɔ 

gɛ! Yapri̍ija ɔdwɔ̄bi̍ ya̍ nīi o̍ de nglo̍yi. O̍ ē ya̍ tāa anu̍ kpɛ̍ɛ ɛbɛ̍bɛ̍-ɛbɛ̍bɛ̍: O̍ ē 
ngma̍ ē ta̍tū la ɔla̍, o̍ ē ta̍tū la yenyi. 

16 N bī ɔ̄ wā ge̍ de a̍chi̍kpo̍ yī wɔ, e̍ i̍ nyiya anu̍ mɛ ni̍.” 

17 Iji̍sɔ̄ɔsi hīya aa̍ ɔkɔ bɛ̍ɛ̄nɛ̄ hīka, “Ala̍ āchɛ i̍chɛ̄ ku Ɔwɔ ni̍ ba̍la āchɛ ɔgblabɔ̄ 

nīi gblāa ma̍ la yɛchɛ nūma̍ ma̍! N ge̍ē u̍tu hɔ̄ ba̍la ala̍ kana̍ o̍bū ma̍/? N u̍tu 
ge̍ē hɔ̄ tāa ala̍ ligbo̍ kana̍ o̍bū ma̍? Bī ɔyi̍ ɔla̍ā ge̍ de u!” 

18 Iji̍sɔ̄ɔsi ka tāa yapri̍ija ɔdwɔ̄bi̍ ɔla̍ā nīi o̍ bīyɛchɛ hī ɔyi̍ ɔnɔ̄ngrɔ̄ɔ ɔla̍ā ke̍e̍. 

Ɔyi̍ ɔla̍ā de lɛ cha̍cha̍ i̍ngɔ̍ɔ ke̍e̍ bū la yɛ̄grāa ɔla̍ā. 

19 Bɛ̍ɛ̄nɛ̄, a̍chi̍kpo̍ yī Iji̍sɔ̄ɔsi gāa dikpo̍ba̍ ɔ̄ la i̍kplɛ̍pa̍ ɔha̍ ge̍ che ɔ̍ ikpo̍ hīka, 

oji̍ ɔ̍lɔ hu̍ nīi aɛ̍lɛ i̍ nū yapri̍ija ɔdwɔ̄bi̍ ɔla̍ā bīyɛchɛ mɛ ni̍ ma̍/? 

20 Iji̍sɔ̄ɔsi ka de wa̍ hīka, “Ɔtū ode chōche yī ala̍ nīi i̍ lɛ ɛmla̍a ni̍ ma̍ - ohu̍ a̍nɛ. 

Lēchi̍-lēchi̍, n ā koko̍o de ala̍! Ɔtū ode chōche yī ala̍ ge̍ lɔ̄kɔ̄kū pi̍nyɛ̍ ji bāa 
īkpɔ̄chi̍ nīi re̍ka imɔ̍si̍tāadi ma̍ nɛ̄ bɛ̍ɛ! Nɛ̄ni̍, ala̍ ge̍ da yɛwu nūma̍ hīka, ‘Pīya 
hī ɛbɛ nūma̍ ge̍ rɛ aa̍nū!’ O̍ ge̍ē hu ikpo̍. Ɔjā-mɔjā nīi ala̍ ge̍ē ya̍ ē mɛ ni̍ nɛ i̍ 
hɔ̄ ni̍.  

(21 Ɔhā ojōji ba̍la lɛmiyɛ ɔchɔ̄chā; anu̍ ē nū ita yī yapri̍ija ɔdwɔ̄bi̍ nūma̍ ē mɛ 

a̍nɛ. Nɛ̄ni̍, ɔjɔ̄jā i̍ ē nū ɔ̄ mɛ ni̍.)” 

22 A̍chi̍kpo̍ yī Iji̍sɔ̄ɔsi wā grēeyī wa̍a̍ gblāa abɔ̍ɔ la Iga̍līli ma̍, o̍ koko̍o de wa̍ 

hīka, “Ala̍ ma̍ ko̍ō! E̍ ge̍ē wa̍ābɔ̄ la Ɔyi̍ Yī Ɔngrɔ̄ɔ de āchɛ̄ɛchɛ mɛ̍. 

23 E̍ ge̍ē de ɔ̍ ē ngmo̍. Ɔ̄chī ɔmɛta̍, o̍ chī ge̍ē hye̍ēyī wā la ɔhɔ̄leyī.” A̍chi̍kpo̍ yī 

nū wa̍a̍ de kpo̍ he̍ēyīwɔnɔ. 

24 Iji̍sɔ̄ɔsi ba̍la a̍chi̍kpo̍ yī nū wā la Ikapa̍num ma̍, āchɛ nīi ē nāa okpo yī 

i̍kpa̍da̍ yī u̍nu̍ yī Ɔwɔ ma̍ wā dikpo̍ba̍ Ipi̍ta ge̍ che Ipi̍ta ikpo̍. Abā yī ɛ̍lɛ ma̍ ɔ̍lɔ 
ē ta̍ i̍kpa̍da̍? 

25 Ipi̍ta de chɛ̄. Yɛ̄grāa nīi Ipi̍ta chɛ̄ ga u̍nu̍ ɔpɔ̄ɔpɛ̄ ma̍, Iji̍sɔ̄ɔsi che Ipi̍ta ikpo̍ yī 

lɛlā ɔla̍ā yɔbɔ̄ɔbū a̍nɛ. O̍ chikpo̍ hīka, “Isa̍yi̍mɔ̄ɔn be̍e! Kana̍ nīi a gbɛri̍ya̍ ma̍? 
Ānyɛ nīi ɛchwɔ̄lɛ̍ yī yɛchɛ nūma̍ ē da wa̍ okpo kɛ̄ɛ ē nāa okpo yī i̍kpa̍da̍ la abɔ̄ 
yī wā ma̍/? Āchɛ nīi - alɔcha ɔla̍ā ma̍ kɛ̄ɛ ɛchɛkɔcha?” 

26 Ipi̍ta ka de ɔ̍ ka ɔ̍lɔ Ɛchɛkɔcha ɔ̍lɔ ē de okpo a̍nɛ. Iji̍sɔ̄ɔsi ka bɛ̍ɛ̄nɛ̄ hīka, 

“Ɔ̍lɔma̍, o̍ re̍ka alɔcha ɛlɛjā i̍ ē de ɔjɔ̄jā ni̍. 

27 Alɔ ma̍ i̍ chikpo̍ ge̍ē yɛ̍ɛ̄lā wu̍ wā ɔtū ni̍. Pīya ngla̍ ga li̍hu gāa ge̍ tū oku̍jā. 

Ɛbɛ̍ ɔrāarāa nīi a ge̍ē wu̍ ma̍, a ge̍ē ma̍ okpo ɔha̍ abɔ̍ɔ lipu̍ yī oko̍o yī nū. 
Okpo ɔla̍ā ge̍ē jōko̍o yī i̍kpa̍da̍ yī ami ba̍la awɔ. Bī okpo ɔla̍ā ge̍ de yī i̍kpa̍da̍ 
yī alɔ gɛ.” 

Ima̍tiyu 18 

1 Yɛ̄grāa ɔla̍ā a̍chi̍kpo̍ yī Iji̍sɔ̄ɔsi wā dikpo̍ba̍ ɔ̄ ge̍ che ɔ̍ ikpo̍ hīka ɔ̄nyɛ ɔ̍lɔ - 

ɔ̄chɛ ɔlamu-ɔlamu gɔ̄ga la ɛbɛ yī ɔchwɔ̄lɛ̍ Oro̍ōre̍ Yī Ɔwɔ ma̍? 

2 Iji̍sɔ̄ɔsi hī ɔɔ̍pɛ̄ onīchi̍chɛ̍ ɔha̍ ɛra̍, bī ɔ̄ ge̍ rɛ la iyɔ̄bū yī wā wa̍a̍. 

3 Iji̍sɔ̄ɔsi ka de wa̍ bɛ̍ɛ̄nɛ̄ hīka, “Ala̍ ma̍ gɛ ko̍ō! Ɔ̍chi̍kpa̍kpa̍ ala̍ pīyata̍ de lɛ 

bāa aɛ̍pɛ̄ enīchi̍chɛ̍ ma̍, nɛ̄ni̍ ala̍ i̍ ge̍ē tū la Ɔchwɔ̄lɛ̍ Oro̍ōre̍ Yī Ɔwɔ ge̍ē gbo̍ 
ni̍. 

4 Ɔ̄chɛ nīi bī iyī nū ga ajɛ de lɛ bāa ɔɔ̍pɛ̄ onīchi̍chɛ̍ nūma̍ ma̍, anu̍ - ɔ̄chɛ 

ɔlamu-ɔlamu gɔ̄ga la ɛbɛ yī ɔchwɔ̄lɛ̍ Oro̍ōre̍ Yī Ɔwɔ a̍nɛ. 

5 Ɔ̄chɛ nīi ge̍ ywɔ̍ɔnyɛ yī ɔɔ̍pɛ̄ onīchi̍chɛ̍ ita nūma̍ wu̍chē yī u, o̍ re̍ka ɔlɔjā 

ywɔ̍ɔnyɛ yī u.” 

6 Aɛ̍pɛ̄ enīchi̍chɛ̍ nūma̍ nīi de ɔtū che u ma̍, ɔ̄chɛ ɔha̍ ge̍ ya̍ nīi e̍ gwāajɛ hī u 

bɛ̍ɛ? O̍ ngma̍ nīi e̍ ē de lɛchɔ̄ ɛdɛ̄ to̍ōrī pla ɔlɔjā la ɔkɔ ē nāa anu̍ ē ta̍tū ga 
u̍nyi. 

7 I̍īyo̍ de yɛchɛ nūma̍! Wu̍chē oji̍ nɛ, ɛjā nīi ē ya̍ nīi āchɛ ē gwāajɛ ma̍ hɔ̄ amu. 

Ɛjā oli̍ngɔ̍ɔ ma̍ chī ge̍ē hɔ̄ myɛ̄grāa-myɛ̄grāa. I̍īyo̍ de ɔ̄chɛ nīi chī ge̍ē re̍ka 
ɔla̍tu̍tu̍ yī nū ma̍! 

8 “Abɔ̄ yī wɔ kɛ̄ɛ ikpo̍ yī wɔ ɔha̍ ge̍ ya̍ nīi a gwāajɛ i̍ngɔ̍ɔ, de ɔ̍ hɛ̍ ta̍anū! A ge̍ 

chɛ̄ ga ɔhɔ̄leyī la ugbru̍ yī ikpo̍ kɛ̄ɛ ugbru̍ yī abɔ̄, o̍ hwɔhi pɛtɛpɛtɛ hɛ̍ ɔkɔkɔ yī 
oku̍ wɔ ta̍tū ga ɔla̍ nīi i̍ ē nyo̍ōnyi̍ ni̍ ma̍ la ikpo̍ kɛ̄ɛ abɔ̄ ɛpɛpa ɛla̍ā. 

9 Īkprī yī wɔ ɔha̍ ge̍ chī ya̍ nīi a gwāajɛ, wu̍ ɔ̄ ta̍anū! A ge̍ chɛ̄ ga ɔhɔ̄leyī la 

īkprī ūkpo̍he kpo̍kpo̍, o̍ hwɔhi pɛtɛpɛtɛ hɛ̍ ɔkɔkɔ yī oku̍ wɔ ta̍tū ga ɔla̍ yī ayekū 
oli̍gba̍o̍ la īkprī ɛpɛpa. 

10 “Ala̍ gbīyē hɛ̄ɛbɛ nīi ɔ̄chɔ̄chɛ ge̍ e̍e chi̍hi̍ya̍ yī ita yī aɛ̍pɛ̄ nūma̍ ni̍. N ā koko̍o 

de ala̍! Ayɛ̍ɛ̄chɛ̄rɔ̄ yī Ɔwɔ nīi gbō wā ma̍ ē gblāa la iyɔ̄bū yī Ɔwɔ myɛ̄grāa-
myɛ̄grāa abɔ̍ɔ la ichō  

(11 Wu̍chē oji̍ nɛ, Ɔyi̍ Yī Ɔngrɔ̄ɔ wā ge̍ē hɛ̍ āchɛ nīi pīyabi̍ ma̍ ē ta̍.) 

12 “Ala̍ gbɛri̍ya̍ kana̍? Ɔ̄chɛ ge̍ lɛ anyīyɛrɔ̄ ohu ɛrwɔ̄ nīi ūkpo̍he yī wā ge̍ pīyabi̍ 

ma̍ bɛ̍ɛ? Je̍ka o̍ ge̍ē pīya ē hī ohu ɛnɛ che igwa̍arāanɛ ɛla̍ā gblāa abɔ̍ɔ ē ri̍re̍ 
abɔ̍ɔ la u̍kpo̍chi ē gāa ge̍ē gāla̍ onīi pīyabi̍ ma̍. 

13 O̍ ge̍ de ɔ̍ ma̍ mɛ̍, o̍ ē wīyā kpɛ̍ɛji. Lēchi̍, n ā koko̍o de ala̍! Ɔwɔ̄wīyā nīi o̍ ē 

lɛ wu̍chē yī ɔnyīyɛrɔ̄ ūkpo̍he nūma̍ ma̍ gla iyī ohu ɛnɛ che igwa̍arāanɛ ɛla̍ā nīi i̍ 
pīyabi̍ ni̍ ma̍ ta̍. 

14 I̍ngi̍ngɔ̍ɔ nīi A̍dā yī ala̍ nīi hɔ̄ la ichō ma̍ i̍ chikpo̍ nīi ɔ̄chɔ̄chɛ lipu̍ yī aɛ̍pɛ̄ 

enīchi̍chɛ̍ nūma̍ ge̍ pīyabi̍ ni̍ a̍nɛ. 

15 “Ɔɔ̍nɛ̍ yī wɔ ɔha̍ ge̍ ya̍ wɔ lɛlā ɔdwɔ̄bi̍, gāa dikpo̍ba̍ ɔ̄ ge̍ de lɛlā abi̍ yī nū 

ɔla̍ā chāyenyi de ɔ̍. A ge̍ē ya̍ i̍ngɔ̍ɔ ma̍, ya̍ ɔ̄ lɛ̍bɛ̍ba; awɔ ba̍la anu̍ āchɛ ɛpa 
ke̍e̍. O̍ ge̍ pɔ̍ɔkɔ yī wɔ mɛ, o̍ re̍ka a ku̍chē la ɔɔ̍nɛ̍ yī wɔ ke̍e̍ mɛ̍. 

16 O̍ i̍ ge̍ chɛ̄ pɔ̍ɔkɔ yī wɔ ni̍, bī ɔ̄chɛ ūkpo̍he kɛ̄ɛ āchɛ ɛha̍ ku iyī wɔ gānyɔ̄. 

Lɔkɔ nīi Īpū Yī Ɔwɔ ka ma̍, ‘O̍bū la oko̍o yī lɛlā yī itɛ̍ɛhi̍yɛ̍ ɛpa kɛ̄ɛ ɛta̍ nīi lɛpɔ̄ 
ɔ̍lɔ ē hɛ̍ a̍nɛ.’ 

17 O̍ ge̍ gba̍a nāa aa̍ tɛ̍bɛ̍lɛ̍, pīya ge̍ koko̍o de ogrēeyī yī āchɛ yī Ɔwɔ. O̍ ge̍ 

gba̍a nāa ogrēeyī yī āchɛ yī Ɔwɔ tɛ̍bɛ̍lɛ̍, ala̍ nāa anu̍ bāa Ɛchɛkɔcha kɛ̄ɛ 
ali̍kpa̍da̍ ma̍ bɛ̍ɛ̄nɛ̄. 

18 “Bū la ɛbɛ ɔla̍ā, n ge̍ē koko̍o ē de ala̍! Ɔjāha̍-ɔjāha̍ nīi ala̍ ge̍ howu̍ yī nū 

amu la ajɛ, e̍ ge̍ē howu̍ yī nū i̍ngi̍ngɔ̍ɔ abɔ̍ɔ la ichō. Ɔjāha̍-ɔjāha̍ nīi ala̍ ge̍ chī 
grōoko̍o yī nū amu la ajɛ, e̍ ge̍ē grōoko̍o yī nū i̍ngi̍ngɔ̍ɔ abɔ̍ɔ la ichō. 

19 “N ge̍ē gba̍a ē koko̍o ē de ala̍! Yɛ̄grāa ɔha̍lɔha̍ nīi ala̍ āchɛ ɛpa ge̍ grōoko̍o 

chikpo̍ yī ɔjā ɔha̍, A̍dā yī u nīi hɔ̄ la ichō ma̍ ge̍ē ya̍ ɔjā ɔla̍ā de ala̍. 

20 Wu̍chē yī oji̍ nɛ, ɛbɛ nīi āchɛ ɛpa kɛ̄ɛ āchɛ ɛta̍ ge̍ grēeyī riyī yī u, n ge̍ē hɔ̄ 

abɔ̍ɔ la ɔprɛ̍ɛpa yī wā.” 

21 Ipi̍ta wā dikpo̍ba̍ Iji̍sɔ̄ɔsi bɛ̍ɛ̄nɛ̄ ge̍ che ɔ̍ ikpo̍ hīka, “Ādā be̍e! Igbɛmla̍a nīi 

ɔɔ̍nɛ̍ yī u ge̍ yɛ̍ɛ̄lā ɔdwɔ̄bi̍ tāa ami nīi o̍ ngma̍ nīi n ē de ē kɔ̄kɔ̄ de ɔ̍ ma̍/? 
Igbarāapa kɛ̄ɛ?” 

22 Iji̍sɔ̄ɔsi hīya anu̍ ɔkɔ hīka, “Ehe̍, i̍ igbarāapa ka̍ta̍ ni̍! Igbohu ɛta̍ chigwo̍ la 

ɛbɛ arāapa nɛ. 

23 Wu̍chē oji̍ nɛ, Ɔchwɔ̄lɛ̍ Oro̍ōre̍ Yī Ɔwɔ lɛ bāa lɛlā yī ɔchwɔ̄lɛ̍ ɔha̍ nīi chikpo̍ 

ge̍ē kwɔgu yī lɛlā yī okpo yī nū nīi bī la abɔ̄ yī a̍chɛ̍ yī nū wa̍a̍ ma̍. 

24 O̍ ē yɛ ē kwɔgu yī lɛlā yī okpo ɔla̍ā ɔpɔ̄ɔpɛ̄ ma̍, e̍ bī ɔ̍chɛ̍ yī nū ɔha̍ nīi dɛ̄ ɔ̄ 

ure̍ yī u̍nu̍nɔ yī riba yī okpo ma̍ ge̍ē de ɔ̍. 

25 Ɔ̍chɛ̍ yī nū ɔla̍ā i̍ lɛ okpo ɛmla̍a abɔ̍ɔ ge̍ē kla̍ anu̍ ure̍ ni̍. Wu̍chē ɔla̍ā, abā yī 

nū ka hīka ɛ̍lɛ ge̍ de ɔ̍lɔ ku̍ ra̍, gala ɔnyā yī ɔ̍lɔ ba̍la ayi̍ yī ɔ̍lɔ ba̍la āɛ̄jā yī ɔ̍lɔ 
wa̍a̍, hɛ̄ɛbɛ nīi ɛ̍lɛ ge̍ bī okpo ɔla̍ā wā ge̍ kulɛhu̍ yī ure̍ nīi ɔ̍lɔ dɛ̄ anu̍ ma̍. 

26 Ɔ̍chɛ̍ yī nū ɔla̍ā ngma̍ ta̍gbo la ajɛ ra̍ābɔ̄ de ɔ̍. Ɔ̍lɔ ge̍ chu̍chu̍u! Ɔ̍lɔ ge̍ de 

yɛ̄grāa de anu̍, ma̍a anɔ̍lɔ ge̍ē kla̍ ɔ̍lɔ ure̍ yī ɔjāha̍-ɔjāha̍ wa̍a̍ nīi anɔ̍lɔ dɛ̄ ɔ̍lɔ 
ure̍ ma̍. 

27 Ɔchwɔ̄lɛ̍ ɔla̍ā mlɛ̍ha̍ yī nū de ure̍ ɔla̍ā wa̍a̍ kɔ̄ de ɔ̍, pi̍ye̍mā hī ɔ̄ nīi o̍ pīya. 

28 “Ɔngrɔ̄ɔ ɔla̍ā pīya ɔpɔ̄ɔpɔ̄ɔpɛ̄ ge̍ grāa ɔ̍chɛ̍ yī abā yī nū ɔha̍ titi nīi dɛ̄ anu̍ ure̍ 

yī okpo ɔha̍ pi̍nyɛ̍ ma̍. O̍ kpakri la anu̍ ɔpɔ̄ɔpɛ̄, ha̍ābɔ̄ tū ɔ̄ brii; ɔ̍lɔ ge̍ kla̍ anu̍ 
ure̍ u̍ma̍ama. 

29 Olure̍ yī nū ɔla̍ā ngma̍ ta̍gbo la ajɛ, ra̍ābɔ̄ de ɔ̍. Ɔ̍lɔ ge̍ chu̍chu̍u! Ɔ̍lɔ ge̍ de 

yɛ̄grāa de anu̍, ma̍a anɔ̍lɔ ge̍ē kla̍ ɔ̍lɔ ure̍ yī ɔjāha̍-ɔjāha̍ wa̍a̍ nīi anɔ̍lɔ dɛ̄ ɔ̍lɔ 
ure̍ ma̍. 

30 Ɔngrɔ̄ɔ ɔla̍ā i̍ chɛ̄ ni̍ kpɔ̍ɔ̍. O̍ ku̍ olure̍ yī nū ɔla̍ā ge̍ tū igbakɔbɔ. Ɔ̍lɔ ge̍ tū 

abɔ̍ɔ kpɛɛ nīi ɔ̍lɔ ge̍ kla̍ anu̍ ure̍ ɔla̍ā wa̍a̍ o̍bū. 

31 A̍chɛ̍ yī ɔchwɔ̄lɛ̍ ɔla̍ā ehēhī ma̍ lɛlā nūma̍ ma̍, o̍ ti̍ya aa̍ ūkpɔ̄tū tū kpɛ̍ɛji. E̍ 

pīya dikpo̍ba̍ abā yī wā ge̍ koko̍o yī lɛlāha̍-ɛlāha̍ wa̍a̍ de ɔ̍. 

32 Bū la ɛbɛ ɔla̍ā, abā yī wā tɛ̄rɔ̄ hu ɔ̍chɛ̍ yī nū ɔla̍ā. O̍ wā ma̍, o̍ da ɔ̍ hīka, 

‘Awɔ - a̍kpla yī ɔfiyɛ nīi yɛ ma̍ ma̍! Je̍ka n de ɔjā nīi a dɛ̄ um ure̍ ma̍ kɔ̄ de wɔ 
mɔri̍mɔri̍ nīi a ra̍ābɔ̄ de u ma̍? 

33 O̍ i̍ ngma̍ lɛbɛ nīi awɔ titi ē mlɛ̍ha̍ ē de ɔ̄chɛ ɔ̍mɛpa yī wɔ lɔkɔ nīi ami ma̍ wɔ 

lɛha̍ ma̍ ni̍?’ 

34 Ādā ɔla̍ā ya̍ ɔtū ngurangura kpɛ̍ɛji, ku̍ ɔ̍chɛ̍ yī nū ɔla̍ā tū igbakɔbɔ. O̍ ge̍ē tū 

abɔ̍ɔ ē mi̍chi̍ kpɛɛ nīi o̍ ē kla̍ ure̍ yī ɔjā nīi o̍ dūre̍ wa̍a̍ ma̍.” 

35 Iji̍sɔ̄ɔsi de chlɛhu̍ bɛ̍ɛ̄nɛ̄ hīka, “Ɔ̄chɛ-mɔ̄chɛ lipu̍ yī ala̍ nīi i̍ ge̍ de lɛlā ɔdwɔ̄bi̍ 

yī ɔɔ̍nɛ̍ yī nū kɔ̄ de ɔ̍ la ūkpɔ̄tū ūkpo̍he ni̍, i̍ngi̍ngɔ̍ɔ nīi A̍dā yī u nīi hɔ̄ la ichō 
ma̍ ge̍ē ya̍ tāa ɔlɔjā a̍nɛ.” 

Ima̍tiyu 19 

1 Iji̍sɔ̄ɔsi kwɛ̍ɛjī lɛlā nūma̍ wa̍a̍ la ɔkɔ̄ka ma̍, o̍ pīya hī Iga̍līli ga ajɛ yī Ijudi̍ya nīi 

hɔ̄ la oe̍ ɔla̍nū yī Ɔkpa̍ Yī Ijɔ̍dan ma̍. 

2 Āchɛ lyɛ̄mɛ̄ kpɛ̍ɛ nīi pɛ̍ ku ɔ̍ ma̍. O̍ de wa̍ nyiya wa̍a̍ abɔ̍ɔ. 

3 Āchɛ Yī Ifa̍rasīi ɛha̍ wā dikpo̍ba̍ ɔ̄ abɔ̍ɔ. E̍ chikpo̍ ge̍ē trɛ̍ɛda ē gwō ɔ̄ la ikpo̍ 

yī lɛlā ɔha̍. E̍ che Iji̍sɔ̄ɔsi ikpo̍ hīka, “Lihɔ yī alɔ ma̍ chɛ̄ ka ɔ̄chɛ ɔ̍lɔ ge̍ ta̍ ɔnyā 
yī ɔ̍lɔ wu̍chē yī lɛlā ɔha̍ nīi - ɔ̍lɔ ge̍ hɔ̄ ma̍?” 

4 Iji̍sɔ̄ɔsi hīya aa̍ ɔkɔ hīka, “O̍ re̍ka ala̍ i̍ ma̍ Īpū Yī Ɔwɔ po̍ i̍ngɛ̍ɛ̄nɛ̄ je̍ ni̍? “ ‘La 

owu̍tu, Ɔwɔ nīi ya̍ ɛjā wa̍a̍ ma̍ ya̍ ɔngrɔ̄ɔ ba̍la ɔnyā. 

5 Ɔwɔ ka bɛ̍ɛ̄nɛ̄ hīka, wu̍chē ɔla̍ā nīi ɔngrɔ̄ɔ ɔ̍lɔ ē pīya hī a̍dā yī ɔ̍lɔ ba̍la ɛ̍nɛ̍ yī 

ɔ̍lɔ ge̍ē ngmo̍tu̍chɛ̄ ba̍la ɔnyā yī ɔ̍lɔ a̍nɛ. Ɛ̍lɛ āchɛ ɛpa ɛla̍ā ɛ̍lɛ de ē pīya āchɛ 
ūkpo̍he bɛ̍ɛ̄nɛ̄.’ 

6 Bū la ɛbɛ ɔla̍ā, e̍ i̍ re̍ka āchɛ ɛpa gɛ ni̍; āchɛ ūkpo̍he kpo̍kpo̍ bɛ̍ɛ̄nɛ̄ nɛ. Ɔjā nīi 

Ɔwɔ de ngmo̍tu̍chɛ̄ la ɛbɛ ūkpo̍he ma̍, ɔ̄chɔ̄chɛ ge̍ e̍e gba̍a de ɔ̍ yi̍ya gɛ ni̍.” 

7 Āchɛ Yī Ifa̍rasīi ɛla̍ā gba̍a che ɔ̍ ikpo̍ hīka, “Oji̍ chī - ohu̍ nīi Imo̍sīisi ka de alɔ 

ka ɔ̄chɛ ɔ̍lɔ ge̍ de īpū de ɔnyā yī ɔ̍lɔ ka hīka lɛba̍ ɔ̍lɔ kwɛ̍ɛjī mɛ̍ nīi lɛba̍ ē de ē 
kwɛ̍ɛjī i̍ngɔ̍ɔ ma̍?” 

8 Iji̍sɔ̄ɔsi hīya aa̍ ɔkɔ hīka, “Ala̍ ma̍ gɛ ko̍ō! Wu̍chē lɔkɔ nīi ala̍ lichi̍chi̍ lɛlā ongū 

ala̍ ongōngū ma̍, anu̍ - ohu̍ nīi Imo̍sīisi chɛ̄ ka ala̍ ɔ̍lɔ ge̍ ta̍ anyā yī ala̍ i̍ngɔ̍ɔ 
a̍nɛ. Nɛ̄ni̍, o̍ i̍ lɛ i̍ngɔ̍ɔ bū la yɛ̄grāa nīi Ɔwɔ ya̍ ɛjā wa̍a̍ ma̍ ni̍. 

9 N chī ge̍ē koko̍o ē de ala̍! Ɔ̄chɛ nīi ge̍ ta̍ ɔnyā yī nū, nīi ɔnyā ɔ̍lɔma̍ i̍ ge̍ ya̍ 

u̍mūda̍rī o̍bū ni̍, ɔlɔjā ge̍ pīya ge̍ wu̍ ɔnyā ɔha̍, o̍ re̍ka ɔlɔjā la̍ ɔ̍bɔ̍ɔ̄nyā.” 

10 A̍chi̍kpo̍ yī Iji̍sɔ̄ɔsi ka bɛ̍ɛ̄nɛ̄ hīka, “Ɔ̍lɔma̍ o̍ ge̍ - i̍ngɛ̍ɛ̄nɛ̄ nīi lɛlā yī ɔngrɔ̄ɔ 

ba̍la ɔnyā yī nū lɛ a̍nɛ, o̍ i̍ ngma̍ nīi ɔ̄chɛ ē wu̍ ɔnyā ni̍.” 

11 Iji̍sɔ̄ɔsi hīya aa̍ ɔkɔ hīka, “Ala̍ ma̍ gɛ ko̍ō! Lɛlā ongōngū nūma̍ i̍ lā ku āchɛ 

wa̍a̍ ni̍. Āchɛ nīi Ɔwɔ de de wa̍ ma̍ nīi o̍ lā ku wa̍ a̍nɛ. 



45 

 

Yala © Bible Society of Nigeria, 1979. 
 

 
 

 

12 Lɛlā lyɛ̄mɛ̄mɛ̄ nīi ē hu̍ nīi āchɛ i̍ ē wu̍ ɔnyā ni̍ ma̍: Āchɛ ɛha̍ i̍ ē wu̍ ɔnyā ni̍, 

wu̍chē yī ɔmɔ̄ma nīi e̍ ma wa̍ i̍ngɔ̍ɔ ma̍. Ɛha̍ i̍ ē chī wu̍ ni̍, wu̍chē yī ɔyɔ̍ɔ̄ya̍ nīi 
āchɛ ɛha̍ de wa̍ ya̍ i̍ngɔ̍ɔ ma̍. Āchɛ ɛha̍ i̍ ē chī wu̍ ni̍ wu̍chē yī lɛlā yī ɔchwɔ̄lɛ̍ 
Oro̍ōre̍ Yī Ɔwɔ. Ɔ̄chɛ nīi ge̍ yɛ ge̍ē ya̍ ē mɛ, o̍ ge̍ nāa lɛlā ongōngū nūma̍ 
i̍ngɔ̍ɔ!” 

13 Āchɛ ɛha̍ bī aɛ̍pɛ̄ enīchi̍chɛ̍ wā ge̍ de Iji̍sɔ̄ɔsi hɛ̄ɛbɛ nīi o̍ ge̍ē de abɔ̄ che wa̍ 

lɛhu̍ ē jɔhā de wa̍. A̍chi̍kpo̍ yī Iji̍sɔ̄ɔsi ka tāa āchɛ ɔ̍lɔma̍. 

14 Iji̍sɔ̄ɔsi ka bɛ̍ɛ̄nɛ̄ hīka, “Ala̍ pi̍ye̍mā hī aɛ̍pɛ̄ nīi e̍ ge̍ wā dikpo̍ba̍ u. Ala̍ e̍e gū 

wā ɔpɔ̄pū ni̍; ma̍a ɔpiyɛ yī ɔchwɔ̄lɛ̍ Oro̍ōre̍ Yī Ɔwɔ - iyī āchɛ bāa aa̍ enūma̍ ma̍ 
nɛ.” 

15 O̍ wā ge̍ de abɔ̄ che wa̍ lɛhu̍ i̍ngɔ̍ɔ wa̍a̍ o̍bū pīya. 

16 Yɛ̄grāa ɔha̍, ɔngrɔ̄ɔ ɔha̍ wā dikpo̍ba̍ Iji̍sɔ̄ɔsi ge̍ chikpo̍ hīka, “Ɔngūlɛ̄lā be̍e! 

Lɛlā ɔnɛ̄ɛhɛhi ɔna̍ nīi n ge̍ē ya̍ o̍bū nīi n ge̍ē lɛ ɔhɔ̄leyī i̍mɔ̄mɛni̍ ma̍/?” 

17 Iji̍sɔ̄ɔsi hīya anu̍ ɔkɔ hīka, “Oji̍ - ohu̍ nīi a che um ikpo̍ yī lɛlā ɔnɛ̄ɛhɛhi 

ɔyɔ̍ɔ̄ya̍ ma̍? Je̍ka Ɔwɔ lōri̍īnū - ɔ̄chɛ ɔnɛ̄ɛhɛhi a̍nɛ. A ge̍ chikpo̍ ge̍ē chɛ̄ gāa 
ɔhɔ̄leyī, ɔ̍lɔma̍ de Lihɔ Yī Ɔwɔ gbō.” 

18 O̍ che iji̍sɔ̄ɔsi ikpo̍ ka ɔ̍lɔ - Lihɔ ɛna̍ nɛ? 

19 Iji̍sɔ̄ɔsi hīya anu̍ ɔkɔ hīka, “Lihɔ nīi hɔ̄ ma̍ ma̍ nɛ: A ā ngmo̍ ɔ̄chɛ ni̍. A ā la̍ 

ɔ̍bɔ̍ɔ̄nyā ni̍. A ā wūwī ni̍. A ā warīmɛ̄ ni̍. Tū a̍dā yī wɔ ba̍la ɛ̍nɛ̍ yī wɔ lichō. 
Ywɔ̍ɔnyɛ yī ɔ̍nyīmɔ̄chɛ yī wɔ bāa awɔ ɔlɔjā ma̍.” 

20 Oye̍kre̍biya ɔla̍ā ka de Iji̍sɔ̄ɔsi hīka anɔ̍lɔ gbō Lihɔ nūma̍ i̍ngɔ̍ɔ wa̍a̍ mɛ̍. Oji̍ 

nīi anɔ̍lɔ ge̍ē gba̍a ē ya̍ ma̍? 

21 Iji̍sɔ̄ɔsi koko̍o de ɔ̍ hīka, “A ge̍ chikpo̍ ge̍ē hwɔhi ē gɔ̄grāa, gāa ge̍ de ɛjā nīi 

a lɛ wa̍a̍ ma̍ kpo̍ ra̍, nīi a ā de okpo yī nū kɔ̄ de alyeklo̍, hɛ̄ɛbɛ nīi wɔdu yī wɔ 
ge̍ hɔ̄ la ɛbɛ yī Ɔchwɔ̄lɛ̍ Oro̍ōre̍ Yī Ɔwɔ. Nīi a ā pīya wā ge̍ ku u la u̍tu.” 

22 Oye̍kre̍biya ɔla̍ā plɛ̍ɛ̄lā nūma̍ ma̍, o̍ pīya la eyīwɔnɔ-eyīwɔnɔ; wu̍chē oji̍ nɛ, 

o̍ gbwɔdu kpɛ̍ɛji. 

23 Iji̍sɔ̄ɔsi koko̍o de a̍chi̍kpo̍ yī nū bɛ̍ɛ̄nɛ̄ hīka, “Ala̍ ma̍ ko̍ō! O̍ ge̍ē lichi̍ gba̍a̍ ē 

de ɔlwɔdu la otū la Ɔchwɔ̄lɛ̍ Oro̍ōre̍ Yī Ɔwɔ. 

24 Lēchi̍-lēchi̍, n ā koko̍o de ala̍! O̍ ge̍ē hɛ̍ kpɛ̍ɛ ē de ɛbɛ̍ obīho̍ ogbigū la ɔga 

la a̍rɛ̍pa̍ yī ɔnya̍ hɛ̍ ɔlwɔdu otū la Ɔchwɔ̄lɛ̍ Oro̍ōre̍ Yī Ɔwɔ.” 

25 A̍chi̍kpo̍ yī Iji̍sɔ̄ɔsi plɛ̍ɛ̄lā nūma̍ ma̍, o̍ de ya̍ wā lɛbɛ̍bi̍ ɔlamu-ɔlamu. E̍ ka 

ɔ̄nyɛ kpɛ̍ɛ ɔ̍lɔ chī ge̍ē lɛ ɔhɛ̍ta̍ bɛ̍ɛ̄nɛ̄ ma̍? 

26 Iji̍sɔ̄ɔsi ma̍ wā chi̍i̍, hīya aa̍ ɔkɔ hīka, “Ala̍ ma̍ ko̍ō! Āchɛ̄ɛchɛ i̍ ē ya̍ ē mɛ ni̍ 

a̍nɛ. Ɔwɔ ma̍, ɔjɔ̄jā i̍ lichi̍chi̍ de ɔ̍ ni̍.” 

27 Ipi̍ta hu oko̍o kpa̍ ka bɛ̍ɛ̄nɛ̄ hīka, “Ma̍ gɛ! Alɔ nīi chī pīya hī ɔjāha̍-ɔjāha̍ wa̍a̍, 

pīya wā ge̍ ku wɔ la u̍tu ma̍ bɛ̍ɛ? Oji̍ nīi alɔ ge̍ē lɛ ma̍?” 

28 Iji̍sɔ̄ɔsi koko̍o de wa̍ hīka, “Lēchi̍-lēchi̍, n ā koko̍o de ala̍! Yɛ̄grāa yī yɛchɛ 

onīpīpɛ̄, Ɔyi̍ Yī Ɔngrɔ̄ɔ ge̍ē hyāhɔ̄ la atɛ̍ yī rīgā yī nū yɛ̄grāa ɔla̍ā ma̍, ala̍ āchɛ 
igwo̍lɛpa nīi - alikpɛ̍ɛ yī u ma̍ ge̍ē hɔ̄ la atɛ̍ i̍ngi̍ngɔ̍ɔ hlɛ̍ɛ̄pɔ̄ yī ipwɔ̍ɔma 
igwo̍lɛpa yī I̍sɛ̄rɛli. 

29 Ɔ̄chɛ-mɔ̄chɛ nīi ge̍ chī pīya hī wɔlɛ̍, kɛ̄ɛ aɛ̍nɛ̍, kɛ̄ɛ a̍dā ba̍la ɛ̍nɛ̍, kɛ̄ɛ ayi̍, kɛ̄ɛ 

yɛrɔ̄ yī nū wu̍chē yī u, Ɔwɔ ge̍ē de ē gla ɔla̍ā ta̍ iko ohu ɛrwɔ̄ de ɔlɔjā. Ɔwɔ chī 
ge̍ē de ɔhɔ̄leyī i̍mɔ̄mɛni̍ de ɔlɔjā. 

30 Āchɛ yɛ̄mɛ̄mɛ̄ nīi yɔbū u̍ma̍ama ma̍ ge̍ē de ē gwīihi; āchɛ yɛ̄mɛ̄mɛ̄ nīi chī 

gwīihi u̍ma̍ama ma̍ chī ge̍ē de ē yɔbū. 

Ima̍tiyu 20 

1 “Ɔchwɔ̄lɛ̍ Oro̍ōre̍ Yī Ɔwɔ lɛ bāa lɛlā yī ɔngrɔ̄ɔ ɔha̍ nīi hi̍ yɛrɔ̄ yī īkpɔ̄chi̍ ma̍. O̍ 

bōbū la ɔ̄chɔ̄chī ge̍ē kpo̍ āchɛ nīi ge̍ē ya̍ u̍ku̍rɔ̍ la yɛrɔ̄ yī īkpɔ̄chi̍ ɔla̍ā ma̍. 

2 O̍ chrōoko̍o ge̍ē de okpo lɔkɔ nīi olu̍ku̍rɔ̍ ē nāa la ɔ̄chī ūkpo̍he ma̍, idana̍ri 

ūkpo̍he-ūkpo̍he ē de ɔnyɔnyɛ. O̍ wā ge̍ de wa̍ tɛ̄rɔ̄ pīya ge̍ē ya̍ u̍ku̍rɔ̍ la yɛrɔ̄ 
ɔla̍ā bɛ̍ɛ̄nɛ̄. 

3 O̍ gba̍a wā ge̍ pīya ga o̍gra la yɛ̄grāa ɔha̍ bāa oje arāanɛ ma̍ gāa ge̍ ma̍ 

āchɛ ɛha̍ nīi gblāa abɔ̍ɔ i̍ngɔ̍ɔ ji. 

4 O̍ da wa̍ hīka ɛ̍lɛ ge̍ pīya ga yɛrɔ̄ yī īkpɔ̄chi̍ yī anu̍ ge̍ ya̍ u̍ku̍rɔ̍ i̍ngi̍ngɔ̍ɔ ma̍a 

anɔ̍lɔ ge̍ē kla̍ ɛ̍lɛ ure̍ hwɔhi-hwɔhi. 

5 Āchɛ ɛla̍ā wā ge̍ pīya gānyɔ̄. O̍ gba̍a ya̍ i̍ngi̍ngɔ̍ɔ la yɛ̄grāa yī oje igwo̍lɛpa 

ba̍la oje ɛta̍ yī ɔ̄nɛ̄. 

6 Oje ɛrwɔ̄ yī ɔ̄nɛ̄ yɛ ge̍ē gwō ma̍, o̍ gba̍a wā ge̍ pīya ga o̍gra ge̍ ma̍ āchɛ ɛha̍ 

nīi gblāa abɔ̍ɔ i̍ngɔ̍ɔ ji. O̍ che wa̍ ikpo̍ ka oji̍ nīi ɛ̍lɛ nāa yɛ̄grāa ta̍anū, gblāa ma̍ 
i̍ngɔ̍ɔ ji i̍chɛ nūma̍ wa̍a̍ ma̍/? 

7 E̍ ka de ɔ̍ ka ɔ̄chɔ̄chɛ ɔ̍lɔ i̍ hī aa̍ ɛra̍ yī u̍ku̍rɔ̍ ni̍ ɔ̍lɔ ohu̍ a̍nɛ. O̍ ka ɔ̍lɔ hwɔhi! 

Ɔ̍lɔma̍, ɛ̍lɛ ge̍ pīya ge̍ ya̍ u̍ku̍rɔ̍ la yɛrɔ̄ yī īkpɔ̄chi̍ yī anu̍ gɛ! 

8 “Ɔ̄nɛ̄ wā ge̍ de gbo ma̍, ɔlɔjā yī yɛrɔ̄ ɔla̍ā koko̍o de ɔlɛhu̍ yī alu̍ku̍rɔ̍ yī nū ka 

ɔ̍lɔ ge̍ hī alu̍ku̍rɔ̍ ɛra̍ nīi ɔ̍lɔ ge̍ kla̍ ɛ̍lɛ ure̍ yī ɛ̍lɛ. Ɔ̍lɔ ge̍ wu̍tu bū la āchɛ nīi 
anɔ̍lɔ kpo̍ gwīihi ma̍ ge̍ chɛ̄ la āchɛ nīi anɔ̍lɔ kpo̍ yɔbū ma̍. 

9 Āchɛ nīi ya̍ u̍ku̍rɔ̍ bū la oje ɛrwɔ̄ yī ɔ̄nɛ̄ ma̍, o̍ de idana̍ri ūkpo̍he de ɔnyɔnyɛ-

ɔnyɔnyɛ. 

10 Wu̍chē yī ɔla̍ā, āchɛ nīi o̍ kpo̍ rāarāa ma̍ yɛ ge̍ē nāa okpo yī wā ma̍, e̍ je̍ka 

aɛ̍lɛ ge̍ē nāa ē mwɛbɛ ē hī ɔla̍ā. Aa̍ titi, ɔngrɔ̄ɔ ɔla̍ā kla̍ āā ure̍ la idana̍ri 
ūkpo̍he-ūkpo̍he. 

11 E̍ de okpo yī wā nāa bī la abɔ̄ ma̍, e̍ kū la ogwi̍ngwīrī tū ɔ̄chɛ nīi kpo̍ wā la 

u̍ku̍rɔ̍ ma̍ bɛ̍ɛ̄nɛ̄. 

12 Āchɛ ehēhī nūma̍ nīi ɔ̍lɔ kpo̍ ɛ̍lɛ ma̍ gwīihi ma̍, ɛ̍lɛ chī ya̍ u̍ku̍rɔ̍ la ākārākā 

ūkpo̍he ɔbɔbɔ. Aa̍ nīi aɛ̍lɛ ya̍ u̍ku̍rɔ̍ bū la ɔ̄chɔ̄chī kpɛɛ ge̍ ku ɔ̄nɛ̄ lipu̍ yī yɛnɔ 
ɔnɔ̄kɔ̄kū ɔla̍ā ma̍, ɔ̍lɔ chōo̍chē kla̍ ɛ̍lɛ ure̍ jɔ̄ɔ̄jɛ̄ tāa aa̍! 

13 Ɔlɔjā yī yɛrɔ̄ ɔla̍ā ka de ɔha̍ yī wā du̍mɔ̍ hīka, ‘Ma̍ ko̍ō, ɔya! N i̍ ya̍ wɔ 

ɔyɔ̍ɔ̄ya̍ ni̍. Je̍ka a̍a a chrōoko̍o ge̍ē ya̍ u̍ku̍rɔ̍ yī ɔ̄chī ūkpo̍he la idana̍ri ūkpo̍he? 

14 Nāa okpo nīi - iyī wɔ ma̍ nīi a ā pīya yī wɔlɛ̍. N chikpo̍ ge̍ē de okpo ē de 

ɔ̄chɛ ogwīihi nūma̍ lɔkɔkɔ nīi n de de ala̍ ma̍. 

15 N lwɔhu̍ ge̍ē bī okpo yī u ē ya̍ lɔkɔ nīi o̍ hi um ɔtū ma̍. Kɛ̄ɛ lɔkɔ nīi lɛ yaya 

ma̍ nīi ala̍ ē tū um uji ma̍?’ ” 

16 Iji̍sɔ̄ɔsi de chlɛhu̍ bɛ̍ɛ̄nɛ̄ hīka, “Wu̍chē yī ɔla̍ā, egwīihi ge̍ē yɔbū, ɛyɔbū ge̍ē 

gwīihi.” 

17 Iji̍sɔ̄ɔsi pīya yɛ gāa Ijɛru̍sālɛm ma̍, o̍ nyā la a̍chi̍kpo̍ yī nū āchɛ igwo̍lɛpa ɛla̍ā 

ga ɛkū ge̍ ka lɛlā fi̍yɛ̍ de wa̍. E̍ chī yɛ abɔ̍ɔ ē yɛɛ i̍ngi̍ngɔ̍ɔ ē ga iyɔ̄bū. 

18 O̍ koko̍o de wa̍ hīka, “Ala̍ ma̍ gɛ ko̍ō! Ijɛru̍sālɛm nīi alɔ yɛ ma̍ yɛ gāa a̍nɛ. E̍ 

ge̍ē wa̍ābɔ̄ la Ɔyi̍ Yī Ɔngrɔ̄ɔ ē de alɛhu̍ aligbe ba̍la āchɛ ongū Lihɔ yī Iju̍u; e̍ 
ge̍ē hɛ̍ ɔ̄ ɔpīyaku̍. 

19 E̍ ge̍ē wa̍ābɔ̄ la anu̍ ē de Ɛchɛkɔcha. E̍ ge̍ē bī ɔ̄ ya̍, ē gwō ɔ̄ lijē la a̍grɛ̄chi̍, 

o̍bū de ɔ̍ ē gwōba̍ la ɔchi̍ ɔhrɛ̍ɛpa. Ɔ̄chī ɔmɛta̍, o̍ ge̍ē hye̍ēyī la okū wā la 
ɔhɔ̄leyī.” 

20 Ɛ̍nɛ̍ yī ayi̍ yī Ijɛ̍bɛ̄di bī ayi̍ yī nū anāngrɔ̄ɔ āchɛ ɛpa ɛla̍ā wā dikpo̍ba̍ Iji̍sɔ̄ɔsi 

ge̍ē ra̍ābɔ̄ yī lɛlā ɔha̍ pu̍ kpɛ̍ɛ de Iji̍sɔ̄ɔsi. 

21 Iji̍sɔ̄ɔsi che ɔ̍ ikpo̍ ka oji̍ nīi ɔ̍lɔ chikpo̍ ma̍? O̍ ka de Iji̍sɔ̄ɔsi bɛ̍ɛ̄nɛ̄ hīka, “N 

chikpo̍ nīi a ge̍ē ya̍ lɛbɛ nīi ayi̍ yī u anāngrɔ̄ɔ āchɛ ɛpɛpa nūma̍ ge̍ hɔ̄ bla̍a awɔ 
yɛ̄grāa nīi a ge̍ē re̍ Ɔchwɔ̄lɛ̍ ma̍. Ɔha̍ ge̍ hɔ̄ la wāā yī abɔ̄ līre̍ yī wɔ, ɔha̍ ge̍ hɔ̄ 
la abɔ̄ līfīyē.” 

22 Iji̍sɔ̄ɔsi hīya aa̍ ɔkɔ bɛ̍ɛ̄nɛ̄ hīka, “Ala̍ i̍ je̍ ɔjā nīi ala̍ yɛ aa̍ ē chikpo̍ ma̍ ni̍. Ala̍ 

ma̍ ge̍ē gwa̍ ɔgba̍galā yī ichi̍ nīi ami ge̍ē gwa̍ ma̍ ē mɛ?” Aa̍ āchɛ ɛpɛpa de 
chɛ̄ ka aɛ̍lɛ ge̍ē gwa̍ ē mɛ. 

23 Iji̍sɔ̄ɔsi koko̍o de wa̍ bɛ̍ɛ̄nɛ̄ hīka, “Lēchi̍ nɛ, ala̍ ge̍ē gwa̍ ɔjā la ɔgba̍galā yī u. 

Ami i̍ chī lwɔhu̍ ge̍ē hu ɔ̄chɛ nīi ge̍ē hyāhɔ̄ la abɔ̄ līre̍ yī u kɛ̄ɛ abɔ̄ līfīyē ma̍ ni̍. 
Ɛbɛ ɛla̍ā lā de āchɛ nīi Ɔwɔ A̍dā yī u ya̍ lā de wa̍ ma̍.” 

24 A̍chi̍kpo̍ yī Iji̍sɔ̄ɔsi āchɛ igwo̍ ehēhī plɛ̍ɛ̄lā ɔla̍ā ma̍, e̍ de kpo̍ wɔ̍ɔ̄tū tāa aɛ̍nɛ̍ 

āchɛ ɛpa ɛla̍ā. 

25 Wu̍chē ɔla̍ā, Iji̍sɔ̄ɔsi hī wā ɛra̍ wa̍a̍ ngmo̍tu̍chɛ̄, koko̍o de wa̍ hīka, “Ala̍ 

jo̍ōkū hīka āchɛ nīi ē deyīrɛ ɛbɛ yī ɛchɛkɔcha ma̍ ē ya̍ nīi āchɛ yī wā tū wā 
lichō. Alɛhu̍ yī wā ē de wɔhu̍ yī wā ē chabɔ̄. 

26 I̍ i̍ngɔ̍ɔ nīi iyī ala̍ ma̍ ge̍ē lɛ a̍ni̍. Ɔ̄chɛ ɔha̍ yī ala̍ ge̍ chikpo̍ ode pīya ɔmaga, 

ɔlɔjā ge̍ē hɔ̍chɛ̍ yī ala̍ āchɛ ehēhī. 

27 Ɔ̄chɛ ɔha̍ yī ala̍ ge̍ chī chikpo̍ ode pīya ɔ̄chɛ okwīyɔ̄bū, ɔlɔjā ge̍ē wɛ ɔfiyɛ yī 

ala̍ wa̍a̍. 

28 Lɔkɔ nīi Ɔyi̍ Yī Ɔngrɔ̄ɔ lɛ ma̍; Ɔyi̍ Yī Ɔngrɔ̄ɔ i̍ wā nīi āchɛ ge̍ē chrāa anu̍ ɛrɔ̄ 

ni̍. O̍ wā ge̍ē chrɛ̄ɛrɔ̄, nāa ɔhɔ̄leyī yī nū de hɛ̄ɛbɛ de āchɛ yɛ̄mɛ̄mɛ̄ hīya lɛfiyɛ.” 

29 E̍ yɛ ē pīya ē bū la Ijɛ̍rīko ma̍, āchɛ lyɛ̄mɛ̄ kpɛ̍ɛ nīi pɛ̍ ku Iji̍sɔ̄ɔsi ma̍. 

30 Angrɔ̄ɔ āchɛ ɛpa ɛha̍ nīi priyī ma̍ hyāhɔ̄ abɔ̍ɔ bla̍a oko̍o yī ɔpɔ̄pū. E̍ po̍ hīka 

Iji̍sɔ̄ɔsi ɔ̍lɔ yɛ ē ga a̍nɛ ma̍, e̍ kū la oto̍ohu̍we hī ɔ̄ ɛra̍ bɛ̍ɛ̄nɛ̄, “Ībī Yī Ide̍bīidi! 
Chu̍chu̍u mlɛ̍ha̍ yī alɔ oo, Ādā!” 

31 Āchɛ ka tāa aa̍ ka ɛ̍lɛ ge̍ cho̍cho̍ la ojiya. Ɔla̍ā kpɛ̍ɛ nīi e̍ e̍e to̍ohwe̍e gbōō 

we̍ a̍nɛ, “Ībī Yī Ide̍bīidi! Chu̍chu̍u mlɛ̍ha̍ yī alɔ oo, Ādā!” 

32 Iji̍sɔ̄ɔsi ku̍ jīyarɛ bɛ̍ɛ̄nɛ̄, de ɛra̍ hī wā, che wa̍ ikpo̍ hīka oji̍ nīi ɛ̍lɛ chikpo̍ nīi 

anɔ̍lɔ ge̍ē ya̍ ē de ɛ̍lɛ ma̍? 

33 E̍ ka ɔ̍lɔ ge̍ Ādā, aɛ̍lɛ chikpo̍ nīi ɔ̍lɔ ge̍ē de īkprī yī aa̍ lwāa. 

34 Iji̍sɔ̄ɔsi mlɛ̍ha̍ yī wā de abɔ̄ gwō wā la īkprī. Ɔpɔ̄ɔpɛ̄, e̍ de myɛ̍ma̍ i̍ngɔ̍ɔ ke̍e̍. 

E̍ pīya ku Iji̍sɔ̄ɔsi la u̍tu. 

Ima̍tiyu 21 

1 E̍ yɛ ē tu̍ bla̍a Ijɛru̍sālɛm nīi e̍ gbajɛ la Ibɛ̍fāaji abɔ̍ɔ la Yɛwu Yī O̍līifu ma̍, 

Iji̍sɔ̄ɔsi de a̍chi̍kpo̍ yī nū āchɛ ɛpa tɛ̄rɔ̄ bū abɔ̍ɔ ga iyɔ̄bū. 

2 I̍ngɛ̍ɛ̄nɛ̄ nīi o̍ koko̍o de wa̍ a̍nɛ, “Ala̍ ā ga ipwo̍gra nīi hɔ̄ aa̍ la iyɔ̄bū ma̍. Ala̍ 

ge̍ gbajɛ ɔpɔ̄ɔpɛ̄ ma̍, ala̍ ge̍ē ma̍ ɛbɛ̍ obīho̍ ɔha̍ nīi ē de hlo̍ōrī tū abɔ̍ɔ ba̍la 
ɔ̍drɔ̄ yī nū ɔha̍ ma̍. Ala̍ ē wī orī hī wā nīi ala̍ ge̍ bī wā āā ge̍ de u. 

3 Ɔ̄chɛ ɔha̍ ge̍ che ala̍ ikpo̍, ala̍ ā koko̍o de ɔ̍ hīka, ‘Ādā chikpo̍ yī nū a̍nɛ. Ɔlɔjā 

ge̍ē tu̍labɔ̄ hī wā ɔpɔ̄ɔpɛ̄.’ ” 

4 Onūma̍ ya̍ lɛbɛ nīi lɛlā nīi ɔ̄chɛ ɔkɛrɔ̄ yī Ɔwɔ mwɔ̍ɔmu lɔ̄lā ma̍ ge̍ē de ē pīya 

ichɛ̄ɛhi: 

5 “Ala̍ koko̍o de ipwo̍gra yī Isa̍yɔn gɛ! Ɔchwɔ̄lɛ̍ yī wɔ yɛ abɔ̍ɔ yewā dikpo̍ba̍ wɔ 

mɛ̍. O̍ lɛ mlɛ̍ɛ̍ kpɛ̍ɛji. O̍ che la ɛbɛ̍ obīho̍. O̍ che la ɔ̍drɔ̄ yī nū nīi ɔyi̍ yī ɛbɛ̍ ma̍.” 

6 A̍chi̍kpo̍ yī Iji̍sɔ̄ɔsi pīya ga iyɔ̄bū ge̍ ya̍ ɔjā nīi o̍ ka ɛ̍lɛ ge̍ ya̍ ma̍ bɛ̍ɛ̄nɛ̄. 

7 E̍ bī ɛbɛ̍ obīho̍ ɔla̍ā ba̍la ɔ̍drɔ̄ yī nū wā bɛ̍ɛ̄nɛ̄. Āchɛ de ɔ̄pa̍ yī wā ta̍ kla̍ ɛbɛ̍ 

ɛla̍ā la okwi̍ihi. Iji̍sɔ̄ɔsi pīya hyāhɔ̄ la aa̍. 

8 Yɛ̄mɛ̄ yī āchɛ ɛla̍ā wa̍a̍ kpo̍ ɔ̄pa̍ yī wā ta̍ pɛ̍pɛ̍pɛ̍ la ɔpɔ̄pū. Āchɛ ɛha̍ gāa ge̍ 

hɛ̍ īpū la a̍chi̍ ge̍ ta̍ pɛ̍pɛ̍pɛ̍ la ɔpɔ̄pū de ɔ̍. 

9 Āchɛ nīi yɛ la iyɔ̄bū ba̍la āchɛ nīi yɛ la okwi̍ihi yī Iji̍sɔ̄ɔsi ma̍ kū la ochɛ̄ 

u̍chuwi̍i bɛ̍ɛ̄nɛ̄. E̍ ka hīka, “O̍gbo̍ ge̍ - iyī Ɔyi̍ Yī Ide̍bīidi oo! Ɔpiyɛ ge̍ - iyī ɔ̄chɛ 
nīi yɛ ma̍ yewā riyī yī Ādādā ma̍! O̍gbo̍ ge̍ - iyī Ɔwɔ abɔ̍ɔ la ichō hwɛɛ oo!” 

10 Iji̍sɔ̄ɔsi chɛ̄ ga Ijɛru̍sālɛm ɔpɔ̄ɔpɛ̄ ma̍, ipwo̍gra ɔla̍ā wa̍a̍ ku̍ ti̍yatū. Āchɛ 

chikpo̍ ka ɔ̍lɔ - ɔ̄nyɛ nɛ? 

11 E̍ ka grāa aa̍ hīka ɔ̍lɔ - ɔ̄chɛ ɔkɛrɔ̄ yī Ɔwɔ nīi - ɔ̍lɔ re̍ka Iji̍sɔ̄ɔsi bū la 

Ina̍jārɛ̄ɛti yī Iga̍līli ma̍ nɛ oo! 

12 Iji̍sɔ̄ɔsi chɛ̄ ga u̍nu̍ yī Ɔwɔ ɔpɔ̄ɔpɛ̄ ge̍ kpo̍ āchɛ nīi ē ri̍īhī abɔ̍ɔ ma̍ nū 

cha̍cha̍. O̍ miya okpōkōlō yī āchɛ ohīyokpo ta̍āpāapɛ̄. O̍ ta̍ igblɛ̍chi̍ yī āchɛ obī 
odugbɔnyɛ ra̍ ta̍āpāapɛ̄. 

13 O̍ de wa̍ hīka, “Je̍ka e̍ ta̍ tū la Īpū Yī Ɔwɔ ka Ɔwɔ ɔ̍lɔ ka hīka, ‘U̍nu̍ yī u re̍ka 

ɛbɛ ɔjɔhā?’ Ala̍ chōo̍chē ge̍ē de ɔ̍ pīya ɛbɛ ɔtrɛ̍ba yī ebu̍ūwī?” 

14 Āchɛ epriyī ba̍la āchɛ okwi̍kpo̍ oko̍ōku̍ pɛ̍ wa̍ dikpo̍ba̍ ɔ̄ abɔ̍ɔ la u̍nu̍ yī Ɔwɔ 

nīi o̍ nyiya aa̍. 

15 Alɛhu̍ aligbe ba̍la āchɛ ongū Lihɔ yī Iju̍u ma̍ lɛlā ɔlɛbɛ̍bi̍ ɔla̍ā nīi o̍ yɛ ē ya̍ 

ma̍, ba̍la u̍chuwi̍i nīi aɛ̍pɛ̄ yɛ ē chɛ̄ ma̍, o̍ ya̍ wā ɔtū ngurangura. Aɛ̍pɛ̄ ka ɔ̍lɔ ge̍ 
U̍chuwi̍i! O̍gbo̍ ɔ̍lɔ ge̍ - iyī Ɔyi̍ Yī Ide̍bīidi oo! 

16 Āchɛ ɛla̍ā che Iji̍sɔ̄ɔsi ikpo̍ hīka ɔ̍lɔ plɛ̍ɛ̄lā nīi aɛ̍pɛ̄ ɛla̍ā ɛ̍lɛ yɛ abɔ̍ɔ ē ka ma̍? 

Iji̍sɔ̄ɔsi hīyɔkɔ hīka, “N yɛ abɔ̍ɔ ē po̍ kaa. O̍ re̍ka ala̍ i̍ ma̍ Īpū Yī Ɔwɔ plɛ̍ɛ̄lā nīi 
hɔ̄ ma̍ ma̍ je̍ ni̍?: “ ‘Bū la oko̍o yī aɛ̍pɛ̄ ba̍la ayi̍ ɛnɛ̄rɛ̍ɛ̄rɛ̍ nīi a ya̍ nīi ɔkɔ̄kā yī nū 
de hwɔhi gɔ̄grāa a̍nɛ.’ ” 

17 Iji̍sɔ̄ɔsi ku̍ pīya hī wā. O̍ bīyɛchɛ hī ipwɔ̍ɔ̄lɛ̍ ga Ibɛ̍tāni ge̍ chɔ̄chā. 

18 La ɔ̄chī ɔ̍mɛpa la ɔ̄chɔ̄ɔ̄chī nīi Iji̍sɔ̄ɔsi yɛ ē wā la ipwɔ̍ɔ̄lɛ̍ ma̍, lɛmiyɛ ya̍ ɔ̄. 

19 O̍ ma̍ ejū ɔha̍ nīi rɛ abɔ̍ɔ bla̍a ɔpɔ̄pū ma̍, o̍ nyā gānyɔ̄. O̍ gbajɛ gāa ma̍, o̍ 

ma̍ īkpō ɔha̍lɔha̍ la anu̍ ni̍; īpīpū ke̍e̍ nɛ. Wu̍chē yī ɔla̍ā, o̍ gbo ɔchi̍ ɔla̍ā yɛka 
hīka ɔ̍lɔ i̍ ge̍ē wā īkpō ge̍ē gbo̍ gɛ ni̍. Ɔpɔ̄ɔpɛ̄, ejū ɔla̍ā de ngmo̍ōngmo̍ 
ju̍wɛ̍ju̍wɛ̍ rɛ abɔ̍ɔ. 

20 A̍chi̍kpo̍ yī nū ma̍ lɛlā nūma̍ ma̍, o̍ de ya̍ wā lɛbɛ̍bi̍ ɔlamu-ɔlamu. Kana̍ nīi 

ejū nūma̍ ɔ̍lɔ chī de ngmo̍ ju̍wɛ̍ju̍wɛ̍ i̍ngɔ̍ɔ ɔpɔ̄ɔpɛ̄ ma̍ gɛ? 

21 Iji̍sɔ̄ɔsi koko̍o de wa̍ hīka, “Lēchi̍-lēchi̍, n ā koko̍o de ala̍! Ala̍ ge̍ de ɔtū che 

Ɔwɔ, nīi ala̍ i̍ ge̍ ta̍ahu̍ ni̍, ala̍ ge̍ē ya̍ ɔjā nīi n ya̍ tāa ejū ɔla̍ā ma̍ mɛ. I̍ ɔla̍ā-
ɔla̍ā ke̍e̍ ni̍; ala̍ ge̍ ka de yɛwu nūma̍ hīka, ‘Hu nīi a ā nāa iyī wɔ ge̍ ta̍tū lipu̍ yī 
li̍hu,’ o̍ ge̍ē ya̍ i̍ngɔ̍ɔ ē de ala̍ ē mɛ. 

22 Ala̍ ge̍ de ɔtū che Ɔwɔ, ɔjā-mɔjā nīi ala̍ ge̍ chikpo̍ la ɔhā, ala̍ ge̍ē nāa.” 

23 Iji̍sɔ̄ɔsi wā ge̍ ku̍chē ga u̍nu̍ yī Ɔwɔ. O̍ yɛ ē ngū āchɛ lɛlā ma̍, alɛhu̍ aligbe 

ba̍la ɛgabɔ̄ yī Iju̍u wā dikpo̍ba̍ ɔ̄ ge̍ che ɔ̍ ikpo̍ hīka, “Wɔhu̍ ɔna̍ nīi a nāa o̍bū 
nīi a yɛ ma̍ ē yɛ̍ɛ̄lā nūma̍ ma̍/? Ɔ̄nyɛ u̍tu de wɔhu̍ ɔla̍ā de wɔ ma̍?” 

24 Iji̍sɔ̄ɔsi da wa̍ hīka, “Ala̍ ma̍ ko̍ō! Ami titi ge̍ē che ala̍ ikpo̍ yī lɛlā ūkpo̍he 

kpo̍kpo̍. Ala̍ ge̍ hīya ami ɔkɔ mɛ̍, n ge̍ē koko̍o yī lɛlā yī wɔhu̍ nīi n nāa o̍bū nīi 
n yɛ ē yɛ̍ɛ̄lā nūma̍ ma̍. 

25 Wɔhu̍ nīi Ijɔ̍ɔn nāa o̍bū nīi o̍ yɛ ē hu āchɛ yenyi ma̍ bū aba̍? O̍ bū la abɔ̄ yī 

Ɔwɔ kɛ̄ɛ āchɛ̄ɛchɛ?” E̍ gblāa abɔ̍ɔ ē ka ē de iyī wā bɛ̍ɛ̄nɛ̄ hīka, “Kana̍ nīi alɔ 
ge̍ē ka ma̍ dɛdɛ? Alɔ ge̍ ka hīka, ‘O̍ bū la abɔ̄ yī Ɔwɔ,’ o̍ chī ge̍ē da alɔ hīka, 
anu̍ nīi aɛ̍lɛ i̍ chɛ̄ku Ijɔ̍ɔn ni̍ a̍nɛ? 

26 Alɔ ge̍ chī ka hīka, ‘O̍ bū la abɔ̄ āchɛ̄ɛchɛ,’ o̍ chī luhuhwi kpɛ̍ɛji wu̍chē yī lɛlā 

nīi āchɛ wa̍a̍ ge̍ē ya̍ ma̍. Wu̍chē oji̍ nɛ, e̍ de jo̍ōkū wa̍a̍ mɛ̍ hīka Ijɔ̍ɔn ɔ̍lɔ ɔ̄chɛ 
ɔkɛrɔ̄ yī Ɔwɔ nɛ.” 

27 Wu̍chē yī ɔla̍ā, aa̍ wa̍a̍ ka de Iji̍sɔ̄ɔsi ka aɛ̍lɛ i̍ jo̍ōkū ni̍. Iji̍sɔ̄ɔsi ka de wa̍ 

bɛ̍ɛ̄nɛ̄ hīka, “I̍ngi̍ngɔ̍ɔ nīi ami titi i̍ ge̍ē koko̍o yī lɛlā yī wɔhu̍ nīi n nāa bī yɛ ē 
yɛ̍ɛ̄lā nūma̍ ma̍ ē de ala̍ ni̍ a̍nɛ. 

28 “U̍ma̍ama, ala̍ gbɛri̍ya̍ kana̍? Ɔngrɔ̄ɔ ɔha̍ ma ayi̍ anāngrɔ̄ɔ āchɛ ɛpa. O̍ ga 

ɛbɛ yī ɔnyɔ̄nyāku̍ ge̍ da ɔ̍ hīka ɔ̍lɔ ge̍ gāa ge̍ ya̍ u̍ku̍rɔ̍ la yɛrɔ̄ yī īkpɔ̄chi̍ yī anu̍ 
i̍chɛ. 

29 Ɔyi̍ ta̍ ka anɔ̍lɔ i̍ yɛ gāa ni̍. O̍ hɔ̄ chi̍i̍ ma̍, o̍ chōo̍chē pīya ūkpɔ̄tū ta̍, pīya ga 

yɛrɔ̄ ɔla̍ā nīi a̍dā yī nū ka ka ɔ̍lɔ ge̍ yɛ ma̍. 

30 Ādā ɔla̍ā gba̍a̍ pīya dikpo̍ba̍ ɔyi̍ yī nū ɔ̍mɛpa ge̍ da ɔ̍ i̍ngi̍ngɔ̍ɔ. Anu̍ ɔla̍ā chɛ̄ 

ka anɔ̍lɔ ge̍ē yɛ, o̍ i̍ chī chɛ̄ yɛ ni̍. 

31 Ɔ̄nyɛ lipu̍ aɛ̍pɛ̄ āchɛ ɛpa nūma̍ yɛ̍ɛ̄lā nīi a̍dā yī wā chikpo̍ ma̍?” E̍ ka ɔ̍lɔ - ɔyi̍ 

ɔnyɔ̄nyāku̍ nɛ. Iji̍sɔ̄ɔsi koko̍o de wa̍ bɛ̍ɛ̄nɛ̄ hīka, “Lēchi̍, n ge̍ē koko̍o ē de ala̍! 
Ali̍kpa̍da̍ ba̍la akpara ge̍ē chɛ̄ gāa ɛbɛ yī Ɔchwɔ̄lɛ̍ Oro̍ōre̍ Yī Ɔwɔ ē yɔbū de 
ala̍. 

32 Wu̍chē oji̍ nɛ, Ijɔ̍ɔn Ohuyenyi wā dikpo̍ba̍ ala̍ ge̍ yɛ ē chabɔ̄ yī ɔpɔ̄pū nīi lɛ 

kpakpa ma̍ ē hu̍ ala̍, ala̍ i̍ chī chɛ̄ku ɔ̍ ni̍. Ali̍kpa̍da̍ ba̍la akpara ma̍ chɛ̄ku ɔ̍. 
Ala̍ nīi de lɛlā nūma̍ wa̍a̍ mɔ̍ɔ̄ma̍ la eyī ma̍, ala̍ i̍ chī gba̍a pīya ūkpɔ̄tū yī ala̍ ta̍, 
chōo̍chē chɛ̄ku ɔ̍ mɛ ni̍.” 

33 Iji̍sɔ̄ɔsi gba̍a koko̍o de wa̍ hīka, “Ala̍ gba̍a po̍ wɔ̄chīije ɔha̍ gɛ ko̍ō! Ɔngrɔ̄ɔ 

ɔha̍ hi̍ yɛrɔ̄ yī īkpɔ̄chi̍ ɔha̍. O̍ du iga̍ tū ɔ̄ grāa kpɛ̍ɛ. O̍ ya̍ ɛbɛ opi̍ yenyi yī 
īkpɔ̄chi̍ ɛla̍ā ya̍ ɛ̍mwɔ̄ abɔ̍ɔ. O̍ ta̍ ɔda ɛbɛ chōgbē abɔ̍ɔ la anu̍. O̍ wā ge̍ de yɛrɔ̄ 
yī īkpɔ̄chi̍ ɔla̍ā nāa bā āchɛ ɛha̍, anu̍ ɔlɔjā pīya ti̍yaha ga ɔcha ɔha̍. 

34 Yɛ̄grāa de gbajɛ nīi e̍ ge̍ē ngmla̍a īkpɔ̄chi̍ ɛla̍ā ma̍, ɔlɔjā yī yɛrɔ̄ de afiyɛ yī 

nū ɛha̍ tɛ̄rɔ̄ hu āchɛ nīi o̍ de yɛrɔ̄ yī nū bā wā ma̍, ɛ̍lɛ ge̍ gāa ge̍ nāa iyī anu̍ 
wā. 

35 Āchɛ ɛla̍ā nīi o̍ de yɛrɔ̄ bā wā ma̍ ku̍ afiyɛ ɛla̍ā gwō ɛha̍ lijījē; ɔha̍, e̍ de ɔ̍ 

ngmo̍; ɔha̍ ma̍, e̍ dra̍ anu̍ achɔ̄ dwɔ̄bi̍-dwɔ̄bi̍. 

36 Ɔlɔjā yī yɛrɔ̄ ɔla̍ā gba̍a wā ge̍ de afiyɛ yī nū ɛha̍ tɛ̄rɔ̄ gānyɔ̄. Lɛɛ nūma̍, e̍ 

lyɛ̄mɛ̄ hɛ̍ ɔrāarāa. Āchɛ ɛla̍ā nīi o̍ de yɛrɔ̄ bā wā ma̍ gba̍a ya̍ tāa aa̍ i̍ngi̍ngɔ̍ɔ. 

37 La ogwīihi yī nū wa̍a̍, ādā ɔla̍ā wā ge̍ de ɔyi̍ yī nū tɛ̄rɔ̄ hu wa̍. Wu̍chē oji̍ nɛ, 

o̍ ka de iyī nū hīka ɔyi̍ anu̍ ɔnɔ̄ngrɔ̄ɔ ma̍, ɛ̍lɛ ge̍ē tū ɔ̍lɔ la ichō hwɔhi-hwɔhi. 

38 Āchɛ ɛla̍ā ma̍ ɔyi̍ yī nū ɔpɔ̄ɔpɛ̄ ma̍, e̍ ka grāa iyī wā hīka, ‘Ala̍ tu̍ wā oo! Ma̍a 

ɔyi̍ nīi ge̍ ru̍gū yī yɛrɔ̄ nūma̍ ma̍ yɛ ma̍ a̍nɛ. Alɔ ā de ɔ̍ ngmo̍, hɛ̄ɛbɛ nīi alɔ ā de 
āɛ̄jā yī u̍gū yī nū wa̍a̍ nāa.’ 

39 Bū la ɛbɛ ɔla̍ā, e̍ kpakri la anu̍, pi ɔ̍ bīyɛchɛ hī yɛrɔ̄ ɔla̍ā gāa ge̍ de ɔ̍ ngmo̍. 

40 “O̍ lɛ i̍ngɔ̍ɔ ma̍, oji̍ nīi ala̍ gbɛri̍ya̍ ka ɔlɔjā yī yɛrɔ̄ yī īkpɔ̄chi̍ ɔla̍ā ɔ̍lɔ ge̍ē ya̍ 

āchɛ ɛla̍ā yɛ̄grāa nīi o̍ ge̍ē wā ma̍?” 

41 Āchɛ ɛla̍ā nīi grēeyī tū Iji̍sɔ̄ɔsi gblāa abɔ̍ɔ ma̍ hīyɔkɔ hīka, ɔlɔjā yī yɛrɔ̄ ɔla̍ā 

ɔ̍lɔ ge̍ē kpo̍ āchɛ ɛdwɔ̄bi̍ ɛla̍ā ngmo̍. Ɔ̍lɔ ge̍ē chōo̍chē de yɛrɔ̄ ɔla̍ā ē nāa ē bā 
āchɛ ɛha̍ nīi - ɛ̍lɛ ge̍ē de ɔjā yī yɛrɔ̄ ɔla̍ā ē de ɔ̍lɔ yɛ̄grāa ma̍. 

42 Iji̍sɔ̄ɔsi koko̍o de wa̍ bɛ̍ɛ̄nɛ̄ hīka, “Ala̍ i̍ ma̍ Īpū Yī Ɔwɔ po̍ lɔkɔ nīi e̍ ka hɔ̄ ma̍ 

ma̍ je̍ ni̍? “ ‘Lɛchɔ̄ ɔla̍ā pi̍i̍ nīi āchɛ ɔmwɔlɛ̍ wu̍ ɔ̄ ligbo̍ ma̍, anu̍ chōo̍chē de 
pīya ɔlamu-ɔlamu gɔ̄ga a̍nɛ. Ɔla̍ā - u̍ku̍rɔ̍ yī Ādā nɛ. O̍ chī - lɛbɛ̍bi̍ kpɛ̍ɛji.’ 

43 “Wu̍chē yī ɔla̍ā, n ā koko̍o de ala̍ gɛ! Ɔwɔ ge̍ē de Ɔchwɔ̄lɛ̍ Oro̍ōre̍ yī nū nāa 

ē hī ala̍ ge̍ē de āchɛ nīi ge̍ē yɛ̍ɛ̄lā yɛ̍yɛ̍ ma̍. 

44 (Ɔ̄chɛ-mɔ̄chɛ nīi ge̍ gwāajɛ chiya lɛchɔ̄ nūma̍, ɔlɔjā ge̍ē ku̍ chiya mi̍ni̍mi̍ni̍. 

Lɛchɔ̄ nūma̍ ge̍ chī ha̍ābɔ̄ chiya ɔ̄chɛ ɔha̍, o̍ ge̍ē de ɔlɔjā gbā rɛgɛ̍rɛgɛ̍.)” 

45 Alɛhu̍ aligbe ba̍la Āchɛ Yī Ifa̍rasīi po̍ wɔ̄chīije nūma̍ wa̍a̍ nīi Iji̍sɔ̄ɔsi yɛ ē chā 

ma̍, e̍ de jo̍ōkū hīka aa̍ nīi ɔ̍lɔ yɛ ē ka lɛlā ku̍ aa̍ a̍nɛ. 

46 Wu̍chē yī ɔla̍ā, e̍ chikpo̍ yɛ ge̍ē de ɔ̍ ku̍; e̍ chī de tūuhwi yī āchɛ ɛla̍ā wa̍a̍ nīi 

grēeyī ma̍. Wu̍chē oji̍ nɛ, aa̍ wa̍a̍ nāa Iji̍sɔ̄ɔsi bāa ɔ̄chɛ ɔkɛrɔ̄ yī Ɔwɔ de āchɛ 
ma̍. 

Ima̍tiyu 22 

1 Iji̍sɔ̄ɔsi gba̍a bī wɔ̄chīije ɔha̍ ka lɛlā de āchɛ ɛla̍ā. Anu̍ hɔ̄ ma̍ a̍nɛ: 

2 “Ɔchwɔ̄lɛ̍ Oro̍ōre̍ Yī Ɔwɔ lɛ bāa lɛlā yī ɔchwɔ̄lɛ̍ ɔha̍ nīi yɛ ē ywɔ̍ɔ̄ga yī ɔnyā 

de ɔyi̍ yī nū ɔnɔ̄ngrɔ̄ɔ ma̍. 

3 O̍ de a̍chɛ̍ yī nū tɛ̄rɔ̄, ɛ̍lɛ ge̍ gāa ge̍ koko̍o de āchɛ nīi anɔ̍lɔ ka de ɛ̍lɛ ma̍ hīka 

ɛ̍lɛ ge̍ yewā la wɔga gɛ. E̍ gāa ma̍, āchɛ ɛla̍ā i̍ chikpo̍ ge̍ē wā ni̍. 

4 O̍ gba̍a wā ge̍ de a̍chɛ̍ yī nū ɛha̍ tɛ̄rɔ̄ hu āchɔga yī nū ka ɛ̍lɛ ge̍ ka de āchɔga 

ɛla̍ā hīka anɔ̍lɔ de ojōre̍ ya̍ mɛ̍. Anɔ̍lɔ de ɔbi̍yɛna ba̍la egedebi̍ya̍ ohiyē krāa 
he mɛ̍. Anɔ̍lɔ de ɔjāha̍-ɔjāha̍ wa̍a̍ ti̍kpo̍ chɛ̄ mɛ̍. Ɛ̍lɛ ge̍ yewā la wɔga yī ɔnyā 
gɛ! 

5 E̍ gāa ma̍, āchɔga nīi o̍ ka ɛ̍lɛ ge̍ wā ma̍ i̍ ho̍ko̍o tū wā ni̍. Ɔnyɔnyɛ pīya yī 

u̍ku̍rɔ̍ yī nū: ɛha̍ pīya yī yɛrɔ̄; ɛha̍ pīya yī ɔ̍hi̍ yī wā. 

6 Āchɛ ehēhī ku̍ a̍chɛ̍ yī ɔchwɔ̄lɛ̍ ɔla̍ā, gwō wā lijē, kpo̍ wā ngmo̍. 

7 Ɔchwɔ̄lɛ̍ ɔla̍ā de ya̍ ɔtū ngurangura. O̍ de icho̍ojiya yī nū tɛ̄rɔ̄ ge̍ kpo̍ āchɛ 

ɛla̍ā ngmo̍ cha̍cha̍, de ipwo̍gra yī āchɛ ɛla̍ā ku ɔla̍ tɛri̍tɛri̍. 

8 Ɔchwɔ̄lɛ̍ ɔla̍ā wā ge̍ hī a̍chɛ̍ yī nū ɛra̍ koko̍o de wa̍ hīka, anɔ̍lɔ de ojōre̍ yī 

wɔga yī ɔnyā ya̍ mɛ̍. Āchɔga nīi anɔ̍lɔ hɛ̄ra̍ o̍bū ma̍, ɛ̍lɛ i̍ ngma̍ la ɔwā la wɔga 
yī anu̍ nūma̍ gɛ ni̍. 

9 A̍chɛ̍ yī anu̍ ɛ̍lɛ ge̍ pīya ga ogblo̍lo̍ nīi ɛ̍lɛ ge̍ hī āchɛ yɛ̄mɛ̄mɛ̄ ɛra̍ wā la wɔga 

yī ɔnyā. 

10 A̍chɛ̍ yī nū ɛla̍ā wā ge̍ pīya ga ogblo̍lo̍. E̍ hī āchɛha̍-āchɛha̍ ji nīi e̍ ma̍ ma̍ 

ɛra̍, āchɛ ɛnɛ̄ɛhɛhi tūla āchɛ ɔdwɔ̄bi̍ bɛ̍ɛ̍. U̍nu̍ ɔla̍ā nīi āchɛ wā ge̍ grēeyī ma̍ de 
mu bāa ɔkpɔ̍kpɔ̍ ma̍ la āchɛ̄ɛchɛ. 

11 “Ɔchwɔ̄lɛ̍ ɔla̍ā pīya gāa bɛ̍ɛ̄nɛ̄ ge̍ē jiya āchɔga yī nū ma̍. O̍ ma̍ ɔngrɔ̄ɔ ɔha̍ 

nīi hɔ̄ abɔ̍ɔ i̍ ru aru̍ nīi alɔngrɛ̄ba̍ ɔla̍ā ru ma̍ ni̍. 

12 O̍ da ɔ̍ hīka, ‘Ɔya! Kana̍ nīi a ga wā amu nīi a i̍ chī ru aru̍ yī alɔngrɛ̄ba̍ ni̍ 

ma̍?’ Ɔngrɔ̄ɔ ɔ̍lɔma̍ i̍ hīyɔkɔ yī lɛlɛ̄lā mɛ ni̍. 

13 Ɔchwɔ̄lɛ̍ ɔla̍ā da a̍chɛ̍ yī nū bɛ̍ɛ̄nɛ̄ hīka, ‘Ala̍ ā wā ɔngrɔ̄ɔ nūma̍ orī la ikpo̍ 

ɛpɛpa ba̍la abɔ̄, nīi ala̍ ge̍ wu̍ ɔ̄ ta̍anū ga ɛbɛ odobū. Abɔ̍ɔ nīi o̍ ge̍ē gbo ē 
drɛ̄ɛgba rāngūu a̍nɛ.’ ” 

14 Iji̍sɔ̄ɔsi de lɛlā nūma̍ chlɛhu̍ bɛ̍ɛ̄nɛ̄ hīka, “Āchɛ yɛ̄mɛ̄mɛ̄ nīi e̍ hī wā ɛra̍ a̍nɛ; 

āchɛ kplɛ̄ɛ̄ nīi e̍ chī ge̍ē nāa a̍nɛ.” 

15 Āchɛ Yī Ifa̍rasīi pīya gāa ge̍ ya̍ ɔmɔ̄miya hɛ̄ɛbɛ ge̍ē trɛ̍ɛda ē gwō Iji̍sɔ̄ɔsi la 

ikpo̍ yī lɛlā. 

16 E̍ de a̍chi̍kpo̍ yī wā ɛha̍ ba̍la Āchɛ Yī Ihɛ̍rɔ̄ɔdi tɛ̄rɔ̄ ga ɛbɛ yī Iji̍sɔ̄ɔsi ge̍ da 

Iji̍sɔ̄ɔsi hīka, “Ɔngūlɛ̄lā be̍e! Alɔ jo̍ōkū hīka awɔ - ɔ̄chɛ ɔkɛlā olēchi̍-lēchi̍ nɛ. A 
ē ngū āchɛ lɛlā yī Ɔwɔ la ɔpɔ̄pū yī nū nīi - olēchi̍-lēchi̍ ma̍. A i̍ ē hi̍yɛ̄ngura yī 
ɔjā nīi āchɛ ē gbɛri̍ya̍ ma̍ ni̍, wu̍chē oji̍ nɛ, a i̍ ē nāa lɛlā yī rīgā yī āchɛ̄ɛchɛ 
bāa ɔjɔ̄jā ma̍ ni̍. 

17 Ka ūkpɔ̄tū yī wɔ de alɔ we̍ e̍ē! Lihɔ yī alɔ ma̍ chɛ̄ ka ɔ̄chɛ ɔ̍lɔ ge̍ ta̍ i̍kpa̍da̍ 

de Isi̍sa nīi Ɔchwɔ̄lɛ̍ Ɔnɔ̄kɔ̄kū yī ajɛ yī Iro̍om wa̍a̍ ma̍ kɛ̄ɛ o̍ i̍ chɛ̄ ni̍.” 

18 Iji̍sɔ̄ɔsi je̍ a̍chālā ɔdwɔ̄bi̍ yī wā ɔla̍ā ɔpɔ̄ɔpɛ̄. Wu̍chē ɔla̍ā, Iji̍sɔ̄ɔsi da wa̍ hīka, 

“Ala̍ āchɛ ɔkɛlā ɔha̍ chōo̍chē ya̍ ɔha̍ nūma̍! Oji̍ - ohu̍ nīi ala̍ ē chikpo̍ yī ɔtrɛ̍ɛda 
gwō u ma̍/? 

19 Ala̍ ā chabɔ̄ yī okpo nīi e̍ ē bī ta̍ i̍kpa̍da̍ ma̍ hu̍ u we̍ e̍ē!” E̍ bī ita yī okpo 

ɔla̍ā ge̍ de ɔ̍ bɛ̍ɛ̄nɛ̄. 

20 O̍ che wa̍ ikpo̍ hīka, “Īkplɛ̄hu̍ yī ɔ̄nyɛ ba̍la riyī yī ɔ̄nyɛ che ma̍ la okpo ma̍?” 

21 E̍ ka de ɔ̍ hīka ɔ̍lɔ - iyī Isi̍sa Ɔchwɔ̄lɛ̍ Ɔnɔ̄kɔ̄kū nɛ. Bū la ɛbɛ ɔla̍ā, Iji̍sɔ̄ɔsi de 

wa̍ bɛ̍ɛ̄nɛ̄ hīka, “Ɔ̍lɔma̍, ala̍ ā de ɔjā nīi - Isi̍sa ma̍ de Isi̍sa, hɛ̄ɛbɛ nīi ala̍ ge̍ de 
ɔjā nīi - iyī Ɔwɔ ma̍ de Ɔwɔ.” 

22 Āchɛ ɛla̍ā plɛ̍ɛ̄lā nūma̍ ma̍, o̍ de ya̍ wā lɛbɛ̍bi̍. E̍ mīyanya hī ɔ̄ pīya bɛ̍ɛ̄nɛ̄. 

23 I̍chi̍chɛ ɔla̍ā pi̍i̍, Āchɛ Yī Isa̍dusīi wā dikpo̍ba̍ Iji̍sɔ̄ɔsi. Aa̍ ka hīka āchɛ ɔ̍lɔ i̍ 

ge̍ē hye̍ēyī la okū gɛ ni̍ a̍nɛ. 

24 E̍ da Iji̍sɔ̄ɔsi hīka, “Ɔngūlɛ̄lā be̍e! Ma̍ ko̍ō! Imo̍sīisi ka lɛlā ɔha̍ hīka, ɔ̄chɛ ɔ̍lɔ 

ge̍ wu̍ ɔnyā nīi ɛ̍lɛ i̍ ge̍ ma ɔyi̍ o̍bū pīyaku̍ ni̍, ɔɔ̍nɛ̍ yī ɔ̍lɔ ge̍ de onyōkū wu̍, 
hɛ̄ɛbɛ nīi ɛ̍lɛ ge̍ ma ayi̍ de okū ɔla̍ā. 

25 Aɛ̍nɛ̍ anāngrɔ̄ɔ āchɛ arāapa ɛha̍ gblāa amu i̍ngɔ̍ɔ īchāha̍. Ɔnyɔ̄nyāku̍ wu̍ 

ɔnyā; o̍ pīyaku̍, i̍ ma ɔyi̍ ɔha̍lɔha̍ ni̍. O̍ pīya hī ɔnyā yī nū de ɔmache yī nū. 

26 Iyī ɔmache titi gba̍a de lɛ i̍ngi̍ngɔ̍ɔ, o̍ pīyaku̍ hī ɔnyā de ɔ̄chɛ ɔmɛta̍. O̍ gba̍a 

lɛ i̍ngi̍ngɔ̍ɔ; kpɛɛ nīi ɔnyā ɔla̍ā bla̍a aɛ̍nɛ̍ āchɛ arāapa ɛla̍ā. 

27 La ogwīihi yī nū wa̍a̍, ɔnyā ɔlɔjā wā ge̍ pīyaku̍. 

28 O̍ lɛ i̍ngɔ̍ɔ ma̍, yɛ̄grāa nīi okū wa̍a̍ ge̍ hye̍ēyī ma̍, ɔ̄nyɛ nīi ɔnyā ɔla̍ā re̍ka 

ɔnyā yī nū labɔ̄-labɔ̄ ma̍? Aa̍ āchɛ arāapa-arāapa chī wu̍ ɔ̄ wa̍a̍ je̍!” 

29 Iji̍sɔ̄ɔsi hīya aa̍ ɔkɔ, da wa̍ hīka, “Lɛlā yī ala̍ ɔla̍ā i̍ ku ni̍ lachi̍-lachi̍! Wu̍chē 

yī oji̍ nɛ, ala̍ i̍ je̍ lɛlā nīi tū la Īpū Yī Ɔwɔ ma̍ ni̍. Ala̍ i̍ je̍ wɔhu̍ yī Ɔwɔ o̍bo̍bū ni̍. 

30 Wu̍chē oji̍ nɛ, yɛ̄grāa nīi okū wa̍a̍ ge̍ē hye̍ēyī ma̍, e̍ ge̍ē lɛ bāa ayɛ̍ɛ̄chɛ̄rɔ̄ yī 

Ɔwɔ nīi gblāa abɔ̍ɔ la ichō ma̍: Ɔngrɔ̄ɔ i̍ ē wu̍ ɔnyā ni̍, ɔnyā i̍ ē chī blɛ̍ba̍ ni̍. 

31 Lɛlā yī okū ohye̍ēyī ma̍, o̍ re̍ka ala̍ i̍ ma̍ Īpū Yī Ɔwɔ po̍ lɔkɔ nīi Ɔwɔ ka de 

ala̍ ma̍ je̍ ni̍? Wu̍chē oji̍ nɛ, o̍ ka hīka, 

32 “ ‘Ami - Ɔwɔ yī A̍brahāam a̍nɛ Ami - Ɔwɔ yī A̍yi̍sāaki a̍nɛ. Ami chī - Ɔwɔ yī 

Ije̍kɔ̄ɔpu a̍nɛ.’ Ochi̍chi̍ yī ɔla̍ā re̍ka, anu̍ - Ɔwɔ yī āchɛ ɔhɔ̄leyī nɛ; i̍ Ɔwɔ yī 
āchɛ oko̍ōku̍ ni̍.” 

33 Alɔgbādu ɔla̍ā wa̍a̍ plɛ̍ɛ̄lā nūma̍ ma̍, e̍ de kpo̍ kwi̍ibū wa̍a̍ wu̍chē lɛlā nīi o̍ ē 

ngū āchɛ ma̍. 

34 Āchɛ Yī Ifa̍rasīi po̍ hīka Iji̍sɔ̄ɔsi ɔ̍lɔ de Āchɛ Yī Isa̍dusīi klo̍ko̍o ma̍, aa̍ titi tu̍ 

iyī wā wā ge̍ grēeyī. 

35 Ɔha̍ yī wā nīi - ɔ̄chɛ ongū Lihɔ yī Iju̍u ma̍ chikpo̍ ge̍ trɛ̍ɛda ē gwō Iji̍sɔ̄ɔsi la 

ikpo̍ yī lɛlā ɔha̍. 

36 O̍ da Iji̍sɔ̄ɔsi hīka, “Ɔngūlɛ̄lā be̍e! Lihɔ Yī Ɔwɔ ɔna̍ gɔ̄ga wa̍a̍ lipu̍ yī īpū yī 

Lihɔ Yī Imo̍sīisi wa̍a̍ ma̍/?” 

37 Iji̍sɔ̄ɔsi hīya anu̍ ɔkɔ hīka, “Lihɔ Yī Ɔwɔ nīi gɔ̄ga chī gba̍a - ɔlamu-ɔlamu 

gba̍a̍ ma̍ re̍ka, ‘Yɔ̍ɔhɔtū yī Ādā Nīi - Ɔwɔ yī wɔ ma̍ la ūkpɔ̄tū yī wɔ wa̍a̍, ba̍la 
uhu yī wɔ wa̍a̍, ba̍la ɛri̍ya̍ yī wɔ wa̍a̍.’ 

39 Ɔmɛpa nīi gba̍a - ɔlamu-ɔlamu gba̍a̍ ma̍ re̍ka, ‘Yɔ̍ɔhɔtū yī ɔ̍nyīmɔ̄chɛ yī wɔ 

bāa awɔ ɔlɔjā ma̍!’ 

40 Lihɔ Yī Imo̍sīisi mɔri̍mɔri̍ ba̍la lɛlā wa̍a̍ nīi āchɛ ɔkɛrɔ̄ yī Ɔwɔ ngū āchɛ ma̍ 

de lɛhu̍ che Lihɔ Yī Ɔwɔ ɛpa nūma̍.” 

41 Āchɛ Yī Ifa̍rasīi grēeyī gblāa abɔ̍ɔ ma̍, Iji̍sɔ̄ɔsi che wa̍ ikpo̍ yī lɛlā nūma̍: 

42 “Oji̍ nīi ala̍ gbɛri̍ya̍ ku̍ Ɔhɔ̍ɔnyɛta̍ Nīi Ɔwɔ Hōhu Ma̍/? O̍ u̍tu bū la wɔma yī 

ɔ̄nyɛ ma̍/?” E̍ ka de Iji̍sɔ̄ɔsi hīka ɔ̍lɔ - ībī yī Ide̍bīidi nɛ. 

43 Iji̍sɔ̄ɔsi gba̍a che wa̍ ikpo̍ bɛ̍ɛ̄nɛ̄ hīka, “Oji̍ chī - ohu̍ nīi Uhu Ɔnɛ̄ɛhɛhi Yī Ɔwɔ 

ya̍ nīi Ide̍bīidi hī ɔ̄ ka Ādādā ma̍? Wu̍chē oji̍ nɛ, o̍ ka hīka, 

44 “ ‘Ādā Nīi - Ɔwɔ ma̍ koko̍o de Ādādā yī u hīka ɔ̍lɔ ge̍ hyāhɔ̄ ma la abɔ̄ līre̍ yī 

anu̍ kpɛɛ nīi anɔ̍lɔ ge̍ ku̍ aluji yī ɔ̍lɔ tū ɔ̍lɔ la apli̍kpo̍ o̍bū.’ 

45 Ide̍bīidi chī hī Ɔhɔ̍ɔnyɛta̍ Nīi Ɔwɔ Hōhu ma̍ ka ɔ̍lɔ Ādādā bɛ̍ɛ̄nɛ̄ nɛ ma̍, kana̍ 

nīi o̍ gba̍a chōo̍chē re̍ka ībī yī Ide̍bīidi ji ma̍?” 

46 Bū la ɛbɛ ɔla̍ā, ɔ̄chɔ̄chɛ i̍ hīya Iji̍sɔ̄ɔsi ɔkɔ yī lɛlā ūkpo̍he mɛ ni̍. Bū la i̍chi̍chɛ 

ɔla̍ā, ɔ̄chɔ̄chɛ i̍ ya̍kanya che ɔ̍ ikpo̍ yī lɛlɛ̄lā gɛ ni̍. 

Ima̍tiyu 23 

1 Iji̍sɔ̄ɔsi ka de alɔgbādu ɔla̍ā ba̍la a̍chi̍kpo̍ yī nū bɛ̍ɛ̄nɛ̄ hīka, 

2 “Ala̍ jo̍ōkū hīka āchɛ ongū Lihɔ yī Iju̍u ba̍la Āchɛ Yī Ifa̍rasīi re̍ka āchɛ nīi hɔ̄ la 

igblɛ̍chi̍ yī Imo̍sīisi a̍nɛ. 

3 Wu̍chē yī ɔla̍ā, ala̍ ā de otūlichō de wa̍. Ala̍ ā ku wa̍ la lɛlāha̍-ɛlāha̍ wa̍a̍ nīi e̍ 

ge̍ē ka ala̍ ɔ̍lɔ ge̍ ya̍ ma̍. Ɔjā ūkpo̍he, ala̍ e̍e gbla aa̍ la abɔ̄lɛ̄lā ɔyɔ̍ɔ̄ya̍ ɔha̍lɔha̍ 
ni̍. Wu̍chē oji̍ nɛ, lɛlā nīi e̍ ē ka ma̍, e̍ i̍ ē chɛ̄ ya̍ i̍ngɔ̍ɔ la abɔ̄ yī wā ni̍. 

4 E̍ ē tū iho̍ ɔlyɛnɛ̍nu̍ ē nāa che āchɛ la agbīihi; aa̍ ɛlɛjā i̍ ē chī bɔ̍ɔ̄tū nā abɔ̄ 

kpaa i̍ngɛ̍ɛ̄nɛ̄ hu iho̍ hwa̍a̍ ē tāa āchɛ ni̍. 

5 E̍ ē ya̍ ɛlāha̍-ɛlāha̍ wa̍a̍ lɛbɛ nīi āchɛ ge̍ē ma̍ wā. Je̍ka a̍a ala̍ ma̍ ɔjā nīi e̍ 

kplɛ̍ɛ̄lā yī Īpū Yī Ɔwɔ ē tū de ba̍ la inēyī ba̍la ugbrɔ̍ɔ̄bɔ̄ ma̍! Ahu̍ yī ɔ̄pa̍ yī wā 
nīi e̍ ē ya̍ ugu ē tū ɔ̄ ma̍ chī lɛ bāa ohyo̍lōhyolō ma̍. 

6 Ɛbɛ nīi - ɛbɛ ɔlamu-ɔlamu gɔ̄ga ma̍ hi wa̍ ɔtū la ɔhyāhɔ̄ nīi e̍ ge̍ yɛ ē ya̍ 

ɔwɔ̄wīyā ɔha̍ ma̍ a̍nɛ. Igblɛ̍chi̍ nīi lā ke̍e̍ hī āchɛ ma̍ nīi e̍ ē hɔ̄ la anu̍ la u̍nu̍ 
ogrēeyī a̍nɛ. 

7 E̍ ē chikpo̍ nīi āchɛ ge̍ē da wa̍ o̍be ē de otūlichō de wa̍ la o̍gra. E̍ ē chikpo̍ nīi 

āchɛ ge̍ē hī wā hīka, ‘Ɔngūlɛ̄lā’. 

8 Ala̍ ma̍, ɔ̄chɔ̄chɛ ge̍ e̍e hī ala̍ hīka, ‘Ɔngūlɛ̄lā’ i̍ngɔ̍ɔ ni̍. Wu̍chē oji̍ nɛ, ala̍ wa̍a̍ 

aɛ̍nɛ̍ nɛ; ala̍ lɛ ɔngūlɛ̄lā ūkpo̍he kpo̍kpo̍. 

9 Ala̍ e̍e hī ɔ̄chɔ̄chɛ hīka, ‘Ādā’ amu la ajɛ ni̍. Wu̍chē oji̍ nɛ, A̍dā yī ala̍ lɛ 

ūkpo̍he kpo̍kpo̍ hɔ̄ abɔ̍ɔ la ichō. 

10 Ɔ̄chɔ̄chɛ ge̍ e̍e de ala̍ re̍ka, ‘Abābā’ ni̍. Wu̍chē oji̍ nɛ, Abā yī ala̍ lɛ ūkpo̍he 

kpo̍kpo̍; anu̍ - Ɔhɔ̍ɔnyɛta̍ Nīi Ɔwɔ Hōhu a̍nɛ. 

11 Ɔ̄chɛ nīi re̍ka ɔmaga lipu̍ yī ala̍ ma̍, anu̍ ge̍ē de ē pīya ɔ̍chɛ̍ yī ala̍ wa̍a̍ a̍nɛ. 

12 Ɔ̄chɛ nīi ge̍ nāa iyī nū ke̍ke̍ni̍, e̍ ge̍ē bī ɔlɔjā gāa ajɛ. Ɔ̄chɛ nīi ge̍ chī bī iyī 

nū ga ajɛ, e̍ ge̍ē nāa ɔlɔjā ke̍ke̍ni̍. 

13 “I̍īyo̍ de ala̍ Āchɛ Yī Ifa̍rasīi ba̍la āchɛ ongū Lihɔ Yī Iju̍u! Ala̍ āchɛ ɔkɛlā ɔha̍ 

chōo̍chē ya̍ ɔha̍ ɛla̍ā! Ala̍ ta̍ ɔpu yī Ɔchwɔ̄lɛ̍ Oro̍ōre̍ Yī Ɔwɔ gū la īkprī yī āchɛ 
wa̍a̍. Ala̍ ɛlɛjā i̍ yɛ abɔ̍ɔ ge̍ē chɛ̄ gāa ni̍, ala̍ i̍ chī chɛ̄ de āchɛ nīi chikpo̍ ge̍ē 
chɛ̄ gāa ma̍ nīi e̍ chɛ̄ gānyɔ̄ ni̍. 

14 [“I̍īyo̍ de ala̍ Āchɛ Yī Ifa̍rasīi ba̍la āchɛ ongū Lihɔ yī Iju̍u! Ala̍ āchɛ ɔkɛlā ɔha̍ 

chōo̍chē ya̍ ɔha̍ ɛla̍ā! Ala̍ ē ma̍ anyōkū la obu̍we̍, nu̍ wā ɔjā nīi e̍ lɛ ma̍ a̍nɛ. 
Ala̍ ē chī mɔ̍ɔ̄ma̍chi̍ ē jɔhā kpradada ji a̍nɛ. Wu̍chē yī ɔla̍ā, ichi̍ yī ala̍ ge̍ē re̍ka 
ɔdwɔ̄bi̍ ɔdwɔnyɛ.] 

15 “I̍īyo̍ de ala̍ Āchɛ Yī Ifa̍rasīi ba̍la āchɛ ongū Lihɔ yī Iju̍u! Ala̍ āchɛ ɔkɛlā ɔha̍ 

chōo̍chē ya̍ ɔha̍ ɛla̍ā! Ala̍ ē pɛ̍ wɔwu̍ ē hɛ̍ li̍hu ārɛ̄, gla ɔcha yɛ̄mɛ̄mɛ̄ ta̍ wa̍a̍ 
ge̍ē ya̍ nīi ɔ̄chɛ ūkpo̍he kpo̍kpo̍ ē chɛ̄ku ala̍. O̍ ge̍ de ngmɛ̍rɛ̍ i̍ngɔ̍ɔ de ala̍ mɛ̍, 
ala̍ ē ya̍ nīi o̍ ē de ē pīya ɔ̄chɛ ɔngma̍ la ɔga ayekū oli̍gba̍o̍ pɛtɛpɛtɛ bāa ala̍ 
ɛlɛjā ma̍. 

16 “I̍īyo̍ de ala̍ alɛhu̍ epriyī-priyī ɛla̍ā! Ala̍ ē ngū āchɛ hīka, ɔ̄chɛ ɔ̍lɔ ge̍ gbriyī yī 

u̍nu̍ yī Ɔwɔ, ɔ̍lɔ i̍ gblɛfiyɛ ni̍; ɔ̄chɛ nīi - ɔ̍lɔ ge̍ chī gbriyī yī igo̍olu yī u̍nu̍ yī Ɔwɔ, 
ɔlɔjā ɔ̍lɔ gblɛfiyɛ. 

17 Ali̍bobo epriyī-priyī āchɛ! Ɔna - ɔlamu-ɔlamu gɔ̄ga ma̍? Igo̍olu nīi lā la U̍nu̍ 

yī Ɔwɔ ma̍ kɛ̄ɛ u̍nu̍ yī Ɔwɔ nīi - ohu̍ nīi igo̍olu de lɛ cha̍ri̍cha̍ri̍ ma̍? 

18 Ala̍ gba̍a ka ɔha̍ hīka, ɔ̄chɛ ɔ̍lɔ ge̍ gbriyī yī ɛbɛ ode ɔjā pā Ɔwɔ, ɔ̍lɔ i̍ gblɛfiyɛ 

ni̍; ɔ̄chɛ nīi - ɔ̍lɔ ge̍ chī gbriyī yī ɔjā nīi ɛ̍lɛ bī ge̍ē pā Ɔwɔ ma̍, ɔlɔjā ɔ̍lɔ gblɛfiyɛ. 

19 Ala̍ priyī kpa̍a! Ɔna - ɔlamu-ɔlamu gɔ̄ga ma̍? Ɔjā nīi e̍ bī ge̍ē pā Ɔwɔ ma̍ 

kɛ̄ɛ ɛbɛ ode ɔjā pā Ɔwɔ nīi - ohu̍ nīi ɔjā ɔla̍ā de lɛ cha̍ri̍cha̍ri̍ ma̍? 

20 Ala̍ ā jo̍ōkū gɛ hīka ɔ̄chɛ ge̍ gbriyī yī ɛbɛ ode ɔjā pā Ɔwɔ ma̍, o̍ re̍ka o̍ yɛ ē 

gbriyī yī nū ba̍la ɛjā wa̍a̍ nīi gblāa abɔ̍ɔ i̍ngi̍ngɔ̍ɔ ma̍. 

21 Ɔ̄chɛ ge̍ chī gbriyī yī u̍nu̍ yī Ɔwɔ mɛ̍, o̍ re̍ka ɔlɔjā yɛ ē gbriyī yī nū ba̍la Ɔwɔ 

nīi hɔ̄ abɔ̍ɔ ma̍. 

22 Ɔ̄chɛ ge̍ chī gbriyī yī ichō mɛ̍, o̍ re̍ka ɔlɔjā yɛ ē gbriyī yī atɛ̍ yī Ɔwɔ ba̍la Ɔwɔ 

ɔlɔjā nīi hɔ̄ abɔ̍ɔ ma̍. 

23 “I̍īyo̍ de ala̍ Āchɛ Yī Ifa̍rasīi ba̍la āchɛ ongū Lihɔ yī Iju̍u! Ala̍ āchɛ ɔkɛlā ɔha̍ 

chōo̍chē ya̍ ɔha̍ ɛla̍ā! Ala̍ jwɔ̍ɔnyɛ yī obī ɔjā ūkpo̍he lipu̍ yī igwo̍ ge̍ kɔ̄ de Ɔwɔ. 

Ala̍ jwɔ̍ɔnyɛ yī ɔya̍ i̍ngɔ̍ɔ la ɛjā bāa īpū oro̍ōre̍ ɛha̍ nīi lɛ gɛnɛgɛnɛ re̍ka imi̍nti 
ba̍la idi̍li ba̍la iku̍min nīi ala̍ ē de kɔ̄ de Ɔwɔ ma̍. Ɛjā bāa lɛha̍ ɔmɔ̍ɔ̄ma̍ de 
āchɛ, ba̍la lɛpɔ̄ ɔhɔ̍ɔ̄hɛ̍ kpakpa, ba̍la lɛlā olēchi̍-lēchi̍ nīi - ɛjā ɔlamu-ɔlamu 
gba̍a̍ nīi Lihɔ Yī Imo̍sīisi chikpo̍ ka āchɛ ɛ̍lɛ ge̍ ya̍ ma̍, ala̍ chī chōo̍chē hi̍hi̍yo̍ 
yī wā. Ɛjā nūma̍ ngma̍ nīi ala̍ ge̍ ya̍ o̍bū a̍nɛ. Bū la ɛbɛ ɔla̍ā, anu̍ nīi ala̍ ge̍ē 
hi̍hi̍yo̍ yī ɛjā ehēhī ɛla̍ā la ɔyɔ̍ɔ̄ya̍ ni̍ a̍nɛ. 

24 Ala̍ alɛhu̍ epriyī-priyī ɛla̍ā! Ala̍ jwɔ̍ɔnyɛ yī iju ode wu̍ ta̍anū hī lipu̍ yī ɔjā 

ɔgwɔ̍ɔ̄gwa̍ yī ala̍, ɛbɛ̍ obīho̍ ogbigū ligbo̍-ligbo̍, ala̍ ē chī de nāa ē mlɛ gura̍! 

25 “I̍īyo̍ de ala̍ Āchɛ Yī Ifa̍rasīi ba̍la āchɛ ongū Lihɔ yī Iju̍u! Ala̍ āchɛ ɔkɛlā ɔha̍ 

chōo̍chē ya̍ ɔha̍ ɛla̍ā! Ala̍ ē nāa okwi̍ihi yī ɔgba̍galā ba̍la u̍kpu̍ūhā yī ala̍ ngma̍ 
cha̍cha̍, lipu̍ yī wā chī mōmu la ɛjā ānyānyi ba̍la ɛjā ode gbō iyī ala̍ iyī ala̍. 

26 Ala̍ Āchɛ Yī Ifa̍rasīi epriyī-priyī ɛla̍ā! Ala̍ ā de lipu̍ yī ɔgba̍galā nɔ̄na cha̍cha̍ 

o̍bū gɛ; bū la ɛbɛla̍ā, okwi̍ihi yī nū ge̍ē de ē lɛ cha̍ri̍cha̍ri̍ i̍ngi̍ngɔ̍ɔ ē de ala̍. 

27 “I̍īyo̍ de ala̍ Āchɛ Yī Ifa̍rasīi ba̍la āchɛ ongū Lihɔ yī Iju̍u! Ala̍ āchɛ ɔkɛlā ɔha̍ 

chōo̍chē ya̍ ɔha̍ ɛla̍ā! Ala̍ lɛ ke̍e̍ bāa u̍nwɔ̍wu̍ nīi e̍ de ya̍ri̍ ngmo̍ ɔ̄ fre̍te̍te̍ ma̍. 
A ge̍ ma̍ ɔ̄ amu la yɛchɛ, o̍ ē li̍hi̍ bāa eblo ma̍, abɔ̍ɔ lipu̍ yī nū chī mōmu la 
ukpoku̍ yī āchɛ̄ɛchɛ ba̍la ɛjā ɔdwɔ̄bi̍ ɛha̍lɛha̍ wa̍a̍. 

28 I̍ngi̍ngɔ̍ɔ nīi ala̍ lɛ a̍nɛ. Āchɛ ge̍ ma̍ ala̍ la yɛchɛchɛ, ala̍ ē hwɔhi-hwɔhi; abɔ̍ɔ 

lipu̍ yī ala̍ chī mōmu la arīmɛ̄ ba̍la lɛlā ɔdwɔ̄bi̍. 

29 “I̍īyo̍ de ala̍ Āchɛ Yī Ifa̍rasīi ba̍la āchɛ ongū Lihɔ yī Iju̍u! Ala̍ āchɛ ɔkɛlā ɔha̍ 

chōo̍chē ya̍ ɔha̍ ɛla̍ā! Ala̍ ē gbla̍a u̍nwɔ̍wu̍ yī āchɛ ɔkɛrɔ̄ yī Ɔwɔ gblɛ̍ɛ-gblɛ̍ɛ-
gblɛ̍ɛ! Ala̍ ē ya̍ ugu ē tū ɛbɛ nīi e̍ nyi āchɛ ɛnɛ̄ɛhɛhi ma̍! 

30 Ala̍ ē ka hīka, ala̍ ɔ̍lɔ ge̍ hɔ̄leyī i̍chɔ̍lɔ yɛ̄grāa yī aa̍ ɔ̍kɔ̄kū yī ala̍ nɛ, ala̍ ɔ̍lɔ i̍ 

ge̍ē kpo̍ āchɛ-ɔkɛrɔ̄ yī Ɔwɔ ngmo̍ lɔkɔ nīi ɛ̍lɛ ya̍ ma̍ ni̍. 

31 I̍ngɔ̍ɔ? O̍ re̍ka ala̍ de chɛ̄ hīka ala̍ ɔ̍lɔ bū la wɔma yī āchɛ ɛla̍ā nīi kpo̍ āchɛ 

ɔkɛrɔ̄ yī Ɔwɔ ngmo̍ ma̍? 

32 Ɔ̍lɔma̍, ala̍ īcha gɛ! Ala̍ kwɛ̍ɛjī la ɔjā ɔla̍ā nīi ɔ̍kɔ̄kū yī ala̍ wu̍tu ma̍ gɛ! 

33 Ala̍ ogbiji ba̍la wɔma yī ogbiji yī āchɛ nīi gblāa ma̍ ma̍! Ala̍ gbɛri̍ya̍ hīka ala̍ 

ɔ̍lɔ ge̍ē hɛ̍ ē ga ē hī lɛpɔ̄ ode ku̍ ala̍ ga ayekū oli̍gba̍o̍? 

34 N ā koko̍o de ala̍ gɛ! N ge̍ē de āchɛ ɔkɛrɔ̄ yī Ɔwɔ ba̍la āchɛ oje̍ kure̍kure̍ 

ba̍la āchɛ ɔngūlɛ̄lā tɛ̄rɔ̄ hu ala̍. Ala̍ ge̍ē kpo̍ āchɛ ɛha̍ yī wā ngmo̍. Ala̍ ge̍ē de 
āchɛ ɛha̍ yī wā gwōba̍ la ɔchi̍ ɔhrɛ̍ɛpa. Ala̍ ge̍ē grāa aa̍ a̍grɛ̄chi̍ la u̍nu̍ ogrēeyī 
yī ala̍. Ala̍ ge̍ē che wa̍ ɛnya ē ta̍ ipwo̍gra-ipwo̍gra ē ta̍. 

35 Wu̍chē yī lɛlā nūma̍ wa̍a̍, Ɔwɔ ge̍ē de ichi̍ ɔmɔ̍ɔ̄ma̍ ē de ala̍, wu̍chē yī āchɛ 

nīi i̍ jɔ̍ha̍ ni̍ nīi ala̍ kpo̍ ngmo̍ ma̍, wu̍tu bū la E̍bɛ̄ɛli ɔ̄chɛ ɔnɛ̄ɛhɛhi nīi ala̍ ngmo̍ 
ma̍ ge̍ chɛ̄ la Ijɛkara̍ya ɔyi̍ Ibaraka̍ya nīi ala̍ ngmo̍ la ɔprɛ̍ɛpa yī u̍nu̍ yī Ɔwɔ 
ba̍la ɛbɛ ɔpā Ɔwɔ ɔpɔ̄pā ma̍. 

36 Lēchi̍-lēchi̍, n ge̍ē koko̍o ē de ala̍! Ichi̍ yī lɛlā nūma̍ wa̍a̍ ge̍ē de ē ji la lɛhu̍ 

yī āchɛ yī yɛchɛ nūma̍.” 

37 “Ijɛru̍sālɛm be̍e! Ijɛru̍sālɛm! Awɔ nīi re̍ka ongmo̍ āchɛ ɔkɛrɔ̄ yī Ɔwɔ, ongmo̍ 

alɛrɔ̄ yī nū lɛchɛ̄chɔ̄ ma̍! N chɛ̄rī kpa̍a ka n ge̍ē kpo̍ wɔ ē tū la acha̍ lɔkɔ nīi ugū 
kpo̍ ayi̍ yī nū tū ma̍, a i̍ chī chɛ̄ de u ni̍. 

38 U̍ma̍ama, wɔlɛ̍ yī wɔ ge̍ē ta̍lā ji bɛ̍ɛ̄nɛ̄. 

39 Bū la u̍ma̍ama ga iyɔ̄bū, a i̍ ge̍ē ma̍ u ge̍ē gbo̍ ē gɛ ni̍. Lēchi̍, a i̍ ge̍ē ma u 

ē gɛ ni̍, kpɛɛ nīi a ge̍ē ka hīka, Ɔwɔ ɔ̍lɔ ge̍ de ɔpiyɛ de ɔ̄chɛ ɔla̍ā nīi - ɔ̍lɔ wā la 
riyī yī Ādādā ma̍.” 

Ima̍tiyu 24 

1 Iji̍sɔ̄ɔsi wā ge̍ pīya bɛ̍ɛ̄nɛ̄. O̍ yɛ ē pīya ē hī u̍nu̍ yī Ɔwɔ ma̍ a̍chi̍kpo̍ yī nū gāa 

dikpo̍ba̍ ɔ̄ ge̍ yɛ ē chabɔ̄ lɔkɔ nīi e̍ gwo̍ ipu̍nu̍ ɛla̍ā wa̍a̍ ma̍ ē hu̍ ɔ̄. 

2 Iji̍sɔ̄ɔsi koko̍o de wa̍ hīka, “U̍nu̍ nūma̍ wa̍a̍ nīi ala̍ yɛ ma̍ ē ma̍ ma̍, n ā koko̍o 

de ala̍! Lɛchɔ̄ ūkpūkpo̍he i̍ yɛ abɔ̍ɔ ge̍ē hōhī che la ɛbɛ nīi o̍ che ma̍ ni̍. E̍ ge̍ē 
de wa̍ ē gbo ē tāajɛ cha̍cha̍.” 

3 Iji̍sɔ̄ɔsi hyāhɔ̄ abɔ̍ɔ la ichō yī Yɛwu Yī O̍līifu ma̍, a̍chi̍kpo̍ yī nū wā dikpo̍ba̍ ɔ̄ 

ge̍ che ɔ̍ ikpo̍ fi̍yɛ̍; ɔ̍lɔ ge̍ koko̍o de aa̍ gɛ! Yɛ̄grāa ɔna nīi lɛlā nūma̍ ɔ̍lɔ ge̍ē ya̍ 
ma̍? Lɛlā iyi̍ ɔ̍lɔ chī ge̍ē ya̍ ē chabɔ̄ yɛ̄grāa yī ɔwɔ̄wā yī ɔ̍lɔ ba̍la yɛ̄grāa yī 
yɛchɛ ode kwɛ̍ɛjī ma̍? 

4 Iji̍sɔ̄ɔsi hīya aa̍ ɔkɔ hīka, “Ala̍ ā deyīrɛ grigri! Ala̍ e̍e chɛ̄ nīi ɔ̄chɔ̄chɛ ge̍ gla̍ 

ala̍ ni̍. 

5 Wu̍chē oji̍ nɛ, āchɛ yɛ̄mɛ̄mɛ̄ ge̍ē wā la riyī yī u. Ɔnyɔnyɛ ge̍ē ka hīka, ‘Ami - 

Ɔhɔ̍ɔnyɛta̍ Nīi Ɔwɔ Hu’ a̍nɛ, hɛ̄ɛbɛ ge̍ē gla̍ āchɛ yɛ̄mɛ̄mɛ̄. 

6 Ala̍ ge̍ē po̍ ojiya yī lɛwu̍ ɔyɛ kurɛkurɛ ba̍la wɔ̄kā yī lɛwu̍ ɔyɛ hwɛɛ ma̍, ala̍ e̍e 

hi̍yɛ̄ngura ni̍. Lɛlā oli̍ngɔ̍ɔ ma̍ ge̍ē hɔ̄. Ɔla̍ā i̍ chī re̍ka yɛchɛ ɔkwɛ̍ɛjī gbajɛ mɛ̍ 
ni̍. 

7 Ɔcha ɔha̍ ge̍ē kplɛ̍wu̍ tāa ɔcha ɔha̍. Āchɛ yī ɔchwɔ̄lɛ̍ ɔha̍ ge̍ē wā la āchɛ yī 

ɔchwɔ̄lɛ̍ ɔha̍. Lɛmiyɛ ɔdwɔ̄bi̍ ba̍la ajɛ ohe̍ejē wɔhɔ̍hu̍ ge̍ē ya̍ la ɛbɛ yɛ̄mɛ̄mɛ̄. 

8 Lɛlā nūma̍ wa̍a̍ lɛ bāa wɔma yī ɔyi̍ ɔlɔ̄lā ɔrāarāa ma̍ we̍. 

9 “Yɛ̄grāa ɔla̍ā, āchɛ ge̍ē ku̍ ala̍ ē wa̍ābɔ̄ la ala̍ ē de āchɛ ɛha̍ nīi e̍ ē ya̍ ala̍ 

ichi̍. E̍ ge̍ē ku̍ ala̍ ē ngmo̍. Ala̍ ge̍ē de ē ta̍ āchɛ̄ɛchɛ anyī wa̍a̍ wu̍chē yī u. 

10 Āchɛ yɛ̄mɛ̄mɛ̄ ge̍ē tu̍labɔ̄ hī lɛlā nīi e̍ de ɔtū che o̍bū ma̍. E̍ ge̍ē chɔ̄ɔwɛ ē tū 

ɔ̍nyīnū; e̍ ge̍ē de ē ta̍ ɔ̍nyīnū anyī. 

11 Yɛ̄grāa ɔla̍ā, alarīmɛ̄ nīi ka aɛ̍lɛ - āchɛ ɔkɛrɔ̄ yī Ɔwɔ nɛ ma̍ ge̍ē dɔ̄da. E̍ ge̍ē 

wā ge̍ē gla̍ āchɛ yɛ̄mɛ̄mɛ̄. 

12 Lɛlā ɔdwɔ̄bi̍ ge̍ē mīyanya kpɛ̍ɛ nīi ɔhɔtū yī āchɛ yɛ̄mɛ̄mɛ̄ ge̍ē hīyohū. 

13 Ɔ̄chɛ nīi ge̍ chī rɛ brii gbo̍ ɔ̄chī ɔkwɛ̍ɛjī, ɔlɔjā ge̍ē lɛ ɔhɛ̍ta̍. 

14 E̍ ge̍ē bī Wɔ̄kā Ɔlwɔnyɛ yī Ɔchwɔ̄lɛ̍ Oro̍ōre̍ Yī Ɔwɔ nūma̍ ge̍ē ka ē ta̍ 

ɛbɛmɛbɛ ē ta̍ wa̍a̍ lipu̍ yī yɛchɛ, e̍ ya̍ nīi āchɛ wa̍a̍ jo̍ōkū. O̍bū ma̍, ɔkwɛ̍ɛjī yī 
ɔjā wa̍a̍ ge̍ē wā bɛ̍ɛ̄nɛ̄. 

15 “Ala̍ ge̍ē ma̍ ‘lɛbi̍ Okwi̍bi̍īyē Grigri Ɔ̍lɔma̍’ nīi Ida̍nīyɛli ɔ̄chɛ ɔkɛrɔ̄ yī Ɔwɔ ka 

ma̍ nīi o̍ ge̍ē rɛ abɔ̍ɔ la ɛbɛ ɔnɛ̄ɛhɛhi.” Awɔ ɔ̄chɛ nīi yɛ ē ma̍ īpū ma̍ ge̍ po̍ 
ochi̍chi̍ yī nū bɛ̍ɛ̄nɛ̄. 

16 “Yɛ̄grāa ɔla̍ā, āchɛ nīi gblāa la Ijudi̍ya ma̍ ge̍ē gwɛ̍ɛnya ē pīya ē ga yɛwu. 

17 Ɔ̄chɛ nīi hɔ̄ abɔ̍ɔ la ɔda ma̍ ge̍ e̍e ya̍kanya chɛ̄ ga ipu̍nu̍ ge̍ kpo̍ āɛ̄jā yī nū 

ni̍. 

18 Ɔ̄chɛ nīi kū abɔ̍ɔ la yɛrɔ̄ ma̍ ge̍ e̍e ku̍chē wā ge̍ nāa ɔ̄pa̍ ɔta̍kla̍ yī nū ni̍. 

19 I̍chi̍chɛ ɔla̍ā ge̍ē dwɔ̄bi̍ kpa̍a ē de anyā ehlīpu̍ ba̍la enīi bī ayi̍ la abɔ̄ ma̍! 

20 Ala̍ ā jɔhā de Ɔwɔ hɛ̄ɛbɛ nīi ɛnya ɔgwɔ̍ɔ̄gwa̍ nūma̍ ge̍ e̍e lā de ala̍ yɛ̄grāa yī 

ohū ɔdwɔ̄bi̍ kɛ̄ɛ Ɔ̄chī Ɔmyɛ̍nyɛ̍ ni̍. 

21 Wu̍chē oji̍ nɛ, akanya yī olo̍ ɔla̍ā ge̍ē dwɔ̄bi̍ gba̍a̍ gla ɛbɛ ē ta̍. O̍ ge̍ē dwɔ̄bi̍ 

hɛ̍ ɔha̍lɔha̍ wa̍a̍ nīi hɔ̄ je̍ bū la owu̍tu yī yɛchɛ kpɛɛ ge̍ ku i̍chɛ nūma̍ ma̍. Ita yī 
akanya oli̍ngɔ̍ɔ i̍ u̍tu ge̍ē hɔ̄ ge̍ē gbo̍ ē gɛ ni̍. 

22 Ɔwɔ chī de ɔ̄chī ɛla̍ā kɔ̄ hwō mɛ̍. O̍ i̍ ge̍ ya̍ i̍ngɔ̍ɔ ni̍ nɛ, ɔ̄chɔ̄chɛ i̍ ge̍ē wōwi 

ni̍. Wu̍chē yī āchɛ yī nū nīi o̍ hōhu ma̍, o̍ kɔ̄ ɔ̄chī ɛla̍ā hwō. 

23 “Yɛ̄grāa ɔla̍ā, ɔ̄chɛ ge̍ ka de ala̍ hīka, ‘Ma̍ Ɔhɔ̍ɔnyɛta̍ Nīi Ɔwɔ Hu Ma̍ nīi yɛ 

Ma̍,’ kɛ̄ɛ ‘Ma̍ ɔ̄ aa̍nū!’ Ala̍ e̍e chɛ̄ku ɔ̍ ni̍. 

24 Wu̍chē oji̍ nɛ, āchɛ nīi ge̍ē warīmɛ̄ ka aɛ̍lɛ - Ɔhɔ̍ɔnyɛta̍ Nīi Ɔwɔ Ɔ̍lɔ Hu Nɛ 

ma̍, ba̍la alarīmɛ̄ nīi ka aɛ̍lɛ - āchɛ ɔkɛrɔ̄ yī Ɔwɔ nɛ ma̍ ge̍ē dɔ̄da. E̍ ge̍ē ya̍ 
i̍mamachi̍ ba̍la lɛlā ɔlɛbɛ̍bi̍ yɛ̄mɛ̄mɛ̄ chabɔ̄, hɛ̄ɛbɛ ge̍ē gla̍ āchɛ nīi Ɔwɔ hōhu 
ma̍ nīi o̍ ge̍ yɛ ge̍ē ngmɛ̍rɛ̍ i̍ngɔ̍ɔ ē de wa̍ mɛ. 

25 Ala̍ ā darɔ̄ku! Ma̍a n de koko̍o de ala̍ lɔ̄lā mɛ̍! 

26 “Kɛ̄ɛ i̍ngɔ̍ɔ ni̍, āchɛ ge̍ ka de ala̍ hīka, ‘Ala̍ ma̍ ko̍ō! O̍ hɔ̄ abɔ̍ɔ la a̍chi̍ 

chukuru,’ ala̍ e̍e gāa ni̍. Kɛ̄ɛ, e̍ ge̍ ka hīka, ‘Ala̍ mɔ̍ɔkɔ nīi o̍ trɛ̍ba a̍mā’ ala̍ e̍e 
chɛ̄ku ɔ̍ ni̍. 

27 Wu̍chē oji̍ nɛ, Ɔyi̍ Yī Ɔngrɔ̄ɔ ge̍ē wā ma̍, o̍ ge̍ē lɛ bɔ̄ɔkɔ nīi yakpla̍ ge̍ gbo 

nīi ɔla̍ yī nū hɛ̍ ārɛ̄ bū la yɛnɔ ɔ̄chī ge̍ē chɛ̄ la yɛnɔ ɔ̄nɛ̄ ma̍. 

28 “Ɛbɛha̍-ɛbɛha̍ nīi okū ge̍ gbo ma̍, abɔ̍ɔ nīi upu ē grēeyī a̍nɛ. 

29 “Ɔpɔ̄ɔpɛ̄ nīi akanya yī ɔ̄chī ɛla̍ā ge̍ē ga ma̍, yɛnɔ ge̍ē de ē dobū; ɔwīyā i̍ ge̍ē 

fi̍yajɛ ē gɛ ni̍; i̍nyi̍nyɔ̍ɔwīyā ge̍ē ha̍ābɔ̄ bū la ichō wā la ajɛ; wɔhu̍ yī akpɔ̍ɔwɔ 
wa̍a̍ ge̍ē he̍ejē mɔri̍mɔri̍. 

30 Yɛ̄grāa ɔla̍ā, lɛlā nīi ge̍ē ya̍ chabɔ̄ yī Ɔyi̍ Yī Ɔngrɔ̄ɔ ma̍ ge̍ē hu ē che abɔ̍ɔ la 

ichō yī akpɔ̍ɔwɔ. Ɛcha-mɛcha wa̍a̍ ge̍ē kū la lɛgba la ɔdɔ̄dɛ̄ bɛ̍ɛ̄nɛ̄. E̍ ge̍ē ma̍ 
Ɔyi̍ Yī Ɔngrɔ̄ɔ abɔ̍ɔ la akpɔ̍ɔwɔ nīi o̍ yɛ ē wā la wɔhu̍ ba̍la rīgā ɔnɔ̄kɔ̄kū yī nū 
ma̍. 

31 Lɛjī ɔnɔ̄kɔ̄kū ɔha̍ ge̍ē kɛlā. O̍ ge̍ē de ayɛ̍ɛ̄chɛ̄rɔ̄ yī nū tɛ̄rɔ̄ gāa oe̍ ɔha̍lɔha̍ yī 

yɛchɛ wa̍a̍ gāa ge̍ē tu̍ āchɛ yī nū nīi o̍ hōhu ma̍ ē grēeyī bū la ɛjī yī oe̍ ɔha̍ ge̍ 
chɛ̄ la oe̍ ɔha̍ krīī. 

32 “Ala̍ ā ngū lɛlā bū lɛlā nīi ejū ē ya̍ ma̍ gɛ. Ejū ge̍ yɛ ē chiya a̍bɔ̄ onīpīpɛ̄, ē rū 

īpū onīpīpɛ̄ mɛ̍, ala̍ jo̍ōkū gɛ hīka ɔgwā gbo mɛ̍. 

33 I̍ngi̍ngɔ̍ɔ nīi lɛlā nūma̍ lɛ a̍nɛ. Ala̍ ge̍ ma̍ lɛlā nūma̍ i̍ngɔ̍ɔ wa̍a̍ mɛ̍, ala̍ ā 

jo̍ōkū gɛ hīka yɛ̄grāa ɔ̍lɔma̍ hōhī kurɛkurɛ mɛ̍; o̍ gbajɛ wā la oko̍prīinu mɛ̍. 

34 Lēchi̍-lēchi̍, n ā koko̍o de ala̍! Lɛlā nūma̍ ge̍ē ya̍ wa̍a̍ o̍bū nīi āchɛ nīi hɔ̄leyī 

u̍ma̍ama ma̍ ē pīyaku̍ wa̍a̍. 

35 Ichō ba̍la ajɛ nūma̍ ma̍ ge̍ē chāajɛ ē mɛ. Lɛlā yī oko̍o yī u i̍ ge̍ē chāajɛ ge̍ē 

gbo̍ ē mɛ ni̍.” 

36 “Ɔ̄chɔ̄chɛ i̍ je̍ ɔ̄chī ɔla̍ā kɛ̄ɛ yɛ̄grāa ɔla̍ā pi̍i̍ ni̍. Ayɛ̍ɛ̄chɛ̄rɔ̄ yī Ɔwɔ i̍ jo̍ōkū ni̍. 

Ɔyi̍ Yī Ɔwɔ i̍ jo̍ōkū ni̍ i̍ngi̍ngɔ̍ɔ. Ɔwɔ A̍dā lōri̍īnū jo̍ōkū a̍nɛ. 

37 Ɔwɔ̄wā yī Ɔyi̍ Yī Ɔngrɔ̄ɔ ge̍ē lɛ bāa lɛlā nīi ya̍ la yɛ̄grāa yī Ino̍a ma̍. 

38 Yɛ̄grāa ɔla̍ā, o̍bū nīi Yenyi Ɔhɛ̍rɛ̍ wā ma̍, āchɛ ɛha̍ gblāa abɔ̍ɔ ē re̍ ojōre̍ ē 

gwa̍ ɛ̍mwɔ̄; angrɔ̄ɔ ɛha̍ yɛ ē wu̍ anyā; anyā ɛha̍ yɛ ē blɛ̍ba̍. I̍ngɔ̍ɔ nīi e̍ yɛ ē ya̍ 
kpɛɛ nīi Ino̍a ga tū ga wɔwu̍ ɔnɔ̄kɔ̄kū a̍nɛ. 

39 Āchɛ wa̍a̍ i̍ je̍ ɔjā nīi yɛ ē ya̍ ma̍ ni̍, kpɛɛ nīi Yenyi Ɔhɛ̍rɛ̍ ɔla̍ā wā ge̍ de wa̍ 

gu pīya cha̍cha̍. I̍ngɔ̍ɔ nīi o̍ ge̍ē lɛ la yɛ̄grāa nīi Ɔyi̍ Yī Ɔngrɔ̄ɔ ge̍ē wā ma̍ a̍nɛ. 

40 Yɛ̄grāa ɔla̍ā, angrɔ̄ɔ āchɛ ɛpa ge̍ē gblāa yɛ ē ya̍ u̍ku̍rɔ̍ la yɛrɔ̄, e̍ ge̍ē de ɔha̍ 

ē nāa pīya ē hī ɔ̄chɛ ɔ̍mɛpa ē kū abɔ̍ɔ. 

41 Anyā āchɛ ɛpa ge̍ē kū yɛ ē gbɔ̄jā la lɛchɔ̄, e̍ ge̍ē de ɔha̍ ē nāa pīya ē hī 

ɔ̍mɛpa ē kū abɔ̍ɔ. 

42 Ala̍ ā de eyī kōkū! Wu̍chē oji̍ nɛ, ala̍ i̍ je̍ ɔ̄chī nīi Abā yī ala̍ ge̍ē wā ma̍ ni̍. 

43 Ala̍ ma̍ gɛ ko̍ō! Ɔlɔjā yī wɔlɛ̍ ge̍ē je̍ yɛ̄grāa nīi uwī ge̍ē wā ma̍ nɛ, o̍ i̍ ge̍ē chɛ̄ 

gbwɔlā nīi uwī wā ge̍ē kpo̍ āɛ̄jā ni̍. 

44 Wu̍chē ɔla̍ā, ala̍ titi ala̍ ā ti̍bi̍īyēchɛ̄myɛ̄grāa-myɛ̄grāa! Wu̍chē oji̍ nɛ, Ɔyi̍ Yī 

Ɔngrɔ̄ɔ ge̍ē wā yɛ̄grāa nīi ala̍ i̍ ge̍ē kwɛ̍ri̍ya̍tū ɔ̄ ni̍ ma̍. 

45 “Ɔ̄nyɛ re̍ka ɔ̍chɛ̍ ɔnɛ̄ɛhɛhi nīi je̍ lɛlā ma̍ dɛdɛ? Ɔ̄chɛ nīi abā yī nū de a̍chɛ̍ yī 

nū ɛha̍ tū ɔ̄ la abɔ̄ ka ɔ̍lɔ ge̍ de ojōre̍ de ɛ̍lɛ yɛ̄grāa ma̍ nɛ. 

46 A̍hōhi ge̍ - iyī ɔ̍chɛ̍ ɔla̍ā nīi o̍ ge̍ re̍ka abā yī nū cha wā la wɔlɛ̍ ge̍ ma̍ ɔ̄ nīi o̍ 

yɛ ē ya̍ i̍ngɔ̍ɔ! 

47 Lēchi̍-lēchi̍, n ā koko̍o de ala̍! Abā yī nū ge̍ē de ɔjāha̍-ɔjāha̍ yī nū wa̍a̍ ē kpo̍ 

tū ɔ̄ la abɔ̄ bɛ̍ɛ̄nɛ̄. 

48 O̍ ge̍ē chī re̍ka ɔ̍chɛ̍ ɔdwɔ̄bi̍, o̍ ge̍ē ka ɔ̍lɔ ge̍ chāa! Abā yī anu̍ ma̍ ɔ̍lɔ yɛ 

amu ge̍ē chɔ̄cha ɛnyɛnya kɛ̄ɛ! 

49 O̍ ge̍ē kū la ogwō a̍chɛ̍ yī abā yī nū ɛla̍ā lijē. O̍ ge̍ē pīya ge̍ē tū ribi yī ojōre̍ 

ba̍la ɔjā ɔgwɔ̍ɔ̄gwa̍ tāa ali̍gbi̍re̍ ɛha̍. 

50 Bɛ̍ɛ̄nɛ̄ ma̍, abā yī nū ɔla̍ā ge̍ē ku̍ ē ta̍ bū gbɛgbɛlɛ i̍chi̍chɛ ɔha̍ nīi o̍ 

kwɛ̍ri̍ya̍tū ɔ̄ ni̍ ma̍, ba̍la yɛ̄grāa nīi o̍ jo̍ōkū ni̍ ma̍. 

51 Abā yī nū ge̍ē ya̍ ē tāa anu̍ dwɔ̄bi̍-dwɔ̄bi̍. O̍ ge̍ē ya̍ ɔ̄ nīi o̍ ē mi̍chi̍ bāa āchɛ 

ɔkɛlā ɔha̍ chōo̍chē ya̍ ɔha̍ ma̍. Ɔ̍chɛ̍ ɔla̍ā ge̍ē drɛ̄ɛgba ē rāngūu abɔ̍ɔ. 

Ima̍tiyu 25 

1 “I̍chi̍chɛ ɔla̍ā, Ɔchwɔ̄lɛ̍ Oro̍ōre̍ Yī Ɔwɔ ge̍ē lɛ bāa lɛlā yī aya̍cha̍ānyā āchɛ 

igwo̍ ɛha̍ nīi kpo̍ otīnīkā yī wā bī la abɔ̄ pīya yɛ grāa ɔbɔ̍ɔ̄ngrɛ̄ba̍ yɛ gāa ɔpɔ̄pū 
ma̍. 

2 Āchɛ ɛrwɔ̄ yī wā - ali̍bobo nɛ. Āchɛ ɛrwɔ̄ ehēhī - āchɛ ɔjyɛ̍ɛ̄lā kure̍kure̍ nɛ. 

3 Ali̍bobo ɛla̍ā ma̍ nāa otīnīkā bī ji, e̍ bī yanɔ̄ gbābɔ̄ ni̍. 

4 Enīi je̍ lɛlā kure̍kure̍ ma̍ bī yanɔ̄ mu ɔjā ɔtīyanɔ̄ yī wā ba̍la otīnīkā nīi e̍ bī ma̍. 

5 Ɔbɔ̍ɔ̄ngrɛ̄ba̍ i̍ hli̍kpa̍ wā ni̍ ma̍, aya̍cha̍ānyā ɛla̍ā mi̍ya gbwɔlā; wɔlā de wa̍ 

ngmo̍. 

6 “O̍ gbajɛ la iyārōtu̍ ɔha̍ātā ma̍, ɔna bīyɛchɛ hīka, ɔbɔ̍ɔ̄ngrɛ̄ba̍ ɔ̍lɔ yɛ ma̍ mɛ̍ 

oo! Ɛ̍lɛ ge̍ yɛ grāa ɔ̍lɔ gɛ oo! 

7 Aya̍cha̍ānyā āchɛ igwo̍ ɛla̍ā nīichō bɛ̍ɛ̄nɛ̄, wu̍ otīnīkā yī wā imi hwɔhi-hwɔhi. 

8 Ali̍bobo ɛla̍ā ka de enīi ji̍yɛ̄lā kure̍kure̍ ma̍ ka ɛ̍lɛ ge̍ kɔ̄ yanɔ̄ yī ɛ̍lɛ da aa̍, 

ma̍a otīnīkā yī aa̍ ɔ̍lɔ yɛ amu ge̍ē pīyēnyi̍ mɛ̍! 

9 Ɛla̍ā nīi ji̍yɛ̄lā kure̍kure̍ ma̍ ka ɔ̍lɔ ge̍ ehe̍e! Yanɔ̄ ɔ̍lɔ i̍ hɔ̄ ge̍ē jɛ̄ aa̍ ba̍la ɛ̍lɛ ni̍ 

oo! Ɛ̍lɛ ge̍ pīya ga lihī ge̍ ra̍ yanɔ̄ yī ɛ̍lɛ! 

10 Bū la ɛbɛ ɔla̍ā, aya̍cha̍ānyā ɛla̍ā nīi hi̍īchī ma̍ pīya ga yanɔ̄ la ɔrɔ̍ɔ̄ra̍. E̍ pīya 

ma̍, ɔbɔ̍ɔ̄ngrɛ̄ba̍ ɔ̍lɔma̍ ku̍ ta̍ bū. Aya̍cha̍ānyā āchɛ ɛrwɔ̄ ɛla̍ā nīi tībi̍īyē lɔ̄lā ma̍ 
pīya chɛ̄ gāa ba̍la anu̍ ga wɔga yī ɔnyā. E̍ de ɔpu gū bɛ̍ɛ̄nɛ̄. 

11 “Yɛ̄grāa ɔha̍ bɛ̍ɛ̄nɛ̄, ali̍bobo ɛla̍ā wā ge̍ cha. E̍ gāa ge̍ hɛ̄ra̍ bɛ̍ɛ̄nɛ̄ hīka, ‘Ādā, 

ādā! Kɔ̍ɔ̄ nīi alɔ ā chɛ̄ wā.’ 

12 Ɔbɔ̍ɔ̄ngrɛ̄ba̍ ɔla̍ā da wa̍ bɛ̍ɛ̄nɛ̄ hīka, ‘Ehe̍e! Ami i̍ je̍ ala̍ ni̍!’ ” 

13 Iji̍sɔ̄ɔsi de lɛlā nūma̍ chlɛhu̍ bɛ̍ɛ̄nɛ̄ hīka, “Ala̍ ā de eyī kōkū gɛ! Wu̍chē oji̍ nɛ, 

ala̍ i̍ je̍ ɔ̄chī kɛ̄ɛ yɛ̄grāa ɔ̍lɔma̍ nīi Ɔyi̍ Yī Ɔngrɔ̄ɔ ge̍ē wā ma̍ ni̍.” 

14 “O̍ ge̍ē lɛ bāa lɛlā yī ɔngrɔ̄ɔ ɔha̍ nīi yɛ ge̍ē pīya ē hī wɔlɛ̍ ga ɛbɛ ɔha̍ ma̍. 

Ɔngrɔ̄ɔ ɔla̍ā hī a̍chɛ̍ yī nū ɛra̍, de ɛjā nīi o̍ lɛ wa̍a̍ ma̍ kɔ̄ tū wā la abɔ̄. 

15 O̍ de de wa̍ lɔkɔ nīi ɔnyɔnyɛ lwɔhu̍ ge̍ē bī mɛ ma̍: ɔha̍, o̍ de riba yī okpo 

ɛrwɔ̄ de ɔ̍; ɔha̍, o̍ de riba ɛpa de ɔ̍; ɔha̍, o̍ de riba ūkpo̍he de ɔ̍. O̍ wā ge̍ pīya 
ga ɛɛ bɛ̍ɛ̄nɛ̄. 

16 Ɔ̍chɛ̍ yī nū nīi nāa riba yī okpo ɛrwɔ̄ ma̍ pīya ɔpɔ̄ɔpɛ̄ ge̍ de okpo ɔla̍ā nāa 

bɔ̍hi̍. O̍ wu̍ ɛpiyabuna yī riba ɛrwɔ̄ la anu̍. 

17 Onīi nāa riba yī okpo ɛpa ma̍ titi ya̍ i̍ngi̍ngɔ̍ɔ. O̍ wu̍ ɛpiyabuna yī riba ɛpa la 

anu̍. 

18 Anu̍ onīi nāa liba yī okpo ūkpo̍he ma̍ pīya ɔpɔ̄ɔpɛ̄ gāa ge̍ bū wɔ̄gɔ̄ la ajɛ, 

nāa okpo yī abā yī nū trɛ̍ba abɔ̍ɔ. 

19 “O̍ wā ge̍ lā kpɛɛ ma̍, abā yī a̍chɛ̍ ɛla̍ā wā ge̍ cha. O̍ kū la okwɔgu yī okpo yī 

nū la abɔ̄ yī wā bɛ̍ɛ̄nɛ̄. 

20 Ɔ̍chɛ̍ yī nū nīi o̍ de riba yī okpo ɛrwɔ̄ de ɔ̍ ma̍ wā ge̍ gba̍a de riba ɛrwɔ̄ ɔha̍ 

ba̍ ɔ̄ de abā yī nū. O̍ ka de abā yī nū hīka, ‘Ādā, ma̍ ko̍ō! Riba ɛrwɔ̄ nīi a de u 
a̍nɛ; riba ɛrwɔ̄ nīi ami ya̍ la anu̍ ma̍ hɔ̄ ma̍ a̍nɛ.’ 

21 Abā yī nū da ɔ̍ hīka, ‘A ya̍ yɛ̍yɛ̍ kpɛ̍ɛji, Awɔ - ɔ̍chɛ̍ ɔnɛ̄ɛhɛhi nīi ɔ̄chɛ ē de ɔtū 

che wɔ nɛ. Wu̍chē lɔkɔ nīi a deyīrɛ ɔjā ɔlɛpi̍nyɛ̍ nūma̍ hwɔhi ma̍, n ge̍ē de ɔjā 
ɔlɛkpu̍u̍ tū wɔ la abɔ̄ bɛ̍ɛ̄nɛ̄. Pīya wā ge̍ re̍ a̍hōhi yī u tāa ami.’ 

22 Ɔ̍chɛ̍ yī ɔngrɔ̄ɔ ɔla̍ā ɔha̍ nīi nāa riba ɛpa ma̍ gānyɔ̄ bɛ̍ɛ̄nɛ̄. O̍ ka de abā yī nū 

hīka, ‘Ādā, ma̍ ko̍ō! Riba ɛpa nīi a de de u a̍nɛ; riba ɛpa nīi ami ya̍ la anu̍ ma̍ 
hɔ̄ ma̍ a̍nɛ.’ 

23 Abā yī nū de ɔ̍ hīka, ‘A ya̍ yɛ̍yɛ̍ kpɛ̍ɛji. Awɔ - ɔ̍chɛ̍ ɔnɛ̄ɛhɛhi nīi ɔ̄chɛ ē de ɔtū 

che wɔ nɛ. Wu̍chē lɔkɔ nīi a deyīrɛ ɔjā ɔlɛpi̍nyɛ̍ nūma̍ hwɔhi-hwɔhi ma̍, n ge̍ē 
de ɔjā ɔlɛkpu̍u̍ tū wɔ la abɔ̄ bɛ̍ɛ̄nɛ̄. Pīya wā ge̍ re̍ a̍hōhi yī u tāa ami.’ 

24 Ɔ̍chɛ̍ yī nū ɔla̍ā nīi nāa riba yī okpo ūkpo̍he ma̍ wā bɛ̍ɛ̄nɛ̄. O̍ ka de abā yī nū 

hīka, ‘Ma̍ ko̍ō, ādā! N jo̍ōkū wa̍a̍ hīka awɔ - ɔ̄chɛ ɔlwɔhɔ̍hu̍ lɛlā nɛ. A ē chiya 
i̍kri̍wu̍ la ɛbɛ nīi i̍ awɔ nyɔjā ni̍ ma̍. A ē chī kpo̍ ɛjāyɛ̄rɔ̄ la ɛbɛ nīi i̍ awɔ nyi ni̍ 
ma̍. 

25 Bū la ɛbɛ ɔla̍ā, n de tūuhwi, n pīya la okpo yī wɔ ge̍ trɛ̍ba. Ma̍ okpo yī wɔ 

ɔ̍lɔma̍ nīi hɔ̄ ma̍!’ 

26 Abā yī nū de ɔ̍ hīka, ‘Awɔ ɔ̍chɛ̍ ɔdwɔ̄bi̍, gba̍a dwɔbɔ̄ dwɔbɔ̄ nīi hɔ̄ ma̍ ma̍! O̍ 

re̍ka a jo̍ōkū i̍ngɔ̍ɔ ka amɔ̍lɔ ē chiya i̍kri̍wu̍ la ɛbɛ nīi amɔ̍lɔ i̍ nyɔjā ni̍ ma̍? A 
jo̍ōkū ka amɔ̍lɔ ē kpo̍ ɛjāyɛ̄rɔ̄ la ɛbɛ nīi amɔ̍lɔ i̍ nyi ni̍ ma̍? 

27 Oji̍ - ohu̍ nīi a i̍ chī de okpo yī u tū la ɛbɛ ogbōokpo hɛ̄ɛbɛ nīi n cha wā ge̍ 

nāa anu̍ chɔba la ɛpiyabuna nīi e̍ ē de ē tū ma̍ ni̍? 

28 Ala̍ ā de okpo ɔla̍ā nāa hī ɔ̄ abɔ̄. Ala̍ ā de de ɔ̄chɛ nīi lɛ riba igwo̍ ma̍. 

29 Wu̍chē oji̍ nɛ, ɔ̄chɛ nīi lɛ ɔjā o̍bū ma̍, e̍ ge̍ē gba̍a ē de ē ba̍ ɔ̄ de ɔ̍, hɛ̄ɛbɛ nīi 

o̍ ē lɛ ē mwɛbɛ-mwɛbɛ. Ɔ̄chɛ nīi i̍ lɛ ɔjɔ̄jā ni̍ ma̍, onīi o̍ lɔ̄lɛ pi̍nyɛ̍ ma̍, e̍ ge̍ē de 
ē nāa ē hī ɔ̄ abɔ̄. 

30 Iyī anu̍ a̍kpla ɔ̍chɛ̍ yī u nūma̍ ma̍, ala̍ ā wu̍ ɔ̄ ta̍anū ga yɛchɛ la ɛbɛ odobū. 

Abɔ̍ɔ nīi o̍ ge̍ē gbo ē drɛ̄ɛgba ē rāngūu a̍nɛ.’ 

31 “Yɛ̄grāa nīi Ɔyi̍ Yī Ɔngrɔ̄ɔ ge̍ē wā bāa Ɔchwɔ̄lɛ̍ nīi ayɛ̍ɛ̄chɛ̄rɔ̄ yī Ɔwɔ ge̍ē wā 

ba̍la anu̍ ma̍, o̍ ge̍ē hyāhɔ̄ la atɛ̍ yī ɔchwɔ̄lɛ̍ yī nū ke̍e̍. 

32 Āchɛ yɛchɛ nūma̍ wa̍a̍ ge̍ē grēeyī hi̍kpo̍ ē tū ɔ̄. Bɛ̍ɛ̄nɛ̄ ma̍, o̍ ge̍ē de wa̍ ē kɔ̄ 

ribi ɛpa, lɔkɔ nīi ɔ̄chɛ ɔgbyɛ̄wū ē de anyīyɛrɔ̄ wu̍ ē gblāa lɛ̍kɛ̍kɔ̍ hī ikpɛ̄wū ma̍. 

33 O̍ ge̍ē de enīi lɛ bāa anyīyɛrɔ̄ ma̍ ē gblāa la wāā yī abɔ̄ līre̍. O̍ ge̍ē de enīi - 

ikpɛ̄wū ma̍ ē gblāa la wāā yī abɔ̄ līfīyē. 

34 Bɛ̍ɛ̄nɛ̄ ma̍, Ɔchwɔ̄lɛ̍ ge̍ē da āchɛ nīi gblāa la abɔ̄ līre̍ ma̍ hīka, ‘Ala̍ ā yewā, 

ma̍a ala̍ nīi A̍dā yī u de a̍hōhi de ala̍ a̍nɛ. Ala̍ ā yewā ge̍ nāa ɔpiyɛ yī ɛbɛ nīi 
Ɔwɔ A̍dā ya̍ lā de ala̍ gbi̍chɛ-gbi̍chɛ bū la owu̍tu yī yɛchɛ ma̍! 

35 N ku̍ lɛmiyɛ ma̍, ala̍ de ojōre̍ de u. N ku̍ odīyenyi ma̍, ala̍ de yenyi de u. N 

wɛ ɔ̄chɔga, ala̍ bī u ga wɔlɛ̍ yī ala̍. 

36 N yɛ la ibi̍īyē ɛwɛwa, ala̍ de ɔjā tū u la ibi̍īyē. N kwi̍īyē, ala̍ deyīrɛ u hwɔhi-

hwɔhi. N tū la igbakɔbɔ ma̍, ala̍ wa̍ ge̍ ma̍ u.’ 

37 Bū la ɛbɛ ɔla̍ā, āchɛ ɛnɛ̄ɛhɛhi ɛla̍ā ge̍ē hīyɔkɔ hīka, ‘O̍ō Ādā! Īchīna̍ nīi alɔ 

ma̍ wɔ nīi a ku̍ lɛmiyɛ nīi alɔ de ojōre̍ de wɔ ma̍? Kɛ̄ɛ īchīna̍ nīi a ku̍ odīyenyi 
nīi alɔ de yenyi de wɔ ma̍? 

38 Īchīna̍ nīi alɔ ma̍ wɔ bāa ɔ̄chɔga bī wɔ ga wɔlɛ̍ ma̍? Kɛ̄ɛ īchīna̍ nīi a yɛ la 

ibi̍īyē ɛwɛwa nīi alɔ de ɔjā tū wɔ la ibi̍īyē ma̍? 

39 Īchīna̍ nīi alɔ ma̍ wɔ nīi a kwi̍īyē kɛ̄ɛ tū igbakɔbɔ nīi alɔ wā ge̍ ma̍ wɔ ma̍ 

gɛ?’ 

40 Ɔchwɔ̄lɛ̍ ge̍ē hīya aa̍ ɔkɔ bɛ̍ɛ̄nɛ̄ hīka, ‘Lēchi̍-lēchi̍, n ā koko̍o de ala̍! Yɛ̄grāa 

ɔha̍lɔha̍ nīi ala̍ ge̍ mɔ̍ɔ̄mlɛ̍ha̍ ni̍ ya̍ i̍ngɔ̍ɔ de ɔ̄chɛ ɔha̍ ji lipu̍ yī aɛ̍nɛ̍ yī u nūma̍ 
nīi - āchɛ ɔlɛtɛ̍bɛ̍lɛ̍ gɔ̄ga ma̍ mɛ̍, o̍ re̍ka ami nīi ala̍ ya̍ de u a̍nɛ.’ 

41 “Bɛ̍ɛ̄nɛ̄ ma̍, Ɔchwɔ̄lɛ̍ ge̍ē de āchɛ nīi gblāa la abɔ̄ līfīyē yī nū ma̍ hīka, ‘Ala̍ ā 

tu̍rɛ gāa hī u, ma̍a Ɔwɔ gbo ala̍ yɛka! Ala̍ ā pīya ga lipu̍ yī ɔla̍ i̍nyo̍ōnyi̍ ni̍ ɔla̍ā 
nīi e̍ ya̍ lā de Ɔngūwɛ̄gā ba̍la ayɛ̍ɛ̄chɛ̄rɔ̄ yī nū ma̍! 

42 N ku̍ lɛmiyɛ, ala̍ i̍ chɛ̄ de ojōre̍ de u ni̍. N ku̍ odīyenyi, ala̍ i̍ chɛ̄ kɔ̄ yenyi de u 

ni̍. 

43 N wɛ ɔ̄chɔga, ala̍ i̍ chɛ̄ bī u ga wɔlɛ̍ yī ala̍ ni̍. N yɛ la ibi̍īyē ɛwɛwa, ala̍ i̍ chɛ̄ 

de ɔjā tū u la ohi̍ ni̍. N kwi̍īyē, n tū igbakɔbɔ, ala̍ i̍ chɛ̄ wā ge̍ deyīrɛ u ni̍.’ 

44 Bū la ɛbɛ ɔla̍ā, āchɛ ɛdwɔ̄bi̍ nūma̍ ge̍ē ka hīka, ‘O̍ō Ādā! Īchīna̍ nīi alɔ ma̍ 

wɔ nīi a ku̍ lɛmiyɛ, kɛ̄ɛ ku̍ odīyenyi, kɛ̄ɛ nīi a wɛ ɔ̄chɔga, kɛ̄ɛ yɛ la ibi̍īyē ɛwɛwa, 
kɛ̄ɛ kwi̍īyē, kɛ̄ɛ tū igbakɔbɔ nīi alɔ i̍ chɛ̄ tū wɔ wɔbɔ̄ ni̍ ma̍ gɛ?’ 

45 Ɔchwɔ̄lɛ̍ ge̍ē hīya aa̍ ɔkɔ bɛ̍ɛ̄nɛ̄ hīka, ‘Lēchi̍-lēchi̍, n ā koko̍o de ala̍! Yɛ̄grāa 

ɔha̍lɔha̍ nīi ala̍ i̍ ge̍ chɛ̄ ya̍ i̍ngɔ̍ɔ tāa āchɛ ɔha̍ ji lipu̍ yī aɛ̍nɛ̍ yī u nūma̍ nīi āchɛ 
ɔlɛtɛ̍bɛ̍lɛ̍ gɔ̄ga ma̍ gɛ ni̍ mɛ̍, o̍ re̍ka ami nīi ala̍ i̍ chɛ̄ tū u wɔbɔ̄ ni̍ a̍nɛ.’ 

46 Bū la ɛbɛ ɔla̍ā, o̍ ge̍ē kpo̍ āchɛ ɛdwɔ̄bi̍ nūma̍ tū la ichi̍ ku yɛ̄grāa i̍mɔ̄mɛni̍. 

Āchɛ ɛnɛ̄ɛhɛhi ɛla̍ā ma̍ ge̍ē pīya ē gāa ɔhɔ̄leyī ku yɛ̄grāa i̍mɔ̄mɛni̍.” 

Ima̍tiyu 26 

1 Iji̍sɔ̄ɔsi kwɛ̍ɛjī lɛlā ɔla̍ā wa̍a̍ la ongū wā ongōngū ma̍, o̍ ka de a̍chi̍kpo̍ yī nū 

hīka, 

2 “Je̍ka aa̍ ala̍ jo̍ōkū hīka o̍ hī ɔ̄chī ɛpa nīi Ɔwɔ̄wīyā Yī Owu̍lā ge̍ē kū! E̍ ge̍ē ku̍ 

Ɔyi̍ Yī Ɔngrɔ̄ɔ ē wa̍ābɔ̄ la anu̍ nīi e̍ ē de ɔ̍ ē gwōba̍ la ɔchi̍ ɔhrɛ̍ɛpa.” 

3 Bɛ̍ɛ̄nɛ̄ ma̍, alɛhu̍ aligbe ba̍la ɛgabɔ̄ yī Iju̍u wa̍a̍ gāa ge̍ lɛ ogrēeyī la ipwɔ̍ɔ̄nū 

yī Ike̍yāfasi nīi - A̍dā Aligbe ma̍. 

4 E̍ ya̍ ɔmɔ̄miya lɔkɔ nīi e̍ ge̍ē ku̍ Iji̍sɔ̄ɔsi ge̍ē ngmo̍ lɛ̍bɛ̍ba ma̍. 

5 E̍ ka hīka aɛ̍lɛ i̍ ge̍ē ku̍ ɔ̍lɔ yɛ̄grāa yī Ɔwɔ̄wīyā Yī Owu̍lā ɔla̍ā ni̍, nɛ̄ni̍ āchɛ ɛ̍lɛ 

ge̍ē de ɛbɛ ē ti̍ya ē tū. 

6 Yɛ̄grāa ɔha̍, Iji̍sɔ̄ɔsi hɔ̄ abɔ̍ɔ la Ibɛ̍tāni la wɔlɛ̍ yī Isa̍yi̍mɔ̄ɔn nīi - olimada ma̍. 

7 Ɔnyā ɔha̍ wā abɔ̍ɔ dikpo̍ba̍ ɔ̄. Ɔnyā ɔla̍ā bī yanɔ̄ oni̍pī kwɛ̍kwɛ̍ ɔha̍ nīi ē lwɔ̍la̍ 

gba̍a̍ ma̍ wā. O̍ tū lipu̍ yī agbɔtū onīchi̍chɛ̍ ɔha̍ nīi e̍ ya̍ la alaba̍si̍ta ma̍. O̍ de 
yanɔ̄ ɔla̍ā chīyēkla̍ Iji̍sɔ̄ɔsi la īkplɛ̄hu̍ wa̍a̍, yɛ̄grāa nīi Iji̍sɔ̄ɔsi hɔ̄ abɔ̍ɔ ē re̍ ojōre̍ 
ma̍. 

8 A̍chi̍kpo̍ yī Iji̍sɔ̄ɔsi ma̍ i̍ngɔ̍ɔ ma̍, o̍ wu̍ wā ɔtū gba̍a̍. Oji̍ nīi ɔ̍lɔ de ɔjā nūma̍ ē 

bīya i̍ngɔ̍ɔ ji ma̍/? 

9 Ɔjā nīi - ɔ̍lɔ ge̍ē gbo okpo ɔha̍ ke̍ke̍ni̍ nīi ɛ̍lɛ ē de okpo ɔla̍ā tū alyeklo̍ wɔbɔ̄ 

ma̍? 

10 Iji̍sɔ̄ɔsi jo̍ōkū yī ɔjā nīi e̍ yɛ ē ka ma̍ ɔpɔ̄ɔpɛ̄. Iji̍sɔ̄ɔsi da wa̍ bɛ̍ɛ̄nɛ̄ hīka, “Oji̍ - 

ohu̍ nīi ala̍ ē ti̍ya ɔnyā nūma̍ ūkpɔ̄tū tū ma̍? Lɛlā ɔnɛ̄ɛhɛhi ɔlamu-ɔlamu nīi o̍ 
chī ya̍ de u hɔ̄ ma̍ a̍nɛ. 

11 Alyeklo̍ ma̍ chī ge̍ē gblāa amu ba̍la ala̍ myɛ̄grāa-myɛ̄grāa. Ami i̍ chī ge̍ē hɔ̄ 

amu ē tāa ala̍ i̍ngɔ̍ɔ ni̍. 

12 Ɔjā nīi o̍ ya̍ hɔ̄ ma̍ de yanɔ̄ chīyēkla̍ ami la ibi̍īyē ma̍, okū yī u nīi o̍ yɛ ē 

gbɔ̍ɔ̄gbla̍a ē lā tīgbē yī onyōnyi a̍nɛ. 

13 Lēchi̍-lēchi̍, n ā koko̍o de ala̍! Ɛbɛha̍-ɛbɛha̍ amu lipu̍ yī yɛchɛ wa̍a̍ nīi e̍ ge̍ 

bī Wɔ̄kā Ɔlwɔnyɛ yī Ɔwɔ nūma̍ ge̍ ka ma̍, lɛlā nīi o̍ ya̍ hɔ̄ ma̍ ma̍, e̍ ge̍ē lɛ 
ɔbɔ̄bla yī nū.” 

14 Bɛ̍ɛ̄nɛ̄ ma̍, ɔ̄chɛ ūkpo̍he lipu̍ yī a̍chi̍kpo̍ yī nū āchɛ igwo̍lɛpa wā ge̍ pīya 

dikpo̍ba̍ alɛhu̍ aligbe. O̍ re̍ka Iju̍dasi Isikɛ̍rīyɔti. 

15 O̍ ka de wa̍ hīka oji̍ nīi ɛ̍lɛ ge̍ē de ē de anu̍ ma̍, hɛ̄ɛbɛ nīi anɔ̍lɔ ge̍ ku̍ Iji̍sɔ̄ɔsi 

de ɛ̍lɛ? E̍ gāa ge̍ de okpo yī isi̍li̍ba ohu chigwo̍ kɔ̄ka nāa tū ɔ̄ la abɔ̄. 

16 Bū la yɛ̄grāa ɔla̍ā, Iju̍dasi yɛ ē deyīrɛ ge̍ē ma̍ yɛ̄grāa ɔnɛ̄ɛhɛhi hɛ̄ɛbɛ ē 

chɔ̄ɔwɛ ē tū Iji̍sɔ̄ɔsi bɛ̍ɛ̄nɛ̄. 

17 La ɔ̄chī ɔrāarāa yī ɔwɔ̄wīyā Ɔla̍ā Nīi Ibrɛ̍ɛdi Yī Nū I̍ tū Ɔjā Obī Ɔ̄ Nōnū Ni̍ 

Ma̍, a̍chi̍kpo̍ yī Iji̍sɔ̄ɔsi gāa dikpo̍ba̍ ɔ̄ ge̍ che ɔ̍ ikpo̍ hīka aba̍ nīi ɔ̍lɔ chikpo̍ nīi 
aɛ̍lɛ ge̍ē ya̍ ojōre̍ ɔ̄nɛ̄ yī Ɔwɔ̄wīyā Yī Owu̍lā nūma̍ ē lā tīgbē yī ɔ̍lɔ ma̍? 

18 Iji̍sɔ̄ɔsi koko̍o de wa̍ bɛ̍ɛ̄nɛ̄ hīka, “Ala̍ ā ga ɛbɛ yī ɔ̄chɛ nūma̍ i̍ngɛ̍ɛ̄nɛ̄-i̍ngɛ̍ɛ̄nɛ̄ 

abɔ̍ɔ la ipwɔ̍ɔ̄lɛ̍. Ala̍ ā ka de ɔ̍ hīka, ‘Ɔngūlɛ̄lā ka hīka yɛ̄grāa yī anu̍ ɔ̍lɔ de 
gbajɛ mɛ̍. Anu̍ ba̍la a̍chi̍kpo̍ yī anu̍ ɔ̍lɔ ge̍ē re̍ Ɔwɔ̄wīyā Yī Owu̍lā nūma̍ amu la 
wɔlɛ̍ yī aɔ̍lɔ.’ ” 

19 A̍chi̍kpo̍ yī Iji̍sɔ̄ɔsi pīya gāa ge̍ ya̍ lɔkɔ nīi Iji̍sɔ̄ɔsi ka ma̍. E̍ de ojōre̍ ɔ̄nɛ̄ yī 

Ɔwɔ̄wīyā Yī Owu̍lā ɔla̍ā ya̍ lā abɔ̍ɔ bɛ̍ɛ̄nɛ̄. 

20 Ɔ̄nɛ̄ wā ge̍ de gbo ma̍, Iji̍sɔ̄ɔsi ba̍la a̍chi̍kpo̍ yī nū gāa ge̍ gblāa abɔ̍ɔ ge̍ē re̍ 

ojōre̍ bɛ̍ɛ̄nɛ̄. 

21 E̍ yɛ ē re̍ ojōre̍ ma̍, Iji̍sɔ̄ɔsi ka de wa̍ hīka, ɔ̄chɛ ɔha̍ lipu̍ yī ɛ̍lɛ yɛ amu ge̍ē 

chɔ̄ɔwɛ ē tū anu̍. 

22 Lɛlā ɔla̍ā ti̍ya a̍chi̍kpo̍ yī nū ūkpɔ̄tū tū kpɛ̍ɛji, Ɔnyɔnyɛ kū abɔ̍ɔ ē ka hīka, “O̍ 

i̍ chī - aa̍ ami ni̍ mɛ̍, Ādā!” 

23 Iji̍sɔ̄ɔsi koko̍o de wa̍ bɛ̍ɛ̄nɛ̄ hīka, “Ala̍ ma̍ ko̍ō! Ɔ̄chɛ nīi ge̍ē de ibrɛ̍ɛdi ē ku 

ɔrɔ̄ la u̍kpu̍ūhā ūkpo̍he nūma̍ ba̍la ami ma̍, anu̍ ge̍ē chɔ̄ɔwɛ ē tū u a̍nɛ. 

24 Ɔyi̍ Yī Ɔngrɔ̄ɔ ma̍ ge̍ē pīyaku̍ lɔkɔ nīi Īpū Yī Ɔwɔ ka ɔ̍lɔ ge̍ ku̍ ma̍. I̍īyo̍ de 

ɔ̄chɛ ɔla̍ā nīi ge̍ē chɔ̄ɔwɛ ē tū ɔ̄ ma̍! E̍ i̍ ge̍ ma ɔlɔjā we̍ ni̍ nɛ, o̍ ge̍ hwɔhi fi̍yɛ̍ 
de ɔlɔjā!” 

25 Iju̍dasi hu oko̍o kpa̍ ka hīka, “Ami nɛ, Ɔngūlɛ̄lā?” Iji̍sɔ̄ɔsi hīya anu̍ ɔkɔ hīka, 

“I̍ngɔ̍ɔ nīi a ka a̍nɛ.” 

26 E̍ yɛ ē re̍ ojōre̍ ma̍, Iji̍sɔ̄ɔsi nāa ibrɛ̍ɛdi bī la abɔ̄. O̍ jɔhā da Ɔwɔ o̍be ma̍, o̍ 

de hɛ̍, de nāa de a̍chi̍kpo̍ yī nū. O̍ ka hīka, “Ala̍ ā nāa re̍, ma̍a ibi̍īyē yī u hɔ̄ 
ma̍ a̍nɛ!” 

27 O̍ wā ge̍ nāa ɔgba̍galā yī ɛ̍mwɔ̄ bī la abɔ̄. O̍ da Ɔwɔ o̍be bɛ̍ɛ̄nɛ̄ ma̍, o̍ nāa 

de wa̍. O̍ ka hīka, “Ala̍ wa̍a̍, ala̍ ā nāa gwa̍! 

28 Yeyī yī u nīi hu̍ nīi yɛka ɔgwɔ̍ɔ̄gwa̍ yī Ɔwɔ de lwɔhu̍ brii ma̍ hɔ̄ ma̍ a̍nɛ. Yeyī 

yī u nūma̍ nīi n hu ē hunū de āchɛ yɛ̄mɛ̄mɛ̄, hɛ̄ɛbɛ ge̍ē de lɛlā ɔdwɔ̄bi̍ wa̍a̍ ē 
ngmo̍nyi a̍nɛ. 

29 N ā koko̍o de ala̍! N i̍ ge̍ē gwa̍ ɛ̍mwɔ̄ nūma̍ ē gɛ ni̍, kpɛ̍ɛ ē gbo̍ ɔ̄chī ɔla̍ā nīi 

n ge̍ē gwa̍ ɛ̍mwɔ̄ onīpīpɛ̄ ba̍la ala̍ abɔ̍ɔ la ɛbɛ yī Ɔchwɔ̄lɛ̍ Oro̍ōre̍ Yī A̍dā yī u.” 

30 Bɛ̍ɛ̄nɛ̄, e̍ wā ge̍ gwe̍ejē kā Ɔwɔ ɔkɔ̄kā, o̍bū nīi e̍ wā ge̍ pīya ga Yɛwu Yī 

O̍līifu. 

31 Iji̍sɔ̄ɔsi koko̍o de wa̍ bɛ̍ɛ̄nɛ̄ hīka, “I̍chɛ la otu̍ nūma̍, ala̍ wa̍a̍ ge̍ē gwɛ̍ɛnya ē 

pīya ē hī u. Wu̍chē oji̍ nɛ, Īpū Yī Ɔwɔ ka hīka, Ɔwɔ ɔ̍lɔ ge̍ē de ɔ̄chɛ ɔgbyɛ̄wū 
ngmo̍ ma̍, ribi yī yɛwū ɔla̍ā wa̍a̍ ɔ̍lɔ ge̍ē mīyanya. 

32 N ge̍ hye̍ēyī la okū wā la ɔhɔ̄leyī mɛ̍, n ge̍ē yɔbū de ala̍ ē gāa Iga̍līli.” 

33 Ipi̍ta hu oko̍o kpa̍ ka de Iji̍sɔ̄ɔsi hīka, “Āchɛ ehēhī ge̍ pɔ̄pīya hī wɔ cha̍cha̍, 

ami i̍ ge̍ē pīya ē hī wɔ ge̍ē gbo̍ ni̍.” 

34 Iji̍sɔ̄ɔsi da ɔ̍ bɛ̍ɛ̄nɛ̄ hīka, “Ma̍a ko̍ō, Ipi̍ta! O̍bū nīi obu̍ūgū ge̍ē tɛ̄ra̍ la otu̍ 

oli̍chɛ nūma̍, a ge̍ē ta̍ahu̍ igbɛta̍ hīka aɔ̍lɔ i̍ je̍ amɔ̍lɔ ni̍”. 

35 Ipi̍ta gba̍a ka de ɔ̍ hīka, “N ge̍ yɛ ge̍ē pɔ̄pīya ē ku̍ ba̍la awɔ, n i̍ ge̍ē ka hīka 

n i̍ je̍ wɔ ni̍ ge̍ē gbo̍ ni̍.” A̍chi̍kpo̍ yī Iji̍sɔ̄ɔsi āchɛ ehēhī wa̍a̍ titi ka i̍ngi̍ngɔ̍ɔ. 

36 Iji̍sɔ̄ɔsi wā ge̍ pīya ba̍la a̍chi̍kpo̍ yī nū ga ɛbɛ ɔha̍ nīi re̍ka Igɛsɛ̍māni ma̍. O̍ 

ka de wa̍ hīka, “Ala̍ ā hɔ̄ amu u̍ma̍ nīi n ā ga iyɔ̄bū a̍nū ge̍ jɔhā.” 

37 Iji̍sɔ̄ɔsi bī Ipi̍ta ba̍la ayi̍ yī Ijɛ̍bɛ̄di āchɛ ɛpɛpa yɛ. Īlāanyī ba̍la ūkpɔ̄tū ɔti̍yatū 

wā la anu̍ bɛ̍ɛ̄nɛ̄. 

38 O̍ koko̍o de wa̍ hīka, “Īlāanyī yɛ amu ē lā u kpɛ̍ɛ bɔ̄ɔjā nīi o̍ ge̍ē de u ē 

ngmo̍ ma̍. Ala̍ ā gblāa amu u̍ma̍ nīi ala̍ ge̍ deyīrɛ tāa ami.” 

39 O̍ yɛ ga iyɔ̄bū pi̍nyɛ̍ ma̍, o̍ pu̍ kpɛ̍ɛ̍ de eyī kla̍ ajɛ, jɔhā de Ɔwɔ hīka, “Ɔwɔ 

A̍dā yī u! O̍ ge̍ yɛ ge̍ē ngmɛ̍rɛ̍ ē mɛ, ɔ̍lɔma̍ de ɔgba̍galā yī ichi̍ nūma̍ nāa hī u. 
A ā chī ya̍ lɔkɔ nīi ami chikpo̍ ma̍ ni̍, ya̍ lɔkɔ nīi awɔ ɔlɔjā chikpo̍ ma̍”. 

40 Iji̍sɔ̄ɔsi ku̍chē wā la ɛbɛ yī a̍chi̍kpo̍ yī nū āchɛ ɛta̍ ɛla̍ā ge̍ ma̍ wā nīi e̍ 

gbwɔlā gblāa abɔ̍ɔ. O̍ da Ipi̍ta hīka, “Oji̍ - ohu̍ nīi ala̍ i̍ hīyɛchɛ tāa ami yɛ̄grāa 
pi̍nyɛ̍ mɛ ni̍ ma̍./? 

41 Ala̍ ē deyīrɛ; ala̍ ē jɔhā, hɛ̄ɛbɛ nīi ala̍ ge̍ e̍e gwāajɛ la otu̍tū ni̍. Uhu ma̍ 

chikpo̍ ge̍ē ya̍ i̍ngɔ̍ɔ, ibi̍īyē ɔlamu lɛ kwīkwī a̍nɛ.” 

42 Iji̍sɔ̄ɔsi gba̍a pīya ge̍ jɔhā o̍mgbo̍mɛpa hīka, “Ɔwɔ A̍dā yī u, ɔgba̍galā yī ichi̍ 

nūma̍ ge̍ yɛ ge̍ē ga ē hī u ē mɛ ni̍, ɔ̍chi̍kpa̍kpa̍ n de gwa̍, ɔ̍lɔma̍ o̍ ge̍ lɛ lɔkɔ nīi 
a chikpo̍ ma̍ gɛ.” 

43 O̍ gba̍a ku̍chē ga ɛbɛ yī a̍chi̍kpo̍ yī nū ge̍ ma̍ wā nīi e̍ gbwɔlā gblāa abɔ̍ɔ. 

Wɔlā hɛ̍tū wā miko-miko. 

44 Iji̍sɔ̄ɔsi gba̍a ku̍ pīya hī wā o̍mgbo̍mɛta̍ gāa ge̍ jɔhā lɔkɔkɔ nīi o̍ ji o̍bū ma̍. 

45 O̍ ku̍chē wā dikpo̍ba̍ a̍chi̍kpo̍ yī nū bɛ̍ɛ̄nɛ̄ ge̍ de wa̍ hīka, “O̍ re̍ka ala̍ e̍e 

gblāa amu ē gbwɔlā ē myɛ̍nyɛ̍ we̍? Ala̍ ma̍ ko̍ō! Yɛ̄grāa de gbajɛ nīi e̍ ge̍ē ku̍ 
Ɔyi̍ Yī Ɔngrɔ̄ɔ ē wa̍ābɔ̄ la anu̍ ē tū āchɛ ɔyɛ̍ɛ̄lā ɔdwɔ̄bi̍ la abɔ̄ mɛ̍. 

46 Ala̍ ā nīichō nīi alɔ ā pīya! Ma̍ ɔ̄chɛ ɔ̍lɔma̍ nīi chɔ̄ɔwɛ tū u ma̍ nīi yɛ aa̍.” 

47 Iji̍sɔ̄ɔsi e̍e rɛ abɔ̍ɔ ē ka lɛlā we̍. Ɔpɔ̄ɔpɛ̄ Iju̍dasi nīi - ɔ̄chɛ ɔha̍ lipu̍ yī a̍chi̍kpo̍ 

yī nū āchɛ igwo̍lɛpa ma̍ gbajɛ wā bɛ̍ɛ̄nɛ̄. Āchɛ lyɛ̄mɛ̄ kpɛ̍ɛ nīi tīkpo̍ ba̍la anu̍ 
ma̍, la ogblo̍ ba̍la a̍yā la abɔ̄. Alɛhu̍ aligbe ba̍la ɛgabɔ̄ yī Iju̍u de wa̍ tɛ̄rɔ̄ wā 
a̍nɛ. 

48 Ɔlɔwɛ ɔlɔjā de chabɔ̄ hu̍ wā lɔ̄lā mɛ̍ hīka, ɔ̄chɛ nīi anɔ̍lɔ ge̍ de oko̍o tū ɔ̍lɔ 

mɛ̍; ɛ̍lɛ ge̍ ku̍ ɔ̍lɔ bɛ̍ɛ̄nɛ̄. Ma̍a ɔlɔjā nīi ɛ̍lɛ ē chikpo̍ a̍nɛ. 

49 Iju̍dasi gbajɛ wā ɔpɔ̄ɔpɛ̄ ma̍, o̍ gāa dikpo̍ba̍ Iji̍sɔ̄ɔsi ge̍ da ɔ̍ o̍be hīka ɔ̍lɔ ge̍, 

“No̍be, Ɔngūlɛ̄lā.” O̍ de oko̍o tū Iji̍sɔ̄ɔsi bɛ̍ɛ̄nɛ̄. 

50 Iji̍sɔ̄ɔsi hīya anu̍ ɔkɔ hīka, “Pa̍pa̍ lɛlā nīi a wā ge̍ē ya̍ ma̍ gɛ!” Āchɛ ɛla̍ā che 

gbūdūū wā ge̍ de Iji̍sɔ̄ɔsi ku̍, bī ɔ̄ brii. 

51 Ɔ̄chɛ ɔha̍ lipu̍ yī āchɛ nīi hɔ̄ abɔ̍ɔ ba̍la Iji̍sɔ̄ɔsi ma̍ pi oge yī nū hi̍ya̍a̍ de ɔfiyɛ 

yī A̍dā Aligbe kpo̍ wɔrɔ̄. 

52 Iji̍sɔ̄ɔsi da ɔngrɔ̄ɔ ɔla̍ā hīka, “De oge yī wɔ ɔla̍ā gatū la apɛ̍ yī nū. Wu̍chē oji̍ 

nɛ, āchɛ nīi ē nāa lɛlā yāā ma̍ ē ku̍ rikū yī yāā a̍nɛ. 

53 A i̍ jo̍ōkū ni̍ ma̍, n ge̍ hī A̍dā yī u ɛra̍ yī wɔbɔ̄ otū um otōtū nɛ, o̍ ge̍ de u̍nu̍nɔ 

ohūkū yī ayɛ̍ɛ̄chɛ̄rɔ̄ yī nū tɛ̄rɔ̄ wā ɔpɔ̄ɔpɛ̄. 

54 O̍ ge̍ chī lɛ i̍ngɔ̍ɔ ma̍, kana̍ nīi lɛlā yī Īpū Yī Ɔwɔ ge̍ē grāa we̍ ma̍. Wu̍chē oji̍ 

nɛ, Īpū Yī Ɔwɔ ka hīka i̍ngɛ̍ɛ̄nɛ̄ nīi ɔ̍lɔ ge̍ē lɛ a̍nɛ.” 

55 Bɛ̍ɛ̄nɛ̄, Iji̍sɔ̄ɔsi da āchɛ ɛla̍ā wa̍a̍ hīka, “O̍ re̍ka ala̍ bī ogblo̍ ba̍la a̍yā wā ge̍ē 

ku̍ u bɔ̄ɔjā nīi ala̍ yɛ gāa ge̍ē ku̍ obu̍ūwī ma̍? Mɔ̄chī-mɔ̄chī nīi n ē hɔ̄ abɔ̍ɔ la 
u̍nu̍ yī Ɔwɔ ē ngū āchɛ lɛlā ma̍ bɛ̍ɛ? Ala̍ ku̍ u kɛ̄ɛ! 

56 Onūma̍ wa̍a̍ yɛ ē ya̍ lɛbɛ nīi lɛlā nīi āchɛ ɔkɛrɔ̄ yī Ɔwɔ mwɔ̍ɔmu lɔ̄lā tū la Īpū 

Yī Ɔwɔ ma̍ ge̍ē de pīya ichɛ̄ɛhi.” Bɛ̍ɛ̄nɛ̄ ma̍, a̍chi̍kpo̍ yī nū wa̍a̍ gwɛ̍ɛnya pīya 
hī ɔ̄. 

57 Āchɛ ɛla̍ā nīi ku̍ Iji̍sɔ̄ɔsi ma̍ bī ɔ̄ ga wɔlɛ̍ yī Ike̍yāfasi nīi - A̍dā Aligbe ma̍. 

Āchɛ ongū Lihɔ yī Iju̍u ba̍la ɛgabɔ̄ yī Iju̍u wa̍a̍ grēeyī gblāa abɔ̍ɔ. 

58 Ipi̍ta de ku ɔ̍, yɛ la okwi̍ihi hwɛɛ i̍ngɔ̍ɔ kpɛɛ ge̍ chɛ̄ la ipwɔ̍ɔ̄nū yī A̍dā Aligbe. 

O̍ chɛ̄ ga iyɛ̍ɛchɛ ɔla̍ā ge̍ hyāhɔ̄ abɔ̍ɔ ba̍la āchɛ ɔgbɛ̄ɛbɛ, hɛ̄ɛbɛ ge̍ē ma̍ lɔkɔ nīi 
lɛlā ɔla̍ā ge̍ē lɛ wa̍a̍ ma̍. 

59 Alɛhu̍ aligbe tūla Ogrēeyī Yī Alihiyo wa̍a̍ yɛ ē gāla̍ lɛlā yī arīmɛ̄ ɔha̍ nīi e̍ ge̍ē 

ku̍ Iji̍sɔ̄ɔsi, hɛ̄ɛbɛ nīi e̍ ge̍ē de ɔ̍ ē ngmo̍. 

60 Āchɛ ɛha̍ wɔ̄wā ge̍ warīmɛ̄ ba̍ Iji̍sɔ̄ɔsi nyaa ma̍, e̍ i̍ ma̍ lɛlɛ̄lā i̍ngɔ̍ɔ ni̍. Bɛ̍ɛ̄nɛ̄ 

ma̍, āchɛ ɛpa ɛha̍ bīyɛchɛ ge̍ rɛ. 

61 E̍ ka bɛ̍ɛ̄nɛ̄ hīka, “Ala̍ ma̍ ko̍ō! Ɔngrɔ̄ɔ nūma̍ ka hīka anɔ̍lɔ lwɔhu̍ ge̍ē de u̍nu̍ 

yī Ɔwɔ nūma̍ ē gbo ē tāajɛ ē chōo̍chē de ɔ̍lɔ gwo̍ lipu̍ yī ɔ̄chī ɛta̍ ē mɛ.” 

62 A̍dā Aligbe nīichō yarɛ da Iji̍sɔ̄ɔsi hīka, “A i̍ lɛ ɔkɔ ɔhɔ̄hīya ɔha̍lɔha̍ lipu̍ yī 

lɛlā nūma̍ nīi e̍ ka ku̍ wɔ ma̍ ni̍?” 

63 Iji̍sɔ̄ɔsi hīdīdū. A̍dā Aligbe gba̍a da ɔ̍ hīka, “Bū la riyī yī Ɔwɔ Nīi - Ɔwɔ 

Ɔhɔ̄leyī ma̍, n de wɔ tū la yɛka u̍ma̍ama! Ka de alɔ we̍ e̍ē! Awɔ - Ɔhɔ̍ɔnyɛta̍ 
Nīi Ɔwɔ Hōhu nīi - Ɔyi̍ Yī Ɔwɔ ma̍ a̍nɛ?” 

64 Iji̍sɔ̄ɔsi hīya anu̍ ɔkɔ hīka, “I̍ngɔ̍ɔ nīi a ka a̍nɛ. N chī ge̍ē koko̍o ē de ala̍ 

wa̍a̍! Obū la yɛ̄grāa nūma̍ ga iyɔ̄bū, ala̍ ge̍ē ma̍ Ɔyi̍ Yī Ɔngrɔ̄ɔ ē hyāhɔ̄ abɔ̍ɔ la 
wāā yī abɔ̄ līre̍ yī Ɔwɔ nīi - Ɔgɔnyɛ Ɔnɔ̄kɔ̄kū ma̍. Ala̍ ge̍ē ma̍ ɔ̄ nīi o̍ ge̍ē yɛ ē 
wā la ichō yī akpɔ̍ɔwɔ ma̍.” 

65 Wu̍chē yī lɛlā nūma̍, A̍dā Aligbe ku̍ iyī nū ɔjā otūlibi̍īyē hi̍ya ɔpɔ̄ɔpɛ̄. O̍ ka 

bɛ̍ɛ̄nɛ̄ hīka, “Ala̍ ā ma̍ lɛlā abi̍ nīi o̍ ka ku̍ Ɔwɔ gɛ! Alɔ gba̍a ge̍ē chikpo̍ yī 
itɛ̍ɛhi̍yɛ̍ ge̍ē ya̍ oji̍? Ala̍ wa̍a̍ chī plɛ̍ɛ̄lā yī nū ɔ̍lɔma̍ mɛ̍! 

66 Kɛ̄ɛ ala̍ gbɛri̍ya̍ kana̍?” Aa̍ wa̍a̍ chɛ̄ hīka lɛpɔ̄ ɔ̍lɔ ku̍ ɔ̍lɔ. Ɛ̍lɛ ge̍ de ɔ̍lɔ ngmo̍! 

67 Āchɛ ta̍arɛ kla̍ anu̍ la eyī, gwō ɔ̄ lijē, dra̍ anu̍ abɔ̄ la a̍ba̍a. 

68 E̍ ē da ɔ̍ hīka, “Ɔhɔ̍ɔnyɛta̍ Nīi Ɔwɔ Hōhu be̍e! Mwɔ̍ɔmu gɛ e̍ē! A je̍ ma̍, ɔ̄nyɛ 

dra̍ awɔ abɔ̄ u̍uma ma̍?” 

69 Ipi̍ta ma̍ hɔ̄ amu la iyɛ̍ɛchɛ yī ipwɔ̍ɔ̄nū ɔla̍ā. Ɔyi̍ ɔnɔ̄nyā ɔha̍ lipu̍ yī aɛ̍pɛ̄ 

anānyā nīi - a̍chɛ̍ yī A̍dā Aligbe ma̍ wā dikpo̍ba̍ Ipi̍ta bɛ̍ɛ̄nɛ̄ ge̍ da ɔ̍ hīka, “Je̍ka 
aa̍ awɔ titi ē yɛ ba̍la Iji̍sɔ̄ɔsi Yī Iga̍līli?” 

70 Ipi̍ta ta̍ahu̍ la iyɔ̄bū yī āchɛ ɛla̍ā wa̍a̍ ɔpɔ̄ɔpɛ̄ hīka, anɔ̍lɔ i̍ je̍ ɔjā nīi ɔ̍lɔ yɛ aa̍ 

ē ka ma̍ ni̍ lachi̍-lachi̍. 

71 Ipi̍ta wā ge̍ ku̍ pīya ga oko̍no̍grīgba yī iyɛ̍ɛchɛ ɔla̍ā bɛ̍ɛ̄nɛ̄. Ɔyi̍ ɔnɔ̄nyā ɔha̍ 

gba̍a ma̍ ɔ̄ koko̍o de āchɛ nīi gblāa abɔ̍ɔ ma̍ hīka, “Ɔngrɔ̄ɔ nūma̍ ē yɛ ba̍la 
Iji̍sɔ̄ɔsi Yī Ina̍jārɛ̄ɛti.” 

72 Ipi̍ta gba̍a ta̍ahu̍ gbo ɔjāha̍-ɔjāha̍ hīka, anɔ̍lɔ i̍ je̍ ɔngrɔ̄ɔ ɔ̍lɔma̍ ni̍. 

73 Yɛ̄grāa ɔha̍ pi̍nyɛ̍ ɔpɔ̄ɔpɛ̄, āchɛ nīi gblāa abɔ̍ɔ ma̍ gāa dikpo̍ba̍ Ipi̍ta ge̍ da ɔ̍ 

hīka, “Lēchi̍, awɔ - ɔ̄chɛ ɔha̍ yī wā nɛ. Ma̍ gɛ! Lɔkɔ nīi a ē ka lɛlā ma̍ de wɔ 
hi̍yɛchɛ ke̍e̍ mɛ̍.” 

74 Ipi̍ta jɔhā tū iyī nū, gbo ɔjāha̍ ɔjāha̍ ka anɔ̍lɔ i̍ je̍ ɔ̄chɛ ɔ̍lɔma̍ ni̍. Yɛ̄grāa ɔla̍ā 

pi̍i̍, obu̍ūgū tɛ̄ra̍ i̍ngɔ̍ɔ ke̍e̍. 

75 Ɔpɔ̄ɔpɛ̄, Ipi̍ta bla lɛlā nīi Iji̍sɔ̄ɔsi da ɔ̍ ma̍, “O̍bū nīi obu̍ūgū ge̍ē tɛ̄ra̍, a ge̍ē 

ta̍ahu̍ igbɛta̍ ka aɔ̍lɔ i̍ je̍ amɔ̍lɔ ni̍.” Ipi̍ta bīyɛchɛ pīya ge̍ drɛ̄ɛgba ɛbɛ̍bɛ̍-ɛbɛ̍bɛ̍. 

Ima̍tiyu 27 

1 La obūrɔ̍ɔ̄chī i̍chi̍chɛ ɔla̍ā, alɛhu̍ aligbe ba̍la ɛgabɔ̄ yī Iju̍u wa̍a̍ gāa ge̍ ya̍ 

ɔmɔ̄miya yī wā tū Iji̍sɔ̄ɔsi nīi e̍ ge̍ē de ɔ̍ ē ngmo̍. 

2 E̍ tū ɔ̄ agba̍ bī ɔ̄ pīya ge̍ wa̍ābɔ̄ la anu̍ de Ipa̍yi̍lēeti nīi - ɔ̄chɛ odeyīrɛ ɔcha 

ɔla̍ā de Aliro̍om ma̍. 

3 Iju̍dasi ɔlɔwɛ ma̍ hīka ɛ̍lɛ de lɛpɔ̄ ku̍ Iji̍sɔ̄ɔsi i̍ngɔ̍ɔ ma̍, o̍ hi̍je̍mā. O̍ ku̍chē la 

okpo yī isi̍li̍ba ohu chigwo̍ ɔla̍ā ga ɛbɛ yī alɛhu̍ aligbe ba̍la ɛgabɔ̄ yī Iju̍u wa̍a̍. 

4 O̍ koko̍o de wa̍ hīka, “N yɛ̍ɛ̄lā ɔdwɔ̄bi̍ mɛ̍. Wu̍chē oji̍ nɛ, n chɔ̄ɔwɛ tū ɔ̄chɛ nīi 

i̍ jɔ̍ha̍ ni̍ ma̍ nīi o̍ ge̍ē pīyēku̍.” Āchɛ ɛla̍ā hīya anu̍ ɔkɔ hīka, ɔna̍ ɔ̍lɔ - iyī aa̍ 
abɔ̍ɔ lipu̍ yī lɛlā ɔla̍ā? Ɔla̍ā ɔ̍lɔ - lɛlā yī ɔ̍lɔ ɔlɔjā nɛ. 

5 Iju̍dasi wa̍ābɔ̄ la okpo chīyēgblāa abɔ̍ɔ la u̍nu̍ yī Ɔwɔ, pīya gāa ge̍ de iyī nū 

che orīɔkɔ. 

6 Alɛhu̍ aligbe de okpo ɔla̍ā kpo̍ hī ajɛ. E̍ ka hīka okpo ɔla̍ā ɔ̍lɔ - okpo yī 

ɔpīyaku̍ yī ɔ̄chɛ nɛ. E̍ ka hīka ɔ̍lɔ lihɔ nɛ; okpo ɔla̍ā ɔ̍lɔ i̍ ge̍ē tū la ɛbɛ 
ogbōokpo yī u̍nu̍ yī Ɔwɔ ni̍. 

7 E̍ lɛ ɔmɔ̄miya nīi oko̍o yī wā de grāa ma̍, e̍ bī okpo ɔla̍ā ge̍ ra̍ ajɛ ɔha̍ nīi - iyī 

ɔ̄chɛ ɔmyɛ̄hī ma̍. E̍ ra̍ ajɛ ɔla̍ā lā nīi e̍ ge̍ē bī nyi okū yī āchɔga. 

8 Anu̍ - ohu̍ nīi ajɛ ɔla̍ā de re̍ka “Ajɛ Yī Yeyī” ku yɛnɔ oli̍chɛ a̍nɛ. 

9 Bū la ɛbɛ ɔla̍ā, lɛlā nīi Ijɛrɛma̍ya ɔ̄chɛ ɔkɛrɔ̄ yī Ɔwɔ mwɔ̍ɔmu ma̍ de pīya 

ichɛ̄ɛhi ke̍e̍. O̍ ka hīka, “E̍ de okpo yī isi̍li̍ba ohu chigwo̍ ɔla̍ā nāa; okpo ɔla̍ā nīi 
Ali̍sɛ̄rɛli chrōoko̍o ge̍ē de la lɛhu̍ yī nū a̍nɛ. 

10 E̍ de nāa ra̍ ajɛ ɔha̍ nīi - iyī ɔ̄chɛ ɔmyɛ̄hī ma̍; lɔkɔ nīi Ādā koko̍o de u ka 

amɔ̍lɔ ge̍ ya̍ ma̍ nɛ.” 

11 E̍ bī Iji̍sɔ̄ɔsi ge̍ rɛ la iyɔ̄bū yī Ipa̍yi̍lēeti bɛ̍ɛ̄nɛ̄. O̍ che Iji̍sɔ̄ɔsi ikpo̍ hīka, “Awɔ - 

ɔchwɔ̄lɛ̍ yī Iju̍u a̍nɛ?” Iji̍sɔ̄ɔsi hīya anu̍ ɔkɔ hīka, “I̍ngɔ̍ɔ nīi a ka a̍nɛ.” 

12 Iji̍sɔ̄ɔsi i̍ chɛ̄ kɛlɛ̄lā ku̍ lɛlā ɔla̍ā wa̍a̍ nīi alɛhu̍ aligbe ba̍la ɛgabɔ̄ yī Iju̍u ka ku̍ 

ɔ̄ ma̍ ni̍. 

13 Wu̍chē yī ɔla̍ā, Ipa̍yi̍lēeti da ɔ̍ hīka, “A i̍ plɛ̍ɛ̄lā nūma̍ wa̍a̍ nīi e̍ ka ku̍ wɔ ma̍ 

ni̍?” 

14 Iji̍sɔ̄ɔsi i̍ chɛ̄ hīyɔkɔ yī lɛlɛ̄lā ni̍. Wu̍chē yī ɔla̍ā, o̍ de ya̍ Ipa̍yi̍lēeti lɛbɛ̍bi̍ 

ɔlamu-ɔlamu. 

15 Mlɛ̍yi̍-mlɛ̍yi̍ yɛ̄grāa yī Ɔwɔ̄wīyā Owu̍lā, Ɔ̄chɛ Odeyīrɛ Ɔcha ɔla̍ā ē wu̍ 

oligbakɔbɔ nīi āchɛ ge̍ chikpo̍ ma̍ ē bīyɛchɛ ē de wa̍. 

16 Yɛ̄grāa ɔla̍ā, oligbakɔbɔ ɔha̍ nīi ro̍ohohu tū abɔ̍ɔ ma̍ re̍ka Iji̍sɔ̄ɔsi Ibara̍bāsi. 

17 Āchɛ tu̍ grēeyī bɛ̍ɛ̄nɛ̄ ma̍, Ipa̍yi̍lēeti che wa̍ ikpo̍ hīka, “Ɔ̄nyɛ lipu̍ yī āchɛ ɛpa 

nūma̍ nīi ala̍ chikpo̍ nīi n ge̍ē wu̍ ɔ̄ bīyɛchɛ ē de ala̍ ma̍: Iji̍sɔ̄ɔsi Ibara̍bāsi, kɛ̄ɛ 
Iji̍sɔ̄ɔsi Ikra̍yisi?” 

18 Ipa̍yi̍lēeti jo̍ōkū wa̍a̍ hīka uji nīi ɛ̍lɛ tū Iji̍sɔ̄ɔsi ma̍ - ohu̍ nīi ɛ̍lɛ ku̍ ɔ̍lɔ ge̍ de 

anu̍ a̍nɛ. 

19 Ipa̍yi̍lēeti hyāhɔ̄ abɔ̍ɔ la ɛbɛ ɔklɛpɔ̄ ma̍, ɔnyā yī nū tɛ̄rɔ̄ ɔha̍ hu ɔ̍ hīka, “A ā 

tābɔ̄ lɛlɛ̄lā yī ɔngrɔ̄ɔ ɔnɛ̄ɛhɛhi ɔla̍ā ni̍ ko̍ō! Wu̍chē oji̍ nɛ, wɔ̄na nīi n nā i̍chɛ la 
otu̍ ma̍, n mi̍chi̍ kpɛ̍ɛji wu̍chē yī ɔngrɔ̄ɔ ɔla̍ā.” 

20 Alɛhu̍ aligbe ba̍la ɛgabɔ̄ yī Iju̍u ba̍ āchɛ ɛla̍ā tū ka ɛ̍lɛ ge̍ ka nīi Ipa̍yi̍lēeti ɔ̍lɔ 

ge̍ tu̍ hī Ibara̍bāsi de ɛ̍lɛ, hɛ̄ɛbɛ nīi ɛ̍lɛ ge̍ de Iji̍sɔ̄ɔsi ngmo̍. 

21 Ipa̍yi̍lēeti gba̍a che wa̍ ikpo̍ hīka, “Ɔ̄nyɛ lipu̍ yī āchɛ ɛpa nūma̍ nīi ala̍ chikpo̍ 

nīi n ge̍ē wu̍ ɔ̄ bīyɛchɛ ē de ala̍ ma̍?” E̍ hīyɔkɔ hīka ɔ̍lɔ Ibara̍bāsi nɛ oo! 

22 Ipa̍yi̍lēeti gba̍a che wa̍ ikpo̍ hīka, “Oji̍ nīi ami ma̍ chī ge̍ē ya̍ la Iji̍sɔ̄ɔsi nīi 

re̍ka Ikra̍yisi ma̍?” E̍ ka ɔ̍lɔ ge̍ de ɔ̍lɔ gwōba̍ la ɔchi̍ ɔhrɛ̍ɛpa oo! 

23 Ipa̍yi̍lēeti da wa̍ ka ɔ̍lɔ wu̍chē oji̍ nɛ? Lɛlā abi̍ ɔna̍ nīi ɔ̍lɔ ya̍ ma̍? Āchɛ ɛla̍ā 

ya̍ ojiya wɔhu̍-wɔhu̍ bɛ̍ɛ̄nɛ̄ hīka, “E̍ ge̍ de ɔ̍ gwōba̍ la ɔchi̍ ɔhrɛ̍ɛpa oo!” 

24 Ipa̍yi̍lēeti ma̍ bɛ̍ɛ̄nɛ̄ hīka ɔ̍lɔ i̍ hwɔhi la ɔka kpɛɛ gɛ ni̍, nɛ̄ni̍ ɛbɛ ɔ̍lɔ ge̍ē de 

ti̍ya ē tū. O̍ nāa yenyi na abɔ̄ abɔ̍ɔ la īkprī yī āchɛ ɛla̍ā wa̍a̍, koko̍o de wa̍ hīka, 
“Ala̍ ma̍ ko̍ō! Abɔ̄ yī u i̍ tū abɔ̍ɔ la ɔpīyaku̍ yī ɔngrɔ̄ɔ nūma̍ ni̍. O̍ hɔ̄ la abɔ̄ yī 
ala̍ ɛlɛjā.” 

25 Āchɛ ɛla̍ā hīya anu̍ ɔkɔ hīka ɔ̍lɔ ge̍ ēē! Lɛfiyɛ yī ɔpīyaku̍ yī ɔ̍lɔ ge̍ de jī la 

lɛhu̍ yī aa̍ ba̍la ayi̍ yī aa̍ gɛ! 

26 Bɛ̍ɛ̄nɛ̄, Ipa̍yi̍lēeti wā ge̍ wu̍ Ibara̍bāsi ta̍ de wa̍. O̍ ka nīi e̍ gwō Iji̍sɔ̄ɔsi lijē la 

a̍grɛ̄chi̍. O̍ wa̍ābɔ̄ la anu̍ de wa̍ nīi e̍ ge̍ē bī ɔ̄ ge̍ē gwōba̍ la ɔchi̍ ɔhrɛ̍ɛpa 
bɛ̍ɛ̄nɛ̄. 

27 Icho̍ojiya yī Ipa̍yi̍lēeti wā ge̍ bī Iji̍sɔ̄ɔsi pīya ga ipwɔ̍ɔ̄nū bɛ̍ɛ̄nɛ̄. Ribi yī 

icho̍ojiya ɔla̍ā wa̍a̍ grēeyī tū Iji̍sɔ̄ɔsi. 

28 E̍ de ɔ̍ āɛ̄jā otūlibi̍īyē yī nū gbawu̍, chōo̍chē nāa aru̍ ɔkwajɛ ɔnɔ̄a̍ ɔha̍ ru ɔ̍. 

29 E̍ krāa a̍bɔ̄ ɔchi̍ olijīijē de ya̍ ɔjā ɔkla̍lɛhu̍ bāa iyī ɔchwɔ̄lɛ̍ ma̍ ge̍ kla̍ anu̍ 

lɛhu̍. E̍ de ɔchi̍ ɔkwajɛ tū ɔ̄ la abɔ̄ līre̍. E̍ ē gāa ge̍ē de ūnōowu tū ajɛ ē de ɔ̍ ē 
bī ɔ̄ ya̍. E̍ da ɔ̍ o̍be hīka, “Gbo̍kɛkɛ Ādā, Ɔchwɔ̄lɛ̍ Yī Iju̍u!” 

30 E̍ ē ta̍arɛ ē kla̍ anu̍. E̍ ē nāa ɔchi̍ ɔla̍ā de ē dra̍ anu̍ lɛhu̍. 

31 E̍ bī ɔ̄ ya̍ wa̍a̍ kwɛ̍ɛjī ma̍, e̍ de aru̍ ɔkwajɛ ɔla̍ā wu̍ hī ɔ̄, chōo̍chē de iyī anu̍ 

ɔlɔjā ru ɔ̍. E̍ ta̍ ɔ̄ tɔ̍ɔbū bɛ̍ɛ̄nɛ̄, bī ɔ̄ yɛ gāa ge̍ē gwōba̍ la ɔchi̍ ɔhrɛ̍ɛpa. 

32 E̍ yɔ̄yɛ yɛ gāa ma̍, e̍ grāa ɔngrɔ̄ɔ Olisayiri̍in ɔha̍ nīi re̍ka Isa̍yi̍mɔ̄ɔn ma̍. E̍ ku̍ 

ɔ̄ wɔhu̍-wɔhu̍ nāa ɔchi̍ ɔhrɛ̍ɛpa yī Iji̍sɔ̄ɔsi de ɔ̍ nīi o̍ bī. 

33 E̍ wā ge̍ gbajɛ la ɛbɛ nīi re̍ka Igo̍li̍gōta ma̍ bɛ̍ɛ̄nɛ̄. Ochi̍chi̍ yī ɔla̍ā re̍ka “Ɛbɛ 

Yī Īkplɛ̄hu̍ Āchɛ.” 

34 E̍ de ɔjā ɔha̍ nīi lɛ bāa a̍gwɔ̍ɔnɔ ma̍ tū ɛ̍mwɔ̄ de Iji̍sɔ̄ɔsi abɔ̍ɔ ka ɔ̍lɔ ge̍ gwa̍. 

O̍ de u̍blɛ̍ɛ̄nyī ku ɔ̍ ma̍, o̍ i̍ chɛ̄ gwa̍ ni̍. 

35 E̍ de Iji̍sɔ̄ɔsi gwōba̍ la ɔchi̍ ɔhrɛ̍ɛpa abɔ̍ɔ bɛ̍ɛ̄nɛ̄. E̍ de āɛ̄jā otūlibi̍īyē yī nū 

kpo̍ kɔ̄ tū iyī wā. E̍ ta̍ ɔjā ɔha̍ la ajɛ bāa ɛbā ma̍ lɛbɛ ge̍ē je̍ onīi ɔnyɔnyɛ ge̍ē 
nāa ma̍ o̍bū. 

36 E̍ kwɛ̍ɛjī la ɔla̍ā wa̍a̍ ma̍, e̍ pīya hyāhɔ̄ abɔ̍ɔ ē gbō ɔ̄ ogbōgbō bɛ̍ɛ̄nɛ̄. 

37 E̍ ta̍ ɔjā nīi hu̍ nīi e̍ ku̍ ɔ̄ ma̍ gblāa la wāā yī ɛbɛ yī lɛhu̍ yī nū. I̍ngɛ̍ɛ̄nɛ̄ nīi e̍ ta̍ 

ba̍ a̍nɛ: “IJI̍SƆ̄ƆSI NĪI - ƆCHWƆ̄LƐ̍ YĪ IJU̍U MA̍ HƆ̄ MA̍ A̍NƐ.” 

38 E̍ de ebu̍ūwī āchɛ ɛpa ɛha̍ gwōba̍ la ɔchi̍ ɔhrɛ̍ɛpa abɔ̍ɔ bla̍a Iji̍sɔ̄ɔsi; ɔha̍ hɔ̄ 

la wāā yī abɔ̄ līre̍, ɔha̍ hɔ̄ la wāā yī abɔ̄ līfīyē. 

39 Āchɛ nīi yɛ ē ga la ɔpɔ̄pū ma̍ chɛ̄ lɛhu̍ kpeke̍ekpeke̍e, pra̍a Iji̍sɔ̄ɔsi ɛcha̍. 

40 E̍ da ɔ̍ hīka, “Je̍ka a̍a awɔ ge̍ē de u̍nu̍ yī Ɔwɔ ē gbo, ē chōo̍chē de ɔ̍ ē gwo̍ 

lipu̍ yī ɔ̄chī ɛta̍ a̍nɛ! A ge̍ - Ɔyi̍ Yī Ɔwɔ ma̍, hɛ̍ iyī wɔ ta̍ mɛ gɛ/. Hrāajɛ hī ɔchi̍ 
ɔhrɛ̍ɛpa ɔla̍ā we̍ e̍ē!” 

41 Alɛhu̍ aligbe ba̍la āchɛ ongū Lihɔ yī Iju̍u ba̍la ɛgabɔ̄ yī Iju̍u titi bī ɔ̄ ya̍ 

i̍ngi̍ngɔ̍ɔ. 

42 E̍ ka hīka, “Ala̍ ma̍ gɛ! O̍ ē hɛ̍ āchɛ ehēhī ta̍; o̍ i̍ chī hɛ̍ iyī nū ta̍ mɛ ni̍. I̍ anu̍ - 

Ɔchwɔ̄lɛ̍ Yī Iju̍u a̍ni̍? O̍ ge̍ hrāajɛ hī ɔchi̍ ɔhrɛ̍ɛpa ɔla̍ā wā la ajɛ u̍ma̍ama, alɔ 
ge̍ē chɛ̄ku ɔ̍. 

43 O̍ ē de ɔtū che Ɔwɔ ē ka hīka anɔ̍lɔ - Ɔyi̍ Yī Ɔwɔ nɛ. Alɔ ā ma̍ we̍ e̍ē hīka 

Ɔwɔ chikpo̍ ge̍ē hɛ̍ ɔ̄ ta̍?” 

44 Ebu̍ūwī ɛla̍ā nīi e̍ de wa̍ gwōba̍ la ɔchi̍ ɔhrɛ̍ɛpa abɔ̍ɔ bla̍a Iji̍sɔ̄ɔsi ma̍ titi cha̍ 

ɔ̄ ɛcha̍ i̍ngi̍ngɔ̍ɔ. 

45 Yɛ̄grāa nīi yɛnɔ che la yakpalɛ̄hu̍ ma̍, ɔcha ɔla̍ā wa̍a̍ de dobū, i̍ngɔ̍ɔ kpɛɛ la 

ākārākā ɛta̍. 

46 Yɛ̄grāa yī oje ɛta̍ yī yɛnɔ bɛ̍ɛ̄nɛ̄, Iji̍sɔ̄ɔsi to̍ohwe̍e gbōō hīka, “E̍li, E̍li lɛma̍ 

sabakita̍ni?” Ochi̍chi̍ yī ɔla̍ā re̍ka, “Ɔwɔ yī u, Ɔwɔ yī u, oji̍ - ohu̍ nīi a pīya hī u 
ma̍/?” 

47 Āchɛ ɛha̍ nīi rɛ abɔ̍ɔ po̍ ma̍ ka hīka ɔ̍lɔ yɛ abɔ̍ɔ ē hī Ɛla̍yi̍ja ɛra̍. 

48 Ɔha̍ yī wā rɛ̄ɛnya ɔpɔ̄ɔpɛ̄ ge̍ nāa ipu yī owu̍ bī ge̍ ru ɛ̍mwɔ̄ ɔmɔ̍ɔ̄ma̍-mɔ̍ɔ̄ma̍ 

ɔha̍, de pla̍tū la u̍kpɔ̍chi̍ bī gāa ge̍ pī ɔ̄ nīi o̍ ge̍ē pi ē gwa̍. 

49 Āchɛ ehēhī ka ɔ̍lɔ ge̍ ehe̍, ɔ̍lɔ ge̍ pi̍ye̍mā o̍bū! Aɛ̍lɛ ge̍ ma̍ gɛ e̍ē ka Ɛla̍yi̍ja 

ɔ̍lɔ ge̍ē wā ge̍ē hɛ̍ ɔ̍lɔ ē ta̍. 

50 Iji̍sɔ̄ɔsi gba̍a to̍ohwe̍e ɔpɔ̄ɔpɛ̄ hīyɔtū du̍mɔ̍. 

51 Yɛ̄grāa ɔla̍ā ɔpɔ̄ɔpɛ̄, ɔ̄pa̍ nīi e̍ de hɛ̍ u̍kwee̍ yī u̍nu̍ yī Ɔwɔ ma̍ ha̍ārɛ̄ ɛpa ke̍e̍ 

bū la ichō ge̍ chɛ̄ ajɛ. Ajɛ wa̍a̍ he̍ejē wɔhu̍-wɔhu̍. Lɛchɔ̄ yɛ̄mɛ̄mɛ̄ ta̍ āā. 

52 U̍nwɔ̍wu̍ lwāa ta̍āpāapɛ̄. Āchɛ yī Ɔwɔ nīi pīyaku̍ ma̍ hye̍ēyī la okū yɛ̄mɛ̄mɛ̄. 

53 E̍ pīya hī u̍nwɔ̍wu̍ wa̍a̍. Iji̍sɔ̄ɔsi hye̍ēyī la okū o̍bū ma̍ nīi e̍ pīya ga Ipwo̍gra 

Ɔnɛ̄ɛhɛhi ɔla̍ā nīi āchɛ yɛ̄mɛ̄mɛ̄ ma̍ wā abɔ̍ɔ a̍nɛ. 

54 Ɔlɛhu̍ yī icho̍ojiya ɔla̍ā ba̍la āchɛ yī nū nīi yɛ ē gbō Iji̍sɔ̄ɔsi ma̍, ma̍ ajɛ 

ohe̍ejē ba̍la lɛlā ɛla̍ā wa̍a̍ nīi ya̍ ma̍, o̍ de ya̍ ɔ̄ uhuhwi. E̍ ka ɔ̍lɔ ge̍ lēchi̍, 
ɔngrɔ̄ɔ nūma̍ ɔ̍lɔ - Ɔyi̍ Yī Ɔwɔ nɛ. 

55 Anyā ɛha̍ yɛ̄mɛ̄mɛ̄ gblāa abɔ̍ɔ hwɛɛ ē deyīrɛ wā abɔ̍ɔ. Aa̍ ku Iji̍sɔ̄ɔsi bū la 

Iga̍līli, yɛ ē chrāa anu̍ ɛrɔ̄ a̍nɛ. 

56 Ɛha̍ yī wā re̍ka Imeri̍ Oyo̍olima̍gīdala ba̍la Imeri̍ nīi - ɛ̍nɛ̍ yī Ije̍mēehi ba̍la 

Ijo̍sɛ̄ɛfu ma̍ ba̍la ɛ̍nɛ̍ yī ayi̍ anāngrɔ̄ɔ āchɛ ɛpa nīi - ayi̍ yī Ijɛ̍bɛ̄di ma̍. 

57 Ɔ̄nɛ̄ de gbo ma̍, ɔlwɔdu ɔha̍ nīi re̍ka Ijo̍sɛ̄ɛfu bū la ipwo̍gra yī Arīmati̍ya ma̍ 

wā abɔ̍ɔ. Anu̍ titi - a̍chi̍kpo̍ yī Iji̍sɔ̄ɔsi nɛ. 

58 Ijo̍sɛ̄ɛfu nūma̍ pīya ga ɛbɛ yī Ipa̍yi̍lēeti ge̍ ra̍ābɔ̄ de ɔ̍ ka anɔ̍lɔ ge̍ē nāa okū 

yī Iji̍sɔ̄ɔsi. Ipa̍yi̍lēeti chɛ̄ hīka ɛ̍lɛ ge̍ de okū de Ijo̍sɛ̄ɛfu. 

59 Ijo̍sɛ̄ɛfu de okū nāa bɛ̍ɛ̄nɛ̄. O̍ de ābāchā onīpīpɛ̄ mi̍ya anu̍ gblɛ̍ɛ-gblɛ̍ɛ-gblɛ̍ɛ. 

60 O̍ de okū yī Iji̍sɔ̄ɔsi nāa ge̍ gbo la wɔ̄gɔ̄ yī u̍nwɔ̍wu̍ yī anu̍ ɔlɔjā nīi o̍ e̍e bōbu 

īpīpɛ̄ lipu̍ yī lɛchɔ̄ ma̍. O̍ mi̍ya lɛchɔ̄ ɔnɔ̄kɔ̄kū ɔha̍ gū oko̍o yī wɔ̄gɔ̄ ɔla̍ā bɛ̍ɛ̄nɛ̄ 
ma̍, o̍ wā ge̍ ku̍ pīya. 

61 Imeri̍ Oyo̍olima̍gīdala ba̍la Imeri̍ ɔ̍mɛpa gblāa abɔ̍ɔ, hyāhɔ̄ pīyeyīta̍ wā abɔ̍ɔ 

la ɛbɛ yī u̍nwɔ̍wu̍ ɔla̍ā. 

62 La ɔ̄chī ɔ̍mɛpa nīi lā che Ɔ̄chī Oti̍bi̍īyē Chɛ̄ ɔla̍ā ma̍, alɛhu̍ aligbe ba̍la Āchɛ 

Yī Ifa̍rasīi pīya dikpo̍ba̍ Ipa̍yi̍lēeti. 

63 E̍ ka de Ipa̍yi̍lēeti hīka, “Ādā be̍e! Alɔ lɛ ɔbɔ̄bla u̍ma̍ama hīka, yɛ̄grāa nīi 

ɔlarīmɛ̄ ɔla̍ā e̍e hɔ̄leyī ma̍, o̍ ka hīka anɔ̍lɔ ge̍ē hye̍ēyī la okū la ɔ̄chī ɔmɛta̍. 

64 O̍ lɛ i̍ngɔ̍ɔ ma̍, ka gɛ hɛ̄ɛbɛ nīi e̍ ge̍ gbō u̍nwɔ̍wu̍ ɔla̍ā kpɛɛ gbo̍ ɔ̄chī ɔmɛta̍, 

hɛ̄ɛbɛ nīi a̍chi̍kpo̍ yī nū ge̍ e̍e gāa ge̍ de okū yī nū nāa la uwī ni̍; nɛ̄ni̍ e̍ ge̍ē ka 
ē de āchɛ ka ɔ̍lɔ hye̍ēyī la okū ke̍e̍ mɛ̍. Bū la ɛbɛ ɔla̍ā, arīmɛ̄ ogwīihi nūma̍ ge̍ē 
re̍ka ɔdwɔ̄bi̍ ɔdwɔnyɛ yī ɔrāarāa.” 

65 Ipa̍yi̍lēeti hīya aa̍ ɔkɔ hīka, ɛ̍lɛ ɛlɛjā ɛ̍lɛ ge̍ nāa āchɛ ɔgbɛ̄ɛbɛ gɛ nīi ɛ̍lɛ ge̍ 

gbō ɔ̍lɔ lɔkɔ nīi ɔ̍lɔ hi ɛ̍lɛ ɔtū ma̍. 

66 E̍ wā ge̍ pīya bɛ̍ɛ̄nɛ̄ gāa ge̍ de ɔjāha̍-ɔjāha̍ wa̍a̍ ya̍ i̍ngɔ̍ɔ hwɔhi-hwɔhi. E̍ de 

lɛchɔ̄ yī oko̍o yī wɔ̄gɔ̄ ɔla̍ā gū hwɔhi-hwɔhi de ɔ̍ hukɔ̄. E̍ gba̍a de āchɛ gbō ɔ̄. 

Ima̍tiyu 28 

1 Ɔ̄chī Ɔmyɛ̍nyɛ̍ wā ge̍ kwɛ̍ɛjī ma̍, Imeri̍ Oyo̍olima̍gīdala ba̍la Imeri̍ ɔ̍mɛpa 

pīya la obūrɔ̍ɔ̄chī yī ɔ̄chī I̍kɔ̍ɔbahɛ yɛ gāa ge̍ē ma̍ u̍nwɔ̍wu̍ yī Iji̍sɔ̄ɔsi. 

2 Ɔpɔ̄ɔpɛ̄, ajɛ he̍ejē wɔhu̍-wɔhu̍ wa̍a̍; ɔyɛ̍ɛ̄chɛ̄rɔ̄ yī Ādā bū la ichō wā ge̍ de 

lɛchɔ̄ ɔla̍ā mi̍ya lā ga ɛkū, pīya hyāhɔ̄ la anu̍. 

3 Ɔyɛ̍ɛ̄chɛ̄rɔ̄ ɔla̍ā lɛ i̍ngɔ̍ɔ ke̍e̍ bāa ɔla̍ yī yakplɔ̍ɔwɔ ma̍. Ɛjā otūlibi̍īyē yī nū lɛ̍rɛ̍ 

kpɛ̍ɛ bāa ɔfra̍ta̍ta̍ ma̍. 

4 Āchɛ nīi yɛ ē gbō ɛbɛla̍ā ma̍ de kpo̍ tūuhwi ɔlamu-ɔlamu. E̍ hɛ̍ ibi̍īyē ejē bāa 

ɔkpa̍kpa̍ ma̍, de ya̍ bāa okū ma̍ gblāa abɔ̍ɔ. 

5 Ɔyɛ̍ɛ̄chɛ̄rɔ̄ ɔla̍ā da anyā ɛla̍ā bɛ̍ɛ̄nɛ̄ hīka, “Ala̍ e̍e tūuhwi ni̍! N jo̍ōkū hīka 

Iji̍sɔ̄ɔsi nīi e̍ de ɔ̍ gwōba̍ la ɔ̄chī ɔhrɛ̍ɛpa ma̍ nīi ala̍ ē gāla̍ a̍nɛ. 

6 O̍ i̍ hɔ̄ amu gɛ ni̍. O̍ hye̍ēyī la okū lɔkɔ nīi o̍ ka ma̍ mɛ̍. Ala̍ ē yewā ge̍ ma̍ ɛbɛ 

nīi o̍ gbo o̍bū ma̍ nīi hɔ̄ ma̍. 

7 Ala̍ pīya ngla̍ gāa ge̍ koko̍o de a̍chi̍kpo̍ yī nū gɛ hīka o̍ hye̍ēyī la okū mɛ̍. Ala̍ 

ā ka de wa̍ hīka o̍ yɔbū de wa̍ yɛ abɔ̍ɔ yɛ gāa Iga̍līli mɛ̍. Abɔ̍ɔ nīi e̍ ge̍ē ma̍ ɔ̄ 
bɛ̍ɛ̄nɛ̄ a̍nɛ. Ala̍ ā bla lɛlā nīi n koko̍o de ala̍ ma̍ bɛ̍ɛ̄nɛ̄.” 

8 Ɔpɔ̄ɔpɛ̄, anyā ɛla̍ā kɔ̄leyī krūkrukrū pīya hī u̍nwɔ̍wu̍. E̍ yɛ ē tūuhwi; ūkpɔ̄tū 

chī lɛ wa̍ bāa ɔyaya ma̍. E̍ pīya lɛnya-lɛnya yɛ gāa ge̍ē koko̍o ē de a̍chi̍kpo̍ yī 
Iji̍sɔ̄ɔsi. 

9 Ɔpɔ̄ɔpɛ̄, Iji̍sɔ̄ɔsi wā ge̍ grāa aa̍ da wa̍ o̍be hīka, “Ogbodɔ̍dɔ̍ ge̍ hɔ̄ ba̍la ala̍!” 

E̍ yɛ grāa anu̍ ɔpɔ̄ɔpɛ̄ ge̍ ngma̍ ta̍gbo la ikpo̍ yī nū hā abɔ̄ tū ɔ̄, ya̍ otūlichō de 
ɔ̍. 

10 Iji̍sɔ̄ɔsi da wa̍ bɛ̍ɛ̄nɛ̄ hīka, “Ala̍ e̍e tūuhwi ni̍! Ala̍ gāa ge̍ ka de aɛ̍nɛ̍ yī u hīka 

e̍ ge̍ pīya īcha ga Iga̍līli. Abɔ̍ɔ nīi e̍ ge̍ē ma̍ u a̍nɛ.” 

11 Anyā ɛla̍ā wā ge̍ pīya bɛ̍ɛ̄nɛ̄ ma̍, icho̍ojiya ɛla̍ā nīi e̍ hu gbō u̍nwɔ̍wu̍ ma̍ 

pīya ga ipwɔ̍ɔ̄lɛ̍. E̍ gāa ge̍ koko̍o yī lɛlā nīi ya̍ abɔ̍ɔ wa̍a̍ ma̍ de alɛhu̍ aligbe. 

12 Alɛhu̍ aligbe ba̍la ɛgabɔ̄ yī Iju̍u tū grēeyī, ya̍ ɔmɔ̄miya ɔpɔ̄ɔpɛ̄. E̍ de okpo 

mwɛbɛ tū icho̍ojiya ɛla̍ā la oko̍o. 

13 E̍ ba̍ wā tū hīka ɛ̍lɛ ge̍ ka hīka a̍chi̍kpo̍ yī Iji̍sɔ̄ɔsi ɔ̍lɔ wā ge̍ de okū yī ɔ̍lɔ nāa 

la uwī la otū nīi ɛ̍lɛ gbwɔlā ma̍. 

14 Ɔ̄chɛ Odeyīrɛ Ɔcha Ɔla̍ā ɔ̍lɔ ge̍ de po̍ i̍ngɔ̍ɔ, aɛ̍lɛ ge̍ē de lɛlāha̍-ɛlāha̍ wa̍a̍ 

ka ba̍la ɔ̍lɔ la abɔ̄ yī aa̍ ɛlɛjā. Lɛlā ɔhi̍yɛ̄ngura ɔ̍lɔ i̍ hɔ̄ de ɛ̍lɛ ni̍. 

15 Āchɛ ɔgbɛ̄ɛbɛ ɛla̍ā de okpo ɔla̍ā nāa. E̍ ya̍ i̍ngɔ̍ɔ ke̍e̍ lɔkɔ nīi e̍ ba̍ wā tū ma̍. 

Ɔkpɛɛ ku yɛnɔ oli̍chɛ nūma̍, oko̍o yī lɛlā nīi Iju̍u wa̍a̍ ē bī ka bɛ̍bɛ̍ ma̍ hɔ̄ aa̍ 
a̍nɛ. 

16 A̍chi̍kpo̍ yī Iji̍sɔ̄ɔsi āchɛ igwo̍lo̍he ɛla̍ā pīya gāa ga yɛwu ɔha̍ abɔ̍ɔ la Iga̍līli 

la ɛbɛ nīi Iji̍sɔ̄ɔsi ka ɛ̍lɛ ge̍ yɛ ma̍. 

17 E̍ ma̍ ɔ̄ ma̍, aa̍ wa̍a̍ ngma̍ ta̍gbo la ajɛ ya̍ otūlichō de ɔ̍. Ibiha̍ yī wā chī yɛ ē 

ta̍ahu̍ kpɔ̍ɔ̍ we̍. 

18 Iji̍sɔ̄ɔsi tu̍ bla̍a aa̍ koko̍o de wa̍ hīka, “Wɔhu̍ yī ajɛ wa̍a̍ ba̍la iyī ichō wa̍a̍, 

Ɔwɔ de de u mɛ̍. 

19 Ala̍ ā pīya dikpo̍ba̍ āchɛha̍-āchɛha̍ wa̍a̍ la ɛbɛha̍-ɛbɛha̍ wa̍a̍ gāa ge̍ de wa̍ 

pīya a̍chi̍kpo̍ yī u gɛ! Ala̍ ā hu wa̍ yenyi la riyī yī A̍dā ba̍la Ɔyi̍ ba̍la Uhu 
Ɔnɛ̄ɛhɛhi Yī Ɔwɔ. 

20 Ala̍ ā ngū wā hɛ̄ɛbɛ nīi e̍ ge̍ pɔ̍ɔkɔ yī lɛlā yī u wa̍a̍ nīi n ka hīka ala̍ ge̍ ya̍ 

ma̍. Ala̍ ā lɛ ɔbɔ̄bla hīka, ami ɔlɔjā ge̍ē hɔ̄ abɔ̍ɔ ba̍la ala̍ yɛ̄grāa ɔha̍lɔha̍ wa̍a̍ 
kpɛɛ ge̍ ku yɛ̄grāa ɔkwɛ̍ɛjī.” 

  



74 

 

Yala © Bible Society of Nigeria, 1979. 
 

 
 

 

Ima̍aki 

Ima̍aki 1 

1 Owu̍tu yī Wɔ̄kā Ɔlwɔnyɛ yī Iji̍sɔ̄ɔsi Ikra̍yisi, Ɔyi̍ Yī Ɔwɔ hɔ̄ ma̍ a̍nɛ. 

2 O̍ lɛ lɔkɔ nīi Ayisa̍ya ɔ̄chɛ ɔkɛrɔ̄ yī Ɔwɔ mwɔ̍ɔmu tū la īpū yī nū ma̍: “Ɔwɔ ka 

hīka, ‘Ma̍ ko̍ō! N ge̍ē de ɔlɛrɔ̄ yī u ē tɛ̄rɔ̄ yɔbū de wɔ. O̍ ge̍ē gāa ge̍ē gblāa 
ɔpɔ̄pū lɔ̄lā de wɔ.’ 

3 Ɔ̄chɛ ɔha̍ yɛ ē tɔ̍ɔna lipu̍ a̍chi̍ chukuru hīka, ‘Ala̍ ā gbla̍a ɔpɔ̄pū yī Ādā lɔ̄lā de 

ɔ̍! Ala̍ ā gbla̍a ɔgu yī nū kpakpakpa de ɔ̍!’ ” 

4 I̍ngɔ̍ɔ nīi o̍ lɛ nīi Ijɔ̍ɔn Ohuyenyi bīyɛchɛ abɔ̍ɔ lipu̍ a̍chi̍ chukuru yɛ ē hu āchɛ 

yenyi, yɛ ē ka ɛrɔ̄ yī nū de wa̍ a̍nɛ. Ɛ̍lɛ ge̍ pīyabɔ̄ta̍ hī lɛlā ɔdwɔ̄bi̍ ɔyɔ̍ɔ̄ya̍ nīi ɛ̍lɛ 
ge̍ hu yenyi. Ma̍a Ɔwɔ ɔ̍lɔ ge̍ē de lɛlā ɔdwɔ̄bi̍ yī ɛ̍lɛ ē kɔ̄ de ɛ̍lɛ ke̍e̍. 

5 Yɛ̄grāa ɔla̍ā, Alijudi̍ya wa̍a̍, tūla Alijɛru̍sālɛm ē pɔ̍ɔ̄pɛ̍ ē wā dikpo̍ba̍ Ijɔ̍ɔn. E̍ 

ge̍ de lɛlā ɔdwɔ̄bi̍ yī wā ka hi̍yɛchɛ mɛ̍, Ijɔ̍ɔn ē hu wa̍ yenyi abɔ̍ɔ la Ɔkpa̍ Yī 
Ijɔ̍dan. 

6 Ɔjā otūlibi̍īyē yī Ijɔ̍ɔn, urū yī ɛbɛ̍ obīho̍ ogbigū nīi e̍ ya̍ la anu̍ a̍nɛ. O̍ ē de 

wɔkpa̍ ē ku̍ la owu. Ojōre̍ yī nū re̍ka ikūba ba̍la yenyi yī ɛngu̍. 

7 O̍ ē koko̍o ē de āchɛ hīka, “Ala̍ ma̍ ko̍ō! Ɔ̄chɛ ɔha̍ nīi yɛ amu yewā la okwi̍ihi 

yī u ma̍ ga um ɔgɔ̄ga pɛtɛpɛtɛ. N i̍ ngma̍ la opu̍ kpɛ̍ɛ̍ wī orī hī wɔkpa̍ ochelikpo̍ 
yī nū ɔbɔbɔ ni̍. 

8 Ami ē hu ala̍ yenyi la yenyi ɔlamu. Anu̍ ma̍ ge̍ē hu ala̍ yenyi la Uhu Ɔnɛ̄ɛhɛhi 

Yī Ɔwɔ.” 

9 Yɛ̄grāa ɔla̍ā, Iji̍sɔ̄ɔsi bū la Ina̍jārɛ̄ɛti yī ajɛ yī Iga̍līli wā nīi Ijɔ̍ɔn hu ɔ̍ yenyi 

abɔ̍ɔ la Ɔkpa̍ Yī Ijɔ̍dan ɔla̍ā. 

10 Iji̍sɔ̄ɔsi bīyɛchɛ hī yenyi ɔpɔ̄ɔpɛ̄ ma̍, o̍ ma̍ nīi akpɔ̍ɔwɔ lwāa hwōō tɔ̍ɔ̄ta̍; Uhu 

Yī Ɔwɔ lɛ bāa libɔkpa̍ ma̍ yɛ ē wā ge̍ē che ɔ̍ lɛhu̍. 

11 Ɔkɔlɛ̄lā ɔha̍ bū abɔ̍ɔ la ichō ka hīka, “Awɔ - Ɔyi̍ otōtū yī u lēchi̍-lēchi̍ nɛ. N lɛ 

ɔwɔ̄wīyā gba̍a̍ ba̍la awɔ.” 

12 Ɔpɔ̄ɔpɛ̄, Uhu Yī Ɔwɔ bī Iji̍sɔ̄ɔsi pīya ga lipu̍ a̍chi̍ chukuru. 

13 O̍ hɔ̄ abɔ̍ɔ la otu̍ ohu ɛpa, yɛnɔ ohu ɛpa. Yɛ̄grāa ɔla̍ā wa̍a̍, Isa̍tan ē tu̍ ɔ̄ tū. 

O̍ hɔ̄ abɔ̍ɔ ba̍la ɛbɛ̍la̍chi̍ ji. Ayɛ̍ɛ̄chɛ̄rɔ̄ yī Ɔwɔ gāa ge̍ tū ɔ̄ wɔbɔ̄ abɔ̍ɔ. 

14 E̍ de Ijɔ̍ɔn ku̍ tū la igbakɔbɔ wa̍a̍ o̍bū ma̍, Iji̍sɔ̄ɔsi ga Iga̍līli ge̍ kā Wɔ̄kā 

Ɔlwɔnyɛ Yī Ɔchwɔ̄lɛ̍ Oro̍ōre̍ Yī Ɔwɔ de āchɛ abɔ̍ɔ. 

15 O̍ ka de āchɛ hīka, “Yɛ̄grāa kpakpa de gbajɛ mɛ̍ ko̍ō! Ɔchwɔ̄lɛ̍ Oro̍ōre̍ Yī 

Ɔwɔ de lɛ kurɛkurɛ mɛ̍. Ala̍ ā pīyabɔ̄ta̍ hī lɛlā ɔdwɔ̄bi̍ ɔyɔ̍ɔ̄ya̍ gɛ, nīi ala̍ ge̍ 
chɛ̄ku Wɔ̄kā Ɔlwɔnyɛ nūma̍!” 

16 Iji̍sɔ̄ɔsi yɛ ē ga la oko̍o yī Li̍hu yī Iga̍līli ma̍, o̍ ma̍ alwɔtɛ̍ yī ɛbɛ̍yēenyi āchɛ 

ɛpa ɛha̍. Isa̍yi̍mɔ̄ɔn ba̍la A̍ndru ɔɔ̍nɛ̍ yī nū nɛ. E̍ gblāa abɔ̍ɔ ē ta̍ a̍bagalā tū 
gāa yenyi. 

17 Iji̍sɔ̄ɔsi da wa̍ bɛ̍ɛ̄nɛ̄ hīka, “Ala̍ ā ku u la u̍tu! Ma̍a n ge̍ē ya̍ nīi ala̍ ē de ē 

pīya āchɛ ɔtwɔ̍tɛ̍ yī āchɛ̄ɛchɛ.” 

18 Isa̍yi̍mɔ̄ɔn ba̍la A̍ndru tu̍labɔ̄ hī a̍bagalā yī wā ɔpɔ̄ɔpɛ̄, pīya ku Iji̍sɔ̄ɔsi. 

19 Iji̍sɔ̄ɔsi gba̍a yɛ ga iyɔ̄bū pi̍nyɛ̍ ge̍ ma̍ aɛ̍nɛ̍ āchɛ ɛpa ɛha̍. Ije̍mēehi ba̍la 

Ijɔ̍ɔn nīi - ayi̍ yī Ijɛ̍bɛ̄di ma̍ nɛ. E̍ tū abɔ̍ɔ lipu̍ yī wɔwu̍ ē gbla̍a a̍bagalā yī wā. 

20 Iji̍sɔ̄ɔsi hī wā ɛra̍ ɔpɔ̄ɔpɛ̄, e̍ pīya ku ɔ̍ la u̍tu. E̍ pīya hī Ijɛ̍bɛ̄di a̍dā yī wā ba̍la 

a̍chɛ̍ yī nū tū abɔ̍ɔ la wɔwu̍. 

21 Iji̍sɔ̄ɔsi ba̍la aa̍ pīya ga ipwo̍gra yī Ikapa̍num bɛ̍ɛ̄nɛ̄. Ɔ̄chī Ɔmyɛ̍nyɛ̍ wā ge̍ 

hwa ma̍, Iji̍sɔ̄ɔsi ga u̍nu̍ ogrēeyī yī ɛbɛla̍ā ge̍ kū abɔ̍ɔ ē ngū āchɛ lɛlā. 

22 Āchɛ nīi plɛ̍ɛ̄lā yī nū ma̍ de kpo̍ hɛ̍ɛgbɛgba gblāa abɔ̍ɔ, wu̍chē yī lɛlā nīi o̍ ē 

ngū āchɛ ma̍. Wu̍chē oji̍ nɛ, anu̍ ma̍ i̍ lɛ bāa āchɛ ongū Lihɔ yī Iju̍u ma̍ ni̍. Anu̍ 
ē ngū āchɛ lɛlā bāa ɔ̄chɛ nīi nāa wɔhu̍ yī lɛlā ongōngū ma̍. 

23 Ɔngrɔ̄ɔ ɔha̍ nīi ku̍ yapri̍ija ɔdwɔ̄bi̍ ma̍ chɛ̄ wā abɔ̍ɔ bɛ̍ɛ̄nɛ̄. O̍ ti̍ira̍gba̍ ku̍ya̍a̍ 

ka hīka, 

24 “Iji̍sɔ̄ɔsi Yī Ina̍jārɛ̄ɛti! Oji̍ nīi a chikpo̍ ge̍ē ya̍ la alɔ ma̍/? Re̍ka a wā ge̍ē de 

alɔ ē chāajɛ? Lēchi̍, n je̍ ɔ̄chɛ nīi a wɛ ma̍! Awɔ - ɔlɛrɔ̄ ɔnɛ̄ɛhɛhi yī Ɔwɔ nɛ.” 

25 Iji̍sɔ̄ɔsi ka tāa yapri̍ija ɔdwɔ̄bi̍ ɔla̍ā hīka, “Chi̍i! Cho̍cho̍ la ojiya, nīi a ā 

bīyɛchɛ hī ɔngrɔ̄ɔ ɔla̍ā!” 

26 Yapri̍ija ɔdwɔ̄bi̍ gwō ɔngrɔ̄ɔ ɔla̍ā chikichiki gba̍a̍, ti̍ira̍gba̍ ku̍ya̍a̍, o̍bū 

ngmɛ̍ɛchɛ hī ɔ̄ ibi̍īyē ke̍e̍. 

27 Āchɛ wa̍a̍ de kpo̍ hɛ̍ɛgbɛgba gblāa abɔ̍ɔ. E̍ che iyī wā ikpo̍ bɛ̍ɛ̄nɛ̄ hīka, 

“Ɔkana̍ u̍tu hɔ̄ ma̍ ma̍/? Onūma̍ - lɛlā ongōngū onīpīpɛ̄ kɛ̄ɛ? Ɔngrɔ̄ɔ nūma̍ 
lwɔhu̍ ē ka ē tāa yapri̍ija ɔdwɔ̄bi̍, e̍ ē chī tū ɔ̄ la ichō i̍ngɔ̍ɔ ke̍e̍? Fi̍yɛ!” 

28 Ohu yī Iji̍sɔ̄ɔsi mīyanya ga ɛbɛha̍-ɛbɛha̍ wa̍a̍ abɔ̍ɔ la ajɛ yī Iga̍līli ɔpɔ̄ɔpɛ̄. 

29 E̍ ngmɛ̍ɛchɛ hī u̍nu̍ ogrēeyī ɔla̍ā ɔpɔ̄ɔpɛ̄ ma̍, e̍ pīya tri̍di̍di̍ ga wɔlɛ̍ yī 

Isa̍yi̍mɔ̄ɔn ba̍la A̍ndru. Ije̍mēehi ba̍la Ijɔ̍ɔn yɛ titi. 

30 Ɛ̍nɛ̍ ɔlwɔlɛ̍ yī Isa̍yi̍mɔ̄ɔn ku̍ ibi̍īyē ɔla̍ gbo abɔ̍ɔ. Iji̍sɔ̄ɔsi gbajɛ gāa ɔpɔ̄ɔpɛ̄ 

ma̍, e̍ de koko̍o de ɔ̍. 

31 Iji̍sɔ̄ɔsi chɛ̄ gāa dikpo̍ba̍ ɔ̄ ge̍ de abɔ̄ ku̍ ɔ̄, tū ɔ̄ wɔbɔ̄ nīi o̍ nīichō. Ibi̍īyē 

ɔkwɔ̍la̍ ɔla̍ā de hīya anu̍ ɔpɔ̄ɔpɛ̄ nīi o̍ kū abɔ̍ɔ ē chrāa aa̍ ɛrɔ̄. 

32 Ɔ̄nɛ̄ de gbo nīi yɛnɔ yɛ ē bi̍ ma̍, āchɛ bī aliyē oko̍ōku̍ ba̍la alyapri̍ija ɔdwɔ̄bi̍ 

yɛ̄mɛ̄mɛ̄ ge̍ de Iji̍sɔ̄ɔsi. 

33 Alipwo̍gra ɔla̍ā wa̍a̍ grēeyī la oko̍prīinu. 

34 Āchɛ nīi kwi̍īyē ita yī ɔha̍lɔha̍ wa̍a̍ ma̍, Iji̍sɔ̄ɔsi de wa̍ nyiya cha̍cha̍. O̍ kpo̍ 

yapri̍ija ɔdwɔ̄bi̍ nū hī āchɛ. O̍ i̍ ē chɛ̄ nīi e̍ ē kɛlɛ̄lā o̍bū ni̍; wu̍chē oji̍ nɛ, e̍ je̍ 
ɔ̄chɛ nīi o̍ wɛ ma̍. 

35 La ɔ̄chī ɔ̍mɛpa, Iji̍sɔ̄ɔsi bōbū la obūrɔ̍ɔ̄chī, bīyɛchɛ pīya ga ikō lōri̍īnū gāa 

ge̍ē jɔhā abɔ̍ɔ. 

36 Isa̍yi̍mɔ̄ɔn ba̍la alikpɛ̍ɛ yī nū pīya gāa ge̍ gāla̍ ɔ̄. 

37 E̍ ma̍ ɔ̄ ma̍, e̍ koko̍o de ɔ̍ hīka, “Ādā be̍e! Āchɛ wa̍a̍ yɛ amu ē deyīrɛ yī wɔ 

ko̍ō!” 

38 Iji̍sɔ̄ɔsi ka bɛ̍ɛ̄nɛ̄ hīka, “Alɔ ge̍ē gāa wɔlɛ̍ɛchɛ ɔta̍kakatū yī ɛbɛ nūma̍ bɛ̍ɛ̄nɛ̄. 

Ma̍a n ge̍ē ka ɛrɔ̄ yī Ɔwɔ abɔ̍ɔ i̍ngi̍ngɔ̍ɔ. Wu̍chē oji̍ nɛ, ɔla̍ā - ohu̍ nīi n wā amu 
a̍nɛ.” 

39 Bɛ̍ɛ̄nɛ̄, Iji̍sɔ̄ɔsi ta̍ ipwo̍gra-ipwo̍gra ta̍ abɔ̍ɔ la ajɛ yī Iga̍līli, ka ɛrɔ̄ yī Ɔwɔ de 

āchɛ abɔ̍ɔ la u̍nu̍ ogrēeyī yī wā, nū yapri̍ija ɔdwɔ̄bi̍ hī āchɛ. 

40 Ɔngrɔ̄ɔ olimada ɔha̍ wā dikpo̍ba̍ Iji̍sɔ̄ɔsi ge̍ de ūnōowu tū ajɛ, ra̍ābɔ̄ de ɔ̍ 

hīka, “Ādā, o̍ ge̍ rīya awɔ, a chī ge̍ ya̍ nīi n ē de ē lɛ cha̍cha̍ mɛ.” 

41 Iji̍sɔ̄ɔsi mlɛ̍ha̍ de ɔngrɔ̄ɔ ɔla̍ā kpɛ̍ɛji. O̍ nā abɔ̄ kpaa de gwō ɔngrɔ̄ɔ ɔla̍ā la 

ibi̍īyē, da ɔ̍ hīka, “O̍ rīya ami! De lɛ cha̍cha̍ gɛ!” 

42 Imada de kwɛ̍ɛjī hī ɔngrɔ̄ɔ ɔla̍ā ibi̍īyē ɔpɔ̄ɔpɛ̄; o̍ de lɛ cha̍cha̍ ke̍e̍. 

43 Iji̍sɔ̄ɔsi ka lɛlā tāa anu̍ pɛtɛpɛtɛ o̍bū ka nīi o̍ pīya. 

44 O̍ ta̍ ɔngrɔ̄ɔ ɔla̍ā ɔna hīka, “Ma̍ um ma̍ ko̍ō! A ā koko̍o lɛlā nūma̍ de ɔ̄chɔ̄chɛ 

ni̍. Yɛ i̍ngɔ̍ɔ tri̍di̍di̍ ga ɛbɛ yī oligbe yī Ɔwɔ nīi o̍ ge̍ jiya awɔ ma̍; nīi a ā ya̍ 
ɔpɔ̄pā lɔkɔ nīi Imo̍sīisi chabɔ̄ ma̍, oge̍ ya̍ ochi̍chi̍ de āchɛ wa̍a̍ hīka a de lɛ 
cha̍cha̍ mɛ̍.” 

45 Ɔngrɔ̄ɔ ɔla̍ā pīya ge̍ yɛ abɔ̍ɔ ē koko̍o yī lɛlā nūma̍ ē de āchɛ bɛ̍bɛ̍bɛ̍. O̍ de 

wɔ̄kā ɔla̍ā mīyanya kpɛ̍ɛ nīi Iji̍sɔ̄ɔsi i̍ bīyɛchɛ ga la ipwo̍gra ɔha̍lɔha̍ nyanya mɛ 
gɛ ni̍. Ɔkɔkɔ ɔla̍ā, o̍ pīya ge̍ hɔ̄ la ikō, āchɛ ē bōbū la ɛbɛha̍-ɛbɛha̍ ē wā 
dikpo̍ba̍ ɔ̄ abɔ̍ɔ. 

Ima̍aki 2 

1 Ɔ̄chī ɛha̍ pi̍nyɛ̍ ɔpɔ̄ɔpɛ̄, Iji̍sɔ̄ɔsi gba̍a ku̍chē ga ipwo̍gra yī Ikapa̍num, Āchɛ 

wa̍a̍ de po̍ ɔpɔ̄ɔpɛ̄ hīka ɔ̍lɔ hɔ̄ abɔ̍ɔ la wɔlɛ̍ mɛ̍. 

2 E̍ pɛ̍ kpɛ̍ɛ wā ge̍ grēeyī la u̍nu̍ ɔpɔ̄ɔpɛ̄. E̍ lyɛ̄mɛ̄ kpɛ̍ɛ nīi ɛbɛbɛ i̍ kɔ̄ lā la u̍nu̍ 

gɛ ni̍; ɛbɛbɛ i̍ kɔ̄ lā la oko̍prīinu o̍bo̍bū ni̍. Iji̍sɔ̄ɔsi kū abɔ̍ɔ ē ka ɛrɔ̄ yī Ɔwɔ ē de 
wa̍ bɛ̍ɛ̄nɛ̄. 

3 Yɛ̄grāa ɔla̍ā pi̍i̍, āchɛ ɛha̍ wā abɔ̍ɔ, bī ɔngrɔ̄ɔ ɔgbā ngunungunu ɔha̍ wā ge̍ē 

de Iji̍sɔ̄ɔsi. Āchɛ ɛnɛ bī ɔngrɔ̄ɔ ɔla̍ā a̍nɛ. 

4 Āchɛ de yɛ̍ɛ̄mɛ̄mɛ̄ ɔ̄kɔ̄kū ma̍, e̍ i̍ ma̍ ɛbɛ bī ɔ̄ tu̍ bla̍a Iji̍sɔ̄ɔsi ni̍. Wu̍chē yī 

ɔla̍ā, e̍ gāa ge̍ hɛ̍ linu ɔla̍ā lɛpa̍ riyi̍ yī ɛbɛ nīi Iji̍sɔ̄ɔsi rɛ ma̍. E̍ de ɔ̄ hɛ̍ hwō ma̍, 
e̍ bī ɔngrɔ̄ɔ ɔla̍ā la wɔdu̍ du̍mɔ̍ ga ajɛ. 

5 Iji̍sɔ̄ɔsi ma̍ ɔtū nīi āchɛ ɛla̍ā de che ɔ̍ ma̍. Wu̍chē ɔla̍ā, o̍ da ɔngrɔ̄ɔ ɔgbā 

ngunungunu ɔla̍ā hīka, “Ɔyi̍ yī u! N de lɛlā ɔdwɔ̄bi̍ yī wɔ kɔ̄ de wɔ ke̍e̍ mɛ̍!” 

6 Āchɛ ongū Lihɔ yī Iju̍u ɛha̍ gblāa abɔ̍ɔ. Ɔnyɔnyɛ yɛ ē ka ɛri̍ya̍ yī ūkpɔ̄tū yī nū 

bɛ̍ɛ̄nɛ̄ hīka, 

7 “U̍ū! Kana̍ nīi ɔngrɔ̄ɔ nūma̍ ē ka lɛlā i̍ngɔ̍ɔ ma̍/? O̍ ē bī Ɔwɔ ē ya̍! Ɔ̄nyɛ ē de 

lɛlā ɔdwɔ̄bi̍ kɔ̄ mɛ, ɔ̍chi̍kpa̍kpa̍ Ɔwɔ lōri̍īnū?” 

8 Iji̍sɔ̄ɔsi je̍ ɔjā nīi e̍ yɛ ē ka la ūkpɔ̄tū ma̍ ɔpɔ̄ɔpɛ̄. O̍ da wa̍ hīka, “Wu̍chē oji̍ nīi 

ala̍ ē gbɛri̍ya̍ yī lɛlā oli̍ngɔ̍ɔ la ūkpɔ̄tū yī ala̍ ma̍/? 

9 Ɔna̍ hɛ̍ kpɛ̍ɛ la ɔka de ɔngrɔ̄ɔ okwi̍īyē nūma̍ ma̍? ‘N de lɛlā ɔdwɔ̄bi̍ yī wɔ kɔ̄ 

de wɔ’, kɛ̄ɛ ɔka hīka, ‘Nīichō! Nāa ɔjā ɔgbwɔlā yī wɔ, nīi a ā yɛɛ?’ 

10 N ge̍ē ya̍ hɛ̄ɛbɛ nīi ala̍ ge̍ē jo̍ōkū hīka, Ɔyi̍ Yī Ɔngrɔ̄ɔ lwɔhu̍ amu la ajɛ ge̍ē 

de lɛlā ɔdwɔ̄bi̍ ē kɔ̄ mɛ.” Bɛ̍ɛ̄nɛ̄ Iji̍sɔ̄ɔsi da ɔngrɔ̄ɔ ɔgbā ngunungunu ɔla̍ā hīka, 

11 “N ā koko̍o de wɔ! Nīichō! Nāa ɔjā ɔgbwɔlā yī wɔ, nīi a ā pīya yī wɔlɛ̍!” 

12 Ɔpɔ̄ɔpɛ̄, ɔngrɔ̄ɔ ɔla̍ā nīichō yarɛ la eyī yī wā wa̍a̍. O̍ nāa ɔjā ɔgbwɔlā yī nū, 

pīya ngla̍ ɔpɔ̄ɔpɛ̄. Āchɛ wa̍a̍ de kpo̍ hɛ̍ɛgbɛgba gblāa abɔ̍ɔ. E̍ kā Ɔwɔ ɔkɔ̄kā ka 
ɔ̍lɔ ge̍ fi̍yɛ! Aɛ̍lɛ i̍ ma̍ lɛlā oli̍ngɛ̍ɛ̄nɛ̄ je̍ ni̍ oo! 

13 Iji̍sɔ̄ɔsi gba̍a ku̍chē pīya ga oko̍o yī Li̍hu Yī Iga̍līli. Āchɛ lyɛ̄mɛ̄ kpɛ̍ɛ nīi wā 

dikpo̍ba̍ ɔ̄ ma̍. O̍ ngū wā lɛlā abɔ̍ɔ. 

14 O̍ yɛ ga iyɔ̄bū ma̍, o̍ ma̍ ɔ̄chɛ ɔnāa okpo yī i̍kpa̍da̍ ɔha̍ nīi re̍ka Ili̍fāyi nīi - ɔyi̍ 

yī Alife̍yūsi ma̍. O̍ hɔ̄ abɔ̍ɔ la ɛbɛ yī u̍ku̍rɔ̍ yī nū. Iji̍sɔ̄ɔsi ka grāa anu̍ hīka, “Ku 
u la u̍tu”. Ili̍fāyi nīichō ɔpɔ̄ɔpɛ̄, pīya ku Iji̍sɔ̄ɔsi. 

15 Yɛ̄grāa ɔha̍ pi̍nyɛ̍ ɔpɔ̄ɔpɛ̄, Iji̍sɔ̄ɔsi gāa ge̍ hɔ̄ abɔ̍ɔ ē re̍ ɔjā la wɔlɛ̍ yī Ili̍fāyi. 

Ali̍kpa̍da̍ ba̍la a̍kpla āchɛ yɛ̄mɛ̄mɛ̄ pɛ̍ ku ɔ̍ la u̍tu. E̍ kū ojōre̍ tāa anu̍ ba̍la 
a̍chi̍kpo̍ yī nū. 

16 Āchɛ ongū Lihɔ yī Iju̍u ba̍la Āchɛ Yī Ifa̍rasīi ma̍ Iji̍sɔ̄ɔsi nīi o̍ yɛ ē tābɔ̄ yī 

ojōre̍ tāa a̍kpla āchɛ ba̍la ali̍kpa̍da̍ ma̍, e̍ che a̍chi̍kpo̍ yī nū ikpo̍ hīka, “Oji̍ ya̍ 
nīi abā yī ala̍ ē tābɔ̄ yī ojōre̍ tāa a̍kpla āchɛ ba̍la ali̍kpa̍da̍ ji ma̍/?” 

17 Iji̍sɔ̄ɔsi de po̍ ɔpɔ̄ɔpɛ̄. O̍ hīya aa̍ ɔkɔ hīka, “Ɔ̄chɛ nīi lɛ cha̍cha̍ ma̍ gba̍a ē 

chikpo̍ yī olobo̍chi̍? Je̍ka ɔ̄chɛ nīi kwi̍īyē ma̍ ē chikpo̍ yī olobo̍chi̍ a̍nɛ? N wā 
ge̍ē hī āchɛ ɔdwɔ̄bi̍ ɛra̍ nīi e̍ ge̍ē pīyabɔ̄ta̍ hī lɛlā ɔdwɔ̄bi̍ ɔyɔ̍ɔ̄ya̍. N i̍ wā de 
āchɛ ɛnɛ̄ɛhɛhi ni̍.” 

18 Yɛ̄grāa ɔha̍, a̍chi̍kpo̍ yī Ijɔ̍ɔn Ohuyenyi ba̍la iyī Āchɛ Ifa̍rasīi yɛ ē ku̍ iyī wā 

chlɛ̄ɛmiyɛ. Āchɛ ɛha̍ wā bɛ̍ɛ̄nɛ̄ ge̍ che Iji̍sɔ̄ɔsi ikpo̍ hīka, “A̍chi̍kpo̍ yī Ijɔ̍ɔn ba̍la 

iyī Āchɛ yī Ifa̍rasīi ma̍ ē chlɛ̄ɛmiyɛ. Oji̍ - ohu̍ nīi a̍chi̍kpo̍ yī wɔ ma̍ i̍ ē ya̍ i̍ngɔ̍ɔ 
ni̍ ma̍/?” 

19 Iji̍sɔ̄ɔsi hīya aa̍ ɔkɔ hīka, “Ala̍ gbɛri̍ya̍ ka āchɛ nīi - ɛ̍lɛ ga wɔga yī ɔnyā ma̍ 

ɛ̍lɛ ē chlɛ̄ɛmiyɛ? Ehe̍e! Ɔbɔ̍ɔ̄ngrɛ̄ba̍ e̍e hɔ̄ abɔ̍ɔ we̍ ma̍, e̍ i̍ ge̍ē ya̍ i̍ngɔ̍ɔ ni̍. 

20 Yɛ̄grāa ɔha̍ hɔ̄ abɔ̍ɔ nīi e̍ ge̍ē de ɔbɔ̍ɔ̄ngrɛ̄ba̍ ē nāa ma̍; olo̍ ɔla̍ā o̍bū nīi e̍ 

ge̍ē ku̍ iyī wā chlɛ̄ɛmiyɛ a̍nɛ. 

21 “Ɔ̄chɔ̄chɛ i̍ ē de wāā yī ɔ̄pa̍ onīpīpɛ̄ gɔ̍ tū okūāru̍ ni̍. A ge̍ ya̍ i̍ngɔ̍ɔ, onīpīpɛ̄ 

ge̍ē de ɔnɛ̄chɛ̄ ɔla̍ā hi̍ya. O̍ ge̍ē ya̍ nīi okūāru̍ ɔla̍ā ē hi̍ya ē gāa iyɔ̄bū-iyɔ̄bū. 

22 I̍ngi̍ngɔ̍ɔ nīi ɔ̄chɔ̄chɛ i̍ ē de ɛ̍mwɔ̄ onīpīpɛ̄ tū la agbɔtū yī wɔkpa̍ ɔnɛ̄chɛ̄ ni̍ 

a̍nɛ. Ɔ̄chɛ ge̍ ya̍ i̍ngɔ̍ɔ, ɛ̍mwɔ̄ ɔla̍ā ge̍ē de agbɔtū yī wɔkpa̍ ɔla̍ā yi̍ya. O̍ re̍ka 
ɛ̍mwɔ̄ ɔla̍ā gala agbɔtū agbɔtū chāajɛ. Ɛ̍mwɔ̄ onīpīpɛ̄ ngma̍ la agbɔtū yī wɔkpa̍ 
onīpīpɛ̄.” 

23 I̍chi̍chɛ ɔha̍ la Ɔ̄chī Ɔmyɛ̍nyɛ̍, Iji̍sɔ̄ɔsi yɛ ē gɔpɛ̄ yī nū gala yɛrɔ̄ yī igu ɔha̍ nīi 

re̍ka iwi̍iti ma̍. A̍chi̍kpo̍ yī nū yɛ ē pīya abɔ̄ chē ahu̍ yī igu ē re̍. 

24 Wu̍chē yī ɔla̍ā, Āchɛ Yī Ifa̍rasīi ɛha̍ da Iji̍sɔ̄ɔsi hīka, “Oji̍ nīi a̍chi̍kpo̍ yī wɔ yɛ 

aa̍ ē yɛ̍ɛ̄lā nīi Lihɔ yī alɔ ka ɔ̄chɛ ɔ̍lɔ - ge̍ e̍e ya̍ la Ɔ̄chī Ɔmyɛ̍nyɛ̍ ni̍ ma̍/?” 

25 Iji̍sɔ̄ɔsi hīya aa̍ ɔkɔ hīka, “O̍ re̍ka ala̍ i̍ ma̍ īpū po̍ lɔkɔ nīi Ide̍bīidi ya̍ yɛ̄grāa 

nīi lɛlā bī ɔ̄ obōbī ma̍ je̍ ni̍? Ide̍bīidi ba̍la āchɛ nīi yɛ tāa anu̍ ma̍ de kpo̍ ku̍ 
lɛmiyɛ. 

26 Ide̍bīidi chɛ̄ ga u̍nu̍ yī Ɔwɔ ge̍ re̍ ibrɛ̍ɛdi nīi e̍ de kwɔbɔ̄ de Ɔwɔ gblāa abɔ̍ɔ 

ma̍. Yɛ̄grāa ɔla̍ā nīi Abi̍yāta re̍ka A̍dā Aligbe a̍nɛ. Ɔ̄chɛ ji i̍ ē re̍ ibrɛ̍ɛdi nūma̍ 
ni̍, ɔ̍chi̍kpa̍kpa̍ aligbe yī Ɔwɔ. Lihɔ nɛ. Ide̍bīidi ma̍ chī re̍, gba̍a nōnuni̍ de de 
āchɛ nīi yɛ tāa anu̍ ma̍ nīi ē re̍.” 

27 Iji̍sɔ̄ɔsi de chlɛhu̍ bɛ̍ɛ̄nɛ̄ hīka, “Ɔwɔ ya̍ ɔ̄chī Ɔmyɛ̍nyɛ̍ de ɔ̄chɛ̄ɛchɛ; o̍ i̍ ya̍ 

ɔ̄chɛ̄ɛchɛ de Ɔ̄chī Ɔmyɛ̍nyɛ̍ ni̍. 

28 Ɔyi̍ Yī Ɔngrɔ̄ɔ chī u̍tu - Ādādā yī Ɔ̄chī Ɔmyɛ̍nyɛ̍ i̍ngi̍ngɔ̍ɔ nɛ.” 

Ima̍aki 3 

1 Iji̍sɔ̄ɔsi gba̍a ku̍chē ga u̍nu̍ ogrēeyī ɔla̍ā. Ɔngrɔ̄ɔ ɔkwa̍ābɔ̄ oko̍ōku̍ ɔha̍ hɔ̄ 

abɔ̍ɔ. 

2 Āchɛ ɛha̍ gblāa abɔ̍ɔ yɛ ē deyīrɛ Iji̍sɔ̄ɔsi grigrigri, ɔha̍ni̍ o̍ ē nyiya ɔngrɔ̄ɔ ɔla̍ā 

la Ɔ̄chī Ɔmyɛ̍nyɛ̍ ɔla̍ā, hɛ̄ɛbɛ nīi e̍ ē jɔ̍ɔkɔ ku̍ ɔ̄ lɛlā abi̍ ɔyɔ̍ɔ̄ya̍. 

3 Iji̍sɔ̄ɔsi ka grāa ɔngrɔ̄ɔ ɔkwa̍ābɔ̄ oko̍ōku̍ ɔla̍ā hīka ɔ̍lɔ ge̍ bīyɛchɛ wā ge̍ rɛ ma̍ 

la iyārɛ̄ɛpa gɛ e̍ē! 

4 Iji̍sɔ̄ɔsi che āchɛ ɛla̍ā ikpo̍ bɛ̍ɛ̄nɛ̄ hīka, “Oji̍ nīi Lihɔ yī alɔ ma̍ chɛ̄ ka ɔ̄chɛ ɔ̍lɔ 

ge̍ ya̍ la Ɔ̄chī Ɔmyɛ̍nyɛ̍ ma̍/? Ɔya̍ ɔ̄chɛ lɛhi, kɛ̄ɛ ɔya̍ ɔ̄chɛ u̍hu̍? Ɔhɛ̍ ɔhɔ̄leyī yī 
ɔ̄chɛ ta̍, kɛ̄ɛ ode ɔhɔ̄leyī yī ɔ̄chɛ chāajɛ?” Aa̍ wa̍a̍ hīdīdū. 

5 Iji̍sɔ̄ɔsi pīyeyī kpa̍ta̍ ma̍ wā wa̍a̍ ma̍, ɔtū ngurangura ya̍ ɔ̄. O̍ chī mlɛ̍ha̍ de wa̍ 

wu̍chē yī ūkpɔ̄tū yī wā nīi de ngmu̍wɔ̍hu̍ nīi e̍ i̍ chikpo̍ ge̍ē po̍ ni̍ ma̍. O̍ da 
ɔngrɔ̄ɔ ɔla̍ā ka ɔ̍lɔ ge̍ nā abɔ̄ yī ɔ̍lɔ ɔla̍ā kpaa. O̍ nā abɔ̄ kpaa ma̍, abɔ̄ ɔla̍ā de 
lɛ cha̍cha̍ i̍ngɔ̍ɔ ke̍e̍. 

6 Āchɛ Yī Ifa̍rasīi ɛla̍ā wā ge̍ bīyɛchɛ pīya; aa̍ ba̍la Āchɛ Yī Ihɛ̍rɔ̄ɔdi gāa ge̍ 

miya tū Iji̍sɔ̄ɔsi wa̍a̍ lɔkɔ nīi e̍ ge̍ē de ɔ̍ ē ngmo̍ ma̍. 

7 Iji̍sɔ̄ɔsi ba̍la a̍chi̍kpo̍ yī nū wā ge̍ ku̍ pīya hī ɛbɛla̍ā ga Li̍hu Yī Iga̍līli bɛ̍ɛ̄nɛ̄. 

Āchɛ lyɛ̄mɛ̄ kpɛ̍ɛji nīi ku ɔ̍ la u̍tu ma̍. Āchɛ ɛha̍ bū la ajɛ yī Iga̍līli; ɛha̍ bū la ajɛ 
yī Ijudi̍ya; 

8 ɛha̍ bū la ipwo̍gra yī Ijɛru̍sālɛm; ɛha̍ bū la ajɛ yī Idumi̍ya; ɛha̍ bū la ajɛ yī oe̍ 

ɔla̍nū yī Ɔkpa̍ Yī Ijɔ̍dan. Āchɛ ɛha̍ bū la ajɛ yī ɔta̍kakatū yī ipwo̍gra yī Ita̍ya 
ba̍la Isa̍yi̍dɔn. Yɛ̄mɛ̄ yī āchɛ nūma̍ wa̍a̍ wā dikpo̍ba̍ Iji̍sɔ̄ɔsi wu̍chē lɔkɔ nīi e̍ po̍ 
ohu yī lɛlā wa̍a̍ nīi o̍ yɛ ē ya̍ ma̍. 

9 Āchɛ ɛla̍ā lyɛ̄mɛ̄ kpɛ̍ɛji. Wu̍chē yī ɔla̍ā, Iji̍sɔ̄ɔsi ka de a̍chi̍kpo̍ yī nū ka ɛ̍lɛ ge̍ 

tū wɔwu̍ lɔ̄lā abɔ̍ɔ de anu̍, hɛ̄ɛbɛ nīi e̍ ge̍ e̍e tu̍ ɔ̄ pra̍ ni̍. 

10 Wu̍chē oji̍ nɛ, o̍ nyiya āchɛ yɛ̄mɛ̄mɛ̄ mɛ̍; aliyē oko̍ōku̍ chī e̍e yɛ abɔ̍ɔ ē 

pɔ̍ɔ̄pɛ̍ wā ge̍ē da ē ba̍ ɔ̄, hɛ̄ɛbɛ ge̍ē de abɔ̄ gwō ɔ̄. 

11 Yɛ̄grāa ɔha̍lɔha̍ nīi yapri̍ija ɔdwɔ̄bi̍ ge̍ ma̍ ɔ̄ ji mɛ̍, e̍ ē ngma̍ ē ta̍gbo la ajɛ ē 

de ɔ̍. E̍ ē to̍ohwe̍e hīka, “Awɔ - Ɔyi̍ Yī Ɔwɔ nɛ oo!” 

12 Iji̍sɔ̄ɔsi chī ka ē tāa yapri̍ija ɔdwɔ̄bi̍ ɛla̍ā pɛtɛpɛtɛ ka ɛ̍lɛ ge̍ e̍e koko̍o yī ɔ̄chɛ 

nīi anɔ̍lɔ wɛ ma̍ ni̍. 

13 Bɛ̍ɛ̄nɛ̄, Iji̍sɔ̄ɔsi wā ge̍ pīya ga ichō yī u̍kpo̍chi ɔha̍. O̍ de āchɛ nīi o̍ chikpo̍ ma̍ 

hɛ̄ra̍ dikpo̍ba̍ iyī nū. E̍ gāa dikpo̍ba̍ ɔ̄ ma̍, 

14 o̍ hu āchɛ igwo̍lɛpa nīi ge̍ē hɔ̄ tāa anu̍, nīi o̍ ge̍ē tū wā ɛrɔ̄ ge̍ē ka ɛrɔ̄ yī nū 

ma̍. 

15 O̍ de wɔhu̍ de wa̍ nīi e̍ ge̍ē nū yapri̍ija ɔdwɔ̄bi̍ ē hī āchɛ ē mɛ. 

16 Āchɛ igwo̍lɛpa nīi o̍ hu ma̍ hɔ̄ ma̍ a̍nɛ: Ɔha̍ re̍ka Isa̍yi̍mɔ̄ɔn. Iji̍sɔ̄ɔsi de ɔ̍ 

re̍ka Ipi̍ta. 

17 Ɛha̍ re̍ka Ije̍mēehi ba̍la Ijɔ̍ɔn. Aɛ̍nɛ̍ nɛ, ayi̍ yī Ijɛ̍bɛ̄di nɛ. Riyī nīi Iji̍sɔ̄ɔsi ma tū 

wā ma̍ re̍ka, “Ibowa̍nɛ̍jɛ̄si.” Ochi̍chi̍ yī ɔla̍ā re̍ka, “Angrɔ̄ɔ Yī Yakpla̍.” 

18 Ɛha̍ re̍ka A̍ndru, ba̍la Ifi̍līipu, ba̍la Ibato̍lōmiyu, ba̍la Ima̍tiyu, ba̍la Itɔ̍mɔ̄ɔsi, 

ba̍la Ije̍mēehi nīi - ɔyi̍ yī Alife̍yūsi ma̍, ba̍la Itadi̍yūsi, ba̍la Isa̍yi̍mɔ̄ɔn 
Ɔngma̍lo̍gra. 

19 Ɔha̍ re̍ka Iju̍dasi Isikɛ̍rīyɔti, anu̍ chɔ̄ɔwɛ tū Iji̍sɔ̄ɔsi a̍nɛ. 

20 Iji̍sɔ̄ɔsi wā ge̍ pīya ga wɔlɛ̍ bɛ̍ɛ̄nɛ̄. Āchɛ gba̍a pɛ̍ kpɛ̍ɛji wā ge̍ grēeyī abɔ̍ɔ, 

kpɛ̍ɛ nīi Iji̍sɔ̄ɔsi ba̍la a̍chi̍kpo̍ yī nū i̍ lɛ yɛ̄grāa ore̍ ojōre̍ ni̍. 

21 Aɛ̍nɛ̍ yī Iji̍sɔ̄ɔsi po̍ i̍ngɔ̍ɔ ma̍, e̍ pīya yɛ gāa ge̍ē wu̍ ɔ̄ ta̍. Wu̍chē oji̍ nɛ, e̍ yɛ ē 

ka hīka ɔ̍lɔ de gbyɛ̍lɛ̍ mɛ̍. 

22 Āchɛ ongū Lihɔ yī Iju̍u ɛha̍ nīi bū la Ijɛru̍sālɛm ma̍ yɛ ē ka hīka, Ibɛ̍sɛ̄buli 

ɔlɛhu̍ yī yapri̍ija ɔdwɔ̄bi̍ ɔ̍lɔ ku Iji̍sɔ̄ɔsi a̍nɛ. Bū la wɔhu̍ yī ɔlɛhu̍ yī yapri̍ija 
ɔ̍lɔma̍ nīi ɔ̍lɔ ē nū yapri̍ija ɔdwɔ̄bi̍ mɛ a̍nɛ. 

23 Iji̍sɔ̄ɔsi de ɛra̍ hī āchɛ ɛla̍ā wa̍a̍ bɛ̍ɛ̄nɛ̄, ka lɛlā de wa̍ la wɔ̄chīije hīka, “Kana̍ 

nīi Isa̍tan ge̍ē nū Isa̍tan ē mɛ ma̍/? 

24 Ɔcha ūkpo̍he ge̍ de iyī nū yi̍ya, kplɛ̍wu̍ tāa iyī nū ma̍, o̍ ge̍ē yarɛ ē mɛ we̍? 

25 Kɛ̄ɛ u̍kpu̍fi̍ye̍ ūkpo̍he ge̍ de iyī nū yi̍ya, kplɛ̍wu̍ tāa iyī nū ma̍, o̍ ē yarɛ ē mɛ 

we̍? 

26 I̍ngi̍ngɔ̍ɔ nīi Isa̍tan ɔchwɔ̄lɛ̍ yī yapri̍ija ɔdwɔ̄bi̍ ge̍ nyɔ̄ lɛwu̍ la okpo̍ tāa iyī nū, 

de iyī nū yi̍ya nīi o̍ i̍ ge̍ē yarɛ ē mɛ ni̍ a̍nɛ. Ode iyī nū chāajɛ hɔ̄ aa̍ a̍nɛ. 

27 “Ɔ̄chɔ̄chɛ i̍ ē chɛ̄ ga u̍nu̍ yī ɔla̍ga̍ba̍ ge̍ē kpo̍ āɛ̄jā yī nū wɔhu̍-wɔhu̍ ē mɛ ni̍, 

ɔ̍chi̍kpa̍kpa̍ ɔlɔjā ku̍ ɔ̄ wā orī o̍bū. Yɛ̄grāa ɔla̍ā o̍bū nīi o̍ ge̍ē kpo̍ āɛ̄jā yī nū 
bɛ̍ɛ̄nɛ̄ a̍nɛ. 

28 “Lēchi̍-lēchi̍, n ge̍ē koko̍o ē de ala̍! Lɛlā ɔdwɔ̄bi̍ wa̍a̍ nīi ɔ̄chɛ ē ya̍ ma̍, Ɔwɔ 

ge̍ē de ē kɔ̄ mɛ, gala lɛlā abi̍ ɔka ku̍ ɔ̄chɛ ita yī ɔha̍lɔha̍ wa̍a̍. 

29 Ɔ̄chɛ nīi ge̍ chī ka lɛlā abi̍ ku̍ Uhu Ɔnɛ̄ɛhɛhi Yī Ɔwɔ, ɔlɔjā i̍ ge̍ē lɛ ɔkɔ̄kɔ̄ ge̍ē 

gbo̍ ni̍. Lɛlā ɔdwɔ̄bi̍ yī nū ge̍ē de ē ji la abɔ̄ yī nū ku yɛ̄grāa i̍mɔ̄mɛni̍.” 

30 Wu̍chē lɔkɔ nīi e̍ ka hīka ɔ̍lɔ ku̍ yapri̍ija ɔdwɔ̄bi̍ ma̍ - ohu̍ nīi Iji̍sɔ̄ɔsi ka i̍ngɔ̍ɔ 

a̍nɛ. 

31 Aɛ̍nɛ̍ anāngrɔ̄ɔ yī Iji̍sɔ̄ɔsi ba̍la ɛ̍nɛ̍ yī nū gbajɛ wā abɔ̍ɔ bɛ̍ɛ̄nɛ̄. E̍ de jī rɛ abɔ̍ɔ 

la yɛchɛ, tɛ̄rɔ̄ ge̍ chikpo̍ yī nū. 

32 Āchɛ ha̍du tū Iji̍sɔ̄ɔsi gblāa abɔ̍ɔ. E̍ koko̍o de ɔ̍ bɛ̍ɛ̄nɛ̄ hīka, “Ma̍ ko̍ō, Ādā! 

Ɛ̍nɛ̍ yī wɔ ba̍la aɛ̍nɛ̍ yī wɔ gblāa abɔ̍ɔ la yɛchɛ ē chikpo̍ yī wɔ.” 

33 Iji̍sɔ̄ɔsi hīya aa̍ ɔkɔ hīka, “Ānyɛ u̍tu re̍ka ɛ̍nɛ̍ yī u ba̍la aɛ̍nɛ̍ yī u ma̍/?” 

34 O̍ jiyeyī kaka ma̍ āchɛ nīi ha̍du tū ɔ̄ ma̍ wa̍a̍, koko̍o de wa̍ bɛ̍ɛ̄nɛ̄ hīka, “Ala̍ 

ma̍ gɛ ko̍ō! Ɛ̍nɛ̍ yī u ba̍la aɛ̍nɛ̍ yī u gblāa ma̍ i̍ngɛ̍ɛ̄nɛ̄ a̍nɛ. 

35 Ɔ̄chɛ nīi ē yɛ̍ɛ̄lā nīi Ɔwɔ chikpo̍ ma̍, ɔlɔjā re̍ka ɔɔ̍nɛ̍ yī u ɔnɔ̄ngrɔ̄ɔ a̍nɛ; anu̍ 

re̍ka ɔɔ̍nɛ̍ yī u ɔnɔ̄nyā a̍nɛ; anu̍ chī re̍ka ɛ̍nɛ̍ yī u a̍nɛ.” 

Ima̍aki 4 

1 Iji̍sɔ̄ɔsi gba̍a yɛ ē ngū āchɛ lɛlā abɔ̍ɔ la oko̍o yī Li̍hu Yī Iga̍līli. Āchɛ lyɛ̄mɛ̄ 

kpɛ̍ɛji nīi grēeyī tū ɔ̄ ma̍. Wu̍chē yī ɔla̍ā, o̍ pīya gatū la wɔwu̍ ɔha̍ nīi che abɔ̍ɔ 
la yenyi ma̍, pīya hyāhɔ̄ abɔ̍ɔ. Yɛ̄mɛ̄ yī āchɛ ɛla̍ā wa̍a̍ gblāa abɔ̍ɔ la o̍chi yī 
oko̍o yī yenyi ɔla̍ā. 

2 O̍ ngū wā lɛlā yɛ̄mɛ̄mɛ̄ la wɔ̄chīije. 

3 O̍ ka ɔha̍ hīka, “Ala̍ ma̍ gɛ ko̍ō! Ɔngrɔ̄ɔ ɔha̍ pīya ge̍ē mī īkpɔ̄chi̍ la yɛrɔ̄. 

4 O̍ yɛ ē kɔ̄ mī ma̍, īkpō ɛha̍ ngma̍ chīyēgblāa la ɔpɔ̄pū. A̍gba̍ana wā ge̍ de 

kpo̍ kure̍. 

5 Īkpō ɛha̍ ngma̍ chīyēgblāa la ajɛ yī ichō yī lɛchɔ̄. Ajɛ yī lɛchɔ̄ ɔla̍ā i̍ bri̍imū ni̍, 

o̍ lɛ ku̍rɛtɛ̍ɛ ma̍, e̍ hli̍kpa̍ bū. 

6 Yɛnɔ wā ge̍ chɛ̄ bɛ̍ɛ̄nɛ̄ ma̍, o̍ de ayɛ̍ɛ̄chi̍ nīi bū ma̍ wɔla̍. E̍ i̍ chī ta̍ ɛgba hiyuu 

ni̍ ma̍, e̍ ngmo̍ōngmo̍ ju̍wɛ̍ju̍wɛ̍. 

7 Īkpō ɛha̍ ngma̍ chīyēgblāa la ajɛ nīi ijē hɔ̄ ma̍. Ijē ɛla̍ā bū, jɛ̄ ge̍ mi̍ya tū wā, 

de wa̍ ku̍. E̍ i̍ wa̍ īkpō ɔha̍lɔha̍ mɛ ni̍. 

8 Īkpō ehēhī gblāa la ajɛ ɔnɛ̄ɛhɛhi. E̍ bū, jɛ̄ ga ichō hwɔhi-hwɔhi. E̍ wa̍ īkpō: 

ɛha̍ wa̍ īkpō ohu che igwi̍gwo̍; ɛha̍ wa̍ ohu ɛtɛ̍ta̍; ɛha̍ chī wa̍ ohu ɛrwɛ̄rwɔ̄.” 

9 Iji̍sɔ̄ɔsi de ɔ̍ chlɛhu̍ hīka, “Ɔ̄chɛ otū arɔ̄ ɔplɛ̍ɛ̄lā ge̍ po̍ gɛ!” 

10 Āchɛ nīi plɛ̍ɛ̄lā yī nū ma̍, ba̍la a̍chi̍kpo̍ yī nū āchɛ igwo̍lɛpa ɛla̍ā gāa ge̍ che 

ɔ̍ ikpo̍ yī ochi̍chi̍ yī wɔ̄chīije nūma̍ yɛ̄grāa nīi o̍ hɔ̄ abɔ̍ɔ lōri̍īnū ma̍. 

11 Iji̍sɔ̄ɔsi ka de wa̍ hīka, “Iyī ala̍ ma̍, Ɔwɔ de lɛlā ɔtrɛ̍ba yī Ɔchwɔ̄lɛ̍ Oro̍ōre̍ yī 

nū de ala̍ nīi ala̍ ge̍ē jo̍ōkū mɛ̍. Iyī aa̍ ɛla̍nū ma̍, lɛlā yī wā hɔ̄ la wɔ̄chīije-
wɔ̄chīije de wa̍. 

12 Lɔkɔ nīi Īpū Yī Ɔwɔ ka ma̍: “ ‘E̍ ge̍ deyīrɛ kana̍-kana̍, e̍ i̍ ge̍ē ma̍ mɛ ni̍. E̍ ge̍ 

darɔ̄ku kana̍-kana̍, e̍ i̍ ge̍ē po̍ mɛ ni̍. Nɛ̄ni̍, e̍ ge̍ ya̍ i̍ngɔ̍ɔ mɛ, e̍ ge̍ē pīya 
ūkpɔ̄tū yī wā kɔ̍ Ɔwɔ. Ɔwɔ chī ge̍ē de lɛlā ɔdwɔ̄bi̍ yī wā kɔ̄ de wa̍ ke̍e̍.’ ” 

13 Iji̍sɔ̄ɔsi che wa̍ ikpo̍ bɛ̍ɛ̄nɛ̄ hīka, “O̍ re̍ka ala̍ i̍ je̍ ochi̍chi̍ yī wɔ̄chīije nūma̍ ni̍? 

Kana̍ nīi ala̍ chī ge̍ē je̍ ochi̍chi̍ yī wɔ̄chīije ɔha̍ ge̍ē gbo̍ ma̍? 

14 Ɔjā nīi ɔngrɔ̄ɔ ɔla̍ā de mī ma̍ lɛ bāa ɛrɔ̄ yī Ɔwɔ ma̍. 

15 Yɛ̄grāa ɔha̍, ɛrɔ̄ yī Ɔwɔ ē ngma̍ ta̍lā la ɔpɔ̄pū. Āchɛ de po̍ ɔpɔ̄ɔpɛ̄ ma̍, Isa̍tan 

wā ge̍ de kpo̍ wu̍ hī wā ūkpɔ̄tū. 

16 Lɛlā yī āchɛ ɛha̍ lɛ bāa īkpɔ̄chi̍ nīi gblāa la ajɛ yī ichō yī lɛchɔ̄ ma̍. Āchɛ 

nūma̍ po̍ ɛrɔ̄ yī Ɔwɔ ɔpɔ̄ɔpɛ̄ ma̍, e̍ nāa la ɔwɔ̄wīyā. 

17 Ɛrɔ̄ yī Ɔwɔ i̍ gwa̍chɛ̄ wā ūkpɔ̄tū ni̍ ma̍, e̍ i̍ ri̍yɛchɛ ni̍. Yɛ̄grāa nīi ichi̍ kɛ̄ɛ 

akanya ɔha̍ ge̍ wā la aa̍ wu̍chē yī ɛrɔ̄ yī Ɔwɔ ma̍, e̍ ē wa̍ābɔ̄ ɔpɔ̄ɔpɛ̄. 

18 Lɛlā yī āchɛ ɛha̍ chī lɛ bāa īkpɔ̄chi̍ nīi gblāa la ajɛ nīi ijē hɔ̄ ma̍. Āchɛ nūma̍ 

po̍ ɛrɔ̄ yī Ɔwɔ hwɔhi-hwɔhi. 

19 Yɛ̄ngura yī lɛlā yī ɔhɔ̄leyī yī yɛchɛ nūma̍, ɛri̍ya̍ yī wɔdu ogbōgbo, ba̍la a̍hla̍ 

yī ɛjā ɛha̍ yɛ̄mɛ̄mɛ̄ ē pɛ̍ wa̍a̍ ge̍ē da ē ba̍ ɛrɔ̄ yī Ɔwɔ ē de ɔ̍ ku̍; e̍ i̍ ya̍ hwɔhi-
hwɔhi mɛ ni̍. 

20 Lɛlā yī āchɛ ɛha̍ ma̍ chī lɛ bāa īkpɔ̄chi̍ nīi gblāa la ajɛ ɔnɛ̄ɛhɛhi ma̍. E̍ po̍ ɛrɔ̄ 

yī Ɔwɔ hwɔhi-hwɔhi, nāa tū la ūkpɔ̄tū. E̍ wa̍ īkpō hwɔhi-hwɔhi: ɛha̍ ohu che 
igwi̍gwo̍, ɛha̍ ohu ɛtɛ̍ta̍, ɛha̍ chī ohu ɛrwɛ̄rwɔ̄.” 

21 Iji̍sɔ̄ɔsi gba̍a ka de wa̍ hīka, “Ɔ̄chɛ ɔha̍ mwɔla̍ tū otīnīkā de nāa trɛ̍ba lipu̍ yī 

yɛ̄hī, kɛ̄ɛ nāa rɛ la ihi̍yajɛ yī ibɛ̍ɛdi je̍? Je̍ka o̍ ē de ē che gēdēgēdē la 
okpōkōlō? 

22 Ɔjāha̍-ɔjāha̍ nīi ge̍ trɛ̍ba chī ge̍ē hi̍yɛchɛ we̍. Ɔjāha̍-ɔjāha̍ nīi ge̍ kla̍ ya̍kla̍ 

chī ge̍ē lwāa ē ta̍āpāapɛ̄ we̍. 

23 Ɔ̄chɛ otū arɔ̄ ɔplɛ̍ɛ̄lā ge̍ po̍ bɛ̍ɛ̄nɛ̄!” 

24 O̍ gba̍a ka de wa̍ hīka, “Ala̍ darɔ̄ku lɛlā nīi ala̍ yɛ ma̍ ē po̍ ma̍! Lɔkɔ nīi a 

miya ɔjā de ɔ̄chɛ ge̍ ba̍ ma̍, i̍ngi̍ngɔ̍ɔ nīi Ɔwɔ ge̍ē miya ē de wɔ a̍nɛ. Iyī ala̍ ma̍ 
chī ge̍ē gɔ̄ga pɛtɛpɛtɛ. 

25 Wu̍chē oji̍ nɛ, ɔ̄chɛ nīi lɛ ɔjā o̍bū ma̍, e̍ ge̍ē de ē ba̍ ɔ̄ de ɔ̍. Ɔ̄chɛ nīi i̍ lɛ ni̍ 

ma̍, onīi o̍ lɔ̄lɛ ma̍, e̍ ge̍ē de ē nāa ē hī ɔ̄ abɔ̄.” 

26 Iji̍sɔ̄ɔsi gba̍a ka hīka, “I̍ngɛ̍ɛ̄nɛ̄ nīi Ɔchwɔ̄lɛ̍ Oro̍ōre̍ Yī Ɔwɔ lɛ a̍nɛ. O̍ lɛ bāa 

lɛlā yī ɔ̄chɛ nīi mī īkpɔ̄chi̍ la yɛrɔ̄ ma̍. 

27 Ɔlɔjā ē pīya ge̍ē gbwɔlā la otu̍. O̍ ē hye̍ēyī, yɛ amu gāa bɛ̍ɛ̍ la yɛnɔ. Yɛ̄grāa 

ɔla̍ā wa̍a̍, īkpɔ̄chi̍ ɛla̍ā gblāa abɔ̍ɔ ē bū, jɛ̄ hwɔhi-hwɔhi. Ɔlɔjā i̍ jɔ̍ɔkɔ nīi e̍ ya̍ 
o̍bū ma̍ ni̍. 

28 Ajɛ ē ya̍ nīi e̍ ē jɛ̄, wa̍ īkpō a̍nɛ. La ɔrāarāa, obōbū yī wā bīyɛchɛ, e̍ ē che 

ahu̍, ahu̍ ɛla̍ā wā ge̍ē tū īkpō bɛ̍ɛ̄nɛ̄. 

29 E̍ ge̍ de je̍ mɛ̍, ɔngrɔ̄ɔ ɔlɔjā ē nāa i̍kpa̍yā tū abɔ̄ ɔpɔ̄ɔpɛ̄; yɛ̄grāa ɔhɔ̍ɔ̄hɛ̍ 

gbajɛ aa̍ bɛ̍ɛ̄nɛ̄ a̍nɛ.” 

30 Iji̍sɔ̄ɔsi gba̍a ka hīka, “Oji̍ nīi alɔ ge̍ē nāa ɔchwɔ̄lɛ̍ Oro̍ōre̍ Yī Ɔwɔ ē ku ē tāa 

anu̍ ma̍/? Wɔ̄chīije ɔna̍ nīi alɔ ge̍ē bī ka lɛlā yī nū ma̍ dɛdɛ? 

31 Ɔchwɔ̄lɛ̍ Oro̍ōre̍ Yī Ɔwɔ lɛ bāa īkpɔ̄chi̍ ɔha̍ nīi re̍ka imɔ̍si̍tāadi nīi bi̍hi hɛ̍ 

īkpɔ̄chi̍ wa̍a̍ la yɛchɛ ma̍. Ɔngrɔ̄ɔ ɔha̍ de bī ge̍ nyi. 

32 O̍ bū, jɛ̄ ke̍ke̍ni̍, de lɔ̄kū ga ɔchi̍ ɔha̍lɔha̍ wa̍a̍. O̍ chiya a̍bɔ̄ ke̍ke̍ni̍ ke̍ke̍ni̍. 

A̍gba̍ana wā ge̍ lwɔ̄lɛ̍ la a̍bɔ̄ yī nū, tū abɔ̍ɔ la ugbogbowu̍ yī nū.” 

33 Iji̍sɔ̄ɔsi bī wɔ̄chīije ita nūma̍ yɛ̄mɛ̄mɛ̄ ka ɛrɔ̄ yī nū de āchɛ lɔkɔ nīi e̍ ge̍ē po̍ 

ge̍ē ba̍ mɛ ma̍. 

34 O̍ i̍ kɛlɛ̄lā tāa aa̍ pi̍ye̍mā la obī wɔ̄chīije ka ni̍. O̍ ē chī de ochi̍chi̍ yī nū ka ē 

de a̍chi̍kpo̍ yī nū yɛ̄grāa nīi e̍ ge̍ē gblāa ke̍e̍ ma̍. 

35 La ɔ̄nɛ̄ i̍chi̍chɛ ɔla̍ā, Iji̍sɔ̄ɔsi da a̍chi̍kpo̍ yī nū hīka, “Alɔ ā ga hɛ̍ ɛbɛ ārɛ̄ ga 

oe̍ ɔla̍nū yī li̍hu we̍ e̍ē.” 

36 E̍ wā ge̍ pīya hī yɛ̄mɛ̄ yī āchɛ ɛla̍ā nīi grēeyī ma̍ bɛ̍ɛ̄nɛ̄. A̍chi̍kpo̍ yī nū ga tū 

la wɔwu̍ ɔla̍ā nīi anu̍ e̍e tū abɔ̍ɔ ma̍. E̍ hu wɔwu̍ la anu̍ pīya bɛ̍ɛ̄nɛ̄. Wɔwu̍ ɛha̍ 
tīkpo̍ ba̍la aa̍. 

37 Ahuhu ɔnɔ̄kɔ̄kū ɔha̍ wā ge̍ gwō abɔ̍ɔ li̍hu ɔla̍ā kpɛ̍ɛji. Yenyi ha̍kpa̍ kpɛ̍ɛji yɛ 

ē kɔ̄ tū gāa wɔwu̍. Wɔwu̍ ya̍ bɔ̄ɔjā nīi o̍ ge̍ē gbo ē tū ma̍ mɛ̍. 

38 Iji̍sɔ̄ɔsi ma̍ gbwɔlā abɔ̍ɔ la u̍tu yī wɔwu̍, de lɛhu̍ che la ipi̍lo. A̍chi̍kpo̍ yī nū 

gāa ge̍ hɛ̍ ɔ̄ eyī, da ɔ̍ hīka, “Ādā! A i̍ jo̍ōkū ni̍ ma̍, alɔ de jī mɛ̍ ko̍ō!” 

39 Iji̍sɔ̄ɔsi nīichō ɔpɔ̄ɔpɛ̄, ka tāa ahuhu ɔnɔ̄kɔ̄kū ba̍la a̍kpa̍yēenyi ɔla̍ā hīka, 

“Chāa! Ala̍ ā gboba̍!” Ahuhu pi̍ye̍mā i̍ngɔ̍ɔ du̍mɔ̍. Ɛbɛ hīya i̍ngɔ̍ɔ brɛɛ ɔpɔ̄ɔpɛ̄. 

40 Iji̍sɔ̄ɔsi da wa̍ bɛ̍ɛ̄nɛ̄ hīka, “Ohu̍ yī oji̍ nīi ala̍ ē tūuhwi ma̍/? O̍ re̍ka ala̍ i̍ de 

ɔtū che Ɔwɔ ni̍?” 

41 A̍chi̍kpo̍ yī nū de kpo̍ tūuhwi ɔlamu-ɔlamu. E̍ chōo̍chē yɛ abɔ̍ɔ ē da ɔ̍nyīnū 

hīka, ita yī ɔ̄chɛ ɔna̍ ɔ̍lɔ u̍tu hɔ̄ ma̍ ma̍/? Ahuhu ba̍la a̍kpa̍yēenyi ɔ̍lɔ ē pɔ̍ɔkɔ yī 
ɔ̍lɔ ko̍ō! 

Ima̍aki 5 

1 Iji̍sɔ̄ɔsi ba̍la a̍chi̍kpo̍ yī nū ga hɛ̍ta̍ ga oe̍ ɔla̍nū yī Li̍hu Yī Iga̍līli la ajɛ yī 

Aligɛ̍rāsa bɛ̍ɛ̄nɛ̄. 

2 Iji̍sɔ̄ɔsi bīyɛchɛ hī wɔwu̍ ɔpɔ̄ɔpɛ̄, ɔngrɔ̄ɔ ɔha̍ yɛ grāa anu̍. Ɔngrɔ̄ɔ ɔla̍ā bū la 

u̍nwɔ̍wu̍ yī okū. 

3 O̍ ē ku̍ yapri̍ija ɔdwɔ̄bi̍. O̍ ē tū la wɔ̄gɔ̄ yī u̍nwɔ̍wu̍ yī okū. Ɔ̄chɔ̄chɛ i̍ ē ku̍ ɔ̄ tū 

orī mɛ ni̍. E̍ ge̍ bōbī agba̍ o, o̍ i̍ ē ngmɛ̍rɛ̍ ni̍. 

4 Yɛ̄grāa yɛ̄mɛ̄mɛ̄, e̍ ge̍ de agba̍ tū ɔ̄ la ikpo̍ ɛpɛpa ba̍la abɔ̄ ɛpɛpa, o̍ ē kpo̍ wā 

krāa cha̍cha̍, gala oje nīi e̍ ē de ē ku̍ ɔ̄ la ikpo̍ ma̍. O̍ je̍ a̍ga̍ba̍ kpɛ̍ɛ nīi ɔ̄chɔ̄chɛ 
i̍ ē ku̍ ɔ̄ chi̍yɛ ē mɛ ni̍. 

5 O̍ ē gāa bɛ̍bɛ̍ la otu̍ ba̍la yɛnɔ abɔ̍ɔ la yɛwu. O̍ ē ta̍ u̍nwɔ̍wu̍-u̍nwɔ̍wu̍ ē ta̍, ē 

ti̍ira̍gba̍ ɛbɛ̍bɛ̍-ɛbɛ̍bɛ̍. O̍ ē gɔ̄ iyī nū lɛchɔ̄ bāa opu̍pupu̍ ma̍. 

6 Bɛ̍ɛ̄nɛ̄, o̍ ma̍ Iji̍sɔ̄ɔsi hwɛɛ ma̍, o̍ rɛ̄ɛnya ɔpɔ̄ɔpɛ̄ ge̍ pu̍ kpɛ̍ɛ̍ ya̍ otūlichō de ɔ̍. 

7 O̍ ti̍ira̍gba̍ ku̍ya̍a̍ ka hīka, “Iji̍sɔ̄ɔsi, Ɔyi̍ Yī Ɔwɔ Ɔgɔnyɛ Ɔnɔ̄kɔ̄kū! Oji̍ nīi a 

chikpo̍ lɛhu̍ yī u ma̍/? Chu̍chu̍u, wu̍chē yī Ɔwɔ! A ā ya̍ um ichi̍ ni̍.” 

8 Wu̍chē lɔkɔ nīi Iji̍sɔ̄ɔsi yɛ ē ka hīka yapri̍ija ɔdwɔ̄bi̍ ɔ̍lɔ ge̍ bīyɛchɛ hī ɔ̍lɔ ma̍, 

anu̍ - ohu̍ nīi o̍ ka i̍ngɔ̍ɔ a̍nɛ. 

9 Iji̍sɔ̄ɔsi che ɔ̍ ikpo̍ hīka riyī yī ɔ̍lɔ re̍ kana̍? O̍ koko̍o de Iji̍sɔ̄ɔsi hīka, “Riyī yī u 

re̍ka ‘Yɛ̄mɛ̄’. Wu̍chē oji̍ nɛ, alɔ lyɛ̄mɛ̄mɛ̄.” 

10 O̍ ra̍ābɔ̄ de Iji̍sɔ̄ɔsi ka ɔ̍lɔ ge̍ chu̍chu̍u; ɔ̍lɔ ge̍ e̍e de yapri̍ija ɔdwɔ̄bi̍ ɛla̍ā kpo̍ 

nū hī ajɛ ɔla̍ā ni̍. 

11 Yɛ̄grāa ɔla̍ā pi̍i̍ ribi yī eko̍oba ɛha̍ gblāa abɔ̍ɔ ē ri̍re̍ la ɛkū yī yɛwu ɔha̍ 

kurɛkurɛ. 

12 Yapri̍ija ɛla̍ā ra̍ābɔ̄ de Iji̍sɔ̄ɔsi hīka “Chu̍chu̍u, nū alɔ ga ɛbɛ yī eko̍oba ɛla̍ā 

gɛ, hɛ̄ɛbɛ nīi alɔ ā gāa ge̍ tū la aa̍.” 

13 Iji̍sɔ̄ɔsi kɔ̄ ɛbɛ ta̍ de wa̍ bɛ̍ɛ̄nɛ̄. Ribi yī yapri̍ija ɔdwɔ̄bi̍ ɛla̍ā bīyɛchɛ hī ɔngrɔ̄ɔ 

ɔla̍ā ɔpɔ̄ɔpɛ̄ pīya ge̍ tū la ribi yī eko̍oba ɛla̍ā. Eko̍oba ɛla̍ā gbajɛ la u̍nɔ ɛrwɔ̄. E̍ 
ya̍ wuru la ɛnya bū abɔ̍ɔ la yɛwu ɔpɔ̄ɔpɛ̄, rɛ̄ i̍ngɔ̍ɔ wa̍a̍ ge̍ chīyētū la li̍hu. E̍ bi̍ 
yenyi cha̍cha̍. 

14 Āchɛ odeyīrɛ eko̍oba ɛla̍ā hī ma̍a̍ la ɛnya pīya gāa ge̍ de wɔ̄kā ɔla̍ā chiya 

kpuu abɔ̍ɔ la wɔlɛ̍ la ipwɔ̍ɔ̄lɛ̍ ba̍la wɔlɛ̍ɛchɛ yī wā. Āchɛ pɛ̍ wā ge̍ē ma̍ lɛlā nīi 
ya̍ ma̍ bɛ̍ɛ̄nɛ̄. 

15 Āchɛ ɛla̍ā wā la ɛbɛ yī Iji̍sɔ̄ɔsi ge̍ ma̍ ɔngrɔ̄ɔ ɔla̍ā nīi yapri̍ija ɔdwɔ̄bi̍ ku̍ ɔ̄ ma̍ 

hɔ̄ abɔ̍ɔ. O̍ tū ɔjā la ibi̍īyē hwɔhi-hwɔhi, gba̍a lɛ bāa otri̍di̍di̍ ma̍. Anu̍ chī ku̍ 
yapri̍ija ɛla̍ā nīi re̍ka, “Yɛ̄mɛ̄” ma̍ a̍nɛ. Āchɛ ɛla̍ā wa̍a̍ de kpo̍ tūuhwi ɔlamu-
ɔlamu. 

16 Āchɛ nīi ma̍ la eyī ma̍ de koko̍o de āchɛ ehēhī, koko̍o yī lɛlā yapri̍ija ɔdwɔ̄bi̍ 

ɔla̍ā ba̍la iyī eko̍oba ɛla̍ā wa̍a̍ de wa̍. 

17 Bū la ɛbɛ ɔla̍ā, āchɛ ɛla̍ā wa̍a̍ kū la abɔ̄ ɔrɔ̍ɔ̄ra̍ de Iji̍sɔ̄ɔsi bɛ̍ɛ̄nɛ̄, ɔ̍lɔ ge̍ pīya 

hī ɔta̍kakatū yī ajɛ yī aa̍ nūma̍. 

18 Iji̍sɔ̄ɔsi yɛ ē ga ē tū la wɔwu̍ ma̍, ɔngrɔ̄ɔ ɔla̍ā nīi ku̍ yapri̍ija ɔdwɔ̄bi̍ o̍bū ma̍ 

ra̍ābɔ̄ de ɔ̍ ka anɔ̍lɔ ge̍ē pīya ē tāa ɔ̍lɔ. 

19 Iji̍sɔ̄ɔsi ta̍ de ɔ̍, koko̍o de ɔ̍ hīka, “Ɔya, ku̍chē pīya ga wɔlɛ̍ dikpo̍ba̍ āchɛ yī 

wɔ! Gāa ge̍ koko̍o yī lɛlā ɔnɔ̄kɔ̄kū nīi Ādā ya̍ de wɔ hɔ̄ ma̍ ma̍ de wa̍. Ka de wa̍ 
lɔkɔ nīi Ādā ma̍ wɔ lɛha̍ ma̍.” 

20 Ɔngrɔ̄ɔ ɔla̍ā pīya bɛ̍ɛ̄nɛ̄. O̍ pīya ga ipwo̍gra Ogblīigwo̍ ge̍ yɛ abɔ̍ɔ ē koko̍o yī 

lɛlā ɔnɔ̄kɔ̄kū nīi Iji̍sɔ̄ɔsi ya̍ de ɔ̍ ma̍ wa̍a̍. Āchɛ wa̍a̍ nīi po̍ ma̍ de hɛ̍ būū ji 
bɛ̍ɛ̄nɛ̄. 

21 Iji̍sɔ̄ɔsi ku̍chē ga hɛ̍ta̍ ga oe̍ ɔla̍nū yī li̍hu. Āchɛ lyɛ̄mɛ̄ kpɛ̍ɛji wā ge̍ grēeyī tū 

ɔ̄ abɔ̍ɔ la oko̍o yī yenyi. 

22 Ɔngrɔ̄ɔ ɔha̍ nīi - ɔlɛhu̍ yī u̍nu̍ ogrēeyī yī ɛbɛla̍ā ma̍ wā abɔ̍ɔ. Riyī yī nū re̍ka 

Ija̍yi̍rɔ̄ɔsi. O̍ ma̍ Iji̍sɔ̄ɔsi ɔpɔ̄ɔpɛ̄ ma̍, o̍ gbo la ajɛ de ɔ̍. 

23 O̍ ra̍ābɔ̄ de ɔ̍ kpɛ̍ɛji hīka, “Chu̍chu̍u Ādā! Ɔyi̍ yī u ɔnɔ̄nyā onīchi̍chɛ̍ kwi̍īyē 

gba̍a̍ gbo abɔ̍ɔ. Yewā ge̍ de abɔ̄ che ɔ̍ lɛhu̍, hɛ̄ɛbɛ nīi o̍ ge̍ de lɛ cha̍cha̍, hɛ̄ɛbɛ 
nīi o̍ ge̍ de wōwi de u.” 

24 Iji̍sɔ̄ɔsi wā ge̍ pīya ba̍la anu̍. Āchɛ pɛ̍ kpɛ̍ɛ ku Iji̍sɔ̄ɔsi, da ba̍ ɔ̄ la oe̍ ɔha̍lɔha̍ 

wa̍a̍. 

25 Ɔnyā ɔha̍ nīi kwi̍īyē yī yeyī ohōhu lɛ̍yi̍ igwo̍lɛpa ke̍e̍ ma̍ yɛ abɔ̍ɔ. 

26 Ɔnyā ɔla̍ā tū obo̍chi̍ la ɛbɛ yɛ̄mɛ̄mɛ̄ mɛ̍, o̍ i̍ ngmɛ̍rɛ̍ ni̍. Ɔjā nīi o̍ lɛ wa̍a̍ ma̍, o̍ 

de kpo̍ ba̍ iyī nū cha̍cha̍, o̍ i̍ lɛhu̍ ni̍. Ɔla̍ā kpɛ̍ɛ nīi o̍ to̍ōtu̍ hwɔ̍bi̍ dɛ̄ a̍nɛ. 

27 O̍ po̍ ohu yī Iji̍sɔ̄ɔsi ma̍, o̍ gāa ge̍ gatū lipu̍ yī āchɛ ɛla̍ā abɔ̍ɔ la okwi̍ihi yī 

Iji̍sɔ̄ɔsi. O̍ gāa ge̍ de abɔ̄ ku ɔjā otūlibi̍īyē yī Iji̍sɔ̄ɔsi. 

28 O̍ ka la ūkpɔ̄tū yī nū hīka, anɔ̍lɔ ge̍ de abɔ̄ gwō ɔjā otūlibi̍īyē yī Iji̍sɔ̄ɔsi ji mɛ̍, 

anɔ̍lɔ ge̍ē de ē lɛ cha̍cha̍. 

29 O̍ de abɔ̄ gwō Iji̍sɔ̄ɔsi la ɔjā otūlibi̍īyē ma̍, yeyī ohōhu ɔla̍ā hɛ̍ kra̍ ɔpɔ̄ɔpɛ̄. O̍ 

de jo̍ōkū abɔ̍ɔ lipu̍ yī ibi̍īyē yī nū ɔpɔ̄ɔpɛ̄ ka anɔ̍lɔ de lɛ cha̍cha̍ mɛ. 

30 Iji̍sɔ̄ɔsi titi de jo̍ōkū abɔ̍ɔ lipu̍ yī ibi̍īyē yī nū ɔpɔ̄ɔpɛ̄ ka wɔhu̍ yī obo̍chi̍ ɔha̍ 

ɔ̍lɔ bīyɛchɛ hī anu̍ ibi̍īyē mɛ̍. O̍ pīya kpa̍ta̍ ɔpɔ̄ɔpɛ̄, chikpo̍ la ɔgbādu ɔla̍ā hīka, 
“Ɔ̄nyɛ de abɔ̄ gwō u la ɔjā otūlibi̍īyē ma̍?” 

31 A̍chi̍kpo̍ yī nū da ɔ̍ bɛ̍ɛ̄nɛ̄ hīka, “A ma̍ okru̍utu yī āchɛ nūma̍ nīi yɛ ma̍ ē da ē 

ba̍ wɔ; a chī gba̍a ka ɔ̄nyɛ ɔ̍lɔ de abɔ̄ gwō aɔ̍lɔ ma̍?” 

32 Iji̍sɔ̄ɔsi rɛ abɔ̍ɔ ē jiyeyī kaka hɛ̄ɛbɛ ge̍ē ma̍ ɔ̄chɛ nīi de abɔ̄ gwō ɔ̄ ma̍. 

33 Ɔnyā ɔla̍ā ma̍ lɛlā nīi ya̍ la ibi̍īyē yī nū ma̍, o̍ de tūuhwi hi̍bi̍īyē ejē bāa 

ɔkpa̍kpa̍ ma̍. O̍ gāa ge̍ gbo la ajɛ de Iji̍sɔ̄ɔsi, de ochi̍chi̍ yī lɛlā ɔla̍ā wa̍a̍ ka de 
ɔ̍. 

34 Iji̍sɔ̄ɔsi da ɔnyā ɔla̍ā bɛ̍ɛ̄nɛ̄ hīka, “Ɔyi̍ yī u, ɔtū ode chōche yī wɔ ya̍ nīi a de 

lɛ cha̍cha̍ mɛ̍. Hɔ̄lɛhi gɛ! Iyē ɔla̍ā ge̍ de hīya kpɛɛ bɛ̍ɛ̄nɛ̄.” 

35 Igbo̍ nīi Iji̍sɔ̄ɔsi rɛ ma̍ ē ka lɛlā nūma̍ ma̍, āchɛ ɛha̍ bū la wɔlɛ̍ yī Ija̍yi̍rɔ̄ɔsi wā 

abɔ̍ɔ ge̍ ka de Ija̍yi̍rɔ̄ɔsi hīka, “Ādā, ɔyi̍ yī wɔ pīyaku̍ mɛ̍. A gba̍a ē ya̍ Ɔngūlɛ̄lā 
ichi̍ ge̍ē ya̍ oji̍?” 

36 Iji̍sɔ̄ɔsi plɛ̍ɛ̄lā ɔla̍ā nīi e̍ yɛ ē kɔ̄ka ma̍ wa̍a̍. O̍ koko̍o de Ija̍yi̍rɔ̄ɔsi hīka ɔ̍lɔ ge̍ 

e̍e tūuhwi ni̍. Ɔ̍lɔ ge̍ de ɔtū che kpɔ̍ɔ̍ ji. 

37 O̍ i̍ chɛ̄ nīi ɔ̄chɔ̄chɛ ku ɔ̍ la u̍tu gɛ ni̍; ɔ̍chi̍kpa̍kpa̍ - Ipi̍ta ba̍la Ije̍mēehi ba̍la 

Ijɔ̍ɔn ɔɔ̍nɛ̍ yī nū. 

38 E̍ gbajɛ ga wɔlɛ̍ yī Ija̍yi̍rɔ̄ɔsi ge̍ ma̍ ɛbɛ nīi ti̍yatū rɛ abɔ̍ɔ ɛbɛ̍bɛ̍-ɛbɛ̍bɛ̍. Āchɛ 

gblāa abɔ̍ɔ ē drɛ̄ɛgba, ē gwe̍ejrīkā. 

39 Iji̍sɔ̄ɔsi chɛ̄ ga u̍nu̍ ma̍, o̍ da wa̍ hīka, “Ɔna̍ - ode ɛbɛ ti̍yatū i̍ngɔ̍ɔ ma̍/? Ɔna̍ 

- iyī ejrīkā nūma̍ wa̍a̍ ma̍? Ɔyi̍ ɔla̍ā i̍ chī ko̍ōku̍ ni̍; wɔlā nīi o̍ gbo ji a̍nɛ.” 

40 Āchɛ ɛla̍ā ta̍ kpu̍u la ɛhɛ tū Iji̍sɔ̄ɔsi. Wu̍chē yī ɔla̍ā, Iji̍sɔ̄ɔsi de wa̍ kpo̍ nū 

wa̍a̍ hī u̍nu̍ ɔla̍ā. O̍ wā ge̍ chɛ̄ ga ɛbɛ nīi ɔyi̍ ɔla̍ā gbo ma̍ bɛ̍ɛ̄nɛ̄. O̍ bī a̍dā yī ɔyi̍ 
ba̍la ɛ̍nɛ̍ yī ɔyi̍ tūla a̍chi̍kpo̍ yī nū ɛla̍ā nīi yɛ abɔ̍ɔ ma̍ ku iyī nū gāa. 

41 O̍ nāa ɔyi̍ ɔla̍ā abɔ̄ bī la abɔ̄, ka tāa anu̍ hīka, “Tali̍ta kūum.” Ochi̍chi̍ yī ɔla̍ā 

re̍ka, “Ɔɔ̍pɛ̄ ɔnɔ̄nyā, n koko̍o de wɔ, nīichō!” 



86 

 

Yala © Bible Society of Nigeria, 1979. 
 

 
 

 

42 Ɔɔ̍pɛ̄ ɔnɔ̄nyā ɔla̍ā nīichō yarɛ, wɛ̍ɛta̍ ɔpɔ̄ɔpɛ̄. Ɔyi̍ ɔla̍ā re̍ lɛ̍yi̍ igwo̍lɛpa mɛ̍. 

Lɛlā ɔla̍ā de ya̍ āchɛ ɛla̍ā wa̍a̍ lɛbɛ̍bi̍ ɔlamu-ɔlamu. 

43 Iji̍sɔ̄ɔsi ta̍ wā ɔna ka ɛ̍lɛ ge̍ e̍e ya̍ nīi ɔ̄chɔ̄chɛ ɔ̍lɔ ge̍ po̍ gɛ ni̍. Ɛ̍lɛ ge̍ gāla̍ 

ojōre̍ de ɔyi̍ nīi ɔ̍lɔ ge̍ re̍! 

Ima̍aki 6 

1 Iji̍sɔ̄ɔsi wā ge̍ pīya hī ɛbɛla̍ā bɛ̍ɛ̄nɛ̄. O̍ ku̍chē pīya ga ipwo̍gra yī anu̍ ɔlɔjā. 

A̍chi̍kpo̍ yī nū ku ɔ̍ gāa. 

2 La Ɔ̄chī Ɔmyɛ̍nyɛ̍, o̍ wu̍tu yɛ ē ngū āchɛ lɛlā abɔ̍ɔ la u̍nu̍ ogrēeyī yī wā. Āchɛ 

lyɛ̄mɛ̄mɛ̄ gblāa abɔ̍ɔ. E̍ plɛ̍ɛ̄lā nīi o̍ yɛ ē ngū ma̍, o̍ lɛ wa̍ lɛbɛ̍bi̍ gba̍a̍. E̍ chikpo̍ 
bɛ̍ɛ̄nɛ̄ hīka, “Aba̍ kpa̍a nīi ɔngrɔ̄ɔ nūma̍ u̍tu bī lɛlā nūma̍ bū ma̍/? Lɛlā ojo̍ōje̍ 
ɔlɛkana̍ hɔ̄ ma̍ nīi e̍ de de ɔ̍ kpa̍a ma̍? Lɛlā ɔlɛbɛ̍bi̍ iyī nīi o̍ ē ya̍ i̍ngɔ̍ɔ! 

3 I̍ anu̍ - ika̍pi̍ta nīi - ɔyi̍ yī Imeri̍ ma̍ a̍ni̍? I̍ anu̍ - ɔɔ̍nɛ̍ yī Ije̍mēehi ba̍la Ijo̍sisi 

ba̍la Iju̍dasi ba̍la Isa̍yi̍mɔ̄ɔn a̍ni̍? I̍ aɛ̍nɛ̍ yī nū anānyā gblāa ma̍ ba̍la alɔ ni̍?” 
Wu̍chē ɔla̍ā, āchɛ ɛla̍ā wa̍a̍ ta̍ ɔ̄. 

4 Iji̍sɔ̄ɔsi da wa̍ bɛ̍ɛ̄nɛ̄ hīka, “Ɔ̄chɛ ɔkɛrɔ̄ yī Ɔwɔ i̍ ē lɛ otūlichō la ipwo̍gra yī anu̍ 

ɔlɔjā, kɛ̄ɛ ɛbɛ yī āchɛ yī nū ni̍. Ɔcha yī āchɛ nīi o̍ ē lɛ otūlichō a̍nɛ.” 

5 Iji̍sɔ̄ɔsi i̍ yɛ̍ɛ̄lā ɔlɛbɛ̍bi̍ ɔha̍lɔha̍ abɔ̍ɔ mɛ ni̍; ɔ̍chi̍kpa̍kpa̍ aliyē oko̍ōku̍ ɛha̍ 

pi̍nyɛ̍ nīi o̍ de abɔ̄ gwō wā de wa̍ nyiya a̍nɛ. 

6 O̍ lɛ Iji̍sɔ̄ɔsi lɛbɛ̍bi̍ gba̍a̍ nīi āchɛ ɛla̍ā i̍ chɛ̄ku ɔ̍ ni̍ ma̍. Iji̍sɔ̄ɔsi wā ge̍ pīya ga 

wɔlɛ̍ɛchɛ ɛha̍ nīi hɔ̄ la ɔta̍kakatū yī ɛbɛla̍ā ma̍ gāa ge̍ yɛ ē ngū āchɛ lɛlā abɔ̍ɔ. 

7 O̍ hī a̍chi̍kpo̍ yī nū āchɛ igwo̍lɛpa ɛla̍ā ɛra̍ ge̍ grēeyī, ku̍ āchɛ ɛpɛpa ba̍, de 

wa̍ tɛ̄rɔ̄. O̍ de wɔhu̍ de wa̍ nīi e̍ ge̍ē nū yapri̍ija ɔdwɔ̄bi̍ hī āchɛ. 

8 O̍ koko̍o de wa̍ hīka, “Ala̍ e̍e bī ɔjɔ̄jā la abɔ̄ ga ɛɛ ni̍, ɔ̍chi̍kpa̍kpa̍ ɔchi̍ ɔkwajɛ. 

Ala̍ e̍e bī ojōre̍ kɛ̄ɛ liba ɔbɔjā tū ni̍. Ala̍ e̍e bī okpo ni̍. 

9 Ala̍ ā che wɔkpa̍. Ala̍ e̍e bī aru̍ ikɛpa ni̍.” 

10 O̍ gba̍a ka hīka, “Ala̍ ge̍ gbajɛ ga ipwo̍gra ɔha̍, ala̍ ā hɔ̄ abɔ̍ɔ ba̍la āchɛ nīi 

hī ɛra̍ ga wɔlɛ̍ ma̍, kpɛ̍ɛ nīi ala̍ ge̍ē pīya ē hī ɛbɛla̍ā. 

11 Ala̍ ge̍ chī ga ɛbɛ nīi āchɛ i̍ ge̍ chikpo̍ yī ala̍ ni̍, kɛ̄ɛ e̍ i̍ ge̍ chɛ̄ darɔ̄ku lɛlā yī 

ala̍ ni̍, ala̍ ā pīya hī ɛbɛla̍ā. O̍bū nīi ala̍ ge̍ē pīya ma̍, ala̍ ā ngū obubu yī ikpo̍ 
yī ala̍ gblāa abɔ̍ɔ. Ɔla̍ā re̍ka ɔna nīi ala̍ ta̍ wā a̍nɛ.” 

12 A̍chi̍kpo̍ yī nū wā ge̍ pīya bɛ̍ɛ̄nɛ̄. E̍ ga ɛbɛ yɛ̄mɛ̄mɛ̄ ge̍ ka ɛrɔ̄ yī Ɔwɔ de 

āchɛ. E̍ da āchɛ ka ɛ̍lɛ ge̍ pīyabɔ̄ta̍ hī lɛlā ɔdwɔ̄bi̍ ɔyɔ̍ɔ̄ya̍ yī ɛ̍lɛ. 

13 E̍ nū yapri̍ija ɔdwɔ̄bi̍ hī āchɛ yɛ̄mɛ̄mɛ̄. E̍ ku yanɔ̄ kla̍ aliyē oko̍ōku̍ yɛ̄mɛ̄mɛ̄ 

de wa̍ nyiya. 

14 Yɛ̄grāa ɔla̍ā, Ihɛ̍rɔ̄ɔdi nīi - Ɔchwɔ̄lɛ̍ ma̍ po̍ ohu yī lɛlā yī Iji̍sɔ̄ɔsi wa̍a̍ mɛ̍. 

Wu̍chē oji̍ nɛ, ohu yī lɛlā yī nū mīyanya ga ɛbɛha̍-ɛbɛha̍ wa̍a̍ mɛ̍. Āchɛ ɛha̍ ka 
hīka, Ijɔ̍ɔn Ohuyenyi ɔ̍lɔ hye̍ēyī la okū a̍nɛ. Wu̍chē yī ɔla̍ā nīi wɔhu̍ ɔnɔ̄kɔ̄kū 
nūma̍ wa̍a̍ ɔ̍lɔ yɛ ē ya̍ u̍ku̍rɔ̍ la ibi̍īyē yī ɔ̍lɔ a̍nɛ. 

15 Āchɛ ɛha̍ ka hīka ɔ̍lɔ - Ɛla̍yi̍ja nɛ. Ɛha̍ ka ɔ̍lɔ - ɔ̄chɛ ɔkɛrɔ̄ yī Ɔwɔ ɔha̍ bāa iyī 

alɔbɔ̄bū ɔha̍ ma̍ nɛ. 

16 Ihɛ̍rɔ̄ɔdi ma̍ po̍ ma̍, o̍ ka hīka ɔ̍lɔ - Ijɔ̍ɔn Ohuyenyi nīi anɔ̍lɔ ka nīi ɛ̍lɛ de ɔ̍lɔ 

hɛ̍ lɛhu̍ ma̍, ɔ̍lɔ ku̍chē hye̍ēyī la okū a̍nɛ. 

17 Ihɛ̍rɔ̄ɔdi ɔlɔjā chī ka nīi e̍ ku̍ Ijɔ̍ɔn, de agba̍ tū ɔ̄ de ɔ̍ tū la igbakɔbɔ a̍nɛ. O̍ 

ya̍ i̍ngɔ̍ɔ wu̍chē yī Ihɛrɔ̍dīyasi ɔnyā yī nū. Ihɛrɔ̍dīyasi - ɔnyā yī Ifi̍līipu, ɔɔ̍nɛ̍ yī 
Ihɛ̍rɔ̄ɔdi o̍bū nɛ; Ihɛ̍rɔ̄ɔdi chī de ɔ̍ wu̍ kpɔ̍ɔ̍. 

18 Ijɔ̍ɔn ē ka de Ihɛ̍rɔ̄ɔdi myɛ̄grāa-myɛ̄grāa hīka, “O̍ i̍ hwɔhi nīi a ge̍ē wu̍ ɔnyā 

yī ɔɔ̍nɛ̍ yī wɔ ni̍.” 

19 Wu̍chē ɔla̍ā, Ihɛrɔ̍dīyasi bī ūkpɔ̄tū ɔdwɔ̄bi̍ pīyeyīta̍ Ijɔ̍ɔn bɛ̍ɛ̄nɛ̄, chikpo̍ ge̍ē 

de ɔ̍ ngmo̍. O̍ i̍ chī ya̍ i̍ngɔ̍ɔ mɛ ni̍, wu̍chē yī Ihɛ̍rɔ̄ɔdi ɔlɔjā. 

20 Ihɛ̍rɔ̄ɔdi ɔlɔjā ē tūuhwi yī Ijɔ̍ɔn. O̍ jo̍ōkū ka Ijɔ̍ɔn ɔ̍lɔ - ɔ̄chɛ ɔnɛ̄ɛhɛhi 

cha̍ri̍cha̍ri̍ nɛ. Wu̍chē yī ɔla̍ā, o̍ de Ijɔ̍ɔn tū la ɛbɛ nīi ɔjɔ̄jā i̍ ge̍ē ya̍ ɔ̄ ni̍ ma̍. 
Ijɔ̍ɔn ge̍ ka lɛlā ma̍, o̍ ti̍ya anu̍ ūkpɔ̄tū tū kpɛ̍ɛji; o̍ ē chī chikpo̍ ge̍ē plɛ̍ɛ̄lā yī 
Ijɔ̍ɔn kpɔ̍ɔ̍ we̍. 

21 I̍chi̍chɛ ɔha̍ bɛ̍ɛ̄nɛ̄, Ihɛrɔ̍dīyasi wā ge̍ ma̍ ɛbɛ. I̍chi̍chɛ nīi Ihɛ̍rɔ̄ɔdi yɛ ē ya̍ 

ɔwɔ̄wīyā yī lɛ̍yi̍ yī ɔmɔ̄ma yī nū ma̍ nɛ. Ihɛ̍rɔ̄ɔdi ya̍ ojōre̍ de ɛgabɔ̄ yī nū, ba̍la 
alɛhu̍ yī icho̍ojiya yī nū ba̍la ɛmaga yī Iga̍līli wa̍a̍. 

22 Ɔyi̍ yī Ihɛrɔ̍dīyasi ɔnɔ̄nyā wu̍ ga lipu̍ ge̍ jēejē de wa̍, ya̍ nīi Ihɛ̍rɔ̄ɔdi ba̍la 

āchɔga yī nū lɛ ɔwɔ̄wīyā kpɛ̍ɛji. Wu̍chē yī ɔla̍ā, Ihɛ̍rɔ̄ɔdi da ɔyi̍ ɔnɔ̄nyā ɔla̍ā 
hīka, “Oji̍ nīi a chikpo̍ ge̍ē lɛ ma̍? Ɔjāha̍-ɔjāha̍ nīi a ge̍ chikpo̍, n ge̍ē de ē de 
wɔ.” 

23 Ihɛ̍rɔ̄ɔdi choko̍o lēchi̍-lēchi̍ gbyɛka bɛ̍ɛ̄nɛ̄ hīka, “N choko̍o lēchi̍-lēchi̍ gbyɛka 

mɛ̍: Ɔjāha̍ ɔjāha̍ nīi a ge̍ chikpo̍ la abɔ̄ yī u, n ge̍ē de ē de wɔ. O̍ ge̍ lɔ̄kɔ̄kū bāa 
wāā ūkpo̍he yī ajɛ yī u wa̍a̍ nīi n re̍ ɔchwɔ̄lɛ̍ ma̍, n ge̍ē de ē de wɔ.” 

24 Bɛ̍ɛ̄nɛ̄, ɔyi̍ ɔnɔ̄nyā ɔla̍ā pīya ge̍ che ɛ̍nɛ̍ yī nū ikpo̍ hīka; ɛ̄nɛ̄, oji̍ nīi anɔ̍lɔ ge̍ 

chikpo̍ la abɔ̄ yī ādā ma̍? Ihɛrɔ̍dīyasi ɛ̍nɛ̍ yī nū ka ɔ̍lɔ ge̍ ka hīka, “Īkplɛ̄hu̍ yī 
Ijɔ̍ɔn Ohuyenyi.” 

25 Ɔyi̍ ɔla̍ā ku̍chē lɛnya dikpo̍ba̍ Ihɛ̍rɔ̄ɔdi bɛ̍ɛ̄nɛ̄ ge̍ ka hīka, “Ādā, n chikpo̍ yī 

īkplɛ̄hu̍ yī Ijɔ̍ɔn Ohuyenyi. E̍ ge̍ de tū lipu̍ yī u̍kpu̍ūhā u̍ma̍ama bī wā ge̍ de u.” 

26 Ūkpɔ̄tū yī Ihɛ̍rɔ̄ɔdi bīya gba̍a̍ wu̍chē yī lɛlā nūma̍. O̍ i̍ chī ge̍ē hi̍hi̍yo̍ mɛ ni̍, 

wu̍chē lɔkɔ nīi o̍ choko̍o gbyɛka la iyɔ̄bū yī āchɔga yī nū ma̍. 

27 Wu̍chē ɔla̍ā, o̍ de icho̍ojiya yī nū ɔha̍ tɛ̄rɔ̄ ga lipu̍ yī igbakɔbɔ ɔpɔ̄ɔpɛ̄, ka ɔ̍lɔ 

ge̍ gāa ge̍ hɛ̍ īkplɛ̄hu̍ yī Ijɔ̍ɔn bī wā. Icho̍ojiya ɔla̍ā pīya gāa ga igbakɔbɔ ge̍ de 
Ijɔ̍ɔn hɛ̍ lɛhu̍; 

28 de tū la u̍kpu̍ūhā bī wā ge̍ de ɔyi̍ ɔnɔ̄nyā ɔla̍ā. Ɔyi̍ ɔnɔ̄nyā ɔla̍ā de nāa bī ge̍ 

de Ihɛrɔ̍dīyasi ɛ̍nɛ̍ yī nū. 

29 A̍chi̍kpo̍ yī Ijɔ̍ɔn po̍ ma̍, e̍ wā ge̍ de okū yī nū nāa bī ge̍ nyi la ɛbɛ onyōkū 

bɛ̍ɛ̄nɛ̄. 

30 Alɛrɔ̄ yī Iji̍sɔ̄ɔsi cha wā dikpo̍ba̍ ɔ̄ ge̍ koko̍o yī lɛlā nīi e̍ ya̍ wa̍a̍, ba̍la onīi e̍ 

ngū āchɛ wa̍a̍ ma̍ de ɔ̍. 

31 Āchɛ lyɛ̄mɛ̄ kpɛ̍ɛji yɛ ē wā pīya, wā pīya ma̍, Iji̍sɔ̄ɔsi ba̍la a̍chi̍kpo̍ yī nū i̍ lɛ 

yɛ̄grāa ore̍ ojōre̍ ɔbɔbɔ ni̍. Wu̍chē yī ɔla̍ā, o̍ da a̍chi̍kpo̍ yī nū hīka, “Alɔ ā pīya 
lōra̍alɔ ga ɛbɛ ɔlɛcho̍cho̍ ɔha̍ we̍ e̍ē, hɛ̄ɛbɛ nīi ala̍ ge̍ myɛ̍nyɛ̍ pi̍nyɛ̍ o̍bū.” 

32 E̍ nyɔ̄ bū abɔ̍ɔ la wɔwu̍, pīya yɛ gāa ɛbɛ ɔlɛcho̍cho̍ ɔha̍ bɛ̍ɛ̄nɛ̄. Aa̍ ke̍e̍ nɛ. 

33 E̍ yɛ ē pīya ma̍, āchɛ yɛ̄mɛ̄mɛ̄ ma̍ wā jo̍ōkū yī wā hwɔhi-hwɔhi. Wu̍chē ɔla̍ā, 

āchɛ nyɔ̄ majɛ-majɛ la ipwo̍gra yī ɛbɛla̍ā wa̍a̍, rɛ̄ɛnya ga la yɛchɛchɛ gbajɛ ga 
ɛbɛ nīi e̍ yɛ gāa ma̍ yɔbū de Iji̍sɔ̄ɔsi ba̍la a̍chi̍kpo̍ yī nū. 

34 Iji̍sɔ̄ɔsi bīyɛchɛ hī wɔwu̍ nīi o̍ ma̍ yɛ̄mɛ̄ yī āchɛ ɛla̍ā nīi gblāa abɔ̍ɔ ma̍, o̍ 

mlɛ̍ha̍ de wa̍ lēchi̍-lēchi̍. Wu̍chē oji̍ nɛ, e̍ de ya̍ bāa ribi yī anyīyɛrɔ̄ nīi i̍ lɛ ɔ̄chɛ 
odeyīrɛ wa̍ ni̍ ma̍. Bū la ɛbɛ ɔla̍ā, o̍ wu̍tu yɛ ē ngū wā lɛlā yɛ̄mɛ̄mɛ̄ bɛ̍ɛ̄nɛ̄. 

35 Yɛnɔ pīya kpa̍ta̍ nīi yɛ̄grāa yɛ ge̍ē de hɛ̍ga mɛ̍ ma̍, a̍chi̍kpo̍ yī Iji̍sɔ̄ɔsi gāa ge̍ 

da ɔ̍ hīka, “Ādā, yɛ̄grāa de hɛ̍ga mɛ̍/. Ɛbɛ nūma̍ chī - lipu̍ a̍chi̍ chukuru nɛ! 

36 Ka nīi āchɛ nūma̍ ge̍ pīya, hɛ̄ɛbɛ nīi e̍ ge̍ ga yɛrɔ̄ ɛha̍ kɛ̄ɛ wɔlɛ̍ɛchɛ ɛha̍ nīi lɛ 

kurɛkurɛ ma̍ gāa ge̍ gāla̍ ojōre̍ ra̍ re̍.” 

37 Iji̍sɔ̄ɔsi hīya aa̍ ɔkɔ hīka, “Ala̍ ɛlɛjā, ala̍ ā de ojōre̍ de wa̍ nīi e̍ ge̍ re̍ gɛ/.” E̍ 

chikpo̍ bɛ̍ɛ̄nɛ̄ hīka, “A chikpo̍ nīi alɔ ge̍ē gāa ge̍ē de ina̍ra ohu igwo̍ ē ra̍ ibrɛ̍ɛdi 
ge̍ē bī wā?” 

38 Bɛ̍ɛ̄nɛ̄, Iji̍sɔ̄ɔsi che wa̍ ikpo̍ hīka, “Ibrɛ̍ɛdi ɛmla̍a nīi ala̍ lɛ bī abɔ̍ɔ ma̍? Ala̍ ā 

gāa ge̍ ma̍ gɛ e̍ē!” E̍ gāa ge̍ ma̍ ma̍, e̍ koko̍o de ɔ̍ ka ɔ̍lɔ lɛ ākpā yī ibrɛ̍ɛdi ɛrwɔ̄ 
ba̍la ɛbɛ̍yēenyi īkpɛ̄ɛpa. 

39 Bɛ̍ɛ̄nɛ̄, Iji̍sɔ̄ɔsi ka de a̍chi̍kpo̍ yī nū ka ɛ̍lɛ ge̍ ya̍ nīi āchɛ ɛla̍ā ɛ̍lɛ ge̍ hyāhɔ̄ la 

īkpāa̍chi̍ wa̍a̍. Ɛ̍lɛ ge̍ gblāa ribibi. 

40 Āchɛ ɛla̍ā pīya hyāhɔ̄ la ɔ̍gbɔ̍gba bɛ̍ɛ̄nɛ̄: Ribi ɛha̍ - āchɛ ohu ɛrwɔ̄; ɛha̍ - 

āchɛ ohu ɛpa che igwo̍, i̍ngɔ̍ɔ wa̍a̍. 

41 Iji̍sɔ̄ɔsi nāa ibrɛ̍ɛdi ɛrwɔ̄ ba̍la ɛbɛ̍yēenyi ɛpa ɛla̍ā bī la abɔ̄, hu eyī hwa̍a̍ ga 

ichō, da Ɔwɔ o̍be, o̍bū de ibrɛ̍ɛdi ɛla̍ā hɛ̍. O̍ de nāa de a̍chi̍kpo̍ yī nū ka ɛ̍lɛ ge̍ 
de kɔ̄ de āchɛ ɛla̍ā wa̍a̍. O̍ gba̍a de ɛbɛ̍yēenyi īkpɛ̄ɛpa ɛla̍ā hɛ̍, de kɔ̄ de wa̍ 
wa̍a̍. 

42 Ɔ̄chɛ-mɔ̄chɛ re̍ nīi o̍ jɛ̄ ɔ̄ hwɔhi-hwɔhi. 

43 A̍chi̍kpo̍ yī nū kpo̍ ibrɛ̍ɛdi ba̍la ɛbɛ̍yēenyi nīi jɛ̄ wā hōhī ma̍ tū la obri̍bri̍ 

igwo̍lɛpa mōmu-mōmu. 

44 Angrɔ̄ɔ nīi re̍ ojōre̍ ɔla̍ā ma̍ lɛ āchɛ u̍nɔ igwo̍lɛpa che āchɛ ohu igwo̍. 

45 Ɔpɔ̄ɔpɛ̄, Iji̍sɔ̄ɔsi ka de a̍chi̍kpo̍ yī nū nīi e̍ ga tū la wɔwu̍; ɛ̍lɛ ge̍ bī yɛ īcha ga 

oe̍ yī li̍hu, ga ipwo̍gra yī Ibɛsa̍yi̍da. Anu̍ ma̍ ge̍ē hɔ̄ abɔ̍ɔ ē ka nīi āchɛ ɛla̍ā ē 
pīya o̍bū. 

46 O̍ ta̍ a̍chi̍kpo̍ yī nū ɔhɔ̄lɛhi kwɛ̍ɛjī ma̍, o̍ pīya ga u̍kpo̍chi ɔha̍ ge̍ē jɔhā. 

47 Yɛ̄grāa nīi eyī yɛ ē kre̍ēkū ma̍ wɔwu̍ yī wā yɛ la iyārɛ̄ɛpa yī li̍hu; Iji̍sɔ̄ɔsi ɔlɔjā 

chī e̍e hɔ̄ amu la o̍chi lōri̍īnū we̍. 

48 O̍ ma̍ hīka a̍chi̍kpo̍ yī anu̍ ɛ̍lɛ yɛ abɔ̍ɔ ē mi̍chi̍ la wɔwu̍ ɔpɔ̍ɔ̄pɛ̍ kpɛ̍ɛji. Wu̍chē 

oji̍ nɛ, ahuhu yɛ ē gwō pīya iyɔ̄bū ta̍ wā. Wu̍chē yī ɔla̍ā, Iji̍sɔ̄ɔsi pīya gāa 
dikpo̍ba̍ wā yɛ̄grāa yī otu̍ yī obūrɔ̍ɔ̄chī, bāa yɛ̄grāa yī oje ɛta̍ ge̍ chɛ̄ la oje 
erīiyī yī ɔ̄chī ma̍. O̍ yɛɛ la ichō yī yenyi ke̍e̍. O̍ yɛ ge̍ē ku̍ ē gla aa̍ ta̍. 

49 A̍chi̍kpo̍ yī nū de ɔ̍ ma̍ nīi o̍ yɛ ē yɛɛ la ichō yī yenyi ma̍, e̍ je̍ka ɔ̍lɔ - okū nɛ; 

e̍ to̍ohwe̍e. 

50 Wu̍chē lɔkɔ nīi aa̍ wa̍a̍ ma̍ ɔ̄ ma̍, e̍ de kpo̍ tūuhwi ɔlamu-ɔlamu. Iji̍sɔ̄ɔsi ka 

lɛlā grāa aa̍ ɔpɔ̄ɔpɛ̄ hīka, “Ala̍ ā tū ūkpɔ̄tū! Ala̍ e̍e tūuhwi ni̍, ma̍a ami nɛ!” 

51 O̍ gāa ge̍ gatū la wɔwu̍ ba̍la aa̍ ma̍, ahuhu ɔla̍ā hīya i̍ngɔ̍ɔ brɛɛ ɔpɔ̄ɔpɛ̄. O̍ 

de ya̍ a̍chi̍kpo̍ yī nū lɛbɛ̍bi̍ ɔlamu-ɔlamu, e̍ de kpo̍ kwi̍ibū. 

52 E̍ i̍ je̍ ochi̍chi̍ yī lɛlā yī ojōre̍ oli̍gba̍a mɛ ni̍; ūkpɔ̄tū yī wā ko̍ōku̍ ji bɛ̍ɛ̄nɛ̄. 

53 E̍ ga hɛ̍ta̍ ga oe̍ ɔla̍ā yī li̍hu la ajɛ yī Igɛnɛ̍sārɛti, de wɔwu̍ ku̍ lɛga abɔ̍ɔ. 

54 E̍ yɛ ē pīya hī wɔwu̍ ma̍, āchɛ jo̍ōkū yī Iji̍sɔ̄ɔsi ɔpɔ̄ɔpɛ̄. 

55 Āchɛ rɛ̄ɛnya ta̍ ɛbɛbɛ ta̍ abɔ̍ɔ la ajɛ yī ɛbɛla̍ā wa̍a̍ ɔpɔ̄ɔpɛ̄ ge̍ kpo̍ aliyē 

oko̍ōku̍ la wɔdu̍ ge̍ de ɔ̍. Ɛbɛha̍-ɛbɛha̍ ji nīi e̍ ge̍ po̍ ka Iji̍sɔ̄ɔsi ɔ̍lɔ hɔ̄ abɔ̍ɔ mɛ̍, 
e̍ ē bī wā ge̍ē de ɔ̍. 

56 Ɛbɛha̍-ɛbɛha̍ nīi o̍ ge̍ yɛ, wɔlɛ̍ɛchɛ oo, ipwɔ̍ɔ̄lɛ̍ kɛ̄ɛ yɛrɔ̄ oo, e̍ ē kpo̍ aliyē 

oko̍ōku̍ ge̍ē gblāa la o̍gra ē de ɔ̍. E̍ ē ra̍ābɔ̄ de ɔ̍ ka ɔ̍lɔ ge̍ pi̍ye̍mā nīi aliyē 
oko̍ōku̍ ɛ̍lɛ ge̍ de abābɔ̄ gwō ɔ̍lɔ la ahu̍ yī ɔjā otūlibi̍īyē yī ɔ̍lɔ. Āchɛ nīi de abɔ̄ 
gwō ɔjā otūlibi̍īyē yī nū wa̍a̍ ma̍ de lɛ cha̍cha̍ ke̍e̍. 

Ima̍aki 7 

1 Āchɛ Yī Ifa̍rasīi ɛha̍ ba̍la āchɛ ongū Lihɔ yī Iju̍u bū la Ijɛru̍sālɛm wā dikpo̍ba̍ 

Iji̍sɔ̄ɔsi. 

2 E̍ ma̍ hīka a̍chi̍kpo̍ yī ɔ̍lɔ yɛ ē re̍ ɔjā yī lɛbi̍. Ɔla̍ā re̍ka e̍ i̍ na abɔ̄ o̍bū ni̍. 

3 Wu̍chē oji̍ nɛ, Āchɛ Yī Ifa̍rasīi wa̍a̍ ba̍la Iju̍u ehēhī ē yɛ̍ɛ̄lā yī ɔchɔ̍ɔwɔ yī wā 

nīi e̍ nāa bū la abɔ̄ yī a̍dɔ̄kū yī wā ma̍. E̍ i̍ ge̍ na abɔ̄ lɔkɔ nīi e̍ ē ya̍ kpakpa ma̍ 
ni̍, e̍ i̍ ē re̍ ɔjɔ̄jā ni̍. 

4 E̍ ge̍ cha la lihī, ɔ̍chi̍kpa̍kpa̍ e̍ gwā lɛbi̍ wa̍a̍ o̍bū; nɛ̄ni̍ e̍ i̍ ē re̍ ɔjɔ̄jā ni̍. Lihɔ yī 

a̍dɔ̄kū yī wā lyɛ̄mɛ̄mɛ̄ nīi e̍ ē gbō ma̍. Ɛha̍ re̍ka ɔgwlɛ̄bi̍ hī ɛjā bāa ɔgba̍galā, 
yɛ̄hī, u̍kpu̍ūhā yī ikɔ̍pa ba̍la ɛjā ɔgbwɔlā ma̍. 

5 Āchɛ Yī Ifa̍rasīi ba̍la āchɛ ongū lihɔ yī Iju̍u ɛla̍ā che Iji̍sɔ̄ɔsi ikpo̍ bɛ̍ɛ̄nɛ̄ hīka, 

“Oji̍ - ohu̍ nīi a̍chi̍kpo̍ yī wɔ i̍ ē yɛ̍ɛ̄lā yī ɔchɔ̍ɔwɔ yī alɔ nīi alɔ ngū bū la abɔ̄ yī 
a̍dɔ̄kū yī alɔ ni̍ ma̍? A̍chi̍kpo̍ yī wɔ chōo̍chē re̍ ɔjā la abɔ̄ yī lɛbi̍?” 

6 Iji̍sɔ̄ɔsi hīya aa̍ ɔkɔ hīka, “Lēchi̍, lɛlā nīi Ayisa̍ya ka ku̍ ala̍ la īpū yī nū ma̍ ku 

kpa̍a! Ala̍ - āchɛ ɔkɛlā ɔha̍ chōo̍chē ya̍ ɔha̍ lɔkɔ nīi o̍ ka hɔ̄ ma̍ ma̍ a̍nɛ: “ ‘Āchɛ 
nūma̍ ē de otūlichō de u la oko̍ko̍o ji. Ūkpɔ̄tū yī wā lā hwɛɛ hī u. 

7 Otūlichō yī u nīi e̍ ē ya̍ ma̍ - a̍ji nɛ. Wu̍chē oji̍ nɛ, e̍ ē ngū āchɛ lihɔ yī 

āchɛ̄ɛchɛ, bɔ̄ɔjā nīi o̍ - lɛlā yī Ɔwɔ nɛ̄ ma̍. Ami Ɔwɔ ka i̍ngɔ̍ɔ a̍nɛ.’ 

8 “Ala̍ tū Lihɔ Yī Ɔwɔ lā ga ɛkū hɛ̄ɛbɛ ge̍ē ta̍ābɔ̄ ku̍ lɛlā āchɛ̄ɛchɛ ongōngū a̍nɛ. 

9 “Ala̍ lɛ ɔpɔ̄pū yī a̍chālā kpa̍a nīi ala̍ ē bī ta̍ Lihɔ Yī Ɔwɔ ma̍, hɛ̄ɛbɛ ge̍ē jɔ̍ɔkɔ ē 

ta̍ābɔ̄ ku̍ lɛlā yī ɔchɔ̍ɔwɔ yī ala̍. 

10 Ma̍ gɛ! Imo̍sīisi ka hīka, ‘Tū a̍dā yī wɔ ba̍la ɛ̍nɛ̍ yī wɔ la ichō. Ɔ̄chɛ nīi ge̍ ka 

lɛlā ɔdwɔ̄bi̍ tāa a̍dā yī nū kɛ̄ɛ ɛ̍nɛ̍ yī nū, e̍ ge̍ de ɔlɔjā ngmo̍.’ 

11 Ala̍ chī ka hīka, ɔ̄chɛ ɔ̍lɔ ge̍ da a̍dā yī ɔ̍lɔ kɛ̄ɛ ɛ̍nɛ̍ yī ɔ̍lɔ hīka, ‘Ɔjā nīi n lɛ ge̍ē 

de ē tū wɔ wɔbɔ̄ ma̍ - Ikɔ̍ban bɛ̍ɛ̄nɛ̄ nɛ.’ Ochi̍chi̍ yī Ikɔ̍ban re̍ka, ‘Ɔjā ode kɔ̄ de 
Ɔwɔ.’ 

12 Bū la ɛbɛ ɔla̍ā, ala̍ i̍ chɛ̄ nīi o̍ tū a̍dā yī nū kɛ̄ɛ ɛ̍nɛ̍ yī nū wɔbɔ̄ gɛ ni̍. 

13 Bū la ɔpɔ̄pū nūma̍, ala̍ i̍ ē nāa lɛlā yī Ɔwɔ bāa ɔjɔ̄jā ma̍ ni̍, wu̍chē yī lɛlā yī 

a̍dɔ̄kū yī ala̍ la ongōngū. Ita yī lɛlā oli̍ngɛ̍ɛ̄nɛ̄ lyɛ̄mɛ̄mɛ̄ nīi ala̍ ē ya̍ ma̍.” 

14 Iji̍sɔ̄ɔsi gba̍a de ɛra̍ hī wā, koko̍o de wa̍ hīka, “Ala̍ wa̍a̍, ala̍ ā darɔ̄ku lɛlā 

nūma̍ nīi ala̍ ge̍ po̍ ɔ̄ la ochi̍chi̍! 

15 Ɔjɔ̄jā i̍ ē bū la yɛchɛ ē gāa lipu̍ yī ɔ̄chɛ ge̍ē ya̍ nīi o̍ ē de ē bri̍īnyī mɛ ni̍. Ɔjā 

nīi ē bū lipu̍ wā la yɛchɛ ma̍, anu̍ ē ya̍ nīi ɔ̄chɛ de ē bri̍īnyī a̍nɛ.  

[16 Ɔ̄chɛ nīi ge̍ tū arɔ̄ ɔplɛ̍ɛ̄lā ma̍ ge̍ po̍ gɛ!]” 

17 Iji̍sɔ̄ɔsi pīya hī āchɛ ɛla̍ā ga u̍nu̍ ma̍, a̍chi̍kpo̍ yī nū che ɔ̍ ikpo̍ yī ochi̍chi̍ yī 

wɔ̄chīije ɔla̍ā. 

18 O̍ da wa̍ hīka, “O̍ re̍ka ala̍ i̍ je̍ ochi̍chi̍ yī nū ni̍ kpa̍a? Ala̍ i̍ jo̍ōkū i̍ngɔ̍ɔ ni̍? 

Ɔjɔ̄jā i̍ ē bū la yɛchɛ ē gāa lipu̍ yī ɔ̄chɛ ge̍ē ya̍ nīi ɔ̄chɛ de ē bri̍īnyī ni̍. 

19 Wu̍chē oji̍ nɛ, o̍ i̍ chɛ̄ ga ūkpɔ̄tū yī ɔ̄chɛ ni̍; ubu nīi o̍ ē yɛ a̍nɛ. O̍ ē chī 

bīyɛchɛ ē hī ibi̍īyē ke̍e̍.” Bū la lɛlā nūma̍, Iji̍sɔ̄ɔsi yɛ ē de ē chabɔ̄ hīka ojōre̍ 
wa̍a̍ ɔ̍lɔ hwɔhi la oro̍ōre̍. 

20 Iji̍sɔ̄ɔsi gba̍a ka bɛ̍ɛ̄nɛ̄ hīka, “Ɔjā nīi ē bū lipu̍ yī ɔ̄chɛ ē wā la yɛchɛ ma̍, anu̍ 

ē ya̍ nīi ɔ̄chɛ de ē bri̍īnyī a̍nɛ. 

21 Wu̍chē oji̍ nɛ, bū abɔ̍ɔ lipu̍ yī ūkpɔ̄tū yī āchɛ̄ɛchɛ nīi ɛri̍ya̍ yī lɛlā ɔdwɔ̄bi̍ 

ɔyɔ̍ɔ̄ya̍ wa̍a̍ ē bīyɛchɛ a̍nɛ: Ɔnyā ɔla̍ bɛ̍bɛ̍bɛ̍, uwī owōwī, āchɛ ongmo̍ōngmo̍, 

22 ɔ̍bɔ̍ɔ̄nyā, ānyānyi ɔyɔ̍ɔ̄ya̍, lɛlā abi̍ ita ɔha̍lɔha̍ wa̍a̍, yɛ̍gra̍ ɔgla̍ āchɛ, a̍kpla yī 

lɛlā ɔyɔ̍ɔ̄ya̍, uji otū āchɛ, lɛlā abi̍ ɔka ku̍ āchɛ, ɛba̍achɛ ɔjɔ̄jɛ̄ ba̍la i̍bobo ɔyɔ̍ɔ̄ya̍. 

23 Lɛlā ɔdwɔ̄bi̍ ɔyɔ̍ɔ̄ya̍ nūma̍ wa̍a̍ ē bīyɛchɛ ē bū lipu̍ yī ɔ̄chɛ. Aa̍ ē ya̍ nīi ɔ̄chɛ 

ē de ē bri̍īnyī a̍nɛ.” 

24 Bɛ̍ɛ̄nɛ̄, Iji̍sɔ̄ɔsi pīya bū abɔ̍ɔ ga ajɛ yī Ita̍ya. O̍ pīya tū la u̍nu̍ ɔha̍, o̍ i̍ chikpo̍ 

nīi ɔ̄chɔ̄chɛ ge̍ jo̍ōkū hīka ɔ̍lɔ hɔ̄ abɔ̍ɔ ni̍. O̍ i̍ chī ge̍ē trɛ̍ba ē hī āchɛ ē mɛ ni̍. 

25 Ɔnyā ɔha̍ hɔ̄ abɔ̍ɔ; ɔyi̍ yī nū ɔnɔ̄nyā ē ku̍ yapri̍ija ɔdwɔ̄bi̍. Ɔnyā ɔla̍ā po̍ ohu 

yī Iji̍sɔ̄ɔsi ma̍, o̍ wā dikpo̍ba̍ ɔ̄ ge̍ de ūnōowu tū ajɛ la apli̍kpo̍ yī nū. 

26 Ɔnyā ɔla̍ā - Ɛchɛkɔcha nɛ. E̍ ma ɔ̄ la Ifoni̍siya la ɔcha yī Isi̍riya. O̍ ra̍ābɔ̄ de 

Iji̍sɔ̄ɔsi kpɛ̍ɛ ka ɔ̍lɔ ge̍ de yapri̍ija ɔdwɔ̄bi̍ ɔla̍ā nū hī ɔyi̍ yī anu̍. 

27 Iji̍sɔ̄ɔsi hīyɔkɔ hīka, “Alɔ ā bī de ojōre̍ de aywɔ̍lɛ̍ o̍bū. O̍ i̍ ngma̍ nīi ɔ̄chɛ ē 

nāa ojōre̍ yī aywɔ̍lɛ̍ de yoō ni̍.” 

28 Ɔnyā ɔla̍ā hīya anu̍ ɔkɔ hīka, “Ādā, o̍bū je̍ka yoō nīi ē gblāa la ihi̍yajɛ yī 

okpōkōlō ma̍ ē re̍ irwi yī ojōre̍ yī aywɔ̍lɛ̍!” 

29 Bɛ̍ɛ̄nɛ̄, Iji̍sɔ̄ɔsi da ɔnyā ɔla̍ā hīka, “Wu̍chē yī ɔkɔ yī lɛlā nīi a hīya ma̍, pīya 

ga wɔlɛ̍ gɛ! Yapri̍ija ɔdwɔ̄bi̍ ɔla̍ā bīyɛchɛ hī ɔyi̍ yī wɔ mɛ̍.” 

30 Ɔnyā ɔla̍ā pīya ga wɔlɛ̍ ma̍, o̍ ma̍ hīka yapri̍ija ɔdwɔ̄bi̍ ɔ̍lɔ ngmɛ̍ɛchɛ hī ɔyi̍ 

i̍ngɔ̍ɔ ke̍e̍ mɛ̍. Ɔyi̍ gbo abɔ̍ɔ la u̍bwɔ̍ kpɛ̍kpɛ̍kpɛ̍. 

31 Iji̍sɔ̄ɔsi pīya hī ajɛ yī Ita̍ya ga la Isa̍yi̍dɔn ga Li̍hu Yī Iga̍līli. E̍ ga la ɔpɔ̄pū yī 

ɔcha yī ipwo̍gra Ogblīigwo̍. 

32 Āchɛ ɛha̍ bī ɔngrɔ̄ɔ ɔha̍ nīi gwōko̍o gba̍a darɔ̄ ma̍ wā ge̍ de Iji̍sɔ̄ɔsi. E̍ ra̍ābɔ̄ 

de ɔ̍ ka ɔ̍lɔ ge̍ de abɔ̄ che ɔ̍lɔ lɛhu̍. 

33 Iji̍sɔ̄ɔsi de abɔ̄ ku̍ ɔngrɔ̄ɔ ɔla̍ā ge̍ rɛ la ɛkū hī ɔgbādu, de ayi̍kābɔ̄ gatū ɔ̄ la 

arɔ̄ ɛpɛpa, ku arɛ yī oko̍o re̍tū ɔ̄ la u̍blɛ̍ɛ̄nyī. 

34 Iji̍sɔ̄ɔsi hu eyī hwa̍a̍ ga ichō hīiru, ka hīka ɔ̍lɔ ge̍, “Ɛ̍fata.” Ochi̍chi̍ yī ɔla̍ā 

re̍ka, “Lwāa tɔ̍ɔ̄ta̍.” 

35 Ɔpɔ̄ɔpɛ̄, arɔ̄ yī ɔngrɔ̄ɔ ɔla̍ā lwāa, u̍blɛ̍ɛ̄nyī yī nū wī ta̍. O̍ kū abɔ̍ɔ ē ka lɛlā 

bāa ɔcha̍cha̍ ma̍ ɔpɔ̄ɔpɛ̄. 

36 Bū la ɛbɛ ɔla̍ā, Iji̍sɔ̄ɔsi ta̍ wā ɔna ka ɛ̍lɛ ge̍ e̍e koko̍o yī lɛlā ɔla̍ā de ɔ̄chɔ̄chɛ 

ni̍. Onīi o̍ ka ɛ̍lɛ ge̍ e̍e ka ni̍ ma̍ kpɛ̍ɛ nīi e̍ ka ga iyɔ̄bū-iyɔ̄bū a̍nɛ. 

37 Āchɛ nīi plɛ̍ɛ̄lā ɔla̍ā wa̍a̍ ma̍, o̍ lɛ wa̍ lɛbɛ̍bi̍ kpɛ̍ɛji. E̍ kā ɔ̄ ɔkɔ̄kā hīka, ɔ̍lɔ ē 

yɛ̍ɛ̄lā mlɛlā yɛ̍yɛ̍ kpa̍a! Ɔ̍lɔ ē ya̍ nīi ɔdarɔ̄ ɔ̍lɔ de ē plɛ̍ɛ̄lā, nīi ogwōko̍o ɔ̍lɔ de ē 
ka lɛlā ke̍e̍. 

Ima̍aki 8 

1 O̍ i̍ ligbi̍gbo̍ o̍bū ni̍, ribi yī āchɛ ɛha̍ gba̍a wā ge̍ grēeyī. E̍ lyɛ̄mɛ̄ kpɛ̍ɛji. Ɔjɔ̄jā i̍ 

chī hɔ̄ abɔ̍ɔ nīi e̍ ge̍ē re̍ ni̍. Iji̍sɔ̄ɔsi hī a̍chi̍kpo̍ yī nū ɛra̍ koko̍o de wa̍ hīka, 

2 “Āchɛ nūma̍ lɛ u lɛhɛ̍ha̍ kpɛ̍ɛji. Wu̍chē oji̍ nɛ, e̍ gblāa amu tāa ami ɔ̄chī ɛta̍ 

mɛ̍. U̍ma̍ama, e̍ i̍ chī lɛ ɔjɔ̄jā lā amu ge̍ē re̍ gɛ ni̍. 

3 N ge̍ ka nīi e̍ pīya yī wɔlɛ̍ ji nīi n i̍ ge̍ de ojōre̍ de wa̍ o̍bū ni̍, e̍ chī ge̍ē pra̍a 

kpɛ̍tɛ̍kpɛ̍tɛ̍ la ɔpɔ̄pū. Wu̍chē oji̍ nɛ, āchɛ ɛha̍ yī wā bū la ɛbɛ oligbi̍gbo̍.” 

4 A̍chi̍kpo̍ yī nū ka bɛ̍ɛ̄nɛ̄ hīka, “Aba̍ chī hɔ̄ amu lipu̍ a̍chi̍ chukuru nūma̍ nīi 

ɔ̄chɛ ge̍ē ma̍ ojōre̍ ē bī āchɛ nūma̍ wa̍a̍ mɛ ma̍?” 

5 Iji̍sɔ̄ɔsi che wa̍ ikpo̍ hīka, ibrɛ̍ɛdi ɛmla̍a nīi ɛ̍lɛ bī abɔ̍ɔ ma̍? E̍ ka ɔ̍lɔ - ākpā 

arāapa nɛ. 

6 O̍ koko̍o de āchɛ ɛla̍ā wa̍a̍ ka ɛ̍lɛ ge̍ hyāhɔ̄ la ajɛ. O̍ nāa ākpā yī ibrɛ̍ɛdi 

arāapa ɛla̍ā bī la abɔ̄, da Ɔwɔ o̍be. O̍ wā ge̍ de ibrɛ̍ɛdi ɛla̍ā hɛ̍ wa̍a̍, de nāa de 
a̍chi̍kpo̍ yī nū, ɛ̍lɛ ge̍ de kɔ̄ de āchɛ ɛla̍ā wa̍a̍. A̍chi̍kpo̍ yī nū de kɔ̄ de wa̍. 

7 A̍chi̍kpo̍ yī nū bī a̍yu̍u ɛha̍ pi̍nyɛ̍ abɔ̍ɔ. O̍ kwɛ̍ɛjī la ɔpiyɛ ɔyɔ̍ɔ̄ya̍ ma̍, o̍ de nāa 

de a̍chi̍kpo̍ yī nū ka ɛ̍lɛ ge̍ gba̍a de kɔ̄ de āchɛ ɛla̍ā. 

8 Ɔ̄chɛ-mɔ̄chɛ re̍ ojōre̍ ɔla̍ā nīi o̍ jɛ̄ ɔ̄ hwɔhi-hwɔhi. Āchɛ ɛla̍ā wa̍a̍ gbajɛ la 

angrɔ̄ɔ u̍nɔ igwo̍. 

9 A̍chi̍kpo̍ yī nū kpo̍ irwi yī ojōre̍ ɔla̍ā nīi jɛ̄ wā hōhī ma̍ tū la obri̍bri̍ arāapa 

mōmu-mōmu. Iji̍sɔ̄ɔsi ka nīi āchɛ ɛla̍ā pīya bɛ̍ɛ̄nɛ̄. 

10 Anu̍ ɔlɔjā gatū la wɔwu̍ ɔpɔ̄ɔpɛ̄ ba̍la a̍chi̍kpo̍ yī nū pīya ga ajɛ yī Idamanu̍ta. 

11 Āchɛ Yī Ifa̍rasīi ɛha̍ wā la ɛbɛ yī Iji̍sɔ̄ɔsi ge̍ yɛ ē ta̍ ɔ̄ ahu̍ yī lɛlā. E̍ chikpo̍ 

ge̍ē ku̍ ɔ̄ lɛlā ɔha̍. Wu̍chē ɔla̍ā, e̍ ka ɔ̍lɔ ge̍ yɛ̍ɛ̄lā ɔlɛbɛ̍bi̍ nīi - ɔ̍lɔ ge̍ē chabɔ̄ 
hīka Ɔwɔ ɔ̍lɔ chɛ̄ku ɔ̍lɔ ma̍. 

12 Iji̍sɔ̄ɔsi hīiru du̍mɔ̍ ka hīka, “Oji̍ - ohu̍ nīi alyɛchɛ nūma̍ ē chikpo̍ ge̍ē ma̍ lɛlā 

ɔlɛbɛ̍bi̍ ode chabɔ̄ ma̍/? Ehe̍e! Lēchi̍-lēchi̍, n ge̍ē koko̍o ē de ala̍! Lɛlɛ̄lā 
ɔlɛbɛ̍bi̍ ode chabɔ̄ i̍ngɔ̍ɔ i̍ hɔ̄ de āchɛ nūma̍ ni̍.” 

13 Iji̍sɔ̄ɔsi ku̍ pīya hī āchɛ ɛla̍ā, ku̍chē ga wɔwu̍. E̍ pīya bū abɔ̍ɔ, hɛ̍ li̍hu ārɛ̄ yɛ 

gāa oe̍ ɔla̍nū bɛ̍ɛ̄nɛ̄. 

14 A̍chi̍kpo̍ yī Iji̍sɔ̄ɔsi de mwanyī, e̍ i̍ bī ojōre̍ ɔha̍lɔha̍ ni̍. Ākpā yī ibrɛ̍ɛdi 

ūkpo̍he nīi e̍ lɛ tū abɔ̍ɔ la wɔwu̍ a̍nɛ. 

15 Iji̍sɔ̄ɔsi ta̍ wā ɔna yī lɛlā hīka, “Ala̍ ā deyī kōkū! Ala̍ ā gbō iyī ala̍ hī ɔjā obī 

ibrɛ̍ɛdi nōnū yī Āchɛ Yī Ifa̍rasīi ba̍la Ihɛ̍rɔ̄ɔdi.” 

16 A̍chi̍kpo̍ yī nū gblāa abɔ̍ɔ ē ka ē de iyī wā ka ibrɛ̍ɛdi nīi aɛ̍lɛ i̍ bī ni̍ ma̍ nīi ɔ̍lɔ 

yɛ aa̍ ka a̍nɛ. 

17 Iji̍sɔ̄ɔsi je̍ ɔjā nīi e̍ yɛ ē ka de iyī wā ma̍ ɔpɔ̄ɔpɛ̄. Wu̍chē ɔla̍ā, o̍ da wa̍ hīka, 

“Oji̍ - ohu̍ nīi ala̍ chōo̍chē ka lɛlā ku̍ ibrɛ̍ɛdi i̍bōbī ni̍ ma̍? Re̍ka ala̍ i̍ jo̍ōkū yī 
lɛlɛ̄lā we̍ ni̍? Ūkpɔ̄tū yī ala̍ ma̍ ko̍ōku̍? 

18 Ala̍ i̍ tū īkprī ɔmyɛ̍ma̍ ni̍? Kɛ̄ɛ ala̍ i̍ tū arɔ̄ ɔplɛ̍ɛ̄lā ni̍? Ala̍ i̍ bla gɛ ni̍? 

19 Yɛ̄grāa nīi n de ākpā yī ibrɛ̍ɛdi ɛrwɔ̄ hɛ̍ de āchɛ u̍nɔ igwo̍lɛpa che ohu igwo̍ 

ma̍ bɛ̍ɛ? Obri̍bri̍ ɛmla̍ā nīi ala̍ kpo̍ onīi e̍ re̍ jɛ̄ wā hōhī tū ma̍?” E̍ ka ɔ̍lɔ - 
obri̍bri̍ igwo̍lɛpa nɛ. 

20 O̍ gba̍a ka hīka, “Yɛ̄grāa nīi n chī de ākpā yī ibrɛ̍ɛdi arāapa hɛ̍ de āchɛ u̍nɔ 

igwo̍ ma̍ bɛ̍ɛ? Obri̍bri̍ ɛmla̍ā nīi ala̍ kpo̍ nīi e̍ re̍ jɛ̄ wā hōhī tū ma̍?” E̍ ka ɔ̍lɔ - 
obri̍bri̍ arāapa nɛ. 

21 O̍ che wa̍ ikpo̍ bɛ̍ɛ̄nɛ̄ hīka, “Anu̍ nīi ala̍ i̍ gba̍a jo̍ōkū yī lɛlɛ̄lā we̍ ni̍ a̍nɛ?” 

22 E̍ wā ge̍ gbajɛ la Ibɛsa̍yi̍da bɛ̍ɛ̄nɛ̄. Āchɛ ɛha̍ bī ɔngrɔ̄ɔ opriyī ɔha̍ wā ge̍ de 

Iji̍sɔ̄ɔsi. E̍ ra̍ābɔ̄ de ɔ̍ ka ɔ̍lɔ ge̍ de abɔ̄ gwō ɔ̍lɔ. 

23 Iji̍sɔ̄ɔsi de abɔ̄ ku̍ opriyī ɔla̍ā la abɔ̄, bī ɔ̄ bīyɛchɛ hī ipwo̍gra ɔla̍ā ga ikō. O̍ 

ta̍arɛ tū ɔngrɔ̄ɔ ɔla̍ā la īkprī, de abɔ̄ che ɔ̍. O̍ che ɔ̍ ikpo̍ hīka ɔ̍lɔ yɛ abɔ̍ɔ ē ma̍ 
ɔjā ɔha̍ mɛ mɛ̍? 

24 Ɔngrɔ̄ɔ ɔla̍ā hu eyī hwa̍a̍ ga ichō ka bɛ̍ɛ̄nɛ̄ hīka, “Nn, n yɛ amu ē ma̍ 

āchɛ̄ɛchɛ. E̍ chī lɛ u bāa ɛchi̍ ma̍. E̍ yɛ amu ē yɛɛ bɛ̍ɛ̍.” 

25 Iji̍sɔ̄ɔsi gba̍a de abɔ̄ kla̍ anu̍ la īkprī. Yɛ̄grāa nūma̍ ma̍, ɔngrɔ̄ɔ ɔla̍ā myɛ̍ma̍ 

chwaa o̍bū nīi o̍ de myɛ̍ma̍ i̍ngɔ̍ɔ ke̍e̍. O̍ ma̍ ɔjāha̍-ɔjāha̍ bāa ɔtɛri̍tɛri̍ ma̍ 
bɛ̍ɛ̄nɛ̄. 

26 Iji̍sɔ̄ɔsi ka ɔ̍lɔ ge̍ pīya ga wɔlɛ̍ gɛ! O̍ ta̍ ɔ̄ ɔna ka ɔ̍lɔ ge̍ e̍e ku̍chē ga wɔlɛ̍ɛchɛ 

ɔla̍ā o̍bū gɛ ni̍! 

27 Iji̍sɔ̄ɔsi ba̍la a̍chi̍kpo̍ yī nū wā ge̍ pīya ga wɔlɛ̍ɛchɛ ɛha̍ abɔ̍ɔ la Isi̍sari̍ya 

Ifili̍pāyi bɛ̍ɛ̄nɛ̄. E̍ yɛ la ɔpɔ̄pū ma̍, o̍ che a̍chi̍kpo̍ yī nū ikpo̍ hīka, “Ala̍ ā ka de 
um we̍ e̍e! Āchɛ u̍tu ka amɔ̍lɔ - ɔ̄nyɛ nɛ ma̍/?” 

28 A̍chi̍kpo̍ yī nū ka de ɔ̍ hīka “Āchɛ ɛha̍ ka aɔ̍lɔ - Ijɔ̍ɔn Ohuyenyi nɛ. Ɛha̍ ka 

aɔ̍lɔ - Ɛla̍yi̍ja nɛ. Āchɛ ɛha̍ chī ka aɔ̍lɔ - ɔ̄chɛ ɔkɛrɔ̄ yī Ɔwɔ nɛ?” 

29 Iji̍sɔ̄ɔsi che wa̍ ikpo̍ bɛ̍ɛ̄nɛ̄ hīka, “Ala̍ ma̍ bɛ̍ɛ? Ala̍ ā gbɛri̍ya̍ ka amɔ̍lɔ - ɔ̄nyɛ 

nɛ?” Ipi̍ta hu oko̍o kpa̍ ka de ɔ̍ gbra hīka, “Awɔ - Ɔhɔ̍ɔnyɛta̍ Nīi Ɔwɔ Hōhu Ma̍ 
a̍nɛ.” 

30 Iji̍sɔ̄ɔsi ta̍ wā ɔna hīka ɛ̍lɛ ge̍ e̍e ka ochi̍chi̍ yī anu̍ de ɔ̄chɔ̄chɛ ni̍. 

31 Bɛ̍ɛ̄nɛ̄, Iji̍sɔ̄ɔsi kū abɔ̍ɔ ē ngū a̍chi̍kpo̍ yī nū lɛlā ma̍, o̍ koko̍o de wa̍ hīka, 

“Ala̍ ma̍ ko̍ō! Ɔyi̍ Yī Ɔngrɔ̄ɔ ge̍ē mi̍chi̍ gba̍a̍. Ɛgabɔ̄ ba̍la alɛhu̍ aligbe ba̍la 
āchɛ ongū Lihɔ Yī Iju̍u ge̍ē ta̍ ɔ̄. E̍ ge̍ē de ɔ̄ ngmo̍. Ɔ̄chī ɔmɛta̍, o̍ chī ge̍ē 
hye̍ēyī la okū.” 

32 Iji̍sɔ̄ɔsi de lɛlā nūma̍ yi̍ya fwōō de wa̍ lēchi̍-lēchi̍. Wu̍chē ɔla̍ā, Ipi̍ta hī ɔ̄ ɛra̍ 

ga ɛkū ge̍ yɛ ē ka tāa anu̍. 

33 Iji̍sɔ̄ɔsi pīya kpa̍ta̍ bɛ̍ɛ̄nɛ̄, ma̍ a̍chi̍kpo̍ yī nū ehēhī chi̍i̍ o̍bū ka tāa Ipi̍ta hīka, 

“Chi̍i! Tu̍ rɛ gāa hī u, Isa̍tan! Ɛri̍ya̍ yī wɔ - iyī āchɛ̄ɛchɛ nɛ, i̍ iyī Ɔwɔ ni̍.” 

34 Iji̍sɔ̄ɔsi hī alɔgbādu ɔla̍ā ɛra̍ ba̍la a̍chi̍kpo̍ yī nū bɛ̍ɛ̄nɛ̄, koko̍o de wa̍ hīka, 

“Ɔ̄chɛ nīi ge̍ chikpo̍ ge̍ē yɛ ē tāa ami, ɔlɔjā ge̍ tu̍labɔ̄ hī lɛlā yī anu̍ ɔlɔjā; o̍ ge̍ 
chrōoko̍o yī ichi̍ ɔmɔ̍ɔ̄ma̍, nīi o̍ ge̍ ku u la u̍tu. 

35 Wu̍chē oji̍ nɛ, ɔ̄chɛ nīi ge̍ chikpo̍ ge̍ē de ɔhɔ̄leyī yī nū gbōgbō, ɔlɔjā ge̍ē de 

ē pīyēbi̍. Ɔ̄chɛ nīi ge̍ chī de ɔhɔ̄leyī yī nū pīyabi̍ wu̍chē yī ami ba̍la Wɔ̄kā 
Ɔlwɔnyɛ yī Ɔwɔ, ɔlɔjā ge̍ē ma̍ ɔhɔ̄leyī yī nū. 

36 Ɔ̄chɛ ge̍ de yɛchɛ nūma̍ lɛ mɔri̍mɔri̍ nīi ɔhɔ̄leyī yī nū ge̍ chī pīyabi̍ ma̍ bɛ̍ɛ? 

Ɛpiyabuna ɔna̍ nīi ɔlɔjā lɛ ma̍? 

37 Ɔjɔ̄jā i̍ hɔ̄ abɔ̍ɔ nīi ɔ̄chɛ de ē hīya ɔhɔ̄leyī yī nū ni̍. 

38 Yɛchɛ ɔdwɔ̄bi̍ ba̍la i̍je̍ Ɔwɔ ni̍ nīi hɔ̄ ma̍ ma̍! Ɔ̄chɛ nīi ge̍ chi̍hi̍ya̍ yī ami ba̍la 

lɛlā yī u, ami Ɔyi̍ Yī Ɔngrɔ̄ɔ titi ge̍ē chi̍hi̍ya̍ yī ɔlɔjā yɛ̄grāa nīi n ge̍ wā la rīgā 
ɔnɔ̄kɔ̄kū yī A̍dā yī u ba̍la ayɛ̍ɛ̄chɛ̄rɔ̄ ɛnɛ̄ɛhɛhi nīi ge̍ē ku u la u̍tu ma̍.” 

Ima̍aki 9 

1 O̍ gba̍a ka de wa̍ hīka, “Lēchi̍-lēchi̍, n ā koko̍o de ala̍! Āchɛ ɛha̍ hɔ̄ amu 

u̍ma̍ama nīi i̍ ge̍ē pīyēku̍ o̍bū ni̍, kpɛɛ nīi e̍ ē ma̍ Ɔchwɔ̄lɛ̍ Oro̍ōre̍ Yī Ɔwɔ nīi 
ge̍ē wā wɔhu̍-wɔhu̍ ma̍.” 

2 Ɔ̄chī erīiyī wā ge̍ ga ma̍, Iji̍sɔ̄ɔsi bī Ipi̍ta ba̍la Ije̍mēehi ba̍la Ijɔ̍ɔn ku iyī nū. O̍ 

yɛ la iyɔ̄bū yī wā wa̍a̍ ga yɛwu olichīichō ɔha̍, aa̍ lōri̍īwā. Ibi̍īyē yī Iji̍sɔ̄ɔsi 
pīyata̍ ɔpɔ̄ɔpɛ̄ abɔ̍ɔ la iyɔ̄bū yī wā. 

3 Ɛjā otūlibi̍īyē yī nū hu̍ bāa ɔnya̍ri̍nya̍ri̍ ma̍, lɛ̍rɛ̍ kpɛ̍ɛ bāa ɔfra̍ta̍ta̍ ma̍. 

Ɔ̄chɔ̄chɛ i̍ ge̍ē na ɔjɔ̄jā ngma̍ i̍ngɔ̍ɔ lipu̍ yī yɛchɛ nūma̍ ē mɛ ni̍. 

4 Bɛ̍ɛ̄nɛ̄, aa̍ āchɛ ɛtɛ̍ɛta̍ ma̍ Ɛla̍yi̍ja ba̍la Imo̍sīisi nīi e̍ gblāa abɔ̍ɔ ē ka lɛlā ba̍la 

Iji̍sɔ̄ɔsi. 

5 Ipi̍ta hu oko̍o kpa̍ ka de Iji̍sɔ̄ɔsi hīka, “Ɔngūlɛ̄lā be̍e! O̍ hwɔhi kpɛ̍ɛji nīi alɔ hɔ̄ 

amu ma̍. Alɔ ge̍ē gwo̍ a̍ywɔ̍da̍ ɛta̍ de ala̍: ɔha̍ - iyī wɔ; ɔha̍ - iyī Imo̍sīisi; ɔha̍ - 
iyī Ɛla̍yi̍ja.” 

6 Ipi̍ta i̍ jo̍ōje̍ ɔjā nīi o̍ ge̍ē ka ma̍ gɛ ni̍. Wu̍chē oji̍ nɛ, e̍ de kpo̍ tūuhwi ɔlamu-

ɔlamu. 

7 Akpɔ̍ɔwɔ ɔha̍ wā ɔpɔ̄ɔpɛ̄ ge̍ gbuhu kla̍ aa̍ i̍ngɔ̍ɔ bri̍i̍. Ɔkɔlɛ̄lā ɔha̍ bū abɔ̍ɔ la 

akpɔ̍ɔwɔ ɔla̍ā hīka, “Ɔyi̍ otōtū yī u lēchi̍-lēchi̍ hɔ̄ ma̍ a̍nɛ. Ala̍ ā darɔ̄ku lɛlā yī 
nū.” 

8 A̍chi̍kpo̍ yī nū jiyeyī ke̍keke̍ wa̍a̍ ɔpɔ̄ɔpɛ̄; e̍ i̍ ma̍ ɔ̄chɔ̄chɛ gɛ ni̍. Iji̍sɔ̄ɔsi lōri̍īnū 

rɛ abɔ̍ɔ ba̍la aa̍ a̍nɛ. 

9 E̍ yɛ ē hrāajɛ ē bū la yɛwu ɔla̍ā ma̍, Iji̍sɔ̄ɔsi ta̍ wā ɔna ka ɛ̍lɛ ge̍ e̍e koko̍o yī 

lɛlā nīi ɛ̍lɛ ma̍ ma̍ de ɔ̄chɔ̄chɛ ni̍, kpɛɛ nīi Ɔyi̍ Yī Ɔngrɔ̄ɔ ɔ̍lɔ ge̍ hye̍ēyī la okū 
o̍bū. 

10 E̍ de lɛlā ɔla̍ā wa̍a̍ gbō iyī aa̍ ɛlɛjā ke̍e̍. E̍ yɛ ē che iyī wā ikpo̍ ka oji̍ ɔ̍lɔ u̍tu - 

ochi̍chi̍ yī ohye̍ēyī la okū ɔ̍lɔma̍ ma̍/? 

11 E̍ che Iji̍sɔ̄ɔsi ikpo̍ hīka, “Oji̍ - ohu̍ nīi āchɛ ongū Lihɔ yī Iju̍u chī ka hīka 

Ɛla̍yi̍ja ɔ̍lɔ ge̍ē yɔbū a̍nɛ ma̍?” 

12 Iji̍sɔ̄ɔsi koko̍o de wa̍ bɛ̍ɛ̄nɛ̄ hīka, “Lēchi̍ nɛ, Ɛla̍yi̍ja ē wā yɔbū ge̍ē gbla̍a 

ɔjāha̍-ɔjāha̍ wa̍a̍ lɔ̄lā a̍nɛ. Kana̍ nīi Īpū Yī Ɔwɔ chī ka ku̍ Ɔyi̍ Yī Ɔngrɔ̄ɔ ma̍? E̍ 
ka ɔ̍lɔ ge̍ē mi̍chi̍ gba̍a̍. Āchɛ ɛ̍lɛ i̍ ge̍ē nāa ɔ̍lɔ bāa ɔjɔ̄jā ma̍ ni̍. 

13 N ge̍ē koko̍o ē de ala̍ hwōō! Ɛla̍yi̍ja wā gbi̍chɛ-gbi̍chɛ mɛ̍. Āchɛ ya̍ tāa anu̍ 

lɔkɔ nīi e̍ chikpo̍ ma̍, ba̍la ɔkɔ nīi Īpū Yī Ɔwɔ ka ku̍ ɔ̄ ma̍ mɛ̍.” 

14 E̍ cha wā dikpo̍ba̍ a̍chi̍kpo̍ yī nū ehēhī bɛ̍ɛ̄nɛ̄, wā ge̍ ma̍ yɛ̄mɛ̄ yī āchɛ nīi 

ha̍du tū wā gblāa abɔ̍ɔ. Āchɛ ongū Lihɔ yī Iju̍u ɛha̍ gblāa abɔ̍ɔ ē ta̍ wā ahu̍ yī 
lɛlā. 

15 Āchɛ ɛla̍ā wa̍a̍ ma̍ Iji̍sɔ̄ɔsi ma̍, o̍ de ya̍ wā lɛbɛ̍bi̍. E̍ rɛ̄ɛnya yɛ grāa anu̍ ge̍ 

da ɔ̍ o̍be. 

16 Iji̍sɔ̄ɔsi che a̍chi̍kpo̍ yī nū ikpo̍ hīka, lɛlā oji̍ nīi ɛ̍lɛ ba̍la āchɛ ɛla̍ā ɛ̍lɛ ē ka 

ma̍? 

17 Ɔngrɔ̄ɔ ɔha̍ abɔ̍ɔ lipu̍ yī āchɛ ɛla̍ā hīyɔkɔ bɛ̍ɛ̄nɛ̄ hīka, “Ma̍ ko̍ō, Ɔngūlɛ̄lā! N 

bī ɔyi̍ yī u ɔnɔ̄ngrɔ̄ɔ wā ge̍ē de wɔ; wu̍chē oji̍ nɛ, o̍ ku̍ yapri̍ija ɔdwɔ̄bi̍. Yapri̍ija 
ɔla̍ā de ɔ̍ gwōko̍o ke̍e̍ mɛ̍. 

18 Yɛ̄grāa ɔha̍lɔha̍ nīi o̍ ge̍ wā la anu̍ mɛ̍, o̍ ē wu̍ ɔ̄ mla̍ajɛ; ɔyi̍ ē hu̍ū la oko̍o 

pu̍tu̍pu̍tu̍, ē rāngūu. O̍ ē de ɔ̍ ē ngmu̍wɔ̍hu̍ kwɔ̍kɔ̍rɔ̍ wa̍a̍. N ka de a̍chi̍kpo̍ yī 
wɔ hīka e̍ ge̍ de yapri̍ija ɔla̍ā nū hī ɔ̄, e̍ i̍ chī ya̍ i̍ngɔ̍ɔ mɛ ni̍.” 

19 Iji̍sɔ̄ɔsi da wa̍ bɛ̍ɛ̄nɛ̄ hīka, “Ala̍ āchɛ i̍ de ɔtū che Ɔwɔ ni̍ nīi gblāa ma̍ ma̍! N 

ge̍ē hɔ̄ tāa ala̍ ge̍ē ba̍ aba̍ ma̍/? N ge̍ē u̍tu hɔ̄ tāa ala̍ ligbo̍ kana̍ o̍bū ma̍? Ala̍ 
ā bī ɔyi̍ ɔla̍ā wā ge̍ de u.” 

20 E̍ de ɔɔ̍pɛ̄ ɔnɔ̄ngrɔ̄ɔ ɔla̍ā bī ge̍ de Iji̍sɔ̄ɔsi bɛ̍ɛ̄nɛ̄. Yapri̍ija ɔla̍ā ma̍ Iji̍sɔ̄ɔsi 

ɔpɔ̄ɔpɛ̄ ma̍, o̍ gwō ɔyi̍ ɔla̍ā chikichiki gba̍a̍, wu̍ ɔ̄ mla̍ajɛ. Ɔyi̍ gbo abɔ̍ɔ ē mi̍ya 
kpa̍ta̍kpa̍ta̍ la ajɛ, ē hu̍ū la oko̍o pu̍tu̍pu̍tu̍. 

21 Iji̍sɔ̄ɔsi che a̍dā yī ɔyi̍ ɔla̍ā ikpo̍ ka yapri̍ija ɔla̍ā ɔ̍lɔ ya̍ ɔ̍lɔ ligbo̍ kana̍ mɛ̍? 

Ɔngrɔ̄ɔ ɔla̍ā koko̍o de ɔ̍ hīka, “O̍ ya̍ ɔ̄ bū la lɛɛ̍pɛ̄ɛ̍pɛ̄. 

22 Igbohu, o̍ ē chikpo̍ yī ode ɔ̍ ngmo̍ōngmo̍; o̍ ē tū ɔ̄ ta̍tū la ɔla̍, o̍ ē tū ɔ̄ ta̍tū la 

yenyi. Mlɛ̍ha̍ yī alɔ gɛ, nīi a ā tū alɔ wɔbɔ̄, nīi a ge̍ yɛ ge̍ē ya̍ mɛ̍!” 

23 Iji̍sɔ̄ɔsi hīya ɔngrɔ̄ɔ ɔla̍ā ɔkɔ hīka, “Nn, nīi a ge̍ yɛ ge̍ē chɛ̄ mɛ ni̍? Ɔjāha̍-

ɔjāha̍ wa̍a̍ lɛnyɛnya de ɔ̄chɛ nīi de ɔtū che Ɔwɔ ma̍.” 

24 A̍dā yī ɔyi̍ ɔla̍ā ka gbra ɔpɔ̄ɔpɛ̄ hīka, “Ādā, n de ɔtū che Ɔwɔ. Ɔtū ode 

chōche yī u i̍ lɛ ɛmla̍ā ni̍. Tū u wɔbɔ̄ nīi n ā de ɔtū che brii gɛ!” 

25 Iji̍sɔ̄ɔsi ma̍ hīka āchɛ ɛ̍lɛ yɛ abɔ̍ɔ ē tu̍ rɛ ē wā ɔ̄kɔ̄kū ma̍, o̍ ka tāa yapri̍ija 

ɔdwɔ̄bi̍ ɔla̍ā hīka, “Awɔ yapri̍ija ɔdarɔ̄, gwōko̍o nūma̍! N koko̍o de wɔ mɛ̍, 
bīyɛchɛ hī ɔɔ̍pɛ̄ nūma̍! A ā ga ga ɛbɛ yī nū ge̍ gbo̍ gɛ ni̍!” 

26 Ɔpɔ̄ɔpɛ̄, yapri̍ija ɔla̍ā gwō ɔyi̍ ɔla̍ā chikichiki dwɔ̄bi̍-dwɔ̄bi̍, ti̍ira̍gba̍ ku̍ya̍a̍ 

o̍bū bīyɛchɛ hī ɔyi̍ ɔla̍ā ke̍e̍ bɛ̍ɛ̄nɛ̄. Ɔyi̍ pra̍a kpɛ̍tɛ̍kpɛ̍tɛ̍ ɔpɔ̄ɔpɛ̄, de ya̍ bāa okū 
ma̍. Āchɛ yɛ̄mɛ̄mɛ̄ ka hīka ɔ̍lɔ ko̍ōku̍ mɛ̍. 

27 Iji̍sɔ̄ɔsi gāa ge̍ de abɔ̄ ku̍ ɔ̄, nāa anu̍ nīichō. O̍ nīichō yarɛ ke̍e̍. 

28 Yɛ̄grāa nīi Iji̍sɔ̄ɔsi pīya ga ipu̍nu̍ ma̍, a̍chi̍kpo̍ yī nū gāa ge̍ che ɔ̍ ikpo̍ fi̍yɛ̍; 

oji̍ ɔ̍lɔ hu̍ nīi aɛ̍lɛ i̍ nū yapri̍ija ɔdwɔ̄bi̍ ɔla̍ā mɛ ni̍ ma̍./? 

29 Iji̍sɔ̄ɔsi koko̍o de wa̍ hīka, “Ita yī yapri̍ija ɔdwɔ̄bi̍ nūma̍, ɔjɔ̄jā i̍ ē nū wā mɛ 

ni̍; ɔ̍chi̍kpa̍kpa̍ ɔhā ojōji.” 

30 E̍ wā ge̍ pīya hī ɛbɛla̍ā, yɛ i̍ngɔ̍ɔ ga iyɔ̄bū-iyɔ̄bū abɔ̍ɔ la ajɛ yī Iga̍līli. Iji̍sɔ̄ɔsi i̍ 

chikpo̍ nīi ɔ̄chɔ̄chɛ ge̍ je̍ ɛbɛ nīi o̍ hɔ̄ ma̍ ni̍. 

31 Wu̍chē oji̍ nɛ, o̍ yɛ ē ngū a̍chi̍kpo̍ yī nū lɛlā. O̍ ka de wa̍ hīka, “E̍ ge̍ē tu̍labɔ̄ 

hī Ɔyi̍ Yī Ɔngrɔ̄ɔ de āchɛ̄ɛchɛ nīi e̍ ē de ɔ̍ ē ngmo̍. Ɔ̄chī ɔmɛta̍, o̍ chī ge̍ē 
hye̍ēyī la okū.” 

32 A̍chi̍kpo̍ yī nū i̍ je̍ ochi̍chi̍ yī lɛlā ongōngū nūma̍ ni̍. O̍ chī de ya̍ wā uhuhwi 

la oche ɔ̍ ikpo̍. 

33 E̍ wā ge̍ gbajɛ la Ikapa̍num bɛ̍ɛ̄nɛ̄. Yɛ̄grāa nīi e̍ chɛ̄ ga u̍nu̍ ɔha̍ ma̍, Iji̍sɔ̄ɔsi 

che a̍chi̍kpo̍ yī nū ikpo̍ hīka, “Oji̍ nīi ala̍ yɛ ē ta̍ iyī ala̍ ahu̍ u̍uma la ɔpɔ̄pū 
ma̍/?” 

34 Aa̍ wa̍a̍ hīdīdū. Wu̍chē oji̍ nɛ, yɛ̄grāa nīi e̍ yɛ la ɔpɔ̄pū ma̍, e̍ yɛ ē ta̍ iyī wā 

ahu̍ yī ɔ̄chɛ nīi - ɔmaga lipu̍ yī wā ma̍. 

35 Iji̍sɔ̄ɔsi pīya hyāhɔ̄ bɛ̍ɛ̄nɛ̄, de ɛra̍ hī aa̍ āchɛ igwo̍lɛpa ɛla̍ā, da wa̍ hīka, 

“Ɔ̄chɛ nīi ge̍ chikpo̍ ge̍ē kwɔ̄bū, ɔlɔjā ge̍ē gwīihi; o̍ ge̍ē hɔ̄ ɔ̍chɛ̍ yī āchɛ wa̍a̍;” 

36 Bɛ̍ɛ̄nɛ̄, o̍ bī ɔɔ̍pɛ̄ onīchi̍chɛ̍ ɔha̍ ge̍ rɛ la iyārɛ̄ɛpa yī wā wa̍a̍; de abɔ̄ che ɔyi̍ 

ɔla̍ā, tu̍ ɔ̄ bla̍a iyē. O̍ koko̍o de a̍chi̍kpo̍ yī nū hīka, 

37 “Ɔ̄chɛ nīi ge̍ ywɔ̍ɔnyɛ yī aɛ̍pɛ̄ enīchi̍chɛ̍ ita yī onūma̍ la riyī yī u, o̍ re̍ka ɔlɔjā 

ywɔ̍ɔnyɛ yī u. Ɔ̄chɛ nīi ge̍ chī ywɔ̍ɔnyɛ yī u, ɔlɔjā i̍ ywɔ̍ɔnyɛ yī amami ke̍e̍ ni̍; o̍ 
ywɔ̍ɔnyɛ yī ɔ̄chɛ nīi de u tɛ̄rɔ̄ ma̍ i̍ngi̍ngɔ̍ɔ.” 

38 Ijɔ̍ɔn ka de Iji̍sɔ̄ɔsi bɛ̍ɛ̄nɛ̄ hīka, “Ma̍ ko̍ō, Ɔngūlɛ̄lā! Alɔ ma̍ ɔngrɔ̄ɔ ɔha̍ nīi o̍ 

yɛ ē bī riyī yī wɔ ē nū yapri̍ija ɔdwɔ̄bi̍ hī āchɛ. Alɔ ka tāa anu̍ hīka o̍ ge̍ 
pi̍ye̍mā; wu̍chē oji̍ nɛ, o̍ i̍ tū ribi yī alɔ nūma̍ ni̍!” 

39 Iji̍sɔ̄ɔsi hīyɔkɔ hīka, “Ala̍ e̍e da ɔ̍ hīka o̍ ge̍ pi̍ye̍mā ni̍! Ɔ̄chɛ ge̍ bī riyī yī u 

yɛ̍ɛ̄lā ɔlɛbɛ̍bi̍, ɔlɔjā i̍ ge̍ē kū aba̍a̍bɔ̍ɔ ɔpɔ̄ɔpɛ̄ ka ɔdwɔ̄bi̍ yī u ē mɛ ni̍. 

40 Ɔ̄chɛ nīi i̍ ge̍ ka ɔdwɔ̄bi̍ yī alɔ ni̍, o̍ re̍ka ɔlɔjā - ɔya alɔ nɛ. 

41 Lēchi̍-lēchi̍, n ē koko̍o de ala̍! Ɔ̄chɛ nīi ge̍ kɔ̄ yenyi o̍klo̍o ūkpo̍he de ala̍ lɛ 

ɔbɔ̄bla hīka, ala̍ ɔ̍lɔ - āchɛ yī Ikra̍yisi nɛ, Ɔwɔ ge̍ē kla̍ ɔlɔjā ure̍. 

42 “Aɛ̍pɛ̄ enīchi̍chɛ̍ nūma̍ nīi de ɔtū che u ma̍, ɔ̄chɛ ge̍ ya̍ nīi e̍ gwāajɛ lɛlā 

ɔdwɔ̄bi̍ ɔyɔ̍ɔ̄ya̍ bɛ̍ɛ? O̍ ngma̍ nīi e̍ ē de lɛchɔ̄ yī ɛdɛ̄ to̍ōrī pla ɔlɔjā la ɔkɔ, ē nāa 
anu̍ ta̍tū ga u̍nyi. 

43 Abɔ̄ yī wɔ ɔha̍ ge̍ ya̍ nīi a gwāajɛ lɛlā ɔdwɔ̄bi̍ ɔyɔ̍ɔ̄ya̍, de abɔ̄ ɔla̍ā hɛ̍ ta̍anū. 

A ge̍ chɛ̄ ga ɔhɔ̄leyī la ɛbɛ yī Ɔchwɔ̄lɛ̍ Oro̍ōre̍ Yī Ɔwɔ la abɔ̄ ūkpo̍he ngrɛ̄dɛ̄, o̍ 
hwɔhi fi̍yɛ̍ hɛ̍ ɔta̍tū ga ayekū oli̍gba̍o̍ la abɔ̄ ɛpɛpa. Ɛbɛla̍ā, ɔla̍ yī nū i̍ nyo̍ōnyi̍ 
ni̍. 

44 (Abɔ̍ɔ, ‘ayi̍iju nīi ē re̍ wā ma̍ i̍ ē ko̍ōku̍ ni̍; ɔla̍ nīi ē pa̍ wā ma̍ i̍ ē nyo̍ōnyi̍ ni̍.’) 

45 Ikpo̍ yī wɔ ɔha̍ ge̍ chī ya̍ nīi a gwāajɛ lɛlā ɔdwɔ̄bi̍ ɔyɔ̍ɔ̄ya̍ de ɔ̍ hɛ̍ ta̍anū. A ge̍ 

chɛ̄ ga ɔhɔ̄leyī la ɛbɛ yī Ɔchwɔ̄lɛ̍ Oro̍ōre̍ Yī Ɔwɔ la ikpo̍ ūkpo̍he ngrɛ̄dɛ̄, o̍ 
hwɔhi fi̍yɛ̍ hɛ̍ oku̍ wɔ ta̍tū ga ayekū oli̍gba̍o̍ la ikpo̍ ɛpɛpa ɔla̍ā. 

46 (Abɔ̍ɔ, ‘ayi̍iju nīi ē re̍ wā ma̍ i̍ ē ko̍ōku̍ ni̍; ɔla̍ nīi ē pa̍ wā ma̍ i̍ ē nyo̍ōnyi̍ ni̍.’) 

47 Īkprī yī wɔ ɔha̍ ge̍ chī ya̍ nīi a gwāajɛ lɛlā ɔdwɔ̄bi̍ ɔyɔ̍ɔ̄ya̍, de ɔ̍ wu̍ ta̍anū. A 

ge̍ chɛ̄ ga ɛbɛ yī Ɔchwɔ̄lɛ̍ Oro̍ōre̍ Yī Ɔwɔ la īkprī ūkpo̍he, o̍ hwɔhi fi̍yɛ̍ hɛ̍ oku̍ 
wɔ ta̍tū ga ayekū oli̍gba̍o̍ la īkprī ɛpɛpa ɛla̍ā. 

48 Abɔ̍ɔ, ‘ayi̍iju nīi ē ra̍ wā ma̍ i̍ ko̍ōku̍ ni̍; ɔla̍ nīi ē pa̍ wā ma̍ i̍ ē nyo̍ōnyi̍ ni̍.’ 

49 “Wu̍chē oji̍ nɛ, e̍ ge̍ē de ɔla̍ ē tū ɔ̄chɛ-mɔ̄chɛ lɔkɔ nīi e̍ ē de ɔmā tū ɔjā ma̍. 

50 Ɔmā ma̍ lwɔnyɛ. Ɔmā i̍ ge̍ chī lɛ ɔmɔ̄ɔmā ni̍, kana̍ nīi ɔ̄chɛ ge̍ē ya̍ nīi o̍ ge̍ē 

lɛ ɔmɔ̄ɔmā mɛ we̍ ma̍? Ala̍ ā tū iyī ala̍ ɔmā nīi ala̍ ge̍ gblāa la ogbodɔ̍dɔ̍ ba̍la 
iyī ala̍.” 

Ima̍aki 10 

1 Iji̍sɔ̄ɔsi wā ge̍ pīya hī Ikapa̍num ga ajɛ yī Ijudi̍ya yɛ i̍ngɔ̍ɔ wa̍a̍ ga abɔ̍ɔ ga oe̍ 

ɔla̍nū yī Ɔkpa̍ Yī Ijɔ̍dan. Āchɛ gba̍a pɛ̍ kpɛ̍ɛji ge̍ grēeyī nīi o̍ ngū wā lɛlā lɔkɔ nīi 
o̍ ē ya̍ ogbo̍gbe̍ ma̍. 

2 Āchɛ Yī Ifa̍rasīi ɛha̍ wā abɔ̍ɔ. E̍ yɛ ē chikpo̍ ge̍ē trɛ̍ɛda ē gwō Iji̍sɔ̄ɔsi la ikpo̍ 

yī lɛlā ochōche. E̍ che ɔ̍ ikpo̍ hīka, “Ɔ̄chɛ ge̍ ta̍ ɔnyā yī nū ma̍ - lihɔ nɛ?” 

3 Iji̍sɔ̄ɔsi bī ikpo̍lɛ̄lā hīya aa̍ ɔkɔ hīka, “Lihɔ nīi Imo̍sīisi de de ala̍ ma̍ ka kana̍?” 

4 E̍ hīya anu̍ ɔkɔ hīka, “Imo̍sīisi ka hīka ɔ̄chɛ ɔ̍lɔ ge̍ ya̍ īpū yī lɛba̍ ɔkwɛ̍ɛjī de 

ɔnyā yī ɔ̍lɔ, ɔla̍ā ɔ̍lɔ re̍ka ɔ̍lɔ de yenyi hu ɔnyā ɔla̍ā mɛ̍.” 

5 Iji̍sɔ̄ɔsi ka de wa̍ bɛ̍ɛ̄nɛ̄ hīka, “Wu̍chē yī ūkpɔ̄tū yī ala̍ nīi de ngmu̍wɔ̍hu̍ ɔ̄kɔ̄kū 

ma̍, anu̍ - ohu̍ nīi Imo̍sīisi de lihɔ ɔla̍ā de ala̍ a̍nɛ. 

6 Nɛ̄ni̍, la owu̍tu nīi Ɔwɔ ya̍ yɛchɛ ma̍, ‘O̍ ya̍ ɔngrɔ̄ɔ ba̍la ɔnyā. 

7 Ɔla̍ā - ohu̍ nīi ɔngrɔ̄ɔ ē pīya ē hī a̍dā ba̍la ɛ̍nɛ̍, ge̍ē hɔ̄ lɛ̍kɛ̍kɔ̍ ba̍la ɔnyā yī nū 

a̍nɛ. 

8 Aa̍ āchɛ ɛpa ɛla̍ā de ē pīya āchɛ ūkpo̍he bɛ̍ɛ̄nɛ̄.’ Bū la ɛbɛ ɔla̍ā, e̍ i̍ re̍ka āchɛ 

ɛpa gɛ ni̍, āchɛ ūkpo̍he kpo̍kpo̍ bɛ̍ɛ̄nɛ̄ nɛ. 

9 Ɔjā nīi Ɔwɔ de ngmo̍tu̍chɛ̄ la ɛbɛ ūkpo̍he ma̍, ɔ̄chɔ̄chɛ ge̍ e̍e de ɔ̍ yi̍ya gɛ ni̍!” 

10 Yɛ̄grāa nīi e̍ pīya ge̍ gblāa la ipu̍nu̍ ma̍, a̍chi̍kpo̍ yī nū che ɔ̍ ikpo̍ yī lɛlā 

nūma̍. 

11 Iji̍sɔ̄ɔsi ka bɛ̍ɛ̄nɛ̄ hīka, “Ɔ̄chɛ nīi ge̍ nū ɔnyā yī nū pīya ge̍ wu̍ ɔha̍, ɔlɔjā la̍ 

ɔ̍bɔ̍ɔ̄nyā wu̍chē yī ɔnyā yī nū ɔrāarāa ɔla̍ā. 

12 Ɔnyā nīi ge̍ chī trɛ̍ba̍ ɔha̍ pīya ge̍ ba̍ ɔha̍, ɔnyā ɔla̍ā la̍ ɔ̍bɔ̍ɔ̄nyā i̍ngi̍ngɔ̍ɔ.” 

13 Āchɛ ɛha̍ bī aɛ̍pɛ̄ enīchi̍chɛ̍ yɛ ē wā ge̍ de Iji̍sɔ̄ɔsi nīi o̍ ge̍ē de abɔ̄ che wa̍ 

lɛhu̍. A̍chi̍kpo̍ yī nū ka tāa āchɛ ɛla̍ā. 

14 Iji̍sɔ̄ɔsi ma̍ lɛlā nūma̍ nīi a̍chi̍kpo̍ yī nū ya̍ ma̍, o̍ wu̍ ɔ̄ ɔtū. O̍ da wa̍ bɛ̍ɛ̄nɛ̄ 

hīka, “Ala̍ ā pi̍ye̍mā nīi aɛ̍pɛ̄ enīchi̍chɛ̍ ge̍ wā dikpo̍ba̍ u. Ala̍ e̍e gū wā ɔpɔ̄pū 
ni̍; ma̍a ɔpiyɛ yī Ɔchwɔ̄lɛ̍ Oro̍ōre̍ Yī Ɔwɔ - iyī ita yī aa̍ enūma̍ nɛ. 

15 Lēchi̍-lēchi̍, n ā koko̍o de ala̍! Ɔ̄chɛ nīi i̍ ge̍ nāa Ɔchwɔ̄lɛ̍ Oro̍ōre̍ Yī Ɔwɔ 

bɔ̄ɔkɔ nīi ɔɔ̍pɛ̄ nāa ma̍ ni̍, ɔlɔjā i̍ ge̍ē tū la anu̍ ni̍.” 

16 Bɛ̍ɛ̄nɛ̄, Iji̍sɔ̄ɔsi wā ge̍ tu̍ aɛ̍pɛ̄ ɛla̍ā wa̍a̍ bla̍a iyē, de abɔ̄ che ɔnyɔnyɛ-

ɔnyɔnyɛ, de ɔpiyɛ de wa̍. 

17 Iji̍sɔ̄ɔsi yɛ ē pīya ma̍, ɔngrɔ̄ɔ ɔha̍ rɛ̄ɛnya ɔpɔ̄ɔpɔ̄ɔpɛ̄ wā ge̍ de ūnōowu tū ajɛ 

la iyɔ̄bū yī nū ka hīka, “Ɔ̄chɛ Ɔnɛ̄ɛhɛhi Ongū Āchɛ Lɛlā be̍e! Kana̍ nīi n ge̍ē ya̍ 
o̍bū nīi n ge̍ē lɛ ɔhɔ̄leyī i̍mɔ̄mɛni̍ ma̍/?” 

18 Iji̍sɔ̄ɔsi da ɔngrɔ̄ɔ ɔla̍ā hīka, “Oji̍ - ohu̍ nīi a hī u ka ɔ̄chɛ ɔnɛ̄ɛhɛhi ma̍? 

Ɔ̄chɔ̄chɛ i̍ ɔ̄chɛ ɔnɛ̄ɛhɛhi ni̍, ɔ̍chi̍kpa̍kpa̍ Ɔwɔ lōri̍īnū. 

19 Je̍ka aa̍ a je̍ Lihɔ Yī Ɔwɔ? ‘A ā ngmo̍ ɔ̄chɛ ni̍. A ā la̍ ɔ̍bɔ̍ɔ̄nyā yī ɔ̄chɛ ni̍. A ā 

wūwī ni̍. A ā warīmɛ̄ ni̍. A ā ya̍ ɔ̄chɛ re̍ ni̍. Tū a̍dā yī wɔ ba̍la ɛ̍nɛ̍ yī wɔ lichō.’ ” 

20 Ɔngrɔ̄ɔ ɔla̍ā hīya anu̍ ɔkɔ hīka, “Ɔngūlɛ̄lā, n de lihɔ nūma̍ wa̍a̍ gbō i̍ngɔ̍ɔ bū 

la lɛɛ̍pɛ̄ɛ̍pɛ̄.” 

21 Iji̍sɔ̄ɔsi ma̍ ɔngrɔ̄ɔ ɔla̍ā chi̍i̍; ɔngrɔ̄ɔ ɔla̍ā chī hi ɔ̍ ɔtū. O̍ da ɔ̍ hīka, “Ɔya, ɔjā 

ūkpo̍he e̍e hōhī! Pīya gɛ nīi a ā gāa ge̍ de āɛ̄jā yī wɔ kpo̍ ra̍ wa̍a̍ nīi a ā de 
okpo yī nū kɔ̄ de alyeklo̍. Ya̍ i̍ngɔ̍ɔ hɛ̄ɛbɛ nīi wɔdu ogbōgbō yī wɔ ge̍ hɔ̄ la ɛbɛ 
yī Ɔchwɔ̄lɛ̍ Oro̍ōre̍ Yī Ɔwɔ, nīi a ā pīya wā ge̍ ku u la u̍tu.” 

22 Ɔngrɔ̄ɔ ɔla̍ā plɛ̍ɛ̄lā nūma̍ ma̍, o̍ ya̍ eyī bāa oji̍jiji̍ ma̍, pīya la eyīwɔnɔ-

eyīwɔnɔ. Wu̍chē oji̍ nɛ, o̍ gbwɔdu gba̍a̍. 

23 Iji̍sɔ̄ɔsi pīyeyī kaka ma̍ āchɛ ɛla̍ā wa̍a̍, o̍bū ka de a̍chi̍kpo̍ yī nū hīka, “O̍ 

lichi̍ gba̍a̍ o̍bū nīi ɔlwɔdu ge̍ē chɛ̄ ga ɛbɛ yī Ɔchwɔ̄lɛ̍ Oro̍ōre̍ Yī Ɔwɔ.” 

24 Lɛlā nūma̍ lɛ a̍chi̍kpo̍ yī nū lɛbɛ̍bi̍ gba̍a̍. Iji̍sɔ̄ɔsi gba̍a ka bɛ̍ɛ̄nɛ̄ hīka, “Ayi̍ yī 

u, lēchi̍ nɛ! O̍ lichi̍ gba̍a o̍bū nīi ɔ̄chɛ ge̍ē chɛ̄ ga ɛbɛ yī Ɔchwɔ̄lɛ̍ Oro̍ōre̍ Yī 
Ɔwɔ. 

25 O̍ ge̍ē lɛnyɛnya ē de ɛbɛ̍ obīho̍ ogbigū la ɔga la a̍rɛ̍pa̍ yī ɔnya̍ hɛ̍ ɔlwɔdu 

ɔchɛ̄ ga ɛbɛ yī Ɔchwɔ̄lɛ̍ Oro̍ōre̍ Yī Ɔwɔ.” 

26 Lɛlā nūma̍ ku̍ a̍chi̍kpo̍ yī nū ibi̍īyē grigri kpɛ̍ɛji. E̍ che ɔ̍nyīnū ikpo̍ hīka, ɔ̄nyɛ 

ɔ̍lɔ chī ge̍ē lɛ ɔhɛ̍ta̍ bɛ̍ɛ̄nɛ̄ ma̍/? 

27 Iji̍sɔ̄ɔsi ma̍ wā chi̍i̍, hīya aa̍ ɔkɔ hīka, “Ɔla̍ā ma̍, ɔ̄chɛ̄ɛchɛ i̍ ē ya̍ mɛ ni̍ a̍nɛ; i̍ 

Ɔwɔ ni̍. Wu̍chē oji̍ nɛ, ɔjā nīi Ɔwɔ i̍ ya̍ mɛ ni̍ hɔ̄ ni̍.” 

28 Ipi̍ta hu oko̍o kpa̍ ka bɛ̍ɛ̄nɛ̄ hīka, “Ma̍ gɛ! Alɔ ma̍ nīi chī tū hī ɔjāha̍-ɔjāha̍ yī 

alɔ wa̍a̍, pīya wā ge̍ ku wɔ ma̍ bɛ̍ɛ?” 

29 Iji̍sɔ̄ɔsi koko̍o de wa̍ hīka, “Lēchi̍-lēchi̍, n ā koko̍o de ala̍! Ɔ̄chɛ nīi ge̍ pīya hī 

wɔlɛ̍ yī nū, kɛ̄ɛ aɛ̍nɛ̍ yī nū, kɛ̄ɛ ɛ̍nɛ̍ yī nū, kɛ̄ɛ a̍dā yī nū, kɛ̄ɛ ayi̍ yī nū, kɛ̄ɛ yɛrɔ̄ 
yī nū, wu̍chē yī ami ba̍la Wɔ̄kā Ɔlwɔnyɛ yī Ɔwɔ, 

30 Ɔwɔ ge̍ kla̍ ɔlɔjā ure̍ mwɛbɛ la ɔhɔ̄leyī nūma̍. Ɔlɔjā ge̍ē lɛ āɛ̄jā nūma̍ wa̍a̍ 

igbohu ɛrwɔ̄ chɔba-chɔba: wɔlɛ̍, aɛ̍nɛ̍, ɛ̍nɛ̍, ayi̍ ba̍la yɛrɔ̄. Ichi̍ chī ge̍ē hɔ̄ de 
ɔlɔjā i̍ngi̍ngɔ̍ɔ. Yɛchɛ ɔha̍ nīi ge̍ē wā ma̍, ɔlɔjā chī ge̍ē lɛ ɔhɔ̄leyī i̍mɔ̄mɛni̍. 

31 Āchɛ yɛ̄mɛ̄mɛ̄ nīi yɔbū ma̍ ge̍ē de ē gwīihi; enīi gwīihi ma̍ chī ge̍ē de ē 

yɔbū.” 

32 Iji̍sɔ̄ɔsi ba̍la a̍chi̍kpo̍ yī nū yɛ la ɔpɔ̄pū yɛ gāa Ijɛru̍sālɛm ma̍, o̍ yɔbɔ̄ɔbū de 

wa̍ wa̍a̍. O̍ de ya̍ a̍chi̍kpo̍ yī nū lɛbɛ̍bi̍. Āchɛ nīi yɛ la okwi̍ihi yī wā ma̍ de kpo̍ 
tūuhwi. O̍ hī a̍chi̍kpo̍ yī nū āchɛ igwo̍lɛpa ɛla̍ā ɛra̍ ga ɛkū ge̍ koko̍o yī lɛlā nīi 
ge̍ē ya̍ ɔ̄ ma̍ de wa̍. 

33 O̍ ka hīka, “Alɔ yɛ amu yɛ gāa Ijɛru̍sālɛm mɛ̍. E̍ ge̍ē tu̍labɔ̄ hī Ɔyi̍ Yī Ɔngrɔ̄ɔ 

ē de alɛhu̍ aligbe ba̍la āchɛ ongū Lihɔ yī Iju̍u abɔ̍ɔ. E̍ ge̍ē de lɛpɔ̄ ku̍ ɔ̄, ē hɛ̍ ɔ̄ 
ɔpīyaku̍. E̍ ge̍ē wa̍ābɔ̄ la anu̍ ē de Ɛchɛkɔcha ɛha̍ ji. 

34 E̍ ge̍ē bī ɔ̄ ya̍, ē ta̍arɛ ē kla̍ anu̍, ē gwō ɔ̄ lijē, o̍bū de ɔ̄ ē ngmo̍. Ɔ̄chī ɔmɛta̍, 

o̍ chī ge̍ē hye̍ēyī la okū ke̍e̍.” 

35 Ije̍mēehi ba̍la Ijɔ̍ɔn nīi - ayi̍ Ijɛ̍bɛ̄di ma̍ wu̍rɛ ga iyɔ̄bū bɛ̍ɛ̄nɛ̄, ge̍ ka de Iji̍sɔ̄ɔsi 

hīka, “Ɔngūlɛ̄lā be̍e! Lɛlā ɔha̍ hɔ̄ amu nīi alɔ chikpo̍ nīi a ge̍ē ya̍ de alɔ.” 

36 Iji̍sɔ̄ɔsi che wa̍ ikpo̍ hīka, “Oji̍ nīi ala̍ chikpo̍ nīi n ge̍ē ya̍ de ala̍ ma̍?” 

37 E̍ koko̍o de ɔ̍ bɛ̍ɛ̄nɛ̄ hīka, “Yɛ̄grāa nīi a ge̍ē hɔ̄ la atɛ̍ la rīgā yī Ɔchwɔ̄lɛ̍ 

Oro̍ōre̍ yī wɔ ma̍, ya̍ lɛbɛ nīi alɔ ā hɔ̄ bla̍a awɔ; ɔ̄chɛ ɔha̍ ge̍ hɔ̄ la abɔ̄ līre̍ yī wɔ 
nīi ɔ̄chɛ ɔha̍ ge̍ hɔ̄ la abɔ̄ līfīyē.” 

38 Iji̍sɔ̄ɔsi da wa̍ bɛ̍ɛ̄nɛ̄ hīka, “Ala̍ i̍ je̍ ɔjā nīi ala̍ yɛ aa̍ ē chikpo̍ ma̍ ni̍. Ala̍ ma̍ 

ge̍ē gwa̍ ɔjā la ɔgba̍galā yī ichi̍ ɔla̍ā nīi ami ge̍ē gwa̍ ma̍ mɛ̍? Kɛ̄ɛ, e̍ ge̍ē hu 
ala̍ yenyi la ita yenyi ohōhu nīi e̍ ge̍ē hu ami ma̍ ē mɛ?” 

39 Ije̍mēehi ba̍la Ijɔ̍ɔn de chɛ̄ ka aɛ̍lɛ ge̍ē ya̍ i̍ngɔ̍ɔ ē mɛ. Iji̍sɔ̄ɔsi ka de wa̍ 

bɛ̍ɛ̄nɛ̄ hīka, “Lēchi̍ nɛ, ala̍ ge̍ē gwa̍ ɔjā la ɔgba̍galā yī ichi̍ nīi ami ge̍ē gwa̍ ma̍; 
e̍ chī ge̍ē hu ala̍ yenyi la ita yī yenyi ohōhu nīi e̍ ge̍ē hu ami ma̍. 

40 Lɛlā yī yāhɔ̄ ɔhɔ̄ la abɔ̄ līre̍ ba̍la abɔ̄ līfīyē yī u ma̍, i̍ ami ge̍ē de a̍ni̍. Ɛbɛ 

nūma̍ lā de āchɛ nīi Ɔwɔ ya̍ lā de wa̍ ma̍.” 

41 A̍chi̍kpo̍ yī nū āchɛ igwo̍ ehēhī plɛ̍ɛ̄lā nūma̍ ma̍, e̍ de kpo̍ wɔ̍ɔ̄tū tāa 

Ije̍mēehi ba̍la Ijɔ̍ɔn. 

42 Wu̍chē yī ɔla̍ā, Iji̍sɔ̄ɔsi de ɛra̍ hī wā wa̍a̍, koko̍o de wa̍ hīka, “Je̍ka a̍a ala̍ 

jo̍ōkū hīka, āchɛ odeyīrɛ ajɛ yī Ɛchɛkɔcha ē ya̍ nīi āchɛ yī wā tū wā lichō. 
Alɛhu̍ yī wā ē ka de wa̍ lɔkɔ nīi e̍ ge̍ē ya̍ ma̍ nīi e̍ ē ya̍ a̍nɛ. 

43 Iyī ala̍ ma̍ i̍ ge̍ē lɛ i̍ngɔ̍ɔ ni̍. Ɔ̄chɛ nīi ge̍ē chikpo̍ ge̍ re̍ka ɔmaga lipu̍ yī ala̍, 

anu̍ ge̍ē hɔ̍chɛ̍ yī ala̍ wa̍a̍ a̍nɛ. 

44 Ɔ̄chɛ nīi ge̍ chikpo̍ ge̍ē re̍ka ɔlɛhu̍ yī ala̍, anu̍ ge̍ē wɛ ɔfiyɛ yī ala̍ wa̍a̍ a̍nɛ. 

45 Wu̍chē oji̍ nɛ, Ɔyi̍ Yī Ɔngrɔ̄ɔ i̍ wā nīi āchɛ ge̍ē hɔ̍chɛ̍ yī nū ni̍. O̍ wā ge̍ 

hɔ̍chɛ̍ yī āchɛ ē de ɔhɔ̄leyī yī nū nāa ē de, hɛ̄ɛbɛ ge̍ē de āchɛ wa̍a̍ hīya lɛfiyɛ.” 

46 E̍ yɛ ge̍ gbajɛ la ipwo̍gra yī Ijɛ̍rīko bɛ̍ɛ̄nɛ̄. Iji̍sɔ̄ɔsi ba̍la A̍chi̍kpo̍ yī nū yɛ ē 

pīya hī Ijɛ̍rīko ma̍, āchɛ yɛ̄mɛ̄mɛ̄ pɛ̍ ku ɔ̍. Ɔngrɔ̄ɔ opriyī ɔha̍ nīi re̍ka 
Ibatime̍yūsi, ɔyi̍ yī Itime̍yūsi ma̍ hɔ̄ abɔ̍ɔ la oko̍o yī ɔpɔ̄pū ē bɔjā. 

47 Ɔngrɔ̄ɔ ɔla̍ā po̍ hīka Iji̍sɔ̄ɔsi Yī Ina̍jārɛ̄ɛti ɔ̍lɔ yɛ ē ga a̍nɛ. Wu̍chē yī ɔla̍ā, o̍ 

to̍ohwe̍e ka ɔ̍lɔ ge̍, “Iji̍sɔ̄ɔsi, Ībī Yī Ide̍bīidi be̍e! Chu̍chu̍u, mlɛ̍ha̍ yī u oo!” 

48 Āchɛ yɛ̄mɛ̄mɛ̄ ka tāa anu̍ ka ɔ̍lɔ ge̍ cho̍cho̍! Ɔla̍ā kpɛ̍ɛ nīi o̍ tɔ̍ɔna gbōō we̍ 

a̍nɛ, “Ībī Yī Ide̍bīidi be̍e! Mlɛ̍ha̍ yī u oo!” 

49 Iji̍sɔ̄ɔsi ku̍ jīyarɛ bɛ̍ɛ̄nɛ̄, ka ɛ̍lɛ ge̍ hī ɔ̍lɔ ɛra̍ wā. E̍ hī ɔngrɔ̄ɔ opriyī ɔla̍ā ɛra̍ ka 

de ɔ̍ hīka, “Ɔya, tū ūkpɔ̄tū nīi a ā nīichō gɛ; ma̍a o̍ yɛ amu ē hī wɔ ɛra̍ mɛ̍.” 

50 O̍ wa̍ābɔ̄ la ɔ̄pa̍ ɔta̍kla̍ yī nū lā ga ɛkū ɔpɔ̄ɔpɛ̄, nyɔ̄ gbru wā dikpo̍ba̍ Iji̍sɔ̄ɔsi. 

51 Iji̍sɔ̄ɔsi che ɔ̍ ikpo̍ hīka, “Oji̍ nīi a chikpo̍ nīi n ge̍ē ya̍ de wɔ ma̍?” Ɔngrɔ̄ɔ 

ɔla̍ā ka de ɔ̍ hīka, “Ādā, n chikpo̍ nīi a ge̍ē ya̍ u nīi n de ē myɛ̍ma̍.” 

52 Iji̍sɔ̄ɔsi ka de ɔ̍ hīka, “Pīya gɛ, ma̍a ɔtū ode chōche yī wɔ hɛ̍ wɔ ta̍ mɛ̍!” 

Ɔpɔ̄ɔpɛ̄, ɔngrɔ̄ɔ opriyī ɔla̍ā de myɛ̍ma̍ ke̍e̍. O̍ pīya yɛ abɔ̍ɔ tāa Iji̍sɔ̄ɔsi la 
ɔpɔ̄pū. 

Ima̍aki 11 

1 E̍ wā ge̍ tu̍ bla̍a Ijɛru̍sālɛm bɛ̍ɛ̄nɛ̄, abɔ̍ɔ la Ibɛ̍fāaji ba̍la Ibɛ̍tāni la ɛbɛ nīi re̍ka 

Yɛwu Yī O̍līifu ma̍ bɛ̍ɛ̄nɛ̄. Iji̍sɔ̄ɔsi de a̍chi̍kpo̍ yī nū āchɛ ɛpa tɛ̄rɔ̄ bū abɔ̍ɔ ga 
iyɔ̄bū. 

2 O̍ ka de wa̍ hīka, “Ala̍ ā pīya gāa ga wɔlɛ̍ɛchɛ ɔha̍ nīi hɔ̄ aa̍ la iyɔ̄bū ma̍. Ala̍ 

ge̍ē gbajɛ ē gāa ɔpɔ̄ɔpɛ̄ ma̍, ala̍ ge̍ē ma̍ ɔ̍drɔ̄ yī ɛbɛ̍ obīho̍ ɔha̍ nīi hla̍tū abɔ̍ɔ. 
Ɔ̄chɔ̄chɛ i̍ che la anu̍ je̍ ni̍. Ala̍ ā wī orī hī ɔ̄ nīi ala̍ ge̍ bī wā. 

3 Ɔ̄chɛ ɔha̍ ge̍ che ala̍ ikpo̍ hīka, Oji̍ - ohu̍ nīi ala̍ ɔ̍lɔ yɛ ē wī orī hī ɔ̍lɔ ma̍? Ala̍ 

ka de ɔlɔjā hīka, ‘Ādā chikpo̍ yī nū a̍nɛ. O̍ ge̍ē de ē tɛ̄rɔ̄ wā ɔpɔ̄ɔpɛ̄.’ ” 

4 A̍chi̍kpo̍ yī nū ɛla̍ā wā ge̍ pīya gānyɔ̄. E̍ ma̍ ɛbɛ̍ obīho̍ ɔ̍lɔma̍ abɔ̍ɔ yɛchɛ; orī 

tū ɔ̄ hla̍tū abɔ̍ɔ la ɔpu yī oko̍no̍grīgba yī wɔlɛ̍ ɔha̍. E̍ de orī wī hī ɔ̄. 

5 Āchɛ ɛha̍ nīi gblāa abɔ̍ɔ ma̍ ka ɛ̍lɛ wī orī hī ɛbɛ̍ ɔla̍ā ge̍ē ya̍ oji̍? 

6 E̍ de koko̍o de wa̍ lɔkɔ nīi Iji̍sɔ̄ɔsi ka ma̍. Bū la ɛbɛ ɔla̍ā, e̍ pi̍ye̍mā hī wā nīi e̍ 

bī pīya bɛ̍ɛ̄nɛ̄. 

7 E̍ bī ɔ̍drɔ̄ ɛbɛ̍ obīho̍ ɔla̍ā ge̍ de Iji̍sɔ̄ɔsi. Āchɛ de ɔ̄pa̍ yī wā ta̍kla̍ ɛbɛ̍ ɔla̍ā de 

Iji̍sɔ̄ɔsi. O̍ pīya hyāhɔ̄ la ichō yī nū. 

8 Āchɛ yɛ̄mɛ̄mɛ̄ de ɔ̄pa̍ yī wā ta̍ pɛ̍pɛ̍ la ɔpɔ̄pū. Āchɛ ɛha̍ hɛ̍ īpū bū la a̍chi̍ ge̍ ta̍ 

pɛ̍pɛ̍ la ɔpɔ̄pū. 

9 Āchɛ nīi yɛ la iyɔ̄bū ma̍, ba̍la āchɛ nīi yɛ la okwi̍ihi yī nū ma̍ chūukwa bɛ̍ɛ̄nɛ̄ 

hīka, “U̍chuwi̍i! Ɔpiyɛ ge̍ - iyī ɔ̄chɛ nīi yɛ ma̍ yewā riyī yī Ādādā ma̍ oo! 

10 Ɔpiyɛ ge̍ - iyī ɔchwɔ̄lɛ̍ nīi yɛ ma̍ yewā ma̍! Ɔchwɔ̄lɛ̍ Oro̍ōre̍ yī a̍dā yī alɔ 

Ide̍bīidi nɛ! O̍gbo̍ ge̍ - iyī Ɔwɔ abɔ̍ɔ la ichō oo!” 

11 Iji̍sɔ̄ɔsi chɛ̄ ga ipwɔ̍ɔ̄lɛ̍ yī Ijɛru̍sālɛm bɛ̍ɛ̄nɛ̄, ga ga u̍nu̍ yī Ɔwɔ ɔpɔ̄ɔpɛ̄ ge̍ 

jiyeyī kaka ma̍ ɔjāha̍-ɔjāha̍ wa̍a̍. Yɛ̄grāa de hɛ̍ga mɛ̍ ma̍, o̍ pīya ga Ibɛ̍tāni ba̍la 
a̍chi̍kpo̍ yī nū āchɛ igwo̍lɛpa. 

12 La ɔ̄chī ɔ̍mɛpa nīi e̍ cha bū la Ibɛ̍tāni yɛ ē wā ma̍, lɛmiyɛ ya̍ Iji̍sɔ̄ɔsi. 

13 O̍ ma̍ ejū ɔha̍ nīi īpū yī nū dobū tutu rɛ abɔ̍ɔ hwɛɛ ma̍, o̍ nyā gāa ge̍ē ma̍; 

ɔha̍ni̍ ejū ɔha̍ ɔ̍lɔ ka̍a ē ku abɔ̍ɔ oo. O̍ gbajɛ gāa ma̍, o̍ i̍ ma̍ ɔjɔ̄jā ni̍; īpīpū ke̍e̍ 
nɛ. Wu̍chē oji̍ nɛ, i̍ yɛ̄grāa yī ejū ni̍. 

14 Iji̍sɔ̄ɔsi da ejū ɔla̍ā bɛ̍ɛ̄nɛ̄ hīka, “Awɔ ejū nūma̍! Ɔ̄chɔ̄chɛ i̍ ge̍ē de oko̍o tū 

īkpō yī wɔ ge̍ē gbo̍ ē gɛ ni̍.” A̍chi̍kpo̍ yī nū plɛ̍ɛ̄lā ɔla̍ā nīi o̍ ka ma̍. 

15 E̍ wā ge̍ gbajɛ ga Ijɛru̍sālɛm bɛ̍ɛ̄nɛ̄ ma̍, Iji̍sɔ̄ɔsi pīya ga u̍nu̍ yī Ɔwɔ. O̍ kpo̍ 

āchɛ nīi ē ri̍īhī abɔ̍ɔ la u̍nu̍ yī Ɔwɔ ma̍ nū cha̍cha̍. O̍ kpo̍ okpōkōlō yī āchɛ nīi ē 
hīya okpo abɔ̍ɔ ma̍ chīyenū ba̍la igblɛ̍chi̍ yī āchɛ nīi ē bī odugbɔnyɛ ē ra̍ ma̍. 

16 O̍ i̍ chɛ̄ nīi ɔ̄chɔ̄chɛ bī ɔjɔ̄jā ga la iyɛ̍ɛchɛ yī u̍nu̍ yī Ɔwɔ ni̍ 

17 O̍ ngū āchɛ lɛlā bɛ̍ɛ̄nɛ̄, koko̍o de wa̍ hīka, “Je̍ka e̍ ta̍ tū la Īpū Yī Ɔwɔ hīka, 

‘U̍nu̍ yī u - ɛbɛ ɔjɔhā yɛ ɛcha-mɛcha wa̍a̍ nɛ?’ Ala̍ chōo̍chē ge̍ē de ɔ̍ ē pīya ɛbɛ 
ɔtrɛ̍ba yī ebu̍ūwī?” 

18 Alɛhu̍ aligbe ba̍la āchɛ ongū Lihɔ yī Iju̍u plɛ̍ɛ̄lā nūma̍ ma̍, e̍ gāla̍ ɔpɔ̄pū ode 

Iji̍sɔ̄ɔsi ngmo̍. O̍ chī de ya̍ wā uhuhwi, wu̍chē yī yɛ̄mɛ̄ yī āchɛ ɛla̍ā nīi 
hɛ̍ɛgbɛgba gblāa abɔ̍ɔ ē plɛ̍ɛ̄lā nīi Iji̍sɔ̄ɔsi ē ngū wā ma̍. 

19 Ɔ̄nɛ̄ de gbo ma̍, anu̍ ba̍la a̍chi̍kpo̍ yī nū ē pīya ē hī ipwɔ̍ɔ̄lɛ̍ yī Ijɛru̍sālɛm. 

20 Ɔ̄chī ɔ̍mɛpa la ɔ̄chɔ̄chī nīi e̍ yɛ ē ga ma̍, e̍ ma̍ ejū ɔla̍ā nīi Iji̍sɔ̄ɔsi gbo ɔ̍ yɛka 

ma̍. O̍ pīyaku̍ wa̍a̍ pɛtɛɛ ge̍ chɛ̄ la ɛgba. 

21 Ipi̍ta bla lɛlā yī ejū ɔla̍ā a̍nɛ. O̍ ka de Iji̍sɔ̄ɔsi bɛ̍ɛ̄nɛ̄ hīka, “Ɔngūlɛ̄lā, ma̍ gɛ! 

Ɔchi̍ ɔla̍ā nīi a gbo ɔ̍ yɛka ma̍ pīyaku̍ mɛ̍ ko̍ō!” 

22 Iji̍sɔ̄ɔsi koko̍o de wa̍ du̍mɔ̍ hīka, “Ala̍ ā de ɔtū che Ɔwɔ brii gɛ! 

23 Lēchi̍-lēchi̍, n ā koko̍o de ala̍! Ɔ̄chɛ nīi ge̍ jo̍ōkū hīka ɔjā nīi anɔ̍lɔ ka ma̍ ɔ̍lɔ 

ge̍ē ya̍ i̍ngɔ̍ɔ, nīi ɔlɔjā i̍ ge̍ ta̍ahu̍ la ūkpɔ̄tū ni̍, o̍ ge̍ koko̍o de yɛwu nūma̍ hīka, 
‘Nāa iyī wɔ ge̍ ta̍tū li̍hu’, o̍ ge̍ē ya̍ i̍ngɔ̍ɔ ke̍e̍ ɔpɔ̄ɔpɛ̄. 

24 Wu̍chē yī ɔla̍ā nīi n koko̍o de ala̍ a̍nɛ! Ɔjāha̍-ɔjāha̍ nīi ala̍ ge̍ē che Ɔwɔ ikpo̍ 

la ɔhā ma̍, ala̍ ā de ɔtū che brii hīka ala̍ ge̍ē nāa. Bū la ɛbɛ ɔla̍ā, Ɔwɔ ge̍ē de 
ɔjā ɔ̍lɔma̍ ē de ala̍. 

25 Yɛ̄grāa ɔha̍lɔha̍ nīi ala̍ ge̍ rɛ yɛ ē jɔhā de Ɔwɔ, ala̍ ā de lɛlā abi̍ nīi āchɛ ya̍ 

ku̍ ala̍ ma̍ kɔ̄ de wa̍ o̍bū, hɛ̄ɛbɛ nīi Ɔwɔ nīi - A̍dā yī ala̍ hɔ̄ la ichō ma̍ ge̍ de lɛlā 
ɔdwɔ̄bi̍ yī ala̍ kɔ̄ de ala̍ i̍ngi̍ngɔ̍ɔ. 

26 [Ala̍ i̍ ge̍ de lɛlā abi̍ nīi āchɛ ya̍ ku̍ ala̍ ma̍ kɔ̄ de wa̍ ni̍, i̍ngi̍ngɔ̍ɔ nīi Ɔwɔ nīi - 

A̍dā yī ala̍ hɔ̄ la ichō ma̍ i̍ ge̍ē de iyī ala̍ ē kɔ̄ de ala̍ ni̍ a̍nɛ.]” 

27 E̍ cha gbajɛ wā la Ijɛru̍sālɛm bɛ̍ɛ̄nɛ̄, Iji̍sɔ̄ɔsi yɛ ē ga la u̍nu̍ yī Ɔwɔ ma̍, alɛhu̍ 

aligbe ba̍la āchɛ ongū lihɔ yī Iju̍u ba̍la ɛgabɔ̄ wā dikpo̍ba̍ ɔ̄. 

28 E̍ che ɔ̍ ikpo̍ hīka, “Wɔhu̍ yī ɔ̄nyɛ nīi a bī ma̍ ē yɛ̍ɛ̄lā nūma̍ ma̍/? Ɔ̄nyɛ u̍tu de 

wɔhu̍ ɔ̍lɔma̍ de wɔ ka aɔ̍lɔ ge̍ ya̍ i̍ngɔ̍ɔ ma̍?” 

29 Iji̍sɔ̄ɔsi hīya aa̍ ɔkɔ hīka, “Ami titi ge̍ē che ala̍ ikpo̍ yī lɛlā ūkpo̍he. Ala̍ ge̍ 

hīya ami ɔkɔ mɛ̍, ami titi ge̍ē ka lɛlā yī wɔhu̍ nīi n bī ma̍ ē yɛ̍ɛ̄lā nūma̍ ma̍ de 
ala̍: 

30 Wɔhu̍ nīi Ijɔ̍ɔn bī hu āchɛ yenyi ma̍ bū aba̍? O̍ bū la abɔ̄ yī Ɔwɔ, kɛ̄ɛ o̍ bū la 

abɔ̄ yī āchɛ̄ɛchɛ? Ala̍ hīya ami ɔkɔ!” 

31 Āchɛ ɛla̍ā gblāa abɔ̍ɔ ē miya ba̍la iyī wā bɛ̍ɛ̄nɛ̄ hīka, “Alɔ ge̍ ka hīka, ‘O̍ bū 

la abɔ̄ yī Ɔwɔ’, o̍ chī ge̍ē ka hīka, ‘aa̍ nīi aɛ̍lɛ i̍ chɛ̄ku Ijɔ̍ɔn ni̍ a̍nɛ?’ 

32 Alɔ ge̍ chī ka hīka, ‘O̍ bū la abɔ̄ yī āchɛ̄ɛchɛ bɛ̍ɛ?’ ” E̍ yɛ ē tūuhwi yī āchɛ 

wa̍a̍. Wu̍chē oji̍ nɛ, āchɛ wa̍a̍ jo̍ōkū hīka Ijɔ̍ɔn ɔ̍lɔ - ɔ̄chɛ ɔkɛrɔ̄ yī Ɔwɔ lēchi̍-
lēchi̍ nɛ. 

33 Wu̍chē yī ɔla̍ā, e̍ hīya Iji̍sɔ̄ɔsi ɔkɔ hīka, aɛ̍lɛ i̍ jo̍ōkū ni̍. Iji̍sɔ̄ɔsi titi koko̍o de 

wa̍ bɛ̍ɛ̄nɛ̄ hīka, “I̍ngi̍ngɔ̍ɔ nīi ami titi i̍ ge̍ē ka lɛlā yī wɔhu̍ nīi n ē bī yɛ̍ɛ̄lā nūma̍ 
ma̍ ē de ala̍ ni̍ a̍nɛ.” 

Ima̍aki 12 

1 Bɛ̍ɛ̄nɛ̄, Iji̍sɔ̄ɔsi kū la lɛlā ɔka de wa̍ la wɔ̄chīije hīka, “A ma̍ gɛ ko̍ō! Ɔngrɔ̄ɔ 

ɔha̍ hi̍ yɛrɔ̄ yī īkpɔ̄chi̍ ɔha̍. O̍ du iga̍ tū ɔ̄ grāa kpɛ̍ɛ̍. O̍ bu wɔ̄gɔ̄ lɛbɛ nīi e̍ ge̍ē pi̍ 
yenyi yī īkpɔ̄chi̍ ɛla̍ā ya̍ ɛ̍mwɔ̄ ma̍ abɔ̍ɔ. O̍ ta̍ ɔda nīi e̍ ge̍ē che ē gbō yɛrɔ̄ ɔla̍ā 
ma̍ abɔ̍ɔ. O̍ wā ge̍ de yɛrɔ̄ yī īkpɔ̄chi̍ ɔla̍ā nāa bā āchɛ ɛha̍ ɔbɔ̄bā. Anu̍ ɔlɔjā 
wā ge̍ pīya ga ɔcha ɔha̍ hwɛɛ. 

2 Yɛ̄grāa yī īkpɔ̄chi̍ ɛla̍ā ochōchē wā ge̍ de gbajɛ ma̍, ɔlɔjā yī yɛrɔ̄ ɔla̍ā wā ge̍ 

de ɔfiyɛ yī nū ɔha̍ tɛ̄rɔ̄ hu āchɛ nīi o̍ de yɛrɔ̄ bā wā ma̍: Ɔ̍lɔ ge̍ gāa ge̍ nāa iyī 
anu̍ la abɔ̄ yī ɛ̍lɛ bī wā. 

3 Āchɛ ɛla̍ā ku̍ ɔfiyɛ yī nū ɔla̍ā, gwō ɔ̄ lijē, nū ɔ̄ pīya abābɔ̄. 

4 Ɔngrɔ̄ɔ ɔla̍ā gba̍a de ɔfiyɛ yī nū ɔha̍ tɛ̄rɔ̄ gāa. Āchɛ ɛla̍ā ya̍ ɔ̄ ɔjā la lɛhu̍, ya̍ ɔ̄ 

lɛlā oliwēyī-iwēyī gba̍a̍. 

5 Ɔlɔjā yī yɛrɔ̄ gba̍a wā ge̍ de ɔfiyɛ yī nū ɔha̍ tɛ̄rɔ̄ gāa. Āchɛ ɛla̍ā de ɔ̍ ngmo̍. 

I̍ngi̍ngɔ̍ɔ nīi e̍ ya̍ āchɛ ehēhī wa̍a̍ a̍nɛ. E̍ gwō ɛha̍ lijījē, kpo̍ ɛha̍ ngmo̍. 

6 Ɔ̄chɛ ūkpo̍he kpo̍kpo̍ nīi hōhī de ɔngrɔ̄ɔ ɔla̍ā ma̍, ɔyi̍ yī nū ɔnɔ̄ngrɔ̄ɔ nīi - ɔyi̍ 

otōtū yī nū ma̍ nɛ. O̍ wā ge̍ de ɔ̍ tɛ̄rɔ̄ ga ɛbɛ yī āchɛ ɛla̍ā la ogwīihi bɛ̍ɛ̄nɛ̄. 
Wu̍chē oji̍ nɛ, o̍ ka de iyī nū hīka ɔyi̍ yī anu̍ ma̍, ɛ̍lɛ ge̍ē tū ɔ̍lɔ lichō. 

7 Aba̍! Āchɛ ɛla̍ā ka grāa iyī wā ɔpɔ̄ɔpɛ̄ hīka, ‘Ala̍ tu̍ wā oo! Ma̍a ɔ̄chɛ nīi ge̍ē 

ru̍gū ma̍ yɛ ma̍ a̍nɛ. Alɔ ā de ɔ̍ ngmo̍, hɛ̄ɛbɛ nīi ɔjā yī u̍gū yī nū ge̍ de pīya iyī 
alɔ.’ 

8 E̍ ku̍ ɔyi̍ yī ɔngrɔ̄ɔ ɔla̍ā de ɔ̍ ngmo̍, wu̍ okū yī nū ta̍anū hī lipu̍ yī yɛrɔ̄ īkpɔ̄chi̍ 

ɔla̍ā.” 

9 Iji̍sɔ̄ɔsi che alɔgbādu ɔla̍ā ikpo̍ bɛ̍ɛ̄nɛ̄ hīka, “Kana̍ nīi ala̍ gbɛri̍ya̍ ka ɔlɔjā yī 

yɛrɔ̄ ɔla̍ā ɔ̍lɔ ge̍ē ya̍ ma̍/? Ɔjā nīi o̍ ge̍ē ya̍ ma̍, o̍ ge̍ē wā ge̍ē de āchɛ ɛla̍ā kpo̍ 
ē ngmo̍, ē de yɛrɔ̄ ɔla̍ā nāa ē bā āchɛ ɛha̍ bɛ̍ɛ̄nɛ̄. 

10 Je̍ka a̍a ala̍ ma̍ lɛlā la Īpū Yī Ɔwɔ po̍ ɛrɔ̄ nūma̍ je̍? “ ‘Lɛchɔ̄ ɔla̍ā pi̍i̍ nīi ɔ̄chɛ 

ɔmwɔlɛ̍ wu̍ ɔ̄ ligbo̍ ma̍, anu̍ chōo̍chē de pīya ɔlamu-ɔlamu gɔ̄ga a̍nɛ. 

11 Ɔla̍ā - u̍ku̍rɔ̍ yī Ādā ɔlɔjā nɛ. O̍ chī lɛbɛ̍bi̍ la eyī yī alɔ.’ ” 

12 Ɛgabɔ̄ ɛla̍ā gāla̍ ɔpɔ̄pū ge̍ē de Iji̍sɔ̄ɔsi ē ku̍. E̍ jo̍ōkū hīka ɔ̍lɔ - aa̍ nīi Iji̍sɔ̄ɔsi 

ɔ̍lɔ chā wɔ̄chīije nūma̍ ku̍ aa̍ a̍nɛ. E̍ chī de tūuhwi wu̍chē yī āchɛ nīi grēeyī ma̍. 
E̍ pi̍ye̍mā hī ɔ̄, pīya cho̍cho̍. 

13 E̍ de Āchɛ Yī Ifa̍rasīi ɛha̍ ba̍la Āchɛ Yī Ihɛ̍rɔ̄ɔdi tɛ̄rɔ̄ ga ɛbɛ yī Iji̍sɔ̄ɔsi, hɛ̄ɛbɛ 

nīi e̍ ge̍ ku̍ ɔ̄ la oko̍o yī lɛlā ɔha̍. 

14 E̍ wā ge̍ da Iji̍sɔ̄ɔsi hīka, “Ɔngūlɛ̄lā be̍e! Alɔ jo̍ōkū hīka awɔ - ɔ̄chɛ ɔka lɛlā 

lēchi̍ nɛ. A i̍ ē tūuhwi yī īkprī yī ɔ̄chɔ̄chɛ ni̍. A i̍ ē nāa lɛlā yī rīgā yī āchɛ̄ɛchɛ 
bāa ɔjɔ̄jā ma̍ ni̍. A ē ngū āchɛ lɛlā lēchi̍-lēchi̍ la ɔpɔ̄pū nīi Ɔwɔ chikpo̍ ma̍. Ka 
de alɔ we̍ e̍ē! Alɔ ge̍ ta̍ i̍kpa̍da̍ de Isi̍sa kɛ̄ɛ alɔ i̍ ge̍ ta̍ ni̍ ma̍, lihɔ nɛ? Alɔ ā ta̍ 
i̍kpa̍da̍ de Aliro̍om, kɛ̄ɛ alɔ ā ta̍ ni̍?” 

15 Iji̍sɔ̄ɔsi jo̍ōkū yī lɛlā ɔka la oko̍ko̍o ji yī wā ɔla̍ā ɔpɔ̄ɔpɛ̄. O̍ da wa̍ hīka, “Ohu̍ 

yī oji̍ nīi ala̍ yɛ ē chikpo̍ ge̍ē trɛ̍ɛda ē gwō u la ikpo̍ yī lɛlā ochōche ma̍? Ala̍ bī 
okpo ɔha̍ wā nīi n ā ma̍ ɔ̄ we̍ e̍ē.” 

16 E̍ de okpo yī ɛbɛla̍ā ɔha̍ bī ge̍ de Iji̍sɔ̄ɔsi. Iji̍sɔ̄ɔsi che wa̍ ikpo̍ bɛ̍ɛ̄nɛ̄ hīka, 

“Igbla yī ɔ̄nyɛ ba̍la riyī yī ɔ̄nyɛ che ma̍ la okpo nūma̍ ma̍?” E̍ ka ɔ̍lɔ - iyī Isi̍sa 
nɛ. 

17 Bū la ɛbɛ ɔla̍ā, o̍ koko̍o de wa̍ bɛ̍ɛ̄nɛ̄ hīka, “Ɔ̍lɔma̍, ala̍ ā de ɔjā nīi - iyī Isi̍sa 

ma̍ de Isi̍sa; nīi ala̍ ge̍ de ɔjā nīi - iyī Ɔwɔ ma̍ de Ɔwɔ!” Aa̍ wa̍a̍ de kpo̍ 
hɛ̍ɛgbɛgba gblāa abɔ̍ɔ, wu̍chē yī lɛlā ɔla̍ā nīi o̍ ka ma̍. 

18 Āchɛ Yī Isa̍dusīi ɛha̍ wā dikpo̍ba̍ Iji̍sɔ̄ɔsi bɛ̍ɛ̄nɛ̄. Aa̍ ɛla̍ā ka hīka ɔ̄chɛ ɔ̍lɔ i̍ 

ge̍ē hye̍ēyī la okū gɛ ni̍ a̍nɛ. 

19 E̍ che ɔ̄ ikpo̍ yī lɛlā ɔha̍ hīka, “Ɔngūlɛ̄lā be̍e! A jo̍ōkū hīka Imo̍sīisi de lihɔ 

ɔha̍ de alɔ. O̍ ka hīka ɔ̄chɛ ɔ̍lɔ ge̍ pīyaku̍ hī ɔnyā nīi ɛ̍lɛ i̍ ge̍ ma̍ ɔyi̍ ni̍, ɔɔ̍nɛ̍ yī 
okū ɔla̍ā ɔ̍lɔ ge̍ de onyōkū ɔla̍ā wu̍, hɛ̄ɛbɛ nīi ɛ̍lɛ ge̍ ma ayi̍ de okū ɔla̍ā. 

20 Yɛ̄grāa ɔha̍, aɛ̍nɛ̍ anāngrɔ̄ɔ ɛha̍ lɛ āchɛ arāapa. Ɔnyɔ̄nyāku̍ yī wā wu̍ ɔnyā. 

O̍ pīyaku̍, e̍ i̍ ma ɔyi̍ ɔha̍lɔha̍ ni̍. 

21 Ɔmache yī nū wā ge̍ de onyōkū ɔla̍ā wu̍. Anu̍ gba̍a pīyaku̍, e̍ i̍ ma ɔyi̍ 

ɔha̍lɔha̍ ni̍. Ɔ̄chɛ ɔmɛta̍, iyī nū gba̍a lɛ i̍ngi̍ngɔ̍ɔ. 

22 I̍ngi̍ngɔ̍ɔ nīi iyī aa̍ āchɛ ehēhī lɛ titi a̍nɛ. Aɛ̍nɛ̍ āchɛ arāapa ɛla̍ā wu̍ ɔnyā 

ūkpo̍he nūma̍, pīyaku̍ wa̍a̍ hī ɔ̄; ɔ̄chɔ̄chɛ i̍ ma ɔyi̍ ni̍. La ogwīihi yī nū, ɔnyā 
ɔla̍ā wā ge̍ pīyaku̍. 

23 O̍ lɛ i̍ngɔ̍ɔ bɛ̍ɛ̄nɛ̄ ma̍, yɛ̄grāa nīi okū wa̍a̍ ge̍ē hye̍ēyī ma̍, ɔnyā nūma̍ ge̍ē 

re̍ka ɔnyā yī ɔ̄nyɛ? Aa̍ āchɛ arāapa ɛla̍ā chī wu̍ ɔ̄ wa̍a̍ je̍!” 

24 Iji̍sɔ̄ɔsi hīya āchɛ ɛla̍ā ɔkɔ bɛ̍ɛ̄nɛ̄ hīka, “Lɛlā yī ala̍ ɔla̍ā i̍ ku ni̍. Wu̍chē oji̍ nɛ, 

ala̍ i̍ je̍ lɛlā nīi tū la Īpū Yī Ɔwɔ ma̍ ni̍. Ala̍ i̍ gba̍a je̍ wɔhu̍ yī Ɔwɔ ni̍. 

25 Ala̍ ma̍ gɛ ko̍ō! Yɛ̄grāa nīi āchɛ ge̍ē hye̍ēyī la okū ma̍, e̍ ge̍ē lɛ bɔ̄ɔkɔ nīi 

ayɛ̍ɛ̄chɛ̄rɔ̄ yī Ɔwɔ ē lɛ abɔ̍ɔ la ichō ma̍. Ɔngrɔ̄ɔ i̍ ge̍ē wu̍ ɔnyā ni̍, ɔnyā i̍ chī 
ge̍ē blɛ̍ba̍ ni̍. 

26 Lɛlā yī āchɛ ohye̍ēyī la okū ma̍, o̍ re̍ka ala̍ i̍ ma̍ īpū nīi Imo̍sīisi ta̍ ma̍ je̍ ni̍/? 

O̍ ta̍ tū abɔ̍ɔ la ɛbɛ nīi o̍ ka lɛlā ku̍ a̍chi̍ ɔwɔla̍ ma̍. Ɔwɔ ka de Imo̍sīisi hīka, “ 
‘Ami - Ɔwɔ yī A̍brahāam nɛ, Ami - Ɔwɔ yī A̍yi̍sāaki nɛ, Ami chī - Ɔwɔ yī 
Ije̍kɔ̄ɔpu nɛ.’ 

27 Ɔla̍ā re̍ka, anu̍ i̍ Ɔwɔ yī āchɛ oko̍ōku̍ ni̍; Ɔwɔ yī āchɛ ɔhɔ̄leyī nɛ. Lɛlā yī ala̍ 

ɔla̍ā i̍ ku ni̍ oo!” 

28 Ɔ̄chɛ ɔha̍ lipu̍ yī āchɛ ongū Lihɔ yī Iju̍u wā rɛ abɔ̍ɔ po̍ ahu̍ yī lɛlā nīi Iji̍sɔ̄ɔsi 

ba̍la Āchɛ Yī Isa̍dusīi yɛ ē ta̍ ma̍. O̍ ma̍ hīka Iji̍sɔ̄ɔsi ɔ̍lɔ hīya ɛ̍lɛ ɔkɔ yɛ̍yɛ̍ ma̍, 
anu̍ titi che Iji̍sɔ̄ɔsi ikpo̍ bɛ̍ɛ̄nɛ̄ hīka, “Lihɔ ɔna̍ - ɔlamu-ɔlamu gɔ̄ga lipu̍ yī Lihɔ 
Yī Ɔwɔ ma̍/?” 

29 Iji̍sɔ̄ɔsi hīya anu̍ ɔkɔ hīka, “Lihɔ ɔrāarāa nīi - ɔlamu-ɔlamu gɔ̄ga ma̍ re̍ka, 

‘Ala̍ po̍ ko̍ō, Ali̍sɛ̄rɛli! Ādā Nīi - Ɔwɔ yī alɔ ma̍, anu̍ - Ādādā lōri̍īnū a̍nɛ. 

30 Yɔ̍ɔhɔtū yī Ādā Nīi - Ɔwɔ yī wɔ ma̍, la ūkpɔ̄tū yī wɔ wa̍a̍, ba̍la uhu yī wɔ 

wa̍a̍, ba̍la ɛri̍ya̍ yī wɔ wa̍a̍, ba̍la wɔhu̍ yī wɔ wa̍a̍.’ 

31 Lihɔ ɔ̍mɛpa nīi gba̍a - ɔlamu-ɔlamu gba̍a̍ ma̍ re̍ka, ‘Yɔ̍ɔhɔtū yī ɔ̍nyīmɔ̄chɛ yī 

wɔ, lɔkɔ nīi a yɔ̍ɔhɔtū yī awɔ ɔlɔjā ke̍e̍ ma̍.’ Lihɔ Yī Ɔwɔ ɔha̍lɔha̍ i̍ hɔ̄ abɔ̍ɔ - 
ɔlamu-ɔlamu gla enūma̍ ta̍ gɛ ni̍.” 

32 Ɔ̄chɛ ongū Lihɔ yī Iju̍u ɔla̍ā ka de ɔ̍ bɛ̍ɛ̄nɛ̄ hīka, “Lēchi̍ nɛ, Ɔngūlɛ̄lā! A ka ku 

kpɛ̍ɛji. A ka hīka Ɔwɔ ɔ̍lɔ lɛ ūkpo̍he kpo̍kpo̍, Ɔwɔ ɔha̍lɔha̍ ɔ̍lɔ i̍ hɔ̄ abɔ̍ɔ ba̍la ɔ̍lɔ 
gɛ ni̍. 

33 O̍ ngma̍ nīi ɔ̄chɛ ē yɔ̍ɔhɔtū yī Ɔwɔ la ūkpɔ̄tū yī nū wa̍a̍, ba̍la ɛri̍ya̍ yī nū wa̍a̍, 

ba̍la wɔhu̍ yī nū wa̍a̍. O̍ ngma̍ nīi ɔ̄chɛ ē yɔ̍ɔhɔtū yī ɔ̍nyīmɔ̄chɛ yī nū bāa iyī 
anu̍ ɔlɔjā ma̍. Otūlichō yī lihɔ ɛpɛpa nūma̍ hwɔhi pɛtɛpɛtɛ hɛ̍ ɛbɛ̍ ode tɔ̄la̍ de 
Ɔwɔ, kɛ̄ɛ ɔjāha̍ ode pā Ɔwɔ ɔpɔ̄pā.” 

34 Iji̍sɔ̄ɔsi ma̍ hīka ɔngrɔ̄ɔ ɔla̍ā ɔ̍lɔ hīyɔkɔ kpakpa ma̍, o̍ da ɔngrɔ̄ɔ ɔla̍ā hīka, 

“Ɔya, a i̍ rɛ hwɛɛ hī ɛbɛ yī Ɔchwɔ̄lɛ̍ Oro̍ōre̍ Yī Ɔwɔ ni̍.” La okwi̍ihi yī ɔla̍ā, 
ɔ̄chɔ̄chɛ i̍ gba̍a bɔ̍ɔ̄tū che ɔ̍ ikpo̍ yī lɛlɛ̄lā gɛ ni̍. 

35 Iji̍sɔ̄ɔsi yɛ ē ngū āchɛ lɛlā abɔ̍ɔ la u̍nu̍ yī Ɔwɔ ma̍, o̍ chikpo̍ yī lɛlā ɔha̍ hīka, 

“Kana̍ nīi āchɛ ongū Lihɔ yī Iju̍u u̍tu ka hīka, Ɔhɔ̍ɔnyɛta̍ Nīi Ɔwɔ Ɔ̍lɔ Hu Ma̍ ɔ̍lɔ 
ībī yī Ide̍bīidi ji nɛ ma̍/? 

36 Uhu Ɔnɛ̄ɛhɛhi Yī Ɔwɔ chī ya̍ nīi Ide̍bīidi ɔlɔjā ka lɛlā nīi hɔ̄ ma̍ ma̍ a̍nɛ: “ 

‘Ādā Nīi - Ɔwɔ ma̍ koko̍o de Ādādā yī u hīka ɔ̍lɔ ge̍ hyāhɔ̄ ma̍ la abɔ̄ līre̍ yī 
anu̍ kpɛɛ nīi anɔ̍lɔ ge̍ ku̍ aluji yī ɔ̍lɔ tū ɔ̍lɔ la apli̍kpo̍ o̍bū.’ 

37 Ide̍bīidi ɔlɔjā chī hī Ɔhɔ̍ɔnyɛta̍ Nīi Ɔwɔ Hōhu Ma̍ ka, ‘Ādādā!’ Kana̍ nīi o̍ ge̍ē 

chōo̍chē re̍ka ībī yī Ide̍bīidi ji ma̍?” Āchɛ wa̍a̍ plɛ̍ɛ̄lā yī nū ɔla̍ā la ɔwɔ̄wīyā. 

38 O̍ yɛ ē ngū wā lɛlā chi̍i̍ ma̍, o̍ ka de wa̍ hīka, “Ala̍ ā gbō iyī ala̍ hī āchɛ ongū 

Lihɔ yī Iju̍u nīi ē gāa bɛ̍bɛ̍ la aru̍ ɔkwajɛ hyo̍lō-hyo̍lō ma̍. E̍ ē chikpo̍ ka āchɛ 
ɔ̍lɔ ge̍ de aa̍ o̍be la otūlichō la o̍gra. 

39 Ɛbɛ ɔhyāhɔ̄ nīi - ɔlamu-ɔlamu gba̍a̍ ma̍ nīi e̍ ē chikpo̍ ge̍ē hyāhɔ̄ la u̍nu̍ 

ogrēeyī a̍nɛ. Ɛbɛ nīi - ɔnɔ̄kɔ̄kū ma̍ nīi e̍ ē chikpo̍ ge̍ē hɔ̄ nīi e̍ ge̍ē yɛ ē ya̍ 
ɔwɔ̄wīyā ɔha̍ ma̍ a̍nɛ. 

40 Aa̍ ē chī gla anyōkū ɔjā re̍ a̍nɛ. Aa̍ ē chī mɔ̍ɔ̄ma̍chi̍ ē jɔhā kpradada ji a̍nɛ. 

Ichi̍ ɔdwɔ̄bi̍ ɔdwɔnyɛ nīi Ɔwɔ ge̍ē de ē de wa̍ a̍nɛ.” 

41 Iji̍sɔ̄ɔsi hyāhɔ̄ abɔ̍ɔ bla̍a ɛbɛ nīi e̍ ē de okpo ē tū la u̍nu̍ yī Ɔwɔ ma̍, o̍ ma̍ 

lɔkɔ nīi āchɛ wa̍a̍ yɛ ē de okpo ē tū ga yakpa ɔla̍ā ma̍. Alwɔdu yɛ̄mɛ̄mɛ̄ de ɔjā 
mwɛbɛ tū. 

42 Onyōkū ɔha̍ nīi gbyeklo̍ ma̍ wā ge̍ de ɔkpa̍achɛ̍ ɛpa tū. 

43 Iji̍sɔ̄ɔsi de ɛra̍ hī a̍chi̍kpo̍ yī nū koko̍o de wa̍ hīka, “Lēchi̍-lēchi̍, n ā koko̍o de 

ala̍! Ɔnyā nūma̍ nīi gbyeklo̍ ma̍, anu̍ de ɔjā tū la yakpa ɔla̍ā hɛ̍ āchɛ ehēhī 
wa̍a̍ a̍nɛ. 

44 Ma̍ gɛ! Āchɛ ehēhī de ɔjā bū la wɔdu yī wā nīi jɛ̄ wā hōhī ma̍. Anu̍ 

gbōgbyeklo̍ nyaa ma̍, o̍ chī de ɔjā nīi o̍ lɛ wa̍a̍ ma̍ nāa kɔ̄ de Ɔwɔ. Ɔjā yī 
ɔhɔ̄leyī yī nū mɔri̍mɔri̍ nīi o̍ de de a̍nɛ.” 

Ima̍aki 13 

1 Iji̍sɔ̄ɔsi yɛ ē ngmɛ̍ɛchɛ ē hī u̍nu̍ yī Ɔwɔ ma̍, a̍chi̍kpo̍ yī nū ɔha̍ da ɔ̍ hīka, 

“Ɔngūlɛ̄lā be̍e! Ma̍ achɔ̄ ɔnɔ̄kɔ̄kū ɛla̍ā ba̍la u̍nu̍ wa̍a̍ nīi lɛbɛ̍bi̍ gɛ!” 

2 Iji̍sɔ̄ɔsi ka de wa̍ bɛ̍ɛ̄nɛ̄ hīka, “Ala̍ ma̍ u̍nu̍ ɔnɔ̄kɔ̄kū nūma̍ nīi hɔ̄ ma̍ wa̍a̍ ma̍? 

Lɛchɔ̄ ūkpo̍he i̍ ge̍ē hōhī che la ichō yī ɔ̍nyīnū ni̍. E̍ ge̍ē de wa̍ gbo cha̍cha̍ 
we̍.” 

3 Yɛ̄grāa nīi Iji̍sɔ̄ɔsi hyāhɔ̄ abɔ̍ɔ la Yɛwu Yī O̍līifu la wāā nīi pīyeyīta̍ u̍nu̍ yī 

Ɔwɔ ma̍, Ipi̍ta ba̍la Ije̍mēehi ba̍la Ijɔ̍ɔn ba̍la A̍ndru che ɔ̍ ikpo̍lɛ̄lā ɔha̍ fi̍yɛ̍. 

4 E̍ de ɔ̍ hīka, “Ka de alɔ gɛ, Ādā! Yɛ̄grāa nīi lɛlā nūma̍ wa̍a̍ ge̍ē ya̍ ma̍? Oji̍ 

chī ge̍ē chabɔ̄ yɛ̄grāa nīi lɛlā nūma̍ wa̍a̍ ge̍ē gbajɛ ma̍?” 

5 Iji̍sɔ̄ɔsi kū la ɔka de wa̍ bɛ̍ɛ̄nɛ̄ hīka, “Ala̍ ā gbō iyī ala̍ nīi ɔ̄chɔ̄chɛ ge̍ e̍e gla̍ 

ala̍ ni̍. 

6 Āchɛ yɛ̄mɛ̄mɛ̄ ge̍ē wā la riyī yī u ge̍ē ka hīka aɛ̍lɛ - amɔ̍lɔ nɛ, ē gla̍ āchɛ 

yɛ̄mɛ̄mɛ̄. 

7 Yɛ̄grāa nīi ala̍ ge̍ē po̍ ohu yī lɛwu̍ ɔyɛ kurɛkurɛ ba̍la wɔ̄kā yī lɛwu̍ ɔyɛ hwɛɛ 

ma̍, ala̍ e̍e hi̍yɛ̄ngura ni̍. Lɛlā nūma̍ ma̍ chī ge̍ē ya̍ i̍ngɔ̍ɔ. Ɔkwɛ̍ɛjī yī ɔjā wa̍a̍ i̍ 
chī gbajɛ we̍ ni̍. 

8 Ɔcha ɔha̍ ge̍ē kplɛ̍wu̍ tāa ɔcha ɔha̍. Āchɛ yī ɔchwɔ̄lɛ̍ ɔha̍ ge̍ē kplɛ̍wu̍ tāa 

āchɛ yī ɔchwɔ̄lɛ̍ ɔha̍. Ajɛ ge̍ē he̍ejē wɔhu̍-wɔhu̍ la ɛbɛ yɛ̄mɛ̄mɛ̄. Lɛmiyɛ ɔdwɔ̄bi̍ 
ge̍ē ya̍. Lɛlā nūma̍ wa̍a̍ lɛ bāa wɔma yī ɔyi̍ ɔlɔ̄lā ma̍ we̍. 

9 “Ala̍ ā gbō iyī ala̍! Wu̍chē oji̍ nɛ, āchɛ ge̍ē ku̍ ala̍, ē bī ala̍ ē ga ɛbɛ yī alihiyo. 

E̍ ge̍ē gwō ala̍ lijē la u̍nu̍ ogrēeyī yī wā. Ala̍ ge̍ē rɛ la iyɔ̄bū yī ɛgabɔ̄ ba̍la 
ɛchwɔ̄lɛ̍ yɛ̄mɛ̄mɛ̄ wu̍chē yī u. Ala̍ ge̍ē ka ochi̍chi̍ yī lɛlā yī u ē de wa̍. 

10 E̍ chī ge̍ē de Wɔ̄kā Ɔlwɔnyɛ yī Ɔwɔ ē ka ē de āchɛ wa̍a̍ o̍bū. 

11 E̍ ge̍ē ku̍ ala̍ ē bī ala̍ gāa lɛpɔ̄ ma̍, ala̍ e̍e hi̍yɛ̄ngura yī ɔjā nīi ala̍ ge̍ē ka ma̍ 

yɔbɔ̄ɔbū ni̍. Ala̍ ā ka ɛlāha̍-ɛlāha̍ nīi wā la ūkpɔ̄tū yī ala̍ yɛ̄grāa ɔla̍ā pi̍i̍ ma̍. 
Wu̍chē oji̍ nɛ, i̍ ala̍ ge̍ē ka lɛlā ɔla̍ā a̍ni̍; Uhu Ɔnɛ̄ɛhɛhi Yī Ɔwɔ nīi lɛlā ɔla̍ā wa̍a̍ 
ge̍ē bū la abɔ̄ yī nū a̍nɛ. 

12 Āchɛ ɛha̍ ge̍ē ku̍ aɛ̍nɛ̍ yī wā gāa nīi e̍ ē de ē ngmo̍. Ādā yī āchɛ ɛha̍ ge̍ē ya̍ 

ayi̍ yī wā i̍ngi̍ngɔ̍ɔ. Ayi̍ ɛha̍ chī ge̍ē ya̍ ɔtū ngurangura ē tāa a̍dā yī wā ba̍la 
ɛ̍nɛ̍ yī wā, ya̍ nīi e̍ ē de wā ē ngmo̍. 

13 Ala̍ ge̍ē de ē ta̍ āchɛ anyī wu̍chē yī riyī yī u. Ɔ̄chɛ nīi ge̍ chī tū ūkpɔ̄tū i̍ngɔ̍ɔ 

kpɛɛ gbo̍ yɛ̄grāa ɔkwɛ̍ɛjī, ɔlɔjā ge̍ē lɛ ɔhɛ̍ta̍. 

14 “Ala̍ ge̍ē ma̍ ‘Lɛbi̍ Okwi̍bi̍īyē Grigri’ ē rɛ abɔ̍ɔ la ɛbɛ nīi i̍ ngma̍ nīi o̍ ge̍ rɛ ni̍ 

ma̍.” Ɔ̄chɛ nīi yɛ ē ma̍ īpū nūma̍ ma̍ ge̍ po̍ ji bɛ̍ɛ̄nɛ̄. “Yɛ̄grāa ɔla̍ā, āchɛ nīi hɔ̄ la 
Ijudi̍ya ma̍ ge̍ gwɛ̍ɛnya ga yɛwu. 

15 Ɔ̄chɛ nīi hɔ̄ abɔ̍ɔ la ɔda ma̍ ge̍ e̍e chɛ̄ ga u̍nu̍ ge̍ nāa ɔjɔ̄jā ni̍. 

16 Ɔ̄chɛ nīi hɔ̄ la yɛrɔ̄ ma̍ ge̍ e̍e ku̍chē ga wɔlɛ̍ ge̍ nāa ɔjā otūlibi̍īyē yī nū ni̍. 

17 Ɔ̄chī ɛla̍ā ge̍ē dwɔ̄bi̍ de anyā ɛyɛlipu̍ ba̍la ɛbī ayi̍ la abɔ̄ kpa̍a! 

18 Ala̍ ā jɔhā de Ɔwɔ hɛ̄ɛbɛ nīi lɛlā nūma̍ ge̍ e̍e ya̍ yɛ̄grāa yī ohū ni̍. 

19 Wu̍chē oji̍ nɛ, ichi̍ ɔdwɔ̄bi̍ ɔdwɔnyɛ ge̍ē hɔ̄ la ɔ̄chī ɛla̍ā gba̍a̍. Ita yī ichi̍ ɔla̍ā i̍ 

hɔ̄ la abɔ̄ nīi Ɔwɔ ya̍ yɛchɛ ma̍ je̍ ni̍. O̍ i̍ chī ge̍ē hɔ̄ i̍ngɔ̍ɔ ge̍ē gbo̍ gɛ ni̍. 

20 Ādā ɔlɔjā i̍ ge̍ kɔ̄ ɔ̄chī ɔ̍lɔma̍ hwō ni̍ nɛ, ɔ̄chɔ̄chɛ ūkpo̍he i̍ ge̍ē lɛ ɔhɛ̍ta̍ ni̍. O̍ 

wu̍chē yī āchɛ yī nū nīi o̍ hōhu ma̍, o̍ kɔ̄ ɔ̄chī ɔ̍lɔma̍ hwō. 

21 “Yɛ̄grāa ɔla̍ā, ɔ̄chɛ ɔha̍ ge̍ ka de ala̍ hīka, ‘Ala̍ ā ma̍ Ɔhɔ̍ɔnyɛta̍ Nīi Ɔwɔ 

Hōhu Ma̍ nīi yɛ ma̍’ kɛ̄ɛ, ‘Mɔ̍ɔkɔ nīi o̍ yɛ aa̍nū’, ala̍ e̍e chɛ̄ku ɔlɔjā ni̍. 

22 Āchɛ ɛha̍ ge̍ē wā ge̍ē warīmɛ̄ ka aɛ̍lɛ - Ɔhɔ̍ɔnyɛta̍ Nīi Ɔwɔ Ɔ̍lɔ Hōhu Ma̍ 

a̍nɛ, aɛ̍lɛ - āchɛ ɔkɛrɔ̄ yī Ɔwɔ nɛ. E̍ ge̍ē yɛ̍ɛ̄lā ɔnɔ̄kɔ̄kū chabɔ̄ ba̍la i̍mamachi̍ 

yɛ̄mɛ̄mɛ̄, hɛ̄ɛbɛ ge̍ē gla̍ āchɛ. O̍ ge̍ yɛ ge̍ē ngmɛ̍rɛ̍ mɛ, e̍ ge̍ē gla̍ āchɛ nīi Ɔwɔ 
hōhu ma̍ titi. 

23 Ala̍ ā deyīrɛ kōkū grigri bɛ̍ɛ̄nɛ̄, ma̍a n de lɛlā wa̍a̍ ka de ala̍ ti̍hi̍yajɛ mɛ̍! 

24 “La ɔ̄chī ɔla̍ā, la okwi̍ihi yī akanya ɔdwɔ̄bi̍ ɛla̍ā, yɛnɔ ge̍ē de ē dobū; ɔwīyā i̍ 

ge̍ē fi̍yajɛ ē gɛ ni̍; 

25 i̍nyi̍nyɔ̍ɔwīyā ge̍ē ha̍ābɔ̄ kpɔ̍tɔ̍kpɔ̍tɔ̍ bū la ichō; wɔhu̍ yī akpɔ̍ɔwɔ wa̍a̍ ge̍ē 

he̍ejē mɔri̍mɔri̍. 

26 Bɛ̍ɛ̄nɛ̄ ma̍, Ɔyi̍ Yī Ɔngrɔ̄ɔ ge̍ē bīyɛchɛ. Āchɛ ge̍ē ma̍ ɔ̄ bū la akpɔ̍ɔwɔ yɛ ē 

wā, la wɔhu̍ ɔnɔ̄kɔ̄kū ba̍la rīgā ɔnɔ̄kɔ̄kū yī nū. 

27 Bɛ̍ɛ̄nɛ̄ ma̍, o̍ ge̍ē de ayɛ̍ɛ̄chɛ̄rɔ̄ yī nū tɛ̄rɔ̄ gāa oe̍ ɔha̍lɔha̍ yī yɛchɛ wa̍a̍ gāa 

ge̍ tu̍ āchɛ nīi Ɔwɔ hōhu ma̍ grēeyī bū la oe̍ ɔha̍ yɛchɛ ge̍ē chɛ̄ la oe̍ ɔha̍lɔha̍ 
wa̍a̍. 

28 “Ala̍ ā ngū lɛlā bū la lɛlā nīi ejū ɔha̍ ē ya̍ ma̍ gɛ: O̍ ge̍ yɛ ē rū īpū chiya a̍bɔ̄ 

onīpīpɛ̄ mɛ̍, ala̍ ā jo̍ōkū bɛ̍ɛ̄nɛ̄ hīka ɔgwā gbo mɛ̍. 

29 I̍ngi̍ngɔ̍ɔ nīi lɛlā nūma̍ lɛ a̍nɛ. Ala̍ ge̍ ma̍ nīi lɛlā nūma̍ wa̍a̍ yɛ ē ya̍ mɛ̍, ala̍ ā 

jo̍ōkū ji hīka, yɛ̄grāa ɔ̍lɔma̍ yɛ kurɛkurɛ mɛ̍. O̍ gbajɛ wā la oko̍prīinu mɛ̍. 

30 Lēchi̍-lēchi̍, n ā koko̍o de ala̍! Āchɛ nīi hɔ̄leyī u̍ma̍ama ma̍ i̍ ge̍ pīyēku̍ wa̍a̍ 

o̍bū nīi lɛlā nūma̍ wa̍a̍ ē ya̍ ni̍. 

31 Akpɔ̍ɔwɔ ba̍la ajɛ ma̍ ge̍ē chāajɛ; lɛlā yī oko̍o yī u i̍ ge̍ē chāajɛ ge̍ē gbo̍ mɛ 

ni̍. 

32 “Ɔ̄chɔ̄chɛ i̍ je̍ ɔ̄chī ɔla̍ā kɛ̄ɛ yɛ̄grāa ɔla̍ā pi̍i̍ ni̍. Ayɛ̍ɛ̄chɛ̄rɔ̄ yī Ɔwɔ nīi gblāa la 

ichō ma̍ i̍ jo̍ōkū ni̍. Ɔyi̍ Yī Ɔwɔ i̍ jo̍ōkū ni̍. Ɔwɔ A̍dā lōri̍īnū jo̍ōkū a̍nɛ. 

33 Ala̍ ā de eyī kōkū! Ala̍ ā deyīrɛ grigri! Ma̍a ala̍ i̍ je̍ yɛ̄grāa ɔ̍lɔma̍ ni̍. 

34 O̍ lɛ bāa lɛlā yī ɔngrɔ̄ɔ ɔha̍ nīi pīya yɛ gāa ɛɛ ma. O̍ yɛ ē pīya ma̍, o̍ de wɔlɛ̍ 

tū a̍chɛ̍ yī nū la abɔ̄, de u̍ku̍rɔ̍ yī ɔnyɔnyɛ-ɔnyɔnyɛ de wa̍. O̍ ka de ɔgbwɔ̄lɛ̍ ka 
ɔ̍lɔ ge̍ deyīrɛ grigri! 

35 O̍ lɛ i̍ngɔ̍ɔ ma̍, ala̍ ā deyīrɛ grigri gɛ, ma̍a ala̍ i̍ je̍ yɛ̄grāa nīi a̍dāwɔ̄lɛ̍ ge̍ē cha 

ma̍ ni̍! Ɔha̍ni̍ ɔ̄nɔ̄nɛ̄ nɛ oo, kɛ̄ɛ iyārōtu̍ nɛ oo, kɛ̄ɛ obūrɔ̍ɔ̄chī nɛ oo, kɛ̄ɛ ɔ̄chɔ̄chī 
nɛ oo! 

36 Nɛ̄ni̍, o̍ ge̍ē ku̍ ē ta̍ bū gbɛgbɛlɛ ē wā ge̍ē ma̍ ala̍ ē gbwɔlā abɔ̍ɔ. 

37 Lɛlā nīi n yɛ ma̍ ē ka ē de ala̍ ma̍, n ka de āchɛ wa̍a̍: Ala̍ ā deyīrɛ grigri!” 

Ima̍aki 14 

1 O̍ wā ge̍ de hī ɔ̄chī ɛpa nīi ɔwɔ̄wīyā ɔnɔ̄kɔ̄kū ɛha̍ ge̍ē kū; Ɔwɔ̄wīyā Yī Owu̍lā 

ba̍la Ɔwɔ̄wīyā Nīi Ojōre̍ Yī Nū I̍ Tū Ɔjā Obī Ibrɛ̍ɛdi Nōnū Ni̍ Ma̍. Alɛhu̍ aligbe 



109 

 

Yala © Bible Society of Nigeria, 1979. 
 

 
 

 

ba̍la āchɛ ongū Lihɔ yī Iju̍u yɛ ē gāla̍ ɔpɔ̄pū ge̍ ku̍ Iji̍sɔ̄ɔsi ge̍ē ngmo̍ nīi āchɛ i̍ 
ē jo̍ōkū ni̍. 

2 E̍ yɛ ē ka hīka aɛ̍lɛ i̍ ge̍ē ku̍ ɔ̍lɔ la yɛ̄grāa yī ɔwɔ̄wīyā ɔla̍ā ni̍, nɛ̄ni̍ ɛbɛ ɔ̍lɔ ge̍ē 

ti̍ya ē tū. 

3 Iji̍sɔ̄ɔsi hɔ̄ abɔ̍ɔ la Ibɛ̍tāni la wɔlɛ̍ yī Isa̍yi̍mɔ̄ɔn nīi - olimada ma̍. O̍ yɛ ē re̍ 

ojōre̍ ma̍, ɔnyā ɔha̍ wā abɔ̍ɔ. Ɔnyā ɔla̍ā bī yanɔ̄ la agbɔtū onīchi̍chɛ̍ ɔha̍ nīi e̍ 
ya̍ la achɔ̄ ita ɔha̍ nīi re̍ka alaba̍si̍ta ma̍. Yanɔ̄ oni̍pī kwɛ̍kwɛ̍ nīi re̍ka Ina̍adi ma̍ 
nɛ. O̍ lwɔ̍la̍ kpɛ̍ɛji. O̍ de ɔjā yī yanɔ̄ ɔla̍ā chiya, de yanɔ̄ yī nū chīyēkla̍ Iji̍sɔ̄ɔsi 
lɛhu̍ wa̍a̍. 

4 Āchɛ ɛha̍ nīi gblāa abɔ̍ɔ ma̍ de kpo̍ wɔ̍ɔ̄tū. E̍ ka de iyī wā bɛ̍ɛ̄nɛ̄ hīka, ɔkana̍ 

ɔ̍lɔ u̍tu hɔ̄ ma̍ nīi ɔ̍lɔ ē de yanɔ̄ nūma̍ bīya i̍ngɔ̍ɔ ji ma̍/? 

5 Yanɔ̄ nīi ɛ̍lɛ ge̍ de nāa ra̍ nīi - ɔ̍lɔ ge̍ē gbo ina̍ra ohu igwɛ̍ɛrwɔ̄ nīi ɛ̍lɛ ē de 

okpo ɔla̍ā kɔ̄ de alyeklo̍ ma̍? E̍ gblāa abɔ̍ɔ ē ka ē tāa ɔnyā ɔla̍ā ɛbɛ̍bɛ̍-ɛbɛ̍bɛ̍. 

6 Iji̍sɔ̄ɔsi ka de wa̍ bɛ̍ɛ̄nɛ̄ hīka, “Oji̍ nīi ala̍ ē ya̍ ɔnyā nūma̍ lɛfiyɛ ma̍/? Ala̍ ā 

pi̍ye̍mā hī ɔ̄. Lɛlā nīi o̍ ya̍ hɔ̄ ma̍ ma̍ - lɛlā ɔnɛ̄ɛhɛhi yī u nɛ. 

7 Alyeklo̍ ma̍ hɔ̄ amu ba̍la ala̍ myɛ̄grāa-myɛ̄grāa. Yɛ̄grāa ɔha̍lɔha̍ nīi o̍ ge̍ rīya 

ala̍, ala̍ ge̍ē lɛ̍ɛhi ē tāa aa̍ ē mɛ. Ami ma̍ i̍ ge̍ē hɔ̄ amu ba̍la ala̍ i̍ngɔ̍ɔ myɛ̄grāa-
myɛ̄grāa ni̍. 

8 Ɔnyā nūma̍ de ɔjā nīi o̍ ge̍ē ya̍ mɛ ma̍ ya̍ mɛ̍. O̍ de yanɔ̄ kla̍ okū yī u, de ɔ̍ 

gbla̍a lɔ̄lā gbo̍ ɔ̄chī onyōnyi ke̍e̍ mɛ̍. 

9 Lēchi̍-lēchi̍, n ā koko̍o de ala̍! Ɛbɛha̍-ɛbɛha̍ lipu̍ yɛchɛ wa̍a̍ nīi e̍ ge̍ē bī Wɔ̄kā 

Ɔlwɔnyɛ yī Ɔwɔ ge̍ē ka ma̍, e̍ ge̍ē ka lɛlā ku̍ lɛlā yī ɔnyā nūma̍ ē bla ē tū ɔ̄.” 

10 Ɔ̄chɛ ūkpo̍he lipu̍ yī a̍chi̍kpo̍ yī nū āchɛ igwo̍lɛpa, nīi re̍ka Iju̍dasi Isikɛ̍rīyɔti 

ma̍ pīya dikpo̍ba̍ alɛhu̍ aligbe gāa ge̍ē chɔ̄ɔwɛ nīi e̍ ge̍ē de Iji̍sɔ̄ɔsi ē ku̍. 

11 E̍ lɛ ɔwɔ̄wīyā kpɛ̍ɛji nīi e̍ po̍ i̍ngɔ̍ɔ ma̍. E̍ chrōoko̍o yī okpo ɔha̍ la odōde de 

ɔ̍. Bū la ɛbɛ ɔla̍ā, Iju̍dasi yɛ ē gāla̍ ɔpɔ̄pū nīi o̍ ge̍ē chɔ̄ɔwɛ, hɛ̄ɛbɛ nīi e̍ ē ku̍ 
Iji̍sɔ̄ɔsi bɛ̍ɛ̄nɛ̄. 

12 I̍chi̍chɛ ɔla̍ā re̍ka ɔ̄chī ɔrāarāa yī Ɔwɔ̄wīyā Ɔla̍ā Nīi Ojōre̍ Yī Nū I̍ Tū Ɔjā Obī 

Ibrɛ̍ɛdi Nōnū Ni̍ a̍nɛ. Yɛ̄grāa ɔla̍ā nīi e̍ ē ngmo̍ anyīyɛrɔ̄ yī Ɔwɔ̄wīyā Yī Owu̍lā 
a̍nɛ. A̍chi̍kpo̍ yī Iji̍sɔ̄ɔsi che ɔ̍ ikpo̍ bɛ̍ɛ̄nɛ̄ hīka, “Aba̍ nīi a chikpo̍ nīi alɔ ge̍ē ya̍ 
ojōre̍ yī Ɔwɔ̄wīyā Yī Owu̍lā nūma̍ lā tīgbē yī wɔ ma̍?” 

13 O̍ wā ge̍ de a̍chi̍kpo̍ yī nū āchɛ ɛpa tɛ̄rɔ̄ bɛ̍ɛ̄nɛ̄, ka de wa̍ hīka, “Ala̍ ā yɛ 

i̍ngɔ̍ɔ ga ipwɔ̍ɔ̄lɛ̍. Ɔngrɔ̄ɔ ɔha̍ nīi bī yɛ̄hī yī yenyi ma̍ ge̍ē yɛ wā ge̍ē ku̍ ala̍. Ala̍ 
ā de ku ɔngrɔ̄ɔ ɔla̍ā gāa. 

14 Wɔlɛ̍ nīi o̍ ge̍ chɛ̄ gāa ma̍, ala̍ ā gāa. Ala̍ ā ka de a̍dāwɔ̄lɛ̍ ɔla̍ā hīka, 

‘Ɔngūlɛ̄lā ka hīka lipu̍ yī u̍nu̍ yī anu̍ ɔ̍lɔ kɔ̍ɔ̄, ɛbɛ nīi anu̍ ba̍la a̍chi̍kpo̍ yī anu̍ ɔ̍lɔ 
ge̍ē gblāa ē re̍ ojōre̍ yī Ɔwɔ̄wīyā Yī Owu̍lā nūma̍ ma̍?’ 

15 A̍dāwɔ̄lɛ̍ ɔla̍ā ge̍ē chabɔ̄ yī lipu̍ ɔlɛkpu̍u̍ ɔha̍ ē hu̍ ala̍ abɔ̍ɔ la u̍nu̍ ichō ɔha̍. E̍ 

de ɔ̍ gbɔ̍ɔ̄gbla̍a lɔ̄lā abɔ̍ɔ mɛ̍. Ala̍ ā ya̍ ojōre̍ lā abɔ̍ɔ tīgbē yī alɔ bɛ̍ɛ̄nɛ̄.” 

16 A̍chi̍kpo̍ yī nū ɛla̍ā wā ge̍ pīya ga ipwɔ̍ɔ̄lɛ̍ bɛ̍ɛ̄nɛ̄. E̍ ma̍ ɔjāha̍-ɔjāha̍ i̍ngɔ̍ɔ 

ke̍e̍ lɔkɔ nīi Iji̍sɔ̄ɔsi ka de wa̍ ma̍. E̍ de ojōre̍ yī Ɔwɔ̄wīyā Owu̍lā ɔla̍ā ya̍ bɛ̍ɛ̄nɛ̄. 

17 Ɔ̄nɛ̄ wā ge̍ de gbo ma̍, anu̍ ba̍la a̍chi̍kpo̍ yī nū āchɛ igwo̍lɛpa ɛla̍ā wā ge̍ 

pīya gānyɔ̄. 

18 E̍ gblāa abɔ̍ɔ la okpōkōlō yɛ ē re̍ ojōre̍; Iji̍sɔ̄ɔsi da wa̍ hīka, “Lēchi̍-lēchi̍, n ā 

koko̍o de ala̍! Ɔ̄chɛ ɔha̍ amu lipu̍ yī ala̍ nūma̍ ge̍ē chɔ̄ɔwɛ ē tū u. Ɔlɔjā hɔ̄ amu 
ē re̍ ojōre̍ ba̍la ami.” 

19 Ūkpɔ̄tū ti̍ya a̍chi̍kpo̍ yī nū tū ɔlamu-ɔlamu. Ɔnyɔnyɛ yɛ ē chikpo̍ bɛ̍ɛ̄nɛ̄ hīka, 

“Ami nɛ?” 

20 Iji̍sɔ̄ɔsi koko̍o de wa̍ bɛ̍ɛ̄nɛ̄ hīka, “Ɔ̄chɛ ɔha̍ lipu̍ yī ala̍ āchɛ igwo̍lɛpa, onīi yɛ 

ma̍ ē de ibrɛ̍ɛdi ku ɔrɔ̄ la u̍kpu̍ūhā ūkpo̍he ba̍la ami ma̍ nɛ. 

21 Ɔyi̍ Yī Ɔngrɔ̄ɔ ma̍ ge̍ē pīyēku̍ lɔkɔ nīi Īpū Yī Ɔwɔ ka ku̍ ɔ̄ ma̍. I̍īyo̍ de ɔ̄chɛ 

ɔla̍ā nīi ge̍ē chɔ̄ɔwɛ ē tū Ɔyi̍ Yī Ɔngrɔ̄ɔ ma̍! E̍ i̍ ge̍ ma ɔlɔjā ni̍ nɛ, o̍ ge̍ hwɔhi 
fi̍yɛ̍ de ɔlɔjā.” 

22 E̍ gblāa yɛ ē re̍ ojōre̍ ma̍, Iji̍sɔ̄ɔsi nāa Ibrɛ̍ɛdi bī la abɔ̄. O̍ jɔhā, da Ɔwɔ o̍be 

ma̍, o̍ de ɔ̍ hɛ̍ wa̍a̍. O̍ de nāa de a̍chi̍kpo̍ yī nū, koko̍o de wa̍ hīka, “Ala̍ ā nāa 
re̍, ma̍a ibi̍īyē yī u hɔ̄ ma̍ a̍nɛ.” 

23 O̍ gba̍a nāa ɔgba̍galā yī ɛ̍mwɔ̄ bī la abɔ̄. O̍ da Ɔwɔ o̍be bɛ̍ɛ̄nɛ̄ ma̍, o̍ nāa 

grāa aa̍ nīi e̍ gwa̍ wa̍a̍. 

24 O̍ koko̍o de wa̍ bɛ̍ɛ̄nɛ̄ hīka, “Yeyī yī u nīi n hu de āchɛ wa̍a̍ ma̍ hɔ̄ ma̍ a̍nɛ. 

Yeyī yī u nīi hu nīi yɛka ɔgwɔ̍ɔ̄gwa̍ yī Ɔwɔ ba̍la āchɛ̄ɛchɛ de lwɔhu̍ brii ma̍ nɛ. 

25 Lēchi̍-lēchi̍, n ā koko̍o de ala̍! N i̍ ge̍ē gwa̍ ɛ̍mwɔ̄ nīi e̍ ya̍ la yenyi yī īkpɔ̄chi̍ 

ma̍ gɛ ni̍, kpɛɛ gbo̍ ɔ̄chī ɔla̍ā nīi n ge̍ē gwa̍ ɛ̍mwɔ̄ onīpīpɛ̄ abɔ̍ɔ la ɛbɛ yī 
Ɔchwɔ̄lɛ̍ Oro̍ōre̍ Yī Ɔwɔ ma̍.” 

26 E̍ wā ge̍ gwe̍ejē kā Ɔwɔ ɔkɔ̄kā kwɛ̍ɛjī ma̍, e̍ bīyɛchɛ pīya ga Yɛwu Yī O̍līifu. 

27 Iji̍sɔ̄ɔsi ka de wa̍ bɛ̍ɛ̄nɛ̄ hīka, “Ala̍ wa̍a̍ chī ge̍ē gwɛ̍ɛnya ē hī u we̍. Wu̍chē 

oji̍ nɛ, Īpū Yī Ɔwɔ ka hīka, “ ‘N ge̍ē de ɔ̄chɛ odeyīrɛ anyīyɛrɔ̄ ē ngmo̍ ma̍, 
anyīyɛrɔ̄ ɛla̍ā wa̍a̍ chī ge̍ē mīyanya.’ 

28 N ge̍ hye̍ēyī la okū mɛ̍, n ge̍ē yɔbū de ala̍ gāa Iga̍līli.” 

29 Ipi̍ta ka de ɔ̍ bɛ̍ɛ̄nɛ̄ hīka, “Ādā, āchɛ ehēhī ge̍ tɔ̍ɔ̄ta̍ wɔ, ami ma̍ i̍ ge̍ē ya̍ 

i̍ngɔ̍ɔ ni̍!” 

30 Iji̍sɔ̄ɔsi koko̍o de Ipi̍ta bɛ̍ɛ̄nɛ̄ hīka, “Lēchi̍-lēchi̍, n ā koko̍o de wɔ! O̍bū nīi 

ugū ge̍ē tɛ̄ra̍ igbɛpa i̍chɛ la otu̍, awɔ pi̍i̍ ge̍ē ta̍ahu̍ igbɛta̍ ka aɔ̍lɔ i̍ je̍ amɔ̍lɔ ni̍!” 

31 Ipi̍ta ka lēchi̍-lēchi̍ de ɔ̍ hīka, “E̍ ge̍ yɛ ge̍ē dōde u ngmo̍ ba̍la awɔ, n i̍ ge̍ē 

ka hīka n i̍ je̍ wɔ ni̍ ge̍ē gbo̍ ni̍!” Aa̍ āchɛ ehēhī titi ka i̍ngi̍ngɔ̍ɔ. 

32 E̍ wā ge̍ pīya ga ɛbɛ ɔha̍ nīi re̍ka Igɛsɛ̍māni ma̍ bɛ̍ɛ̄nɛ̄. Iji̍sɔ̄ɔsi ka de a̍chi̍kpo̍ 

yī nū hīka, “Ala̍ ā hyāhɔ̄ amu u̍ma̍, ami ge̍ē gāa iyɔ̄bū ge̍ē jɔhā.” 

33 O̍ bī Ipi̍ta ba̍la Ije̍mēehi ba̍la Ijɔ̍ɔn ku iyī nū gānyɔ̄. Ūkpɔ̄tū ɔta̍āā ba̍la ūkpɔ̄tū 

ɔti̍yatū wā la anu̍ bɛ̍ɛ̄nɛ̄. 

34 O̍ koko̍o de wa̍ hīka, “Īlāanyī yɛ amu ē lā u kpɛ̍ɛji, bɔ̄ɔjā nīi o̍ ge̍ē ngmo̍ um 

ma̍. Ala̍ ā gblāa amu u̍ma̍ nīi ala̍ ge̍ deyīrɛ grigri.” 

35 O̍ yɛ ga iyɔ̄bū pi̍nyɛ̍ ma̍, o̍ ngma̍ ta̍gbo la ajɛ, jɔhā de Ɔwɔ hīka ɔ̍lɔ ge̍ yɛ 

ge̍ē ngmɛ̍rɛ̍ mɛ nɛ, akanya yī yɛ̄grāa ɔla̍ā ɔ̍lɔ ge̍ hɛ̍ anu̍ ga. 

36 O̍ ka hīka, “Ādā, A̍dā yī u be̍e! A ē ya̍ ɔjāha̍-ɔjāha̍ wa̍a̍ ē mɛ. De ɔgba̍galā 

yī ichi̍ nūma̍ nāa hī u gɛ! A ā chī ya̍ lɔkɔ nīi ami chikpo̍ pi̍i̍ ma̍ ni̍; ya̍ lɔkɔ nīi 
awɔ ɔlɔjā chikpo̍ ma̍.” 

37 O̍ ku̍chē wā ge̍ ma̍ a̍chi̍kpo̍ yī nū nīi ē gblāa abɔ̍ɔ ē gbwɔlā. O̍ da Ipi̍ta hīka, 

“Isa̍yi̍mɔ̄ɔn, a yɛ ē gbwɔlā? A i̍ hīyɛchɛ i̍ngɛ̍ɛ̄nɛ̄ yɛ̄grāa pi̍nyɛ̍ mɛ ni̍? 

38 Ala̍ ā deyīrɛ! Ala̍ ā jɔhā, hɛ̄ɛbɛ nīi ala̍ ge̍ e̍e ngma̍ ta̍tū la otu̍tū ni̍. Uhu ma̍ 

chikpo̍ i̍ngɔ̍ɔ, ibi̍īyē ɔlamu lɛ kwīkwī a̍nɛ.” 

39 Iji̍sɔ̄ɔsi gba̍a ku̍chē pīya ge̍ jɔhā de Ɔwɔ lɔkɔkɔ nīi o̍ ji o̍bū ma̍, 

40 O̍ gba̍a ku̍chē wā ge̍ ma̍ a̍chi̍kpo̍ yī nū nīi e̍ gblāa abɔ̍ɔ ē gbwɔlā. Wɔlā hɛ̍tū 

wā miko-miko wa̍a̍. E̍ i̍ je̍ ɔjā nīi e̍ ge̍ē hīya Iji̍sɔ̄ɔsi ɔkɔ ma̍ ē gɛ ni̍. 

41 Iji̍sɔ̄ɔsi gba̍a ku̍chē wā o̍mgbo̍mɛta̍ ge̍ de wa̍ hīka, “Re̍ka ala̍ e̍e gblāa amu 

ē gbwɔlā, ē myɛ̍nyɛ̍? O̍ hwɔhi mɛ̍! Yɛ̄grāa ɔ̍lɔma̍ gbajɛ mɛ̍. E̍ wa̍ābɔ̄ la Ɔyi̍ Yī 
Ɔngrɔ̄ɔ tū āchɛ ɔdwɔ̄bi̍ la abɔ̄ mɛ̍. 

42 Ala̍ ā nīichō nīi alɔ ā pīya! Ma̍ ɔ̄chɛ nīi chɔ̄ɔwɛ tū u ma̍ nīi yɛ aa̍ kurɛkurɛ.” 

43 Ɔpɔ̄ɔpɛ̄, igbo̍ nīi Iji̍sɔ̄ɔsi yɛ aa̍ ē kɔ̄kɛlā ma̍, Iju̍dasi ku̍ ta̍ bū gbɛgbɛlɛ, Iju̍dasi 

ɔla̍ā nīi - ɔ̄chɛ ɔha̍ lipu̍ yī a̍chi̍kpo̍ yī nū āchɛ igwo̍lɛpa ma̍ nɛ. O̍ bī āchɛ 
yɛ̄mɛ̄mɛ̄ wā. Āchɛ ɛla̍ā bī a̍yā ba̍la ogblo̍. Alɛhu̍ aligbe ba̍la āchɛ ongū Lihɔ yī 
Iju̍u ba̍la ɛgabɔ̄ de āchɛ ɛla̍ā tɛ̄rɔ̄ a̍nɛ. 

44 Ɔlɔwɛ ɔlɔjā de lɛlā chabɔ̄ hu̍ wā lɔ̄lā mɛ̍ hīka, ɔ̄chɛ nīi anɔ̍lɔ ge̍ē da ɔ̍lɔ o̍be ē 

de oko̍o ē tū ɔ̍lɔ mɛ̍, ɔlɔjā - ɔ̍lɔ Iji̍sɔ̄ɔsi a̍nɛ. Ɛ̍lɛ ge̍ ku̍ ɔ̍lɔ nīi ɛ̍lɛ ge̍ deyīrɛ ɔ̍lɔ 
yɛ̍yɛ̍ bɛ̍ɛ̄nɛ̄. 

45 Iju̍dasi gbajɛ gāa ma̍, o̍ tɔ̍ɔ̄pɔ̄ɔpɛ̄ ga ɛbɛ yī Iji̍sɔ̄ɔsi. O̍ ka ɔ̍lɔ ge̍, “Ɔngūlɛ̄lā!” 

de oko̍o tū ɔ̄. 

46 Āchɛ ɛla̍ā kpakri la Iji̍sɔ̄ɔsi bɛ̍ɛ̄nɛ̄, de ɔ̍ ku̍. 

47 Ɔ̄chɛ ɔha̍ nīi rɛ abɔ̍ɔ la ajɛ ma̍ pi oge yī nū hi̍ya̍a̍ ɔpɔ̄ɔpɛ̄, de ɔ̍chɛ̍ yī A̍dā 

Aligbe kpo̍ wɔrɔ̄. 

48 Iji̍sɔ̄ɔsi da āchɛ ɛla̍ā bɛ̍ɛ̄nɛ̄ hīka, “Ala̍ bī a̍yā, bī ogblo̍ wā ge̍ē ku̍ u ji bɔ̄ɔjā nīi 

ala̍ yɛ gāa ge̍ē ku̍ obu̍ūwī. 

49 Myɛ̄grāa-myɛ̄grāa nīi n ē hɔ̄ abɔ̍ɔ ba̍la ala̍ la u̍nu̍ yī Ɔwɔ ē ngū āchɛ lɛlā ma̍ 

bɛ̍ɛ? Ala̍ ku̍ u yɛ̄grāa ɔla̍ā kɛ̄ɛ? Onūma̍ ya̍ hɛ̄ɛbɛ nīi lɛlā yī Īpū Yī Ɔwɔ ge̍ē 
gɔ̄grāa.” 

50 A̍chi̍kpo̍ yī nū wa̍a̍ wa̍ābɔ̄ yī nū de gwɛ̍ɛnya hī ɔ̄. 

51 Oye̍kre̍biya ɔha̍ nīi ta̍ ābāchā ɔnɛ̄rɛ̍ɛ̄rɛ̍ ɔha̍ kla̍ ma̍ de ku Iji̍sɔ̄ɔsi la u̍tu. Āchɛ 

ɛha̍ kpakri la anu̍ titi ɔpɔ̄ɔpɛ̄; 

52 o̍ wa̍ābɔ̄ la ɔ̄pa̍ ɔta̍kla̍ yī nū ɔpɔ̄ɔpɛ̄, de gwɛ̍ɛnya la ibi̍īyē ɛwɛwa. 

53 E̍ de Iji̍sɔ̄ɔsi bī ga wɔlɛ̍ yī A̍dā Aligbe. Alɛhu̍ aligbe ba̍la ɛgabɔ̄ ba̍la āchɛ 

ongū Lihɔ yī Iju̍u grēeyī abɔ̍ɔ. 

54 Ipi̍ta de ku wā la u̍tu du̍mɔ̍-du̍mɔ̍ ge̍ chɛ̄ la iyɛ̍ɛchɛ yī ipwɔ̍ɔ̄nū yī A̍dā Aligbe. 

O̍ pīya hyāhɔ̄ abɔ̍ɔ tāa āchɛ ɔgbɛ̄ɛbɛ yɛ ē jɛ̄ ɔla̍. 

55 Alɛhu̍ aligbe ba̍la Ogrēeyī Yī Alihiyo ɔla̍ā wa̍a̍ yɛ ē gāla̍ itɛ̍ɛhi̍yɛ̍ nīi ge̍ē ka 

lɛlā ɔdwɔ̄bi̍ ku̍ Iji̍sɔ̄ɔsi ma̍, hɛ̄ɛbɛ nīi e̍ ge̍ē de ɔ̍ ē ngmo̍; e̍ i̍ ma̍ ni̍. 

56 Āchɛ yɛ̄mɛ̄mɛ̄ wā ge̍ warīmɛ̄ ba̍ ɔ̄. Oko̍o yī lɛlā yī wā i̍ lɛ ūkpo̍he-ūkpo̍he mɛ 

ni̍. 

57 Āchɛ ɛha̍ nīichō yarɛ warīmɛ̄ ba̍ ɔ̄ hīka, 

58 “Alɔ po̍ nīi o̍ ka hīka, anɔ̍lɔ ge̍ē de u̍nu̍ yī Ɔwɔ nūma̍ nīi āchɛ̄ɛchɛ ɛ̍lɛ gwo̍ 

ma̍ ē gbo; lipu̍ yī ɔ̄chī ɛta̍, anɔ̍lɔ ge̍ē gwo̍ ɔha̍ nīi i̍ āchɛ̄ɛchɛ ɛ̍lɛ gwo̍ a̍ni̍ ma̍.” 

59 Lɛlā yī aa̍ enūma̍ i̍ gba̍a lɛ ūkpo̍he-ūkpo̍he ni̍ kpɔ̍. 

60 A̍dā Aligbe nīichō yarɛ lipu̍ yī āchɛ wa̍a̍ bɛ̍ɛ̄nɛ̄, che Iji̍sɔ̄ɔsi ikpo̍ hīka, “A i̍ lɛ 

ɔkɔ ɔhɔ̄hīya ɔha̍lɔha̍ ge̍ē hīya ni̍? Lɛlā nīi e̍ yɛ ma̍ ē ka ē ku̍ wɔ wa̍a̍ ma̍ bɛ̍ɛ?” 

61 Iji̍sɔ̄ɔsi hīdīdū; o̍ i̍ hīyɔkɔ ni̍. A̍dā Aligbe gba̍a che ɔ̍ ikpo̍ hīka, “Awɔ - 

Ɔhɔ̍ɔnyɛta̍ Nīi Ɔwɔ Hōhu, Ɔyi̍ Yī Ɔwɔ Nīi Alɔ Ē To̍gbo̍ Ē De Ɔ̍ Ma̍ a̍nɛ?” 

62 Iji̍sɔ̄ɔsi hīya anu̍ ɔkɔ bɛ̍ɛ̄nɛ̄ hīka, “Ami nɛ. Ala̍ chī ge̍ē ma̍ Ɔyi̍ Yī Ɔngrɔ̄ɔ nīi o̍ 

ge̍ē hyāhɔ̄ la abɔ̄ līre̍ yī Ɔwɔ nīi re̍ka Wɔhu̍ ma̍! Ala̍ chī ge̍ē ma̍ ɔ̄ nīi o̍ ge̍ē bū 
la akpɔ̍ɔwɔ yɛ ē wā ma̍!” 

63 Ɔpɔ̄ɔpɛ̄, A̍dā aligbe ku̍ iyī nū ɔjā otūlibi̍īyē hi̍ya. O̍ ka bɛ̍ɛ̄nɛ̄ hīka, “Alɔ ge̍ē 

gba̍a ē chikpo̍ yī itɛ̍ɛhi̍yɛ̍ ge̍ē ya̍ oji̍? 

64 Ala̍ wa̍a̍ chī plɛ̍ɛ̄lā ɔdwɔ̄bi̍ nīi o̍ ka ku̍ Ɔwɔ hɔ̄ aa̍ mɛ̍? Kɛ̄ɛ ala̍ ka̍a gbɛri̍ya̍ 

kana̍ oo!” Āchɛ ɛla̍ā wa̍a̍ de lɛpɔ̄ ku̍ Iji̍sɔ̄ɔsi; ɛ̍lɛ ge̍ de ɔ̍lɔ ngmo̍. 

65 Āchɛ ɛha̍ kū la arɛ la ɔta̍ kla̍ anu̍ ɔpɔ̄ɔpɛ̄. E̍ de ɔjā wā ɔ̄ la eyī. E̍ ē dra̍ anu̍ 

abɔ̄, da ɔ̍ hīka, “Mwɔ̍ɔmu we̍ e̍e, hīka a ge̍ē je̍ ɔ̄chɛ nīi lā wɔ abɔ̄ ma̍?” Āchɛ 
ɔgbɛ̄ɛbɛ kū abɔ̍ɔ ē lā ɔ̄ abɔ̄ i̍ngi̍ngi̍ngɔ̍ɔ. 

66 Ipi̍ta ma̍ hyāhɔ̄ amu la iyɛ̍ɛchɛ yī ipwɔ̍ɔ̄nū ɔla̍ā. Ɔyi̍ ɔnɔ̄nyā ɔha̍ nīi ē ya̍ 

u̍ku̍rɔ̍ de A̍dā Aligbe ma̍ wā abɔ̍ɔ bɛ̍ɛ̄nɛ̄. 

67 O̍ ma̍ Ipi̍ta nīi o̍ hɔ̄ abɔ̍ɔ ē jɛ̄ ɔla̍ ma̍, o̍ gbeyīchi̍i̍ ma̍ Ipi̍ta, da ɔ̍ hīka, “Je̍ka 

awɔ titi ē yɛ ba̍la Iji̍sɔ̄ɔsi Yī Ina̍jārɛ̄ɛti?” 

68 Ipi̍ta ta̍ahu̍ ɔpɔ̄ɔpɛ̄: Anɔ̍lɔ i̍ jo̍ōkū ni̍. Anɔ̍lɔ i̍ je̍ ochi̍chi̍ yī ɔjā nīi ɔ̍lɔ yɛ aa̍ ka 

ma̍ ni̍. Ipi̍ta wā ge̍ ku̍ nīichō pīya ge̍ rɛ la oko̍no̍grīgba. Ugū tɛ̄ra̍ yɛ̄grāa ɔla̍ā 
ɔpɔ̄ɔpɛ̄. 

69 Ɔyi̍ ɔnɔ̄nyā ɔla̍ā gba̍a̍ ma̍ Ipi̍ta abɔ̍ɔ ma̍, o̍ kū abɔ̍ɔ ē koko̍o de āchɛ ɛha̍ nīi 

rɛ abɔ̍ɔ ma̍ hīka ɔngrɔ̄ɔ nūma̍ ɔ̍lɔ - ɔ̄chɛ ɔha̍ yī ɛ̍lɛ nɛ. 

70 Ipi̍ta gba̍a ta̍ahu̍ ɔpɔ̄ɔpɛ̄ ka ɔ̍lɔ i̍ anu̍ ni̍. Yɛ̄grāa ɔha̍ pi̍nyɛ̍ ɔpɔ̄ɔpɛ̄, āchɛ nīi 

rɛ abɔ̍ɔ ma̍ gba̍a ka bɛ̍ɛ̄nɛ̄ hīka, “Ichɛ̄ɛhi nɛ. Awɔ - ɔ̄chɛ yī wā ɔha̍ nɛ. Wu̍chē 
oji̍ nɛ, awɔ - Oliga̍līli nɛ.” 

71 Ipi̍ta jɔhā tū iyī nū, gbo Ɔwɔ, gba̍a ta̍ahu̍ hīka, “Lēchi̍! N i̍ je̍ ɔ̄chɛ nīi ala̍ yɛ 

aa̍ ē ka lɛlā yī nū ma̍ ni̍!” 

72 Yɛ̄grāa ɔla̍ā ɔpɔ̄ɔpɛ̄, ugū tɛ̄ra̍ o̍mgbo̍mɛpa. Ipi̍ta bla lɛlā nīi Iji̍sɔ̄ɔsi da ɔ̍ ma̍ 

ɔpɔ̄ɔpɛ̄: “O̍bū nīi ugū ge̍ē tɛ̄ra̍ igbɛpa, a ge̍ē ta̍ahu̍ igbɛta̍ ka aɔ̍lɔ i̍ je̍ amɔ̍lɔ ni̍.” 
Ipi̍ta ta̍ kpu̍u la lɛgba. 

Ima̍aki 15 

1 Eyī de nyā ɔpɔ̄ɔpɛ̄ ma̍, alɛhu̍ aligbe, ba̍la ɛgabɔ̄ ba̍la āchɛ ongū Lihɔ yī Iju̍u 

ba̍la Ogrēeyī Yī Alihiyo wa̍a̍ tu̍ grēeyī lɛ ɔmɔ̄miya. E̍ de agba̍ tū Iji̍sɔ̄ɔsi, bī ɔ̄ 
gāa ge̍ wa̍ābɔ̄ la anu̍ de Ipa̍yi̍lēeti. 

2 Ipa̍yi̍lēeti che Iji̍sɔ̄ɔsi ikpo̍ hīka, “Awɔ - Ɔchwɔ̄lɛ̍ Yī Iju̍u ɔ̍lɔma̍ a̍nɛ?” Iji̍sɔ̄ɔsi 

hīya anu̍ ɔkɔ hīka, “I̍ngɔ̍ɔ nīi a ka a̍nɛ.” 

3 Bɛ̍ɛ̄nɛ̄, alɛhu̍ aligbe wā ge̍ koko̍o yī lɛlā abi̍ yɛ̄mɛ̄mɛ̄ ku̍ Iji̍sɔ̄ɔsi. 

4 Ipa̍yi̍lēeti gba̍a che Iji̍sɔ̄ɔsi ikpo̍ hīka, “A i̍ lɛ ɔkɔ yī lɛlā ɔha̍lɔha̍ ge̍ē hīya ni̍? 

Okru̍utu yī lɛlā nūma̍ wa̍a̍ nīi e̍ ka ku̍ wɔ ma̍ bɛ̍ɛ?” 

5 Iji̍sɔ̄ɔsi i̍ chɛ̄ hīyɔkɔ yī lɛlɛ̄lā gɛ ni̍. O̍ de ya̍ Ipa̍yi̍lēeti lɛbɛ̍bi̍. 

6 Mlɛ̍yi̍-mlɛ̍yi̍, yɛ̄grāa yī Ɔwɔ̄wīyā Yī Owu̍lā, Ipa̍yi̍lēeti ē wu̍ oligbakɔbɔ ūkpo̍he 

ē bīyɛchɛ de wa̍. Ɔ̄chɛ nīi aa̍ ɛlɛjā ge̍ chikpo̍ ma̍ nīi o̍ ē tu̍ hī ɔ̄ de wa̍ a̍nɛ. 

7 Yɛ̄grāa ɔla̍ā, ɔngrɔ̄ɔ ɔha̍ nīi re̍ka Ibara̍bāsi ma̍ tū abɔ̍ɔ la igbakɔbɔ. Anu̍ ba̍la 

āchɛ ɛha̍ nīi ta̍tu̍tu̍ yī unu pīyeyīta̍ igɔ̍mɛ̄ɛti, de ɛbɛ ti̍yatū nīi e̍ ngmo̍ āchɛ ma̍ 
tū abɔ̍ɔ a̍nɛ. 

8 Āchɛ wa̍a̍ tu̍ ge̍ grēeyī ka Ipa̍yi̍lēeti ɔ̍lɔ ge̍ ya̍ de aa̍ lɔkɔ nīi ɔ̍lɔ ē ya̍ ogbo̍gbe̍ 

ma̍ gɛ. 

9 Ipa̍yi̍lēeti che wa̍ ikpo̍ hīka, “Ɔchwɔ̄lɛ̍ Yī Iju̍u nīi ala̍ chikpo̍ nīi n ge̍ē wu̍ ɔ̄ ta̍ 

de ala̍ bɛ̍ɛ̄nɛ̄ a̍ni̍?” 

10 Ipa̍yi̍lēeti jo̍ōkū wa̍a̍ hīka uji nīi alɛhu̍ aligbe ɛ̍lɛ ē tū Iji̍sɔ̄ɔsi ma̍ - ohu̍ nīi ɛ̍lɛ 

ku̍ ɔ̍lɔ ge̍ de anu̍ a̍nɛ. 

11 Alɛhu̍ aligbe tu̍ āchɛ tū; ɛ̍lɛ ge̍ ka nīi Ipa̍yi̍lēeti ɔ̍lɔ ge̍ wu̍ Ibara̍bāsi bīyɛchɛ 

de ɛ̍lɛ. 

12 Ipa̍yi̍lēeti che wa̍ ikpo̍ hīka, “Bɛ̍ɛ̄nɛ̄ ma̍, oji̍ nīi ami chī ge̍ē ya̍ la ɔngrɔ̄ɔ nīi 

ala̍ ē hīka, ‘Ɔchwɔ̄lɛ̍ Yī Iju̍u’ ma̍?” 

13 Aa̍ wa̍a̍ ka gbōō grāa anu̍ hīka, “De ɔ̍ gwōba̍ la ɔchi̍ ɔhrɛ̍ɛpa oo!” 

14 Ipa̍yi̍lēeti da wa̍ hīka, “Ohu̍ yī nū bɛ̍ɛ? Lɛlā abi̍ ɔna̍ nīi o̍ ya̍ ma̍?” Āchɛ ɛla̍ā 

ya̍ ojiya ga iyɔ̄bū-iyɔ̄bū bɛ̍ɛ̄nɛ̄ hīka, “De ɔ̍ gwōba̍ la ɔchi̍ ɔhrɛ̍ɛpa oooo!” 

15 Ipa̍yi̍lēeti chikpo̍ ge̍ē ya̍ ɔnɛ̄ɛhɛhi yī āchɛ ɛla̍ā ma̍, o̍ wu̍ Ibara̍bāsi bīyɛchɛ 

de wa̍. O̍ ka nīi e̍ gwo̍ Iji̍sɔ̄ɔsi lijē la a̍grɛ̄chi̍. O̍ wa̍ābɔ̄ la anu̍ de wa̍ nīi e̍ ge̍ē bī 
ɔ̄ ge̍ē gwōba̍ la ɔchi̍ ɔhrɛ̍ɛpa bɛ̍ɛ̄nɛ̄. 

16 Icho̍ojiya ɛla̍ā wā ge̍ bī Iji̍sɔ̄ɔsi pīya ga ipwɔ̍ɔ̄nū nīi re̍ka “Iprɛto̍riyum” ma̍. E̍ 

hī ribi yī icho̍ojiya ɔla̍ā ɛra̍ wa̍a̍ ge̍ grēeyī. 

17 E̍ de aru̍ ɔkwajɛ ɔnɔ̄ɔ̍ɔ̄a̍ ɔha̍ ru Iji̍sɔ̄ɔsi; de ɔjā ɔkla̍lɛhu̍ ɔha̍ nīi e̍ ya̍ la ijē ke̍e̍ 

ma̍ kla̍ anu̍ lɛhu̍. 

18 E̍ wā ge̍ de ɔ̍ o̍be bāa ɔchwɔ̄lɛ̍ ma̍ bɛ̍ɛ̄nɛ̄ hīka, “Gbo̍kɛkɛ Ādā, Ɔchwɔ̄lɛ̍ Yī 

Iju̍u!” 

19 Bɛ̍ɛ̄nɛ̄ ma̍, e̍ ē grāa anu̍ a̍grɛ̄chi̍ lɛhu̍, ta̍arɛ ē kla̍ anu̍. E̍ chī yɛ abɔ̍ɔ ē de 

ūnōowu tū ajɛ ē de ɔ̍ bɔ̄ɔjā nīi e̍ ē ya̍ otūlichō yī nū ma̍. 

20 E̍ bī Iji̍sɔ̄ɔsi ya̍ wa̍a̍ ma̍, e̍ de ɔ̍ aru̍ ɔkwajɛ ɔnɔ̄ɔ̍ɔ̄a̍ ɔla̍ā gbawu̍, chōo̍chē la 

iyī anu̍ ɔlɔjā ru ɔ̍. E̍ wu̍ ɔ̄ ta̍ bɛ̍ɛ̄nɛ̄, bī ɔ̄ pīya yɛ ge̍ē gwōba̍ la ɔchi̍ ɔhrɛ̍ɛpa. 

21 E̍ yɛ wa̍a̍ ge̍ grāa ɔngrɔ̄ɔ ɔha̍ nīi bū la ikō yeēwā la ipwɔ̍ɔ̄lɛ̍ ma̍. O̍ re̍ka 

Isa̍yi̍mɔ̄ɔn Oyo̍olisayiri̍in, a̍dā yī Alɛsa̍nda ba̍la Iru̍fūusi. Icho̍ojiya ɛla̍ā ku̍ 
ɔngrɔ̄ɔ ɔla̍ā, nāa ɔchi̍ ɔhrɛ̍ɛpa yī Iji̍sɔ̄ɔsi che ɔ̍ wɔhu̍-wɔhu̍. 

22 E̍ bī Iji̍sɔ̄ɔsi wa̍a̍ ga ɛbɛ nīi re̍ka “Igo̍li̍gōta” ma̍. Ochi̍chi̍ yī ɔla̍ā re̍ka, “Ɛbɛ Yī 

Īkplɛ̄hu̍ Āchɛ” 

23 E̍ de ɔchi̍ ɔlwɔnɔnɔ ɔha̍ nīi re̍ka ima̍a ma̍ tū ɛ̍mwɔ̄ de Iji̍sɔ̄ɔsi ka ɔ̍lɔ ge̍ gwa̍; 

o̍ i̍ chɛ̄ gwa̍ ni̍. 

24 E̍ ku̍ ɔ̄ gwōba̍ la ɔchi̍ ɔhrɛ̍ɛpa bɛ̍ɛ̄nɛ̄. E̍ de ɛjā otūlibi̍īyē yī nū kpo̍ kɔ̄ tāa iyī 

wā. E̍ ta̍ ɔjā ɔha̍ la ajɛ bāa ɛbā ma̍, hɛ̄ɛbɛ ge̍ē je̍ ɔjā nīi ɔnyɔnyɛ ge̍ē nāa ma̍ 
o̍bū. 

25 La oje arāanɛ yī ɔ̄chī nīi e̍ de Iji̍sɔ̄ɔsi gwōba̍ la ɔchi̍ ɔhrɛ̍ɛpa a̍nɛ. 

26 Lɛlā nīi e̍ ku̍ ɔ̄ wu̍chē yī nū ma̍, e̍ de ta̍ ba̍ abɔ̍ɔ la ɔchi̍ ɔhrɛ̍ɛpa hīka, 

“ƆCHWƆ̄LƐ̍ YĪ IJU̍U”. 

27 E̍ bī ebu̍ūwī āchɛ ɛpa ɛha̍ ge̍ gwōba̍ la ɔchi̍ abɔ̍ɔ bla̍a Iji̍sɔ̄ɔsi. Ɔha̍ ba̍ la 

wāā yī abɔ̄ līre̍; ɔha̍ ba̍ la abɔ̄ līfīyē. 

28 [Lɛlā nūma̍ ya̍ nīi Īpū Yī Ɔwɔ ge̍ē gɔ̄grāa. O̍ ka hīka, “E̍ ka ɔ̍ tū la āchɛ 

ɔbīya lihɔ.”] 

29 Āchɛ ɛha̍ nīi yɛ ē ga la ogblo̍lo̍ ma̍ cha̍ ɔ̄ ɛcha. E̍ chɛ̄ lɛhɛ̍hu̍, da ɔ̍ hīka, 

“Ēēe! A̍a a ka aɔ̍lɔ ge̍ē de u̍nu̍ yī Ɔwɔ ē gbo, ē gbla̍a ɔ̍lɔ ē gwo̍ lipu̍ yī ɔ̄chī ɛta̍ 
ē mɛ! 

30 Hɛ̍ iyī wɔ ta̍ gɛ, nīi a ā hrāajɛ hī ɔchi̍ ɔhrɛ̍ɛpa ɔla̍ā mɛ we̍ e̍ē!” 

31 Alɛhu̍ aligbe ba̍la āchɛ ongū Lihɔ yī Iju̍u titi yɛ ē bī ɔ̄ ya̍ la oko̍o ē de iyī wā 

hīka, “Ma̍ gɛ! Ɔngrɔ̄ɔ nūma̍ ē hɛ̍ āchɛ ē ta̍, o̍ i̍ chī hɛ̍ iyī nū ta̍ mɛ ni̍. 

32 Anu̍ nīi - Ɔhɔ̍ɔnyɛta̍ Nīi Ɔwɔ Hōhu, Ɔchwɔ̄lɛ̍ Yī I̍sɛ̄rɛli ma̍; o̍ ge̍ hrāajɛ la ɔchi̍ 

ɔhrɛ̍ɛpa ɔla̍ā we̍ e̍ē, hɛ̄ɛbɛ nīi alɔ ā ma̍ ɔ̄, nīi alɔ ā chɛ̄ku ɔ̍.” Āchɛ ɛpa ɛla̍ā nīi e̍ 
de wa̍ gwōba̍ abɔ̍ɔ bla̍a anu̍ ma̍ cha̍ ɔ̄ ɛcha titi. 

33 Yɛ̄grāa nīi yɛnɔ gbajɛ la yakpalɛ̄hu̍ ma̍, ɔcha yī ɛbɛla̍ā wa̍a̍ de dobū. O̍ lɛ 

i̍ngɔ̍ɔ kpɛɛ ge̍ ku oje ɛta̍ yī yɛnɔ. 

34 Yɛ̄grāa yī oje ɛta̍ ɔla̍ā, Iji̍sɔ̄ɔsi to̍ohwe̍e bɛ̍ɛ̄nɛ̄ hīka, “Ɛ̍loyi, Ɛ̍loyi, lɛma̍ 

sabakita̍ni.” Ochi̍chi̍ ɔla̍ā re̍ka, “Ɔwɔ yī u! Ɔwɔ yī u! Oji̍ - ohu̍ nīi a ku̍ pīya hī u 
ma̍/?” 

35 Āchɛ ɛha̍ nīi rɛ abɔ̍ɔ plɛ̍ɛ̄lā ɔla̍ā nīi Iji̍sɔ̄ɔsi ka ma̍ ka ɛ̍lɛ ge̍ po̍ gɛ! Ɔ̍lɔ yɛ 

abɔ̍ɔ ē hī Ɛla̍yi̍ja ɛra̍ ko̍ō! 

36 Ɔ̄chɛ ɔha̍ rɛ̄ɛnya bɛ̍ɛ̄nɛ̄ ge̍ de īpū yī owu̍ ru ɛ̍mwɔ̄ ɔha̍ nīi mɔ̍ɔ̄ma̍-mɔ̍ɔ̄ma̍ 

ma̍, de pla̍tū la u̍kpɔ̍chi̍, nā ɔ̄ kpaa grāa Iji̍sɔ̄ɔsi ka ɔ̍lɔ ge̍ pī gwa̍. Ɔ̄chɛ ɔ̍lɔma̍ 
ka hīka ɛ̍lɛ ge̍ ku̍ chi̍yɛ o̍bū! Aɛ̍lɛ ge̍ ma̍ gɛ e̍e ka Ɛla̍yi̍ja ɔ̍lɔ ge̍ē wā ge̍ē hrāa 
ɔ̍lɔ ajɛ? 

37 Iji̍sɔ̄ɔsi to̍ohwe̍e wɔhu̍-wɔhu̍ ɔpɔ̄ɔpɛ̄ hīyɔtū du̍mɔ̍. 

38 Ɔpɔ̄ɔpɛ̄, ɔ̄pa̍ nīi e̍ de hɛ̍ u̍kwee̍ yī u̍nu̍ yī Ɔwɔ ma̍ ku̍ ta̍āā bū la ichō ge̍ chɛ̄ 

ajɛ ke̍e̍. 

39 Ɔlɛhu̍ yī Icho̍ojiya ɛla̍ā rɛ abɔ̍ɔ ma̍ ɔ̄ nīi o̍ to̍ohwe̍e hīyɔtū ma̍. O̍ ka ɔ̍lɔ ge̍ 

lēchi̍, ɔngrɔ̄ɔ nūma̍ ɔ̍lɔ - Ɔyi̍ Yī Ɔwɔ ichɛ̄ɛhi nɛ! 

40 Anyā ɛha̍ gblāa abɔ̍ɔ hwɛɛ ē myɛ̍ma̍ wā abɔ̍ɔ. Ɔha̍ yī wā re̍ka Imeri̍ 

Oyo̍olima̍gīdala, ɔha̍ re̍ka Isalo̍me; ɔha̍ gba̍a re̍ka Imeri̍, ɛ̍nɛ̍ yī Ije̍mēehi 
onīchi̍chɛ̍ ba̍la Ijo̍sisi. 

41 Anyā ɛla̍ā ē ku Iji̍sɔ̄ɔsi la u̍tu yɛ̄grāa nīi o̍ hɔ̄ la Iga̍līli ma̍ yɛ ē chrāa anu̍ ɛrɔ̄ 

a̍nɛ. Aa̍ ba̍la anyā ɛha̍ yɛ̄mɛ̄mɛ̄ nīi ku ɔ̍ wā la Ijɛru̍sālɛm ma̍ gblāa abɔ̍ɔ a̍nɛ. 

42 Ɔ̄nɛ̄ wā ge̍ de gbo bɛ̍ɛ̄nɛ̄. I̍chi̍chɛ ɔla̍ā re̍ka Ɔ̄chī Oti̍bi̍īyē Chɛ̄ a̍nɛ. Ɔ̄chī ɔla̍ā 

lā che Ɔ̄chī Ɔmyɛ̍nyɛ̍ a̍nɛ. 

43 Ɔngrɔ̄ɔ ɔha̍ nīi re̍ka Ijo̍sɛ̄ɛfu Ɔyɔ̍ɔlarīmati̍ya ma̍ gbajɛ wā bɛ̍ɛ̄nɛ̄. Olihiyo nɛ; 

āchɛ ē tū ɔ̄ la ichō kpɛ̍ɛji. Anu̍ titi yɛ ē de ɔtū che ge̍ē ma̍ ɔpiyɛ yī Ɔchwɔ̄lɛ̍ 
Oro̍ōre̍ Yī Ɔwɔ. O̍ tu̍ ūkpɔ̄tū ku iyī nū, pīya dikpo̍ba̍ Ipa̍yi̍lēeti ka ɔ̍lɔ ge̍ tu̍hī 
okū yī Iji̍sɔ̄ɔsi de anu̍. 

44 O̍ lɛ Ipa̍yi̍lēeti lɛbɛ̍bi̍ kpɛ̍ɛji nīi o̍ po̍ ka Iji̍sɔ̄ɔsi ɔ̍lɔ pīyaku̍ mɛ̍ ma̍. O̍ hī ɔlɛhu̍ 

yī icho̍ojiya ɔla̍ā ɛra̍ ge̍ che ɔ̍ ikpo̍ ka Iji̍sɔ̄ɔsi ɔ̍lɔ ku̍ gba̍agba̍a mɛ̍? 

45 Ipa̍yi̍lēeti de po̍ bū la oko̍o yī ɔlɛhu̍ icho̍ojiya ɔla̍ā ka Iji̍sɔ̄ɔsi ɔ̍lɔ pīyaku̍ mɛ̍ 

ma̍, o̍ ka Ijo̍sɛ̄ɛfu ɔ̍lɔ ge̍ nāa okū yī Iji̍sɔ̄ɔsi gɛ. 

46 Ijo̍sɛ̄ɛfu ra̍ ābāchā onīpīpɛ̄ bī gāa. O̍ de okū yī Iji̍sɔ̄ɔsi hrāa. O̍ de ābāchā 

ɔla̍ā mi̍ya anu̍ hwɔhi-hwɔhi, de okū nāa ge̍ gbo la wɔ̄gɔ̄ yī u̍nwɔ̍wu̍ ɔha̍ nīi e̍ 
bu lɔ̄lā abɔ̍ɔ lipu̍ yī lɛchɔ̄ ma̍. O̍ wā ge̍ mi̍ya lɛchɔ̄ ɔnɔ̄kɔ̄kū ɔha̍ gū oko̍o yī 
wɔ̄gɔ̄ ɔla̍ā ke̍e̍. 

47 Imeri̍ Oyo̍olima̍gīdala ba̍la Imeri̍ nīi - ɛ̍nɛ̍ yī Ijo̍sisi ma̍ gblāa abɔ̍ɔ ē deyīrɛ ē 

gāa. E̍ je̍ ɛbɛ nīi e̍ de Iji̍sɔ̄ɔsi nyi ma̍. 

Ima̍aki 16 

1 Ɔ̄chī Ɔmyɛ̍nyɛ̍ ɔla̍ā wā ge̍ ga ma̍, Imeri̍ Oyo̍olima̍gīdala ba̍la Isalo̍me ba̍la 

Imeri̍ nīi - ɛ̍nɛ̍ yī Ije̍mēehi ma̍ gāa ge̍ ra̍ ɔchi̍ oni̍pī kwɛ̍kwɛ̍ ɔha̍. E̍ chikpo̍ ge̍ē 
bī ge̍ē re̍tū okū yī Iji̍sɔ̄ɔsi. 

2 La eyī ɔnyɔ̄nyā yī Ɔ̄chī Ɔrāarāa Yī Obri̍īhī nīi - I̍kɔ̍ɔbahɛ ma̍, yɛ̄grāa nīi yɛnɔ 

yɛ ē bīyɛchɛ ma̍, e̍ pīya ga u̍nwɔ̍wu̍ yī Iji̍sɔ̄ɔsi. 

3 E̍ kū abɔ̍ɔ che iyī wā ikpo̍ ka ɔ̄nyɛ kpɛ̍ɛ ɔ̍lɔ ge̍ē u̍tu mi̍ya lɛchɔ̄ ɔla̍ā hī oko̍o yī 

wɔ̄gɔ̄ de aa̍ ma̍/? 

4 E̍ nā eyī kpaa gāa ma̍, e̍ ma̍ nīi lɛchɔ̄ ɔ̍lɔma̍ mi̍ya ba̍ abɔ̍ɔ ga ɛkū. Lɛchɔ̄ ɔla̍ā 

chī lɛ bāa oke̍ke̍ni̍ ma̍. 

5 Anyā ɛla̍ā wā chɛ̄ ga wɔ̄gɔ̄ yī u̍nwɔ̍wu̍ ɔla̍ā bɛ̍ɛ̄nɛ̄. E̍ ma̍ oye̍kre̍biya ɔha̍ nīi 

hɔ̄ abɔ̍ɔ la wāā yī abɔ̄ līre̍, tū ɔjā ɔnɛ̄rɛ̍ fre̍te̍te̍ ku ajɛ. Anyā ɛla̍ā de kpo̍ 
hɛ̍ɛgbɛgba gblāa abɔ̍ɔ ji bɛ̍ɛ̄nɛ̄. 

6 Oye̍kre̍biya ɔla̍ā da wa̍ hīka, “Ala̍ e̍e de kpo̍ hɛ̍ɛgbɛgba ni̍! Je̍ka Iji̍sɔ̄ɔsi Yī 

Ina̍jārɛ̄ɛti nīi e̍ de ɔ̍ gwōba̍ la ɔchi̍ ɔhrɛ̍ɛpa ma̍ nīi ala̍ ē gāla̍ a̍nɛ. O̍ hye̍ēyī la 
okū mɛ̍; o̍ i̍ hɔ̄ amu gɛ ni̍! Ala̍ ā ma̍ ɛbɛ nīi e̍ de ɔ̍ gbo ma̍ nīi hɔ̄ ma̍. 

7 Ala̍ ā pīya gɛ! Ala̍ ā gāa ge̍ koko̍o de a̍chi̍kpo̍ yī nū wa̍a̍ tūla Ipi̍ta hīka, ‘O̍ 

yɔbū de ala̍ yɛ abɔ̍ɔ yɛ gāa Iga̍līli mɛ̍. Abɔ̍ɔ nīi ala̍ ge̍ē ma̍ ɔ̄ a̍nɛ, lɔkɔ nīi anu̍ 
ɔlɔjā ka de ala̍ o̍bū ma̍.’ ” 

8 Anyā ɛla̍ā bīyɛchɛ hī u̍nwɔ̍wu̍ lɛnya-lɛnya, tūuhwi kpɛ̍ɛ hɛ̍ ibi̍īyē ejē bāa 

ɔkpa̍kpa̍ ma̍. E̍ i̍ koko̍o yī lɛlɛ̄lā de ɔ̄chɔ̄chɛ mɛ ni̍, wu̍chē lɔkɔ nīi e̍ yɛ ē tūuhwi 
gba̍a̍ ma̍.  

[9 Iji̍sɔ̄ɔsi hye̍ēyī la okū la ɔ̄chɔ̄chī yī Ɔ̄chī I̍kɔ̍ɔbahɛ ɔla̍ā ma̍, o̍ de iyī nū chabɔ̄ 

hu̍ Imeri̍ Oyo̍olima̍gīdala yɔbɔ̄ɔbū. Imeri̍ ɔla̍ā nīi o̍ nū yapri̍ija ɔdwɔ̄bi̍ arāapa 
hī ɔ̄ ibi̍īyē a̍nɛ. 

10 Imeri̍ pīya gāa ge̍ de koko̍o de a̍chi̍kpo̍ yī nū. Yɛ̄grāa ɔla̍ā, e̍ gblāa abɔ̍ɔ ē 

drɛ̄ɛgba ē he̍ēyīwɔnɔ. 

11 O̍ koko̍o de wa̍ ka Iji̍sɔ̄ɔsi ɔ̍lɔ hɔ̄leyī we̍, anɔ̍lɔ ma̍ ɔ̍lɔ mɛ̍. E̍ po̍ ma̍, e̍ i̍ chɛ̄ 

mɛ ni̍. 

12 La okwi̍ihi yī ɔla̍ā, Iji̍sɔ̄ɔsi gba̍a̍ de iyī nū chabɔ̄ la īgbla ɔha̍ hu̍ āchɛ ɛpa ɛha̍ 

yɛ̄grāa nīi e̍ yɛ ga wɔlɛ̍ɛchɛ ɔha̍ ma̍. 

13 E̍ cha wā la wɔlɛ̍ ge̍ ka de a̍chi̍kpo̍ yī nū ehēhī ma̍, e̍ i̍ gba̍a chɛ̄ mɛ ni̍. 

14 La okwi̍ihi yī ɔla̍ā, Iji̍sɔ̄ɔsi gba̍a de iyī nū chabɔ̄ hu̍ a̍chi̍kpo̍ yī nū āchɛ 

igwo̍lɛpa yɛ̄grāa nīi e̍ gblāa yɛ ē re̍ ojōre̍ ma̍. Iji̍sɔ̄ɔsi ka tāa aa̍ wu̍chē yī ɔtū nīi 
e̍ i̍ de che ɔ̍ ni̍ ma̍ ba̍la ūkpɔ̄tū yī wā nīi ko̍ōku̍ ma̍. Wu̍chē oji̍ nɛ, e̍ i̍ chɛ̄ku 
āchɛ nīi ma̍ ɔ̄ nīi o̍ hye̍ēyī la okū ma̍ ni̍. 

15 Iji̍sɔ̄ɔsi koko̍o de wa̍ bɛ̍ɛ̄nɛ̄ hīka, “Ala̍ gāa ga ɛbɛha̍-ɛbɛha̍ wa̍a̍ la ajɛ yī 

yɛchɛ ge̍ kā Wɔ̄kā Ɔlwɔnyɛ yī Ɔwɔ de āchɛ 

16 Ɔ̄chɛ nīi ge̍ chɛ̄ku Wɔ̄kā Ɔlwɔnyɛ yī Ɔwɔ, de yenyi hu, ɔlɔjā ge̍ē lɛ ɔhɛ̍ta̍. 

Ɔ̄chɛ nīi i̍ ge̍ chɛ̄ ni̍, Ɔwɔ ge̍ē hɛ̍ ɔlɔjā lɛpɔ̄ ɔdwɔ̄bi̍. 

17 Lɛlā ode chabɔ̄ nūma̍ ge̍ē hɔ̄ de āchɛ nīi de ɔtū che u ma̍ a̍nɛ: E̍ ge̍ē nū 

yapri̍ija ɔdwɔ̄bi̍ la riyī yī u. E̍ ge̍ē ka ɔcha onīpīpɛ̄. 

18 E̍ ge̍ de abɔ̄ nāa yɛgwā, kɛ̄ɛ nāa lɛ̍hwa gwa̍, o̍ i̍ ge̍ē ya̍ wā ɔjɔ̄jā mɛ ni̍. E̍ 

ge̍ē de abɔ̄ che āchɛ ekwi̍īyē lɛhu̍ nīi e̍ ē de ē lɛ cha̍cha̍ ke̍e̍.” 

19 Ādā Iji̍sɔ̄ɔsi kwɛ̍ɛjī lɛlā ɔka tāa aa̍ ma̍, Ɔwɔ bī ɔ̄ pīya ga ichō ge̍ hyāhɔ̄ la 

abɔ̄ līre̍ yī nū. 

20 A̍chi̍kpo̍ yī nū pīya ge̍ ka ɛrɔ̄ yī Wɔ̄kā Ɔlwɔnyɛ yī nū de āchɛ ta̍ ɛbɛbɛ ta̍ 

wa̍a̍. Ādā Iji̍sɔ̄ɔsi tū wā wɔbɔ̄ la u̍ku̍rɔ̍. O̍ ya̍ nīi ɛrɔ̄ nīi e̍ yɛ ē ka ma̍ lwɔhɔ̍hu̍ 
brii bū la wɔhu̍ yī lɛlā ɔlɛbɛ̍bi̍ ɔya̍ chabɔ̄ nīi o̍ de de wa̍ ma̍.] 

 

  



118 

 

Yala © Bible Society of Nigeria, 1979. 
 

 
 

 

Ilu̍uku 

Ilu̍uku 1 

1 Ādā Itiyɔ̍fīlɔsi be̍e! Āchɛ yɛ̄mɛ̄mɛ̄ chɛ̄rī de lɛlā ɔla̍ā nīi ya̍ amu la olo̍ōlo̍ yī alɔ 

ma̍ ta̍ tū la īpū wa̍a̍ mɛ̍. 

2 Lɛlā nīi alɔ po̍ bū la oko̍o yī āchɛ nīi ma̍ la eyī bū la owu̍tu, de koko̍o de āchɛ 

ma̍ nīi e̍ de ta̍ tū la īpū a̍nɛ. 

3 N chɛ̄rī kwɔgu yī lɛlā ɔla̍ā wa̍a̍ bū la owu̍tu yī nū pɛtɛɛ mɛ̍. Wu̍chē yī ɔla̍ā, 

Ādā Itiyɔ̍fīlɔsi, n gbɛri̍ya̍ hīka o̍ ngma̍ nīi n ge̍ de wɔ̄kā ɔla̍ā ta̍ tū la īpū tɛri̍tɛri̍ 
de wɔ. 

4 N yɛ ē ya̍ i̍ngɔ̍ɔ hɛ̄ɛbɛ nīi a ge̍ē jo̍ōkū gblɛ̍ɛ-gblɛ̍ɛ hīka lɛlā ɔla̍ā nīi e̍ ngū wɔ 

wa̍a̍ ma̍ - ichɛ̄ɛhi nɛ. 

5 Yɛ̄grāa nīi Ihɛ̍rɔ̄ɔdi wɛ ɔchwɔ̄lɛ̍ yī ajɛ yī I̍sɛ̄rɛli ma̍, oligbe yī Ɔwɔ ɔha̍ hɔ̄ abɔ̍ɔ 

re̍ka Ijɛkara̍ya. O̍ bū la wɔma yī igbe nīi gala ɔgɔgu yī A̍bīja ma̍. Ɔnyā yī nū 
re̍ka Ɛli̍jābɛ̄ɛti. Anu̍ titi bū la wɔma yī oligbe yī Ɔwɔ. Ībī yī A̍rɔn nɛ. 

6 Aa̍ āchɛ ɛpɛpa lɛ kpakpa la eyī yī Ɔwɔ. E̍ ē de Lihɔ Yī Ɔwɔ ba̍la ɔgu yī lɛlā yī 

Ɔwɔ ē gbō hwɔhi-hwɔhi. 

7 E̍ i̍ chī ma ɔyi̍ ɔha̍lɔha̍ ni̍; wu̍chē oji̍ nɛ, Ɛli̍jābɛ̄ɛti ɔnyā yī nū dwɔma. Aa̍ āchɛ 

ɛpɛpa chī de kpo̍ pīya anyāku̍ gba̍a̍ mɛ̍. 

8 I̍chi̍chɛ ɔha̍, Ijɛkara̍ya yɛ ē ya̍ u̍ku̍rɔ̍ yī nū bāa oligbe yī Ɔwɔ ma̍ abɔ̍ɔ la u̍nu̍ 

yī Ɔwɔ. Yɛ̄grāa ɔla̍ā-yɛ̄grāa yī u̍ku̍rɔ̍ yī nū nɛ. 

9 Aligbe wa̍a̍ lɛ ɔpɔ̄pū ɔha̍ nīi e̍ ē bī hu iyī wā la u̍ku̍rɔ̍ yī igbe yī wā ma̍. 

I̍chi̍chɛ ɔla̍ā, Ijɛkara̍ya nīi e̍ ta̍ ɔjā ɔha̍ la ajɛ bāa ɛbā ma̍, chabɔ̄ yī nū nīi o̍ ge̍ē 
de ɔjā oni̍pī kwɛ̍kwɛ̍ ē tū ɔla̍ de Ɔwɔ a̍nɛ. O̍ wā ge̍ pīya chɛ̄ ga u̍kwee̍ la ɛbɛ 
nīi e̍ ē pā Ɔwɔ ma̍ bɛ̍ɛ̄nɛ̄. 

10 Yɛ̄grāa ɔla̍ā, āchɛ wa̍a̍ gblāa amu ē jɔhā de Ɔwɔ nīi anu̍ yɛ ē de ɔjā oni̍pī 

kwɛ̍kwɛ̍ ē tū ɔla̍ ma̍. 

11 Ɔyɛ̍ɛ̄chɛ̄rɔ̄ yī Ādā wā dikpo̍ba̍ Ijɛkara̍ya, wā ge̍ rɛ abɔ̍ɔ la wāā yī abɔ̄ līre̍ yī 

ɛbɛ nīi ɔjā oni̍pī kwɛ̍kwɛ̍ yɛ ē wɔla̍ ma̍. 

12 Ijɛkara̍ya ma̍ ɔ̄ ma̍, yeyī ta̍ ɔ̄ lipu̍ ɔpɔ̄ɔpɛ̄, o̍ de tūuhwi. 

13 Ɔyɛ̍ɛ̄chɛ̄rɔ̄ yī Ādā ka de ɔ̍ bɛ̍ɛ̄nɛ̄ hīka, “Ijɛkara̍ya, a ā tūuhwi ni̍! Ɔwɔ po̍ ɔhā 

yī wɔ mɛ̍. Ɛli̍jābɛ̄ɛti ɔnyā yī wɔ ge̍ē ma ɔyi̍ ɔnɔ̄ngrɔ̄ɔ ē de wɔ. De ɔyi̍ ɔla̍ā re̍ka 
Ijɔ̍ɔn. 

14 A ge̍ē lɛ ɔwɔ̄wīyā, gba̍a ē lɛ bāa ɔyaya ma̍. Āchɛ yɛ̄mɛ̄mɛ̄ titi ge̍ē lɛ ɔwɔ̄wīyā 

yɛ̄grāa nīi e̍ ge̍ de ɔ̍ ma ma̍. 

15 O̍ ge̍ē re̍ka ɔ̄chɛ ɔnɔ̄kɔ̄kū la eyī yī Ādā Nīi - Ɔwɔ ma̍. O̍ i̍ ge̍ē gwa̍ yeje̍ kɛ̄ɛ 

ɛ̍mwɔ̄ ɔlwɔhɔ̍hu̍ ɔha̍lɔha̍ ni̍. Uhu Ɔnɛ̄ɛhɛhi Yī Ɔwɔ ge̍ē mu ɔ̄ ibi̍īyē bū la 
yɛ̄gɛ̄grāa nīi e̍ ge̍ē ma ɔ̄ ma̍. 

16 O̍ ge̍ē ku̍chē la Ali̍sɛ̄rɛli yɛ̄mɛ̄mɛ̄ wā dikpo̍ba̍ Ādā Nīi - Ɔwɔ yī wā ma̍. 

17 Anu̍ ge̍ē yɔbū de Ādā a̍nɛ. O̍ ge̍ē lwɔhɔ̍hu̍ brii, gba̍a ē lɔ̄kɔ̄kū bāa ɔ̄chɛ 

ɔkɛrɔ̄ yī Ɔwɔ nīi re̍ka Ɛla̍yi̍ja ma̍. O̍ ge̍ē ya̍ nīi ūkpɔ̄tū ɔnɛ̄ɛhɛhi yī a̍dā yɛ̄mɛ̄mɛ̄ 
pīya ē ta̍ ayi̍ yī wā. O̍ ge̍ē ku̍chē la āchɛ i̍pɔ̍ɔkɔ yī ɔ̄chɛ ni̍ ē wā ge̍ je̍ ɔpɔ̄pū yī 
lɛlā ojo̍ōje̍ yī āchɛ ɛyɛ̍ɛ̄lā kpakpa. O̍ ge̍ē ya̍ nīi āchɛ yī Ādā ti̍bi̍īyēchɛ̄ tīgbē yī 
nū.” 

18 Ijɛkara̍ya da ɔyɛ̍ɛ̄chɛ̄rɔ̄ yī Ɔwɔ ɔla̍ā hīka, “Kana̍ nīi n ge̍ē jo̍ōkū hīka lɛlā 

nūma̍ ge̍ē ya̍ i̍ngɔ̍ɔ ē mɛ ma̍? N chī de pīya ɔnyāku̍ mɛ̍; ɔnyā yī u chī de pīya 
ɔnyāku̍ i̍ngi̍ngɔ̍ɔ mɛ̍.” 

19 Ɔyɛ̍ɛ̄chɛ̄rɔ̄ yī Ɔwɔ hīya anu̍ ɔkɔ hīka, “Ami re̍ka Ige̍brɛ̄ɛli, ɔ̍chɛ̍ yī Ɔwɔ nīi 

yarɛ ē chrāa Ɔwɔ ɛrɔ̄ myɛ̄grāa-myɛ̄grāa ma̍ a̍nɛ. Anu̍ tū um ɛrɔ̄ ka amɔ̍lɔ ge̍ 
wā ge̍ kā wɔ̄kā tāa aɔ̍lɔ, nīi amɔ̍lɔ ge̍ kā wɔ̄kā ɔlwɔnyɛ nūma̍ de aɔ̍lɔ a̍nɛ. 

20 Ma̍ ko̍ō! A ge̍ē de ē gwōko̍o; a i̍ ge̍ē ka lɛlā mɛ ni̍, kpɛɛ ku ɔ̄chī nīi lɛlā nūma̍ 

ge̍ē ya̍ o̍bū ma̍. Wu̍chē oji̍ nɛ, a i̍ chɛ̄ku lɛlā nīi n ka ma̍ ni̍; lɛlā nūma̍ ma̍ chī 
ge̍ē ya̍ i̍ngɔ̍ɔ yɛ̄grāa ɔkpakpa yī nū ke̍e̍.” 

21 Yɛ̄grāa nūma̍ wa̍a̍, āchɛ gblāa abɔ̍ɔ ē gbēyī yī Ijɛkara̍ya. O̍ de ya̍ wā lɛbɛ̍bi̍, 

ka oji̍ nīi ɔ̍lɔ chī jī i̍ngɔ̍ɔ la ipu̍nu̍ ɔla̍ā ma̍! 

22 O̍ wā ge̍ bīyɛchɛ ma̍, o̍ i̍ ka lɛlā tāa aa̍ mɛ gɛ ni̍ oo! E̍ de jo̍ōkū bɛ̍ɛ̄nɛ̄ hīka 

ɔ̍lɔ myɛ̍ma̍ ɔlɛbɛ̍bi̍ ɔha̍ abɔ̍ɔ la u̍nu̍ yī Ɔwɔ. O̍ ka de wa̍ la abābɔ̄ ji; o̍ i̍ ka la 
oko̍o mɛ ni̍. 

23 Yɛ̄grāa yī u̍ku̍rɔ̍ yī nū de kwɛ̍ɛjī abɔ̍ɔ la u̍nu̍ yī Ɔwɔ ma̍, Ijɛkara̍ya wā ge̍ 

pīya ga wɔlɛ̍. 

24 Yɛ̄grāa ɔha̍ ga iyɔ̄bū, Ɛli̍jābɛ̄ɛti ɔnyā yī nū de hrīpu̍. Lipu̍ gbajɛ la ɔyɔ̍ɔ ɛrwɔ̄ 

ligbo̍-ligbo̍, o̍ de iyī nū trɛ̍ba abɔ̍ɔ la u̍nu̍ hī āchɛ. 

25 O̍ ka de iyī nū hīka, Ādā ɔ̍lɔ yɛ̍ɛ̄lā nūma̍ de anu̍ hɔ̄ ma̍ ke̍e̍ a̍nɛ. Ɔ̍lɔ bla tū 

anu̍, de liwēyī yī ɔgbādu wu̍ hī anu̍ ke̍e̍ mɛ̍. 

26 Yɛ̄grāa nīi lipu̍ yī Ɛli̍jābɛ̄ɛti lɛ ɔyɔ̍ɔ erīiyī ma̍, Ɔwɔ de ɔyɛ̍ɛ̄chɛ̄rɔ̄ yī nū nīi re̍ka 

Ige̍brɛ̄ɛli ma̍ tɛ̄rɔ̄ ga Ina̍jārɛ̄ɛti la ajɛ yī Iga̍līli. 

27 O̍ tū ɔ̄ ɛrɔ̄ hu ɔya̍cha̍ānyā ɔha̍ nīi hɔ̄ abɔ̍ɔ re̍ka Imeri̍ ma̍. Imeri̍ nūma̍, 

ɔngrɔ̄ɔ ɔha̍ nīi re̍ka Ijo̍sɛ̄ɛfu ma̍ ti̍yaha yī nū nīi o̍ ge̍ē bla̍a anu̍ a̍nɛ. Ijo̍sɛ̄ɛfu 
nūma̍ bū la wɔma yī Ide̍bīidi nīi - ɔchwɔ̄lɛ̍ ma̍. 

28 Ɔyɛ̍ɛ̄chɛ̄rɔ̄ yī Ɔwɔ ɔla̍ā gāa ge̍ da Imeri̍ hīka, “Imeri̍, a̍hōhi ge̍ - iyī wɔ! 

Wu̍chē oji̍ nɛ, Ādā Nīi - Ɔwɔ Ma̍ hɔ̄ abɔ̍ɔ ba̍la awɔ! O̍ de ɔpiyɛ yī nū kla̍ awɔ 
gba̍a̍!” 

29 Ɛrɔ̄ yī ɔyɛ̍ɛ̄chɛ̄rɔ̄ yī Ɔwɔ nūma̍ nīi o̍ ka ma̍ ti̍ya Imeri̍ ūkpɔ̄tū tū kpɛ̍ɛji. O̍ ka 

de iyī nū ka oji̍ kpɛ̍ɛ ɔ̍lɔ - ochi̍chi̍ yī o̍be nūma̍ ma̍! 

30 Ɔyɛ̍ɛ̄chɛ̄rɔ̄ yī Ɔwɔ koko̍o de ɔ̍ hīka, “Imeri̍, a ā tūuhwi ni̍, ma̍a Ɔwɔ je̍ lɛlā 

tāa awɔ kpɛ̍ɛji! 

31 A ge̍ē de ē hrīpu̍, ē ma ɔyi̍ ɔnɔ̄ngrɔ̄ɔ. A ge̍ē de ɔ̍ ē re̍ka Iji̍sɔ̄ɔsi. 

32 Ɔyi̍ ɔla̍ā ge̍ē de pīya ɔ̄chɛ ɔnɔ̄kɔ̄kū. O̍ ge̍ē de ē re̍ka Ɔyi̍ Yī Ɔwɔ Nīi Ɔgɔnyɛ 

Ɔnɔ̄kɔ̄kū ma̍. Ādā Nīi - Ɔwɔ Ma̍ ge̍ē de ɔ̍ ē re̍ ɔchwɔ̄lɛ̍ bāa Ide̍bīidi a̍dā yī nū 
ma̍. 

33 Anu̍ ge̍ē re̍ ɔchwɔ̄lɛ̍ ē de wɔma yī Ije̍kɔ̄ɔpu kpɛɛ ku yɛ̄grāa ɔha̍lɔha̍ a̍nɛ. 

Ɔchwɔ̄lɛ̍ Oro̍ōre̍ yī nū i̍ ge̍ē tɛ̄ɛjī otōtū ni̍ kpɛkpɛ!” 

34 Imeri̍ hīya anu̍ ɔkɔ bɛ̍ɛ̄nɛ̄ hīka, “Ami i̍ chī je̍ ɔngrɔ̄ɔ ni̍ ma̍, kana̍ nīi lɛlā nūma̍ 

ge̍ē ngmɛ̍rɛ̍ mɛ ma̍?” 

35 Ɔyɛ̍ɛ̄chɛ̄rɔ̄ yī Ɔwɔ ka de Imeri̍ bɛ̍ɛ̄nɛ̄ hīka, “Uhu Ɔnɛ̄ɛhɛhi Yī Ɔwɔ ge̍ē wā 

dikpo̍ ē ba̍ wɔ. Wɔhu̍ yī Ɔwɔ nīi - Ɔgɔnyɛ Ɔnɔ̄kɔ̄kū ma̍ ge̍ē gbuhu ē kla̍ awɔ. 
Wu̍chē yī ɔla̍ā nīi ɔyi̍ ɔnɛ̄ɛhɛhi ɔla̍ā nīi a ge̍ē ma ma̍ ge̍ē re̍ka Ɔyi̍ Yī Ɔwɔ a̍nɛ. 

36 Ma̍ Ɛli̍jābɛ̄ɛti nīi awɔ ba̍la anu̍ - aya̍āɛ̍nɛ̍ ma̍ gɛ! Anu̍ nīi e̍ ka ɔ̍lɔ de dwɔma 

ma̍, u̍ma̍ama o̍ hrīpu̍ yī ɔyi̍ ɔnɔ̄ngrɔ̄ɔ yɛ abɔ̍ɔ lɛnyāku̍ ɔla̍ā mɛ̍. Ɔyɔ̍ɔ omerīiyī 
yī lipu̍ ɔhɔ̄hā yī nū hɔ̄ ma̍ a̍nɛ. 

37 Wu̍chē oji̍ nɛ, ɔjā nīi Ɔwɔ i̍ ē ya̍ mɛ ni̍ i̍ hɔ̄ ni̍.” 

38 Imeri̍ hīyɔkɔ bɛ̍ɛ̄nɛ̄ hīka, “Ami - ɔ̍chɛ̍ yī Ādā Nīi - Ɔwɔ Ma̍ nɛ. O̍ ge̍ ya̍ i̍ngɔ̍ɔ 

tāa ami lɔkɔ nīi a ka ma̍ gɛ!” Ɔyɛ̍ɛ̄chɛ̄rɔ̄ yī Ɔwɔ wā ge̍ pīya hī ɔ̄ bɛ̍ɛ̄nɛ̄. 

39 Yɛ̄grāa ɔha̍ kpɛ̄kpɛ̄lɛ̄ ɔpɔ̄ɔpɛ̄, Imeri̍ wā ge̍ ya̍ la iyē, kɔ̄leyī pīya yī ɔcha 

ɔlyɛwɛwu ɔha̍ abɔ̍ɔ la ajɛ yī Ijudi̍ya. 

40 O̍ gāa ga wɔlɛ̍ yī Ijɛkara̍ya. O̍ da Ɛli̍jābɛ̄ɛti o̍be bɛ̍ɛ̄nɛ̄. 

41 Ɔpɔ̄ɔpɛ̄ nīi Ɛli̍jābɛ̄ɛti po̍ o̍be yī Imeri̍ ma̍, ɔyi̍ nīi tū abɔ̍ɔ lipu̍ yī Ɛli̍jābɛ̄ɛti ma̍ 

jiya nyi̍i̍. Uhu Ɔnɛ̄ɛhɛhi Yī Ɔwɔ mu Ɛli̍jābɛ̄ɛti iyē ɔpɔ̄ɔpɛ̄. 

42 O̍ kū la lɛlā ɔkɔ̄ka kpɛ̍ɛ bāa ɔfrāfrā ma̍ bɛ̍ɛ̄nɛ̄ ka ɔ̍lɔ ge̍, “A̍hōhi ge̍ - iyī wɔ 

lipu̍ yī anyā wa̍a̍. A̍hōhi ge̍ gba̍a - iyī ɔyi̍ nīi a ge̍ē ma ma̍. 

43 O̍ō, oji̍ - ohu̍ nīi lɛlā otūlichō nūma̍ lā hɔ̄ ma̍ i̍ngɔ̍ɔ de u ma̍? Ɛ̍nɛ̍ yī ɔ̄chɛ nīi - 

Ādādā yī u ma̍ ē wā ge̍ē ma̍ u? 

44 Wu̍chē oji̍ nɛ, igbo̍ nīi n po̍ o̍be yī wɔ ɔpɔ̄ɔpɛ̄ ma̍, ɔyi̍ nīi tū amu lipu̍ yī u ma̍ 

hi̍bi kpri̍i la ɔwɔ̄wīyā. 

45 A̍hōhi ge̍ - iyī wɔ! Wu̍chē oji̍ nɛ, a de ɔtū che hīka Ādā ɔ̍lɔ ge̍ē ya̍ i̍ngɔ̍ɔ lɔkɔ 

nīi ɔ̍lɔ tɛ̄rɔ̄ hu aa̍lɔ ma̍.” 

46 Imeri̍ ka bɛ̍ɛ̄nɛ̄ hīka, “Ūkpɔ̄tū yī u yɛ amu ē kā Ādā Nīi - Ɔwɔ Ma̍ ɔkɔ̄kā 

gba̍a̍. 

47 Uhu yī u lɛ ɔwɔ̄wīyā gba̍a̍ wu̍chē yī Ɔwɔ Ɔhɔ̍ɔnyɛta̍ yī u. 

48 Wu̍chē oji̍ nɛ, o̍ bla tū ami ɔ̍chɛ̍ yī nū, ɔchɔ̍ɔnyɛ ɔ̄chɛ mɛ̍. Obū la u̍ma̍ama 

ga iyɔ̄bū, āchɛ wa̍a̍ ge̍ē hī u ka ɔla̍hōhi, 

49 wu̍chē lɛlā ɔnɔ̄kɔ̄kū nūma̍ wa̍a̍ nīi Ɔwɔ Ɔgɔnyɛ ya̍ de u ma̍. Riyī yī nū lɛ 

cha̍ri̍cha̍ri̍ ke̍e̍. 

50 O̍ ē ji̍yɛ̄lā tāa āchɛ nīi ē ya̍ otūlichō yī nū ma̍. I̍ngɔ̍ɔ nīi o̍ ē ya̍ bū la yɛchɛ 

a̍dɔ̄kū ɔha̍ ge̍ chɛ̄ la ɔha̍ a̍nɛ. 

51 O̍ ē de wɔhu̍ yī ugbrɔ̍ɔ̄bɔ̄ yī nū ē chabɔ̄; o̍ kpo̍ alɛba̍achɛ mīyanya hī lɛlā nīi 

e̍ ē miya ma̍. 

52 O̍ kpo̍ ɛchwɔ̄lɛ̍ ɔnɔ̄kɔ̄kū hrāajɛ hī ɔchwɔ̄lɛ̍ oro̍ōre̍ yī wā, o̍ chī ya̍ nīi āchɛ nīi - 

ɛchɔ̍ɔnyɛ ma̍ de pīya ɛmaga. 

53 O̍ kɔ̄ ɔjā ɔnɛ̄ɛhɛhi de āchɛ nīi ku̍ lɛmiyɛ ma̍; o̍ chī ya̍ nīi alwɔdu pīya abābɔ̄. 

54 Oko̍o nīi o̍ che de aa̍ ɔ̍kɔ̄kū yī alɔ ma̍, o̍ de ɔ̍ gbō mɛ̍; o̍ wā ge̍ē tū Ali̍sɛ̄rɛli 

a̍chɛ̍ yī nū wɔbɔ̄ ke̍e̍ mɛ̍. 

55 I̍ngɔ̍ɔ nīi o̍ choko̍o ge̍ē ji̍yɛ̄lā tāa A̍brahāam ba̍la wɔma yī nū kpɛɛ ku yɛ̄grāa 

ɔha̍lɔha̍ a̍nɛ.” 

56 Imeri̍ jī hɔ̄ abɔ̍ɔ tāa Ɛli̍jābɛ̄ɛti ɔyɔ̍ɔ ɛta̍ o̍bū nīi o̍ ku̍chē pīya yī wɔlɛ̍. 

57 Yɛ̄grāa wā ge̍ de gbajɛ nīi Ɛli̍jābɛ̄ɛti ge̍ē ma ɔyi̍ ma̍, o̍ ma ɔyi̍ ɔnɔ̄ngrɔ̄ɔ. 

58 Aɛ̍ɛya anu̍ ba̍la āchɛ yī nū wa̍a̍ ma̍ lɔkɔ nīi Ɔwɔ ji̍yɛ̄lā tāa anu̍ gba̍a̍ ma̍, e̍ lɛ 

ɔwɔ̄wīyā tāa Ɛli̍jābɛ̄ɛti. 

59 Ɔyi̍ re̍ ɔ̄chī arāata̍ ma̍, e̍ wā nīi e̍ ge̍ē de ɔyi̍ twɔ̍wu̍ bɛ̍ɛ̄nɛ̄. E̍ yɛ ge̍ē de ɔ̍ ē 

re̍ ogbogbo yī Ijɛkara̍ya a̍dā yī nū. 

60 Ɛli̍jābɛ̄ɛti hi̍hi̍yo̍; ka ɔ̍lɔ ge̍ē re̍ka Ijɔ̍ɔn. 

61 E̍ da ɔ̍ ka wɔma yī ɔ̍lɔ ɔha̍ ɔ̍lɔ u̍tu re̍ i̍ngɔ̍ɔ kɛ̄ɛ? 

62 E̍ ya̍ la abābɔ̄ grāa a̍dā yī ɔyi̍, che ɔ̍ ikpo̍ ka ɔ̍lɔ ge̍ē de ɔyi̍ re̍ kana̍? 

63 Ijɛkara̍ya ka nīi e̍ bī ɔjā oti̍īpū ge̍ de ɔ̍. O̍ de ta̍ gblāa hīka “Riyī yī nū re̍ka 

Ijɔ̍ɔn.” O̍ de ya̍ āchɛ wa̍a̍ lɛbɛ̍bi̍ ɔlamu-ɔlamu. 

64 Yɛ̄grāa ɔla̍ā ɔpɔ̄ɔpɛ̄, u̍blɛ̍ɛ̄nyī Ijɛkara̍ya wī ta̍. O̍ kū la lɛlā la ɔkɔ̄kā bɛ̍ɛ̄nɛ̄; kū 

la ɔkā Ɔwɔ ɔkɔ̄kā ɔpɔ̄ɔpɛ̄. 

65 Āchɛ ɛla̍ā wa̍a̍ de kpo̍ tūuhwi ɔlamu-ɔlamu. Ohu yī lɛlā nūma̍ mīyanya ga 

ɛbɛha̍-ɛbɛha̍ wa̍a̍ abɔ̍ɔ la ajɛ ɔlyɛwɛwu yī Ijudi̍ya ɔla̍ā. 

66 Āchɛ wa̍a̍ nīi po̍ ma̍ ē gbɛri̍ya̍ yī lɛlā ɔla̍ā kpɛ̍ɛji. E̍ ka ɔyi̍ ɔla̍ā ma̍, ɔ̍lɔ ge̍ē lɛ 

kana̍ īchāha̍ ma̍ ēēe! Wu̍chē oji̍ nɛ, o̍ lā nyaa hīka wɔhu̍ yī Ādā Nīi - Ɔwɔ Ma̍ 
hɔ̄ la ibi̍īyē yī nū. 

67 Uhu Ɔnɛ̄ɛhɛhi Yī Ɔwɔ mu Ijɛkara̍ya, a̍dā yī Ijɔ̍ɔn ibi̍īyē bɛ̍ɛ̄nɛ̄, o̍ kū la ɛrɔ̄ yī 

Ɔwɔ la ɔkɔ̄kā hīka, 

68 “O̍gbo̍ ke̍ - iyī Ādā Nīi - Ɔwɔ Yī I̍sɛ̄rɛli ma̍! O̍ wā la wɔbɔ̄ otū āchɛ yī nū otōtū 

mɛ̍. O̍ de wa̍ hɛ̍ta̍ ke̍e̍ mɛ̍. 

69 O̍ bī Ɔhɔ̍ɔnyɛta̍ Ɔnɔ̄kɔ̄kū ge̍ de alɔ mɛ̍. Ɔhɔ̍ɔnyɛta̍ ɔla̍ā bū la wɔma yī 

Ide̍bīidi ɔ̍chɛ̍ yī nū. 

70 I̍ngɔ̍ɔ nīi o̍ ka gala oko̍o yī āchɛ ɔnɛ̄ɛhɛhi ɛkɛrɔ̄ yī nū i̍gbi̍chɛ a̍nɛ. 

71 O̍ choko̍o ka anɔ̍lɔ ge̍ē hɛ̍ aɛ̍lɛ ē ta̍ hī aluji yī aɛ̍lɛ. Anɔ̍lɔ ge̍ē hɛ̍ aɛ̍lɛ ta̍ hī 

wɔhu̍ yī āchɛ nīi aɛ̍lɛ ta̍ ɛ̍lɛ anyī ma̍. 

72 O̍ ka anɔ̍lɔ ge̍ē mlɛ̍ha̍ yī aa̍ ɔ̍kɔ̄kū yī aɛ̍lɛ. Anɔ̍lɔ ge̍ē bla ē tū yɛka ɔnɛ̄ɛhɛhi 

yī anu̍ ba̍la aɛ̍lɛ. 

73 O̍ choko̍o i̍ngɔ̍ɔ brii de A̍brahāam a̍dā yī alɔ. 

74 O̍ choko̍o lēchi̍-lēchi̍ gbo iyī nū hīka anɔ̍lɔ ge̍ē wu̍ aɛ̍lɛ ē bīyɛchɛ ē hī abɔ̄ yī 

aluji yī aɛ̍lɛ. Anɔ̍lɔ ge̍ē pi̍ye̍mā nīi aɛ̍lɛ ē chrāa anu̍ ɛrɔ̄, nīi uhwi ɔha̍lɔha̍ ɔ̍lɔ i̍ ē 
hɔ̄ la ūkpɔ̄tū yī aɛ̍lɛ ni̍. 

75 Aɛ̍lɛ ge̍ē ya̍ ɔhɔ̄leyī ɔlɛcha̍ri̍cha̍ri̍ ba̍la ɔlɛkpakpa la eyī yī anu̍ la ɔhɔ̄leyī yī 

aɛ̍lɛ wa̍a̍. 

76 “Ɔyi̍ yī u, a ge̍ē re̍ka ɔ̄chɛ ɔkɛrɔ̄ yī Ādā Nīi Ɔwɔ Ɔgɔnyɛ Ɔnɔ̄kɔ̄kū Ma̍. A ge̍ē 

yɔbū de Ādā gāa ge̍ē gbla̍a ɔpɔ̄pū yī nū lɔ̄lā de ɔ̍. 

77 A ge̍ē koko̍o ē de āchɛ yī nū hīka ɛ̍lɛ ge̍ē lɛ ɔhɛ̍ta̍, bū la lɛlā ɔdwɔ̄bi̍ yī ɛ̍lɛ nīi 

Ɔwɔ ɔ̍lɔ ge̍ē de ē ngmo̍nyi̍ ma̍. 

78 Ɔwɔ yī alɔ ji̍yɛ̄lā gba̍a lɛ du̍mɔ̍ kpa̍a! O̍ ge̍ē ya̍ nīi ɛbɛ ɔlɛgēdēgēdē yī ɔhɛ̍ta̍ 

ē bū la ichō wā dikpo̍ ē ba̍ alɔ. 

79 Ɛbɛ ɔlɛgēdēgēdē ɔla̍ā ge̍ē fi̍yajɛ ē de āchɛ nīi gblāa la ɛbɛ odobū ba̍la āchɛ 

nīi gblāa la uhwi yī ɔpīyaku̍ ma̍. Anu̍ ge̍ē chabɔ̄ lɔkɔ nīi alɔ ge̍ē ga la ɔgu yī 
ogbodɔ̍dɔ̍ ma̍ a̍nɛ.” 

80 Ɔyi̍ ɔla̍ā wā ge̍ de jɛ̄, je̍ la ibi̍īyē ba̍la uhu hwɔhi-hwɔhi. O̍ pīya ge̍ hɔ̄ lipu̍ 

a̍chi̍ chukuru i̍ngɔ̍ɔ kpɛɛ gbo̍ ɔ̄chī nīi o̍ wā ge̍ ngmɛ̍ɛchɛ dikpo̍ba̍ Ali̍sɛ̄rɛli la 
ɔgbādu. 

Ilu̍uku 2 

1 Yɛ̄grāa ɔla̍ā, Ɔgɔ̍sītusi nīi - Ɔchwɔ̄lɛ̍ Ɔnɔ̄kɔ̄kū yī ajɛ yī Iro̍om wa̍a̍ ma̍ trīihɔ 

ɔha̍ hīka, āchɛ wa̍a̍ nīi - ɛ̍lɛ gblāa la ajɛ yī anu̍ ma̍, ɛ̍lɛ ge̍ de riyī yī ɛ̍lɛ tū la īpū 
cha̍cha̍. 

2 Yɛ̄grāa yī āchɛ ɔkɔ̄ka ɔrāarāa ɔla̍ā nīi Ikwayiri̍nīyusi re̍ ɔchwɔ̄lɛ̍ yī Isi̍riya a̍nɛ. 

3 Yɛ̄grāa ɔla̍ā, ɔ̄chɛ-mɔ̄chɛ ga ipwo̍gra yī nū ge̍ ta̍ riyī yī nū tū la īpū. 

4 Ijo̍sɛ̄ɛfu wā ge̍ pīya bū la Ina̍jārɛ̄ɛti yī ajɛ Iga̍līli ga abɔ̍ɔ ga ajɛ yī Ijudi̍ya. 

Ipwo̍gra nīi re̍ka Ibɛ̍tɛlɛhɛ̄ɛm, ɛbɛ nīi e̍ ma Ide̍bīidi ma̍ nīi o̍ yɛ ē a̍nɛ. Wu̍chē oji̍ 
nɛ, o̍ bū la wɔma yī Ide̍bīidi. 

5 O̍ gāa ge̍ē de riyī yī nū tū la īpū ba̍la Imeri̍ ɔnyā yī nū nīi e̍ chɛ̄ ge̍ē de ē bla̍a 

anu̍ ma̍. Yɛ̄grāa ɔla̍ā, lipu̍ yī Imeri̍ jɛ̄ ɔ̍ iyē gba̍a̍ mɛ̍. 

6 E̍ hɔ̄ abɔ̍ɔ la Ibɛ̍tɛlɛhɛ̄ɛm ma̍, yɛ̄grāa de gbajɛ nīi o̍ ge̍ē ma ɔyi̍ yī nū mɛ̍. 

7 Imeri̍ de ɔyi̍ rɛ̄ɛya yī nū ɔla̍ā ma ɔngrɔ̄ɔ. O̍ de ɔ̄pa̍ mi̍ya anu̍, de ɔ̍ gbo abɔ̍ɔ 

la a̍krɔ̍ɔkpa nīi e̍ ē de ojōre̍ tū de ɛbɛ̍ ma̍. Wu̍chē oji̍ nɛ, ɛbɛbɛ i̍ hɔ̄ de wa̍ la 
u̍nu̍ yī āchɔga nīi e̍ ge̍ē tū ni̍. 

8 Abɔ̍ɔ la wā yī ɔcha ɔla̍ā, āchɛ ɔgbyɛ̄wū ɛha̍ de chɔ̄chā abɔ̍ɔ la a̍chi̍ yɛ ē 

deyīrɛ anyīyɛrɔ̄ yī wā la otu̍. 

9 Ɔyɛ̍ɛ̄chɛ̄rɔ̄ yī Ɔwɔ wā dikpo̍ba̍ wa̍ ɔpɔ̄ɔpɛ̄. Oho̍ōhu̍ yī Ādā Nīi - Ɔwɔ Ma̍ wu̍ rɛ 

wa̍ ɔpɔ̄ɔpɛ̄ bū la ichō. Aa̍ wa̍a̍ de kpo̍ tūuhwi ɔlamu-ɔlamu. 

10 Ɔyɛ̍ɛ̄chɛ̄rɔ̄ ɔla̍ā koko̍o de wa̍ bɛ̍ɛ̄nɛ̄ hīka, “Ala̍ e̍e tūuhwi ni̍! Ma̍a wɔ̄kā 

ɔlwɔnyɛ nīi n bī wā ge̍ē ka ē de ala̍ a̍nɛ. Wɔ̄kā Ɔlwɔnyɛ nīi ge̍ē bī ɔwɔ̄wīyā 
ke̍ke̍ni̍ ge̍ē de āchɛ wa̍a̍ ma̍ nɛ. 

11 I̍chɛ nūma̍, amu la ipwo̍gra yī Ide̍bīidi, e̍ de Ɔhɔ̍ɔnyɛta̍ yī ala̍ ma mɛ̍. Ikra̍yisi 

Nīi - Ādādā Ma̍ nɛ, 

12 Ɔpɔ̄pū nīi ala̍ ge̍ē bī jo̍ōkū ma̍ hɔ̄ ma̍ a̍nɛ: Ala̍ ge̍ē ma̍ ɔyi̍ nīi e̍ de ɔ̄pa̍ mi̍ya 

anu̍, de ɔ̍ gbo abɔ̍ɔ la a̍krɔ̍ɔkpa otū ojōre̍ yī ɛbɛ̍.” 

13 Ɔpɔ̄ɔpɛ̄ ayɛ̍ɛ̄chɛ̄rɔ̄ yī Ɔwɔ lyɛ̄mɛ̄ kpɛ̍ɛ bū la ichō ge̍ ngmo̍tu̍chɛ̄ ba̍la 

ɔyɛ̍ɛ̄chɛ̄rɔ̄ ɔla̍ā. E̍ yɛ gwe̍ejē kā Ɔwɔ ɔkɔ̄kā hīka, 

14 “O̍gbo̍ ge̍ - iyī Ɔwɔ abɔ̍ɔ la ichō hwɛɛ oo! Ɔpiyɛ ge̍ - iyī āchɛ nīi hī ɔ̄ ɔtū amu 

la ajɛ ma̍ oo!” 

15 Ayɛ̍ɛ̄chɛ̄rɔ̄ yī Ɔwɔ wā ge̍ pīya hī wā ga ichō bɛ̍ɛ̄nɛ̄. Āchɛ ɔgbyɛ̄wū ɛla̍ā da 

ɔ̍nyīnū bɛ̍ɛ̄nɛ̄ hīka, “Alɔ ā pīya ga wɔlɛ̍ la Ibɛ̍tɛlɛhɛ̄ɛm gɛ e̍ē! Alɔ ā gāa ge̍ ma̍ 
lɛlā ɔla̍ā nīi ya̍ abɔ̍ɔ nīi Ādā ɔlɔjā yɛ ma̍ ē de ē chabɔ̄ hu̍ alɔ ma̍ gɛ e̍ē!” 

16 E̍ wā ge̍ kɔ̄leyī pīya gāa bɛ̍ɛ̄nɛ̄. E̍ gāa ge̍ ma̍ Imeri̍ ba̍la Ijo̍sɛ̄ɛfu, ba̍la ɔyi̍ nīi 

o̍ gbo abɔ̍ɔ la a̍krɔ̍ɔkpa ode ojōre̍ tū de ɛbɛ̍. 

17 E̍ ma̍ ɔyi̍ ɔla̍ā ma̍, e̍ koko̍o yī lɛlā nīi ɔyɛ̍ɛ̄chɛ̄rɔ̄ yī Ɔwɔ ka ku̍ ɔyi̍ ɔla̍ā ma̍ de 

āchɛ. 

18 Āchɛ wa̍a̍ nīi plɛ̍ɛ̄lā ɔla̍ā ma̍ de kpo̍ kwi̍ibū wu̍chē yī lɛlā nīi āchɛ ɔgbyɛ̄wū 

ka de wa̍ ma̍. 

19 Imeri̍ ma̍ de lɛlā ɔla̍ā wa̍a̍ gbō la ūkpɔ̄tū, gbɛri̍ya̍ yī nū lēchi̍-lēchi̍. 

20 Āchɛ ɔgbyɛ̄wū ɛla̍ā wā ge̍ pīya bɛ̍ɛ̄nɛ̄. E̍ kā Ɔwɔ ɔkɔ̄kā da ɔ̍ o̍be wu̍chē lɛlā 

ɔla̍ā wa̍a̍ nīi e̍ po̍, gba̍a de mɔ̍ɔ̄ma̍ la eyī ma̍. O̍ lɛ i̍ngɔ̍ɔ ke̍e̍ lɔkɔ nīi ɔyɛ̍ɛ̄chɛ̄rɔ̄ 
yī Ɔwɔ ka de wa̍ ma̍. 

21 Ɔ̄chī ɔmarāata̍ de gbajɛ nīi e̍ ge̍ē de ɔyi̍ ē twɔ̍wu̍ ma̍, e̍ de ɔ̍ re̍ka Iji̍sɔ̄ɔsi. 

Riyī ɔla̍ā pi̍i̍ nīi ɔyɛ̍ɛ̄chɛ̄rɔ̄ yī Ɔwɔ de de ɔ̍ o̍bū nīi e̍ hrīpu̍ yī nū a̍nɛ. 

22 Yɛ̄grāa wā ge̍ de gbajɛ nīi Ijo̍sɛ̄ɛfu ba̍la Imeri̍ ge̍ē yɛ̍ɛ̄lā yī lɛbi̍ ɔgwɔ̄gwā lɔkɔ 

nīi Lihɔ Yī Imo̍sīisi ka ma̍ bɛ̍ɛ̄nɛ̄. E̍ wā ge̍ de ɔyi̍ bī pīya ga Ijɛru̍sālɛm hɛ̄ɛbɛ ge̍ 
de ɔ̍ ē kwɔbɔ̄ de Ādā Nīi - Ɔwɔ Ma̍. 

23 Wu̍chē oji̍ nɛ, lɛlā nīi tū la īpū yī lihɔ yī Ādādā ma̍ hīka, “Ɔyi̍ ɔnɔ̄ngrɔ̄ɔ 

ɔha̍lɔha̍ wa̍a̍ nīi ge̍ - ɔyi̍ rɛ̄ɛya, e̍ ge̍ bī ɔ̄ ga iyɔ̄bū yī Ɔwɔ Nīi - Ādādā Ma̍.” 

24 Ɔla̍ā - ohu̍ nīi aa̍ titi gāa ge̍ē ya̍ ɔpɔ̄pā lɔkɔ nīi Lihɔ yī Ādādā ɔlɔjā ka ma̍ 

a̍nɛ: “Libɔkpa̍ ɛpa,” kɛ̄ɛ i̍ngɔ̍ɔ ni̍, “odugbɔnyɛ ɛpa,” nīi e̍ ē bī ya̍ a̍nɛ. 

25 Ɔngrɔ̄ɔ ɔha̍ re̍ka Isi̍mīyɔn hɔ̄ abɔ̍ɔ la Ijɛru̍sālɛm yɛ̄grāa ɔla̍ā. Ɔ̄chɛ ɔnɛ̄ɛhɛhi 

nɛ; o̍ ē ywɔ̍ɔnyɛ yī Ɔwɔ kpɛ̍ɛji. O̍ hɔ̄ yɛ ē gbēyī yī ɔhɛ̍ta̍ yī Ali̍sɛ̄rɛli. Uhu 
Ɔnɛ̄ɛhɛhi Yī Ɔwɔ hɔ̄ la ibi̍īyē yī nū. 

26 Uhu Ɔnɛ̄ɛhɛhi Yī Ɔwɔ de koko̍o de ɔ̍ mɛ̍ hīka, ɔ̍lɔ i̍ ge̍ē pīyaku̍ ni̍ kpɛ̍ɛ nīi ɔ̍lɔ 

ē ma̍ Ɔhɔ̍ɔnyɛta̍ Nīi Ɔwɔ Ɔ̍lɔ Hōhu Ma̍. 

27 Uhu Yī Ɔwɔ bī Isi̍mīyɔn wā abɔ̍ɔ la u̍nu̍ yī Ɔwɔ i̍chi̍chɛ ɔla̍ā nīi e̍ bī Iji̍sɔ̄ɔsi 

chɛ̄ wā abɔ̍ɔ hɛ̄ɛbɛ ge̍ē ya̍ lɔkɔ nīi Lihɔ Yī Imo̍sīisi ka āchɛ ɔ̍lɔ ge̍ ya̍ ma̍. 

28 Isi̍mīyɔn gāa ge̍ nāa ɔyi̍ bī la abɔ̄, kā Ɔwɔ ɔkɔ̄kā hīka, 

29 “Ādā, a de ya̍ lɔkɔ nīi a choko̍o ma̍ mɛ̍! U̍ma̍ama, a ge̍ē tu̍ hī ami ɔ̍chɛ̍ yī wɔ 

nīi n ē pīya la ogbodɔ̍dɔ̍ bɛ̍ɛ̄nɛ̄. 

30 Wu̍chē oji̍ nɛ, n bī eyī ɛpɛpa yī u ma̍ ɔhɛ̍ta̍ yī wɔ ɔla̍ā mɛ̍. 

31 Ɔhɛ̍ta̍ ɔla̍ā nīi a ya̍ lā de āchɛ yī wɔ wa̍a̍ ma̍ nɛ. 

32 Anu̍ - ɛbɛ ɔlɛgēdēgēdē nīi ge̍ē chabɔ̄ yī ɔpɔ̄pū yī wɔ ē hu Ɛchɛkɔcha wa̍a̍ 

a̍nɛ. Anu̍ ge̍ē bū rīgā ge̍ē de Ali̍sɛ̄rɛli nīi - āchɛ yī wɔ ma̍ a̍nɛ.” 

33 A̍dā yī ɔyi̍ ba̍la ɛ̍nɛ̍ yī ɔyi̍ ɔla̍ā de kpo̍ kwi̍ibū wu̍chē yī lɛlā nūma̍ nīi Isi̍mīyɔn 

ka ku̍ ɔyi̍ ma̍. 

34 Isi̍mīyɔn wā ge̍ ya̍ wā piyɛɛ bɛ̍ɛ̄nɛ̄ koko̍o de Imeri̍ hīka, “Ma̍ ko̍ō! Ɔwɔ hu ɔyi̍ 

nūma̍ ohōhu wu̍chē yī ɔchāajɛ ba̍la ɔhɛ̍ta̍ yī āchɛ yɛ̄mɛ̄mɛ̄ la I̍sɛ̄rɛli. Anu̍ ge̍ē 
re̍ka lɛlā ode chabɔ̄ yī Ɔwɔ nīi āchɛ yɛ̄mɛ̄mɛ̄ ge̍ē ka lɛlā abi̍ ku̍ wɔ a̍nɛ. 

35 Bū la ɛbɛ ɔla̍ā, lɛlā ɔtrɛ̍ba yī lipu̍ yī ūkpɔ̄tū yī āchɛ yɛ̄mɛ̄mɛ̄ ge̍ē hi̍yɛchɛ. 

Īlāanyī chī ge̍ē ta̍ wɔ ūkpɔ̄tū āā bāa oge ma̍.” 

36 Ɔnyā ɔha̍ nīi - ɔ̄chɛ ɔkɛrɔ̄ yī Ɔwɔ ma̍ hɔ̄ abɔ̍ɔ i̍ngi̍ngɔ̍ɔ. O̍ re̍ka A̍na. A̍dā yī 

nū re̍ka Ifa̍nūwɛ̄ɛli. O̍ bū la wɔma yī A̍sha. Ɔnyāku̍ ɔnyā gba̍a̍ nɛ. O̍ blɛ̍ba̍ lɛ̍yi̍ 
arāapa o̍bū, o̍ de pīya onyōkū. 

37 O̍ kū wɔgba ke̍e̍ lɛ̍yi̍ ohu ɛnɛ che ɛnɛ mɛ̍. O̍ i̍ ē tu̍ krii ē hī u̍nu̍ yī Ɔwɔ ni̍; o̍ ē 

hɔ̄ abɔ̍ɔ ē ya̍ otūlichō de Ɔwɔ myɛ̄grāa-myɛ̄grāa. Yɛnɔ oo, otu̍ oo, o̍ ē hɔ̄ abɔ̍ɔ 
ē chlɛ̄ɛmiyɛ ē jɔhā de Ɔwɔ. 

38 Yɛ̄gɛ̄grāa ɔla̍ā, A̍na chɛ̄ wā abɔ̍ɔ titi ge̍ da Ɔwɔ o̍be. O̍ koko̍o yī lɛlā yī 

Iji̍sɔ̄ɔsi de āchɛ wa̍a̍ nīi yɛ ē gbēyī ka Ɔwɔ ɔ̍lɔ ge̍ē de Ijɛru̍sālɛm ē hīya lɛfiyɛ 
ma̍. 

39 A̍dā ba̍la ɛ̍nɛ̍ yī Iji̍sɔ̄ɔsi kwɛ̍ɛjī la ɔjā wa̍a̍ lɔkɔ nīi lihɔ yī Ādā Nīi - Ɔwɔ Ma̍ ka 

ɛ̍lɛ ge̍ ya̍ ma̍, e̍ ku̍chē cha ga ajɛ yī Iga̍līli, ga ipwo̍gra yī wā nīi re̍ka Ina̍jārɛ̄ɛti 
ma̍. 

40 Ɔyi̍ ɔla̍ā wā ge̍ jɛ̄ hwɔhi-hwɔhi, lɛ bāa ɔkpra̍kpra̍ ma̍. Lɛlā ojo̍ōje̍ mu ɔ̍ lɛhu̍. 

Ɔpiyɛ yī Ɔwɔ hɔ̄ la ibi̍īyē yī nū. 

41 Mlɛ̍yi̍-mlɛ̍yi̍, a̍dā ba̍la ɛ̍nɛ̍ yī Iji̍sɔ̄ɔsi ē gāa Ijɛru̍sālɛm la Ɔwɔ̄wīyā Yī Owu̍lā. 

42 Yɛ̄grāa nīi Iji̍sɔ̄ɔsi wā ge̍ de re̍ lɛ̍yi̍ igwo̍lɛpa ma̍, e̍ ga Ijɛru̍sālɛm i̍ngi̍ngɔ̍ɔ 

bāa ogbo̍gbe̍ ma̍. 

43 Ɔ̄chī yī Ɔwɔ̄wīyā Yī Owu̍lā ɔla̍ā kwɛ̍ɛjī ma̍, e̍ wā ge̍ yɛ ē cha bɛ̍ɛ̄nɛ̄. Iji̍sɔ̄ɔsi 

ɔɔ̍pɔ̄ɔ̍pɛ̄ pīya hɔ̄ abɔ̍ɔ la Ijɛru̍sālɛm; a̍dā yī nū ba̍la ɛ̍nɛ̍ yī nū i̍ chī jo̍ōkū ni̍. 

44 E̍ je̍ka ɔ̍lɔ yɛ abɔ̍ɔ lipu̍ yī āchɛ yī aa̍. E̍ yɛ ɛɛ yī ɔ̄chī ūkpo̍he wa̍a̍ o̍bū nīi e̍ kū 

la ɔgāla̍ ɔ̄. E̍ gāla̍ ɔ̄ lipu̍ yī aɛ̍nɛ̍ yī wā ba̍la aɛ̍ɛya aa̍ wa̍a̍, 

45 e̍ i̍ ma̍ ɔ̄ ni̍. Wu̍chē ɔla̍ā, e̍ ku̍chē gāla̍ ɔ̄ ga Ijɛru̍sālɛm. 

46 Ɔ̄chī ɔmɛta̍, e̍ de ɔ̍ ma̍ abɔ̍ɔ la u̍nu̍ yī Ɔwɔ. O̍ hɔ̄ abɔ̍ɔ ba̍la āchɛ ongū lɛlā yī 

Iju̍u, ē darɔ̄ku lɛlā yī wā, ē che wa̍ ɔdachi̍. 

47 Āchɛ wa̍a̍ nīi plɛ̍ɛ̄lā yī nū ma̍ de kpo̍ hɛ̍ɛgbɛgba gblāa abɔ̍ɔ, wu̍chē yī lɛlā 

ojo̍ōje̍ ka̍ka̍ ba̍la ɔkɔ yī lɛlā nīi o̍ ē hīya ma̍. 

48 O̍ de ya̍ a̍dā yī nū ba̍la ɛ̍nɛ̍ yī nū lɛbɛ̍bi̍ nīi e̍ ma̍ ɔ̄ ma̍. Ɛ̍nɛ̍ yī nū da ɔ̍ bɛ̍ɛ̄nɛ̄ 

hīka, “Ɔyi̍ yī u! Wu̍chē yī oji̍ nīi a ya̍ alɔ lɛlā nūma̍ i̍ngɔ̍ɔ ma̍? A̍dā yī wɔ ba̍la 
ami chī de kpo̍ hi̍yɛ̄ngura kpɛ̍ɛji nīi alɔ yɛ ē gāla̍ wɔ ma̍!” 

49 Iji̍sɔ̄ɔsi da wa̍ hīka, “Oji̍ - ohu̍ nīi ala̍ ē gāla̍ u ma̍? Ala̍ i̍ jo̍ōkū ka amɔ̍lɔ ge̍ē 

hɔ̄ amu la u̍nu̍ yī A̍dā yī amɔ̍lɔ ni̍?” 

50 E̍ i̍ chī po̍ ochi̍chi̍ yī lɛlā ɔla̍ā nīi o̍ ka de wa̍ ma̍ ni̍. 

51 Bū la ɛbɛ ɔla̍ā, Iji̍sɔ̄ɔsi wā ge̍ pīya tāa aa̍ ga Ina̍jārɛ̄ɛti du̍mɔ̍ bɛ̍ɛ̄nɛ̄. O̍ ē 

pɔ̍ɔkɔ yī lɛlā yī wā hwɔhi-hwɔhi. Imeri̍ de lɛlā ɔla̍ā wa̍a̍ gbōgbō la ūkpɔ̄tū. 

52 Iji̍sɔ̄ɔsi jɛ̄ ga iyɔ̄bū la ibi̍īyē ba̍la lɛlā ojo̍ōje̍. O̍ hi Ɔwɔ ɔtū; o̍ chī hī āchɛ̄ɛchɛ 

ɔtū. 

Ilu̍uku 3 

1 Yɛ̄grāa ɔla̍ā re̍ka lɛ̍yi̍ omigwɛ̍ɛ̄rwɔ̄ yī ɔchwɔ̄lɛ̍ oro̍ōre̍ yī Itayi̍bi̍yɔsi Ɔchwɔ̄lɛ̍ 

Ɔnɔ̄kɔ̄kū yī ajɛ yī Iro̍om mɔri̍mɔri̍ a̍nɛ. Ipɔ̍ntīyɔsi Ipa̍yi̍lēeti re̍ka ɔ̄chɛ odeyīrɛ 
ajɛ yī Ijudi̍ya a̍nɛ. Ihɛ̍rɔ̄ɔdi Ipwɔ̍ɔ̄lɛ̍ ē deyīrɛ ajɛ yī Iga̍līli a̍nɛ. Ɔɔ̍nɛ̍ yī Ihɛ̍rɔ̄ɔdi nīi 
re̍ka Ifi̍līipu ma̍ ē deyīrɛ ajɛ yī Ituri̍ya ba̍la Itirakona̍yītɔ̄ɔsi. Ilisa̍nīyasi ē deyīrɛ 
ajɛ yī A̍bīlīin. 

2 A̍nāasi ba̍la Ike̍yāfasi re̍ka A̍dā Aligbe yī Iju̍u yɛ̄grāa ɔla̍ā a̍nɛ. Yɛ̄grāa ɔla̍ā 

nīi Ɔwɔ ka lɛlā de Ijɔ̍ɔn ɔyi̍ yī Ijɛkara̍ya abɔ̍ɔ lipu̍ a̍chi̍ chukuru a̍nɛ. 

3 Wu̍chē ɔla̍ā, Ijɔ̍ɔn pīya gāa ge̍ ka ɛrɔ̄ yī Ɔwɔ de āchɛ nīi hɔ̄ la ɔcha wa̍a̍ la 

ɔta̍kakatū yī Ɔkpa̍ Yī Ijɔ̍dan ma̍. O̍ ka de wa̍ ka ɛ̍lɛ ge̍ pīyabɔ̄ta̍ hī lɛlā ɔdwɔ̄bi̍ 
ɔyɔ̍ɔ̄ya̍ nīi ɛ̍lɛ ge̍ hu yenyi. Ma̍a Ɔwɔ ɔ̍lɔ ge̍ē de lɛlā ɔdwɔ̄bi̍ yī ɛ̍lɛ ē kɔ̄ de ɛ̍lɛ. 

4 Ɔla̍ā lɛ lɔkɔ nīi Ayisa̍ya ɔ̄chɛ ɔkɛrɔ̄ yī Ɔwɔ mwɔ̍ɔmu tū la īpū yī nū ma̍: “Ɔ̄chɛ 

ɔha̍ yɛ abɔ̍ɔ ē tɔ̍ɔna lipu̍ a̍chi̍ chukuru hīka, ‘Ala̍ ā gbla̍a ɔpɔ̄pū yī Ādā lɔ̄lā de 
ɔ̍! Ala̍ ā gbla̍a ɔgu yī nū kpakpakpa de ɔ̍! 

5 Ɛbɛ ɔlɛ ngɔ̄nɔ̄ngɔ̄nɔ̄ wa̍a̍, e̍ ge̍ de ɔ̍ gū. U̍kpo̍chi ba̍la yɛwu, e̍ ge̍ de ɔ̍ chiya 

tū trɛ̍lɛ̍lɛ̍. Ɛbɛ ɔlɛ kɔ̍nɔ̄kɔnɔ̄, e̍ ge̍ ya̍ nīi o̍ ge̍ lɛ dedede. Ɔpɔ̄pū ɔlɛ ku̍raku̍ra, e̍ 
ge̍ ya̍ nīi o̍ ge̍ lɛ tɛri̍tɛri̍. 

6 Āchɛ̄ɛchɛ wa̍a̍ ge̍ē ma̍ ɔhɛ̍ta̍ nīi Ɔwɔ de ma̍.’ ” 

7 Āchɛ ē pɛ̍ kpɛ̍ɛji ē gāa nīi Ijɔ̍ɔn ē hu wā yenyi. Ijɔ̍ɔn ē da wa̍ hīka, “Ala̍ wɔma 

yī ogbi̍ji nīi gblāa ma̍ ma̍! Ɔ̄nyɛ koko̍o de ala̍ ka ala̍ ɔ̍lɔ ge̍ē hɛ̍ga ē hī ichi̍ 
ɔnɔ̄kɔ̄kū ɔla̍ā nīi Ɔwɔ ge̍ē de nīi yɛ ma̍ yewā ma̍? 

8 Ɔ̍lɔma̍, ala̍ ā yɛ̍ɛ̄lā nīi ge̍ē chabɔ̄ hīka ala̍ ɔ̍lɔ pīyabɔ̄ta̍ hī lɛlā ɔdwɔ̄bi̍ ɔyɔ̍ɔ̄ya̍ 

ma̍ gɛ! Ala̍ e̍e gblāa abɔ̍ɔ ji ka de iyī ala̍ hīka, ‘Je̍ka A̍brahāam - a̍dā yī ala̍ nɛ’ 
ni̍! Lēchi̍, n ā koko̍o de ala̍! Ɔwɔ lwɔhu̍ ge̍ē kpo̍ achɔ̄ ɔlamu nūma̍ ē de wa̍ 
pīya ayi̍ yī A̍brahāam ē mɛ! 

9 U̍ma̍ama, e̍ de lɛgɔ̄ ku ɔchi̍ amu la ɛgba mɛ̍! Ɔchi̍ nīi i̍ ge̍ wā īkpō ɛnɛ̄ɛhɛhi 

ni̍, e̍ ge̍ē de ɔ̍ hɛ̍ tāajɛ; e̍ kpo̍ ɔ̄ tū ɔla̍!” 

10 Āchɛ che ɔ̍ ikpo̍ bɛ̍ɛ̄nɛ̄ ka aɛ̍lɛ chī ge̍ē ya̍ kana̍ ma̍? 

11 Ijɔ̍ɔn koko̍o de wa̍ hīka, “Ɔ̄chɛ nīi ge̍ lɛ aru̍ ɛpa, o̍ ge̍ de ɔha̍ kɔ̄ de ɔ̄chɛ nīi i̍ 

lɛ ɔha̍lɔha̍ ni̍ ma̍. Ɔ̄chɛ nīi ge̍ lɛ ojōre̍, o̍ ge̍ ya̍ i̍ngi̍ngɔ̍ɔ.” 

12 Ali̍kpa̍da̍ ɛha̍ titi wā ge̍ē hu yenyi. E̍ che Ijɔ̍ɔn ikpo̍ ka aɛ̍lɛ chī ge̍ē ya̍ kana̍ 

ma̍, ādā? 

13 O̍ koko̍o de wa̍ ka ɛ̍lɛ ge̍ e̍e nāa okpo gla onīi ɛ̍lɛ ge̍ē da ma̍ ta̍ ni̍. 

14 Icho̍ojiya ɛha̍ titi che ɔ̍ ikpo̍ ka aɛ̍lɛ chī ge̍ē ya̍ kana̍ ma̍? Ijɔ̍ɔn koko̍o de wa̍ 

ka ɛ̍lɛ ge̍ e̍e nu̍ āchɛ okpo wɔhu̍-wɔhu̍ kɛ̄ɛ warīmɛ̄ ba̍ āchɛ ni̍. Okpo nīi ɛ̍lɛ ē 
kla̍ ɛ̍lɛ ure̍ ma̍ ɔ̍lɔ ge̍ jɛ̄ ɛ̍lɛ eyī. 

15 Āchɛ wa̍a̍ yɛ ē deyīche, yɛ ē gbɛri̍ya̍ yī nū la ūkpɔ̄tū ka Ijɔ̍ɔn ɔ̍lɔ ka̍a - 

Ɔhɔ̍ɔnyɛta̍ Nīi Ɔwɔ Ɔ̍lɔ Hōhu a̍nɛ oo! 

16 Wu̍chē yī ɔla̍ā, Ijɔ̍ɔn koko̍o de wa̍ wa̍a̍ hīka, “Ami ē hu ala̍ yenyi la yenyi 

ɔlamu. Ɔ̄chɛ ɔha̍ nīi yɛ amu yewā la okwi̍ihi yī u ma̍ ga um ɔgɔ̄ga pɛtɛpɛtɛ. N i̍ 
ngma̍ lɛbɛ owīyōrī hī wɔkpa̍ ochelikpo̍ yī nū ɔbɔbɔ ni̍. Anu̍ ma̍ ge̍ hu ala̍ yenyi 
la Uhu Ɔnɛ̄ɛhɛhi Yī Ɔwɔ ba̍la ɔla̍. 

17 Anu̍ bī wɔ̍a̍ ɔwɔjā yī nū abɔ̍ɔ la abɔ̄. O̍ ge̍ē de igu yī nū wu gblɛ̍ɛ-gblɛ̍ɛ-

gblɛ̍ɛ, ē kpo̍ ɔ̄ tū la yākwɔ̄ yī nū. A̍chra̍ yī nū, o̍ ge̍ē kpo̍ ɔ̄ chīyētū la ɔla̍ nīi i̍ ē 
nyo̍ōnyi̍ ni̍ ma̍.” 

18 Ɔpɔ̄pū nūma̍ ba̍la ɔpɔ̄pū ɛha̍ yɛ̄mɛ̄mɛ̄ nīi Ijɔ̍ɔn ē bī kā Wɔ̄kā Ɔlwɔnyɛ yī Ɔwɔ 

ē mla āchɛ ɔtū a̍nɛ. 

19 Ijɔ̍ɔn ka alābi̍ tāa Ihɛ̍rɔ̄ɔdi ipwɔ̍ɔ̄lɛ̍ wu̍chē yī Ihɛrɔ̍dīyasi. Ihɛrɔ̍dīyasi - ɔnyā yī 

ɔɔ̍nɛ̍ yī Ihɛ̍rɔ̄ɔdi ipwɔ̍ɔ̄lɛ̍ nɛ; Ihɛ̍rɔ̄ɔdi chī de ɔ̍ wu̍. Ijɔ̍ɔn gba̍a ka tāa anu̍ wu̍chē 
yī lɛlā abi̍ yī nū ɛha̍. 

20 Bū la ɛbɛ ɔla̍ā, Ihɛ̍rɔ̄ɔdi gba̍a wā ge̍ yɛ̍ɛ̄lā abi̍ ga iyɔ̄bū-iyɔ̄bū. O̍ de Ijɔ̍ɔn ku̍ 

tū la igbakɔbɔ. 

21 Āchɛ ehēhī hu yenyi wa̍a̍ ma̍, Iji̍sɔ̄ɔsi titi gāa ge̍ hu yenyi i̍ngi̍ngɔ̍ɔ. O̍ yɛ ē 

jɔhā ma̍, akpɔ̍ɔwɔ lwāa tɔ̍ɔ̄ta̍ hwōō ɔpɔ̄ɔpɛ̄. 

22 Uhu Ɔnɛ̄ɛhɛhi yī Ɔwɔ wā dikpo̍ba̍ ɔ̄ tībi̍īyē bāa libɔkpa̍ ma̍, wā ge̍ che ɔ̍ 

lɛhu̍. Ɔkɔlɛ̄lā ɔha̍ bū abɔ̍ɔ la ichō ka hīka, “Awɔ - Ɔyi̍ otōtū yī u gba̍a̍ nɛ. N lɛ 
ɔwɔ̄wīyā kpɛ̍ɛji ba̍la awɔ.” 

23 Iji̍sɔ̄ɔsi re̍ lɛ̍yi̍ gbajɛ la ohu chigwo̍ o̍bū nīi o̍ wu̍tu yī u̍ku̍rɔ̍ yī nū a̍nɛ. Lɔkɔ nīi 

āchɛ gbɛri̍ya̍ ma̍, Iji̍sɔ̄ɔsi re̍ka ɔyi̍ yī Ijo̍sɛ̄ɛfu nīi - ɔyi̍ yī Ihɛ̍li ma̍; 

24 nīi - ɔyi̍ yī Ima̍tāati nīi - ɔyi̍ yī Ili̍fāyi nīi - ɔyi̍ Imɛ̍lɛ̄ki nīi - ɔyi̍ yī Ija̍nayi nīi - ɔyi̍ 

yī Ijo̍sɛ̄ɛfu ma̍; 

25 nīi - ɔyi̍ yī Imatata̍yāsi nīi - ɔyi̍ yī A̍mɔ̄ɔsi nīi - ɔyi̍ yī Ine̍hum nīi - ɔyi̍ yī Ɛsīli 

nīi - ɔyi̍ yī Ina̍gāyi ma̍; 

26 nīi - ɔyi̍ yī Ima̍ati nīi - ɔyi̍ Imatata̍yāsi nīi - ɔyi̍ yī Isɛ̍mɛ̄yin nīi - ɔyi̍ yī Ijo̍sɛ̄ɛki 

nīi - ɔyi̍ yī Ijɔ̍da; 

27 nīi - ɔyi̍ yī Ijoha̍na nīi - ɔyi̍ yī Irɛ̍sa nīi - ɔyi̍ yī Ijɛru̍bābɛli nīi - ɔyi̍ yī Isi̍tīyɛ̄ɛli 

nīi - ɔyi̍ yī Inɛ̍ri ma̍; 

28 nīi - ɔyi̍ yī Imɛ̍lɛ̄ki nīi - ɔyi̍ yī A̍di nīi - ɔyi̍ yī Ikɔ̍sam nīi - ɔyi̍ yī Ɛli̍mādam nīi - 

ɔyi̍ yī Ɛ̍ɛ ma̍; 

29 nīi - ɔyi̍ yī Ijo̍shua nīi - ɔyi̍ yī Ɛliye̍sɔ nīi - ɔyi̍ yī Ijo̍rim nīi - ɔyi̍ yī Ima̍tāati nīi - 

ɔyi̍ yī Ili̍fāyi ma̍; 

30 nīi - ɔyi̍ yī Isi̍mīyɔn nīi - ɔyi̍ yī Iju̍da nīi - ɔyi̍ yī Ijo̍sɛ̄ɛfu nīi - ɔyi̍ yī Ijo̍nam nīi - 

ɔyi̍ yī Ɛli̍yākim ma̍; 

31 nīi - ɔyi̍ yī Imɛ̍liya nīi - ɔyi̍ yī Imɛ̍na nīi - ɔyi̍ yī Imata̍ta nīi - ɔyi̍ yī Ina̍tan nīi - 

ɔyi̍ yī Ide̍bīidi ma̍; 

32 nīi - ɔyi̍ yī Ijɛ̍si nīi - ɔyi̍ yī O̍bɛ̄ɛdi nīi - ɔyi̍ yī Ibo̍wāasi nīi - ɔyi̍ yī Isa̍līmɔ̄ɔn nīi 

- ɔyi̍ yī Ina̍sɔ̄ɔn ma̍; 

33 nīi - ɔyi̍ yī Ami̍nādāabu nīi - ɔyi̍ yī A̍dīmin nīi ɔyi̍ yī A̍ni nīi - ɔyi̍ yī Ihɛ̍jrɔ̄ɔn nīi 

- ɔyi̍ yī Ipɛ̍rɛ̄ɛsi nīi - ɔyi̍ yī Iju̍da ma̍, 

34 nīi - ɔyi̍ yī Ije̍kɔ̄ɔpu nīi - ɔyi̍ yī A̍yi̍sāaki nīi - ɔyi̍ yī A̍brahāam nīi - ɔyi̍ yī Itɛ̍ra 

nīi - ɔyi̍ yī Ina̍hɔ ma̍; 

35 nīi - ɔyi̍ yī Isɛ̍rūugi nīi - ɔyi̍ yī Iru̍u nīi - ɔyi̍ yī Ipɛ̍lɛ̄ɛgi nīi - ɔyi̍ yī Ɛ̍ba nīi - ɔyi̍ 

yī Ishi̍la ma̍; 

36 nīi - ɔyi̍ yī Ike̍nan nīi - ɔyi̍ yī Afa̍sāadi nīi - ɔyi̍ yī Ishɛ̍ɛm nīi - ɔyi̍ yī Ino̍a nīi - 

ɔyi̍ yī Ila̍mɛ̄ɛki ma̍; 

37 nīi - ɔyi̍ yī Imɛtu̍sāla nīi - ɔyi̍ yī Ɛ̍nɔ̄ɔki nīi - ɔyi̍ yī Ija̍rɛ̄ɛdi nīi - ɔyi̍ yī 

Imaha̍lālīli nīi - ɔyi̍ yī Ike̍nan ma̍; 

38 nīi - ɔyi̍ yī I̍nɔ̄ɔsi nīi - ɔyi̍ yī Isɛ̍ɛti nīi - ɔyi̍ yī A̍dāam nīi re̍ka ɔyi̍ yī Ɔwɔ ma̍ 

a̍nɛ. 

Ilu̍uku 4 

1 Iji̍sɔ̄ɔsi cha bū la Ɔkpa̍ Yī Ijɔ̍dan ma̍, Uhu Ɔnɛ̄ɛhɛhi Yī Ɔwɔ mu ɔ̍ ibi̍īyē 

omōmu. Uhu Yī Ɔwɔ bī ɔ̄ pīya ga lipu̍ a̍chi̍ chukuru. 

2 Ɔngūwɛ̄gā tu̍ ɔ̄ tū abɔ̍ɔ lipu̍ yī ɔ̄chī ohu ɛpa ɔla̍ā. Yɛ̄grāa ɔla̍ā wa̍a̍, o̍ i̍ de 

oko̍o tū ɔjɔ̄jā ni̍. Lɛmiyɛ wā ge̍ ya̍ ɔ̄ la okwi̍ihi yī ɔla̍ā bɛ̍ɛ̄nɛ̄. 

3 Ɔngūwɛ̄gā da Iji̍sɔ̄ɔsi bɛ̍ɛ̄nɛ̄ hīka, “A ge̍ - Ɔyi̍ Yī Ɔwɔ, ɔ̍lɔma̍ ka nīi lɛchɔ̄ 

nūma̍ ge̍ de pīya ojōre̍ we̍ e̍ē!” 

4 Iji̍sɔ̄ɔsi hīya anu̍ ɔkɔ hīka, “Ma̍ ko̍ō, Īpū Yī Ɔwɔ ka hīka ɔ̄chɛ ɔ̍lɔ i̍ hɔ̄leyī bū la 

ojōre̍-ojōre̍ ke̍e̍ ni̍.” 

5 Ɔngūwɛ̄gā wā ge̍ bī ɔ̄ ga ɛbɛ olichīichō ɔha̍ nīi o̍ ge̍ ma̍ ɔcha yɛchɛ wa̍a̍ 

ugbo̍he ma̍. 

6 O̍ ka de Iji̍sɔ̄ɔsi bɛ̍ɛ̄nɛ̄ hīka, “N ge̍ē de wɔhu̍ yī ɛbɛ obōbī ba̍la wɔdu yī ɛcha 

nūma̍ wa̍a̍ de wɔ. Wu̍chē oji̍ nɛ, ami nīi e̍ de ɔjā nūma̍ wa̍a̍ tū u la abɔ̄ a̍nɛ. N 
lwɔhu̍ ge̍ē de ē kɔ̄ de ɔ̄chaha̍-ɔ̄chaha̍ nīi hi um ɔtū ma̍. 

7 O̍ lɛ i̍ngɔ̍ɔ ma̍, a ge̍ pu̍ kpɛ̍ɛ̍ ya̍ otūlichō de u, n ge̍ē de ē de wɔ.” 

8 Iji̍sɔ̄ɔsi hīya anu̍ ɔkɔ hīka, “Īpū Yī Ɔwɔ ka hīka ko̍ō! ‘Ādā nīi - Ɔwɔ yī ala̍ ma̍ 

nīi ala̍ ge̍ē ya̍ otūlichō de ɔ̍ a̍nɛ. Anu̍ lōri̍īnū nīi ala̍ chī ge̍ē hɔ̍chɛ̍ yī nū a̍nɛ.’ ” 

9 Ɔngūwɛ̄gā gba̍a bī Iji̍sɔ̄ɔsi pīya ga Ijɛru̍sālɛm ge̍ che la ogō yī wɔlɛ̍ olichīichō 

yī u̍nu̍ yī Ɔwɔ. O̍ da Iji̍sɔ̄ɔsi hīka, “A ge̍ - Ɔyi̍ Yī Ɔwɔ, ɔ̍lɔma̍ wi̍bi bū ma̍ ga ajɛ 
we̍ e̍ē! 

10 Wu̍chē oji̍ nɛ, Īpū Yī Ɔwɔ ka hīka Ɔwɔ ɔ̍lɔ ge̍ē ka nīi ayɛ̍ɛ̄chɛ̄rɔ̄ yī ɔ̍lɔ ge̍ē 

deyīrɛ aa̍lɔ. 

11 Ɛ̍lɛ ge̍ē ku̍ aa̍lɔ ke̍e̍ ē bī gāa ichō, hɛ̄ɛbɛ nīi aa̍lɔ i̍ ē bī ikpo̍ ge̍ē dra̍ lɛchɔ̄ ni̍.” 

12 Iji̍sɔ̄ɔsi hīya Ɔngūwɛ̄gā ɔkɔ hīka, “Īpū Yī Ɔwɔ ka hīka ko̍ō, ‘Ādā Nīi - Ɔwɔ yī 

ala̍ ma̍, ala̍ e̍e tu̍ ɔ̄ tū ni̍.’ ” 

13 Ɔngūwɛ̄gā kwɛ̍ɛjī la otu̍ Iji̍sɔ̄ɔsi tū i̍ngɔ̍ɔ wa̍a̍ ma̍, o̍ wā ge̍ pi̍ye̍mā hī ɔ̄ o̍bū 

bɛ̍ɛ̄nɛ̄. 

14 Iji̍sɔ̄ɔsi wā ge̍ cha ga Iga̍līli bɛ̍ɛ̄nɛ̄. Wɔhu̍ Yī Uhu Yī Ɔwɔ hɔ̄ abɔ̍ɔ ba̍la anu̍. 

Ohu yī Iji̍sɔ̄ɔsi mīyanya ga ɛbɛha̍-ɛbɛha̍ wa̍a̍ abɔ̍ɔ la ajɛ ɔla̍ā. 

15 O̍ ngū āchɛ lɛlā abɔ̍ɔ la u̍nu̍ ogrēeyī yī wā. Āchɛ wa̍a̍ kā ɔ̄ ɔkɔ̄kā kpɛ̍ɛji. 

16 Iji̍sɔ̄ɔsi wā ge̍ pīya ga Ina̍jārɛ̄ɛti la ɛbɛ nīi o̍ hɔ̄ jɛ̄ ɔngrɔ̄ɔ ma̍ bɛ̍ɛ̄nɛ̄. Ɔ̄chī 

Ɔmyɛ̍nyɛ̍, o̍ ga u̍nu̍ ogrēeyī yī wā lɔkɔ nīi o̍ ē ya̍ ogbo̍gbe̍ ma̍. O̍ nīichō yarɛ 
bɛ̍ɛ̄nɛ̄ ge̍ē ka Īpū Yī Ɔwɔ. 

17 E̍ nāa īpū nīi Ayisa̍ya ɔ̄chɛ ɔkɛrɔ̄ yī Ɔwɔ ta̍ ma̍ grāa anu̍. O̍ de īpū ɔla̍ā nīi e̍ 

ē hā ɔ̄ ɔhɔ̄hā ma̍ lwāa wa̍a̍ ge̍ hɛ̍ta̍ la lɛlā ɔla̍ā nīi Ɔwɔ ka gala oko̍o yī Ayisa̍ya 
ma̍: 

18 “Uhu yī Ādā ɔlɔjā che mu amu. Wu̍chē oji̍ nɛ, o̍ hu um ohōhu ke̍e̍, hɛ̄ɛbɛ nīi 

n ge̍ē kā Wɔ̄kā Ɔlwɔnyɛ yī nū de alyeklo̍. O̍ de u tɛ̄rɔ̄, hɛ̄ɛbɛ nīi n ge̍ē koko̍o ē 
de āchɛ nīi e̍ de wa̍ ku̍ pīya afiyɛ ma̍ hīka Ādā yɛ abɔ̍ɔ ge̍ē de wa̍ hīya lɛfiyɛ 
mɛ̍; hɛ̄ɛbɛ nīi n ge̍ē ya̍ nīi epriyī de ē myɛ̍ma̍ ke̍e̍; hɛ̄ɛbɛ nīi n ge̍ē de āchɛ nīi e̍ 
yɛ ē ya̍ wā ichi̍ ji ma̍ ē hɛ̍ta̍ ke̍e̍; 

19 hɛ̄ɛbɛ nīi n ge̍ē koko̍o yī olo̍ nīi Ādā ge̍ē de āchɛ yī nū hɛ̍ta̍ ma̍.” 

20 Iji̍sɔ̄ɔsi de īpū ɔla̍ā gū bɛ̍ɛ̄nɛ̄; o̍ nā abɔ̄ kpaa la anu̍ grāa ɔ̄chɛ ɔha̍ nīi rɛ abɔ̍ɔ 

ma̍. O̍ pīya hyāhɔ̄ bɛ̍ɛ̄nɛ̄. Āchɛ nīi grēeyī gblāa abɔ̍ɔ ma̍ kpo̍ eyī kɔ̍ ɔ̄ bāa ɔjɛjɛ 
ma̍. 

21 Iji̍sɔ̄ɔsi ku̍ la lɛlā ɔkɔ̄ka de wa̍ bɛ̍ɛ̄nɛ̄ hīka, “Je̍ka a̍a ala̍ po̍ lɔkɔ nīi Īpū Yī 

Ɔwɔ ka ma̍ mɛ̍! Lɛlā ɔla̍ā de ya̍ i̍chɛ hɔ̄ ma̍ a̍nɛ.” 

22 Āchɛ ɛla̍ā wa̍a̍ kā ɔ̄ ɔkɔ̄kā lēchi̍-lēchi̍. O̍ de ya̍ wā lɛbɛ̍bi̍, wu̍chē yī lɛlā 

ɔnɛ̄ɛhɛhi nīi ē bū la oko̍o yī Iji̍sɔ̄ɔsi ma̍. E̍ chikpo̍ bɛ̍ɛ̄nɛ̄ hīka, je̍ka ɔ̍lɔ - ɔyi̍ yī 
Ijo̍sɛ̄ɛfu a̍nɛ? 

23 Iji̍sɔ̄ɔsi koko̍o de wa̍ bɛ̍ɛ̄nɛ̄ hīka, “N jo̍ōkū wa̍a̍ hīka wɔ̄chīije nīi ala̍ yɛ aa̍ ē 

ge̍ē cha um ma̍ re̍ka, ‘Olobo̍chi̍, nyiya iyī awɔ ɔlɔjā gɛ!’ Ɔha̍ nīi ala̍ ge̍ē gba̍a ē 
ka ma̍ re̍ka, ‘Lɛlā ɔla̍ā nīi alɔ po̍ ohu ka aɔ̍lɔ ya̍ la Ikapa̍num ma̍, de ya̍ amu la 
wɔlɛ̍ yī awɔ ɔlɔjā we̍ e̍ē!’ 

24 Lēchi̍-lēchi̍, n koko̍o de ala̍! Ɔ̄chɛ ɔkɛrɔ̄ yī Ɔwɔ i̍ lɛ otūlichō la ipwo̍gra yī 

anu̍ ɔlɔjā ni̍. 

25 Ala̍ ma̍ gɛ! I̍chɔ̍lɔ yɛ̄grāa yī Ɛla̍yi̍ja bɛ̍ɛ? Je̍ka a̍a anyōkū dɔ̄da gblāa amu la 

ajɛ yī I̍sɛ̄rɛli! Yɛ̄grāa ɔla̍ā nīi riwō i̍ hā ni̍ gbajɛ lipu̍ yī lɛ̍yi̍ ɛta̍ chrɛ̄rɛ̄ ma̍, lɛmiyɛ 
ya̍ dwɔ̄bi̍-dwɔ̄bi̍ la ajɛ ɔla̍ā wa̍a̍. 

26 Ɔwɔ de Ɛla̍yi̍ja tɛ̄rɔ̄ hu ɔnyā ɔha̍ amu la ajɛ yī I̍sɛ̄rɛli kɛ̄ɛ? Je̍ka a̍a ɔnyā ɔha̍ 

nīi hɔ̄ la ipwo̍gra yī Isarɛ̍fāta la ajɛ yī Isa̍yi̍dɔn ma̍ nīi Ɔwɔ tū Ɛla̍yi̍ja ɛrɔ̄ hu wɔ 
lōri̍īnū nū a̍nɛ! 

27 Yɛ̄grāa yī Ɛla̍yi̍sha titi bɛ̍ɛ? Je̍ka aa̍ alimada dɔ̄da gblāa amu la ajɛ yī I̍sɛ̄rɛli! 

Ɛla̍yi̍sha nyiya ɔ̄nyɛ lipu̍ yī wā? Je̍ka ɔngrɔ̄ɔ yī Isi̍riya ɔha̍ nīi re̍ka Ina̍māan ma̍ 
nīi o̍ de ɔ̍ nyiya lōri̍īnū a̍nɛ!” 

28 Āchɛ yī u̍nu̍ ogrēeyī ɔla̍ā wa̍a̍ de kpo̍ ya̍ ɔtū ngurangura nīi e̍ plɛ̍ɛ̄lā nūma̍ 

ma̍. 

29 E̍ nyɔ̄ wuru ɔpɔ̄ɔpɛ̄ ge̍ pi Iji̍sɔ̄ɔsi ngmɛ̍ɛchɛ hī ipwo̍gra ɔla̍ā ga ikō. Ipwo̍gra 

ɔla̍ā che la u̍kpo̍chi ɔnɔ̄kɔ̄kū ma̍, e̍ bī Iji̍sɔ̄ɔsi wa̍a̍ ga ɛbɛ olichīichō ɔha̍. E̍ 
chikpo̍ ge̍ tu̍ ɔ̄ ta̍tū ga ɛbɛ ɔhlāatū ɔha̍ nīi lɛ ngɔ̄nɔ̄ngɔ̄nɔ̄ ma̍. 

30 Iji̍sɔ̄ɔsi wɛ̍ɛta̍ gala ɔprɛ̍ɛpa yī wā cho̍cho̍cho̍ pīya. 

31 Iji̍sɔ̄ɔsi wā ge̍ pīya ga ipwo̍gra yī Ikapa̍num abɔ̍ɔ la ajɛ yī Iga̍līli bɛ̍ɛ̄nɛ̄. O̍ 

ngū āchɛ lɛlā abɔ̍ɔ la Ɔ̄chī Ɔmyɛ̍nyɛ̍. 

32 Ɔpɔ̄pū nīi o̍ bī ngū wā lɛlā ma̍ lɛ wā lɛbɛ̍bi̍ kpɛ̍ɛji. Wu̍chē oji̍ nɛ, o̍ ngū lɛlā 

bāa ɔjā nīi o̍ nāa wɔhu̍ yī lɛlā ongōngū ma̍. 

33 Ɔngrɔ̄ɔ ɔha̍ hɔ̄ abɔ̍ɔ la u̍nu̍ ogrēeyī ɔla̍ā ku̍ yapri̍ija ɔdwɔ̄bi̍ gba̍a̍. Ɔngrɔ̄ɔ 

ɔla̍ā to̍ohwe̍e bɛ̍ɛ̄nɛ̄ hīka, 

34 “Wōōwe̍e! Iji̍sɔ̄ɔsi Yī Ina̍jārɛ̄ɛti! Oji̍ nīi a chikpo̍ ge̍ē ya̍ la alɔ ma̍ ēēe! Re̍ka 

a wā ge̍ē de alɔ ē chāajɛ? Lēchi̍, n je̍ ɔ̄chɛ nīi a wɛ ma̍! Awɔ - ɔlɛrɔ̄ ɔnɛ̄ɛhɛhi yī 
Ɔwɔ nɛ!” 

35 Iji̍sɔ̄ɔsi ka tāa yapri̍ija ɔla̍ā ɔpɔ̄ɔpɛ̄ hīka, “Chi̍i̍! Cho̍cho̍ la ojiya nīi a ā 

bīyɛchɛ hī ɔngrɔ̄ɔ ɔla̍ā!” Yapri̍ija ɔla̍ā wu̍ ɔngrɔ̄ɔ ɔla̍ā mla̍ajɛ abɔ̍ɔ la iyɔ̄bū yī 
āchɛ, o̍bū ngmɛ̍ɛchɛ hī ɔ̄ ibi̍īyē ke̍e̍. O̍ i̍ ya̍ ɔ̄ ɔjɔ̄jā ni̍. 

36 Āchɛ wa̍a̍ de kpo̍ hɛ̍ɛgbɛgba gblāa abɔ̍ɔ. E̍ gblāa abɔ̍ɔ ē da ɔ̍nyīnū bɛ̍ɛ̄nɛ̄ 

hīka, “Onūma̍ - ita yī lɛlā ɔlɛkana̍ hɔ̄ ma̍ ma̍/? Ɔngrɔ̄ɔ nūma̍ lwɔhu̍ ē ka ē ta̍ 
yapri̍ija ɔdwɔ̄bi̍ ka ɛ̍lɛ ge̍ ngmɛ̍ɛchɛ, e̍ chī pɔ̍ɔkɔ yī nū i̍ngɔ̍ɔ ke̍e̍, ngmɛ̍ɛchɛ? 
Fi̍yɛ!” 

37 Bū la ɛbɛ ɔla̍ā, ohu yī Iji̍sɔ̄ɔsi mīyanya ga ɛbɛha̍-ɛbɛha̍ wa̍a̍ la ajɛ ɔla̍ā. 

38 Iji̍sɔ̄ɔsi nīichō pīya hī u̍nu̍ ogrēeyī ɔla̍ā bɛ̍ɛ̄nɛ̄ ga wɔlɛ̍ yī Isa̍yi̍mɔ̄ɔn. Ɛ̍nɛ̍ 

ɔlwɔlɛ̍ yī Isa̍yi̍mɔ̄ɔn ku̍ ibi̍īyē ɔla̍ kpɛ̍ɛji gbo abɔ̍ɔ. E̍ ra̍ābɔ̄ de Iji̍sɔ̄ɔsi wu̍chē yī 
nū. 

39 O̍ gāa ge̍ rɛ abɔ̍ɔ ba̍la u̍bwɔ̍ yī ɔnyā ɔla̍ā, ka tāa iyē oko̍ōku̍ ɔla̍ā; o̍ de hīya 

anu̍ ɔpɔ̄ɔpɛ̄. Ɔnyā ɔla̍ā nyɔ̄ gbru ɔpɔ̄ɔpɛ̄ ge̍ kū abɔ̍ɔ ē chrāa aa̍ ɛrɔ̄. 

40 Yɛnɔ wā ge̍ bi̍ ma̍, āchɛ nīi lɛ āchɛ okwi̍īyē ita yī ɔha̍lɔha̍ wa̍a̍ ma̍ kpo̍ wa̍ bī 

wā ge̍ de Iji̍sɔ̄ɔsi. O̍ de abɔ̄ che wa̍ lɛhu̍ lūkpō-lūkpō wa̍a̍, de wa̍ nyiya cha̍cha̍. 

41 Yapri̍ija ɔdwɔ̄bi̍ titi ngmɛ̍ɛchɛ hī āchɛ yɛ̄mɛ̄mɛ̄. Yapri̍ija ɛla̍ā ē tɔ̍ɔna ē tū 

Iji̍sɔ̄ɔsi hīka, “Awɔ - Ɔyi̍ Yī Ɔwɔ nɛ oo!” Iji̍sɔ̄ɔsi ē ka ē tāa aa̍, chɛ̄ nīi e̍ ē wu̍ la 
oko̍o ni̍. Wu̍chē oji̍ nɛ, e̍ jo̍ōkū tū ɔ̄ hīka ɔ̍lɔ - Ɔhɔ̍ɔnyɛta̍ Nīi Ɔwɔ Ɔ̍lɔ Hōhu Ma̍ 
a̍nɛ. 

42 La eyī ɔnyɔ̄nyā yī nū, Iji̍sɔ̄ɔsi bīyɛchɛ hī ipwo̍gra ɔla̍ā ga ikō la ɛbɛ 

ɔlɛcho̍cho̍ ɔha̍ lōri̍īnū. Āchɛ kū la ɔgāla̍ ɔ̄ mɛ̍! E̍ wā ge̍ ma̍ ɔ̄ ma̍, e̍ i̍ chikpo̍ ka 
ɔ̍lɔ ge̍ pīya hī ajɛ yī aa̍ ni̍. 

43 Iji̍sɔ̄ɔsi ka de wa̍ bɛ̍ɛ̄nɛ̄ hīka, “Ala̍ ma̍ ko̍ō! N ge̍ē kā Wɔ̄kā Ɔlwɔnyɛ yī 

Ɔchwɔ̄lɛ̍ Oro̍ōre̍ Yī Ɔwɔ nūma̍ la ipwo̍gra ehēhī i̍ngi̍ngɔ̍ɔ. Wu̍chē oji̍, i̍ngɔ̍ɔ - 
ohu̍ nīi Ɔwɔ de u tɛ̄rɔ̄ a̍nɛ.” 

44 Wu̍chē yī ɔla̍ā, o̍ pīya ge̍ ka lɛlā de āchɛ la u̍nu̍ ogrēeyī yɛ̄mɛ̄mɛ̄ abɔ̍ɔ la ajɛ 

Ijudi̍ya wa̍a̍ bɛ̍ɛ̄nɛ̄. 

Ilu̍uku 5 

1 I̍chi̍chɛ ɔha̍, Iji̍sɔ̄ɔsi rɛ abɔ̍ɔ la oko̍o yī Li̍hu Yī Igɛnɛ̍sārɛti. Āchɛ yɛ ē da ē ba̍ 

ɔ̄ bāa odudu ma̍, hɛ̄ɛbɛ ge̍ē plɛ̍ɛ̄lā yī Ɔwɔ. 

2 O̍ ma̍ wɔwu̍ ɛpa ɛha̍ nīi ku̍ lɛga rɛ abɔ̍ɔ la oko̍o yī o̍chi. Alwɔtɛ̍ yī ɛbɛ̍yēenyi 

ɛlɛjā pīya hī wā ge̍ yɛ ē na a̍bagalā yī wā ɔnɔ̄na. 

3 Iji̍sɔ̄ɔsi pīya tū ga lipu̍ yī wɔwu̍ ɔha̍. Ɔlɔjā yī wɔwu̍ ɔla̍ā re̍ka Isa̍yi̍mɔ̄ɔn. O̍ da 

Isa̍yi̍mɔ̄ɔn ka ɔ̍lɔ ge̍ tu̍ wɔwu̍ ɔla̍ā tuu pi̍nyɛ̍ ga yenyi hī oko̍o yī o̍chi. Iji̍sɔ̄ɔsi 
pīya hyāhɔ̄ abɔ̍ɔ bɛ̍ɛ̄nɛ̄ yɛ ē ngū āchɛ ɛla̍ā lɛlā. 

4 O̍ kwɛ̍ɛjī lɛlā ɔkɔ̄ka ma̍, o̍ da Isa̍yi̍mɔ̄ɔn hīka, “Tu̍ wɔwu̍ nūma̍ īcha ga ɛbɛ 

ori̍īyī gɛ, hɛ̄ɛbɛ nīi ala̍ ge̍ ta̍ a̍bagalā ku̍ ɛbɛ̍!” 

5 Isa̍yi̍mɔ̄ɔn ka de ɔ̍ hīka, “Ādā, alɔ chɛ̄rī kpɛ̍ɛ la oto̍tu̍ ge̍ ku ɔ̄chī, alɔ i̍ ku̍ ɔjɔ̄jā 

mɛ ni̍. A chī ka i̍ngɔ̍ɔ ma̍, n ge̍ē ya̍ i̍ngɔ̍ɔ.” 

6 E̍ ta̍ a̍bagalā tū ga yenyi ma̍, e̍ kla̍ ɛbɛ̍ kpɛ̍ɛ nīi a̍bagalā yɛ ge̍ē ku̍ ē mīyanya 

la aa̍. 

7 E̍ tri̍īkɔ̄kɔ̄ ka grāa alwɔwu̍ ɔmɛpa ka ɛ̍lɛ ge̍ yewā ge̍ tū aa̍ wɔbɔ̄. E̍ gāa ma̍, e̍ 

kpo̍ ɛbɛ̍ ɛla̍ā mu wɔwu̍ ɛpɛpa, kpɛ̍ɛ nīi wɔwu̍ yɛ ge̍ ku̍ gbotū la aa̍. 

8 Isa̍yi̍mɔ̄ɔn ma̍ lɛlā nūma̍ nīi ya̍ ma̍, o̍ de ūnōowu ɛpɛpa tū ajɛ de Iji̍sɔ̄ɔsi. O̍ 

da Iji̍sɔ̄ɔsi bɛ̍ɛ̄nɛ̄ hīka, “Tu̍ rɛ hī um, Ādā! Ma̍a ami - ɔ̄chɛ yī lɛbi̍ nɛ!” 

9 Anu̍ ba̍la āchɛ ehēhī wa̍a̍ de kpo̍ kwi̍ibū gblāa abɔ̍ɔ wu̍chē yī yɛ̄mɛ̄ yī ɛbɛ̍ 

ɔla̍ā nīi e̍ ku̍ ma̍. 

10 Ije̍mēehi ba̍la Ijɔ̍ɔn nīi - ayi̍ yī Ijɛ̍bɛ̄di ma̍ yɛ abɔ̍ɔ tāa Isa̍yi̍mɔ̄ɔn. Aa̍ titi, o̍ de 

ya̍ wā lɛbɛ̍bi̍ ɔlamu-ɔlamu. Iji̍sɔ̄ɔsi da Isa̍yi̍mɔ̄ɔn bɛ̍ɛ̄nɛ̄ hīka, “Isa̍yi̍mɔ̄ɔn, a ā 
tūuhwi ni̍! O̍bū la u̍ma̍ama nūma̍ ga iyɔ̄bū, āchɛ̄ɛchɛ nīi a ge̍ē ku̍ bɛ̍ɛ̄nɛ̄ a̍nɛ.” 

11 E̍ bī wɔwu̍ yī wā ge̍ ku̍ lɛga ma̍, e̍ tu̍labɔ̄ hī ɔjɔ̄jā-ɔjɔ̄jā wa̍a̍ pīya tāa Iji̍sɔ̄ɔsi. 

12 Yɛ̄grāa ɔha̍, Iji̍sɔ̄ɔsi hɔ̄ abɔ̍ɔ la ipwo̍gra ɔha̍. Ɔngrɔ̄ɔ ɔha̍ hɔ̄ abɔ̍ɔ nīi imada 

kla̍ anu̍ miyē-miyē. O̍ ma̍ Iji̍sɔ̄ɔsi ma̍, o̍ wā ge̍ de lipu̍ kla̍ajɛ la iyɔ̄bū yī nū. O̍ 
ra̍ābɔ̄ de ɔ̍ hīka, “Ādā, o̍ ge̍ rīya awɔ, a chī ge̍ē ya̍ nīi n ge̍ē de ē lɛ cha̍cha̍ ē 
mɛ!” 

13 Iji̍sɔ̄ɔsi nā abɔ̄ kpaa de gwō ɔngrɔ̄ɔ ɔla̍ā, ka de ɔ̍ hīka, “O̍ rīya ami! De lɛ 

cha̍cha̍ gɛ!” Ɔpɔ̄ɔpɛ̄, imada de kwɛ̍ɛjī hī ɔngrɔ̄ɔ ɔla̍ā ibi̍īyē ke̍e̍. 

14 Iji̍sɔ̄ɔsi ka de ɔ̍ bɛ̍ɛ̄nɛ̄ hīka, “Ma̍ um ma̍! A ā koko̍o yī lɛlā nūma̍ de ɔ̄chɔ̄chɛ 

ni̍! Yɛ i̍ngɔ̍ɔ tri̍di̍di̍ dikpo̍ba̍ oligbe yī Ɔwɔ, lɛbɛ nīi o̍ ge̍ jiya awɔ ma̍. O̍bū nīi a 
ā ya̍ ɔpɔ̄pā lɔkɔ nīi Imo̍sīisi chabɔ̄ ma̍, oge̍ ya̍ ochi̍chi̍ de āchɛ wa̍a̍ hīka a de 
lɛ cha̍cha̍ ke̍e̍ mɛ̍.” 

15 Ɔla̍ā kpɛ̍ɛ nīi ohu yī Iji̍sɔ̄ɔsi mīyanya ga iyɔ̄bū-iyɔ̄bū a̍nɛ. Āchɛ ē pɛ̍ kpɛ̍ɛ ē 

wā ge̍ē plɛ̍ɛ̄lā yī nū, hɛ̄ɛbɛ nīi o̍ ge̍ē nyiya aa̍ iyī oko̍ōku̍ yī wā. 

16 Iji̍sɔ̄ɔsi wā ge̍ pīya ga ɛbɛ ɔlɛcho̍cho̍ ɔha̍ nīi o̍ ge̍ē hɔ̄ lōri̍īnū ma̍ gāa ge̍ē 

jɔhā. 

17 I̍chi̍chɛ ɔha̍ Iji̍sɔ̄ɔsi hɔ̄ abɔ̍ɔ ē ngū āchɛ lɛlā. Āchɛ Yī Ifa̍rasīi ba̍la āchɛ ongū 

Lihɔ yī Iju̍u ɛha̍ gblāa abɔ̍ɔ. E̍ bū la ipwo̍gra-mipwo̍gra yī ajɛ yī Iga̍līli ba̍la 
Ijudi̍ya wa̍a̍, ɛha̍ bū la Ijɛru̍sālɛm. Wɔhu̍ yī Ādā Nīi - Ɔwɔ Ma̍ hɔ̄ abɔ̍ɔ de 
Iji̍sɔ̄ɔsi nīi o̍ ge̍ē nyiya āchɛ okwi̍īyē. 

18 Āchɛ ɛha̍ bī ɔngrɔ̄ɔ ɔgbā ngunungunu ɔha̍ la wɔdu̍ wā abɔ̍ɔ. E̍ yɛ ē chikpo̍ 

ge̍ē bī ɔ̄ chɛ̄ ga u̍nu̍ ge̍ē gbo la iyɔ̄bū yī Iji̍sɔ̄ɔsi; 

19 e̍ i̍ ma̍ ɛbɛ bī ɔ̄ ga gāa ni̍, wu̍chē yī āchɛ nīi de ya̍ yɛ̄mɛ̄mɛ̄ ma̍. Wu̍chē yī 

ɔla̍ā, e̍ pīya ge̍ wu̍ che ga ɛfli̍inu, de ɔ̍ hlɛ̍pa̍ fwōō. E̍ bī ɔngrɔ̄ɔ ɔla̍ā la orī yī 
wɔdu̍ du̍mɔ̍ ga ajɛ la iyɔ̄bū yī Iji̍sɔ̄ɔsi abɔ̍ɔ la iyārɛ̄ɛpa yī āchɛ. 

20 Iji̍sɔ̄ɔsi ma̍ hīka ɛ̍lɛ de ɔtū che anu̍ lēchi̍-lēchi̍ ma̍, o̍ da ɔngrɔ̄ɔ ɔgbā 

ngunungunu ɔla̍ā hīka, “Ɔya! N de lɛlā ɔdwɔ̄bi̍ yī wɔ kɔ̄ de wɔ mɛ̍!” 

21 Āchɛ Yī Ifa̍rasīi ɛla̍ā ba̍la āchɛ ongū Lihɔ yī Iju̍u gblāa abɔ̍ɔ ē ka ē de ɔ̍nyīnū 

bɛ̍ɛ̄nɛ̄ hīka, “Ɔngrɔ̄ɔ ɔna̍ u̍tu hɔ̄ ma̍ nīi yɛ ma̍ ē bī Ɔwɔ ē ya̍ i̍ngɔ̍ɔ ma̍/? 
Ɔ̄chɛ̄ɛchɛ ɔha̍lɔha̍ i̍ de lɛlā ɔdwɔ̄bi̍ ē kɔ̄ mɛ ni̍; ɔ̍chi̍kpa̍kpa̍ Ɔwɔ lōri̍īnū.” 

22 Iji̍sɔ̄ɔsi je̍ ɛri̍ya̍ ogbōgbo yī wā ɔpɔ̄ɔpɛ̄. O̍ da wa̍ hīka, “Oji̍ - ohu nīi ala̍ ē 

gbɛri̍ya̍ yī lɛlā oli̍ngɛ̍ɛ̄nɛ̄ ma̍/? 

23 Ɔna̍ hɛ̍ kpɛ̍ɛ la ɔkɔ̄ka ma̍? ‘N de lɛlā ɔdwɔ̄bi̍ yī wɔ kɔ̄ de wɔ mɛ̍,’ kɛ̄ɛ ɔka 

hīka, ‘Nīichō yarɛ nīi a ā yɛɛ?’ 

24 Ɔ̍lɔma̍, n chikpo̍ nīi ala̍ ge̍ē jo̍ōkū hīka, Ɔyi̍ Yī Ɔngrɔ̄ɔ lwɔhu̍ amu la ajɛ ge̍ē 

de lɛlā ɔdwɔ̄bi̍ ē kɔ̄ mɛ!” Wu̍chē yī ɔla̍ā, Iji̍sɔ̄ɔsi da oku̍ku ɔla̍ā hīka, “N koko̍o 
de wɔ mɛ̍! Nīichō yarɛ! Nāa ɔjā ɔgbwɔlā yī wɔ, nīi a ā pīya ga wɔlɛ̍!” 

25 Ɔpɔ̄ɔpɛ̄, ɔngrɔ̄ɔ ɔla̍ā nīichō yarɛ la iyɔ̄bū yī āchɛ wa̍a̍. O̍ nāa wɔdu̍ yī nū 

ɔpɔ̄ɔpɛ̄, pīya ngla̍ yī wɔlɛ̍. O̍ da Ɔwɔ o̍bo̍bo̍o̍be. 

26 Āchɛ ɛla̍ā wa̍a̍ de kpo̍ kwi̍ibū de kpo̍ tūuhwi ɔlamu-ɔlamu. E̍ kā Ɔwɔ ɔkɔ̄kā 

kpɛ̍ɛji. Ɔ̍lɔ ge̍ fi̍yɛ! I̍chɛ kpɛ̍ɛ nīi aɛ̍lɛ ma̍ i̍mamachi̍ ɔlɛbɛ̍bi̍ a̍nɛ! 

27 Iji̍sɔ̄ɔsi wā ge̍ ngmɛ̍ɛchɛ pīya bɛ̍ɛ̄nɛ̄. O̍ gāa ge̍ ma̍ ɔ̄chɛ ɔnāa okpo yī i̍kpa̍da̍ 

ɔha̍ hɔ̄ abɔ̍ɔ la ɛbɛ yī u̍ku̍rɔ̍ yī nū. Ɔngrɔ̄ɔ ɔla̍ā re̍ka Ili̍fāyi. Iji̍sɔ̄ɔsi ka grāa anu̍ 
hīka, “Ku u la u̍tu!” 

28 Ili̍fāyi nīichō ɔpɔ̄ɔpɛ̄; tu̍ la abɔ̄ hī ɔjāha̍-ɔjāha̍ wa̍a̍, pīya ge̍ ku Iji̍sɔ̄ɔsi. 

29 Ili̍fāyi ya̍ Iji̍sɔ̄ɔsi wɔga kpɛ̍ɛ abɔ̍ɔ la wɔlɛ̍ yī nū. Ali̍kpa̍da̍ ba̍la āchɛ ɛha̍ lɛ 

yɛ̄mɛ̄mɛ̄ nīi gblāa abɔ̍ɔ re̍ ɔjā tāa aa̍ ma̍. 

30 Āchɛ Yī Ifa̍rasīi ɛha̍ ba̍la āchɛ ongū Lihɔ yī Iju̍u nīi - Āchɛ Yī Ifa̍rasīi ma̍ wā 

gblāa abɔ̍ɔ yɛ ē ywɔ̍na yī lɛlā tāa a̍chi̍kpo̍ yī Iji̍sɔ̄ɔsi hīka, “Oji̍ - ohu nīi ala̍ u̍tu 
ā tābɔ̄ yī ojōre̍ tāa ali̍kpa̍da̍ ba̍la a̍kpla āchɛ ma̍/?” 

31 Iji̍sɔ̄ɔsi hīya aa̍ ɔkɔ du̍mɔ̍ hīka, “Ɔ̄chɛ nīi lɛ cha̍cha̍ ma̍ gba̍a ē chikpo̍ yī 

olobo̍chi̍? Je̍ka okwi̍īyē chikpo̍ yī olobo̍chi̍ a̍nɛ! 

32 N i̍ wā ge̍ē hī āchɛ ɔnɛ̄ɛhɛhi ɛra̍ ni̍. Āchɛ ɔdwɔ̄bi̍ nīi n wā ge̍ē hī wā ɛra̍ nīi e̍ 

ge̍ē pīyabɔ̄ta̍ hī lɛlā ɔdwɔ̄bi̍ ɔyɔ̍ɔ̄ya̍ a̍nɛ.” 

33 Āchɛ ɛha̍ da Iji̍sɔ̄ɔsi bɛ̍ɛ̄nɛ̄ hīka, “A jo̍ōkū hīka, a̍chi̍kpo̍ yī Ijɔ̍ɔn ē ku̍ iyī wā 

chlɛ̄ɛmiyɛ, ē jɔhā de Ɔwɔ. Iyī āchɛ yī Ifa̍rasīi titi ē ya̍ i̍ngi̍ngɔ̍ɔ. A̍chi̍kpo̍ yī wɔ 
ma̍ ē chī re̍ ɔjā gba̍a ē gwa̍ ɔjā ji.” 

34 Iji̍sɔ̄ɔsi hīya aa̍ ɔkɔ hīka, “Ala̍ je̍ma̍, āchɛ nīi ga wɔga yī ɔngrɛ̄ba̍ ma̍ ē 

chlɛ̄ɛmiyɛ nīi ɔbɔ̍ɔ̄ngrɛ̄ba̍ chī e̍e hɔ̄ abɔ̍ɔ ba̍la aa̍ ma̍? 

35 Yɛ̄grāa ɔha̍ hɔ̄ abɔ̍ɔ nīi e̍ ge̍ē de ɔbɔ̍ɔ̄ngrɛ̄ba̍ nāa pīya ē hī wā ma̍; olo̍ ɔla̍ā 

o̍bū nīi e̍ ge̍ē ku̍ iyī wā chlɛ̄ɛmiyɛ a̍nɛ.” 

36 Iji̍sɔ̄ɔsi gba̍a ka de wa̍ la wɔ̄chīije hīka, “Ɔ̄chɔ̄chɛ i̍ ē hɛ̍ wāā yī ɔ̄pa̍ yī aru̍ 

onīpīpɛ̄ gɔ̍ ta̍ okūāru̍ ni̍. O̍ ge̍ ya̍ i̍ngɔ̍ɔ, o̍ re̍ka o̍ de aru̍ onīpīpɛ̄ ɔla̍ā hi̍ya mɛ̍. 
Wāā yī onīpīpɛ̄ ɔ̍lɔma̍ i̍ chī ge̍ē kōku la okūāru̍ ɔla̍ā mɛ ni̍. 

37 I̍ngi̍ngɔ̍ɔ nīi ɔ̄chɔ̄chɛ i̍ ē de ɛ̍mwɔ̄ onīpīpɛ̄ tū la agbɔtū yī wɔkpa̍ ɔnɛ̄chɛ̄ ni̍ 

a̍nɛ. Ɔ̄chɛ ge̍ ya̍ i̍ngɔ̍ɔ, ɛ̍mwɔ̄ onīpīpɛ̄ ɔla̍ā ge̍ē de agbɔtū yī wɔkpa̍ ɔnɛ̄chɛ̄ 
ɔla̍ā yi̍ya. O̍ re̍ka ɛ̍mwɔ̄ ɔla̍ā chāajɛ; agbɔtū yī wɔkpa̍ titi chāajɛ. 

38 Ɛ̍mwɔ̄ onīpīpɛ̄ ngma̍ la ode tū la agbɔtū yī wɔkpa̍ onīpīpɛ̄ ke̍e̍! 

39 Ɔ̄chɛ ge̍ gwa̍ ɛ̍mwɔ̄ ɔnɛ̄chɛ̄ nīi je̍ tū ma̍, o̍ i̍ gba̍a ē chikpo̍ oge̍ gwa̍ onīpīpɛ̄ 

gɛ ni̍. Ɔla̍ā re̍ka ɔnɛ̄chɛ̄ hwɔhi gɔ̄ga nīi o̍ ka bī aa̍ a̍nɛ.” 

Ilu̍uku 6 

1 I̍chi̍chɛ ɔha̍ la Ɔ̄chī Ɔmyɛ̍nyɛ̍, Iji̍sɔ̄ɔsi yɛ ē gɔpɛ̄ yī nū gala yɛrɔ̄ yī igu ɔha̍ nīi 

re̍ka iwi̍iti ma̍. A̍chi̍kpo̍ yī nū yɛ ē pīya abɔ̄ chē ahu̍ yī igu ɛha̍ re̍ yɛ̄grāa nīi e̍ 
yɛ ē ga ma̍. E̍ ge̍ de abɔ̄ re̍tū ɔ̄ re̍tū ɔ̄ mɛ̍, e̍ ē de ē re̍. 

2 Āchɛ Yī Ifa̍rasīi ɛha̍ da wa̍ bɛ̍ɛ̄nɛ̄ hīka, “Oji̍ - ohu nīi ala̍ yɛ aa̍ ē yɛ̍ɛ̄lā nīi Lihɔ 

yī alɔ ka ɔ̄chɛ ɔ̍lɔ ge̍ e̍e ya̍ la Ɔ̄chī Ɔmyɛ̍nyɛ̍ ni̍ ma̍/?” 

3 Iji̍sɔ̄ɔsi hīya aa̍ ɔkɔ hīka, “O̍ re̍ka ala̍ i̍ ma̍ bū la īpū po̍ lɔkɔ nīi Ide̍bīidi ya̍ 

i̍chɔ̍lɔ yɛ̄grāa nīi anu̍ ba̍la āchɛ yī nū de kpo̍ ku̍ lɛmiyɛ ma̍ je̍ ni̍? 

4 Ɔ̍lɔma̍, Ide̍bīidi chɛ̄ ga u̍nu̍ yī Ɔwɔ ge̍ re̍ ibrɛ̍ɛdi nīi e̍ de kwɔbɔ̄ lā de Ɔwɔ 

abɔ̍ɔ ma̍. O̍ gba̍a nōnuni̍ kɔ̄ de āchɛ nīi yɛ tāa anu̍ ma̍ nīi e̍ re̍. Lihɔ nɛ; ɔ̄chɛ 
ji̍jiji̍ chī re̍ ibrɛ̍ɛdi ɔla̍ā ni̍, ɔ̍chi̍kpa̍kpa̍ - oligbe yī Ɔwɔ.” 

5 Iji̍sɔ̄ɔsi de che ɔ̄ hīka, “Ɔyi̍ Yī Ɔngrɔ̄ɔ chī u̍tu - Ādādā yī Ɔ̄chī Ɔmyɛ̍nyɛ̍ nɛ.” 

6 Iji̍sɔ̄ɔsi ga u̍nu̍ ogrēeyī yī Iju̍u la Ɔ̄chī Ɔmyɛ̍nyɛ̍ ɔha̍ ge̍ yɛ ē ngū āchɛ lɛlā. 

Ɔngrɔ̄ɔ ɔha̍ nīi hɔ̄ abɔ̍ɔ ma̍ kwa̍ābɔ̄ oko̍ōku̍. Abɔ̄ līre̍ nɛ. 

7 Āchɛ Yī Ifa̍rasīi ba̍la āchɛ ongū Lihɔ yī Iju̍u yɛ ē gāla̍ ɔpɔ̄pū yī lɛlā ɔha̍ nīi e̍ 

ge̍ē bī ku̍ Iji̍sɔ̄ɔsi lɛlā abi̍ ɔyɔ̍ɔ̄ya̍ ɔha̍ ma̍. Wu̍chē yī ɔla̍ā, e̍ gblāa abɔ̍ɔ ē deyīrɛ 
ɔ̍ grigrigri, ɔha̍ni̍ e̍ ē ma̍ nīi o̍ ē de ɔngrɔ̄ɔ ɔla̍ā nyiya la Ɔ̄chī Ɔmyɛ̍nyɛ̍ ɔla̍ā. 

8 Iji̍sɔ̄ɔsi je̍ ɛri̍ya̍ ogbōgbo yī ūkpɔ̄tū yī wā ɔpɔ̄ɔpɛ̄. O̍ da ɔngrɔ̄ɔ ɔla̍ā ka ɔ̍lɔ ge̍ 

nīichō, nīi ɔ̍lɔ ge̍ ngmɛ̍ɛchɛ wā ge̍ yarɛ ma̍ la iyɔ̄bū yī āchɛ wa̍a̍. Ɔngrɔ̄ɔ ɔla̍ā 
nīichō ge̍ rɛ abɔ̍ɔ bɛ̍ɛ̄nɛ̄. 

9 Iji̍sɔ̄ɔsi ka de wā wa̍a̍ bɛ̍ɛ̄nɛ̄ hīka, “N yɛ amu ē che ala̍ ikpo̍ yī lɛlā! Oji̍ nīi Lihɔ 

yī alɔ ma̍ u̍tu chɛ̄ ka ɔ̄chɛ ɔ̍lɔ ge̍ ya̍ la Ɔ̄chī Ɔmyɛ̍nyɛ̍ ma̍/? Ɔya̍ ɔ̄chɛ lɛhi kɛ̄ɛ 
ɔya̍ ɔ̄chɛ u̍hu̍? Ode ɔhɔ̄leyī yī ɔ̄chɛ hɛ̍ta̍, kɛ̄ɛ ode ɔhɔ̄leyī yī ɔ̄chɛ chāajɛ?” 

10 Iji̍sɔ̄ɔsi jiyeyī kaka ma̍ wā wa̍a̍. O̍ da ɔngrɔ̄ɔ ɔkwa̍ābɔ̄ oko̍ōku̍ ɔla̍ā ka ɔ̍lɔ ge̍ 

nā abɔ̄ yī ɔ̍lɔ ɔla̍ā kpaa. Ɔngrɔ̄ɔ ɔla̍ā nā abɔ̄ kpaa ma̍, o̍ de lɛ cha̍cha̍ i̍ngɔ̍ɔ 
ke̍e̍ ɔpɔ̄ɔpɛ̄. 

11 Āchɛ Yī Ifa̍rasīi ɛla̍ā de kpo̍ ya̍ ɔtū ngurangura ɔlamu-ɔlamu. E̍ gblāa abɔ̍ɔ ē 

ka̍ārɔ̄ ē miya lɔkɔ nīi ē ge̍ē ya̍ tāa Iji̍sɔ̄ɔsi ma̍. 

12 Yɛ̄grāa ɔla̍ā, Iji̍sɔ̄ɔsi wā ge̍ pīya ga ichō yī u̍kpo̍chi ɔha̍ gāa ge̍ē jɔhā de 

Ɔwɔ. O̍ ji la oto̍tu̍ kpɛɛ ge̍ ku ɔ̄chī. 

13 Eyī de nyā ma̍, o̍ hī a̍chi̍kpo̍ yī nū ɛra̍ wa̍a̍ ge̍ grēeyī. O̍ hu āchɛ igwo̍lɛpa nīi 

ge̍ē re̍ka alɛrɔ̄ yī nū ma̍. 

14 Ɔha̍ re̍ka Isa̍yi̍mɔ̄ɔn, Iji̍sɔ̄ɔsi chī de ɔ̍ re̍ka Ipi̍ta. Anu̍ ba̍la ɔɔ̍nɛ̍ yī nū nīi re̍ka 

A̍ndru ma̍, ba̍la Ije̍mēehi, ba̍la Ijɔ̍ɔn, ba̍la Ifi̍līipu, ba̍la Ibato̍lōmiyu, 

15 ba̍la Ima̍tiyu, ba̍la Itɔ̍mɔ̄ɔsi, ba̍la Ije̍mēehi nīi - ɔyi̍ yī Alife̍yūsi ma̍, ba̍la 

Isa̍yi̍mɔ̄ɔn Ɔngma̍lo̍gra, 

16 ba̍la Iju̍dasi nīi - ɔyi̍ yī Ije̍mēehi ma̍, ba̍la Iju̍dasi Isikɛ̍rīyɔti nīi chɔ̄ɔwɛ tū 

Iji̍sɔ̄ɔsi ma̍. 

17 Iji̍sɔ̄ɔsi ba̍la aa̍ cha bū la u̍kpo̍chi ɔla̍ā wā la ɛbɛ nīi ajɛ lɛ pɛ̍pɛ̍ ma̍, a̍chi̍kpo̍ 

yī nū grēeyī kpɛ̍ɛji gblāa abɔ̍ɔ. Āchɛ pɛ̍ kpɛ̍ɛji bū la oe̍ ɔha̍lɔha̍ yī Ijudi̍ya wa̍a̍, 
ba̍la Ijɛru̍sālɛm ba̍la ipwo̍gra yī Ita̍ya ba̍la Isa̍yi̍dɔn nīi gblāa la oko̍o yī li̍hu 
ma̍. 

18 E̍ wā hɛ̄ɛbɛ ge̍ē plɛ̍ɛ̄lā yī Iji̍sɔ̄ɔsi, hɛ̄ɛbɛ nīi o̍ ge̍ē nyiya aa̍ iyē oko̍ōku̍ yī wā. 

Āchɛ ɛha̍ nīi yapri̍ija ɔdwɔ̄bi̍ ē ku̍ wā dwɔ̄bi̍-dwɔ̄bi̍ ma̍ wā nīi o̍ de wa̍ nyiya. 

19 Āchɛ wa̍a̍ yɛ ē chikpo̍ ge̍ē de abɔ̄ gwō Iji̍sɔ̄ɔsi. Wu̍chē yī oji̍ nɛ, wɔhu̍ yī 

obo̍chi̍ ɔnyɔ̄nyiya yɛ ē bū la ibi̍īyē yī nū ge̍ē de wa̍ ē nyiya wa̍a̍. 

20 Iji̍sɔ̄ɔsi ma̍ a̍chi̍kpo̍ yī nū chi̍i̍, da wa̍ hīka, “A̍hōhi ge̍ - iyī ala̍ nīi gbyeklo̍ ma̍! 

Ɔpiyɛ yī Ɔchwɔ̄lɛ̍ Oro̍ōre̍ yī Ɔwɔ - iyī ala̍ nɛ. 

21 A̍hōhi ge̍ - iyī ala̍ nīi de ku̍ lɛmiyɛ u̍ma̍ama ma̍! Ala̍ ge̍ē de ē nū lipu̍ hwɔhi-

hwɔhi. A̍hōhi ge̍ - iyī ala̍ nīi yɛ ē drɛ̄ɛgba u̍ma̍ama ma̍! Ala̍ ge̍ē hɛhɛ we̍. 

22 “A̍hōhi ge̍ - iyī ala̍ nīi de ta̍ āchɛ anyī ma̍! Ala̍ nīi āchɛ ta̍ ala̍, pra̍a ala̍ ɛcha̍ 

ka ala̍ ɔ̍lɔ - āchɛ ɔdwɔ̄bi̍ nɛ, wu̍chē yī ami Ɔyi̍ Yī Ɔngrɔ̄ɔ ma̍ nɛ. 

23 Ala̍ ā lɛ ɔwɔ̄wīyā nīi ala̍ ge̍ jēejē la ɔwɔ̄wīyā yɛ̄grāa nīi e̍ ge̍ē ya̍ ala̍ i̍ngɔ̍ɔ 

ma̍! Wu̍chē oji̍ nɛ, Ɔwɔ ge̍ē kla̍ ala̍ ure̍ hwɔhi-hwɔhi abɔ̍ɔ la ichō. I̍ngi̍ngɔ̍ɔ nīi 
aa̍ ɔ̍kɔ̄kū yī wā yɛ̍ɛ̄lā nūma̍ tāa āchɛ ɔkɛrɔ̄ yī Ɔwɔ i̍chɔ̍lɔ a̍nɛ. 

24 “I̍īyo̍ de ala̍ āchɛ nīi de gbwɔdu u̍ma̍ama ma̍! Ala̍ de ɔhɔ̄leyī ɔnɛ̄ɛhɛhi yī ala̍ 

re̍ wa̍a̍ mɛ̍! 

25 I̍īyo̍ de ala̍ āchɛ nīi de nlīpu̍ u̍ma̍ama ma̍! Ala̍ chī ge̍ē de ē ku̍ lɛmiyɛ we̍. 

I̍īyo̍ de ala̍ āchɛ nīi yɛ ē hɛhɛ u̍ma̍ama ma̍! Ala̍ chī ge̍ē drɛ̄ɛgba, ē gwe̍ejrīkā 
we̍. 

26 “I̍īyo̍ de ala̍ nīi āchɛ ge̍ yɛ ē ka ɔnɛ̄ɛhɛhi-ɔnɛ̄ɛhɛhi yī ala̍ ma̍! I̍ngi̍ngɔ̍ɔ nīi aa̍ 

ɔ̍kɔ̄kū yī wā ka iyī āchɛ nīi ē warīmɛ̄ ka aɛ̍lɛ ka ɛrɔ̄ yī Ɔwɔ ma̍ a̍nɛ. 

27 “Ala̍ āchɛ nīi yɛ ē plɛ̍ɛ̄lā yī u ma̍, n ge̍ē koko̍o de ala̍! Ala̍ ā yɔ̍ɔhɔtū yī aluji yī 

ala̍. Ala̍ ā lɛ̍ɛhi tāa āchɛ nīi ala̍ ta̍ wā anyī ma̍. 

28 Ala̍ ā ya̍ ɔpiyɛ de āchɛ nīi jɔhā tū ala̍ ma̍. Ala̍ ē jɔhā ɔnɛ̄ɛhɛhi de āchɛ nīi ē 

ya̍ ala̍ ichi̍ ji ma̍. 

29 Ɔ̄chɛ ge̍ dra̍ awɔ abɔ̄ la a̍ba̍a ɔha̍, pi̍ye̍mā nīi o̍ ge̍ gba̍a dra̍ awɔ la ɔ̍mɛpa. 

Ɔ̄chɛ ge̍ de aru̍ oru chelichō yī wɔ nāa, pi̍ye̍mā nīi o̍ ge̍ de i̍kpa̍āru̍ nāa 
i̍ngi̍ngɔ̍ɔ. 

30 Ɔ̄chaha̍-ɔ̄chaha̍ ge̍ che wɔ ikpo̍ yī ɔjā, de de ɔ̍. Ɔ̄chɛ ge̍ē nāa ɔjā yī wɔ, a ā 

ka hīka o̍ ge̍ ku̍chē la anu̍ pi̍i̍ gɛ ni̍. 

31 Yɛ̍ɛ̄lā tāa āchɛ lɔkɔ nīi a chikpo̍ nīi e̍ ge̍ē ya̍ tāa awɔ ɔlɔjā ma̍. 

32 “A ge̍ yɔ̍ɔhɔtū yī āchɛ nīi yɔ̍ɔhɔtū yī wɔ ke̍e̍ ma̍, ɔnɛ̄ɛhɛhi ɔna̍ hɔ̄ abɔ̍ɔ de wɔ 

ma̍? Je̍ka a̍a āchɛ ɔdwɔ̄bi̍ titi ē yɔ̍ɔhɔtū yī āchɛ nīi yɔ̍ɔhɔtū yī wā ma̍! 

33 A ge̍ lɛ̍ɛhi tāa āchɛ nīi ē lɛ̍ɛhi ē tāa awɔ ke̍e̍ ma̍, ɔnɛ̄ɛhɛhi ɔna̍ hɔ̄ abɔ̍ɔ de wɔ 

ma̍? Je̍ka a̍a āchɛ ɔdwɔ̄bi̍ titi ē ya̍ i̍ngi̍ngɔ̍ɔ! 

34 A ge̍ chī de ɔjā kpla̍ ɔ̄chɛ nīi a deyīche ka ɔ̍lɔ ge̍ē de ē de aɔ̍lɔ a̍nɛ ma̍, 

ɔnɛ̄ɛhɛhi ɔna̍ hɔ̄ abɔ̍ɔ de wɔ ma̍? Je̍ka a̍a āchɛ ɔdwɔ̄bi̍ titi ē de ɔjā kpla̍ āchɛ 
ɔdwɔ̄bi̍ nīi e̍ ge̍ deyīche ka aɛ̍lɛ ge̍ē chōo̍chē de ē nāa i̍ngɔ̍ɔ ke̍e̍ we̍. 

35 Ala̍ ā yɔ̍ɔhɔtū yī aluji yī ala̍. Ala̍ ā lɛ̍ɛhi tāa aa̍. Ala̍ ā de ɔjā kpla̍ āchɛ; ala̍ e̍e 

deyīche yī oku̍chē la anu̍ pi̍i̍ ni̍. Ɔwɔ ɔlɔjā ge̍ē kla̍ ala̍ ure̍ hwɔhi-hwɔhi. Bū la 
ɛbɛ ɔla̍ā, ala̍ ge̍ē re̍ka ayi̍ yī Ɔwɔ nīi - Ɔmaga ɔnɔ̄kɔ̄kū ma̍. Wu̍chē oji̍ nɛ, anu̍ 
hwɔhi lɛlā tāa āchɛ ɔdwɔ̄bi̍ ba̍la āchɛ nīi i̍ ē da ɔ̍ o̍be yī u̍ku̍rɔ̍ ni̍ ma̍. 

36 O̍ lɛ i̍ngɔ̍ɔ ma̍, ala̍ ā ji̍yɛ̄lā tāa āchɛ lɔkɔ nīi A̍dā yī ala̍ ɔlɔjā ji̍yɛ̄lā tāa āchɛ 

ma̍ gɛ. 

37 “Ala̍ e̍e de lɛpɔ̄ ku̍ āchɛ ni̍, nīi Ɔwɔ ge̍ e̍e de lɛpɔ̄ ku̍ ala̍ ni̍. Ala̍ e̍e hɛ̍ āchɛ 

lɛpɔ̄ ɔdwɔ̄bi̍ ni̍, nīi Ɔwɔ ge̍ e̍e hɛ̍ ala̍ lɛpɔ̄ ɔdwɔ̄bi̍ ni̍. Ala̍ ā de lɛlā ɔdwɔ̄bi̍ kɔ̄ de 
āchɛ, nīi Ɔwɔ ge̍ de iyī ala̍ kɔ̄ de ala̍. 

38 Ala̍ ā kɔ̄ ɔjā de āchɛ nīi Ɔwɔ ge̍ kɔ̄ de ala̍ titi. Iyī ala̍ nīi ala̍ ge̍ē nāa ma̍ ge̍ē 

mōmu ē kɔ̄ kpɔ̍tɔ̍kpɔ̍tɔ̍ chīyētū la riba yī ala̍, nīi o̍ ē mu lēchi̍-lēchi̍. Wu̍chē oji̍ 
nɛ, ɔjā nīi a bī miya ɔjā de āchɛ ma̍, anu̍ nīi Ɔwɔ ge̍ē bī miya ē de wɔ a̍nɛ.” 

39 Iji̍sɔ̄ɔsi chā wɔ̄chīije ɔha̍ de wa̍ bɛ̍ɛ̄nɛ̄ hīka, “Ɔ̄chɛ opriyī gba̍a ē bī ɔ̄chɛ 

opriyī la ogblo̍? O̍ ge̍ ya̍ i̍ngɔ̍ɔ, aa̍ āchɛ ɛpɛpa ge̍ē ngma̍ ē ta̍tū la wɔ̄gɔ̄ ɔha̍. 

40 Ɔ̄chɛ nīi yɛ ē ngū ɔjā la abɔ̄ yī abābā ma̍ i̍ ga abābā nīi ē ngū ɔ̄ ɔjā ma̍ 

ɔgɔ̄ga ni̍. O̍ ge̍ kwɛ̍ɛjī la ɔjā nīi o̍ yɛ ē ngū ma̍, o̍ ge̍ē lɛ bāa abā yī nū ma̍ 
bɛ̍ɛ̄nɛ̄. 

41 “Oji̍ - ohu̍ nīi a ē ma̍ īwī ɔbɔbɔ nīi tū la īkprī yī ɔɔ̍nɛ̍ yī wɔ ɔha̍ ma̍/? Ligbo̍ yī 

ɔchi̍ nīi gbo abɔ̍ɔ la īkprī yī awɔ ɔlɔjā ma̍, a ma̍ ɔ̄/? 

42 Kana̍ nīi a ge̍ē da ɔɔ̍nɛ̍ yī wɔ ka ɔ̍lɔ ge̍ kɔ̍ɔ̄ nīi aɔ̍lɔ ge̍ wu̍ ɔ̍lɔ īwī la īkprī 

ma̍/? Ligbo̍ yī ɔchi̍ nīi gbo amu la īkprī yī awɔ ɔlɔjā ma̍, a u̍tu ma̍ ɔ̄? Awɔ ɔ̄chɛ 
ɔkɛlā ɔha̍ chōo̍chē ya̍ ɔha̍ ɔla̍ā! De ligbo̍ yī ɔchi̍ ɔla̍ā wu̍ hī iyī wɔ īkprī o̍bū, 
hɛ̄ɛbɛ nīi a ā myɛ̍ma̍ wu̍ īwī hī ɔɔ̍nɛ̍ yī wɔ īkprī! 

43 “Ɔchi̍ ohiyē gba̍a ē wa̍ īkpō ɔdwɔ̄bi̍? Kɛ̄ɛ ɔchi̍ ogbi̍tɛ̄ wa̍ īkpō ɔnɛ̄ɛhɛhi ma̍? 

44 E̍ ē je̍ ɔchi̍ bū la ita īkpō nīi o̍ ē wa̍ ma̍. Ɔ̄chɛ ɔha̍ ngmla̍a ūkpō yī ejū bū la 

ɔkpa̍chichi̍ je̍? Kɛ̄ɛ oromu̍ nīi e̍ ē ngmɔ̍ɔ̄ngmla̍a ē bū la ɛkwɔ ma̍/? 

45 Ɔ̄chɛ ɔnɛ̄ɛhɛhi ē bī lɛlā ɔnɛ̄ɛhɛhi ē bīyɛchɛ ē bū la lɛlā ɔnɛ̄ɛhɛhi nīi o̍ de 

gbōgbō lipu̍ yī ūkpɔ̄tū yī nū ma̍. Ɔ̄chɛ ɔdwɔ̄bi̍ chī bī lɛlā ɔdwɔ̄bi̍ ē bīyɛchɛ ē bū 
lɛlā ɔdwɔ̄bi̍ nīi o̍ de gbōgbō lipu̍ yī ūkpɔ̄tū yī nū ma̍. Wu̍chē yī oji̍ nɛ, ɔjā nīi 
mōmu rɛ la ūkpɔ̄tū ma̍ nīi oko̍o ē de ē ka a̍nɛ. 

46 “Wu̍chē oji̍ nīi ala̍ ē chī hī um ka, ‘Ādā, Ādā,’ nīi ala̍ i̍ ē chī chɛ̄ yɛ̍ɛ̄lā nīi n ka 

de ala̍ ni̍ ma̍? 

47 Ɔ̄chɛ nīi ē wā dikpo̍ba̍ u ge̍ē plɛ̍ɛ̄lā yī u, ya̍ otūlichō yī nū ma̍, n ge̍ē chabɔ̄ 

lɔkɔ nīi ɔlɔjā lɛ ma̍ ē hu̍ ala̍! 

48 Ɔlɔjā lɛ bāa ɔngrɔ̄ɔ ɔha̍ nīi gāa ge̍ gwō wɔlɛ̍ ɔha̍ ma̍. O̍ bū wɔ̄gɔ̄ hiyuu ga 

ajɛ, de owu̍tu yī u̍nu̍ che la ichō yī lɛchɔ̄ ɔlwɔhɔ̍hu̍. Yenyi mu hɛ̍rɛ̍ wa̍a̍ ge̍ dra̍ 
wɔlɛ̍ ɔla̍ā; o̍ rɛ abɔ̍ɔ la ɛbɛbɛ nīi o̍ rɛ ma̍ brii. Wu̍chē oji̍ nɛ, e̍ gwo̍ ɔ̄ yɛ̍yɛ̍. 

49 Ɔ̄chɛ nīi plɛ̍ɛ̄lā yī u nīi i̍ ya̍ otūlichō yī nū ni̍ ma̍, ɔlɔjā lɛ bāa ɔngrɔ̄ɔ ɔha̍ nīi 

gāa ge̍ gwo̍ wɔlɛ̍ che la ichō yī ajɛ ɔlamu ji ma̍. O̍ i̍ de owu̍tu yī nū tū la ajɛ 
hiyuu o̍bū ni̍. Yenyi ɔhɛ̍rɛ̍ wā ge̍ dra̍ wɔlɛ̍ ɔ̍lɔma̍ ɔpɔ̄ɔpɛ̄ ma̍, o̍ miya tū ajɛ. Ajɛ 
ogwōgwō yī nū ya̍ ojiya bāa ahuhu ma̍!” 

Ilu̍uku 7 

1 Iji̍sɔ̄ɔsi kwɛ̍ɛjī lɛlā nūma̍ la ɔkɔ̄ka de āchɛ ɛla̍ā ma̍, o̍ pīya ga Ikapa̍num. 

2 Ɔ̍chɛ̍ yī a̍dā icho̍ojiya yī Aliro̍om ɔha̍ nīi hɔ̄ abɔ̍ɔ ma̍ hī abā yī nū ɔtū kpɛ̍ɛji. O̍ 

kwi̍īyē kpɛ̍ɛ gbo abɔ̍ɔ ge̍ē pīyaku̍. 

3 A̍dā icho̍ojiya ɔla̍ā plɛ̍ɛ̄lā ku̍ Iji̍sɔ̄ɔsi ma̍, o̍ de ɛgabɔ̄ yī Iju̍u ɛha̍ tɛ̄rɔ̄ hu 

Iji̍sɔ̄ɔsi. Ɛ̍lɛ ge̍ gāa ge̍ ra̍ābɔ̄ de ɔ̍lɔ nīi ɔ̍lɔ ge̍ wā ge̍ de ɔ̍chɛ̍ yī anu̍ nyiya. 

4 Ɛgabɔ̄ ɛla̍ā wā ge̍ ra̍ābɔ̄ de Iji̍sɔ̄ɔsi lēchi̍-lēchi̍. E̍ ka ɔngrɔ̄ɔ ɔla̍ā ɔ̍lɔ ngma̍ nīi 

ɔ̍lɔ ē tū ɔ̍lɔ wɔbɔ̄ lēchi̍-lēchi̍. 

5 Ɔngrɔ̄ɔ ɔla̍ā ɔ̍lɔ ywɔ̍ɔnyɛ yī āchɛ yī aa̍ kpɛ̍ɛji. Ɔ̍lɔ gwo̍ u̍nu̍ ogrēeyī wɔ̄bɔ̄bɔ̄ yī 

ɔ̍lɔ de aa̍ ke̍e̍. 

6 Iji̍sɔ̄ɔsi wā ge̍ pīya ba̍la aa̍ gānyɔ̄. E̍ tu̍ bla̍a wɔlɛ̍ ɔpɔ̄ɔpɛ̄ ma̍, a̍dā icho̍ojiya 

ɔla̍ā de aɛ̍ɛya anu̍ tɛ̄rɔ̄ ge̍ grāa Iji̍sɔ̄ɔsi. Ɛrɔ̄ nīi e̍ koko̍o de Iji̍sɔ̄ɔsi ma̍ hɔ̄ ma̍ 
a̍nɛ. “Ādā, a ā ya̍ iyī wɔ ichi̍ wā gɛ ni̍. Wu̍chē oji̍ nɛ, n i̍ ngma̍ lɛbɛ nīi a ge̍ē wā 
ge̍ē plɛ̍hu̍ chɛ̄ u̍nu̍ yī u ni̍. 

7 N i̍ u̍tu gbɛri̍ya̍ hīka, n ngma̍ lɛbɛ ɔwā dikpo̍ba̍ wɔ o̍bo̍bū ni̍. Ka la oko̍o ji 

hɛ̄ɛbɛ nīi ɔ̍chɛ̍ yī u ge̍ de lɛ cha̍cha̍. 

8 Wu̍chē oji̍ nɛ, ami titi lɛ alɛhu̍ nīi ē ka lɛlā de u nīi ē ya̍ ma̍. N chī lɛ āchɛ ɛha̍ 

nīi hɔ̄ la ihi̍yajɛ yī ami ma̍. N ge̍ da onūma̍ hīka, ‘Pīya gɛ!’ O̍ ē pīya. N ge̍ chī 
da ɔla̍nū hīka, ‘Yewā!’ O̍ ē wā. N ge̍ chī ka de ɔfiyɛ yī u ɔha̍ hīka, ‘Ya̍ onūma̍!’ 
O̍ ē ya̍ i̍ngɔ̍ɔ.” 

9 O̍ lɛ Iji̍sɔ̄ɔsi lɛbɛ̍bi̍ kpɛ̍ɛji nīi o̍ plɛ̍ɛ̄lā nūma̍ ma̍. O̍ pīya iyɔ̄bū kpa̍ta̍ ta̍ āchɛ nīi 

pɛ̍ ku ɔ̍ la u̍tu ma̍, koko̍o de wa̍ hīka, “Lēchi̍, n koko̍o de ala̍! N i̍ ma̍ ita yī ɔtū 
ode chōche oli̍ngɛ̍ɛ̄nɛ̄ amu la I̍sɛ̄rɛli wa̍a̍ je̍ ni̍.” 

10 Aɛ̍ɛya anu̍ nīi o̍ tū wā ɛrɔ̄ hu Iji̍sɔ̄ɔsi ma̍ ku̍chē pīya ga wɔlɛ̍. E̍ gāa ma̍, ɔ̍chɛ̍ 

yī ɔngrɔ̄ɔ ɔla̍ā de lɛ cha̍cha̍ i̍ngɔ̍ɔ ke̍e̍. 

11 Yɛ̄grāa ɔla̍ā ɔpɔ̄ɔpɛ̄, Iji̍sɔ̄ɔsi wā ge̍ pīya ga ipwo̍gra ɔha̍ nīi re̍ka Ine̍yin ma̍. 

A̍chi̍kpo̍ yī nū ba̍la āchɛ yɛ̄mɛ̄mɛ̄ yɛ ba̍la anu̍. 

12 O̍ yɛ ge̍ gbajɛ la o̍grīgba yī ipwo̍gra ɔla̍ā ɔpɔ̄ɔpɛ̄ ma̍, o̍ grāa āchɛ ɛha̍ nīi yɛ 

ē bī okū ngmɛ̍ɛchɛ ē bū la ipwɔ̍ɔ̄lɛ̍. Okū ɔla̍ā ɔyi̍ ɔnɔ̄ngrɔ̄ɔ ūkpo̍he yī ɛ̍nɛ̍ yī nū 
nɛ. Ɛ̍nɛ̍ yī nū chī - onyōkū bɛ̍ɛ̄nɛ̄ nɛ. Āchɛ lyɛ̄mɛ̄ kpɛ̍ɛji nīi pɛ̍ ku ɔnyā ɔla̍ā ma̍. 

13 Iji̍sɔ̄ɔsi ma̍ ɛ̍nɛ̍ yī okū ɔla̍ā ma̍, o̍ mlɛ̍ha̍ de ɔ̍ kpɛ̍ɛji. O̍ da ɔ̍ ka ɔ̍lɔ ge̍ e̍e 

drɛ̄ɛgba ni̍! 

14 Iji̍sɔ̄ɔsi wu̍ ɛɛ ta̍ gāa ge̍ de abɔ̄ ku yakpa nīi okū ɔla̍ā gbo ma̍. Āchɛ nīi bī ɔ̄ 

ma̍ de jīyarɛ bɛ̍ɛ̄nɛ̄. Iji̍sɔ̄ɔsi ka bɛ̍ɛ̄nɛ̄ hīka, “Okro̍biya! N koko̍o de wɔ! Nīichō!” 

15 Ɔpɔ̄ɔpɛ̄, okū ɔla̍ā nīichō hyāhɔ̄; kū abɔ̍ɔ ē kɛlā. Iji̍sɔ̄ɔsi de ɔ̍ de ɛ̍nɛ̍ yī nū 

bɛ̍ɛ̄nɛ̄. 

16 O̍ de ya̍ āchɛ ɛla̍ā wa̍a̍ uhuhwi ɔlamu-ɔlamu. Aa̍ wa̍a̍ kū la ɔkā Ɔwɔ ɔkɔ̄ka 

bɛ̍ɛ̄nɛ̄. E̍ ka ɔ̄chɛ ɔkɛrɔ̄ yī Ɔwɔ ɔnɔ̄kɔ̄kū ɔha̍ ɔ̍lɔ wā dikpo̍ba̍ aa̍ mɛ oo! Ɔwɔ ɔ̍lɔ 
wā ge̍ē hɛ̍ aa̍ ē ta̍ mɛ̍ oo! 

17 Alijudi̍ya wa̍a̍ ba̍la alɔta̍kakatū yī nū po̍ ohu lɛlā yī Iji̍sɔ̄ɔsi nūma̍. 

18 A̍chi̍kpo̍ yī Ijɔ̍ɔn Ohuyenyi koko̍o yī lɛlā nūma̍ wa̍a̍ de Ijɔ̍ɔn. Ijɔ̍ɔn de āchɛ 

ɛpa yī wā hɛ̄ra̍ bɛ̍ɛ̄nɛ̄. 

19 O̍ tū wā ɛrɔ̄ hu Ādā Iji̍sɔ̄ɔsi ka ɛ̍lɛ ge̍ che ɔ̍lɔ ikpo̍ hīka, “Awɔ - ɔ̄chɛ ɔ̍lɔma̍ nīi 

ge̍ē wā ma̍ a̍nɛ? Kɛ̄ɛ alɔ ā deyīrɛ yī ɔ̄chɛ ɔha̍?” 

20 E̍ wā dikpo̍ba̍ Iji̍sɔ̄ɔsi ge̍ ka de ɔ̍ hīka, “Ādā! Ijɔ̍ɔn Ohuyenyi tū alɔ ɛrɔ̄ hu wɔ. 

O̍ ka aɛ̍lɛ ge̍ che aɔ̍lɔ ikpo̍ hīka, aɔ̍lɔ - ɔ̄chɛ ɔ̍lɔma̍ nīi - ɔ̍lɔ ge̍ē wā ma̍ a̍nɛ? 
Kɛ̄ɛ aɛ̍lɛ ge̍ deyīrɛ yī ɔ̄chɛ ɔha̍?” 

21 Yɛ̄grāa ɔla̍ā pi̍i̍, Iji̍sɔ̄ɔsi nyiya aliyē oko̍ōku̍ yɛ̄mɛ̄mɛ̄ ba̍la ɛjā-mɛjā nīi ku̍ āchɛ 

iyē ma̍, ba̍la alyapri̍ija ɔdwɔ̄bi̍ mɛ̍. Epriyī yɛ̄mɛ̄mɛ̄ de myɛ̍ma̍. 

22 O̍ hīya alɛrɔ̄ yī Ijɔ̍ɔn ɔkɔ bɛ̍ɛ̄nɛ̄ hīka, “Ala̍ ā pīya dikpo̍ba̍ Ijɔ̍ɔn ge̍ koko̍o yī 

lɛlā nīi ala̍ ma̍ ba̍la onīi ala̍ po̍ ma̍ de ɔ̍ gɛ: Epriyī yɛ amu ē de ē myɛ̍ma̍. Ɛdarɔ̄ 
yɛ amu ē de ē plɛ̍ɛ̄lā. Āchɛ okwi̍kpo̍ oko̍ōku̍ yɛ amu ē yɛɛ. Alimada de lɛ 
cha̍cha̍. Āchɛ nīi pīyaku̍ o̍bū ma̍ hye̍ēyī gblāa amu. Alyeklo̍ gblāa amu ē po̍ 
Wɔ̄kā Ɔlwɔnyɛ yī Ɔwɔ nīi n yɛ ē ka ma̍ mɛ̍. 

23 A̍hōhi ge̍ - iyī āchɛ nīi i̍ ta̍ahu̍ yī lɛlā yī u abɔ̍ɔ la ūkpɔ̄tū ni̍ ma̍.” 

24 Alɛrɔ̄ yī Ijɔ̍ɔn pīya bɛ̍ɛ̄nɛ̄ ma̍, Iji̍sɔ̄ɔsi kū abɔ̍ɔ ē ka lɛlā ku̍ Ijɔ̍ɔn ē de alɔgbādu 

ɔla̍ā. O̍ hīka, “Oji̍ nīi ala̍ ga lipu̍ a̍chi̍ chukuru i̍krɔ̍ɔ ge̍ē ma̍ ma̍? Ahu̍ yī a̍chi̍ nīi 
ahuhu yɛ ē pu̍ ɔ̄ kɔ̍kɔ̍kɔ̍ ma̍? 

25 Ehe̍e! Ma̍, oji̍ nīi ala̍ chī gāa ge̍ē ma̍ ma̍? Ɔ̄chɛ nīi tū ɛjā ɛnɛ̄ɛhɛhi-ɛnɛ̄ɛhɛhi 

la ibi̍īyē ma̍ kɛ̄ɛ? Īchāha̍-īchāha̍! Je̍ka a̍a āchɛ nīi ē tū ɛjā oli̍hi̍hi̍ ē ya̍ ɔhɔ̄leyī 
ɔnɛ̄ɛhɛhi i̍ngɔ̍ɔ ma̍ ē gblāa la ipwɔ̍ɔ̄nū! 

26 Oji̍ kpɛ̍ɛ nīi ala̍ chī gāa ge̍ē ma̍ ma̍ gɛ? Ɔ̄chɛ ɔkɛrɔ̄ yī Ɔwɔ? Ēēe, anu̍ nɛ. N 

ge̍ē koko̍o ē de ala̍! Anu̍ pi̍i̍ gla āchɛ ɔkɛrɔ̄ yī Ɔwɔ ji ta̍ pɛtɛpɛtɛ. 

27 Ijɔ̍ɔn nūma̍ pi̍i̍ nīi Īpū Yī Ɔwɔ ka lɛlā nūma̍ ku̍ ɔ̍ a̍nɛ: “ ‘Ɔwɔ ka hīka, ɔlɛrɔ̄ yī 

u hɔ̄ ma̍ a̍nɛ. N ge̍ē de ɔ̍ ē tɛ̄rɔ̄ yɔbū de wɔ. O̍ ge̍ē gāa ge̍ē gbla̍a ɔpɔ̄pū lɔ̄lā 
de wɔ.’ 

28 N ge̍ē koko̍o ē de ala̍! Ayi̍ wa̍a̍ nīi anyā ma ma̍, ɔ̄chɛ ɔnɔ̄kɔ̄kū bāa Ijɔ̍ɔn i̍ hɔ̄ 

ni̍. Ɔ̄chɛ nīi chī bi̍hi gɔ̄ga wa̍a̍ la ɛbɛ Yī Ɔchwɔ̄lɛ̍ Oro̍ōre̍ Yī Ɔwɔ ma̍ chī ga 
Ijɔ̍ɔn ɔgɔ̄ga pɛtɛpɛtɛ.” 

29 Āchɛ ji wa̍a̍ ba̍la ali̍kpa̍da̍ da Ɔwɔ o̍be nīi e̍ po̍ i̍ngɔ̍ɔ ma̍. Wu̍chē yī oji̍ nɛ, e̍ 

yɛ̍ɛ̄lā lɔkɔ nīi Ɔwɔ chikpo̍ ma̍, hu yenyi la abɔ̄ yī Ijɔ̍ɔn mɛ̍. 

30 Āchɛ Yī Ifa̍rasīi ba̍la āchɛ ongū Lihɔ yī Iju̍u ma̍ i̍ chɛ̄ yɛ̍ɛ̄lā lɔkɔ nīi Ɔwɔ 

chikpo̍ ma̍ ni̍. E̍ i̍ chɛ̄ hu yenyi la abɔ̄ yī Ijɔ̍ɔn ni̍. 

31 Iji̍sɔ̄ɔsi gba̍a ka hīka, “Oji̍ kpɛ̍ɛɛ nīi n ge̍ē nāa ē kwichi̍ tāa āchɛ yī yɛchɛ 

u̍ma̍ama nūma̍ ma̍ dɛdɛ? Oji̍ kpɛɛ nīi e̍ gbla aa̍ ma̍? 

32 E̍ lɛ bāa aɛ̍pɛ̄ ɛha̍ nīi gblāa la o̍gra ma̍. Ribi yī aɛ̍pɛ̄ ɛla̍ā ɛha̍ ka grāa ɛha̍ 

hīka, ‘Alɔ gwe̍ejē yī angrɛ̄ba̍ tū ala̍; ala̍ i̍ chī chɛ̄ jēejē ni̍. Alɔ hɛ̍ agubē 
kurēkurēkurē; ala̍ i̍ chī chɛ̄ drɛ̄ɛgba ni̍.’ 

33 Ma̍ gɛ! Ijɔ̍ɔn Ohuyenyi wā ma̍, o̍ i̍ ē chɛ̄ re̍ ojōre̍ kɛ̄ɛ ē gwa̍ ɛ̍mwɔ̄ ni̍. Wu̍chē 

yī ɔla̍ā, ala̍ matū ɔ̄ hīka ɔ̍lɔ ɔlyapri̍ija ɔdwɔ̄bi̍ nɛ. 

34 Ɔyi̍ Yī Ɔngrɔ̄ɔ chī wā bɛ̍ɛ̄nɛ̄ yɛ ē re̍ ojōre̍ ē gwa̍ ɛ̍mwɔ̄, ala̍ chī ka ɔ̍lɔ ge̍ yii̍s! 

Ɔngrɔ̄ɔ nūma̍ ɔ̍lɔ - oli̍gbi̍re̍ ba̍la ɔ̄chɛ ɔgwɔ̍ɔ̄jā ka̍ka̍ nɛ. Ɔ̍lɔ gba̍a - ɔya yī 
ali̍kpa̍da̍ ba̍la a̍kpla āchɛ nɛ. 

35 Ala̍ ma̍ ko̍ō! Lɛlā ojo̍ōje̍ yī Ɔwɔ ē de iyī nū chabɔ̄ bū la lɛlā nīi o̍ ē ya̍ ma̍.” 

36 Ɔngrɔ̄ɔ yī Ifa̍rasīi ɔha̍ hī Iji̍sɔ̄ɔsi ɛra̍ ga wɔlɛ̍ ge̍ē re̍ ojōre̍ yī yɛnɔ. Iji̍sɔ̄ɔsi gāa 

bɛ̍ɛ̄nɛ̄ ge̍ hyāhɔ̄ ge̍ē re̍ ojōre̍. 

37 Ɔnyā ɔha̍ hɔ̄ abɔ̍ɔ la ipwo̍gra ɔla̍ā. Ɔhɔ̄leyī yī nū nīi o̍ ē ya̍ ma̍ dwɔ̄bi̍ kpɛ̍ɛji. 

O̍ po̍ hīka Iji̍sɔ̄ɔsi ɔ̍lɔ hɔ̄ abɔ̍ɔ ē re̍ ojōre̍ la wɔlɛ̍ yī ɔ̄chɛ Yī Ifa̍rasīi ɔla̍ā ma̍, o̍ 
wā abɔ̍ɔ. O̍ bī yanɔ̄ oni̍pī kwɛ̍kwɛ̍ ɔha̍ nīi tū la agbɔtū nīi e̍ ya̍ la achɔ̄ ita ɔha̍ 
nīi re̍ka alaba̍si̍ta ma̍ wā abɔ̍ɔ. 

38 O̍ wā ge̍ rɛ abɔ̍ɔ la okwi̍ihi yī Iji̍sɔ̄ɔsi bla̍a ɛbɛ yī ikpo̍ yī nū ē drɛ̄ɛgba. O̍ ē 

lwāa yeje ē kla̍ Iji̍sɔ̄ɔsi la ikpo̍, bōbī inyɛ̄lɛ̄hu̍ ē ngū ɔ̄ yeje ɔla̍ā. O̍ de oko̍o tū 
Iji̍sɔ̄ɔsi la ikpo̍, kɔ̄ yanɔ̄ oni̍pī kwɛ̍kwɛ̍ ɔla̍ā kla̍ anu̍ la ikpo̍. 

39 Ɔngrɔ̄ɔ yī ifa̍rasīi ɔla̍ā nīi hī Iji̍sɔ̄ɔsi ɛra̍ ma̍ ma̍ lɛlā nūma̍ ma̍, o̍ ka la ūkpɔ̄tū 

yī nū hīka, ɔ̍lɔ ge̍ re̍ka Iji̍sɔ̄ɔsi ɔ̍lɔ - ɔlwɔmu ichɛ̄ɛhi nɛ, Iji̍sɔ̄ɔsi ɔ̍lɔ ge̍ je̍ ita yī 
ɔnyā nūma̍ nīi - ɔ̍lɔ yɛ ma̍ ē de abɔ̄ gwō ɔ̍lɔ ma̍. Nɛ̄ni̍ ɔ̍lɔ ge̍ jo̍ōkū ka ɔnyā 
nūma̍ ɔ̍lɔ ɔ̄chɛ ɔya̍ ɔhɔ̄leyī ɔdwɔ̄bi̍ nɛ. 

40 Iji̍sɔ̄ɔsi ka de ɔ̍ bɛ̍ɛ̄nɛ̄ hīka, “Isa̍yi̍mɔ̄ɔn be̍e! N lɛ lɛlā ɔha̍ ge̍ē ka ē de wɔ.” 

Isa̍yi̍mɔ̄ɔn ka ɔ̍lɔ ge̍ ka gɛ, Ɔngūlɛ̄lā! 

41 Iji̍sɔ̄ɔsi ka bɛ̍ɛ̄nɛ̄ hīka, “Ma̍ ko̍ō! Ɔngrɔ̄ɔ ɔha̍ - ɔ̄chɛ ode okpo kpla̍ āchɛ nɛ. 

Āchɛ ɛpa ɛha̍ de dɛ̄ ɔ̄ ure̍ yī okpo. Ɔha̍ dɛ̄ ɔ̄ ure̍ yī ina̍ra ohu ɛrwɔ̄. Ɔ̄chɛ ɔ̍mɛpa 
dɛ̄ ɔ̄ ure̍ yī ina̍ra igwo̍. 

42 E̍ i̍ kla̍ anu̍ ure̍ yī okpo ɔla̍ā mɛ gɛ ni̍ ma̍, o̍ de ure̍ ɔla̍ā kɔ̄ de aa̍ āchɛ ɛpɛpa 

ke̍e̍. O̍ lɛ i̍ngɔ̍ɔ ma̍, ɔ̄nyɛ lipu̍ yī āchɛ ɛpɛpa nūma̍ nīi ɔngrɔ̄ɔ ɔla̍ā ge̍ē hi ɔ̍ ɔtū 
gata̍ ma̍?” 

43 Isa̍yi̍mɔ̄ɔn ka anɔ̍lɔ gbɛri̍ya̍ ka ɔ̄chɛ nīi ɔ̍lɔ de kɔ̄ de ɔ̍lɔ gɔ̄ga ma̍ nɛ. Iji̍sɔ̄ɔsi 

da Isa̍yi̍mɔ̄ɔn ka ɔ̍lɔ ka kpakpa. 

44 O̍ pīyeyīta̍ ɔnyā ɔla̍ā bɛ̍ɛ̄nɛ̄, da Isa̍yi̍mɔ̄ɔn hīka, “Isa̍yi̍mɔ̄ɔn! A ma̍ ɔnyā nīi 

hɔ̄ ma̍ ma̍? N wā la wɔlɛ̍ yī wɔ ma̍, a i̍ de yenyi onikpo̍ de u ni̍. Ɔnyā nūma̍ ma̍ 
chī bī yeje yī īkprī yī nū na um ikpo̍, bī inyɛ̄lɛ̄hu̍ yī nū ngū ɔ̄ cha̍cha̍. 

45 Awɔ i̍ de oko̍o tū u ni̍. Anu̍ ma̍ i̍ pi̍ye̍mā la oko̍o ode tōtū u la ikpo̍ i̍chɛ we̍ 

ni̍. 

46 A i̍ de yanɔ̄ ɔkɔ̍ɔ̄kla̍ ɔha̍lɔha̍ de u ni̍. Anu̍ ma̍ chī de yanɔ̄ oni̍pī kwɛ̍kwɛ̍ 

chīyēkla̍ ami la ikpo̍ wa̍a̍. 

47 Wu̍chē yī ɔla̍ā, n ge̍ē koko̍o ē de wɔ! Ɔhɔtū ɔnɔ̄kɔ̄kū nīi ɔnyā nūma̍ lɛ la ami 

ma̍, o̍ bū la lɛlā ɔdwɔ̄bi̍ yī nū nīi mwɛbɛ nīi Ɔwɔ de kɔ̄ de ɔ̍ ma̍. Ɔ̄chɛ nīi e̍ de 
lɛlā ɔdwɔ̄bi̍ ɔlɛpi̍nyɛ̍ yī nū kɔ̄ de ɔ̍ ma̍, anu̍ ē de ɔhɔtū yī nū chabɔ̄ pi̍nyɛ̍ ji a̍nɛ.” 

48 Bū la ɛbɛ ɔla̍ā Iji̍sɔ̄ɔsi da ɔnyā ɔla̍ā bɛ̍ɛ̄nɛ̄ hīka, “Ɔnyā, n de lɛlā ɔdwɔ̄bi̍ yī 

wɔ kɔ̄ de wɔ mɛ̍!” 

49 Āchɛ ehēhī nīi gblāa abɔ̍ɔ la okpōkōlō ɔla̍ā ma̍ yɛ ē ka ē de iyī wā hīka, 

ɔ̄nyɛ ɔ̍lɔ u̍tu hɔ̄ ma̍ ma̍ nīi - ɔ̍lɔ nōnuni̍ ē de lɛlā ɔdwɔ̄bi̍ yī ɔ̄chɛ ē kɔ̄ de ɔ̍lɔ 
ma̍/? 

50 Iji̍sɔ̄ɔsi gba̍a da ɔnyā ɔla̍ā hīka, “Ɔnyā, ɔtū ode chōche yī wɔ hɛ̍ wɔ ta̍ mɛ̍! 

Pīya la ibi̍īyē ogbodɔ̍dɔ̍ gɛ!” 

Ilu̍uku 8 

1 La okwi̍ihi yī ɔla̍ā ɔpɔ̄ɔpɛ̄, Iji̍sɔ̄ɔsi ti̍yaha ga ipwo̍gra ba̍la wɔlɛ̍ɛchɛ yɛ̄mɛ̄mɛ̄ 

ge̍ yɛ ē kā Wɔ̄kā Ɔlwɔnyɛ ku̍ Ɔchwɔ̄lɛ̍ Oro̍ōre̍ Yī Ɔwɔ da wa̍ i̍ngɔ̍ɔ wa̍a̍. 
A̍chi̍kpo̍ yī nū āchɛ igwo̍lɛpa ɛla̍ā yɛ ba̍la anu̍. 

2 Anyā ɛha̍ nīi ku̍ yapri̍ija ɔdwɔ̄bi̍, kwi̍īyē nīi o̍ de wa̍ nyiya wa̍a̍ ma̍ yɛ abɔ̍ɔ 

ba̍la anu̍. Ɔha̍ yī wā re̍ka Imeri̍. E̍ ē hī ɔ̄ ka Oyo̍olima̍gīdala. Anu̍ nīi Iji̍sɔ̄ɔsi nū 
yapri̍ija ɔdwɔ̄bi̍ arāapa ngmɛ̍ɛchɛ hī ɔ̄ ibi̍īyē a̍nɛ. 

3 Ɔha̍ re̍ka Ijoha̍na; ɔnyā yī ɔngrɔ̄ɔ ɔha̍ nīi re̍ka Iku̍sa nīi - ɔlɛhu̍ yī u̍ku̍rɔ̍ yī 

ipwɔ̍ɔ̄nū yī Ihɛ̍rɔ̄ɔdi ma̍ nɛ. Ɔha̍ re̍ka Isusa̍na, ba̍la anyā ɛha̍ yɛ̄mɛ̄mɛ̄. E̍ ē tū 
Iji̍sɔ̄ɔsi ba̍la a̍chi̍kpo̍ yī nū wɔbɔ̄ la āɛ̄jā nīi e̍ lɛ ma̍. 

4 Āchɛ yɛ ē pɛ̍ kpɛ̍ɛji bū la ipwo̍gra-ipwo̍gra ē wā dikpo̍ba̍ Iji̍sɔ̄ɔsi. E̍ tu̍ grēeyī 

ke̍ke̍ni̍ ma̍, Iji̍sɔ̄ɔsi ka lɛlā ɔha̍ la wɔ̄chīije de wa̍ hīka, 

5 “Ala̍ ma̍ gɛ ko̍ō! Ɔngrɔ̄ɔ ɔha̍ pīya gāa ge̍ē mī īkpɔ̄chi̍ la yɛrɔ̄. O̍ yɛ ē kɔ̄ mī 

ma̍ ɛha̍ ngma̍ chīyēgblāa ga ɔpɔ̄pū. Āchɛ ga de ikpo̍ ba̍ wā tū ajɛ. A̍gba̍ana 
ɛha̍ wā ge̍ de kpo̍ ku re̍. 

6 Ɛha̍ yī wā chīyēgblāa la ajɛ yī ichō yī lɛchɔ̄. E̍ bū ma̍, e̍ de ngmo̍ōngmo̍ 

ju̍wɛ̍ju̍wɛ̍ ɔpɔ̄ɔpɛ̄! Wu̍chē oji̍ nɛ, ajɛ yī ichō yī lɛchɔ̄ ɔla̍ā ngmo̍ōngmo̍ kprūkprū. 

7 Ɛha̍ yī wā chīyētū la lipu̍ yī ijē. E̍ bū jɛ̄ ba̍la ijē ɛla̍ā. Ijē ɛla̍ā mi̍ya tū wā, de 

wa̍ ku̍. 

8 Ɛha̍ ma̍ chīyēgblāa la ajɛ ɔnɛ̄ɛhɛhi. E̍ bū jɛ̄ hwɔhi-hwɔhi. E̍ wa̍ īkpō ohu 

ɛrwɛ̄rwɔ̄.” Iji̍sɔ̄ɔsi de ɔ̍ chlɛhu̍ bɛ̍ɛ̄nɛ̄ hīka, “Ɔ̄chɛ ɔtū arɔ̄ ɔplɛ̍ɛ̄lā ge̍ po̍ bɛ̍ɛ̄nɛ̄.” 

9 A̍chi̍kpo̍ yī nū che ɔ̍ ikpo̍ ka oji̍ ɔ̍lɔ - ochi̍chi̍ yī wɔ̄chīije ɔla̍ā ma̍? 

10 Iji̍sɔ̄ɔsi ka de wa̍ bɛ̍ɛ̄nɛ̄ hīka, “Ala̍ ma̍, Ɔwɔ de lɛlā ɔtrɛ̍ba yī Ɔchwɔ̄lɛ̍ Oro̍ōre̍ 

yī nū chabɔ̄ nīi ala̍ ge̍ē jo̍ōkū mɛ̍. Lɛlā yī āchɛ ehēhī ma̍ ge̍ē hɔ̄ la wɔ̄chīije-
wɔ̄chīije ē de wa̍. O̍ ge̍ē lɛ i̍ngɔ̍ɔ, hɛ̄ɛbɛ nīi e̍ ge̍ dōdeyīrɛ, e̍ i̍ ge̍ē ma̍ ɔ̄ ni̍; e̍ ge̍ 
dɔ̄darɔ̄ ku, e̍ i̍ ge̍ē po̍ ɔ̄ la ochi̍chi̍ ni̍.” 

11 “Ochi̍chi̍ yī wɔ̄chīije oli̍gba̍a hɔ̄ ma̍ a̍nɛ: Īkpɔ̄chi̍ ɛla̍ā lɛ bāa lɛlā yī Ɔwɔ ma̍. 

12 Enīi ngma̍ chīyēgblāa la ɔpɔ̄pū ma̍ lɛ bāa lɛlā yī āchɛ ɛha̍ nīi plɛ̍ɛ̄lā yī Ɔwɔ 

ma̍. E̍ de po̍ ma̍, Ɔngūwɛ̄gā wā ge̍ de kpo̍ wu̍ hī wā ūkpɔ̄tū. O̍ i̍ chikpo̍ nīi e̍ ge̍ 
de ɔtū che Ɔwɔ hɛ̄ɛbɛ lɛ ɔhɛ̍ta̍ ni̍. 

13 Enīi chīyēgblāa la ajɛ yī ichō yī lɛchɔ̄ ma̍ lɛ bāa lɛlā yī āchɛ ɛha̍ nīi plɛ̍ɛ̄lā yī 

Ɔwɔ, nāa lɛlā ɔla̍ā la ɔwɔ̄wīyā ma̍. Lɛlā yī Ɔwɔ i̍ gwa̍chɛ̄ wā ūkpɔ̄tū ni̍ ma̍; e̍ i̍ 
de ɔtū che Ɔwɔ kpɛɛ mɛ ni̍. Yɛ̄grāa nīi otu̍tū wā la aa̍ ɔpɔ̄ɔpɛ̄ ma̍, e̍ gwāajɛ. 

14 Enīi chīyētū lipu̍ yī ijē ma̍ lɛ bāa lɛlā yī āchɛ ɛha̍ nīi plɛ̍ɛ̄lā yī Ɔwɔ ma̍. E̍ ge̍ 

de po̍ ma̍, yɛ̄ngura yī wɔdu ba̍la ɔwɔ̄wīyā yī ɔhɔ̄leyī nūma̍ ē pɛ̍ ge̍ē da ē ba̍ wā 
la ūkpɔ̄tū ē de ɔ̍ ku̍. E̍ i̍ ya̍ hwɔhi-hwɔhi mɛ gɛ ni̍. 

15 Īkpɔ̄chi̍ nīi gblāa la ajɛ ɔnɛ̄ɛhɛhi ma̍ lɛ bāa lɛlā yī āchɛ ɛha̍ nīi plɛ̍ɛ̄lā yī Ɔwɔ 

ma̍. Aa̍ ma̍ nāa tū la ūkpɔ̄tū ɔhwɔhi-hwɔhi yī wā. E̍ mlɔtū la anu̍ i̍ngɔ̍ɔ kpɛɛ de 
ya̍ hwɔhi-hwɔhi. 

16 “Ɔ̄chɛ ɔha̍ ē mwɔla̍ tū otīnīkā chōo̍chē de u̍kpu̍ūhā kla̍ anu̍, kɛ̄ɛ ē de ē nāa 

ē rɛ la ihi̍yajɛ yī ibɛ̍ɛdi? Je̍ka o̍ ē de ē che la okpōkōlō, hɛ̄ɛbɛ nīi āchɛ nīi ge̍ē 
chɛ̄ gāa ma̍ ge̍ē ma̍ ɛbɛ ɔlɛgēdēgēdē. 

17 Ɔjāha̍-ɔjāha̍ nīi ge̍ trɛ̍ba chī ge̍ē hi̍yɛchɛ we̍. Ɔjāha̍-ɔjāha̍ nīi ge̍ chī kla̍ 

ya̍kla̍ ge̍ē lwāa ē ta̍āpāapɛ̄ nīi āchɛ ē ma̍ we̍. 

18 “O̍ lɛ i̍ngɔ̍ɔ ma̍, ala̍ ā du̍mɔ̍-du̍mɔ̍, jɔ̍ɔkɔ nīi ala̍ ge̍ē darɔ̄ku lɛlā ma̍! Wu̍chē 

oji̍ nɛ, ɔ̄chɛ nīi lɛ ɔjā o̍bū ma̍, e̍ ge̍ē gba̍a ē de ē ba̍ ɔ̄ de ɔ̍. Ɔ̄chɛ nīi i̍ lɛ ni̍ ma̍, 
onīi o̍ gbɛri̍ya̍ ka anɔ̍lɔ lɛ ma̍, e̍ ge̍ē de ē nāa hī ɔ̄ abɔ̄.” 

19 Aɛ̍nɛ̍ yī Iji̍sɔ̄ɔsi ba̍la ɛ̍nɛ̍ yī nū wā abɔ̍ɔ dikpo̍ba̍ ɔ̄. E̍ i̍ chī ma̍ ɛbɛ ga gāa 

dikpo̍ba̍ ɔ̄ ni̍, wu̍chē yī āchɛ nīi de yɛ̄mɛ̄mɛ̄ ma̍. 

20 Ɔ̄chɛ ɔha̍ koko̍o de Iji̍sɔ̄ɔsi bɛ̍ɛ̄nɛ̄ hīka, “Aɛ̍nɛ̍ yī wɔ ba̍la ɛ̍nɛ̍ yī wɔ wā gblāa 

abɔ̍ɔ la yɛchɛ ē chikpo̍ ge̍ē ma̍ wɔ.” 

21 Iji̍sɔ̄ɔsi koko̍o de alɔgbādu ɔla̍ā hīka, “Ala̍ ma̍ ko̍ō! Āchɛ nīi ē plɛ̍ɛ̄lā yī Ɔwɔ 

ē ya̍ otūlichō yī nū ma̍, aa̍ re̍ka ɛ̍nɛ̍ yī u ba̍la aɛ̍nɛ̍ yī u a̍nɛ.” 

22 I̍chi̍chɛ ɔha̍, Iji̍sɔ̄ɔsi gatū la wɔwu̍ ɔha̍ ba̍la a̍chi̍kpo̍ yī nū. O̍ ka de wa̍ hīka, 

“Alɔ ā ga ga oe̍ ɔla̍nū yī li̍hu we̍ e̍ē.” E̍ wā ge̍ hu wɔwu̍ pīya bɛ̍ɛ̄nɛ̄. 

23 E̍ yɛ ē pɛ̍ wɔwu̍ i̍ngi̍ngɔ̍ɔ yɛ gāa ma̍, Iji̍sɔ̄ɔsi pīya gbwɔlā. Ahuhu ɔnɔ̄kɔ̄kū 

wā ge̍ gwō la li̍hu ɔla̍ā ɛbɛ̍bɛ̍-ɛbɛ̍bɛ̍, kpɛ̍ɛ nīi yenyi yɛ ē kɔ̄tū ga wɔwu̍. Aa̍ wa̍a̍ 
tū la obrīihu yī rikū ɔlamu-ɔlamu. 

24 A̍chi̍kpo̍ yī Iji̍sɔ̄ɔsi gāa dikpo̍ba̍ ɔ̄ ge̍ hɛ̍ ɔ̄ eyī ka hīka, “Ādā! Alɔ de jī mɛ̍ 

ko̍ō!” Iji̍sɔ̄ɔsi nīichō gbru ɔpɔ̄ɔpɛ̄ ka tāa ahuhu ba̍la a̍kpa̍yēenyi ka ɛ̍lɛ ge̍ 
gboba̍! E̍ gboba̍ i̍ngɔ̍ɔ du̍mɔ̍ ɔpɔ̄ɔpɛ̄. Ɛbɛ hīya brɛɛ ɔpɔ̄ɔpɛ̄. 

25 O̍ da a̍chi̍kpo̍ yī nū bɛ̍ɛ̄nɛ̄ hīka, “Ɔtū ode chōche yī ala̍ kɔ̍ɔ̄ nɛ ma̍/.” A̍chi̍kpo̍ 

yī nū de kpo̍ kwi̍ibū, de kpo̍ tūuhwi gblāa abɔ̍ɔ. E̍ chōo̍chē yɛ ē da ɔ̍nyīnū 
bɛ̍ɛ̄nɛ̄ hīka, “Ita yī ɔ̄chɛ ɔna̍ u̍tu hɔ̄ ma̍ ma̍/? O̍ ē ka lɛlā tāa ahuhu ba̍la 
a̍kpa̍yēenyi, e̍ ē chī pɔ̍ɔkɔ yī nū i̍ngɔ̍ɔ ke̍e̍! Fi̍yɛ!” 

26 E̍ ga hɛ̍ta̍ ga oe̍ abɔ̍ɔ la ɔcha yī Aligɛ̍rāsa nīi hɔ̄ la oe̍ ɔla̍nū yī Li̍hu Yī Iga̍līli 

ma̍. 

27 Iji̍sɔ̄ɔsi bīyɛchɛ hī wɔwu̍ wā la o̍chi ɔpɔ̄ɔpɛ̄ ma̍, ɔngrɔ̄ɔ ɔha̍ bū la ipwo̍gra 

ɔla̍ā wā ge̍ grāa anu̍. Ɔngrɔ̄ɔ ɔla̍ā ē ku̍ yapri̍ija ɔdwɔ̄bi̍ yɛ̄mɛ̄mɛ̄. Yɛ̄grāa ligbo̍ 
gba̍a̍ mɛ̍ nīi o̍ i̍ tū ɔjā la ibi̍īyē gɛ ni̍ ma̍. O̍ i̍ ē chā la wɔlɛ̍ ni̍. Wɔ̄gɔ̄ yī u̍nwɔ̍wu̍ 
yī okū nīi o̍ ē tū a̍nɛ. 

28 O̍ ma̍ Iji̍sɔ̄ɔsi ma̍, o̍ ti̍ira̍gba̍ ku̍ya̍a̍, ngma̍ ta̍gbo la ajɛ de Iji̍sɔ̄ɔsi. O̍ tɔ̍ɔna ka 

gbōō hīka, “Iji̍sɔ̄ɔsi, Ɔyi̍ Yī Ɔwɔ Ɔgɔnyɛ Ɔnɔ̄kɔ̄kū! Oji̍ nīi a chikpo̍ lɛhu̍ yī u 
ma̍/? Chu̍chu̍u, n ra̍ābɔ̄ de wɔ! A ā ya̍ um ichi̍ ni̍.” 

29 Wu̍chē lɔkɔ nīi Iji̍sɔ̄ɔsi yɛ ē ka hīka yapri̍ija ɔdwɔ̄bi̍ ɔ̍lɔ ge̍ bīyɛchɛ hī ɔ̍lɔ ma̍ - 

ohu̍ nīi o̍ ka i̍ngɔ̍ɔ a̍nɛ. Yɛ̄grāa yɛ̄mɛ̄mɛ̄, yapri̍ija ɔdwɔ̄bi̍ ɛla̍ā ē wā la anu̍ kpɛ̍ɛ 
ɛbɛ̍bɛ̍-ɛbɛ̍bɛ̍. E̍ ge̍ ku̍ ɔ̄ tōrī, de agba̍ ba̍la okri ē tū ɔ̄ la ikpo̍ ba̍la abɔ̄, o̍ kpo̍ wā 
krāa cha̍cha̍. Yapri̍ija ɔdwɔ̄bi̍ ɛla̍ā ē bī ɔ̄ ge̍ē ta̍tū la a̍chi̍ chukuru ji. 

30 Iji̍sɔ̄ɔsi wā ge̍ che ɔ̍ ikpo̍ bɛ̍ɛ̄nɛ̄ ka riyī yī ɔ̍lɔ re̍ kana̍? O̍ ka anɔ̍lɔ re̍ka 

“Yɛ̄mɛ̄.” Wu̍chē oji̍ nɛ, yapri̍ija ɔdwɔ̄bi̍ yɛ̄mɛ̄mɛ̄ gāa ge̍ twɔ̄lɛ̍ abɔ̍ɔ la ibi̍īyē yī 
nū a̍nɛ. 

31 Yapri̍ija ɔdwɔ̄bi̍ ɛla̍ā ra̍ābɔ̄ de Iji̍sɔ̄ɔsi ka ɔ̍lɔ ge̍ e̍e ku̍ aa̍ ta̍tū ga 

ɔngɔ̄nɔ̄ngɔ̄nɔ̄ yī ayekū ni̍. 

32 Yɛ̄grāa ɔla̍ā, ribi yī eko̍oba ɛha̍ lyɛ̄mɛ̄ kpɛ̍ɛ gblāa abɔ̍ɔ kurɛkurɛ ē ri̍re̍ la ɛkū 

yī yɛwu. Yapri̍ija ɛla̍ā ra̍ābɔ̄ ka Iji̍sɔ̄ɔsi ɔ̍lɔ ge̍ pi̍ye̍mā nīi aɛ̍lɛ ge̍ gāa ge̍ tū la 
eko̍oba ɛla̍ā gɛ! Iji̍sɔ̄ɔsi pi̍ye̍mā hī wā bɛ̍ɛ̄nɛ̄. 

33 Yapri̍ija ɛla̍ā bīyɛchɛ hī ɔngrɔ̄ɔ ɔla̍ā ibi̍īyē ɔpɔ̄ɔpɛ̄ pīya ga lipu̍ yī eko̍oba 

ɛla̍ā. Ribi yī eko̍oba ɔla̍ā ya̍ wuru la ɛnya bū abɔ̍ɔ la ɔhlāatū ɔla̍ā ɔpɔ̄ɔpɔ̄ɔpɛ̄ 
ge̍ chīyētū la li̍hu. E̍ bī yenyi i̍ngɔ̍ɔ cha̍cha̍. 

34 Āchɛ nīi yɛ ē deyīrɛ eko̍oba ɛla̍ā ma̍ wā ge̍ ma̍ lɛlā nūma̍ wa̍a̍ nīi ya̍ ma̍, e̍ 

pīya kpa̍ta̍ la ɛnya gāa ge̍ de wɔ̄kā yī lɛlā nūma̍ chiya kpuu abɔ̍ɔ la ipwɔ̍ɔ̄lɛ̍ 
ba̍la wɔlɛ̍ɛchɛ yī wā wa̍a̍. 

35 Āchɛ pɛ̍ pīya gāa ge̍ē ma̍ lɛlā nīi ya̍ ma̍ bɛ̍ɛ̄nɛ̄. E̍ wā la ɛbɛ yī Iji̍sɔ̄ɔsi ma̍, e̍ 

ma̍ ɔngrɔ̄ɔ ɔla̍ā nīi yapri̍ija ɛla̍ā ngmɛ̍ɛchɛ hī ɔ̄ ma̍ hyāhɔ̄ abɔ̍ɔ la apli̍kpo̍ yī 
Iji̍sɔ̄ɔsi. O̍ chī tū ɔjā hwɔhi-hwɔhi la ibi̍īyē, gba̍a lɛ bāa otri̍di̍di̍ ma̍; o̍ de ya̍ wā 
uhuhwi ɔlamu-ɔlamu. 

36 Āchɛ nīi ma̍ lɛlā ɔla̍ā la eyī ma̍ de koko̍o de āchɛ ɛla̍ā wa̍a̍ lɔkɔ nīi Iji̍sɔ̄ɔsi 

de ɔngrɔ̄ɔ ɔla̍ā nyiya ma̍. 

37 Bū la ɛbɛ ɔla̍ā, alɔcha yī ajɛ yī Igɛ̍rāsa ɔla̍ā wa̍a̍ nīi grēeyī ma̍ ra̍ābɔ̄ de 

Iji̍sɔ̄ɔsi ka ɔ̍lɔ ge̍ pīya hī ajɛ yī aa̍. Wu̍chē oji̍ nɛ, e̍ yɛ ē tūuhwi kpɛ̍ɛji. Iji̍sɔ̄ɔsi 
gāa ge̍ gatū la wɔwu̍ pīya bɛ̍ɛ̄nɛ̄. 

38 Ɔngrɔ̄ɔ nīi yapri̍ija ɔdwɔ̄bi̍ ɛla̍ā ngmɛ̍ɛchɛ hī ɔ̄ ibi̍īyē ma̍ ra̍ābɔ̄ ka anɔ̍lɔ ge̍ē 

pīya ē tāa ɔ̍lɔ. Iji̍sɔ̄ɔsi hi̍hi̍yo̍ de ɔ̍, de ɔ̍ tɛ̄rɔ̄ pīya, 

39 ɔ̍lɔ ge̍ ku̍chē pīya ga wɔlɛ̍. Ɔ̍lɔ ge̍ gāa ge̍ koko̍o yī lɛlā nīi Ɔwɔ ɔ̍lɔ ya̍ de ɔ̍lɔ 

ma̍ de āchɛ. Ɔngrɔ̄ɔ ɔla̍ā pīya bū abɔ̍ɔ gāa ge̍ ta̍ ipwo̍gra ɔla̍ā ta̍, koko̍o yī lɛlā 
nīi Iji̍sɔ̄ɔsi ya̍ de ɔ̍ wa̍a̍ ma̍ de āchɛ. 

40 Iji̍sɔ̄ɔsi cha wā la oe̍ nūma̍ yī li̍hu ma̍, āchɛ nīi grēeyī gblāa abɔ̍ɔ ma̍ lɛ 

ɔwɔ̄wīyā nīi e̍ ma̍ ɔ̄ ma̍. Wu̍chē oji̍ nɛ, aa̍ wa̍a̍ gblāa ē gbēyī yī nū. 

41 Ɔngrɔ̄ɔ ɔha̍ nīi re̍ka Ija̍yi̍rɔ̄ɔsi, ɔlɛhu̍ yī u̍nu̍ ogrēeyī yī ɛbɛla̍ā ma̍ wā bɛ̍ɛ̄nɛ̄. 

O̍ ngma̍ ta̍gbo la ajɛ de Iji̍sɔ̄ɔsi, ra̍ābɔ̄ de ɔ̍ ka ɔ̍lɔ ge̍ yewā la wɔlɛ̍ yī anu̍. 

42 Ɔngrɔ̄ɔ ɔla̍ā lɛ ɔyi̍ ɔnɔ̄nyā ūkpo̍he kpo̍kpo̍. Ɔyi̍ chī gbo abɔ̍ɔ ē ko̍ōku̍. Ɔyi̍ 

ɔnɔ̄nyā ɔla̍ā re̍ lɛ̍yi̍ igwo̍lɛpa mɛ̍. Iji̍sɔ̄ɔsi wā ge̍ pīya yɛ gāa ma̍, āchɛ daba̍ ɔ̄ 
kpɛ̍ɛ la oe̍ ɔha̍lɔha̍ wa̍a̍. 

43 Ɔnyā ɔha̍ nīi yɛ abɔ̍ɔ lipu̍ yī wā ma̍ kwi̍īyē yī yeyī ohōhu ke̍e̍ la lɛ̍yi̍ igwo̍lɛpa 

mɛ̍. Ɔjā nīi o̍ lɛ wa̍a̍ ma̍, o̍ de kpo̍ ba̍ iyī nū wa̍a̍ la ɛbɛ yī alobo̍chi̍ mɛ̍. 
Alobo̍chi̍ ɔha̍lɔha̍ i̍ chī nyiya anu̍ mɛ̍ ni̍. 

44 Ɔnyā ɔla̍ā wā ge̍ yɛ abɔ̍ɔ lipu̍ yī āchɛ nīi daba̍ Iji̍sɔ̄ɔsi la wāā yī okwi̍ihi ma̍. 

O̍ de abɔ̄ ku ahu̍ yī aru̍ ɔkwajɛ yī Iji̍sɔ̄ɔsi. Ɔpɔ̄ɔpɛ̄, yeyī nīi o̍ yɛ ē hu ma̍ hɛ̍ kra̍. 

45 Iji̍sɔ̄ɔsi chikpo̍ ɔpɔ̄ɔpɛ̄ ka ɔ̄nyɛ ɔ̍lɔ de abɔ̄ ku anu̍ ma̍? Āchɛ wa̍a̍ ta̍ ka ɔ̍lɔ i̍ 

aa̍ ni̍. Ipi̍ta ka bɛ̍ɛ̄nɛ̄ hīka, “Ādā, āchɛ yɛ ē da ē ba̍ wɔ ē ta̍ wɔ tuu a̍nɛ.” 

46 Iji̍sɔ̄ɔsi ka hīka, “Ami ɔlɔjā n jo̍ōkū hīka ɔ̄chɛ ɔha̍ de abɔ̄ ku u. Wu̍chē oji̍ nɛ, 

wɔhu̍ yī obo̍chi̍ ɔnyɔ̄nyiya ɔha̍ ngmɛ̍ɛchɛ hī um ibi̍īyē mɛ̍” 

47 Ɔnyā ɔla̍ā ma̍ hīka Iji̍sɔ̄ɔsi ɔ̍lɔ de jo̍ōkū tū anu̍ ma̍, o̍ ngmɛ̍ɛchɛ gāa dikpo̍ba̍ 

Iji̍sɔ̄ɔsi hɛ̍ ibi̍īyē ejē bāa ɔkpa̍kpa̍ ma̍. O̍ ngma̍ ta̍gbo la ajɛ la iyɔ̄bū yī Iji̍sɔ̄ɔsi 
ka de Iji̍sɔ̄ɔsi abɔ̍ɔ la īkprī yī āchɛ wa̍a̍ ɔjā nīi hu̍ nīi o̍ de abɔ̄ ku ɔ̍ ma̍. O̍ ka de 
ɔ̍ ka anɔ̍lɔ chī de lɛ cha̍cha̍ bū la yɛ̄grāa ɔla̍ā ɔpɔ̄ɔpɛ̄. 

48 Iji̍sɔ̄ɔsi koko̍o de ɔ̍ bɛ̍ɛ̄nɛ̄ hīka, “Ɔyi̍ yī u! Ɔtū ode chōche yī wɔ ya̍ nīi a de lɛ 

cha̍cha̍ mɛ̍! Pīya la ibi̍īyē ogbodɔ̍dɔ̍ gɛ!” 

49 Yɛ̄grāa nīi Iji̍sɔ̄ɔsi rɛ ma̍ ē ka lɛlā ma̍, ɔlɛrɔ̄ ɔha̍ bū la wɔlɛ̍ yī ɔlɛhu̍ ɔla̍ā wā 

abɔ̍ɔ. O̍ koko̍o de Ija̍yi̍rɔ̄ɔsi ka ɔyi̍ yī ɔ̍lɔ hīyɔtū mɛ̍; ɔ̍lɔ ge̍ e̍e ya̍ Ɔngūlɛ̄lā ichi̍ 
wā abɔ̍ɔ gɛ ni̍. 

50 Iji̍sɔ̄ɔsi de po̍. O̍ da Ija̍yi̍rɔ̄ɔsi hīka, “A ā tūuhwi ni̍! De ɔtū che kpɔ̍, ma̍a ɔyi̍ 

yī wɔ ge̍ē de ē lɛ cha̍cha̍!” 

51 Iji̍sɔ̄ɔsi gbajɛ ga wɔlɛ̍ ɔla̍ā ma̍, o̍ i̍ chɛ̄ nīi ɔ̄chɔ̄chɛ chɛ̄ ga u̍nu̍ ɔla̍ā ba̍la anu̍ 

ni̍. Ɔ̍chi̍kpa̍kpa̍, Ipi̍ta, Ijɔ̍ɔn ba̍la Ije̍mēehi, ba̍la a̍dā yī ɔyi̍ ba̍la ɛ̍nɛ̍ yī ɔyi̍; aa̍ 
chɛ̄ gāa ba̍la anu̍ a̍nɛ. 

52 Āchɛ nīi gblāa abɔ̍ɔ wa̍a̍ ma̍ yɛ ē drɛ̄ɛgba, ē gwe̍ejrīkā yī ɔpīyaku̍ yī ɔyi̍ 

ɔla̍ā. Iji̍sɔ̄ɔsi ka de wa̍ hīka, “Ala̍ e̍e drɛ̄ɛgba ni̍; ma̍a ɔyi̍ ɔla̍ā i̍ ko̍ōku̍ ni̍! Wɔlā 
nīi o̍ yɛ ē gbo ji a̍nɛ!” 

53 Āchɛ ɛla̍ā wa̍a̍ ta̍ kpu̍u la ɛhɛ tū Iji̍sɔ̄ɔsi; wu̍chē oji̍ nɛ, e̍ jo̍ōkū lēchi̍-lēchi̍ ka 

ɔyi̍ ɔ̍lɔ ko̍ōku̍ mɛ̍. 

54 Iji̍sɔ̄ɔsi gāa ge̍ de abɔ̄ ku̍ ɔ̄ la abɔ̄, ka de ɔ̍ hīka, “Ɔyi̍, nīichō!” 

55 Ɔpɔ̄ɔpɛ̄, ɔhɔ̄leyī ku̍chē wā dikpo̍ba̍ ɔ̄; o̍ nīichō ke̍e̍. Iji̍sɔ̄ɔsi ka de wa̍ ka ɛ̍lɛ 

ge̍ gāla̍ ojōre̍ de ɔ̍lɔ nīi ɔ̍lɔ ge̍ re̍. 

56 Ɛ̍nɛ̍ yī nū ba̍la a̍dā yī nū de kpo̍ kwi̍ibū ɔlamu-ɔlamu. Iji̍sɔ̄ɔsi ta̍ wā ɔna ka 

ɛ̍lɛ ge̍ e̍e koko̍o yī lɛlā nīi - ɔ̍lɔ ya̍ hɔ̄ ma̍ ma̍ de ɔ̄chɔ̄chɛ ni̍. 

Ilu̍uku 9 

1 Iji̍sɔ̄ɔsi hī a̍chi̍kpo̍ yī nū āchɛ igwo̍lɛpa ɛla̍ā ɛra̍ ge̍ grēeyī. O̍ de wɔhu̍ de wa̍ 

nīi e̍ ge̍ē nū yapri̍ija ɔdwɔ̄bi̍ ē mɛ; e̍ ge̍ē nyiya āchɛ iyē oko̍ōku̍ wa̍a̍ mɛ. 

2 O̍ tū wā ɛrɔ̄ ka ɛ̍lɛ ge̍ gāa ge̍ kā wɔ̄kā yī Ɔchwɔ̄lɛ̍ Oro̍ōre̍ Yī Ɔwɔ de āchɛ, nīi 

ɛ̍lɛ ge̍ nyiya āchɛ okwi̍īyē. 

3 O̍ koko̍o de wa̍ hīka, “Ala̍ e̍e bī ɔjɔ̄jā yɛ ni̍. Ala̍ e̍e bī ɔchi̍ ɔkwajɛ kɛ̄ɛ liba 

ɔbɔjā tū ni̍. Ala̍ e̍e bī ojōre̍ kɛ̄ɛ okpo, o̍bū ge̍ hwabɔ̄ la aru̍ ikɛpa obōbī ni̍. 

4 Wɔlɛ̍ ɔha̍lɔha̍ nīi ala̍ ge̍ nyā ge̍ hɔ̄, ala̍ ā hɔ̄ abɔ̍ɔ kpɛ̍ɛ gbo̍ ɔ̄chī nīi ala̍ ge̍ē 

pīya ē hī ipwo̍gra ɔla̍ā ma̍. 

5 Āchɛ nīi i̍ ge̍ chī chikpo̍ yī ala̍ ni̍, ala̍ ge̍ yɛ ē pīya ē hī ipwo̍gra ɔla̍ā ma̍, ala̍ ā 

gwō obubu yī ikpo̍ yī ala̍ gblāa abɔ̍ɔ. Ɔla̍ā re̍ka ɔna lɛlā nīi ala̍ ta̍ wā a̍nɛ.” 

6 A̍chi̍kpo̍ yī Iji̍sɔ̄ɔsi wā ge̍ pīya bɛ̍ɛ̄nɛ̄. E̍ ta̍ ipwo̍gra-ipwo̍gra ta̍, kā Wɔ̄kā 

Ɔlwɔnyɛ Yī Ɔwɔ de āchɛ, nyiya āchɛ yɛ̄mɛ̄mɛ̄ la ɛbɛha̍-ɛbɛha̍ wa̍a̍. 

7 Ihɛ̍rɔ̄ɔdi nīi - ɔlɛhu̍ yī ajɛ yī Iga̍līli ma̍ po̍ ohu yī lɛlā ɔla̍ā wa̍a̍ nīi yɛ ē ya̍ ma̍, o̍ 

de re̍ jɛjɛ la ūkpɔ̄tū ji bɛ̍ɛ̄nɛ̄. Wu̍chē oji̍ nɛ, āchɛ yɛ ē ka hīka Ijɔ̍ɔn Ohuyenyi ɔ̍lɔ 
hye̍ēyī la okū a̍nɛ. 

8 Ɛha̍ chī ka hīka, Ɛla̍yi̍ja ɔ̍lɔ wā a̍nɛ. Āchɛ ɛha̍ ma̍ ka hīka, ɔ̄chɛ ɔkɛrɔ̄ yī Ɔwɔ 

oli̍chɔ̍lɔ ɔha̍ ɔ̍lɔ hye̍ēyī la okū wā la yɛchɛ a̍nɛ. 

9 Ihɛ̍rɔ̄ɔdi ka anɔ̍lɔ chī ka nīi ɛ̍lɛ de Ijɔ̍ɔn Ohuyenyi hɛ̍ lɛhu̍ īchāha̍. Ɔngrɔ̄ɔ ɔna̍ 

kpa̍a ɔ̍lɔ hɔ̄ aa̍ nīi anɔ̍lɔ ē po̍ ohu yī lɛlā yī ɔ̍lɔ ma̍/? Wu̍chē ɔla̍ā Ihɛ̍rɔ̄ɔdi 
chikpo̍ ge̍ē ma̍ Iji̍sɔ̄ɔsi la eyī. 

10 A̍chi̍kpo̍ yī Iji̍sɔ̄ɔsi cha wā bɛ̍ɛ̄nɛ̄ ge̍ koko̍o yī u̍ku̍rɔ̍ nīi e̍ ya̍ wa̍a̍ ma̍ de ɔ̍. O̍ 

bī wā pīya bɛ̍ɛ̄nɛ̄, aa̍ ba̍la anu̍ pīya lōri̍īwā ga ipwo̍gra ɔha̍ nīi re̍ka Ibɛsa̍yi̍da 
ma̍. 

11 Āchɛ yɛ̄mɛ̄mɛ̄ de jo̍ōkū ma̍, e̍ de ku ɔ̍ gāa. Iji̍sɔ̄ɔsi lɛ ɔwɔ̄wīyā nīi o̍ ma̍ wā 

ma̍. O̍ kā wɔ̄kā yī Ɔchwɔ̄lɛ̍ Oro̍ōre̍ Yī Ɔwɔ de wa̍, nyiya āchɛ nīi kwi̍īyē wa̍a̍ 
ma̍. 

12 Yɛ̄grāa nīi yɛnɔ yɛ ge̍ē bi̍ ma̍, a̍chi̍kpo̍ yī Iji̍sɔ̄ɔsi gāa dikpo̍ba̍ ɔ̄ ge̍ ka de ɔ̍ 

hīka, “Ādā, ka nīi āchɛ nūma̍ ge̍ pīya, hɛ̄ɛbɛ nīi e̍ ge̍ ga wɔlɛ̍ɛchɛ ba̍la yɛrɔ̄ ɔha̍ 
amu la ɔta̍kakatū nūma̍ gāa ge̍ kwɔgu yī ojōre̍ ba̍la ɛbɛ ɔchɔ̄chā. Wu̍chē oji̍, 
lipu̍ a̍chi̍ chukuru hɔ̄ ma̍ a̍nɛ.” 

13 Iji̍sɔ̄ɔsi da a̍chi̍kpo̍ yī nū bɛ̍ɛ̄nɛ̄ hīka, “Ala̍ ɛlɛjā ala̍ ā de ojōre̍ oro̍ōre̍ de wa̍ 

gɛ!” A̍chi̍kpo̍ yī nū hīya anu̍ ɔkɔ hīka, “Ɔjā nīi alɔ lɛ ka̍ta̍ ma̍ chī - ākpā yī 
ibrɛ̍ɛdi ɛrwɔ̄ ba̍la ɛbɛ̍yēenyi īkpɛ̄ɛpa nɛ. A chikpo̍ nīi alɔ ge̍ gāa ge̍ ra̍ ojōre̍ 
ɔrɔ̍ɔ̄ra̍ de okru̍utu yī āchɛ nūma̍?” 

14 Āchɛ ɛla̍ā ke̍e̍ gbajɛ la āchɛ u̍nɔ igwo̍lɛpa che āchɛ ohu igwo̍. Iji̍sɔ̄ɔsi ka de 

a̍chi̍kpo̍ yī nū ka ɛ̍lɛ ge̍ ka lɛbɛ nīi āchɛ ɛla̍ā ɛ̍lɛ ge̍ gblāa la ribibi. Ɛ̍lɛ ge̍ lɛ 
āchɛ ohu ɛpa che igwi̍gwo̍ la ribi ūkpo̍he. 

15 A̍chi̍kpo̍ yī nū gāa ge̍ ya̍ nīi ē hyāhɔ̄ i̍ngɔ̍ɔ wa̍a̍ lɔkɔ nīi o̍ ka ma̍. 

16 Iji̍sɔ̄ɔsi nāa ākpā yī ibrɛ̍ɛdi ɛrwɔ̄ ba̍la ɛbɛ̍yēenyi īkpɛ̄ɛpa ɛla̍ā bī la abɔ̄. O̍ hu 

eyī hwa̍a̍ ga ichō, da Ɔwɔ o̍be wu̍chē yī ojōre̍ ɔla̍ā. O̍ de ɔ̍ hɛ̍ mi̍ni̍mi̍ni̍, de 
nāa de a̍chi̍kpo̍ yī nū bɛ̍ɛ̄nɛ̄, ka ɛ̍lɛ ge̍ de kɔ̄ de āchɛ ɛla̍ā wa̍a̍. 

17 Aa̍ wa̍a̍ re̍ nīi o̍ jɛ̄ wā hwɔhi-hwɔhi. A̍chi̍kpo̍ yī nū kpo̍ irwi yī onīi jɛ̄ wā hōhī 

ma̍ mu obri̍bri̍ igwo̍lɛpa. 

18 I̍chi̍chɛ ɔha̍, Iji̍sɔ̄ɔsi hɔ̄ abɔ̍ɔ lōri̍īnū ē jɔhā de Ɔwɔ. A̍chi̍kpo̍ yī nū wā gblāa 

abɔ̍ɔ i̍ngi̍ngɔ̍ɔ. O̍ che wa̍ ikpo̍ hīka, “Alɔgbādu ɛla̍ā wa̍a̍ ma̍ u̍tu gbɛri̍ya̍ ka 
amɔ̍lɔ - ɔ̄nyɛ nɛ ma̍/?” 

19 E̍ hīya anu̍ ɔkɔ hīka, “Āchɛ ɛha̍ ka aɔ̍lɔ - Ijɔ̍ɔn Ohuyenyi nɛ. Ɛha̍ ka aɔ̍lɔ - 

Ɛla̍yi̍ja nɛ. Āchɛ ɛha̍ chī ka hīka, ɔ̄chɛ ɔkɛrɔ̄ yī Ɔwɔ, oli̍chɔ̍lɔ ɔha̍ ɔ̍lɔ hye̍ēyī la 
okū wā la yɛchɛ a̍nɛ.” 

20 Iji̍sɔ̄ɔsi gba̍a che wa̍ ikpo̍ hīka, “Ala̍ bɛ̍ɛ? Ala̍ ma̍ gbɛri̍ya̍ ka amɔ̍lɔ - ɔ̄nyɛ 

nɛ?” Ipi̍ta ka da ɔ̍ hīka, “Awɔ - Ɔhɔ̍ɔnyɛta̍ Nīi Ɔwɔ Hōhu Ma̍ a̍nɛ.” 

21 Bɛ̍ɛ̄nɛ̄, Iji̍sɔ̄ɔsi ta̍ wā ɔna lēchi̍-lēchi̍ ka ɛ̍lɛ ge̍ e̍e ka lɛlā ɔla̍ā de ɔ̄chɔ̄chɛ ni̍. 

22 Iji̍sɔ̄ɔsi gba̍a ka de wa̍ bɛ̍ɛ̄nɛ̄ hīka, “Ala̍ ma̍ ko̍ō! Ɔyi̍ Yī Ɔngrɔ̄ɔ ge̍ē mi̍chi̍ 

gba̍a̍. Ɛgabɔ̄ ba̍la alɛhu̍ aligbe ba̍la āchɛ ongū Lihɔ yī Iju̍u ge̍ē ta̍ ɔ̄. E̍ ge̍ē de ɔ̍ 
ē ngmo̍. Ɔ̄chī ɔmɛta̍, o̍ chī ge̍ē hye̍ēyī la okū.” 

23 Iji̍sɔ̄ɔsi koko̍o de āchɛ wa̍a̍ bɛ̍ɛ̄nɛ̄ hīka, “Ɔ̄chɛ nīi ge̍ chikpo̍ ge̍ē yɛ ē tāa 

ami, ɔlɔjā ge̍ mwanyī hī lɛlā yī anu̍ ɔlɔjā. O̍ ge̍ chrōoko̍o yī ichi̍ ɔmɔ̍ɔ̄ma̍ 
mɔ̄chī-mɔ̄chī nīi o̍ ge̍ ku u la u̍tu. 

24 Wu̍chē oji̍ nɛ, ɔ̄chɛ nīi ge̍ē chikpo̍ yī ɔhɔ̄leyī yī nū ode gbōgbō, o̍ ge̍ē 

ngmla̍a ɔlɔjā ē pīyēbi̍. Ɔ̄chɛ nīi ge̍ chī de ɔhɔ̄leyī yī nū pīyēbi̍ wu̍chē yī u, o̍ 
re̍ka o̍ de ɔ̍ gbōgbō. 

25 Ɔ̄chɛ ge̍ de yɛchɛ wa̍a̍ ligbo̍-ligbo̍ lɔ̄lɛ nīi ɔhɔ̄leyī yī nū ge̍ pīyabi̍, kɛ̄ɛ nīi o̍ tū 

la ichi̍ ɔmɔ̍ɔ̄ma̍ ma̍ bɛ̍ɛ? Ɛpiyabuna yī nū kɔ̍ɔ̄ nɛ? 

26 Ɔ̄chɛ nīi ge̍ chi̍hi̍ya̍ yī ami ba̍la lɛlā ongōngū yī u, ami Ɔyi̍ Yī Ɔngrɔ̄ɔ titi ge̍ē 

chi̍hi̍ya̍ yī ɔlɔjā yɛ̄grāa nīi n ge̍ē wā ma̍. Yɛ̄grāa ɔla̍ā, Ɔyi̍ Yī Ɔngrɔ̄ɔ ge̍ē wā la 
rīgā ɔnɔ̄kɔ̄kū yī nū ba̍la iyī Ɔwɔ Nīi - Ādādā Ma̍ ba̍la ayɛ̍ɛ̄chɛ̄rɔ̄ ɔnɛ̄ɛhɛhi yī nū. 

27 Lēchi̍-lēchi̍, n koko̍o de ala̍! Āchɛ ɛha̍ gblāa amu u̍ma̍ama nīi i̍ ge̍ē pīyaku̍ 

ni̍ kpɛɛ nīi e̍ ē ma̍ Ɔchwɔ̄lɛ̍ Oro̍ōre̍ yī Ɔwɔ o̍bū.” 

28 La ɔ̄chī ɔmarāata̍ nīi Iji̍sɔ̄ɔsi ka lɛlā ɔla̍ā ma̍, o̍ wā ge̍ pīya ga ichō yī yɛwu 

ɔha̍ gāa ge̍ē jɔhā de Ɔwɔ. O̍ bī Ipi̍ta ba̍la Ijɔ̍ɔn ba̍la Ije̍mēehi ku iyī nū gāa. 

29 O̍ kū abɔ̍ɔ ē jɔhā ma̍, inēyī yī nū pīyata̍ ɔpɔ̄ɔpɛ̄. Ɔjā nīi o̍ tū la ibi̍īyē ma̍ de 

lɛ̍rɛ̍ bāa ɔfra̍ta̍ta̍ ma̍, o̍ hu̍ bāa ɔnya̍ri̍nya̍ri̍ ma̍. 

30 Ɔpɔ̄ɔpɛ̄, āchɛ ɛpa ɛha̍ gblāa abɔ̍ɔ ē ka lɛlā tāa anu̍; Imo̍sīisi ba̍la Ɛla̍yi̍ja nɛ. 

31 Aa̍ bīyɛchɛ la oho̍ōhu̍ ɔlɛbɛ̍bi̍ yī ɛbɛ yī Ɔwɔ ge̍ rɛ yɛ ē kwɔ̄kā ba̍la Iji̍sɔ̄ɔsi 

a̍nɛ. Wɔ̄kā lɔkɔ nīi Iji̍sɔ̄ɔsi ge̍ē pīyaku̍ abɔ̍ɔ la Ijɛru̍sālɛm hɛ̄ɛbɛ nīi lɛlā nīi Ɔwɔ 
chikpo̍ ma̍ de ē gɔ̄grāa ma̍ anu̍ nīi e̍ ka a̍nɛ. 

32 Wɔlā de Ipi̍ta ba̍la alikpɛ̍ɛ yī nū ngmo̍. E̍ ho̍ōhye̍ēyī ge̍ ma̍ oho̍ōhu̍ yī 

Iji̍sɔ̄ɔsi ba̍la āchɛ ɛpa ɛla̍ā nīi rɛ abɔ̍ɔ ba̍la anu̍ ma̍ bɛ̍ɛ̄nɛ̄. 

33 Āchɛ ɛpa ɛla̍ā yɛ ē pīya ē hī Iji̍sɔ̄ɔsi ma̍, Ipi̍ta ka de Iji̍sɔ̄ɔsi hīka, “Ādā be̍e! 

O̍ hwɔhi kpɛ̍ɛji nīi alɔ hɔ̄ amu ma̍. Alɔ ge̍ē gwō a̍ywɔ̍da̍ ɛta̍ amu: ɔha̍ - iyī wɔ; 
ɔha̍ - iyī Imo̍sīisi; ɔha̍ - iyī Ɛla̍yi̍ja.” Ipi̍ta i̍ jo̍ōje̍ ɔjā nīi o̍ yɛ ē kɔ̄ka ma̍ ni̍. 

34 O̍ rɛ abɔ̍ɔ ē ka lɛlā ma̍, akpɔ̍ɔwɔ ɔha̍ wā ge̍ gbuhu kla̍ āā ɔpɔ̄ɔpɛ̄. A̍chi̍kpo̍ 

yī Iji̍sɔ̄ɔsi de kpo̍ tūuhwi wu̍chē yī akpɔ̍ɔwɔ ɔla̍ā nīi gbuhu kla̍ āā ma̍. 

35 Ɔpɔ̄ɔpɛ̄, ɔkɔlɛ̄lā ɔha̍ bū lipu̍ yī akpɔ̍ɔwɔ ɔla̍ā hīka, “Ɔyi̍ Yī U Ɔnɔ̄ngrɔ̄ɔ nīi hu 

ɔ̍ ohōhu ma̍ hɔ̄ ma̍ a̍nɛ. Ala̍ ā darɔ̄ku lɛlā yī nū.” 

36 Ɔkɔlɛ̄lā ɔla̍ā pi̍ye̍mā ma̍, o̍ de hī Iji̍sɔ̄ɔsi lōri̍īnū rɛ abɔ̍ɔ. A̍chi̍kpo̍ yī nū 

hīdīdū yī lɛlā nūma̍ wa̍a̍. E̍ i̍ koko̍o yī lɛlɛ̄lā de ɔ̄chɔ̄chɛ yɛ̄grāa ɔla̍ā ni̍ lachi̍-
lachi̍. 

37 Ɔ̄chī ɔ̍mɛpa yī nū, e̍ yɛ ē cha ē bū la yɛwu ɔla̍ā ma̍, āchɛ lyɛ̄mɛ̄ kpɛ̍ɛji nīi 

gāa ge̍ grāa anu̍ ma̍. 

38 Ɔngrɔ̄ɔ ɔha̍ to̍ohwe̍e bū abɔ̍ɔ lipu̍ yī āchɛ ɛla̍ā hīka, “Ɔngūlɛ̄lā be̍e! 

Chu̍chu̍u, n ra̍ābɔ̄ de wɔ wu̍chē yī ɔyi̍ yī u. Ɔyi̍ yī u ɔnɔ̄ngrɔ̄ɔ ūkpo̍he kpo̍kpo̍ 
nɛ. 

39 Yɛ̄grāa ɔha̍, yapri̍ija ɔdwɔ̄bi̍ ē wā la anu̍ ugbo̍he-ugbo̍he la ohwe̍e la 

ohwe̍e, ē wu̍ ɔ̄ gwō ju̍bɛ̍ju̍bɛ̍, ē ya̍ nīi o̍ ē hu̍ū la oko̍o pu̍tu̍pu̍tu̍. O̍ ē ya̍ tāa anu̍ 
ɛbɛ̍bɛ̍-ɛbɛ̍bɛ̍, o̍ i̍ ē diya gee ē hī ɔ̄ ni̍ kpɛkpɛ. 

40 N ra̍ābɔ̄ de a̍chi̍kpo̍ yī wɔ hīka e̍ ge̍ de yapri̍ija ɔdwɔ̄bi̍ ɔla̍ā nū hī ɔ̄ ibi̍īyē; e̍ 

i̍ ya̍ i̍ngɔ̍ɔ mɛ ni̍.” 

41 Iji̍sɔ̄ɔsi ka bɛ̍ɛ̄nɛ̄ hīka, “Ala̍ āchɛ i̍chɛ ku Ɔwɔ ni̍, bi̍ eyī hī ɔpɔ̄pū kpakpa nīi 

gblāa ma̍ la yɛchɛ nūma̍ ma̍! N ge̍ē u̍tu ē hɔ̄ tāa ala̍ ge̍ē ba̍ aba̍ ma̍/? N ge̍ē 
hɔ̄ tāa ala̍ ligbo̍ kana̍ o̍bū ma̍?” O̍ pīya kpa̍ta̍ de a̍dā yī ɔyi̍ ɔla̍ā hīka, “Gāa ge̍ 
bī ɔyi̍ yī wɔ wā!” 

42 Ɔyi̍ ɔla̍ā yɛ ē wā bɛ̍ɛ̄nɛ̄ ma̍, yapri̍ija ɔdwɔ̄bi̍ ɔla̍ā wu̍ ɔ̄ mla̍ajɛ, gwō ɔ̄ 

ju̍bɛ̍ju̍bɛ̍. Iji̍sɔ̄ɔsi ka alābi̍ tāa yapri̍ija ɔla̍ā. O̍ de ɔyi̍ ɔla̍ā nyiya i̍ngɔ̍ɔ ke̍e̍. O̍ 
ku̍chē la ɔyi̍ de a̍dā yī nū bɛ̍ɛ̄nɛ̄. 

43 Āchɛ wa̍a̍ de kpo̍ kwi̍ibū gblāa abɔ̍ɔ wu̍chē yī wɔhu̍ ɔnɔ̄kɔ̄kū yī Ɔwɔ nīi e̍ 

ma̍ hɔ̄ ma̍ ma̍. Lɛlā nīi Iji̍sɔ̄ɔsi yɛ ē ya̍ wa̍a̍ ma̍ e̍e lɛ āchɛ lɛbɛ̍bi̍ kpɛ̍ɛji we̍. 
Yɛ̄grāa ɔla̍ā, Iji̍sɔ̄ɔsi gba̍a ka de a̍chi̍kpo̍ yī nū bɛ̍ɛ̄nɛ̄ hīka, 

44 “Ala̍ e̍e mwanyī yī lɛlā nīi yɛ ma̍ ge̍ē ka ē de ala̍ ma̍ ni̍! E̍ yɛ amu ge̍ē 

wa̍ābɔ̄ la Ɔyi̍ Yī Ɔngrɔ̄ɔ tū āchɛ̄ɛchɛ la abɔ̄ mɛ̍.” 

45 Aa̍ wa̍a̍ i̍ je̍ ochi̍chi̍ yī lɛlā ɔla̍ā nīi o̍ ka ma̍ ni̍. Ochi̍chi̍ yī nū trɛ̍ba hī wā 

hɛ̄ɛbɛ nīi e̍ i̍ ge̍ē je̍ ɔ̄ ni̍. O̍ chī de ya̍ wā uhuhwi la oche ɔ̍ ikpo̍. 

46 A̍chi̍kpo̍ yī Iji̍sɔ̄ɔsi kū la ahu̍ la ɔta̍ iyī wā ɔtɔ̍ɔ̄ta̍ bɛ̍ɛ̄nɛ̄. E̍ yɛ ē ta̍ahu̍ yī ɔ̄chɛ 

nīi - ɔmaga abɔ̍ɔ lipu̍ yī wā ma̍. 

47 Iji̍sɔ̄ɔsi je̍ ɛri̍ya̍ nīi e̍ yɛ ē gbo ma̍ ɔpɔ̄ɔpɛ̄. Wu̍chē yī ɔla̍ā, o̍ bī ɔɔ̍pɛ̄ onīchi̍chɛ̍ 

ɔha̍ ge̍ rɛ abɔ̍ɔ la yɛgɔ̄ yī nū. 

48 O̍ koko̍o de wa̍ hīka, “Ɔ̄chɛ nīi ge̍ wu̍chē yī u ywɔ̍ɔnyɛ yī ɔɔ̍pɛ̄ ita nūma̍, o̍ 

re̍ka ɔlɔjā ywɔ̍ɔnyɛ yī u. Ɔ̄chɛ nīi ge̍ chī ywɔ̍ɔnyɛ yī u mɛ̍, o̍ re̍ka ɔlɔjā ywɔ̍ɔnyɛ 
yī ɔ̄chɛ nīi de u tɛ̄rɔ̄ ma̍. Ɔ̄chɛ nīi lɛ pi̍nyɛ̍ gɔ̄ga lipu̍ yī ala̍ ma̍, anu̍ - ɔmaga yī 
ala̍ wa̍a̍ a̍nɛ.” 

49 Ijɔ̍ɔn hu oko̍o kpa̍ ka bɛ̍ɛ̄nɛ̄ hīka, “Ādā be̍e! Alɔ ma̍ ɔngrɔ̄ɔ ɔha̍ nīi yɛ ē bī riyī 

yī wɔ ē nū yapri̍ija ɔdwɔ̄bi̍ ē hī āchɛ. Alɔ ka tāa anu̍ hīka o̍ ge̍ pi̍ye̍mā. Wu̍chē 
oji̍ nɛ, o̍ i̍ tū ribi yī alɔ nūma̍ ni̍.” 

50 Iji̍sɔ̄ɔsi koko̍o de anu̍ ba̍la āchɛ ehēhī bɛ̍ɛ̄nɛ̄ hīka, “Ala̍ e̍e da ɔ̍ hīka o̍ ge̍ 

pi̍ye̍mā ni̍. Wu̍chē oji̍ nɛ, ɔ̄chɛ nīi i̍ ge̍ - oluji yī alɔ ni̍; ɔ̍lɔma̍ ɔlɔjā ɔya alɔ nɛ.” 

51 Yɛ̄grāa wā ge̍ hōhī kurɛkurɛ nīi Ɔwɔ ge̍ē de Iji̍sɔ̄ɔsi ē nāa ē pīya gāa ichō 

ma̍, Iji̍sɔ̄ɔsi wā ge̍ gbɛri̍ya̍ yī oge̍ pīya ga Ijɛru̍sālɛm bɛ̍ɛ̄nɛ̄. 

52 O̍ de āchɛ tɛ̄rɔ̄ ga iyɔ̄bū. Alɛrɔ̄ ɛla̍ā pīya ga wɔlɛ̍ɛchɛ yī Alisame̍riya gāa ge̍ē 

ya̍ lɛbɛ nīi āchɛ ge̍ē ti̍bi̍īyēchɛ̄ tīgbē yī nū. 

53 Āchɛ ɛla̍ā i̍ chɛ̄ nāa lɛlā yī nū ni̍, wu̍chē oji̍ nɛ, o̍ lā nyaa hīka Ijɛru̍sālɛm nīi 

Iji̍sɔ̄ɔsi ga yɛ gāa a̍nɛ. 

54 A̍chi̍kpo̍ yī nū ɛha̍ nīi re̍ka Ije̍mēehi ba̍la Ijɔ̍ɔn ma̍ ma̍ i̍ngɔ̍ɔ ma̍, e̍ da Iji̍sɔ̄ɔsi 

hīka, “Ādā! O̍ ge̍ hi wɔ ɔtū i̍ngɔ̍ɔ, alɔ ā ka gɛ nīi ɔla̍ ge̍ bū la ichō wā ge̍ de 
āchɛ nūma̍ chāajɛ!” 

55 Iji̍sɔ̄ɔsi pīya kpa̍ta̍ ka alābi̍ tāa alikpɛ̍ɛ yī nū ɛla̍ā. 

56 E̍ wā ge̍ pīya bū abɔ̍ɔ ga ipwo̍gra ɔha̍ bɛ̍ɛ̄nɛ̄. 

57 E̍ yɛ la ɔpɔ̄pū yɛ gāa ma̍, ɔngrɔ̄ɔ ɔha̍ da Iji̍sɔ̄ɔsi ka anɔ̍lɔ ge̍ē ku ɔ̍lɔ ē gāa 

ɛbɛha̍-ɛbɛha̍ nīi ɔ̍lɔ yɛ gāa ma̍. 

58 Iji̍sɔ̄ɔsi ka de ɔ̍ hīka, “Ma̍ gɛ! Yangūudu wa̍a̍ lɛ lɛ̄gɔ̄ nīi e̍ ē chā ma̍. A̍gba̍ana 

chī lɛ a̍chwɔ̍lɛ̍ yī wā. Ami, Ɔyi̍ Yī Ɔngrɔ̄ɔ i̍ chī lɛ ɛbɛ ode lɛhu̍ kɔ̍ myɛ̍nyɛ̍ ni̍” 

59 Ɔ̄chɛ ɔha̍, Iji̍sɔ̄ɔsi da ɔ̍ hīka, “Ku um la u̍tu!” Ɔ̄chɛ ɔla̍ā ka de Iji̍sɔ̄ɔsi hīka, 

“Ādā, pi̍ye̍mā nīi n ā gāa ge̍ de a̍dā yī u nyi o̍bū gɛ!” 

60 Iji̍sɔ̄ɔsi hīya anu̍ ɔkɔ hīka, “Pi̍ye̍mā nīi āchɛ nīi pīyaku̍ ma̍ ge̍ nyi āchɛ 

ɔpīyaku̍ yī wā. Pīya nīi a ā gāa ge̍ koko̍o yī lɛlā yī Ɔchwɔ̄lɛ̍ Oro̍ōre̍ Yī Ɔwɔ de 
āchɛ.” 

61 Ɔngrɔ̄ɔ ɔha̍ gba̍a ka de Iji̍sɔ̄ɔsi hīka, “Ādā be̍e! Ami ma̍, n ge̍ē ku wɔ la u̍tu. 

Pi̍ye̍mā nīi n ā gāa ge̍ ta̍ alwɔlɛ̍ yī u ɔhɔ̄lɛhi o̍bū gɛ!” 

62 Iji̍sɔ̄ɔsi koko̍o de ɔ̍ hīka, “Ɔ̄chɛ nīi ge̍ de abɔ̄ bī inyɛ̄rɔ̄ yɛ ē ya̍ u̍ku̍rɔ̍ nīi o̍ ge̍ 

chōo̍chē yɛ ē pīyeyī hii, ɔ̍lɔma̍ ɔlɔjā i̍ ɔjɔ̄jā de Ɔchwɔ̄lɛ̍ Oro̍ōre̍ Yī Ɔwɔ ni̍.” 

Ilu̍uku 10 

1 La okwi̍ihi yī ɔla̍ā, Ādā Iji̍sɔ̄ɔsi gba̍a hu āchɛ ohu ɛta̍ che igwo̍lɛpa, de wa̍ 

tɛ̄rɔ̄ ga ɔcha. O̍ ku̍ wā ba̍ ɛpɛpa, ka ɛ̍lɛ ge̍ īcha yɔbū de anu̍ ga ipwo̍gra-
mipwo̍gra ba̍la ɛbɛha̍-ɛbɛha̍ wa̍a̍ nīi anu̍ ɔlɔjā ge̍ē gāa we̍ ma̍. 

2 O̍ koko̍o de wa̍ hīka, “Ala̍ ma̍ gɛ ko̍ō! I̍kri̍wu̍ ɔchɔ̄chiya gbo amu kpɛ̍ɛji, 

alu̍ku̍rɔ̍ chī lɛ bāa ɔkplɛ̄ɛ̄ ma̍. Ala̍ ā ra̍ābɔ̄ de ādā nīi lɛ i̍kri̍wu̍ ɔchɔ̄chiya ma̍ 
hɛ̄ɛbɛ nīi o̍ ge̍ de alu̍ku̍rɔ̍ mwɛbɛ tɛ̄rɔ̄ wā la i̍kri̍wu̍ ɔchɔ̄chiya yī nū. 

3 Ala̍ ā pīya ga ɛbɛ nīi tū ala̍ ɛrɔ̄ ma̍ gɛ! Ala̍ ā kwɛ̍ri̍ya̍tū gɛ hīka, n yɛ ē de ala̍ 

tɛ̄rɔ̄ gāa lipu̍ yī āchɛ; ɔla̍ā lɛ bāa ayɛ̍ɛ̄nyīyɛrɔ̄ nīi gāa ge̍ ta̍tū lipu̍ yī odomu̍u 
yɛ̄mɛ̄mɛ̄ ma̍. 

4 Ala̍ e̍e bī i̍kpli̍iba, kɛ̄ɛ liba ɔbɔjā tū, kɛ̄ɛ wɔkpa̍ ochelikpo̍ ni̍. Ala̍ e̍e ku̍ chi̍yɛ 

rɛ da ɔ̄chɔ̄chɛ o̍be la ɔpɔ̄pū ni̍. 

5 Wɔlɛ̍ ɔha̍lɔha̍ nīi ala̍ ge̍ē nyā gāa ma̍, ɔjā nīi ala̍ ge̍ē ka rāarāa ma̍ re̍ka, 

‘Ogbodɔ̍dɔ̍ ge̍ hɔ̄ la wɔlɛ̍ nūma̍.’ 

6 Ɔ̄chɛ nīi chikpo̍ yī ogbodɔ̍dɔ̍ ma̍ ge̍ hɔ̄ abɔ̍ɔ, ɔpiyɛ yī ogbodɔ̍dɔ̍ nīi ala̍ de ma̍ 

ge̍ hɔ̄ ba̍la ɔlɔjā. O̍ i̍ ge̍ chī lɛ i̍ngɔ̍ɔ ni̍, ala̍ chōo̍chē de ɔpiyɛ yī ala̍ nāa. 

7 Wɔlɛ̍ ūkpo̍he nīi ala̍ ge̍ē nyā gāa ma̍, ala̍ ā hɔ̄ abɔ̍ɔ kpɛ̍ɛ. Ojōre̍ ba̍la ɔjā 

ɔgwɔ̍ɔ̄gwa̍ nīi e̍ ge̍ de de ala̍, ala̍ ā nāa. Wu̍chē oji̍ nɛ, olu̍ku̍rɔ̍ ē re̍ ɛpiyabuna 
yī abɔ̄ yī u̍ku̍rɔ̍ yī nū. Ala̍ e̍e pīya bū la wɔlɛ̍ ɔha̍ ge̍ hɔ̄ la ɔha̍ bɛ̍bɛ̍bɛ̍ ni̍. 

8 Ala̍ ge̍ ga ipwo̍gra ɔha̍lɔha̍ nīi e̍ ge̍ ya̍ ala̍ wɔga, ala̍ re̍ ɔjā-mɔjā nīi e̍ de 

gblāa de ala̍ ma̍. 

9 Ala̍ ā nyiya aliyē oko̍ōku̍ abɔ̍ɔ. Ala̍ ā koko̍o de alipwo̍gra ɔla̍ā hīka, ‘Ɔchwɔ̄lɛ̍ 

Oro̍ōre̍ Yī Ɔwɔ de lɛ kurɛkurɛ bla̍a ala̍ mɛ̍.’ 

10 Ala̍ ā ge̍ chī ga ipwo̍gra ɔha̍ nīi āchɛ i̍ ge̍ chikpo̍ yī ala̍ abɔ̍ɔ ni̍, ala̍ yɛ ga 

ɔpɔ̄pū yī u̍kpu̍fi̍ye̍ yī wā nīi ala̍ ge̍ ka de āchɛ hīka, 

11 ‘Ala̍ ma̍ gɛ ko̍ō! Obubu yī ajɛ yī ipwo̍gra yī ala̍ nūma̍ nīi ba̍ alɔ la ikpo̍ ma̍, 

alɔ de ɔ̍ ngū gblāa amu pīyeyīta̍ ala̍ mɛ̍ oo. Ala̍ ā lɛ ɔbɔ̄bla! Ɔchwɔ̄lɛ̍ Oro̍ōre̍ Yī 
Ɔwɔ de lɛ kurɛkurɛ mɛ̍ oo!’ ” Iji̍sɔ̄ɔsi gba̍a ka de wa̍ hīka, 

12 “N ge̍ē koko̍o ē de ala̍! I̍chi̍chɛ Nīi Ɔwɔ Ge̍ē Hlɛ̍ɛ̄pɔ̄ Ma̍, o̍ ge̍ē mlɛ̍ha̍ yī 

Alisɔ̍dɔm pɛtɛpɛtɛ ē hɛ̍ alipwo̍gra ɔla̍ā. 

13 “I̍īyo̍ de awɔ ipwo̍gra ɔla̍ā nīi re̍ka Iko̍rāsin ma̍. I̍īyo̍ de awɔ ipwo̍gra yī 

Ibɛsa̍yi̍da! Lɛlā ɔlɛbɛ̍bi̍ nīi n ya̍ la ala̍ ipwo̍gra ɛla̍ā ma̍, o̍ ge̍ hɔ̄ i̍ngɔ̍ɔ de 
ipwo̍gra yī Ita̍ya ba̍la Isa̍yi̍dɔn nɛ bɛ̍ɛ? Nɛ̄ni̍ e̍ ke̍ ge̍ pīya hyāhɔ̄ la ajɛ, kpo̍ 
a̍chiyɔ̄pa̍ tū, kpo̍ i̍bi re̍tū, chabɔ̄ hīka aɛ̍lɛ pīyabɔ̄ta̍ hī lɛlā ɔdwɔ̄bi̍ ɔyɔ̍ɔ̄ya̍ 
gbi̍chɛ-gbi̍chɛ mɛ̍. 

14 I̍chi̍chɛ Nīi Ɔwɔ Ge̍ē Hlɛ̍ɛ̄pɔ̄ Ma̍, o̍ ge̍ē mlɛ̍ha̍ yī Alita̍ya ba̍la Alisa̍yi̍dɔn 

pɛtɛpɛtɛ ē hɛ̍ ala̍ alipwo̍gra ɛla̍ā. 

15 Awɔ ipwo̍gra ɔla̍ā nīi re̍ka Ikapa̍num ma̍! Re̍ka a chikpo̍ ge̍ē nāa iyī wɔ ē 

gāa ichō ke̍ke̍ni̍ bɛ̍ɛ̄nɛ̄ ni̍? Ɔ̍lɔma̍, Ɔwɔ ge̍ē hɛ̍ wɔ abɔ̄ ta̍tū gāa ayekū oli̍gba̍o̍ 
pɛtɛɛ!” 

16 Iji̍sɔ̄ɔsi koko̍o de a̍chi̍kpo̍ yī nū bɛ̍ɛ̄nɛ̄ hīka, “Ɔ̄chɛ-mɔ̄chɛ nīi ge̍ darɔ̄ku lɛlā 

yī ala̍, o̍ re̍ka ɔlɔjā darɔ̄ku lɛlā yī u. Ɔ̄chɛ nīi ge̍ chī ta̍ ala̍, o̍ re̍ka ɔlɔjā ta̍ ami 
titi. Ɔ̄chɛ nīi ge̍ chī ta̍ u mɛ̍, o̍ re̍ka ɔlɔjā ta̍ ɔ̄chɛ nīi de u tɛ̄rɔ̄ ma̍.” 

17 Āchɛ ohu ɛta̍ che igwo̍lɛpa ɛla̍ā nīi Iji̍sɔ̄ɔsi de wa̍ tɛ̄rɔ̄ ma̍ cha la ɔwɔ̄wīyā-

ɔwɔ̄wīyā wā ge̍ ka de Iji̍sɔ̄ɔsi hīka, “Ādā be̍e! Yapri̍ija ɔdwɔ̄bi̍ ē de otūlichō de 
alɔ ke̍e̍ nīi alɔ ē bī riyī yī wɔ ē ka ē tāa aa̍ ma̍.” 

18 Iji̍sɔ̄ɔsi ka de wa̍ bɛ̍ɛ̄nɛ̄ hīka, “Ala̍ ma̍ gɛ ko̍ō! N ma̍ Isa̍tan nīi - ɔchwɔ̄lɛ̍ yī 

yapri̍ija ma̍ nīi o̍ ha̍ābɔ̄ bāa ɔla̍ yī yakpla̍ ma̍ bū abɔ̍ɔ la ichō mɛ̍. 

19 Ala̍ ma̍ ko̍ō! N de wɔhu̍ de ala̍ mɛ̍. Ala̍ ge̍ de ikpo̍ ba̍ yɛgwā kɛ̄ɛ yɛna, o̍ i̍ 

ge̍ē ya̍ ala̍ ɔjɔ̄jā mɛ ni̍. Wɔhu̍ nīi n de de ala̍ ma̍ kla̍ wɔhu̍ yī Isa̍tan nīi oluji ma̍ 
ɔkɔ̍ɔ̄kla̍ pɛtɛpɛtɛ. 

20 Ala̍ e̍e wɔ̄wīyā wu̍chē lɔkɔ nīi yapri̍ija ɔdwɔ̄bi̍ wa̍a̍ de otūlichō de ala̍ ma̍ ni̍. 

Ɔwɔ̄wīyā nīi ala̍ ge̍ē wīyā ma̍, ala̍ ā wīyā wu̍chē yī riyī yī ala̍ nīi tū abɔ̍ɔ la īpū 
la ɛbɛ yī Ɔwɔ ma̍.” 

21 Yɛ̄grāa ɔla̍ā, Uhu Ɔnɛ̄ɛhɛhi Yī Ɔwɔ ya̍ nīi Iji̍sɔ̄ɔsi wɔ̄wīyā kpɛ̍ɛji. Iji̍sɔ̄ɔsi ka 

lɛlā bɛ̍ɛ̄nɛ̄ hīka, “A̍dā yī u! Awɔ - Ādādā yī ichō ba̍la ajɛ wa̍a̍ a̍nɛ. N da wɔ o̍be 
kpɛ̍ɛji, wu̍chē oji̍ nɛ, ɔjā nīi a de trɛ̍ba hī āchɛ ojye̍ēyī ji̍yɛ̄lā ma̍, a de chabɔ̄ 
ke̍e̍ hu̍ āchɛ i̍jɔ̍ɔ̄jɔ̄jā ni̍. Ēē Ādā! Lɔkɔ nīi a chikpo̍ ma̍ nīi a ya̍ a̍nɛ. 

22 “A̍dā yī u de ɔjāha̍-ɔjāha̍ wa̍a̍ de u mɛ̍. Ɔ̄chɔ̄chɛ i̍ je̍ ɔ̄chɛ nīi ami Ɔyi̍ wɛ ma̍ 

ni̍, ɔ̍chi̍kpa̍kpa̍ A̍dā yī u. Ɔ̄chɔ̄chɛ i̍ chī je̍ ɔ̄chɛ nīi A̍dā wɛ ma̍ ni̍, ɔ̍chi̍kpa̍kpa̍ 
Ɔyi̍ yī nū ba̍la āchɛ nīi Ɔyi̍ chikpo̍ ge̍ē chabɔ̄ yī nū hu̍ wā ma̍.” 

23 Iji̍sɔ̄ɔsi pīya iyɔ̄bū ta̍ a̍chi̍kpo̍ yī nū, ka de wa̍ fi̍yɛ̍ hīka, “A̍hōhi ge̍ - iyī ala̍ nīi 

ma̍ ɔjā nīi ala̍ yɛ ma̍ ē ma̍ ma̍! 

24 Wu̍chē oji̍ nɛ, n ge̍ē koko̍o de ala̍! Āchɛ ɔkɛrɔ̄ yī Ɔwɔ yɛ̄mɛ̄mɛ̄ ba̍la ɛchwɔ̄lɛ̍ 

yɛ̄mɛ̄mɛ̄ chikpo̍ ge̍ ma̍ ɔjā nīi ala̍ yɛ ma̍ ē ma̍ ma̍, e̍ i̍ ma̍ ni̍. E̍ chikpo̍ ge̍ē 
plɛ̍ɛ̄lā nīi ala̍ yɛ ma̍ ē po̍ ma̍, e̍ i̍ po̍ ni̍.” 

25 Ɔngrɔ̄ɔ ɔha̍ nīi - ɔ̄chɛ ongū Lihɔ yī Iju̍u ma̍ nīichō yarɛ bɛ̍ɛ̄nɛ̄. O̍ chikpo̍ ge̍ē 

trɛ̍ɛda ē gwō Iji̍sɔ̄ɔsi la ikpo̍ yī lɛlā ochōche. O̍ che Iji̍sɔ̄ɔsi ikpo̍ hīka, “Ɔngūlɛ̄lā 
be̍e! Oji̍ nīi n ge̍ē ya̍ o̍bū nīi n ge̍ē lɛ ɔhɔ̄leyī i̍mɔ̄mɛni̍ ma̍/?” 

26 Iji̍sɔ̄ɔsi wā ge̍ che ɔ̍ ikpo̍ bɛ̍ɛ̄nɛ̄ hīka, “Kana̍ nīi e̍ ka tū la īpū yī Lihɔ Yī 

Imo̍sīisi ma̍? Kana̍ nīi ala̍ ē ka ochi̍chi̍ yī nū de āchɛ ma̍?” 

27 Ɔngrɔ̄ɔ ɔla̍ā hīya anu̍ ɔkɔ bɛ̍ɛ̄nɛ̄ hīka, “Ɔjā nīi Lihɔ Yī Ɔwɔ ka ma̍ re̍ka, 

‘Yɔ̍ɔhɔtū yī Ādā Nīi - Ɔwɔ yī wɔ ma̍ la ūkpɔ̄tū yī wɔ wa̍a̍, ba̍la uhu yī wɔ wa̍a̍, 
ba̍la wɔhu̍ yī wɔ wa̍a̍, ba̍la ɛri̍ya̍ yī wɔ wa̍a̍. Yɔ̍ɔhɔtū yī ɔ̍nyīmɔ̄chɛ yī wɔ bāa 
awɔ ɔlɔjā ma̍’.” 

28 Iji̍sɔ̄ɔsi hīya anu̍ ɔkɔ hīka ɔ̍lɔ ka grāa kpɛ̍ɛji. Ɔ̍lɔ ge̍ gāa ge̍ ya̍ i̍ngɔ̍ɔ gɛ, ma̍a 

ɔ̍lɔ ge̍ē lɛ ɔhɔ̄leyī. 

29 Ɔngrɔ̄ɔ ɔla̍ā chikpo̍ ge̍ē chabɔ̄ hīka anɔ̍lɔ ka kpakpa. Wu̍chē yī ɔla̍ā, o̍ che 

Iji̍sɔ̄ɔsi ikpo̍ hīka ɔ̄nyɛ ɔ̍lɔ che re̍ka ɔ̍nyīmɔ̄chɛ yī anu̍ ma̍? 

30 Iji̍sɔ̄ɔsi hīya anu̍ ɔkɔ hīka, “Ma̍ ko̍ō! Ɔngrɔ̄ɔ ɔha̍ pīya bū la Ijɛru̍sālɛm yɛ gāa 

Ijɛ̍rīko. Ebu̍ūwī ɛdwɔ̄bi̍ ɛha̍ ku̍ ɔ̄, ya̍ tāa anu̍ ɛbɛ̍bɛ̍-ɛbɛ̍bɛ̍ abɔ̍ɔ la ɔpɔ̄pū. E̍ gba 
ɔ̍ āɛ̄jā otūlibi̍īyē, gwō ɔ̄ lijē dwɔ̄bi̍-dwɔ̄bi̍, pīya hī ɔ̄ gbo abɔ̍ɔ hɛ̍ ko̍ōku̍. 

31 Bāa lɛlā ɔha̍ ma̍, ɔngrɔ̄ɔ ɔha̍ nīi - oligbe yī Ɔwɔ ma̍ wā ge̍ ga abɔ̍ɔ la ɔpɔ̄pū 

ɔla̍ā pi̍i̍. O̍ ma̍ ɔ̄chɛ ɔla̍ā gbo abɔ̍ɔ ma̍, o̍ nyā ga la ɛkū pīya hī ɔ̄. 

32 Ɔngrɔ̄ɔ ɔha̍ nīi - a̍chi̍kpo̍ yī aligbe yī Ɔwɔ ma̍ gba̍a wā ge̍ ga aba̍a̍bɔ̍ɔ. Anu̍ 

titi nyā ga la ɛkū pīya hī ɔ̄. 

33 Olisame̍riya ɔha̍ nīi yɛ ē ga la ɔpɔ̄pū ɔla̍ā ma̍ yɛ ge̍ hɛ̍ta̍ la anu̍ bɛ̍ɛ̄nɛ̄. O̍ ma̍ 

ɔngrɔ̄ɔ ɔla̍ā ma̍, o̍ mlɛ̍ha̍ de ɔ̍ kpɛ̍ɛji. 

34 O̍ gāa dikpo̍ba̍ ɔ̍. O̍ de yanɔ̄ ba̍la ɛ̍mwɔ̄ kla̍ anu̍ la ɔjā nīi e̍ ya̍ ɔ̄ wa̍a̍ ma̍, de 

ɔ̄pa̍ wā ɔ̄ wa̍a̍. O̍ de ɔngrɔ̄ɔ ɔla̍ā nāa che la ɛbɛ̍ obīho̍ yī anu̍ ɔlɔjā wa̍a̍ ge̍ chɛ̄ 
ga u̍nu̍ ɔha̍ nīi āchɔga ē chā ma̍. O̍ hɔ̄ abɔ̍ɔ deyīrɛ ɔ̍. 

35 Ɔ̄chī ɔ̍mɛpa yī nū, o̍ wu̍ okpo yī isi̍li̍ba ɛpa de ɔ̄chɛ odeyīrɛ u̍nu̍ yī āchɔga 

ɔla̍ā. Ɔ̍lɔ ge̍ deyīrɛ ɔ̄chɛ okwi̍īyē ɔla̍ā hwɔhi-hwɔhi de anu̍. Anɔ̍lɔ ge̍ē ku̍chē ē 
ga abɔ̍ɔ la ɔpɔ̄pū ɔla̍ā ma̍, anɔ̍lɔ ge̍ē kla̍ ɔ̍lɔ ure̍ yī ɔjāha̍-ɔjāha̍ wa̍a̍ nīi ɔ̍lɔ ge̍ē 
bi̍ tū ɔngrɔ̄ɔ ɔla̍ā ma̍.” 

36 Iji̍sɔ̄ɔsi che ɔ̄chɛ ongū Lihɔ yī Iju̍u ɔla̍ā ikpo̍ bɛ̍ɛ̄nɛ̄ hīka, “Lipu̍ yī āchɛ nūma̍, 

ɔ̄nyɛ gbla awɔ ɔ̄chɛ nīi - ɔ̍nyīmɔ̄chɛ yī ɔngrɔ̄ɔ ɔla̍ā nīi uwī gwō ɔ̄ lijē ma̍?” 

37 Ɔ̄chɛ ongū Lihɔ yī Iju̍u ɔla̍ā hīyɔkɔ hīka ɔ̍lɔ - ɔ̄chɛ nīi - ɔ̍lɔ ji̍yɛ̄lā tāa ɔ̍lɔ ma̍ 

nɛ. Bū la ɛbɛ ɔla̍ā Iji̍sɔ̄ɔsi ka de ɔ̍ hīka, “Ɔ̍lɔma̍, pīya gɛ, nīi a ā ya̍ i̍ngi̍ngɔ̍ɔ!” 

38 Iji̍sɔ̄ɔsi ba̍la a̍chi̍kpo̍ yī nū wā ge̍ pīya la ɛɛ yī wā ɔla̍ā bɛ̍ɛ̄nɛ̄. E̍ yɛ wa̍a̍ ge̍ 

gbajɛ la ipwo̍gra ɔha̍. Ɔnyā ɔha̍ nīi re̍ka Ima̍ta ma̍ hī Iji̍sɔ̄ɔsi ɛra̍ ga wɔlɛ̍ yī nū. 

39 Ima̍ta lɛ ɔɔ̍nɛ̍ ɔnɔ̄nyā ɔha̍ hɔ̄ abɔ̍ɔ re̍ka Imeri̍. Imeri̍ ma̍ pīya hyāhɔ̄ abɔ̍ɔ la 

apli̍kpo̍ yī Iji̍sɔ̄ɔsi yɛ ē plɛ̍ɛ̄lā nīi o̍ ē ngū ma̍. 

40 Ɔjā nīi anu̍ Ima̍ta yɛ ē ya̍ ma̍ de ya̍ ɔ̄kɔ̄kū de ɔ̍ ma̍, ūkpɔ̄tū ti̍ya anu̍ tū. O̍ 

gāa ge̍ ka de Iji̍sɔ̄ɔsi bɛ̍ɛ̄nɛ̄ hīka, “Ādā be̍e! A ma̍ ɔɔ̍nɛ̍ yī u ɔnɔ̄nyā nīi tu̍ hī u 
nīi n yɛ aa̍ ē ya̍ u̍ku̍rɔ̍ lōru̍u-lōru̍u mɛ̍/. Kɛ̄ɛ kana̍ ma̍? Ka de ɔ̍ gɛ nīi o̍ ge̍ wā ge̍ 
tū u wɔbɔ̄!” 

41 Ādā Iji̍sɔ̄ɔsi hīya anu̍ ɔkɔ hīka, “Ima̍ta! Ima̍ta! A ē de ē hi̍yɛ̄ngura yī lɛlā 

yɛ̄mɛ̄mɛ̄ ɔ̄kɔ̄kū. Ūkpɔ̄tū ē ti̍ya awɔ ē tū wu̍chē yī ɛjā ɛla̍ā ɔ̄kɔ̄kū. 

42 Ɔjā ūkpo̍he - ɔjā ɔkwɔ̍ɔkɔ de wɔ a̍nɛ. Imeri̍ ma̍ ya̍ onīi hwɔhi ma̍ mɛ̍. 

Ɔ̄chɔ̄chɛ i̍ ge̍ē nu̍ ɔ̄ anu̍ gɛ ni̍.” 

Ilu̍uku 11 

1 Yɛ̄grāa ɔha̍, Iji̍sɔ̄ɔsi yɛ ē jɔhā abɔ̍ɔ la ɛbɛ ɔha̍. O̍ kwɛ̍ɛjī la ɔhā ojōji ma̍, 

a̍chi̍kpo̍ yī nū ɔha̍ da ɔ̍ hīka, “Ādā, ngū alɔ ɔhā ojōji lɔkɔ nīi Ijɔ̍ɔn ngū a̍chi̍kpo̍ 
yī nū ma̍ gɛ/.” 

2 Iji̍sɔ̄ɔsi ka de wa̍ bɛ̍ɛ̄nɛ̄ hīka, “Ala̍ ge̍ē jɔhā de Ɔwɔ ma̍, ala̍ ā ka hīka, “ ‘Ɔwɔ 

A̍dā yī alɔ! Otūlichō ge̍ - iyī riyī ɔnɛ̄ɛhɛhi yī wɔ. Ɔchwɔ̄lɛ̍ Oro̍ōre̍ yī wɔ ge̍ yewā. 

3 De ojōre̍ nīi ge̍ē jɛ̄ alɔ lɛmiyɛ mɔ̄chī-mɔ̄chī ma̍ de alɔ. 

4 De lɛlā ɔdwɔ̄bi̍ yī alɔ wa̍a̍ kɔ̄ de alɔ. Wu̍chē oji̍ nɛ, alɔ ē de lɛlā abi̍ nīi āchɛ 

ya̍ alɔ ma̍ ē kɔ̄ de wa̍. A ā de alɔ tū la ɔmama̍ olichi̍chi̍ ni̍.’ ” 

5 Iji̍sɔ̄ɔsi wā ge̍ da wa̍ bɛ̍ɛ̄nɛ̄ hīka, “Ala̍ ma̍ gɛ ko̍ō! Ɔ̄chɛ ɔha̍ lipu̍ yī ala̍ ge̍ ga 

wɔlɛ̍ yī ɔya anu̍ ɔha̍ la iyārōtu̍, gāa ge̍ de ɔya anu̍ ɔla̍ā hīka,, ‘Ɔya chu̍chu̍u de 
ākpā yī ibrɛ̍ɛdi ɛta̍ kpla̍ ami! 

6 Ma̍a ɔya ami ɔha̍ yɛ gāa ɛyɛ, nyā wā abɔ̍ɔ la wɔlɛ̍ yī u. N i̍ chī lɛ ɔjɔ̄jā hɔ̄ 

abɔ̍ɔ ge̍ē ta̍ ɔ̄ oko̍o ni̍’ 

7 A ge̍ de ka i̍ngɔ̍ɔ, ɔha̍ni̍ ɔya awɔ ɔla̍ā hīyɔkɔ ē bū abɔ̍ɔ la u̍nu̍ hīka aɔ̍lɔ ge̍ 

e̍e ya̍ anu̍ īmɛ̄nyɛ̄ ni̍! Ɔpu ɔ̍lɔ gōgū mɛ̍. Anu̍ ba̍la aɛ̍pɛ̄ yī anu̍, aɛ̍lɛ gbwɔlā mɛ̍. 
Anɔ̍lɔ i̍ yɛ abɔ̍ɔ ge̍ē nīichō mɛ ni̍. 

8 Bū la ɛbɛ ɔla̍ā, o̍ re̍ka ɔya wɔ ɔla̍ā i̍ wu̍chē yī lɛya nīi ala̍ re̍ ma̍ de ɔjā de wɔ 

ji ni̍. A ge̍ chī kū abɔ̍ɔ ē ku abɔ̄ ɔpu kpɛɛ, ɔla̍ā ge̍ē hu̍ nīi ɔya awɔ ē nīichō ge̍ē 
de ɔjā ɔla̍ā nīi ku̍ wɔ ɔkɔ ma̍ ē de wɔ. 

9 Wu̍chē yī ɔla̍ā, n ge̍ē koko̍o ē de ala̍! Ala̍ ā chikpo̍ yī ɔjā, ma̍a ala̍ ge̍ē nāa, 

ala̍ ā gāla̍, ma̍a ala̍ ge̍ē ma̍; ala̍ ā de abɔ̄ ku ɔpu, ma̍a e̍ ge̍ē lwāa anu̍ ē de 
ala̍. 

10 Wu̍chē oji̍ nɛ, ɔ̄chɛ-mɔ̄chɛ nīi ge̍ē chikpo̍ yī ɔjā, o̍ ge̍ē nāa. Ɔ̄chɛ nīi ge̍ē 

gāla̍ ɔjā, o̍ ge̍ē ma̍. Ɔ̄chɛ nīi ge̍ de abɔ̄ ku ɔpu, e̍ ge̍ē lwāa anu̍ ē de ɔlɔjā. 

11 A̍dā yī ɔ̄chɛ ɔha̍ hɔ̄ abɔ̍ɔ lipu̍ yī ala̍ nīi o̍ ge̍ re̍ka ɔyi̍ yī nū chikpo̍ yī 

ɛbɛ̍yēenyi nīi o̍ ge̍ē chōo̍chē de yɛgwā de ɔyi̍ yī nū? 

12 Kɛ̄ɛ ɔyi̍ ge̍ chikpo̍ yī ajūgū ma̍, o̍ ē chōo̍chē de yɛna āpɛ̄wu̍ ē de ɔ̍? 

13 Ala̍ āchɛ̄ɛchɛ nīi - āchɛ ɔdwɔ̄bi̍ ma̍, je̍ ɔjā ɔnɛ̄ɛhɛhi odōde de ayi̍ yī ala̍! Ɔwɔ 

A̍dā nīi hɔ̄ la ichō ma̍ ge̍ē kɔ̄ Uhu Ɔnɛ̄ɛhɛhi Yī Ɔwɔ ē de āchɛ nīi chikpo̍ ma̍ 
kana̍ ma̍ ēēe!” 

14 Iji̍sɔ̄ɔsi yɛ ē nū yapri̍ija ɔdwɔ̄bi̍ ɔha̍ nīi ē de ɔ̄chɛ ē gwōko̍o ma̍ hī ɔngrɔ̄ɔ 

ɔha̍. Yapri̍ija ɔdwɔ̄bi̍ ɔla̍ā bīyɛchɛ hī ɔngrɔ̄ɔ ɔla̍ā ɔpɔ̄ɔpɛ̄ ma̍, o̍ de ka lɛlā ke̍e̍. 
Āchɛ ɛla̍ā wa̍a̍ nīi grēeyī ma̍ de kpo̍ kwi̍ibū ɔlamu-ɔlamu. 

15 Āchɛ ɛha̍ chōo̍chē ka hīka Ibɛ̍sɛ̄buli nīi - ɔ̍lɔ ɔlɛhu̍ yī yapri̍ija wa̍a̍ ma̍ ɔ̍lɔ de 

wɔhu̍ de Iji̍sɔ̄ɔsi nīi ɔ̍lɔ ē nū yapri̍ija ɔdwɔ̄bi̍ i̍ngɔ̍ɔ ē mɛ a̍nɛ. 

16 Āchɛ ɛha̍ ma̍ chikpo̍ ge̍ē ma Iji̍sɔ̄ɔsi ē ma̍ hɛ̄ɛbɛ ge̍ē ku̍ ɔ̄. E̍ ka hīka Iji̍sɔ̄ɔsi 

ɔ̍lɔ ge̍ yɛ̍ɛ̄lā ɔlɛbɛ̍bi̍ chabɔ̄ hīka, Ɔwɔ ɔ̍lɔ chɛ̄ku ɔ̍lɔ gɛ. 

17 Iji̍sɔ̄ɔsi je̍ ɛri̍ya̍ ogbōgbō yī ūkpɔ̄tū yī wā wa̍a̍ ɔpɔ̄ɔpɛ̄. O̍ da wa̍ hīka, “Ala̍ ma̍ 

ko̍ō! Ɔcha ūkpo̍he ɔha̍lɔha̍ nīi ge̍ de iyī nū yi̍ya, kplɛ̍wu̍ tāa iyī nū, ɔcha ɔla̍ā i̍ 
ge̍ē ri̍yɛchɛ ē mɛ ni̍. U̍kpu̍fi̍ye̍ ūkpo̍he ɔha̍lɔha̍ nīi ge̍ de iyī nū yi̍ya, kplɛ̍wu̍ tāa 
iyī nū, u̍kpu̍fi̍ye̍ ɔla̍ā i̍ ge̍ē rɛ brii ē mɛ ni̍. 

18 I̍ngi̍ngɔ̍ɔ nīi lɛlā yī Isa̍tan lɛ a̍nɛ. Āchɛ nīi Isa̍tan re̍ ɔchwɔ̄lɛ̍ yī wā wa̍a̍ ma̍ ge̍ 

kū la lɛwu̍ okpo̍ōkpo̍ tāa iyī wā ma̍, kana̍ nīi ɔchwɔ̄lɛ̍ oro̍ōre̍ yī nū ge̍ē ri̍yɛchɛ 
ē mɛ ma̍? Ala̍ ka hīka, Ibɛ̍sɛ̄buli ɔ̍lɔ de wɔhu̍ de amɔ̍lɔ nīi amɔ̍lɔ ē nū yapri̍ija 
ɔdwɔ̄bi̍ mɛ a̍nɛ? 

19 O̍ ge̍ Ibɛ̍sɛ̄buli - ohu̍ nīi ami ē ya̍ i̍ngɔ̍ɔ ē mɛ a̍nɛ ma̍. Oji̍ nīi a̍chi̍kpo̍ yī ala̍ 

ma̍ ē chī bī nū yapri̍ija ɔdwɔ̄bi̍ ma̍? A̍chi̍kpo̍ yī ala̍ ɛlɛjā de chabɔ̄ mɛ̍ hīka, lɛlā 
yī ala̍ ɔla̍ā ɔ̍lɔ i̍ ku̍ ni̍. 

20 O̍ ge̍ chī bū la wɔhu̍ yī Ɔwɔ nīi ami yɛ ē nū yapri̍ija ɔdwɔ̄bi̍ mɛ a̍nɛ. Ɔ̍lɔma̍ 

ɔla̍ā chabɔ̄ hīka Ɔchwɔ̄lɛ̍ Oro̍ōre̍ Yī Ɔwɔ wā dikpo̍ba̍ ala̍ mɛ̍! 

21 “Ɔla̍ga̍ba̍ ge̍ bī ɛjālɛ̄wu̍ la iyē yɛ ē gbō wɔlɛ̍ yī nū ogbōgbō, āɛ̄jā yī nū wa̍a̍ ē 

gblāa abɔ̍ɔ ke̍e̍ ē de ɔ̍. 

22 Yɛ̄grāa nīi ɔ̄chɛ ɔha̍ nīi ja̍ga̍ba̍ hɛ̍ ɔ̄ ma̍ ge̍ wā ge̍ ya̍ tāa anu̍ de ɔ̍ gwō mɛ̍, o̍ 

ē de ɛjālɛ̄wu̍ ɛla̍ā nīi ɔlɔjā de ɔtū che ma̍ ē kpo̍. O̍ ē de ɛjā wa̍a̍ nīi o̍ nāa abɔ̍ɔ 
ma̍ ē kpo̍ kɔ̄. 

23 “Ɔ̄chɛ-mɔ̄chɛ nīi i̍ ge̍ ɔya ami ni̍, ɔ̍lɔma̍ ɔlɔjā - oluji yī u nɛ. Ɔ̄chɛ-mɔ̄chɛ nīi i̍ 

ge̍ tu̍ ɔjā tu̍chɛ̄ tāa ami ni̍, o̍ re̍ka ɔlɔjā yɛ ē kpo̍ ɔ̄ okpo̍ōkpo̍ mīyanya. 

24 “Yapri̍ija ɔdwɔ̄bi̍ ge̍ ngmɛ̍ɛchɛ hī ɔ̄chɛ, o̍ ē ti̍yaha ē ga la ɔcha ɔha̍ nīi lɛ 

kprūkprū ma̍, ē gāla̍ ɛbɛ ɔmyɛ̍nyɛ̍ ɔha̍. O̍ i̍ ge̍ ma̍ ɛbɛbɛ gɛ ni̍, o̍ ē ka ē de iyī 
nū hīka anɔ̍lɔ ge̍ē ku̍chē gāa wɔlɛ̍ yī anu̍ nīi anɔ̍lɔ pīya hī ɔ̍lɔ ma̍. 

25 O̍ ge̍ ku̍chē wā mɛ̍, o̍ ē ma̍ ɔngrɔ̄ɔ ɔla̍ā bāa u̍nu̍ nīi lɛ cha̍cha̍cha̍ nīi e̍ de ɔ̍ 

gbɔ̍ɔ̄gbla̍a lɔ̄lā ma̍. 

26 Bū la ɛbɛ ɔla̍ā, o̍ ē ku̍chē pīya ge̍ē bī yapri̍ija arāapa ɛha̍ nīi dwɔ̄bi̍ hī anu̍ 

ɔlɔjā ma̍ wā. E̍ wā ge̍ē tū abɔ̍ɔ la ɔ̄chɛ ɔla̍ā bɛ̍ɛ̄nɛ̄. Bū la ɛbɛ ɔla̍ā, iyī ogwīihi 
nūma̍ ē de ē dwɔ̄bi̍ de ɔngrɔ̄ɔ ɔla̍ā hɛ̍ ɔrāarāa pɛtɛpɛtɛ bɛ̍ɛ̄nɛ̄.” 

27 Iji̍sɔ̄ɔsi ka lɛlā ɔla̍ā kwɛ̍ɛjī ma̍, ɔnyā ɔha̍ ka grāa anu̍ bū abɔ̍ɔ lipu̍ yī ɔgbādu 

ɔla̍ā hīka, “A̍hōhi ge̍ - iyī ɔnyā nīi ma wɔ de amɛ̄ pī wɔ ma̍.” 

28 Iji̍sɔ̄ɔsi hīya anu̍ ɔkɔ hīka, “Ehe̍, ma̍ gɛ ko̍ō! Āchɛ nīi ē plɛ̍ɛ̄lā yī Ɔwɔ ē de 

otūlichō de ɔ̍ ma̍, aa̍ - ala̍hōhi olēchi̍-lēchi̍ a̍nɛ.” 

29 Āchɛ yɛ ē ha̍du ē tū Iji̍sɔ̄ɔsi ɔ̄kɔ̄kū ma̍, o̍ ka bɛ̍ɛ̄nɛ̄ hīka, “Āchɛ yī yɛchɛ nūma̍ 

dwɔ̄bi̍ kpa̍a! E̍ ē chikpo̍ yī lɛlā ɔlɛbɛ̍bi̍ nīi ge̍ chabɔ̄ hīka Ɔwɔ ɔ̍lɔ chɛ̄ ma̍. 
Ɔha̍lɔha̍ chī i̍ ge̍ē hɔ̄ de wa̍ i̍ngɔ̍ɔ ni̍, ɔ̍chi̍kpa̍kpa̍ lɛlā yī Ijo̍na. 

30 Lɔkɔ nīi Ijo̍na re̍ka lɛlā ode chabɔ̄ hu̍ Alini̍nīfɛ ma̍, i̍ngi̍ngɔ̍ɔ nīi Ɔyi̍ Yī 

Ɔngrɔ̄ɔ ge̍ē re̍ka lɛlā ode chabɔ̄ hu̍ āchɛ yī yɛchɛ nūma̍ a̍nɛ. 

31 I̍chi̍chɛ Nīi Ɔwɔ Ge̍ē Hlɛ̍ɛ̄pɔ̄ Ma̍, Ɔchwɔ̄lɛ̍ Ɔnɔ̄nyā Yī Ɛcha Yī Ihi̍yajɛ ge̍ē 

nīichō yarɛ ē klɛpɔ̄ tāa āchɛ yī yɛchɛ nūma̍! Wu̍chē oji̍ nɛ, anu̍ bū abɔ̍ɔ la ɛbɛ 
i̍ba̍ni̍ i̍gboni̍ ɔla̍ā pɛtɛɛ wā ge̍ plɛ̍ɛ̄lā ojo̍ōje̍ ka̍ka̍ yī Iso̍lōmɔn. N ā koko̍o de ala̍! 
Onīi hɔ̄ ma̍ ma̍ gla Iso̍lōmɔn ta̍ pɛtɛpɛtɛ! 

32 I̍chi̍chɛ Nīi Ɔwɔ Ge̍ē Hlɛ̍ɛ̄pɔ̄ Ma̍, Alini̍nīfɛ ge̍ē nīichō yarɛ ē klɛpɔ̄ tāa ala̍! 

Wu̍chē oji̍ nɛ, e̍ po̍ ɛrɔ̄ yī Ɔwɔ nīi Ijo̍na ka ma̍, e̍ pīyabɔ̄ta̍ hī lɛlā ɔdwɔ̄bi̍ ɔyɔ̍ɔ̄ya̍ 
yī wā. N ā koko̍o de ala̍! Onīi hɔ̄ ma̍ ma̍ gla Ijo̍na ta̍ pɛtɛpɛtɛ! 

33 “Ɔ̄chɔ̄chɛ i̍ ē mwɔla̍ ē tū otīnīkā ē de nāa ē trɛ̍ba kɛ̄ɛ ē nāa ē tū lipu̍ yī 

u̍kpu̍ūhā ni̍. O̍ ē de ē che la okpōkōlō hɛ̄ɛbɛ nīi āchɛ ge̍ chɛ̄ wā ma̍ nīi e̍ ge̍ē 
ma̍ ɛbɛ ɔlɛgēdēgēdē. 

34 Īkprī re̍ka otīnīkā yī ibi̍īyē yī ɔ̄chɛ a̍nɛ. Īkprī ge̍ lɛ chra̍da̍da̍ mɛ̍, o̍ re̍ka ibi̍īyē 

wa̍a̍ hɔ̄ la ɛbɛ ɔlɛgēdēgēdē. Īkprī ge̍ chī dwɔ̄bi̍, o̍ re̍ka ibi̍īyē wa̍a̍ hɔ̄ la ɛbɛ 
odobū. 

35 Ala̍ ā du̍mɔ̍-du̍mɔ̍ nīi ɛbɛ ɔlɛgēdēgēdē yī ibi̍īyē yī ala̍ ge̍ e̍e de pīya ɛbɛ 

odobū ihihi ni̍. 

36 O̍ ge̍ re̍ka ibi̍īyē yī ala̍ wa̍a̍ lɛ gēdēgēdē, nīi ɛbɛbɛ i̍ ge̍ dobū ni̍, ɔ̍lɔma̍ ibi̍īyē 

yī ala̍ wa̍a̍ ge̍ē ho̍ōhu̍ bāa ɔnya̍ri̍nya̍ri̍ ma̍. O̍ ge̍ē lɛ bɔ̄ɔkɔ nīi otīnīkā chɔ̄chɛ̄ ē 
ho̍ōhu̍ rɛ ɔ̄chɛ ma̍.” 

37 Iji̍sɔ̄ɔsi wā ge̍ kwɛ̍ɛjī lɛlā ɔkɔ̄ka ma̍, ɔngrɔ̄ɔ yī Ifa̍rasīi ɔha̍ hī ɔ̄ ɛra̍ yī ojōre̍ ga 

wɔlɛ̍. O̍ pīya gāa ge̍ hɔ̄ abɔ̍ɔ ge̍ē re̍ ojōre̍ bɛ̍ɛ̄nɛ̄. 

38 Ɔngrɔ̄ɔ yī Ifa̍rasīi ɔla̍ā ma̍ hīka Iji̍sɔ̄ɔsi ɔ̍lɔ i̍ na abɔ̄ lɔkɔ nīi e̍ ē ya̍ o̍bū re̍ 

ojōre̍ ni̍ ma̍, o̍ lɛ ɔ̍ lɛbɛ̍bi̍ gba̍a. 

39 Wu̍chē yī ɔla̍ā, Ādā Iji̍sɔ̄ɔsi ɔlɔjā da ɔ̍ hīka, “Ala̍ Āchɛ Yī Ifa̍rasīi ē de okwi̍ihi 

yī ɔgba̍galā ba̍la u̍kpu̍ūhā yī ala̍ ē nɔ̄na gblɛ̍ɛ-gblɛ̍ɛ-gblɛ̍ɛ; lipu̍ yī ala̍ ɛlɛjā chī 
mōmu la ānyānyi ba̍la lɛlā ɔdwɔ̄bi̍. 

40 Ali̍bobo āchɛ! I̍ Ɔwɔ nīi ya̍ okwi̍ihi ma̍ ya̍ lipu̍ a̍ni̍? 

41 Ala̍ ā de ɔjā nīi tū la ɔgba̍galā ba̍la u̍kpu̍ūhā yī ala̍ ma̍ de alyeklo̍ gɛ; ma̍a 

ɔjāha̍-ɔjāha̍ wa̍a̍ ge̍ē de ē lɛ cha̍ri̍cha̍ri̍ ē de ala̍. 

42 “I̍īyo̍ de ala̍ Āchɛ Yī Ifa̍rasīi! Ala̍ ē de wāā ūkpo̍he lipu̍ yī igwo̍ yī ɛjā bāa īpū 

eni̍pī gɛnɛgɛnɛ ɛha̍ nīi re̍ka imi̍nti ba̍la iru̍u ba̍la ɛha̍ yī wā ma̍ ē kɔ̄ de Ɔwɔ. 
Ɛjā bāa lɛpɔ̄ ɔhɔ̍ɔ̄hɛ̍ kpakpa ba̍la ɔhɔtū ɔlɔ̄lɛ de Ɔwɔ ma̍, ala̍ chī wa̍ābɔ̄ la aa̍ 
lā ga ɛkū. O̍ ngma̍ nīi ala̍ ge̍ ya̍ ɛjā nūma̍ wa̍a̍, nīi ala̍ ge̍ e̍e ta̍ ɔha̍ lā ga ɛkū 
ni̍. 

43 “I̍īyo̍ de ala̍ Āchɛ Yī Ifa̍rasīi! Igblɛ̍chi̍ nīi e̍ de lā ke̍e̍ de āchɛ ɔnɔ̄kɔ̄kū ma̍, 

anu̍ nīi ala̍ chikpo̍ ge̍ē hyāhɔ̄ la anu̍ la u̍nu̍ ogrēeyī a̍nɛ. O̍be ɔdɔ̄da pu̍ kpɛ̍ɛ̍ de 
ala̍ la o̍gra lɛ ala̍ wɔnyɛ ka̍ka̍ka̍ a̍nɛ. 

44 I̍īyo̍ de ala̍! Ala̍ lɛ i̍ngɔ̍ɔ ke̍e̍ bāa u̍nwɔ̍wu̍ yī okū nīi e̍ i̍ hu ɔ̍ ukɔ̄ ni̍ nīi āchɛ ē 

yɛɛ ē ga la anu̍ ji ma̍.” 

45 Ɔ̄chɛ ongū Lihɔ yī Iju̍u ɔha̍ ka bɛ̍ɛ̄nɛ̄ hīka, “Ɔngūlɛ̄lā! A yɛ ē ka lɛlā nūma̍ 

ma̍, a yɛ abɔ̍ɔ ē cha̍ alɔ ɛcha̍ i̍ngi̍ngɔ̍ɔ/.” 

46 Iji̍sɔ̄ɔsi hīya anu̍ ɔkɔ ɔpɔ̄ɔpɛ̄ hīka, “I̍īyo̍ de ala̍ āchɛ ongū Lihɔ yī Iju̍u 

i̍ngi̍ngɔ̍ɔ! Ala̍ ē kpo̍ iho̍ ɔlyɛnu̍ nīi lichi̍chi̍ la obōbī ma̍ ē che āchɛ la agbīihi; 
ala̍ ɛlɛjā i̍ ē chī nā oyi̍kɔ̄bɔ̄ ūkpo̍he kpaa ē tū wā wɔbɔ̄ la iho̍ ɔla̍ā obōbī ni̍. 

47 I̍īyo̍ de ala̍! Ala̍ ē gbla̍a u̍nwɔ̍wu̍ yī āchɛ ɔkɛrɔ̄ yī Ɔwɔ nīi a̍dā yī ala̍ kpo̍ 

ngmo̍ ma̍ ya̍ hwɔhi-hwɔhi. 

48 Ɔla̍ā re̍ka ala̍ chɛ̄ hwɔhi-hwɔhi ku lɛlā nīi aa̍ ɔ̍kɔ̄kū yī ala̍ ya̍ ma̍. Wu̍chē oji̍ 

nɛ, aa̍ kpo̍ āchɛ ɔkɛrɔ̄ yī Ɔwɔ ngmo̍; ala̍ chī gbla̍a u̍nwɔ̍wu̍ yī wā ya̍. 

49 Ɔla̍ā - ohu̍ nīi Lɛlā Ojo̍ōje̍ Yī Ɔwɔ ka lɛlā nīi hɔ̄ ma̍ ma̍ a̍nɛ: ‘N ge̍ē de āchɛ 

ɔkɛrɔ̄ yī u ba̍la alɛrɔ̄ yī u ē tɛ̄rɔ̄ hu wa̍. Ɛha̍, e̍ ge̍ē kpo̍ wā ngmo̍; ɛha̍, e̍ ge̍ē ya̍ 
tāa aa̍ dwɔ̄bi̍-dwɔ̄bi̍.’ 

50 Wu̍chē yī ɔla̍ā, Ɔwɔ ge̍ē de ichi̍ de ala̍ alyɛchɛ nūma̍, wu̍chē yī āchɛ ɔkɛrɔ̄ 

yī Ɔwɔ nīi e̍ yɛ ē ngmo̍ gbi̍chɛ-gbi̍chɛ bū la owu̍tu yī yɛchɛ ma̍; 

51 bū la ɔpīyaku̍ yī E̍bɛ̄ɛli kpɛɛ ge̍ chɛ̄ la iyī Ijɛkara̍ya nīi e̍ ngmo̍ la ɔprɛ̍ɛpa yī 

ɛbɛ ode ɔjā pā Ɔwɔ ba̍la u̍kwee̍ nīi re̍ka Ɛbɛ Ɔnɛ̄ɛhɛhi ma̍. Lēchi̍, n ā koko̍o de 
ala̍! Ɔwɔ ge̍ē de ichi̍ ē de alyɛchɛ nūma̍ wu̍chē yī wā wa̍a̍. 

52 “I̍īyo̍ de ala̍ āchɛ ongū Lihɔ yī Iju̍u! Ala̍ de ɔyi̍ yī igbɔ̄gɔ̄rɔ̄ yī ɛbɛ yī lɛlā ojo̍ōje̍ 

nāa trɛ̍ba. Ala̍ ɛlɛjā i̍ chī chɛ̄ yɛ gāa ni̍. Ala̍ i̍ chī chɛ̄ nīi āchɛ nīi ge̍ē chɛ̄ gāa 
ma̍ ē chɛ̄ gāa ni̍.” 

53 Iji̍sɔ̄ɔsi pīya hī ɛbɛla̍ā ma̍, Āchɛ Yī Ifa̍rasīi ba̍la āchɛ ongū Lihɔ yī Iju̍u wa̍a̍ 

kū la ɔka alābi̍ tāa anu̍ bɛ̍ɛ̄nɛ̄. E̍ ē che ɔ̍ ikpo̍ yī lɛlā yɛ̄mɛ̄mɛ̄. 

54 E̍ chikpo̍ nīi o̍ ge̍ē ka lɛlā ɔha̍ ɔdwɔ̄bi̍ hɛ̄ɛbɛ nīi e̍ ge̍ē jɔ̍ɔkɔ ē gblɛlā tāa anu̍. 

Ilu̍uku 12 

1 U̍nu̍u̍nɔ chu̍nɔ yī āchɛ̄ɛchɛ grēeyī gblāa abɔ̍ɔ kpɛɛ nīi āchɛ yɛ ē tīichō che 

ɔ̍nyīnū. Iji̍sɔ̄ɔsi ka lɛlā tāa a̍chi̍kpo̍ yī nū yɔbɔ̄ɔbū hīka, “Ala̍ gbō iyī ala̍ hī ɔjā 
obī ibrɛ̍ɛdi nōnū yī Āchɛ Yī Ifa̍rasīi! Lɛlā ɔka ɔha̍ chōo̍chē ya̍ ɔha̍ yī wā ɔla̍ā nīi 
n yɛ ē ka a̍nɛ. 

2 Ɔjāha̍-ɔjāha̍ nīi ge̍ kla̍ ya̍kla̍, o̍ ge̍ē lwāa ē ta̍āpāapɛ̄ we̍. Lɛlā ɔtrɛ̍ba ɔha̍lɔha̍ 

wa̍a̍ ge̍ē hi̍yɛchɛ we̍. 

3 Wu̍chē ɔla̍ā, lɛlā-mɛlā nīi a ge̍ kɔ̄ka lɛ̍bɛ̍ba, o̍ ge̍ē hi̍yɛchɛ nīi āchɛ po̍ mwɔlɛ̍-

mwɔlɛ̍. Ɔjāha̍-ɔjāha̍ nīi a ge̍ ki̍ya̍cha̍ yī nū la lɛ̍bɛ̍ba chī ge̍ hi̍yɛchɛ hwōō la 
o̍gra nīi āchɛ ē po̍. 

4 “Aɛ̍ɛya ami, ala̍ ma̍ gɛ ko̍ō! Ala̍ e̍e tūuhwi yī āchɛ nīi e̍ de ibi̍īyē ɔlamu ē 

ngmo̍ mɛ ma̍ ni̍. Wu̍chē oji̍ nɛ, e̍ i̍ ge̍ē ya̍ ala̍ ɔjɔ̄jā nīi dwɔ̄bi̍ hɛ̍ ɔla̍ā ma̍ ē mɛ ē 
gɛ ni̍. 

5 N ge̍ē chabɔ̄ yī ɔ̄chɛ nīi ala̍ ge̍ē tūuhwi yī nū ma̍ ē hu̍ ala̍. Ala̍ ā tūuhwi yī 

Ɔwɔ. Wu̍chē oji̍ nɛ, o̍ ge̍ de ibi̍īyē ɔlamu ngmo̍ mɛ, o̍ chī gba̍a lwɔhu̍ ge̍ē ku̍ 
ɔ̄chɛ ta̍tū ga ayekū oli̍gba̍o̍ mɛ. Lēchi̍, n ge̍ē koko̍o ē de ala̍! Ala̍ ā tūuhwi yī 
nū! 

6 “Je̍ka a̍bɔ̄chɔ̍ɔ̄rā ɛrwɔ̄, e̍ ē de ē re̍ iko̍bo ɛpa ɔbɔbɔ? Ɔwɔ i̍ ē chī mwanyī hī 

ūkpūkpo̍he lipu̍ yī a̍gba̍ana ɔbɔbɔ nūma̍ ni̍. 

7 Ūkpō yī inyɛ̄lɛ̄hu̍ yī ala̍, Ɔwɔ de ɔ̍ kɔ̄ka lūkpō-lūkpō mɛ̍. Wu̍chē ɔla̍ā, ala̍ e̍e 

tūuhwi ni̍; ma̍a ala̍ - ɔjā ɔlamu-ɔlamu pɛtɛpɛtɛ hɛ̍ u̍nu̍u̍nɔ chu̍nɔ yī a̍gba̍ana 
bāa a̍bɔ̄chɔ̍ɔ̄rā ma̍ nɛ. 

8 “N ā koko̍o de ala̍ hwōō! Ɔ̄chaha̍-ɔ̄chaha̍ nīi ge̍ de ka hi̍yɛchɛ gbra la 

ɔgbādu yī āchɛ hīka anɔ̍lɔ - ɔ̄chɛ yī amɔ̍lɔ nɛ, ami Ɔyi̍ Yī Ɔngrɔ̄ɔ titi ge̍ē ya̍ 
i̍ngi̍ngɔ̍ɔ ē de ɔlɔjā abɔ̍ɔ la īkprī yī ayɛ̍ɛ̄chɛ̄rɔ̄ yī Ɔwɔ. 

9 Ɔ̄chɛ-mɔ̄chɛ nīi ge̍ē chī hi̍hi̍yo̍ gbra la ɔgbādu yī āchɛ ka anɔ̍lɔ i̍ ɔ̄chɛ yī 

amɔ̍lɔ ni̍, i̍ngi̍ngɔ̍ɔ nīi ami Ɔyi̍ Yī Ɔngrɔ̄ɔ titi ge̍ē ta̍ ɔlɔjā abɔ̍ɔ la īkprī yī 
ayɛ̍ɛ̄chɛ̄rɔ̄ yī Ɔwɔ a̍nɛ. 

10 “Ɔ̄chɛ nīi ge̍ ka lɛlā abi̍ ɔha̍ ku̍ Ɔyi̍ Yī Ɔngrɔ̄ɔ, Ɔwɔ ge̍ē de ē kɔ̄ de ɔlɔjā mɛ. 

Ɔ̄chɛ nīi ge̍ chī ka lɛlā ɔha̍ abi̍ ku̍ Uhu Ɔnɛ̄ɛhɛhi Yī Ɔwɔ, Ɔwɔ i̍ ge̍ē de ē kɔ̄ de 
ɔlɔjā ni̍. 

11 “Āchɛ ge̍ē bī ala̍ ē gāa lɛpɔ̄ la u̍nu̍ ogrēeyī yī wā kɛ̄ɛ ɛbɛ yī ɔchwɔ̄lɛ̍ kɛ̄ɛ 

ɛgabɔ̄ ma̍, ala̍ e̍e hi̍yɛ̄ngura yī ɔjā nīi ala̍ ge̍ē hīyɔkɔ kɛ̄ɛ ē ka ma̍ ni̍. 

12 Wu̍chē oji̍ nɛ, Uhu Ɔnɛ̄ɛhɛhi Yī Ɔwɔ ge̍ē ngū ala̍ ɔjā nīi ala̍ ge̍ē ka yɛ̄grāa 

ɔla̍ā ma̍.” 

13 Bɛ̍ɛ̄nɛ̄, ɔngrɔ̄ɔ ɔha̍ abɔ̍ɔ lipu̍ yī ɔgbādu ɔla̍ā da Iji̍sɔ̄ɔsi hīka, “Ɔngūlɛ̄lā, 

chu̍chu̍u ka de ɔɔ̍nɛ̍ yī u ɔnɔ̄ngrɔ̄ɔ gɛ nīi o̍ ge̍ de ɔjā u̍gū nīi a̍dā yī alɔ pīyaku̍ 
hī ɔ̄ de alɔ ma̍ kɔ̄kɔ̄ ba̍la ami.” 

14 Iji̍sɔ̄ɔsi hīya anu̍ ɔkɔ hīka, “Ɔngrɔ̄ɔ! Ɔ̄nyɛ hu u ka amɔ̍lɔ ge̍ re̍ka olihiyo kɛ̄ɛ 

ɔ̄chɛ ɔkɔ̄ ɔjā u̍gū de ala̍ ma̍?” 

15 Iji̍sɔ̄ɔsi koko̍o de alɔgbādu ɔla̍ā wa̍a̍ bɛ̍ɛ̄nɛ̄ hīka, “Ala̍ ā du̍mɔ̍-du̍mɔ̍! Ala̍ ā 

gbō iyī ala̍ hī ānyānyi ita ɔha̍lɔha̍ wa̍a̍! Wu̍chē oji̍ nɛ, i̍ ɔjā nīi ɔ̄chɛ lɛ wa̍a̍ ma̍ 
re̍ka ɔhɔ̄leyī olēchi̍-lēchi̍ yī ɔ̄chɛ a̍ni̍, ɔlɔjā ge̍ gbɔ̄gbwɔdu bāa ɔjɔ̄jā ma̍.” 

16 Iji̍sɔ̄ɔsi ka lɛlā de wa̍ la wɔ̄chīije bɛ̍ɛ̄nɛ̄ hīka, “Ala̍ ma̍ ko̍ō! Ɔngrɔ̄ɔ ɔha̍ lɛ ajɛ 

yī yɛrɔ̄ nīi ɛjā nīi o̍ ē nyi abɔ̍ɔ ma̍ ē wa̍ hwɔhi kpɛ̍ɛji. 

17 O̍ ka de iyī nū hīka, kana̍ kpa̍a nīi anɔ̍lɔ ge̍ē ya̍ ma̍? Anɔ̍lɔ i̍ ma̍ ɛbɛ yɛ amu 

ge̍ē de ɛjāyɛ̄rɔ̄ yī anu̍ ē gblāa ni̍ oo! 

18 O̍ ka bɛ̍ɛ̄nɛ̄ ka anɔ̍lɔ je̍ ɔjā nīi anɔ̍lɔ ge̍ē ya̍ ma̍ mɛ̍. Anɔ̍lɔ ge̍ē de u̍ku̍na 

ɛnɛ̄chɛ̄ yī anu̍ ē kpo̍ gbo, nīi anɔ̍lɔ ē chōo̍chē gwo̍ enīpīpɛ̄ ɛha̍ nīi - ɛ̍lɛ ge̍ē lɛ 
ke̍ke̍ni̍-ke̍ke̍ni̍ ma̍. Abɔ̍ɔ nīi anɔ̍lɔ ge̍ē kpo̍ ɛjā nīi anɔ̍lɔ ge̍ kpo̍ la yɛrɔ̄ wa̍a̍ ma̍ 
ge̍ē gblāa a̍nɛ. 

19 Bɛ̍ɛ̄nɛ̄ ma̍, anɔ̍lɔ ge̍ē ka ē de iyī anu̍ hīka, ‘Hiyo̍a̍, Ɔgangrɔ̄ɔ! A lɛ ɛjā 

ɛnɛ̄ɛhɛhi nīi ge̍ē jɛ̄ wɔ lɛmiyɛ lɛ̍yi̍ ɛmɛ̍ɛmla̍a ma̍ mɛ̍! Nāa ɔhɔ̄leyī tɛ̍bɛ̍lɛ̍ gɛ! 
Ro̍ōre̍ nīi a ā gwɔ̍ɔ̄gwa̍ nīi a ā ya̍ ɔwɔ̄wīyā gɛ!’ 

20 Bū la ɛbɛ ɔla̍ā Ɔwɔ da ɔ̍ du̍mɔ̍ hīka, ‘Awɔ oli̍bobo ɔ̄chɛ ɔla̍ā! I̍chɛ la otu̍ 

nūma̍ nīi n ge̍ē de ɔhɔ̄leyī yī wɔ ɔla̍ā nāa ē hī wɔ a̍nɛ. Bɛ̍ɛ̄nɛ̄ ma̍, ɔ̄nyɛ chī ge̍ē 
lɛ ɛjā nūma̍ wa̍a̍ nīi a kpo̍ tɔ̄chi̍ rɛ de iyī awɔ ɔlɔjā ke̍e̍ ma̍?’ ” 

21 Iji̍sɔ̄ɔsi de ɔ̍ chlɛhu̍ bɛ̍ɛ̄nɛ̄ hīka, “Ala̍ ma̍ ko̍ō! I̍ngi̍ngɔ̍ɔ nīi lɛlā yī āchɛ nīi ē de 

wɔdu ogbōgbo yī wā lā ke̍e̍ de iyī aa̍ ɛlɛjā ma̍ lɛ a̍nɛ. Wu̍chē oji̍ nɛ, e̍ i̍ gbwɔdu 
la īkprī yī Ɔwɔ ni̍.” 

22 Iji̍sɔ̄ɔsi ka de a̍chi̍kpo̍ yī nū bɛ̍ɛ̄nɛ̄ hīka, “Ɔla̍ā - ohu̍ nīi n yɛ ē koko̍o ē de ala̍ 

a̍nɛ: Ala̍ e̍e hi̍yɛ̄ngura yī ɔjā nīi ala̍ ge̍ē re̍ ē wōwi ma̍, kɛ̄ɛ ɔjā nīi ala̍ ge̍ē tū la 
ibi̍īyē ma̍ ni̍. 

23 Wu̍chē oji̍ nɛ, ɔhɔ̄leyī - ɔjā ɔlamu-ɔlamu pɛtɛpɛtɛ hɛ̍ ojōre̍ nɛ. Ibi̍īyē chī gba̍a 

- ɔjā ɔlamu-ɔlamu pɛtɛpɛtɛ hɛ̍ ɔjā otūlibi̍īyē nɛ. 

24 Ala̍ i̍ ma̍ a̍gba̍ana ni̍? Ida̍agrima bɛ̍ɛ? E̍ i̍ ē nyi ɔjɔ̄jā ni̍, e̍ i̍ ē chī kpo̍ ɔjɔ̄jā la 

yɛrɔ̄ ni̍. E̍ i̍ lɛ ɛbɛ ode ɔjā gbōgbō kɛ̄ɛ u̍ku̍na ɔha̍lɔha̍ ni̍. Ɔwɔ ē bī wā la ojōre̍ 
a̍nɛ. Ala̍ chī - ɔjā ɔlamu-ɔlamu pɛtɛpɛtɛ hɛ̍ a̍gba̍ana nɛ. 

25 Ala̍ ge̍ yɛ ē hi̍yɛ̄ngura yī lɛlā nūma̍ i̍ngɔ̍ɔ, o̍ re̍ka ala̍ ē hɔ̄ kpɛɛ ē mɛ u̍uma? 

26 Ala̍ i̍ ge̍ bī ɔla̍ yī lɛlā ɔlɛpi̍nyɛ̍ mɛ ni̍, oji̍ - ohu̍ nīi ala̍ ē hi̍yɛ̄ngura yī lɛlā ehēhī 

ma̍? 

27 Īpū yī a̍chi̍ ɛha̍ bɛ̍ɛ? Je̍ka ala̍ ma̍ lɔkɔ nīi e̍ ē jɛ̄ ma̍? E̍ i̍ ē chī ya̍ u̍ku̍rɔ̍ ni̍. E̍ i̍ 

ē chī gɔ̍ ɔjɔ̄jā tū iyī wā la ibi̍īyē ni̍. N ā koko̍o de ala̍! Iso̍lōmɔn nīi gbwɔdu 
ɛbɛ̍bɛ̍-ɛbɛ̍bɛ̍ ma̍, o̍ i̍ lɛ ɔjā otūlibi̍īyē ɔha̍lɔha̍ nīi li̍hi̍hi̍ bɔ̄ɔkɔ nīi īpū a̍chi̍ oli̍hi̍hi̍ 
ɛla̍ā lɛ ma̍ ni̍. 

28 Ɔwɔ ē ya̍ a̍chi̍ ɛla̍ā e̍kre̍biya nīi e̍ ē li̍hi̍hi̍ i̍ngɔ̍ɔ a̍nɛ. A̍chi̍ ɔbɔbɔ nīi ge̍ gblāa 

ma̍ i̍chɛ ji nīi e̍ ē de wa̍ kwɔla̍ i̍chi̍chi̍ ma̍? Anu̍ nīi Ɔwɔ i̍ ge̍ē jo̍ōkū hwɔhi-
hwɔhi ē de ɔjā otūlibi̍īyē de ala̍ ni̍ a̍nɛ? Ala̍ ē de ɔtū che Ɔwɔ pi̍nyɛ̍ kpa̍a! 

29 Ala̍ e̍e hi̍yɛ̄ngura ka hīka, ‘Oji̍ nīi alɔ ge̍ē re̍ ma̍?’ Kɛ̄ɛ ‘oji̍ nīi alɔ ge̍ē gwa̍ 

ma̍’ ni̍? 

30 Ɔla̍ā wa̍a̍ - ɔjā nīi āchɛ i̍je̍ Ɔwɔ ni̍ yī yɛchɛ nūma̍ ē gāla̍ ma̍ bī aa̍ a̍nɛ. Ɔwɔ 

A̍dā yī ala̍ ɔlɔjā jo̍ōkū ka ɔjā nūma̍ wa̍a̍ ɛ̍lɛ ku̍ ala̍ ɔkɔ. 

31 Ala̍ ā nāa lɛlā yī Ɔchwɔ̄lɛ̍ Oro̍ōre̍ Yī Ɔwɔ kwɔ̄bū la ɔhɔ̄leyī yī ala̍; ma̍a anu̍ 

ɔlɔjā ge̍ē kwɔgu yī ɛjā ehēhī nūma̍ wa̍a̍ ē de ala̍! 

32 “Ala̍ lɛ bāa ribi yī ayɛ̍ɛ̄nyīyɛrɔ̄ ma̍; ala̍ e̍e tūuhwi ni̍. O̍ lɛ Ɔwɔ A̍dā yī ala̍ 

wɔnyɛ kpɛ̍ɛji nīi o̍ ge̍ē de ɛbɛ yī Ɔchwɔ̄lɛ̍ Oro̍ōre̍ yī nū de ala̍ ma̍. 

33 Ala̍ ā de āɛ̄jā yī ala̍ kpo̍ ra̍, nīi ala̍ ge̍ de okpo yī nū kɔ̄ de alyeklo̍ gɛ! Ala̍ ā 

ya̍ ɔjā ode okpo gbōgbō nīi i̍ ge̍ē nōnu ni̍ ma̍ de iyī ala̍ gɛ! Ala̍ ā de wɔdu yī 

ala̍ wa̍a̍ gbō la ɛbɛ yī Ɔwɔ la ɛbɛ nīi ɔjɔ̄jā i̍ ē hlɛ̍ɛ̄mɛ̄ ni̍ ma̍! Wu̍chē oji̍ nɛ, uwī 
ɔha̍lɔha̍ i̍ ē gbajɛ ē gāa abɔ̍ɔ ni̍; lɛla ɔha̍lɔha̍ i̍ ē chī gāa abɔ̍ɔ ge̍ē re̍ ɔjɔ̄jā mɛ 
ni̍. 

34 Wu̍chē oji̍ nɛ, ɛbɛ nīi wɔdu yī ɔ̄chɛ wa̍a̍ ge̍ lā ma̍, abɔ̍ɔ nīi ūkpɔ̄tū yī nū lā 

gāa a̍nɛ. 

35 “Ala̍ ā ti̍bi̍īyēchɛ̄ tīgbē yī ɔjāha̍-ɔjāha̍! Ala̍ ā de ɔjā ku̍ la owu! Ala̍ ā mwɔla̍ tū 

otīnīkā! 

36 Ala̍ ā ya̍ bāa a̍chɛ̍ yī ɔngrɔ̄ɔ ɔha̍ nīi yɛ ē gbēyī yī abā yī wā nīi ge̍ē cha ē bū 

la wɔga yī ɔngrɛ̄ba̍ ɔha̍ ma̍. O̍ ge̍ wā ge̍ de abɔ̄ ku ɔpu ɔpɔ̄ɔpɛ̄, e̍ ge̍ē lwāa 
anu̍ ē de ɔ̍. 

37 A̍hōhi ge̍ - iyī a̍chɛ̍ ɛla̍ā nīi abā yī wā wā ge̍ ma̍ wā nīi e̍ yɛ ē gbēyī i̍ngɔ̍ɔ! 

Lēchi̍, n ā koko̍o de ala̍! Abā yī wā ge̍ē tu̍ ɔjā ku̍ owu, ē de wa̍ ē hyāhɔ̄ la ɛbɛ 
ore̍ ojōre̍ yī anu̍ ɔlɔjā ē chōo̍chē chrāa aa̍ ɛrɔ̄. 

38 O̍ ge̍ ro̍ōre̍ka o̍ cha la iyārōtu̍ ɔha̍ātā, kɛ̄ɛ otu̍ obūrɔ̍ɔ̄chī wā ge̍ ma̍ wā nīi e̍ 

yɛ ē gbēyī yī nū i̍ngɔ̍ɔ, a̍hōhi ge̍ - iyī wā gihi gɔbū! 

39 Ala̍ lɛ ɔbɔ̄bla yī lɛlā nūma̍ gɛ! O̍ ge̍ re̍ka ɔlɔjā yī wɔlɛ̍ je̍ yɛ̄grāa nīi uwī ge̍ē 

wā ma̍ nɛ, o̍ i̍ ge̍ē chɛ̄ nīi uwī wā la u̍nu̍ yī nū ni̍. 

40 Wu̍chē yī ɔla̍ā, ala̍ titi, ala̍ ā de eyī kōkū! Ma̍a Ɔyi̍ Yī Ɔngrɔ̄ɔ ge̍ē wā la 

yɛ̄grāa pi̍i̍ nīi ala̍ i̍ yɛ ē deyīche ɔ̍ ni̍ ma̍.” 

41 Ipi̍ta che Iji̍sɔ̄ɔsi ikpo̍ bɛ̍ɛ̄nɛ̄ hīka, “Ādā! Alɔ nūma̍ ke̍e̍ nīi a chā alɔ wɔ̄chīije 

nūma̍ ma̍ kɛ̄ɛ āchɛ wa̍a̍?” 

42 Ādā Iji̍sɔ̄ɔsi hīyɔkɔ bɛ̍ɛ̄nɛ̄ hīka, “Ɔ̄nyɛ re̍ka ɔ̍chɛ̍ ɔnɛ̄ɛhɛhi gba̍a je̍ lɛlā ma̍? 

Ɔ̍chɛ̍ oli̍ngɔ̍ɔ nīi abā yī nū ge̍ē de a̍chɛ̍ yī nū ehēhī tū ɔ̄ la abɔ̄ hɛ̄ɛbɛ nīi o̍ ē de 
ojōre̍ ē de wa̍ yɛ̄gɛ̄grāa a̍nɛ. 

43 A̍hōhi ge̍ iyī ɔ̍chɛ̍ ɔla̍ā, nīi o̍ ge̍ re̍ka abā yī nū chā wā ge̍ ma̍ nīi o̍ yɛ ē ya̍ 

i̍ngɔ̍ɔ! 

44 Lēchi̍-lēchi̍, n ā koko̍o de ala̍! Abā yī nū ge̍ē de ɔjāha̍-ɔjāha̍ yī nū wa̍a̍ kpo̍ 

tū ɔ̄ la abɔ̄ bɛ̍ɛ̄nɛ̄. 

45 Ɔ̍chɛ̍ yī nū ɔla̍ā ge̍ chī ya̍ ka chāa! Abā yī anu̍ ma̍ ɔ̍lɔ yɛ abɔ̍ɔ ge̍ē chɔ̄cha 

ɛnyɛnya kɛ̄ɛ! Bū la ɛbɛ ɔla̍ā, o̍ ge̍ē kū la ogwō a̍chɛ̍ yī abā yī nū, anāngrɔ̄ɔ 
ba̍la anānyā ɛla̍ā lijē. O̍ ge̍ē pra̍a ē tū ojōre̍ ba̍la ɔjā ɔgwɔ̍ɔ̄gwa̍ kpɛ̍ɛ ē de 
wīyɔ̄jā. 

46 Bɛ̍ɛ̄nɛ̄ ma̍, abā yī nū ge̍ē wā ge̍ē cha i̍chi̍chɛ ɔha̍ nīi o̍ i̍ kwɛ̍ri̍ya̍tū ɔ̄ ni̍ ma̍, 

bū ɔ̄ obōbū lwɛ̍ɛ̍. Bɛ̍ɛ̄nɛ̄ ma̍, abā yī nū ge̍ē ya̍ tāa anu̍ ɛbɛ̍bɛ̍-ɛbɛ̍bɛ̍, ē nāa anu̍ 
ē tū la ichi̍ ɔmɔ̍ɔ̄ma̍ bāa āchɛ i̍pɔ̍ɔkɔ yī ɔ̄chɛ ni̍ ma̍. 

47 “Ɔ̍chɛ̍ nīi ge̍ je̍ ɔjā nīi abā yī nū chikpo̍ ma̍, nīi o̍ i̍ ge̍ chī ti̍bi̍īyēchɛ̄de ɔjā 

ɔ̍lɔma̍ ya̍ ni̍, abā yī nū ge̍ē gwō ɔ̄ lijē la a̍grɛ̄chi̍ dwɔ̄bi̍-dwɔ̄bi̍. 

48 Ɔ̍chɛ̍ i̍ ge̍ je̍ ɔjā nīi abā yī nū chikpo̍ ma̍ ni̍, o̍ ge̍ yɛ̍ɛ̄lā yī lijē, abā yī nū ge̍ē 

gwō ɔ̄ lijē gbōgbo ē grāa. Ɔ̄chɛ nīi a de ɔjā mwɛbɛ de ɔ̍ ma̍, anu̍ nīi a ē chikpo̍ 
mwɛbɛ ē bū la abɔ̄ yī nū a̍nɛ. Onīi a de mwɛbɛ gɔ̄ga de ɔ̍ ma̍, anu̍ nīi a ē 
chikpo̍ mwɛbɛ ē gɔ̄ga la abɔ̄ yī nū a̍nɛ. 

49 “N wā ge̍ē mwɔla̍ ē tū yɛchɛ. Ɔ̄chɛ pīya ka o̍ u̍tu yɛ ē chɔ̄chɛ̄ mɛ̍. 

50 N lɛ yenyi ohōhu olichi̍chi̍ ɔha̍ nīi n yɛ amu ge̍ē nāa ma̍. N hɔ̄ la īlāanyī 

gba̍a̍, kpɛɛ nīi o̍ ge̍ē hɛ̍ ga o̍bū. 

51 Ala̍ je̍ka amɔ̍lɔ wā, bī ogbodɔ̍dɔ̍ ge̍ē de yɛchɛ? N ā koko̍o de ala̍! I̍ i̍ngɔ̍ɔ ni̍; 

ode āchɛ hwō ta̍ hī ɔ̍nyīnū nīi n wā a̍nɛ. 

52 Obū la u̍ma̍ama ga iyɔ̄bū, wɔma nīi ge̍ lɛ āchɛ ɛrwɔ̄, e̍ ge̍ē de iyī wā hwōta̍: 

Āchɛ ɛta̍ ge̍ē ka ɔdwɔ̄bi̍ yī āchɛ ɛpa; ɛpa ge̍ē ka ɔdwɔ̄bi̍ yī ɛta̍. 

53 A̍dā ɛha̍ ge̍ē ka ɔdwɔ̄bi̍ yī ayi̍ yī wā anāngrɔ̄ɔ, ayi̍ anāngrɔ̄ɔ chī ge̍ē ka 

ɔdwɔ̄bi̍ yī a̍dā yī wā. Ɛ̍nɛ̍ ge̍ē ka ɔdwɔ̄bi̍ yī ayi̍ yī nū anānyā; ayi̍ anānyā chī 
ge̍ē ka ɔdwɔ̄bi̍ yī ɛ̍nɛ̍ yī wā. Ɛ̍nɛ̍ ɔlwɔlɛ̍ ge̍ē ka ɔdwɔ̄bi̍ yī anyā yī ayi̍ yī wā; 
anyā yī ayi̍ chī ge̍ē ka ɔdwɔ̄bi̍ yī ɛ̍nɛ̍ yī wā ɔlwɔlɛ̍.” 

54 Iji̍sɔ̄ɔsi gba̍a koko̍o de wa̍ hīka, “Ala̍ ge̍ ma̍ akpɔ̍ɔwɔ nīi yɛ ē gu ē gblāa la 

wāā yī yɛnɔ ɔ̄nɛ̄ mɛ̍, ala̍ ē ka ɔ̍lɔ yɛ amu ge̍ē hrīwō mɛ̍. O̍ ē chī hā i̍ngɔ̍ɔ. 

55 Ala̍ ge̍ chī ma̍ nīi ijija yɛ ē bū la ihi̍yajɛ mɛ̍, ala̍ ē ka ɔ̍lɔ ge̍ē hɛ̍puu. O̍ ē chī lɛ 

i̍ngɔ̍ɔ. 

56 Ala̍ āchɛ ɔkɛlā ɔha̍ chōo̍chē ya̍ ɔha̍ ɛla̍ā! Ala̍ ē ma̍ ajɛ ba̍la akpɔ̍ɔwɔ ē je̍ 

ochi̍chi̍ yī lɛlā, oji̍ chī - ohu̍ nīi ala̍ i̍ ē je̍ ochi̍chi̍ lɛlā ɔchabɔ̄ yī yɛ̄grāa nūma̍ gɛ 
ni̍ ma̍? 

57 “Oji̍ - ohu̍ nīi ala̍ i̍ ē jo̍ōkū yī lɛlā nīi lɛ kpakpa ma̍ la abɔ̄ yī ala̍ ni̍ ma̍/? 

58 Ɔ̄chɛ ge̍ hī wɔ lɛpɔ̄ bī wɔ yɛ gāa ɛbɛ yī lɛpɔ̄, chɛ̄rī nīi a ā de lɛlā ɔla̍ā ka 

chlɛhu̍ ba̍la anu̍ yɛ̄grāa nīi ala̍ e̍e yɛ la ɔpɔ̄pū we̍ ma̍. Nɛ̄ni̍, o̍ ge̍ē pi wɔ 
kpēlēkpēlē gāa iyɔ̄bū yī alihiyo; alihiyo chī ge̍ē wa̍ābɔ̄ la awɔ ē de idege̍ri. 
Bɛ̍ɛ̄nɛ̄ ma̍, idege̍ri ē bī ɔ̄ ge̍ē tū igbakɔbɔ. 

59 Abɔ̍ɔ nīi a ge̍ē tū kpɛɛ nīi a de ɔkwɛ̍ɛjī yī okpo nīi e̍ hɛ̍ wɔ ma̍ a̍nɛ.” 

Ilu̍uku 13 

1 Yɛ̄grāa ɔla̍ā, āchɛ ɛha̍ nīi gblāa abɔ̍ɔ ma̍ yɛ ē koko̍o de Iji̍sɔ̄ɔsi lɔkɔ nīi 

Ipa̍yi̍lēeti ngmo̍ Aliga̍līli ɛha̍ ma̍. E̍ ka ɔ̍lɔ ngmo̍ ɛ̍lɛ yɛ̄grāa nīi ɛ̍lɛ yɛ ē de ɔjā pā 
Ɔwɔ ma̍. 

2 Iji̍sɔ̄ɔsi hīya aa̍ ɔkɔ bɛ̍ɛ̄nɛ̄ hīka, “Ala̍ gbɛri̍ya̍ ka Aliga̍līli ɛla̍ā ɛ̍lɛ - āchɛ ɔdwɔ̄bi̍ 

ka̍ka̍ hɛ̍ Aliga̍līli ehēhī, anu̍ - ohu̍ nīi e̍ ngmo̍ wā i̍ngɔ̍ɔ a̍nɛ? 

3 I̍ i̍ngɔ̍ɔ ni̍! N ā koko̍o de ala̍! Ala̍ i̍ ge̍ pīyabɔ̄ta̍ hī lɛlā ɔdwɔ̄bi̍ ɔyɔ̍ɔ̄ya̍ yī ala̍ ni̍, 

ala̍ ge̍ē pīyēku̍ i̍ngɔ̍ɔ bāa aa̍ ma̍. 



160 

 

Yala © Bible Society of Nigeria, 1979. 
 

 
 

 

4 Āchɛ igwa̍arāata̍ nīi u̍nu̍ ɔjɛ̄ gbo̍ri̍gbo̍ri̍ ɔla̍ā gbo ngmo̍ wā la Isilo̍ōm ma̍ bɛ̍ɛ? 

Ala̍ gbɛri̍ya̍ ka ɛ̍lɛ - āchɛ ɔdwɔ̄bi̍ ka̍ka̍ hɛ̍ Alijɛru̍sālɛm ehēhī - ohu̍ a̍nɛ? 

5 I̍ i̍ngɔ̍ɔ ni̍! N koko̍o de ala̍ mɛ̍! Ala̍ i̍ ge̍ pīyabɔ̄ta̍ hī lɛlā ɔdwɔ̄bi̍ ɔyɔ̍ɔ̄ya̍ yī ala̍ 

ni̍, ala̍ ge̍ē pīyēku̍ i̍ngɔ̍ɔ bāa aa̍ ma̍.” 

6 Bɛ̍ɛ̄nɛ̄, Iji̍sɔ̄ɔsi ka lɛlā la wɔ̄chīije de wa̍ hīka, “Ɔngrɔ̄ɔ ɔha̍ tū ejū rɛ la yɛrɔ̄ yī 

īkpɔ̄chi̍ yī nū. O̍ ē gāa ge̍ē jiya anu̍ ē ma̍ i̍ngi̍ngi̍ngɔ̍ɔ, o̍ i̍ ma̍ īkpō yī ejū 
ɔha̍lɔha̍ ku abɔ̍ɔ la anu̍ ni̍. 

7 O̍ koko̍o de ɔ̄chɛ odeyīrɛ yɛrɔ̄ ɔla̍ā hīka ɔ̍lɔ ge̍ ma̍ gɛ/. Ɔ̍lɔ gbajɛ lɛ̍yi̍ ɛta̍ mɛ̍ 

nīi anɔ̍lɔ yɛ ma̍ ē wɔ̄wā ge̍ē gāla̍ īkpō yī ejū nūma̍ ma̍; anɔ̍lɔ i̍ chī ma̍ īkpō 
ɔha̍lɔha̍ la ɔ̍lɔ je̍ ni̍. Ɔ̍lɔ ge̍ de ejū ɔla̍ā hɛ̍ tāajɛ. Ɔ̍lɔ ge̍ē rɛ abɔ̍ɔ ē bīya ajɛ 
i̍ngɔ̍ɔ ji ē ya̍ oji̍? 

8 Bū la ɛbɛ ɔla̍ā, ɔ̄chɛ odeyīrɛ yɛrɔ̄ ɔ̍lɔma̍ ka de ɔngrɔ̄ɔ ɔla̍ā hīka ɔ̍lɔ ge̍ pi̍ye̍mā 

hī ejū ɔla̍ā lɛ̍ɛ̄nɛ̄ ji. Anɔ̍lɔ ge̍ē bū lɛ̄gɔ̄ ta̍kaka ē tū ɔ̍lɔ, ē kpo̍ limū tū ɔ̍lɔ. 

9 Ɔ̍lɔ ge̍ wa̍ īkpō lɛ̍ɛ̍ha̍ mɛ, ɔ̍lɔma̍ ɔ̍lɔ re̍ka ɔ̍lɔ hwɔhi. Ɔ̍lɔ i̍ ge̍ chī gba̍a wa̍ gɛ ni̍ 

o̍bū mɛ̍, ɔ̍lɔ ge̍ ka nīi anɔ̍lɔ ge̍ de ɔ̍lɔ hɛ̍ tāajɛ.” 

10 I̍chi̍chɛ ɔha̍ la Ɔ̄chī Ɔmyɛ̍nyɛ̍, Iji̍sɔ̄ɔsi yɛ ē ngū āchɛ lɛlā abɔ̍ɔ la u̍nu̍ ogrēeyī 

ɔha̍. 

11 Ɔnyā ɔha̍ nīi hɔ̄ abɔ̍ɔ ma̍ ku̍ yapri̍ija ɔdwɔ̄bi̍. O̍ de ɔ̍ ya̍ oku̍ku ke̍e̍ lɛ̍yi̍ 

igwa̍arāata̍ mɛ̍. O̍ i̍ ē hu hwa̍a̍ ē mɛ ni̍, ba̍ ku̍ku̍ku̍. 

12 Iji̍sɔ̄ɔsi ma̍ ɔ̄ ma̍, o̍ hī ɔ̄ ɛra̍ ka de ɔ̍ hīka, “Ɔnyā! N de wɔ hɛ̍ta̍ hī iyē oko̍ōku̍ 

yī wɔ ɔla̍ā mɛ̍!” 

13 Iji̍sɔ̄ɔsi de abɔ̄ che ɔ̍ ɔpɔ̄ɔpɛ̄, o̍ nīichō dedede, kū la ɔkā Ɔwɔ ɔkɔ̄kā ɔpɔ̄ɔpɛ̄. 

14 O̍ wu̍ ɔlɛhu̍ yī u̍nu̍ ogrēeyī ɔla̍ā ɔtū kpɛ̍ɛji nīi Iji̍sɔ̄ɔsi nyiya ɔ̄chɛ la Ɔ̄chī 

Ɔmyɛ̍nyɛ̍ ma̍. O̍ ka de āchɛ hwōō bɛ̍ɛ̄nɛ̄ hīka, “Ala̍ ma̍ ko̍ō! Ɔ̄chī nīi alɔ ē ya̍ 
u̍ku̍rɔ̍ ma̍ lɛ erīiyī. Ɔ̄chī ɛla̍ā nīi ala̍ ge̍ē wā nīi o̍ ē nyiya ala̍ a̍nɛ; i̍ Ɔ̄chī 
Ɔmyɛ̍nyɛ̍ ni̍!” 

15 Ādā Iji̍sɔ̄ɔsi hīya anu̍ ɔkɔ, ka bɛ̍ɛ̄nɛ̄ hīka, “Ala̍, āchɛ ɔkɛlā ɔha̍ chōo̍chē ya̍ 

ɔha̍ ɛla̍ā! Ɔ̄nyɛ hɔ̄ abɔ̍ɔ lipu̍ yī ala̍ nīi i̍ ge̍ē wī orī hī yɛna kɛ̄ɛ wɔnya yī nū hī 
ɛbɛ nīi e̍ tū ma̍, ē bī ɔ̄ gāa yenyi ɔgwɔ̍ɔ̄gwa̍ la Ɔ̄chī Ɔmyɛ̍nyɛ̍ ni̍ ma̍? 

16 O̍bū ge̍ē hwabɔ̄ la ɔnyā nūma̍ nīi - ɔyi̍ yī A̍brahāam nīi yapri̍ija tū ɔ̄ orī la 

lɛ̍yi̍ igwa̍arāata̍ hɔ̄ ma̍ ma̍! Anu̍ nīi o̍ ngma̍ la ode ɔ̍ hɛ̍ta̍ la Ɔ̄chī Ɔmyɛ̍nyɛ̍ ni̍ 
a̍nɛ?” 

17 Ɔkɔ yī lɛlā nūma̍ nīi Iji̍sɔ̄ɔsi hīya ma̍ ya̍ nīi aluji yī nū ɛla̍ā wa̍a̍ de ya̍ iyī wā 

liwēyī-liwēyī. Āchɛ ji wa̍a̍ chī lɛ ɔwɔ̄wīyā wu̍chē yī lɛlā ɔlɛbɛ̍bi̍ ɛla̍ā wa̍a̍ nīi o̍ ē 
ya̍ ma̍. 

18 Iji̍sɔ̄ɔsi gba̍a ka bɛ̍ɛ̄nɛ̄ hīka, “Oji̍ nīi Ɔchwɔ̄lɛ̍ Oro̍ōre̍ Yī Ɔwɔ u̍tu gbla anu̍ ma̍ 

dɛdɛ? Oji̍ kpa̍a nīi n ge̍ē nāa ē kwichi̍ ē tāa anu̍ ma̍? 

19 O̍ lɛ bāa īkpɔ̄chi̍ ɔha̍ nīi re̍ka imɔ̍si̍tāadi nīi ɔngrɔ̄ɔ ɔha̍ bī ge̍ nyi la yɛrɔ̄ ma̍. 

O̍ bū, jɛ̄ de pīya ɔchi̍ ɔnɔ̄kɔ̄kū. A̍gba̍ana yɛ̄mɛ̄mɛ̄ gāa ge̍ lwɔ̄lɛ̍ la a̍bɔ̄ yī nū.” 

20 Iji̍sɔ̄ɔsi gba̍a ka hīka, “Oji̍ kpa̍a nīi n ge̍ē nāa Ɔchwɔ̄lɛ̍ Oro̍ōre̍ Yī Ɔwɔ ē ku ē 

tāa anu̍ ma̍ dɛdɛ? 

21 O̍ lɛ bāa ɔjā obī ibrɛ̍ɛdi nōnū nīi ɔnyā ɔha̍ nāa de chi̍ya tū ifla̍wa obī ya̍ 

ibrɛ̍ɛdi lipu̍ yī u̍kpu̍ūhā ma̍. O̍ ē chi̍ya anu̍ tū i̍ngɔ̍ɔ kpɛɛ nīi ɛjā yī ibrɛ̍ɛdi ɔla̍ā 
nū pu̍tu̍u̍ ē wā la ichō.” 

22 Iji̍sɔ̄ɔsi ga la ipwo̍gra ba̍la wɔlɛ̍ɛchɛ yɛ̄mɛ̄mɛ̄ ngū āchɛ lɛlā nīi o̍ yɔ̄yɛ gāa 

Ijɛru̍sālɛm ma̍. 

23 Ɔngrɔ̄ɔ ɔha̍ che ɔ̍ ikpo̍ bɛ̍ɛ̄nɛ̄ hīka, “Ādā be̍e! Āchɛ kplɛ̄ɛ̄ ji ge̍ē lɛ ɔhɛ̍ta̍ a̍nɛ?” 

Iji̍sɔ̄ɔsi hīyɔkɔ ka de wa̍ hīka, 

24 “Ala̍ ā chɛ̄rī lēchi̍-lēchi̍ lɛbɛ nīi ala̍ ge̍ chɛ̄ gala ɔpu ɔlɛfi̍ye̍ ɔla̍ā. Lēchi̍, n ā 

koko̍o de ala̍! Āchɛ yɛ̄mɛ̄mɛ̄ ge̍ē chikpo̍ ge̍ē chɛ̄ gāa, e̍ i̍ chī ge̍ē chɛ̄ gāa mɛ 
ni̍. 

25 A̍dāwɔ̄lɛ̍ ɔlɔjā ge̍ē nīichō de ɔpu ē gū hī ala̍ ē gblāa abɔ̍ɔ la yɛchɛ. Ala̍ ge̍ 

de abɔ̄ ku ɔpu hɛ̄ra̍ ka hīka, ‘Ādā chu̍chu̍u, lwāa ɔpu de alɔ!’ O̍ ge̍ē hīya ala̍ 
ɔkɔ ka anɔ̍lɔ i̍ je̍ ɛbɛ nīi ala̍ ɔ̍lɔ bū ma̍ ni̍. 

26 Ala̍ ge̍ ka grāa anu̍ bɛ̍ɛ̄nɛ̄ hīka, ‘Ādā, je̍ka alɔ re̍ ɔjā gba̍a gwa̍ ɔjā ba̍la awɔ 

je̍! A chī ngū āchɛ lɛlā abɔ̍ɔ la ipwo̍gra yī alɔ je̍’ 

27 Ādā ɔla̍ā ge̍ē ka ē de ala̍ bɛ̍ɛ̄nɛ̄ hīka, ‘N ka de ala̍ mɛ̍ hīka n i̍ je̍ ɛbɛ nīi ala̍ 

bū ma̍ ni̍! Ala̍ ē tu̍rɛ gāa hwɛɛ hī um, ala̍ āchɛ ɔdwɔ̄bi̍!’ 

28 Ala̍ ge̍ē ma̍ A̍brahāam ba̍la A̍yi̍sāaki ba̍la Ije̍kɔ̄ɔpu ba̍la āchɛ ɔkɛrɔ̄ yī Ɔwɔ 

wa̍a̍ abɔ̍ɔ la ɛbɛ yī Ɔchwɔ̄lɛ̍ Oro̍ōre̍ Yī Ɔwɔ. Ala̍ ma̍, e̍ chī ge̍ē wu̍ ala̍ ta̍anū hī 
abɔ̍ɔ. Ala̍ ge̍ē drɛ̄ɛgba ē rāngūu ɛbɛ̍bɛ̍-ɛbɛ̍bɛ̍ bɛ̍ɛ̄nɛ̄. 

29 Āchɛ ge̍ē bū la wā yī yɛnɔ ɔ̄chī ba̍la yɛnɔ ɔ̄nɛ̄, bū la wāā yī ichō ba̍la ihi̍yajɛ 

ē wā ge̍ē hyāhɔ̄ abɔ̍ɔ ē re̍ ɔjā la okpōkōlō yī ɛbɛ yī Ɔwɔ. 

30 Bɛ̍ɛ̄nɛ̄ ma̍, āchɛ nīi gwīihi u̍ma̍ama ma̍ ge̍ē de ē pīya ɛyɔbū; enīi yɔbū ma̍ 

chī ge̍ē de ē pīya egwīihi.” 

31 Yɛ̄grāa ɔla̍ā, Āchɛ Yī Ifa̍rasīi ɛha̍ wā dikpo̍ba̍ Iji̍sɔ̄ɔsi. E̍ ka de Iji̍sɔ̄ɔsi ka ɔ̍lɔ 

ge̍ gwɛ̍ɛnya pīya ga ɛbɛ ɔha̍, ma̍a Ihɛ̍rɔ̄ɔdi ɔ̍lɔ yɛ abɔ̍ɔ chikpo̍ ge̍ē de ɔ̍lɔ ē 
ngmo̍. 

32 Iji̍sɔ̄ɔsi hīya aa̍ ɔkɔ hīka, “Ala̍ ā gāa ge̍ koko̍o de abīɛhɔ ɔla̍ā gɛ hīka, ‘N yɛ 

amu ē nū yapri̍ija ɔdwɔ̄bi̍ ē hī āchɛ; n yɛ amu ē nyiya obo̍chi̍ yɛ̄mɛ̄mɛ̄. I̍chɛ 
ba̍la i̍chi̍chi̍ nɛ. Īchīhɔ̄, n ge̍ē kwɛ̍ɛjī la u̍ku̍rɔ̍ yī u.’ 

33 N chī ge̍ē nyɔ̄ la ɛɛ yī u nūma̍ i̍chɛ ba̍la i̍chi̍chi̍ ba̍la īchīhɔ̄. O̍ i̍ ngma̍ nīi e̍ ē 

de ɔ̄chɛ ɔkɛrɔ̄ yī Ɔwɔ ē ngmo̍ la ɛbɛ ɔha̍ ē hī Ijɛru̍sālɛm ni̍. 

34 “Ijɛru̍sālɛm be̍e! Ijɛru̍sālɛm! Awɔ ē ngmo̍ āchɛ ɔkɛrɔ̄ yī Ɔwɔ a̍nɛ! Awɔ ē ta̍ 

alɛrɔ̄ nīi Ɔwɔ de ē tɛ̄rɔ̄ hu wɔ ma̍ lɛchɔ̄ a̍nɛ! Myɛ̄grāa-myɛ̄grāa, n chikpo̍ ge̍ē tu̍ 
āchɛ yī wɔ ē tū la acha̍ lɔkɔ nīi ɛ̍nɛ̍ yī ugū tu̍ ayi̍ yī nū tū la acha̍ ma̍, a i̍ ē chī 
chɛ̄ ni̍. 

35 U̍ma̍ama, wɔlɛ̍ yī wɔ ta̍lā aa̍ ji mɛ̍. N ā koko̍o de wɔ! A i̍ ge̍ē ma̍ um ē gɛ ni̍, 

kpɛɛ gbo yɛ̄grāa nīi a ge̍ē ka hīka, ‘Ɔpiyɛ ge̍ - iyī ɔ̄chɛ ɔla̍ā nīi ē wā la riyī yī 
Ādā ma̍!’ ” 

Ilu̍uku 14 

1 I̍chi̍chɛ ɔha̍ la Ɔ̄chī Ɔmyɛ̍nyɛ̍, Iji̍sɔ̄ɔsi ga wɔlɛ̍ yī ɔlɛhu̍ yī Āchɛ Yī Ifa̍rasīi ɔha̍ 

gāa ge̍ē re̍ ojōre̍. Āchɛ gblāa abɔ̍ɔ ē deyīrɛ Iji̍sɔ̄ɔsi bāa ogrigri ma̍. 

2 Ɔngrɔ̄ɔ ɔha̍ nīi mi gbīgbigbī la ikpo̍ ba̍la abɔ̄ ma̍ wā abɔ̍ɔ dikpo̍ba̍ Iji̍sɔ̄ɔsi. 

3 Iji̍sɔ̄ɔsi che āchɛ ongū Lihɔ yī Iju̍u ba̍la Āchɛ Yī Ifa̍rasīi ɛla̍ā ikpo̍ bɛ̍ɛ̄nɛ̄ hīka, 

“Lihɔ yī alɔ ma̍ chɛ̄ ka ɔ̄chɛ ɔ̍lɔ ge̍ nyiya obo̍chi̍ la Ɔ̄chī Ɔmyɛ̍nyɛ̍ kɛ̄ɛ o̍ i̍ chɛ̄ 
ni̍?” 

4 Āchɛ ɛla̍ā i̍ chɛ̄ kɛlɛ̄lā ni̍. Iji̍sɔ̄ɔsi wā ge̍ de ɔngrɔ̄ɔ ɔla̍ā nyiya, ka de ɔ̍ nīi o̍ 

pīya bɛ̍ɛ̄nɛ̄. 

5 Iji̍sɔ̄ɔsi che āchɛ ɛla̍ā ikpo̍ du̍mɔ̍ hīka, “Ɔ̄nyɛ hɔ̄ amu lipu̍ yī ala̍ nīi ɔyi̍ yī nū 

ɔnɔ̄ngrɔ̄ɔ kɛ̄ɛ yɛna yī nū ge̍ ngma̍ ta̍tū la wɔ̄gɔ̄ la Ɔ̄chī Ɔmyɛ̍nyɛ̍ nīi i̍ ge̍ē wu̍ ɔ̄ 
ngmɛ̍ɛchɛ ɔpɔ̄ɔpɛ̄ ni̍ ma̍?” 

6 Ɔ̄chɔ̄chɛ lipu̍ yī wā i̍ hīya anu̍ ɔkɔ yī lɛlā nūma̍ mɛ ni̍. 

7 Iji̍sɔ̄ɔsi ma̍ lɔkɔ nīi āchɛ nīi wā la wɔga ɔla̍ā ma̍ yɛ ē hyāhɔ̄ la ɛbɛ ɔnɔ̄kɔ̄kū 

ɔnɔ̄kɔ̄kū ma̍. Wu̍chē ɔla̍ā, o̍ ka lɛlā de wa̍ la wɔ̄chīije hīka, 

8 “Ala̍ ma̍ ko̍ō! Ɔ̄chɛ ge̍ hī ala̍ ɛra̍ ga wɔga yī ɔnyā, ala̍ e̍e gāa ge̍ hyāhɔ̄ la ɛbɛ 

nīi - ɔnɔ̄kɔ̄kū gɔ̄ga ma̍ ni̍. Ɔha̍ni̍, ɔlɔjā ka de ɔ̄chɛ ɔnɔ̄kɔ̄kū ɔha̍ nīi ga awɔ 
ɔgɔ̄ga ma̍ ka ɔ̍lɔ ge̍ wā i̍ngi̍ngɔ̍ɔ. 

9 Bū la ɛbɛ ɔla̍ā, a̍dāwɔ̄lɛ̍ nīi hī ala̍ āchɛ ɛpɛpa ɛra̍ ma̍ ge̍ē da wɔ hīka aɔ̍lɔ ge̍ 

tu̍ nīi ɔ̄chɛ ɔla̍ā ɔ̍lɔ ge̍ hyāhɔ̄ la ɛbɛla̍ā pi̍i̍. Bū la ɛbɛ ɔla̍ā, a de ē ya̍ liwēyī-
liwēyī, chōo̍chē pīya ge̍ē hɔ̄ la ɛbɛ onīchi̍chɛ̍ bɛ̍ɛ̄nɛ̄. 

10 Ɔkɔkɔ yī ɔla̍ā, e̍ ge̍ hī wɔ ɛra̍ i̍ngɔ̍ɔ, gāa ge̍ hyāhɔ̄ la ɛbɛ onīchi̍chɛ̍, hɛ̄ɛbɛ nīi 

a̍dāwɔ̄lɛ̍ ge̍ wā ge̍ da wɔ hīka, ‘Ɔya, nīichō wā ge̍ hɔ̄ ma̍ la ɛbɛ ɔnɛ̄ɛhɛhi 
nūma̍.’ Onūma̍ ge̍ē bī otūlichō ge̍ē de wɔ la īkprī yī āchɔga ehēhī wa̍a̍ a̍nɛ. 

11 Wu̍chē oji̍ nɛ, ɔ̄chaha̍-ɔ̄chaha̍ nīi ge̍ nāa iyī nū ke̍ke̍ni̍, e̍ ge̍ē nāa anu̍ tɛ̍bɛ̍lɛ̍. 

Ɔ̄chɛ nīi ge̍ chī nāa iyī nū tɛ̍bɛ̍lɛ̍, e̍ ge̍ē bī ɔ̄ gāa ichō ke̍ke̍ni̍.” 

12 Iji̍sɔ̄ɔsi pīya kpa̍ta̍ ka de ɔ̄chɛ nīi yɛ ē ya̍ wā wɔga ma̍ bɛ̍ɛ̄nɛ̄ hīka, “Ma̍ ko̍ō! 

A ge̍ē hī āchɛ ɛra̍ yī ojōre̍ kɛ̄ɛ wɔga ɔyɔ̍ɔ̄ya̍ ɔha̍ ma̍, a ā hī aɛ̍ɛya awɔ, kɛ̄ɛ 
aɛ̍nɛ̍ yī wɔ, kɛ̄ɛ alipwɔ̍ɔma yī wɔ, kɛ̄ɛ āchɛ ɔgbwɔdu bāa awɔ ɔlɔjā ma̍ ni̍. Nɛ̄ni̍ 

aa̍ titi ge̍ē hī wɔ ɛra̍ yī wɔga īchāha̍. Bū la ɛbɛ ɔla̍ā, o̍ re̍ka e̍ kla̍ awɔ ure̍ yī ɔjā 
nīi a ya̍ de wa̍ ma̍ mɛ̍. 

13 A ge̍ yɛ ē yɛ̍ɛ̄lā ɔha̍ i̍ngɔ̍ɔ, alyeklo̍ ba̍la eku̍ku, āchɛ nīi kwa̍ābɔ̄ oko̍ōku̍ - 

kwi̍kpo̍ oko̍ōku̍ ma̍, ba̍la āchɛ epriyī aa̍ nīi a ge̍ē hī wā ɛra̍ a̍nɛ. 

14 Bū la ɛbɛ ɔla̍ā, a ge̍ē nāa ɔpiyɛ ɔlamu-ɔlamu. Wu̍chē oji̍ nɛ, aa̍ ma̍ i̍ ge̍ē kla̍ 

awɔ ure̍ mɛ ni̍. Ɔwɔ ge̍ē kla̍ awɔ ure̍ hwɔhi-hwɔhi yɛ̄grāa nīi āchɛ ɛnɛ̄ɛhɛhi ge̍ē 
hye̍ēyī la okū ma̍ a̍nɛ.” 

15 Ɔngrɔ̄ɔ ɔha̍ lipu̍ yī āchɛ ɛla̍ā nīi gblāa abɔ̍ɔ la ɛbɛ yī ojōre̍ ɔla̍ā ma̍ plɛ̍ɛ̄lā 

ɔla̍ā nīi Iji̍sɔ̄ɔsi yɛ ē ka ma̍. O̍ ka de Iji̍sɔ̄ɔsi bɛ̍ɛ̄nɛ̄ hīka, “Ɔwɔ̄wīyā yī āchɛ nīi 
ge̍ē gblāa la wɔga ɔyɔ̍ɔ̄ya̍ yī ɛbɛ yī Ɔchwɔ̄lɛ̍ Oro̍ōre̍ Yī Ɔwɔ ē re̍ ɔjā ma̍ ge̍ē lɛ 
kana̍ ma̍ ēēe?” 

16 Iji̍sɔ̄ɔsi ka de ɔ̍ hīka, “Ma̍ ko̍ō! Ɔngrɔ̄ɔ ɔha̍ yɛ ge̍ē ya̍ wɔga ɔnɔ̄kɔ̄kū ɔha̍. O̍ 

ka de āchɛ yɛ̄mɛ̄mɛ̄ ka ɛ̍lɛ ge̍ wā. 

17 Yɛ̄grāa yī wɔga ɔyɔ̍ɔ̄ya̍ ɔla̍ā de gbajɛ ma̍, o̍ de ɔ̍chɛ̍ yī nū tɛ̄rɔ̄ hū āchɔga 

ɛla̍ā; ɛ̍lɛ ge̍ yewā gɛ, ma̍a anɔ̍lɔ de ɔjāha̍-ɔjāha̍ ti̍kpo̍ tu̍chɛ̄ mɛ̍! 

18 Ɔ̍chɛ̍ yī nū gāa ge̍ ka ma̍, ɔnyɔnyɛ kū la oko̍o ɔpɔ̄pīya ɔpɔ̄ɔpɛ̄. Ɔ̄chɛ ɔrāarāa 

ka de ɔ̍chɛ̍ yī nū ɔla̍ā hīka, anɔ̍lɔ ra̍ ajɛ yī yɛrɔ̄ ɔha̍; anɔ̍lɔ ge̍ē gāa ge̍ē ma̍ ɔ̍lɔ 
la eyī o̍bū. Ɔ̍lɔ ge̍ chu̍chu̍u! Ɔ̍lɔ ge̍ pi̍ye̍mā hī i̍wɔ̄wā mɛ ni̍ yī anu̍. 

19 Ɔha̍ ka hīka, anɔ̍lɔ ra̍ ɔbi̍yɛna igwo̍; aa̍ nīi anɔ̍lɔ pīya yɛ ma̍ yɛ gāa ge̍ē ma̍ 

ɛ̍lɛ ē ma̍ a̍nɛ. Ɔ̍lɔ ge̍ chu̍chu̍u! Ɔ̍lɔ ge̍ pi̍ye̍mā hī i̍wɔ̄wā mɛ ni̍ yī anu̍. 

20 Ɔha̍ gba̍a ka hīka, anɔ̍lɔ e̍e wu̍ ɔnyā owo̍ōwu̍ ma̍, anɔ̍lɔ i̍ yɛ abɔ̍ɔ ge̍ē gbajɛ 

ē wā mɛ ni̍. 

21 Ɔ̍chɛ̍ yī ɔngrɔ̄ɔ ɔla̍ā ku̍chē pīya ge̍ de koko̍o i̍ngɔ̍ɔ wa̍a̍ de abā yī nū. Ɔtū 

ngurangura ya̍ ɔngrɔ̄ɔ ɔla̍ā kpɛ̍ɛji. O̍ da ɔ̍chɛ̍ yī nū hīka ɔ̍lɔ ge̍ pīya ngla̍ ga 
o̍gra ba̍la ɔpɔ̄pū yī u̍kpu̍fi̍ye̍ ɔha̍lɔha̍ wa̍a̍ abɔ̍ɔ la ipwo̍gra ɔla̍ā. Ɔ̍lɔ ge̍ bī 
alyeklo̍, ba̍la eku̍ku āchɛ nīi kwi̍kpo̍ oko̍ōku̍ - kwa̍ābɔ̄ oko̍ōku̍ ma̍, ba̍la epriyī 
wā la wɔlɛ̍ yī anu̍. 

22 Bɛ̍ɛ̄nɛ̄, ɔ̍chɛ̍ yī nū cha wā ge̍ koko̍o de ɔ̍ ka anɔ̍lɔ ya̍ lɔkɔ nīi ɔ̍lɔ ka ma̍ mɛ̍; 

ɛbɛ ɔ̍lɔ chī e̍e hōhī we̍. 

23 Abā yī nū gba̍a ka ɔ̍lɔ ge̍ pīya ga ɔpɔ̄pū yī yɛrɔ̄ ba̍la ɔgu ɔha̍lɔha̍ wa̍a̍. Ɔ̍lɔ 

ge̍ ka de āchɛ, ya̍ lɛbɛ nīi ɛ̍lɛ ge̍ wā mwɛbɛ, hɛ̄ɛbɛ nīi wɔlɛ̍ yī anu̍ ɔ̍lɔ ge̍ mōmu 
la āchɛ. 

24 Anɔ̍lɔ ge̍ē koko̍o ē de ɔ̍lɔ; āchɛ ɛla̍ā wa̍a̍ nīi anɔ̍lɔ hī ɛ̍lɛ ɛra̍ o̍bū ma̍, 

ɔ̄chɔ̄chɛ lipu̍ yī ɛ̍lɛ i̍ ge̍ē de oko̍o ē tū ojōre̍ yī wɔga ɔyɔ̍ɔ̄ya̍ yī anu̍ gɛ ni̍.” 

25 Āchɛ lyɛ̄mɛ̄ kpɛ̍ɛji nīi tīkpo̍ tāa Iji̍sɔ̄ɔsi ma̍. O̍ pīya kpa̍ta̍ da wa̍ hīka, 

26 “Ala̍ ma̍ ko̍ō! I̍ ɔ̄chaha̍-ɔ̄chaha̍ ge̍ē wā dikpo̍ba̍ u ji, ē de pīya a̍chi̍kpo̍ yī u ē 

mɛ a̍ni̍. Ɔ̍chi̍kpa̍kpa̍, ɔlɔjā ta̍ a̍dā yī nū ba̍la ɛ̍nɛ̍ yī nū, ta̍ ɔnyā yī nū ba̍la ayi̍ yī 
nū gba̍a ta̍ iyī anu̍ ɔlɔjā. 

27 Ɔ̄chɛ nīi o̍ ge̍ hla̍ anu̍ la ɔyɛ ba̍la ami, ɔlɔjā i̍ ge̍ chikpo̍ yī akanya ɔmɔ̍ɔ̄ma̍ 

ni̍, ɔ̍lɔma̍ o̍ i̍ ge̍ē re̍ka a̍chi̍kpo̍ yī u ē mɛ ni̍. 

28 Ɔ̄chɛ ge̍ yɛ ge̍ē gwo̍ u̍nu̍ olichīichō ɔha̍, je̍ka o̍ ge̍ē hyāhɔ̄ kichi̍ lɔkɔ nīi okpo 

ge̍ē bi̍ tū ɔ̄ ma̍ o̍bū? Je̍ka o̍ ge̍ē ma̍ hīka anɔ̍lɔ ka̍a lɛ okpo nīi - ɔ̍lɔ ge̍ē jɛ̄ 
u̍ku̍rɔ̍ ɔla̍ā ma̍ o̍bū? 

29 O̍ i̍ ge̍ ya̍ i̍ngɔ̍ɔ o̍bū ni̍, ɔ̍lɔma̍ o̍ ge̍ē gwo̍ wɔlɛ̍ olichīichō ɔla̍ā nīi o̍ de owu̍tu 

yī nū tū la ajɛ ma̍ ē mɛ ni̍. Bū la ɛbɛ ɔla̍ā, āchɛ nīi ge̍ē ma̍ lɛlā ɔla̍ā ma̍ ge̍ē ya̍ 
ɔ̄ la oko̍o: 

30 Ɔ̍lɔ ge̍ yii̍s! Ɔngrɔ̄ɔ nūma̍ ɔ̍lɔ yɛ ē gwo̍ wɔlɛ̍, ɔ̍lɔ i̍ chī gwo̍ ɔ̍lɔ mɛ gɛ ni̍! 

31 Ɔchwɔ̄lɛ̍ ɔha̍ ge̍ nīichō la āchɛ u̍nɔ ohu che ɛrwɔ̄ yɛ gāa lɛwu̍ dikpo̍ba̍ 

ɔchwɔ̄lɛ̍ ɔha̍ nīi bī āchɛ u̍nɔ ohu ɛpa chigwo̍ bɛ̍ɛ? Je̍ka o̍ ge̍ē hyāhɔ̄ jiya anu̍ 
ma̍ wa̍a̍ hīka anɔ̍lɔ ka̍a lwɔhu̍ ge̍ē kplɛ̍wu̍ tāa ɔchwɔ̄lɛ̍ ɔla̍ā mɛ o̍bū? 

32 O̍ i̍ ge̍ lwɔhu̍ i̍ngɔ̍ɔ gɛ ni̍ mɛ̍, o̍ ē de ɔ̄chɛ ē tɛ̄rɔ̄ hu ɔchwɔ̄lɛ̍ ɔla̍nū ge̍ē ra̍ābɔ̄ 

yī lɛwu̍ ogboba̍ ē de ɔ̍ yɛ̄grāa nīi o̍ e̍e yɛ hwɛɛ we̍ ma̍. 

33 I̍ngi̍ngɔ̍ɔ nīi lɛlā yī ala̍ lɛ a̍nɛ. Ɔ̄chɔ̄chɛ yī ala̍ i̍ ge̍ē re̍ka a̍chi̍kpo̍ yī u mɛ ni̍, 

ɔ̍chi̍kpa̍kpa̍ ɔlɔjā tu̍ hī ɔjāha̍-ɔjāha̍ wa̍a̍ nīi o̍ lɛ ma̍. 

34 “Ɔmā lwɔnyɛ. Wɔnyɛ yī ɔmā i̍ ge̍ chī hɔ̄ gɛ ni̍, kana̍ nīi ɔ̄chɛ ge̍ē ya̍ nīi o̍ ge̍ē 

lɛ ɔmɔ̄ɔmā mɛ we̍ ma̍? 

35 O̍ i̍ chī hwɔhi de ajɛ kɛ̄ɛ limū o̍bo̍bū ni̍; ode chīyenū ji bɛ̍ɛ̄nɛ̄ nɛ. Ala̍ ge̍ tū 

arɔ̄ ɔplɛ̍ɛ̄lā ma̍, ala̍ ē po̍ gɛ!” 

Ilu̍uku 15 

1 Yɛ̄grāa ɔha̍, ali̍kpa̍da̍ ba̍la a̍kpla āchɛ yɛ̄mɛ̄mɛ̄ wā ge̍ gblāa abɔ̍ɔ ē plɛ̍ɛ̄lā yī 

Iji̍sɔ̄ɔsi. 

2 Āchɛ Yī Ifa̍rasīi ba̍la āchɛ ongū Lihɔ yī Iju̍u gblāa abɔ̍ɔ ē ta̍ ɔ̄ iru: Ɔ̍lɔ ge̍ yii̍s! 

Ɔngrɔ̄ɔ nūma̍ ɔ̍lɔ lɛ gɛnɛgɛnɛ tāa a̍kpla āchɛ ɔ̄kɔ̄kū. Ɔ̍lɔ ē nōnuni̍ ē tū abɔ̄ yī 
ojōre̍ ba̍la ɛ̍lɛ! 

3 Wu̍chē yī ɔla̍ā, Iji̍sɔ̄ɔsi chā wɔ̄chīije ɔha̍ de wa̍. 

4 O̍ da wa̍ hīka, “Ɔ̄chɛ ɔha̍ lipu̍ yī ala̍ ge̍ lɛ anyīyɛrɔ̄ ohu ɛrwɔ̄ nīi ūkpo̍he 

ngmla̍a anu̍ pīyabi̍ ma̍, o̍ ē ya̍ kana̍? Je̍ka o̍ ge̍ē pīya ē hī ohu ɛnɛ che 
igwa̍arāanɛ ɛla̍ā gblāa abɔ̍ɔ ē re̍ a̍chi̍, e̍ gāa ge̍ē gāla̍ ūkpo̍he ɔla̍ā kpɛɛ nīi o̍ ē 
de ɔ̄ ē ma̍. 

5 O̍ ge̍ de ɔ̍ ma̍ mɛ̍, o̍ ē lɛ ɔwɔ̄wīyā ē nāa anu̍ kla̍ la ɔkɔ. 

6 O̍ ē bī ɔ̄ pīya wɔlɛ̍. O̍ ē hī aɛ̍ɛya anu̍ ɛra̍ ba̍la aɛ̍nɛ̍ yī nū ehēhī wa̍a̍ ge̍ē 

grēeyī. O̍ ē ka ē de wa̍ ka ɛ̍lɛ ge̍ lɛ ɔwɔ̄wīyā ba̍la anu̍, ma̍a anɔ̍lɔ de ɔnyīyɛrɔ̄ 
yī anu̍ nīi - ɔ̍lɔ pīyabi̍ ma̍ ma̍ mɛ̍. 

7 N ā koko̍o de ala̍ gɛ! I̍ngi̍ngɔ̍ɔ nīi ɔwɔ̄wīyā ge̍ē hɔ̄ abɔ̍ɔ la ichō wu̍chē yī ɔ̄chɛ 

ɔdwɔ̄bi̍ ūkpo̍he nīi ge̍ pīyabɔ̄ta̍ hī lɛlā ɔdwɔ̄bi̍ ɔyɔ̍ɔ̄ya̍ ma̍ a̍nɛ. Ɔwɔ̄wīyā yī anu̍ 
pi̍i̍ ge̍ē lɔ̄kū pɛtɛpɛtɛ ē hɛ̍ iyī āchɛ ɛnɛ̄ɛhɛhi ohu ɛnɛ che igwa̍arāanɛ nīi i̍ gba̍a 
ge̍ē pīyabɔ̄ta̍ ē gɛ ni̍ ma̍. 

8 “Kɛ̄ɛ ɔnyā ɔha̍ ge̍ chī lɛ ihi̍li igwo̍ nīi ūkpūkpo̍he ngmla̍a anu̍ pīyabi̍ ma̍, o̍ ē 

ya̍ kana̍? Je̍ka o̍ ē mwɔla̍ tū otīnīkā, ē fi̍yɛ̍ u̍nu̍ wa̍a̍, ē gāla̍ i̍ngɔ̍ɔ kpɛɛ nīi o̍ ē 
de ɔ̍ ē ma̍. 

9 O̍ ge̍ de ɔ̍ ma̍ mɛ̍, o̍ ē hī aɛ̍ɛya anu̍ ɛra̍ ba̍la aɛ̍nɛ̍ yī nū ehēhī ge̍ē grēeyī. O̍ ē 

ka ē de wa̍ ka ɛ̍lɛ ge̍ lɛ ɔwɔ̄wīyā ba̍la anu̍, ma̍a ihi̍li yī anu̍ ɔha̍ nīi - ɔ̍lɔ pīyabi̍ 
ma̍, anɔ̍lɔ de ɔ̍lɔ ma̍ mɛ̍. 

10 N ā koko̍o de ala̍ gɛ! I̍ngi̍ngɔ̍ɔ nīi ayɛ̍ɛ̄chɛ̄rɔ̄ yī Ɔwɔ ē lɛ ɔwɔ̄wīyā wu̍chē yī 

ɔ̄chɛ ɔdwɔ̄bi̍ ɔha̍ nīi ge̍ pīyabɔ̄ta̍ hī lɛlā ɔdwɔ̄bi̍ ɔyɔ̍ɔ̄ya̍ ma̍ a̍nɛ.” 

11 Iji̍sɔ̄ɔsi gba̍a ka de wa̍ hīka, “Ɔngrɔ̄ɔ ɔha̍ ma ayi̍ anāngrɔ̄ɔ āchɛ ɛpa. 

12 Onīi - onīchi̍chɛ̍ ma̍ da a̍dā yī nū ka ɔ̍lɔ ge̍ de ɔjā u̍gū yī anu̍ de anu̍. Wu̍chē 

yī ɔla̍ā, a̍dā yī wā de ɔjā nīi o̍ lɛ wa̍a̍ ma̍ kɔ̄ de ayi̍ yī nū āchɛ ɛpa ɛla̍ā. 

13 O̍ i̍ re̍ ɔ̄chī ɛmɛ̍ɛmla̍a o̍bū ni̍, ɔla̍ā nīi - onīchi̍chɛ̍ ma̍ de āɛ̄jā nīi - iyī nū ma̍ 

kpo̍ ra̍ cha̍cha̍, o̍ nāa okpo ɔla̍ā pīya hī wɔlɛ̍ ga ɔcha ɔha̍ hwɛɛ. O̍ kpo̍ okpo 
ɔla̍ā bīya wa̍a̍ tū ɔhɔ̄leyī ɔdwɔ̄bi̍ ba̍la ya̍chi yī lɛlā. 

14 Ɔjɔ̄jā i̍ hōhī de ɔ̍ gɛ ni̍ lachi̍-lachi̍. Lɛmiyɛ ɔdwɔ̄bi̍ ɔha̍ wā ge̍ ya̍ la ɔcha ɔla̍ā 

bɛ̍ɛ̄nɛ̄; ɔjɔ̄jā i̍ chī hɔ̄ de ɔ̍ gɛ ni̍. 

15 Wu̍chē yī ɔla̍ā, o̍ pīya gāa ge̍ē ya̍ u̍ku̍rɔ̍ de ɔngrɔ̄ɔ ɔha̍ abɔ̍ɔ la ɔcha ɔla̍ā. 

Ɔngrɔ̄ɔ ɔla̍ā de ɔ̍ tɛ̄rɔ̄ ga yɛrɔ̄ yī nū gāa ge̍ē deyīrɛ eko̍oba yī nū. 

16 Ojōre̍ yī eko̍oba ɔbɔbɔ ē hla̍ ɔyi̍ ɔla̍ā la ode kpo̍ re̍. Ɔ̄chɔ̄chɛ i̍ chī de ta̍ ɔ̄ 

oko̍o o̍bo̍bū ni̍. 

17 O̍ hɔ̄ chi̍i̍ ma̍, ɛri̍ya̍ ɔha̍ wā dikpo̍ba̍ ɔ̄ bɛ̍ɛ̄nɛ̄. O̍ ka de iyī nū hīka, alu̍ku̍rɔ̍ yī 

a̍dā yī anu̍ wa̍a̍ ɛ̍lɛ ē ma̍ ɔjā re̍, jɛ̄ ɛ̍lɛ ē hōhī pɛtɛpɛtɛ. Anɔ̍lɔ chī ta̍lā ma̍ i̍ngɔ̍ɔ ji 
ge̍ē pīyaku̍ lɛmiyɛ. 

18 Anɔ̍lɔ ge̍ē ku̍chē pīya ē dikpo̍ ē ba̍ a̍dā yī anu̍. Anɔ̍lɔ ge̍ē koko̍o ē de ɔ̍lɔ 

hīka, ‘Ādā, n yɛ̍ɛ̄lā ɔdwɔ̄bi̍ ku̍ Ɔwɔ la ichō ba̍la awɔ mɛ̍! 

19 N i̍ ngma̍ lɛbɛ o̍ re̍ka ɔyi̍ yī wɔ gɛ ni̍! Nāa ami bɔ̄ɔkɔ nīi a nāa a̍chɛ̍ yī wɔ nīi 

ē ya̍ u̍ku̍rɔ̍ ē de wɔ ma̍.’ 

20 Bū la ɛbɛ ɔla̍ā, o̍ nīichō bɛ̍ɛ̄nɛ̄, pīya yɛ gāa dikpo̍ba̍ a̍dā yī nū. “Yɛ̄grāa nīi o̍ 

e̍e yɛ hwɛɛ ma̍, a̍dā yī nū de ɔ̍ ma̍. O̍ mlɛ̍ha̍ de ɔ̍ ɔlamu-ɔlamu, rɛ̄ɛnya yɛ grāa 
anu̍ ge̍ ku̍ ɔ̄ ba̍ ɔtū, de oko̍o tū ɔ̄. 

21 Ɔyi̍ ka de ɔ̍ bɛ̍ɛ̄nɛ̄ hīka, ‘Ādā, n yɛ̍ɛ̄lā ɔdwɔ̄bi̍ ku Ɔwɔ la ichō ba̍la awɔ mɛ̍! N 

i̍ ngma̍ la ore̍ka ɔyi̍ wɔ gɛ ni̍!’ 

22 A̍dā yī nū hī a̍chɛ̍ yī nū ɛra̍ ɔpɔ̄ɔpɛ̄, ka de wa̍ hīka, ‘Ala̍ ā pa̍pa̍ gɛ! Ala̍ ā gāa 

ge̍ wu̍ ihiyobō nīi - ɔlamu-ɔlamu gɔ̄ga ma̍ bī wā ge̍ miya tū ɔ̄ hwɔhi-hwɔhi. Ala̍ 
ā de oyi̍ije tū ɔ̄ la abɔ̄, nīi ala̍ ge̍ de wɔkpa̍ che ɔ̍ la ikpo̍. 

23 Ala̍ ā gāa ge̍ ku̍ ɔ̍drɔ̄ yī egedebi̍ya̍ nīi hiyē ka̍ka̍ ma̍ nīi ala̍ ge̍ de ngmo̍; 

hɛ̄ɛbɛ nīi alɔ ā ya̍ ɔwɔ̄wīyā ɔnɔ̄kɔ̄kū. 

24 Wu̍chē oji̍ nɛ, ɔyi̍ u nūma̍ pīyaku̍ o̍bū; u̍ma̍ama o̍ de wōwi mɛ̍. O̍ pīyabi̍ 

o̍bū; u̍ma̍ama n de ɔ̍ ma̍ mɛ̍.’ Bū la ɛbɛ ɔla̍ā, e̍ kū la wɔga ɔnɔ̄kɔ̄kū ɔla̍ā la 
ɔyɔ̍ɔ̄ya̍ bɛ̍ɛ̄nɛ̄. 

25 “Yɛ̄grāa ɔla̍ā wa̍a̍, ɔyi̍ yī nū ɔnyɔ̄nyāku̍ e̍e jī abɔ̍ɔ la yɛrɔ̄ we̍. O̍ yɛ ē chɔ̄cha 

nīi o̍ tu̍ bla̍a wɔlɛ̍ ma̍, o̍ po̍ ojiya yī ɔjā ogwōgwō ba̍la ejē. 

26 O̍ de ɛra̍ hī ɔ̍chɛ̍ yī a̍dā yī nū ɔha̍ du̍mɔ̍, che ɔ̍ ikpo̍ ka ɔ̍lɔ - iyī nɛ? 

27 Ɔ̍chɛ̍ yī a̍dā yī nū koko̍o de ɔ̍ hīka, ɔɔ̍nɛ̍ yī ɔ̍lɔ ku̍chē cha a̍nɛ. Aa̍ nīi a̍dā yī 

ɛ̍lɛ ngmo̍ ɔ̍drɔ̄ yī egedebi̍ya̍ ohiyē de ɔ̍lɔ a̍nɛ. Wu̍chē oji̍ nɛ, ɔ̍lɔ ku̍chē cha ke̍e̍; 
ɔjɔ̄jā ɔ̍lɔ i̍ ya̍ ɔ̍lɔ ni̍. 

28 Lɛlā nūma̍ wu̍ ɔɔ̍pɛ̄ nūma̍ ɔtū lēchi̍-lēchi̍. O̍ i̍ chɛ̄ ga ga wɔlɛ̍ gɛ ni̍. Wu̍chē yī 

ɔla̍ā, a̍dā yī nū bīyɛchɛ gāa ge̍ ra̍ābɔ̄ de ɔ̍ ka ɔ̍lɔ ge̍ yewā la wɔlɛ̍. 

29 Ɔkɔ yī lɛlā nīi o̍ hīya a̍dā yī nū ma̍ hɔ̄ ma̍ a̍nɛ: ‘Ma̍ ko̍ō, ādā! N ya̍ u̍ku̍rɔ̍ bāa 

ɔfiyɛ ma̍ de wɔ gbajɛ lɛ̍yi̍ ɛmɛ̍ɛmla̍a mɛ̍! Ɔ̄chī ɔha̍lɔha̍ i̍ hɔ̄ abɔ̍ɔ nīi n tɔ̍ɔkɔ yī 
wɔ je̍ ni̍. A i̍ de ɔyi̍ yī yɛwū ɔbɔbɔ de u nīi n de ya̍ ɔwɔ̄wīyā ba̍la aɛ̍ɛya ami je̍ 
ni̍. 

30 Ma̍ gɛ, anu̍ ɔyi̍ yī wɔ nūma̍ nīi kpo̍ āɛ̄jā yī wɔ wa̍a̍ ge̍ bīya tū akpara ma̍ 

ku̍chē cha ma̍, a ngmo̍ ɔ̍drɔ̄ yī egedebi̍ya̍ ohiyē de ɔ̍ mɛ̍.’ 

31 A̍dā yī nū hīya anu̍ ɔkɔ du̍mɔ̍ hīka, ‘Ɔyi̍ yī u! Je̍ka a̍a awɔ ma̍ hɔ̄ amu la 

wɔlɛ̍ myɛ̄grāa-myɛ̄grāa. Ɔjāha̍-ɔjāha̍ nīi n lɛ wa̍a̍ ma̍ - iyī wɔ nɛ. 

32 O̍ ngma̍ nīi alɔ ā ya̍ ɔɔ̍nɛ̍ yī wɔ nūma̍ wɔga, ē lɛ ɔwɔ̄wīyā gba̍a̍. Wu̍chē oji̍ 

nɛ, o̍ pīyaku̍ o̍bū; u̍ma̍ama, o̍ de wōwi mɛ̍. O̍ pīyabi̍ o̍bū; u̍ma̍ama, alɔ de ɔ̍ 
ma̍ mɛ̍.’ ” 

Ilu̍uku 16 

1 Iji̍sɔ̄ɔsi ka de a̍chi̍kpo̍ yī nū bɛ̍ɛ̄nɛ̄ hīka, “Ala̍ ma̍ gɛ ko̍ō! Ɔngrɔ̄ɔ ɔha̍ nīi - 

ɔlwɔdu ma̍ lɛ ɔ̄chɛ ɔha̍ nīi ē deyīrɛ u̍ku̍rɔ̍ yī nū ma̍. Āchɛ ē koko̍o ē de ɔngrɔ̄ɔ 
ɔla̍ā hīka, ɔ̄chɛ odeyīrɛ u̍ku̍rɔ̍ yī ɔ̍lɔ ɔla̍ā ɔ̍lɔ yɛ abɔ̍ɔ ē bī okpo yī ɔ̍lɔ ē ya̍ 
pu̍pupu̍. 

2 Wu̍chē yī ɔla̍ā, o̍ hī ɔ̍chɛ̍ yī nū ɔla̍ā ɛra̍ ge̍ da ɔ̍ hīka, lɛlā iyī ɔ̍lɔ hɔ̄ ma̍ nīi 

anɔ̍lɔ po̍ ku̍ ɔ̍lɔ i̍ngɔ̍ɔ ma̍? Ɔ̍lɔ ge̍ bī īpū nīi - ɔ̍lɔ ē chabɔ̄ lɔkɔ nīi ɔ̍lɔ ya̍ la āɛ̄jā 

yī anu̍ wa̍a̍ ma̍ bī wā we̍ e̍ē! Wu̍chē oji̍ nɛ, ɔ̍lɔ i̍ ge̍ē re̍ka ɔ̄chɛ odeyīrɛ lɛlā yī 
u̍ku̍rɔ̍ yī anu̍ gɛ ni̍. 

3 Ɔngrɔ̄ɔ ɔla̍ā ka de iyī nū bɛ̍ɛ̄nɛ̄ hīka, abā yī anu̍ ɔ̍lɔ yɛ ma̍ ge̍ē de anu̍ ē nū hī 

u̍ku̍rɔ̍ yī anu̍ ma̍, kana̍ kpa̍a nīi anɔ̍lɔ ge̍ē ya̍ ma̍? Anɔ̍lɔ i̍ ē chī lwɔhu̍ ge̍ē bī 
inyɛ̄rɔ̄ ku ajɛ ē de āchɛ ē mɛ ni̍. Ɔjā ɔbɔ̄ba ɔ̍lɔ chī lɛ anu̍ liwēyī-liwēyī. 

4 O̍ wā ge̍ ka bɛ̍ɛ̄nɛ̄ hīka, anɔ̍lɔ je̍ ɔjā nīi anɔ̍lɔ ge̍ē ya̍ ma̍ mɛ̍. Abā yī anu̍ ɔ̍lɔ 

ge̍ de anu̍ nū mɛ̍ hɛ̄ɛbɛ nīi anɔ̍lɔ ge̍ lɛ aɛ̍ɛya ɛha̍ nīi ɛ̍lɛ ge̍ē bī anu̍ gāa wɔlɛ̍ yī 
ɛ̍lɛ ma̍. 

5 Wu̍chē yī ɔla̍ā, o̍ hī āchɛ nīi dɛ̄ abā yī nū ure̍ ma̍ ɛra̍ wa̍a̍ dikpo̍ba̍ iyī nū. O̍ 

che ɔ̄chɛ ɔrāarāa ikpo̍ ka ɔ̍lɔ dɛ̄ abā yī anu̍ ure̍ kana̍? 

6 Ɔ̄chɛ ɔla̍ā ka de ɔ̍ ka ɔ̍lɔ - ɔgbāgbā yī yanɔ̄ ohu ɛrwɔ̄ nɛ. O̍ de olure̍ yī abā yī 

nū ɔla̍ā ka ɔ̍lɔ ge̍ nāa īpū ɔchabɔ̄ yī ure̍ yī ɔ̍lɔ gɛ, nīi ɔ̍lɔ ge̍ hyāhɔ̄ ta̍ tū la īpū 
ɔla̍ā u̍ma̍ama hīka, ‘ɔgbāgbā yī yanɔ̄ ohu ɛpa che igwo̍.’ 

7 Ɔ̄chɛ ɔha̍, o̍ gba̍a che ɔ̍ ikpo̍ ka ɔ̍lɔ dūre̍ ɛmla̍a? Olure̍ ɔla̍ā ka de ɔ̍ hīka 

anɔ̍lɔ dūre̍ yī igu yī iwi̍iti la obuhū ohu ɛrwɔ̄. O̍ ka de ɔngrɔ̄ɔ ɔla̍ā ka īpū 
ɔchabɔ̄ yī ure̍ yī ɔ̍lɔ hɔ̄ ma̍! Ɔ̍lɔ ge̍ hyāhɔ̄ nīi ɔ̍lɔ ge̍ ta̍ tū la ɔ̍lɔ hīka, ‘obuhū ohu 
ɛnɛ.’ 

8 Lɛlā a̍chālā ɔdwɔ̄bi̍ nūma̍ nīi ɔ̄chɛ odeyīrɛ āɛ̄jā yī abābā nūma̍ ya̍ ma̍, abā yī 

nū kā ɔ̄ ɔkɔ̄kā. Wu̍chē oji̍ nɛ, āchɛ yī yɛchɛ nūma̍ je̍ a̍chālā lɛlā ɔyɔ̍ɔ̄ya̍ yī wā 
hɛ̍ āchɛ yī ɛbɛ ɔlɛgēdēgēdē.” 

9 “O̍ lɛ i̍ngɔ̍ɔ ma̍, n ā koko̍o de ala̍ gɛ! Ala̍ bī wɔdu yī yɛchɛ nūma̍ ku̍ āchɛ lɛya, 

hɛ̄ɛbɛ nīi o̍ ge̍ de kwɛ̍ɛjī mɛ̍ nīi e̍ ge̍ ta̍ ala̍ ogo̍go̍o yɛ̄grāa nīi ala̍ ge̍ē chɛ̄ gāa 
ɛbɛ nīi āchɛ ē hɔ̄ ku yɛ̄grāa ɔha̍lɔha̍ ma̍. 

10 Ɔ̄chaha̍-ɔ̄chaha̍ nīi ge̍ ya̍ yɛ̍yɛ̍ la ɔjā onīchi̍chɛ̍ mɛ nīi e̍ de ɔtū che ɔ̍, o̍ ge̍ē 

ya̍ yɛ̍yɛ̍ la ɔnɔ̄kɔ̄kū i̍ngi̍ngɔ̍ɔ ē mɛ. Ɔ̄chaha̍-ɔ̄chaha̍ nīi i̍ ge̍ chī ya̍ yɛ̍yɛ̍ la ɔjā 
onīchi̍chɛ̍ nīi e̍ de ɔtū che ɔ̍ ni̍, i̍ngi̍ngɔ̍ɔ nīi o̍ i̍ ge̍ē ya̍ yɛ̍yɛ̍ la ɔnɔ̄kɔ̄kū mɛ ni̍ 
a̍nɛ. 

11 A i̍ ge̍ chī bī wɔdu yī yɛchɛ nūma̍ ya̍ yɛ̍yɛ̍ mɛ ni̍ ma̍, ɔ̄nyɛ chī ge̍ē de ɔtū che 

wɔ ē de wɔdu olēchi̍-olēchi̍ de wɔ ma̍? 

12 A i̍ ge̍ bī ɔjā nīi - iyī ɔ̄chɛ ma̍ ya̍ yɛ̍yɛ̍ ni̍ ma̍, ɔ̄nyɛ ge̍ē de iyī awɔ ɔlɔjā de wɔ 

ma̍. 

13 “Ɔ̄chɛ ūkpo̍he i̍ ge̍ē hɔ̍chɛ̍ yī abābā ɛpa ē mɛ ni̍. Nɛ̄ni̍, ɔha̍ ge̍ē re̍ka ɔhɔtū; 

ɔha̍ ge̍ē re̍ka ɔta̍anyī. O̍ ge̍ē de otūlichō de ɔha̍; o̍ ge̍ē nāa ɔha̍ tɛ̍bɛ̍lɛ̍. Ala̍ i̍ 
ge̍ē yɛ̍ɛ̄lā yī Ɔwɔ ba̍la okpo ē ngmo̍tu̍chɛ̄ ni̍.” 

14 Āchɛ Yī Ifa̍rasīi plɛ̍ɛ̄lā nūma̍ wa̍a̍ ma̍ e̍ hɛhɛ tū Iji̍sɔ̄ɔsi, wu̍chē lɔkɔ nīi okpo 

lɛ wā wɔnyɛ gba̍a̍ ma̍. 

15 Iji̍sɔ̄ɔsi da wa̍ bɛ̍ɛ̄nɛ̄ hīka, “Ala̍ pi̍i̍ ē ya̍ hɛ̄ɛbɛ nīi āchɛ ge̍ē ma̍ ala̍ ka ala̍ ɔ̍lɔ 

lɛ kpakpa a̍nɛ. Ɔwɔ chī je̍ ūkpɔ̄tū yī ala̍ hwɔhi-hwɔhi. Wu̍chē oji̍ nɛ, ɔjā nīi 
āchɛ̄ɛchɛ ē gbɛri̍ya̍ ka ɔ̍lɔ - ɔka̍ka̍ a̍nɛ ma̍, i̍ ɔjɔ̄jā la eyī yī Ɔwɔ ni̍. 

16 “Lihɔ Yī Imo̍sīisi ba̍la lɛlā nīi āchɛ ɔkɛrɔ̄ yī Ɔwɔ ta̍tū la īpū wa̍a̍ ma̍ yɛ ē ya̍ 

u̍ku̍rɔ̍ i̍ngɔ̍ɔ kpɛɛ ge̍ ku yɛ̄grāa yī Ijɔ̍ɔn Ohuyenyi. Bū la yɛ̄grāa ɔla̍ā, ɛrɔ̄ yī 
Ɔchwɔ̄lɛ̍ Oro̍ōre̍ Yī Ɔwɔ nīi e̍ bī ma̍ ē ka ē de āchɛ bɛ̍ɛ̄nɛ̄ a̍nɛ. Ɔ̄chɛ-mɔ̄chɛ yɛ 
amu ē nyiya ge̍ē chɛ̄ gāa. 

17 O̍ hɛ̍ kpɛ̍ɛ de ichō ba̍la ajɛ la ode chāajɛ hɛ̍ ɔkɔkɔ nīi irwi yī lɛlā yī Lihɔ Yī 

Imo̍sīisi ɔla̍ā ɔha̍ pi̍nyɛ̍ ge̍ē chāajɛ. 

18 “Ɔ̄chɛ nīi ge̍ ta̍ ɔnyā yī nū gāa ge̍ wu̍ ɔha̍, ɔlɔjā la̍ ɔ̍bɔ̍ɔ̄nyā. Ɔ̄chɛ nīi chī wu̍ 

ɔnyā ɔla̍ā nīi tlɛ̍ba̍ ma̍ la̍ ɔ̍bɔ̍ɔ̄nyā i̍ngi̍ngɔ̍ɔ. 

19 “Ɔngrɔ̄ɔ ɔha̍ gbwɔdu kpɛ̍ɛji. Ɔjā otūlibi̍īyē nīi lwɔ̍la̍ ka̍ka̍ka̍ ma̍ nīi o̍ tū a̍nɛ. 

Ɔhɔ̄leyī yī nū lɛ bāa ɔchwɔ̄lɛ̍ ma̍ mɔ̄chī-mɔ̄chī. 

20 Ɔngrɔ̄ɔ ɔha̍ chī gbyeklo̍ hɔ̄ abɔ̍ɔ i̍ngi̍ngɔ̍ɔ re̍ka Ila̍jārɔsi. O̍ hɛ̍ ripi̍ yɛ̄mɛ̄ 

kpɛ̍ɛji. E̍ ē bī ɔ̄ ge̍ē gbo abɔ̍ɔ la oko̍prīinu yī ɔlwɔdu ɔla̍ā. 

21 Irwi yī ojōre̍ nīi ē chīyenū bū la ɛbɛ oro̍ōjōre̍ yī ɔlwɔdu ɔla̍ā ma̍ ē hla̍ anu̍ la 

ode kpo̍ re̍. Yoō wā ge̍ē gblāa abɔ̍ɔ ē pla anu̍ ripi̍ ɛla̍ā nyɛ̄. 

22 Olyeklo̍ ɔla̍ā wā ge̍ pīyaku̍ bɛ̍ɛ̄nɛ̄, ayɛ̍ɛ̄chɛ̄rɔ̄ yī Ɔwɔ bī ɔ̄ pīya ge̍ hɔ̄ ba̍la 

A̍brahāam la ɔwɔ̄wīyā abɔ̍ɔ la ichō. Ɔlwɔdu ɔla̍ā titi wā ge̍ pīyaku̍ nīi e̍ de nyi. 

23 O̍ hɔ̄ abɔ̍ɔ la wɔnɔ ɔnɔ̄kɔ̄kū la ayekū oli̍gba̍o̍, hu eyī hwa̍a̍ ma̍ A̍brahāam ga 

ichō; o̍ ma̍ Ila̍jārɔsi nīi hɔ̄ abɔ̍ɔ la yɛgɔ̄ yī A̍brahāam. 

24 O̍ hī ɔ̄ ɛra̍ bɛ̍ɛ̄nɛ̄ hīka, ‘Ādā A̍brahāam be̍e! Chu̍chu̍u, mlɛ̍ha̍ yī u oo! De 

Ila̍jārɔsi tɛ̄rɔ̄, hɛ̄ɛbɛ nīi o̍ ge̍ de oyi̍kɔ̄bɔ̄ ūkpo̍he ku yenyi wā ge̍ hīya ami 
odīyenyi nūma̍. Ma̍a ɔhɛ̍puu yī ɔla̍ nīi n tū amu la anu̍ ma̍ de gla ami ibi̍īyē ta̍ 
mɛ̍.’ 

25 A̍brahāam de ɔ̍ hīka, ‘Ɔyi̍ yī u, a i̍ bla gɛ ni̍? Yɛ̄grāa nīi a hɔ̄ la yɛchɛ ma̍, 

ɔhɔ̄leyī ɔnɛ̄ɛhɛhi mwɛbɛ-mwɛbɛ de wɔ. Anu̍ Ila̍jārɔsi ma̍, akanya ɔdwɔ̄bi̍-
ɔdwɔ̄bi̍ hɔ̄ de ɔ̍ a̍nɛ. U̍ma̍ama, anu̍ hɔ̄ amu ē lɛ ɔwɔ̄wīyā yī nū amu u̍ma̍ mɛ̍; 
awɔ chī tū aa̍ la ichi̍ ɔdwɔ̄bi̍ ɔla̍ā mɛ̍. 

26 O̍ i̍ gba̍a - iyī i̍ngɔ̍ɔ ke̍e̍-ohu̍ a̍ni̍. A jo̍ōkū ɔngɔ̄nɔ̄ngɔ̄nɔ̄ ɔha̍ gbo amu la 

ɔprɛ̍ɛpa yī alɔ ba̍la awɔ. Ɔ̄chɛ ge̍ chikpo̍ ge̍ē ga ē bū amu ē wā abɔ̍ɔ, o̍ i̍ ge̍ē 
ngmɛ̍rɛ̍ ē de ɔ̍ ni̍. Ɔ̄chɔ̄chɛ i̍ chī ge̍ē bū abɔ̍ɔ la ɛbɛla̍ā nīi a tū aa̍ ma̍ ē wā amu 
la ɛbɛ yī alɔ ē mɛ ni̍.’ 

27 Ɔlwɔdu ɔla̍ā de A̍brahāam bɛ̍ɛ̄nɛ̄ hīka, ‘O̍ lɛ i̍ngɔ̍ɔ ma̍, chu̍chu̍u ādā! De 

Ila̍jārɔsi tɛ̄rɔ̄ ga wɔlɛ̍ yī a̍dā yī u gɛ! 

28 N lɛ aɛ̍nɛ̍ anāngrɔ̄ɔ āchɛ ɛrwɔ̄ gblāa abɔ̍ɔ. O̍ ge̍ gāa ge̍ ta̍ wā ɔna, hɛ̄ɛbɛ nīi 

aa̍ ge̍ e̍e gba̍a wā la ɛbɛ yī ichi̍ ɔdwɔ̄bi̍ nūma̍ gɛ ni̍.’ 



169 

 

Yala © Bible Society of Nigeria, 1979. 
 

 
 

 

29 A̍brahāam da ɔlwɔdu ɔla̍ā hīka, ‘Lihɔ Yī Imo̍sīisi ba̍la ɛrɔ̄ yī āchɛ ɔkɛrɔ̄ yī 

Ɔwɔ hɔ̄ abɔ̍ɔ de wa̍. E̍ ge̍ darɔ̄ku po̍ gɛ!’ 

30 Ɔlwɔdu ɔla̍ā hīya anu̍ ɔkɔ hīka, ‘Ādā A̍brahāam be̍e! Ɔla̍ā nīi a ka ma̍ i̍ lɛ 

ɛmla̍ā ni̍. Ɔ̄chɛ ɔha̍ ge̍ hye̍ēyī la okū gāa dikpo̍ba̍ wa̍, anu̍ nīi e̍ ge̍ē chɛ̄ 
pīyabɔ̄ta̍ hī lɛlā ɔdwɔ̄bi̍ ɔyɔ̍ɔ̄ya̍ yī wā a̍nɛ’. 

31 A̍brahāam koko̍o de ɔ̍ bɛ̍ɛ̄nɛ̄ hīka, ‘Ma̍ ko̍ō! E̍ i̍ ge̍ chɛ̄ darɔ̄ku lɛlā yī Imo̍sīisi 

ba̍la āchɛ ɔkɛrɔ̄ yī Ɔwɔ ni̍, ɔ̄chɛ ɔha̍ ge̍ ho̍ōhye̍ēyī la okū gāa, i̍ngi̍ngɔ̍ɔ nīi e̍ i̍ 
ge̍ē chɛ̄ po̍ ni̍ a̍nɛ.’ ” 

Ilu̍uku 17 

1 Iji̍sɔ̄ɔsi koko̍o de a̍chi̍kpo̍ yī nū bɛ̍ɛ̄nɛ̄ hīka, “Ala̍ ma̍ ko̍ō! Lɛlā nīi ē ya̍ nīi ɔ̄chɛ 

ē ngma̍ ta̍tū la lɛlā ɔdwɔ̄bi̍ ɔyɔ̍ɔ̄ya̍ ma̍ i̍ ge̍ē wīyā ē tū la ɔyɔ̍ɔ̄ya̍ ni̍. I̍īyo̍ de ɔ̄chɛ 
nīi chī ge̍ē ya̍ nīi lɛlā ɛla̍ā ge̍ē ya̍ ma̍! 

2 O̍ ngma̍ lɛbɛ nīi e̍ ē nāa lɛchɔ̄ ɛdɛ̄ to̍ōrī pla ɔlɔjā la ɔkɔ, ē nāa anu̍ ē ta̍tū ga 

u̍nyi. Ɔla̍ā hwɔhi hɛ̍ ɔkɔkɔ nīi ɔlɔjā ge̍ē ya̍ nīi enīchi̍chɛ̍ nūma̍ ē yɛ̍ɛ̄lā ɔdwɔ̄bi̍. 

3 Ala̍ ā du̍mɔ̍-du̍mɔ̍! “Ɔɔ̍nɛ̍ yī ala̍ ɔha̍ ge̍ yɛ ē yɛ̍ɛ̄lā ɔdwɔ̄bi̍, ala̍ ā ka tāa anu̍. O̍ 

ge̍ pīyabɔ̄ta̍ hī lɛlā ɔdwɔ̄bi̍ ɔyɔ̍ɔ̄ya̍, ala̍ de kɔ̄ de ɔ̍. 

4 Ɔ̄chɛ ge̍ yɔ̍ɔ̄yɛ̍ɛ̄lā ɔdwɔ̄bi̍ igbarāapa la ɔ̄chī ūkpo̍he ku wɔ nīi o̍ ge̍ wā 

dikpo̍ba̍ wɔ ge̍ ka hīka anɔ̍lɔ pīyabɔ̄ta̍ hī lɛlā ɔdwɔ̄bi̍ ɛla̍ā mɛ̍, de lɛlā ɔdwɔ̄bi̍ yī 
nū kɔ̄ de ɔ̍.” 

5 A̍chi̍kpo̍ yī Iji̍sɔ̄ɔsi da ɔ̍ bɛ̍ɛ̄nɛ̄ hīka, “Ādā, ya̍ nīi ɔtū ode chōche yī alɔ ge̍ lɔ̄kū 

ga iyɔ̄bū-iyɔ̄bū gɛ!” 

6 Ādā Iji̍sɔ̄ɔsi ka bɛ̍ɛ̄nɛ̄ hīka, “Ala̍ ma̍ ko̍ō! Ɔtū ode chōche yī ala̍ ge̍ bo̍ōbi̍hi, o̍ 

ge̍ lɔ̄lɛ bāa īkpɔ̄chi̍ nīi re̍ka imɔ̍si̍tāadi nīi bi̍hi ka̍ka̍ ma̍, ala̍ ge̍ ka de ɔchi̍ 
ɔnɔ̄kɔ̄kū nūma̍ hīka, ‘Hu iyī wɔ lɛgba-lɛgba ge̍ ta̍ tū la li̍hu’, o̍ ge̍ē de otūlichō 
de ala̍ i̍ngɔ̍ɔ ke̍e̍. 

7 “Ɔ̄chɛ ɔha̍ lipu̍ yī ala̍ ge̍ lɛ ɔ̍chɛ̍ nīi yɛ ē gɔ̄ iwu̍ kɛ̄ɛ ē deyīrɛ yɛwū de ɔ̍ bɛ̍ɛ! 

Ɔ̍chɛ̍ yī nū ɔla̍ā ge̍ cha la u̍ku̍rɔ̍ ɔpɔ̄ɔpɛ̄ ma̍, o̍ ē ka ē de ɔ̍ hīka, ‘Pa̍pa̍! Yewā 
ge̍ re̍ ojōre̍ gɛ’? 

8 Īchāha̍-īchāha̍! Je̍ka a̍a ala̍ ge̍ē ka hīka, ‘Gāa ge̍ de ojōre̍ yī u ya̍ gɛ! Tībi̍īyē 

nīi a ā chrāa ami ɛrɔ̄ kpɛɛ nīi n ē kwɛ̍ɛjī la ojōre̍ ba̍la ɔjā ɔgwɔ̍ɔ̄gwa̍ yī u o̍bū nīi 
a ā kū la ojōre̍ oro̍ōre̍ ba̍la ɔjā ɔgwɔ̍ɔ̄gwa̍ yī wɔ’ 

9 Ɔ̄chɛ gba̍a ē de ɔ̍chɛ̍ yī nū o̍be yī ɔjā nīi o̍ ka ɔ̍lɔ ge̍ ya̍ de anu̍ nīi o̍ de ya̍ 

ma̍? 

10 I̍ngi̍ngɔ̍ɔ nīi iyī ala̍ titi lɛ a̍nɛ. Ala̍ ge̍ kwɛ̍ɛjī la ɔjā nīi e̍ ka ala̍ ɔ̍lɔ ge̍ ya̍ ma̍ 

mɛ̍, ala̍ ā ka hīka, ‘Chāa! Je̍ka a̍a alɔ - a̍chɛ̍ ji nɛ. U̍ku̍rɔ̍ nīi - iyī alɔ ma̍ nīi alɔ 
ya̍ ke̍e̍ a̍nɛ.’ ” 

11 Iji̍sɔ̄ɔsi ga ɔpɛ̄ yī nū yɛ gāa Ijɛru̍sālɛm ma̍, o̍ ga la ɔprɛ̍ɛpa yī Isame̍riya ba̍la 

Iga̍līli. 

12 O̍ yɛ ge̍ē chɛ̄ ga ipwo̍gra ɔha̍ ma̍, alimada āchɛ igwo̍ wā ge̍ grāa anu̍. E̍ 

gblāa abɔ̍ɔ hwɛɛ. 

13 E̍ ka gbōō grāa anu̍ hīka, “Iji̍sɔ̄ɔsi! Ādā, chu̍chu̍u ma̍ alɔ lɛha̍ oo!” 

14 Iji̍sɔ̄ɔsi ma̍ wā ma̍, o̍ koko̍o de wa̍ hīka, “Ala̍ ā pīya gɛ! Ala̍ ā gāa nīi oligbe 

yī Ɔwɔ ge̍ jiya ala̍ ma̍!” E̍ yɛ la ɔpɔ̄pū yɛ gāa ma̍, aa̍ wa̍a̍ de lɛ cha̍cha̍. 

15 Ɔ̄chɛ ɔha̍ lipu̍ yī wā ma̍ hīka Iji̍sɔ̄ɔsi ɔ̍lɔ de anu̍ nyiya a̍nɛ ma̍, o̍ ku̍chē. O̍ yɛ 

ē kā Ɔwɔ ɔkɔ̄kā bāa ohwōhwō ma̍. 

16 O̍ gāa ge̍ ngma̍ ta̍gbo la ajɛ la aprikpo̍ yī Iji̍sɔ̄ɔsi, da ɔ̍ o̍be yī u̍ku̍rɔ̍. Ɔngrɔ̄ɔ 

ɔla̍ā pi̍i̍ - Olisame̍riya nɛ. 

17 Iji̍sɔ̄ɔsi hu oko̍o kpa̍ ka bɛ̍ɛ̄nɛ̄ hīka, “Je̍ka a̍a āchɛ nīi de lɛ cha̍cha̍ u̍uma ma̍ 

lɛ āchɛ igwo̍? Āchɛ arāanɛ ehēhī ma̍ chī kɔ̍ɔ̄? 

18 Oji̍ - ohu̍ nīi Ɔchɔkɔcha nūma̍ lōri̍īnū re̍ka ɔ̄chɛ nīi ku̍chē wā ge̍ē da Ɔwɔ 

o̍be u̍ku̍rɔ̍ ma̍/?” 

19 O̍ ka de ɔngrɔ̄ɔ ɔla̍ā bɛ̍ɛ̄nɛ̄ hīka, “Nīichō nīi a ā pīya chɔ̍ɔ! Ma̍ ɔtū ode 

chōche yī wɔ ya̍ nīi a de lɛ cha̍cha̍ mɛ̍!” 

20 Āchɛ Yī Ifa̍rasīi ɛha̍ che Iji̍sɔ̄ɔsi ikpo̍ ka yɛ̄grāa ɔna̍ nīi Ɔchwɔ̄lɛ̍ Oro̍ōre̍ Yī 

Ɔwɔ ɔ̍lɔ chī ge̍ē wā ma̍? Ɔkɔ nīi o̍ hīya aa̍ ma̍ hɔ̄ ma̍ a̍nɛ: “Ala̍ ma̍ ko̍ō! 
Ɔchwɔ̄lɛ̍ Oro̍ōre̍ Yī Ɔwɔ ma̍ i̍ ge̍ē wā nīi ala̍ ē ma̍ ɔ̄ ɔmɔ̍ɔ̄ma̍ ni̍. 

21 Ɔ̄chɔ̄chɛ i̍ ge̍ē ka hīka, ‘Mɔ̍ɔkɔ nīi o̍ yɛ ma̍,’ kɛ̄ɛ ‘Ma̍ ɔ̄ anu̍’ mɛ ni̍. Wu̍chē oji̍ 

nɛ, Ɔchwɔ̄lɛ̍ Oro̍ōre̍ Yī Ɔwɔ hɔ̄ amu ba̍la ala̍ mɛ̍.” 

22 Iji̍sɔ̄ɔsi ka de a̍chi̍kpo̍ yī nū bɛ̍ɛ̄nɛ̄ hīka, “Yɛ̄grāa ɔha̍ hɔ̄ abɔ̍ɔ nīi ala̍ ge̍ē 

chikpo̍ ka ala̍ ɔ̍lɔ ge̍ē ma̍ ɔ̄chī ɔha̍ lipu̍ yī Ɔ̄chī Yī Ɔwɔ̄wā yī Ɔyi̍ Yī Ɔngrɔ̄ɔ, ala̍ 
i̍ chī ge̍ē ma̍ ɔ̄ ni̍. 

23 Āchɛ ɛha̍ ge̍ē nōnuni̍ ka hīka ala̍ ɔ̍lɔ ge̍ ma̍ ɔ̍lɔ a̍nū; ala̍ ɔ̍lɔ ge̍ ma̍ ɔ̍lɔ aa̍mā! 

Ala̍ e̍e gblāa abɔ̍ɔ deyī rɔ̄ɔ̄rɛ ji ni̍. 

24 Wu̍chē oji̍ nɛ, o̍ lɛ lɔkɔ nīi yakpla̍ ge̍ gbo nīi o̍ nya̍bɔ̄ hɛ̍ akpɔ̍ɔwɔ ārɛ̄ nīi ɔla̍ 

yī nū bū la oe̍ ɔha̍ wa̍a̍ ge̍ē chɛ̄ la oe̍ ɔha̍ ma̍. I̍ngi̍ngɔ̍ɔ nīi ɔwɔ̄wā yī Ɔyi̍ Yī 
Ɔngrɔ̄ɔ ge̍ē lɛ la Ɔ̄chī ɔla̍ā a̍nɛ. 

25 Ɔyi̍ Yī Ɔngrɔ̄ɔ chī ge̍ē mi̍chi̍ gba̍a̍. Alyɛchɛ nūma̍ ge̍ē ta̍ ɔ̄. 

26 Lɔkɔ nīi o̍ lɛ la yɛ̄grāa yī Ino̍a ma̍, i̍ngi̍ngɔ̍ɔ nīi o̍ ge̍ē lɛ la Ɔ̄chī Ɔwɔ̄wā Yī 

Ɔyi̍ Yī Ɔngrɔ̄ɔ a̍nɛ. 

27 Āchɛ ehēhī wa̍a̍ gblāa abɔ̍ɔ ē re̍ ɔjā, ē gwa̍ ɔjā; anyā ba̍la angrɔ̄ɔ gblāa 

abɔ̍ɔ ē wu̍ iyī wā. O̍ lɛ i̍ngɔ̍ɔ kpɛɛ ge̍ ku ɔ̄chī ɔla̍ā nīi Ino̍a gatū ga wɔwu̍ 

ɔnɔ̄kɔ̄kū ɔla̍ā. Yenyi Ɔhɛ̍rɛ̍ ɔla̍ā mu wā ge̍ de aa̍ āchɛ ehēhī kpo̍ ngmo̍ 
cha̍cha̍. 

28 O̍ ge̍ē gba̍a lɛ bāa ɔ̄chī yī Ilɔ̍ɔti ma̍. Āchɛ gblāa abɔ̍ɔ ē re̍ ɔjā, ē gwa̍ ɔjā; 

ibiha̍ gblāa abɔ̍ɔ ra̍ iho̍ la lihī, ē bī ɛjā ra̍; ibiha̍ gblāa abɔ̍ɔ ē nyɔjā la yɛrɔ̄, ē 
gwo̍ wɔlɛ̍ bɛ̍ɛ̍. 

29 I̍chi̍chɛ ɔha̍, Ilɔ̍ɔti wā ge̍ pīya hī ipwo̍gra yī Isɔ̍dɔm. Ɔla̍ ba̍la Isɔ̍fɔ ha̍ābɔ̄ bū 

la ichō ge̍ de āchɛ ehēhī ɛla̍ā kpo̍ ngmo̍ cha̍cha̍. 

30 I̍ngi̍ngɔ̍ɔ nīi o̍ ge̍ē lɛ la Ɔ̄chī ɔla̍ā nīi Ɔwɔ ge̍ē de Ɔyi̍ Yī Ɔngrɔ̄ɔ ē hi̍yɛchɛ 

ma̍ a̍nɛ. 

31 “Ɔ̄chɛ nīi hɔ̄ abɔ̍ɔ la ɔda i̍chi̍chɛ ɔla̍ā ma̍ ge̍ e̍e chɛ̄ ga u̍nu̍ ge̍ kpo̍ āɛ̄jā yī nū 

ɔha̍lɔha̍ ni̍. Ɔ̄chɛ nīi chī hɔ̄ abɔ̍ɔ la yɛrɔ̄ ma̍ ge̍ e̍e ku̍chē wā la wɔlɛ̍ ni̍. 

32 Je̍ka a̍a ala̍ bla lɛlā yī ɔnyā yī Ilɔ̍ɔti! 

33 Ɔ̄chaha̍-ɔ̄chaha̍ nīi ge̍ chikpo̍ ge̍ē de ɔhɔ̄leyī yī anu̍ ɔlɔjā gbōgbō, o̍ ge̍ē 

ngmla̍a anu̍ ē pīyēbi̍. Ɔ̄chɛ nīi ge̍ chī de ɔhɔ̄leyī yī nū pīyabi̍, o̍ re̍ka o̍ de ɔ̍ 
gbōgbō. 

34 N ā koko̍o de ala̍. La otu̍ ɔla̍ā, angrɔ̄ɔ āchɛ ɛpa ge̍ē gbwɔlā abɔ̍ɔ la u̍bwɔ̍ 

ūkpo̍he; e̍ chī ge̍ē de ɔha̍ ē nāa pīya ē hī ɔha̍ gbo abɔ̍ɔ. 

35 Anyā āchɛ ɛpa ge̍ē bɔ̍ɔ̄ba̍ kū abɔ̍ɔ ē gbɔ̄jā lɛchɔ̄; e̍ chī ge̍ē de ɔha̍ ē nāa 

pīya ē hī ɔha̍ kū abɔ̍ɔ.  

[36 Angrɔ̄ɔ āchɛ ɛpa ge̍ē gblāa abɔ̍ɔ la yɛrɔ̄; e̍ chī ge̍ē de ɔha̍ ē nāa pīya ē hī 

ɔha̍ kū abɔ̍ɔ.]” 

37 A̍chi̍kpo̍ yī nū che ɔ̍ ikpo̍ hīka, ɔ̍lɔ - aba̍ nɛ, Ādā? Iji̍sɔ̄ɔsi hīyɔkɔ bɛ̍ɛ̄nɛ̄ hīka, 

“Ɛbɛ nīi okū ge̍ gbo mɛ̍, abɔ̍ɔ nīi upu ē grēeyī a̍nɛ.” 

Ilu̍uku 18 

1 Iji̍sɔ̄ɔsi wā ge̍ chā wɔ̄chīije ɔha̍ de wa̍ bɛ̍ɛ̄nɛ̄. Wɔ̄chīije nīi ge̍ē ngū wā lɛlā yī 

ɔhā ojōji de Ɔwɔ myɛ̄grāa-myɛ̄grāa i̍ ē diya gee ni̍ ma̍ nɛ. I̍ngɛ̍ɛ̄nɛ̄ nīi o̍ ka de 
wa̍ a̍nɛ: 

2 “Ala̍ ma̍ ko̍ō! Olihiyo ɔha̍ hɔ̄ abɔ̍ɔ la ipwo̍gra ɔha̍. O̍ i̍ ē ya̍ otūlichō yī Ɔwɔ ni̍, 

o̍ i̍ ē chī gbɛri̍ya̍ tū ɔ̄chɔ̄chɛ ni̍ lachi̍-lachi̍. 

3 Onyōkū ɔha̍ chī hɔ̄ abɔ̍ɔ la ipwo̍gra ɔla̍ā pi̍i̍. O̍ ē gɔ̄gɔ̄gāā dikpo̍ ē ba̍ olihiyo 

ɔla̍ā ge̍ē ra̍ābɔ̄ de ɔ̍ ka ɔ̍lɔ ge̍ chu̍chu̍u; ɔ̍lɔ ge̍ hɛ̍ anu̍ ta̍ hī oluji yī anu̍! 

4 Olihiyo ɔla̍ā i̍ chɛ̄ tū ɔ̄ wɔbɔ̄ ni̍ i̍ngɔ̍ɔ kpɛɛ. I̍chi̍chɛ ɔha̍ bɛ̍ɛ̄nɛ̄, olihiyo ɔla̍ā ka 

de iyī nū hīka, anɔ̍lɔ jo̍ōkū hīka anɔ̍lɔ i̍ ya̍ otūlichō yī Ɔwɔ kɛ̄ɛ ē gbɛri̍ya̍ tū 
ɔ̄chɔ̄chɛ ni̍. 

5 Wu̍chē yī īmɛ̄nyɛ̄ nīi ɔnyā nūma̍ ɔ̍lɔ chī yɛ ma̍ ē de ē de anu̍ ma̍, anɔ̍lɔ ge̍ē 

hɛ̍ ɔ̍lɔ ta̍ hī oluji yī ɔ̍lɔ ɔ̍lɔma̍ ji. Nɛ̄ni̍, ɔ̍lɔ ge̍ē yɛ amu ē wɔ̄wɔ̄wā i̍ngi̍ngi̍ngɔ̍ɔ, 
kpɛɛ nīi ibi̍īyē ɔ̍lɔ ē de ē pra̍a anu̍ wɔ̍gba.” 

6 Bū la ɛbɛ ɔla̍ā, Ādā Iji̍sɔ̄ɔsi ka de wa̍ bɛ̍ɛ̄nɛ̄ hīka, “Je̍ka a̍a ala̍ plɛ̍ɛ̄lā nīi 

olihiyo ɔdwɔ̄bi̍ ɔ̄chɛ ɔla̍ā ka ma̍! 

7 Aa̍ nīi Ɔwɔ i̍ ge̍ē hlɛ̍ɛ̄pɔ̄ ba̍ de āchɛ yī nū nīi ē drɛ̄ɛgba ē hī ɔ̄ ɛra̍ myɛ̄grāa-

myɛ̄grāa ma̍ ni̍ a̍nɛ? Aa̍ nīi Ɔwɔ ge̍ē yi̍irwɛ o̍bū tū wā wɔbɔ̄ a̍nɛ? 

8 Lēchi̍-lēchi̍, n ā koko̍o de ala̍! Ɔwɔ ge̍ē hlɛ̍ɛ̄pɔ̄ ba̍ de wa̍ bāa ɔpa̍pa̍ ma̍. 

Bɛ̍ɛ̄nɛ̄ ma̍, o̍ re̍ka yɛ̄grāa nīi Ɔyi̍ Yī Ɔngrɔ̄ɔ ge̍ē wā ma̍, o̍ ge̍ ma̍ ɔtū ode che ɔ̍ 
ochōche ɔha̍ amu la ajɛ yī yɛchɛ dɛdɛ?” 

9 Iji̍sɔ̄ɔsi gba̍a chā wɔ̄chīije ɔha̍ de āchɛ nīi de ɔtū che iyī wā ka aɛ̍lɛ hwɔhi-

hwɔhi, ē chi̍hi̍ya̍ yī āchɛ ɛha̍ ma̍. I̍ngɛ̍ɛ̄nɛ̄ nīi o̍ ka de wa̍ a̍nɛ: 

10 “Ala̍ ma̍ gɛ ko̍ō! Āchɛ ɛpa ɛha̍ ga u̍nu̍ yī Ɔwɔ ge̍ē jɔhā. Ɔha̍ - Ɔ̄chɛ Yī 

Ifa̍rasīi, ɔha̍ - oli̍kpa̍da̍. 

11 Ɔ̄chɛ Yī Ifa̍rasīi ɔla̍ā hɛ̍ ja̍a̍ ge̍ rɛ, jɔhā hīka, ‘Ɔwɔ, n da wɔ o̍be kpɛ̍ɛji nīi n i̍ 

lɛ bāa āchɛ ehēhī ni̍ ma̍! Aa̍ ma̍ ē ya̍ ānyānyi; e̍ ē ya̍ āchɛ ɔyɔ̍ɔ̄ya̍, e̍ ē la̍ anyā 
yī āchɛ ji. N de wɔ o̍be gba̍a̍ nīi n i̍ lɛ bāa anu̍ oli̍kpa̍da̍ ɔla̍ā ni̍ ma̍. 

12 N ē kū iyī u ē chā lɛmiyɛ igbɛpɛpa lipu̍ obri̍īhī wu̍chē yī lɛlā yī wɔ. N ē de ɔjā 

nīi n lɛ ma̍ ē kɔ̄ la ɛbɛ igwo̍ ē de ūkpo̍he ē kɔ̄ de wɔ.’ 

13 Anu̍ oli̍kpa̍da̍ ɔla̍ā ma̍ hɛ̍ rɛ abɔ̍ɔ hwɛɛ. O̍ i̍ hōhu eyī hwa̍a̍ ga ichō ni̍. O̍ kpo̍ 

abɔ̄ ɛpɛpa ba̍ ɔkɔ jɔhā hīka, ‘O̍ō Ɔwɔ, mlɛ̍ha̍ yī u! Ami - ɔ̄chɛ ɔdwɔ̄bi̍ nɛ.’ ” 

14 Iji̍sɔ̄ɔsi ka de wa̍ bɛ̍ɛ̄nɛ̄ hīka, “Lēchi̍-lēchi̍, n ā koko̍o de ala̍! Ɔngrɔ̄ɔ ogwīihi 

nūma̍ lɛ kpakpa ba̍la Ɔwɔ nīi o̍ pīya yī wɔlɛ̍ ma̍ a̍nɛ; i̍ Ɔ̄chɛ Yī Ifa̍rasīi ɔla̍ā ni̍. 
Wu̍chē oji̍ nɛ, ɔ̄chaha̍-ɔ̄chaha̍ nīi ge̍ nāa iyī nū ke̍ke̍ni̍, e̍ ge̍ē nāa anu̍ tɛ̍bɛ̍lɛ̍. 
Ɔ̄chaha̍-ɔ̄chaha̍ nīi ge̍ chī nāa iyī nū tɛ̍bɛ̍lɛ̍, e̍ ge̍ nāa anu̍ ke̍ke̍ni̍.” 

15 Āchɛ ɛha̍ bī aɛ̍pɛ̄ yī wā wā ge̍ de Iji̍sɔ̄ɔsi hɛ̄ɛbɛ nīi o̍ ge̍ē de abɔ̄ che wa̍ 

lɛhu̍. A̍chi̍kpo̍ yī Iji̍sɔ̄ɔsi ma̍ wā ma̍, e̍ ka alābi̍ tāa aa̍. 

16 Iji̍sɔ̄ɔsi hī aɛ̍pɛ̄ ɛla̍ā ɛra̍ du̍mɔ̍, ka hīka, “Ala̍ ā pi̍ye̍mā nīi aɛ̍pɛ̄ enīchi̍chɛ̍ ge̍ 

yewā dikpo̍ba̍ u! Ala̍ e̍e ku̍ wa̍ chi̍yɛ ni̍! Wu̍chē oji̍ nɛ, Ɔchwɔ̄lɛ̍ Oro̍ōre̍ Yī Ɔwɔ 
- iyī ita āchɛ bāa aa̍ enūma̍ ma̍ nɛ. 

17 Lēchi̍, n ā koko̍o de ala̍! Ɔ̄chɛ nīi i̍ ge̍ nāa Ɔchwɔ̄lɛ̍ Oro̍ōre̍ Yī Ɔwɔ bɔ̄ɔkɔ nīi 

ɔɔ̍pɛ̄ onīchi̍chɛ̍ ē ya̍ ma̍ ni̍, ɔlɔjā i̍ ge̍ē tū la anu̍ ni̍.” 

18 Ɔlɛhu̍ yī Iju̍u ɔha̍ che Iji̍sɔ̄ɔsi ikpo̍ bɛ̍ɛ̄nɛ̄ hīka, “Ɔngūlɛ̄lā be̍e! Awɔ - ɔ̄chɛ 

ɔnɛ̄ɛhɛhi nɛ! Oji̍ nīi n ge̍ē ya̍ o̍bū nīi n ge̍ē nāa ɔhɔ̄leyī i̍mɔ̄mɛni̍ ma̍/?” 

19 Iji̍sɔ̄ɔsi da ɔ̍ hīka, “Oji̍ - ohu̍ nīi a hī um ka ɔ̄chɛ ɔnɛ̄ɛhɛhi ma̍? Ɔ̄chɔ̄chɛ i̍ 

hwɔhi ohōhi ni̍; ɔ̍chi̍kpa̍kpa̍ Ɔwɔ lōri̍īnū. 

20 Je̍ka a̍a a je̍ Lihɔ Yī Ɔwɔ; ‘A ā la̍ ɔnyā yī ɔ̄chɛ ni̍. A ā ngmo̍ ɔ̄chɛ ni̍. A ā 

wūwī ni̍. A ā warīmɛ̄ ni̍. Tū a̍dā yī wɔ ba̍la ɛ̍nɛ̍ yī wɔ lichō.’ ” 

21 Ɔngrɔ̄ɔ ɔla̍ā hīyɔkɔ hīka anɔ̍lɔ ē de lihɔ ɛla̍ā gbō i̍ngɔ̍ɔ bū la lɛɛ̍pɛ̄ɛ̍pɛ̄ɛ̍pɛ̄. 

22 Iji̍sɔ̄ɔsi po̍ i̍ngɔ̍ɔ ma̍, o̍ da ɔ̍ hīka, “Ɔjā ūkpo̍he e̍e hōhī nīi a ge̍ē ya̍! Kpo̍ ɛjā 

nīi a lɛ wa̍a̍ ma̍ ra̍ nīi a ā de okpo yī nū kɔ̄ de alyeklo̍, ma̍a a ge̍ē gbwɔdu abɔ̍ɔ 
la ichō! O̍bū nīi a ā pīya wā ge̍ yɛ tāa ami!” 

23 Ɔngrɔ̄ɔ ɔla̍ā plɛ̍ɛ̄lā nūma̍ ma̍, o̍ he̍ēyīwɔnɔ kpɛ̍ɛji; wu̍chē oji̍ nɛ, o̍ gbwɔdu 

gba̍a̍. 

24 Iji̍sɔ̄ɔsi ma̍ hīka ɔngrɔ̄ɔ ɔla̍ā ɔ̍lɔ yɛ ē he̍ēyīwɔnɔ gba̍a̍ ma̍, o̍ ka bɛ̍ɛ̄nɛ̄ hīka, 

“Ala̍ ma̍ ko̍ō! O̍ lichi̍ kpa̍a o̍bū nīi ɔlwɔdu ge̍ē chɛ̄ ga ɛbɛ yī Ɔchwɔ̄lɛ̍ Oro̍ōre̍ Yī 
Ɔwɔ. 

25 O̍ ge̍ē lɛnyɛnya ē de ɛbɛ̍ obīho̍ ogbigū la ɔga la a̍rɛ̍pa̍ yī ɔnya̍ hɛ̍ ɔlwɔdu 

ɔgatū ga ɛbɛ yī Ɔchwɔ̄lɛ̍ Oro̍ōre̍ Yī Ɔwɔ.” 

26 Bū la ɛbɛ ɔla̍ā, āchɛ nīi po̍ i̍ngɔ̍ɔ ma̍ chikpo̍ hīka, ɔ̄nyɛ kpɛ̍ɛ ɔ̍lɔ chī ge̍ē lɛ 

ɔhɛ̍ta̍ mɛ bɛ̍ɛ̄nɛ̄ ma̍? 

27 Iji̍sɔ̄ɔsi hīya aa̍ ɔkɔ hīka, “Ɔjāha̍-ɔjāha̍ nīi ɔ̄chɛ̄ɛchɛ i̍ ē ya̍ mɛ ni̍ ma̍, Ɔwɔ ē 

ya̍ mɛ.” 

28 Ipi̍ta ka hīka, ɔ̍lɔ ge̍ ma̍ gɛ! Aa̍ nīi ɔ̍lɔ chī pīya hī wɔlɛ̍ yī aa̍ wa̍a̍ wā ge̍ ku 

ɔ̍lɔ ma̍ bɛ̍ɛ? 

29 Iji̍sɔ̄ɔsi ka de wa̍ hīka, “Ala̍ ma̍ ko̍ō! Ɔ̄chaha̍-ɔ̄chaha̍ nīi ge̍ pīya hī wɔlɛ̍, kɛ̄ɛ 

ɔnyā, kɛ̄ɛ aɛ̍nɛ̍, kɛ̄ɛ āchɛ nīi ma ɔ̍ ma̍, kɛ̄ɛ ayi̍ yī nū, wu̍chē yī Ɔchwɔ̄lɛ̍ Oro̍ōre̍ 
Yī Ɔwɔ, 

30 ɔlɔjā ge̍ē chōo̍chē nāa ɛjā ɛla̍ā wa̍a̍ chɔba la yɛchɛ nūma̍. O̍ ge̍ē gba̍a ā 

nāa ɔhɔ̄leyī i̍mɔ̄mɛni̍ la yɛchɛ nīi ge̍ē wā ma̍.” 

31 Iji̍sɔ̄ɔsi bī a̍chi̍kpo̍ yī nū āchɛ igwo̍lɛpa ɛla̍ā ga ɛkū ge̍ koko̍o de wa̍ hīka, 

“Ala̍ ma̍ ko̍ō! Alɔ pīya yɛ amu yɛ gāa Ijɛru̍sālɛm mɛ̍. Lɛlāha̍-ɛlāha̍ wa̍a̍ nīi āchɛ 
ɔkɛrɔ̄ yī Ɔwɔ mwɔ̍ɔmu ku̍ Ɔyi̍ Yī Ɔngrɔ̄ɔ ma̍ ge̍ē de pīya ichɛ̄ɛhi abɔ̍ɔ. 

32 E̍ ge̍ē ku̍ ɔ̄, wa̍ābɔ̄ la anu̍ de Ɛchɛkɔcha. E̍ ge̍ē bī ɔ̄ ya̍, ē cha̍ ɔ̄ ɛcha̍, ē 

ta̍arɛ ē kla̍ anu̍. 

33 E̍ ge̍ē gwō ɔ̄ lijē la a̍grɛ̄chi̍. E̍ ge̍ē de ɔ̍ ngmo̍. Ɔ̄chī ɔmɛta̍, o̍ chī ge̍ē hye̍ēyī 

la okū wā la ɔhɔ̄leyī.” 

34 A̍chi̍kpo̍ yī nū i̍ po̍ ochi̍chi̍ yī lɛlā nūma̍ wa̍a̍ ni̍. Ochi̍chi̍ yī nū trɛ̍ba hī wā. E̍ 

i̍ je̍ ɔjā nīi Iji̍sɔ̄ɔsi yɛ ē ka ma̍ ni̍ kpɛkpɛ. 

35 Yɛ̄grāa ɔla̍ā, Iji̍sɔ̄ɔsi yɛ ē tu̍ bla̍a Ijɛ̍rīko ma̍. Ɔngrɔ̄ɔ ɔha̍ nīi priyī ma̍ hɔ̄ abɔ̍ɔ 

la oko̍o yī ɔpɔ̄pū ē bɔjā. 

36 O̍ po̍ ojiya yī āchɛ yɛ̄mɛ̄mɛ̄ nīi yɛ ē ga ma̍, o̍ chikpo̍ ka ɔ̍lɔ - oji̍ nɛ? 

37 E̍ ka de ɔ̍ hīka Iji̍sɔ̄ɔsi Yī Ina̍jārɛ̄ɛti ɔ̍lɔ yɛ ē ga a̍nɛ. 

38 O̍ tɔ̍ɔna bɛ̍ɛ̄nɛ̄ hīka, “Iji̍sɔ̄ɔsi, Ībī Yī Ide̍bīidi! Chu̍chu̍u, mlɛ̍ha̍ yī u oo!” 

39 Āchɛ nīi yɛ la iyɔ̄bū ma̍ ka tāa anu̍ ka ɔ̍lɔ ge̍ cho̍cho̍ la ojiya! Ɔla̍ā kpɛ̍ɛ nīi o̍ 

e̍e tɔ̍ɔna gbōō we̍ a̍nɛ. “Ībī Yī Ide̍bīidi, mlɛ̍ha̍ yī u oo.” 

40 Iji̍sɔ̄ɔsi ku̍ jīyarɛ bɛ̍ɛ̄nɛ̄ ka hīka ɛ̍lɛ ge̍ bī ɔ̍lɔ wā! O̍ gbajɛ wā bla̍a Iji̍sɔ̄ɔsi 

bɛ̍ɛ̄nɛ̄ ma̍, Iji̍sɔ̄ɔsi che ɔ̍ ikpo̍ hīka, 

41 oji̍ nīi ɔ̍lɔ chikpo̍ nīi anɔ̍lɔ ge̍ē ya̍ de ɔ̍lɔ ma̍? Ɔngrɔ̄ɔ ɔla̍ā ka ɔ̍lɔ ge̍ Ādā, 

anɔ̍lɔ chikpo̍ ge̍ē de ē myɛ̍ma̍. 

42 Iji̍sɔ̄ɔsi da ɔ̍ bɛ̍ɛ̄nɛ̄ hīka, “De myɛ̍ma̍ gɛ! Ɔtū ode chōche yī wɔ ya̍ nīi a de lɛ 

cha̍cha̍ mɛ̍!” 

43 Ɔpɔ̄ɔpɛ̄, ɔngrɔ̄ɔ ɔla̍ā de myɛ̍ma̍ ke̍e̍. O̍ pīya ku Iji̍sɔ̄ɔsi yɛ abɔ̍ɔ ē da Ɔwɔ 

o̍bo̍bo̍o̍be. Āchɛ ɛla̍ā wa̍a̍ ma̍ lɛlā nūma̍ ma̍, aa̍ titi kā Ɔwɔ ɔkɔ̄kā kpɛ̍ɛji. 

Ilu̍uku 19 

1 Iji̍sɔ̄ɔsi yɛ gbajɛ ga Ijɛ̍rīko bɛ̍ɛ̄nɛ̄ yɛ ē gɔ̄ga ē pīya. 

2 Ɔlɛhu̍ yī i̍kpa̍da̍ ɔha̍ hɔ̄ abɔ̍ɔ la ipwo̍gra ɔla̍ā re̍ka Ijaki̍yɔ̄si. O̍ gbwɔdu kpɛ̍ɛji. 

3 O̍ yɛ ē chikpo̍ ge̍ē ma̍ Iji̍sɔ̄ɔsi ē je̍ ɔ̄. Ɔ̄chɛ obi̍hi gba̍a̍ nɛ ma̍, o̍ i̍ ma̍ Iji̍sɔ̄ɔsi 

mɛ ni̍, wu̍chē yī āchɛ nīi de yɛ̍ɛ̄mɛ̄mɛ̄ ma̍. 

4 Wu̍chē ɔla̍ā, o̍ rɛ̄ɛnya yɔbū de āchɛ wa̍a̍ gāa ge̍ tū ichō yī ɔchi̍ ɔha̍ nīi re̍ka 

isikamɔ̄ɔn ma̍ hɛ̄ɛbɛ ge̍ē ma̍ Iji̍sɔ̄ɔsi yɛ̍yɛ̍. Wu̍chē oji̍ nɛ, Iji̍sɔ̄ɔsi ge̍ē ga abɔ̍ɔ 
pi̍i̍. 

5 Iji̍sɔ̄ɔsi yɛ ge̍ gbajɛ la ɛbɛla̍ā ma̍, o̍ hu eyī hwa̍a̍ ga ichō, ka grāa Ijaki̍yɔ̄si 

hīka, “Ijaki̍yɔ̄si! Hrāajɛ wā pa̍pa̍, ma̍a n ge̍ē tū wɔ wɔga i̍chɛ.” 

6 Ijaki̍yɔ̄si hrāajɛ ɔpɔ̄ɔpɛ̄ ge̍ bī ɔ̄ ga wɔlɛ̍ la ɔwɔ̄wīyā ɔlamu-ɔlamu. 

7 Āchɛ ɛla̍ā wa̍a̍ ma̍ lɛlā nūma̍ ma̍, e̍ ta̍ Iji̍sɔ̄ɔsi iru; Ɔ̍lɔ ge̍ yii̍s! Ɔngrɔ̄ɔ nūma̍ 

ɔ̍lɔ pīya ge̍ē tū ɔ̄chɛ ɔdwɔ̄bi̍ ɔla̍ā wɔga! 

8 Ijaki̍yɔ̄si nīichō yarɛ ka de Ādā Iji̍sɔ̄ɔsi hīka, “Ma̍ ko̍ō, Ādā! N ge̍ de ɛjā nīi lɛ 

wa̍a̍ ma̍ ē kɛ̄ɛpa, n ge̍ē de wāā ūkpo̍he ē kɔ̄ de alyeklo̍. N ge̍ ya̍ ɔ̄chɛ ɔha̍ re̍ je̍ 
mɛ̍, n ge̍ē ku̍chē kla̍ ɔ̄chɛ ɔla̍ā ure̍ igbɛnɛ yī ɔla̍ā.” 

9 Iji̍sɔ̄ɔsi ka de ɔ̍ bɛ̍ɛ̄nɛ̄ hīka, “Ɔhɛ̍ta̍ wā la wɔlɛ̍ nūma̍ i̍chɛ mɛ̍! Je̍ka ɔngrɔ̄ɔ 

nūma̍ titi bū la wɔma yī A̍brahāam? 

10 Wu̍chē oji̍ nɛ, Ɔyi̍ Yī Ɔngrɔ̄ɔ wā ge̍ē gāla̍ āchɛ ɔpīyabi̍ hɛ̄ɛbɛ ge̍ē hɛ̍ wā ta̍.” 

11 Iji̍sɔ̄ɔsi chā wɔ̄chīije ɔha̍ de āchɛ ɛla̍ā nīi gblāa abɔ̍ɔ ē plɛ̍ɛ̄lā ɔla̍ā ma̍. E̍ tu̍ 

bla̍a Ijɛru̍sālɛm mɛ̍ ma̍, e̍ gbɛri̍ya̍ ka Ɔchwɔ̄lɛ̍ Oro̍ōre̍ Yī Ɔwɔ ɔ̍lɔ yɛ aa̍ ge̍ē 
gbajɛ bɛ̍ɛ̄nɛ̄ a̍nɛ. 

12 Wu̍chē yī ɔla̍ā, Iji̍sɔ̄ɔsi ka de wa̍ hīka, “Ɔngrɔ̄ɔ ɔha̍ nīi bū la wɔma yī 

ɔchwɔ̄lɛ̍ ma̍ pīya ga ɔcha ɔha̍ hwɛɛ hɛ̄ɛbɛ nīi e̍ ge̍ē de ɔ̍ ē ku̍ ɔchwɔ̄lɛ̍ o̍bū nīi o̍ 
ē cha. 

13 O̍bū nīi o̍ pīya ma̍, o̍ hī a̍chɛ̍ yī nū āchɛ igwo̍ ɛra̍ ge̍ de okpo yī igo̍olu 

ūkpo̍he-ūkpo̍he de ɔnyɔnyɛ. O̍ ka ɛ̍lɛ ge̍ bī pīyabɔ̄ la ɔ̍hi̍ ɔtɔ̍ɔ̄ta̍ kpɛɛ nīi anɔ̍lɔ 
ge̍ē ku̍chē cha. 

14 Ɔngrɔ̄ɔ ɔla̍ā i̍ hi alɔcha yī nū ɔtū ni̍. Wu̍chē yī ɔla̍ā, e̍ tū āchɛ ɛrɔ̄ ku ɔ̍ la 

u̍tu̍tu: Ɛ̍lɛ ge̍ gāa ge̍ ka hīka, aɛ̍lɛ i̍ chikpo̍ nīi ɔ̍lɔ ge̍ē re̍ ɔchwɔ̄lɛ̍ yī aa̍ ni̍. 

15 “E̍ de ɔngrɔ̄ɔ ɔla̍ā re̍ ɔchwɔ̄lɛ̍ nīi o̍ cha bɛ̍ɛ̄nɛ̄ ma̍, o̍ hī a̍chɛ̍ yī nū ɛla̍ā nīi o̍ 

de okpo ba̍ wā ɔ̍hi̍ ma̍ ɛra̍, hɛ̄ɛbɛ ge̍ē jo̍ōkū lɔkɔ nīi ɔnyɔnyɛ lɛ ɛpiyabuna ma̍. 

16 Ɔ̄chɛ ɔrāarāa bīyɛchɛ ge̍ rɛ, ka hīka, ‘Ādā! Okpo ūkpo̍he ɔla̍ā nīi ā de de u 

ma̍, n bī pīyabɔ̄ nīi o̍ de lɛ okpo igwo̍ mɛ̍.’ 

17 Abā yī nū da ɔ̍ bɛ̍ɛ̄nɛ̄ hīka, ‘A ya̍ yɛ̍yɛ̍ kpɛ̍ɛji! Awɔ - ɔ̍chɛ̍ ɔnɛ̄ɛhɛhi nɛ. Wu̍chē 

lɔkɔ nīi a ya̍ yɛ̍yɛ̍ la ɔjā onīchi̍chɛ̍ ma̍, n ge̍ē de ipwo̍gra igwo̍ ē tū wɔ la abɔ̄.’ 

18 Ɔ̄chɛ ɔ̍mɛpa wā ge̍ ka iyī nū hīka, ‘Ādā, okpo ūkpo̍he ɔla̍ā nīi a de de um 

ma̍, n bī pīyabɔ̄ nīi o̍ de lɛ okpo ɛrwɔ̄ mɛ̍.’ 

19 Anu̍ nūma̍, abā yī nū ka ɔ̍lɔ ge̍ē deyīrɛ ipwo̍gra ɛrwɔ̄. 

20 Ɔha̍ wā ge̍ ka bɛ̍ɛ̄nɛ̄ hīka, ‘Ādā! Okpo ūkpo̍he ɔla̍ā nīi a de de um ma̍ hɔ̄ 

ma̍! N de wɔ̄wā la ɔ̄pa̍ trɛ̍ba abɔ̍ɔ ke̍e̍. 

21 N yɛ ē tūuhwi yī wɔ; wu̍chē oji̍ nɛ, awɔ - ɔ̄chɛ ɔmyɛ̍ma̍ yī lɛlā krīkrī nɛ. A ē 

nāa ɔjā nīi i̍ awɔ de lā ni̍ ma̍. A ē chī kpo̍ ɛjāyɛ̄rɔ̄ nīi i̍ awɔ nyi ni̍ ma̍.’ 

22 Abā yī nū da ɔ̍ bɛ̍ɛ̄nɛ̄ hīka, ‘Awɔ ɔ̍chɛ̍ ɔdwɔ̄bi̍ ɔla̍ā! N ge̍ē bī lɛlā yī oko̍o yī 

awɔ ɔlɔjā de lɛpɔ̄ ku̍ wɔ! A ka amɔ̍lɔ - ɔ̄chɛ ɔmyɛ̍ma̍ yī lɛlā krīkrī nɛ? Amɔ̍lɔ ē 
nāa ɔjā la ɛbɛ nīi i̍ amɔ̍lɔ de lā ni̍ ma̍? Amɔ̍lɔ ē kpo̍ ɛjāyɛ̄rɔ̄ la ɛbɛ nīi i̍ amɔ̍lɔ 
nyōnyi ni̍ ma̍? 

23 Oji̍ chī ohu̍ nīi a i̍ nāa okpo yī u ɔla̍ā ge̍ tū la ɛbɛ ogbōokpo, hɛ̄ɛbɛ nīi n ge̍ 

cha mɛ̍ nīi n nāa okpo yī u chɔba la ɛpiyabuna yī nū ni̍ ma̍?’ 

24 Bū la ɛbɛ ɔla̍ā, abā yī nū ka de āchɛ ɛha̍ nīi rɛ abɔ̍ɔ ma̍ ka ɛ̍lɛ ge̍ nāa okpo 

ɔla̍ā hī ɔ̍lɔ abɔ̄; ɛ̍lɛ ge̍ de de ɔ̄chɛ nīi - ɔ̍lɔ lɛ okpo igwo̍ ma̍. 

25 Āchɛ ɛla̍ā ka hīka, je̍ka iyī ɔ̍lɔ lɛ igwo̍ mɛ̍? 

26 Ādā ɔla̍ā hīya aa̍ ɔkɔ hīka, ‘Ala̍ ma̍ ko̍ō! Ɔ̄chaha̍-ɔ̄chaha̍ nīi ge̍ lɛ ɔjā o̍bū, e̍ 

ge̍ē de ē ba̍ ɔ̄ de ɔ̍ chɔba-chɔba. Ɔ̄chɛ nīi i̍ lɛ ni̍ ma̍, onīi o̍ lɔ̄lɛ ma̍, e̍ ge̍ē de ē 
nāa ē hī ɔ̄ abɔ̄. 

27 Aluji yī u ɛla̍ā nīi i̍ chikpo̍ ka amɔ̍lɔ ge̍ re̍ ɔchwɔ̄lɛ̍ de aa̍ ni̍ ma̍ bɛ̍ɛ! Ala̍ ā bī 

wā wā ma̍ la iyɔ̄bū yī u nīi ala̍ ge̍ de wa̍ kpo̍ ngmo̍!’” 

28 Iji̍sɔ̄ɔsi ka lɛlā nūma̍ ma̍, o̍ wɛ̍ɛta̍ pīya yɛ gāa Ijɛru̍sālɛm bɛ̍ɛ̄nɛ̄. Anu̍ yɔbɔ̄ɔbū 

de wa̍ a̍nɛ. 

29 O̍ gbajɛ gāa Ibɛ̍fāaji ba̍la Ibɛ̍tāni, abɔ̍ɔ la Yɛwu Yī O̍līifu ma̍, o̍ de a̍chi̍kpo̍ yī 

nū āchɛ ɛpa ɛha̍ tɛ̄rɔ̄ ga iyɔ̄bū. 

30 O̍ koko̍o de wa̍ hīka, “Ala̍ ā ga ipwo̍gra nīi hɔ̄ aa̍ la iyɔ̄bū ma̍. Ala̍ ge̍ē gbajɛ 

ē gāa ɔpɔ̄ɔpɛ̄ ma̍, ala̍ ge̍ē ma̍ ɔ̍drɔ̄ yī ɛbɛ̍ obīho̍ ɔha̍ nīi hlo̍ōrī tū abɔ̍ɔ. Ɔ̄chɔ̄chɛ 
i̍ che la anu̍ je̍ ni̍. Ala̍ ā wī orī hī ɔ̄ nīi ala̍ ge̍ bī wā. 

31 Ɔ̄chɛ ɔha̍ ge̍ che ala̍ ikpo̍ ka ala̍ ɔ̍lɔ ē wī orī hī ɔ̍lɔ ge̍ē ya̍ oji̍? Ala̍ ka de ɔ̍ 

hīka, ‘Ādā chikpo̍ yī nū a̍nɛ.’ ” 

32 Āchɛ ɛpa ɛla̍ā wā ge̍ pīya gāa bɛ̍ɛ̄nɛ̄. E̍ ma̍ ɔjāha̍-ɔjāha̍ i̍ngɔ̍ɔ ke̍e̍ lɔkɔ nīi 

Iji̍sɔ̄ɔsi koko̍o de wa̍ ma̍. 

33 E̍ yɛ ē wī orī hī ɛbɛ̍ obīho̍ ɔla̍ā bɛ̍ɛ̄nɛ̄ ma̍, ɛlɛjā yī nū che wa̍ ikpo̍ hīka ɛ̍lɛ ē 

wī orī hī ɔ̍lɔ ge̍ē ya̍ oji̍? 

34 E̍ ka de wa̍ hīka, Ādā ɔ̍lɔ chikpo̍ yī ɔ̍lɔ a̍nɛ. 

35 E̍ de ɛbɛ̍ obīho̍ ɔla̍ā bī pīya ge̍ de Iji̍sɔ̄ɔsi bɛ̍ɛ̄nɛ̄. Āchɛ de aru̍ yī wā chīyēkla̍ 

ɛbɛ̍ obīho̍ ɔla̍ā la okwi̍ihi. E̍ tū Iji̍sɔ̄ɔsi wɔbɔ̄ nīi o̍ hɛ̍ che la anu̍ bɛ̍ɛ̄nɛ̄. 

36 O̍ che la anu̍ yɛ ē ga ma̍, āchɛ de aru̍ yī wā chīyēkla̍ la ɔpɔ̄pū pɛ̍pɛ̍pɛ̍ de ɔ̍. 

37 O̍ wā ge̍ tu̍ bla̍a Ijɛru̍sālɛm bɛ̍ɛ̄nɛ̄. Bū abɔ̍ɔ la ɔhlāatū yī Yɛwu Yī O̍līifu ɔla̍ā, 

a̍chi̍kpo̍ yī nū ɛla̍ā wa̍a̍ kū la ɔkā Ɔwɔ ɔkɔ̄kā bɛ̍ɛ̄nɛ̄. E̍ chu̍chu̍wi̍i, da Ɔwɔ o̍be 
wu̍chē yī lɛlā ɔnɔ̄kɔ̄kū ɔla̍ā wa̍a̍ nīi e̍ ma̍ ma̍. 

38 E̍ ka hīka, “Ɔwɔ ge̍ de ɔpiyɛ de ɔchwɔ̄lɛ̍ nīi yɛ ma̍ yewā la riyī yī Ādā ma̍ oo! 

Ogbodɔ̍dɔ̍ hɔ̄ abɔ̍ɔ la ichō! Rīgā ɔnɔ̄kɔ̄kū ge̍ iyī Ɔwɔ la ichō oo!” 

39 Āchɛ Yī Ifa̍rasīi ɛha̍ yɛ abɔ̍ɔ lipu̍ yī ɔgbādu ɔla̍ā. E̍ da Iji̍sɔ̄ɔsi hīka, 

“Ɔngūlɛ̄lā, ka ta̍ a̍chi̍kpo̍ yī wɔ nīi e̍ ge̍ cho̍cho̍ lɛlā ɔla̍ā gɛ/.” 

40 Iji̍sɔ̄ɔsi hīya aa̍ ɔkɔ hīka, “Lēchi̍, n ā koko̍o de ala̍! Aa̍ ge̍ cho̍cho̍ u̍ma̍ama, 

lɛchɔ̄ ge̍ē kū la u̍chuwi̍i la ɔchɔ̄chɛ̄ ɔpɔ̄ɔpɛ̄!” 

41 Iji̍sɔ̄ɔsi tu̍ bla̍a Ijɛru̍sālɛm yɛ ē ma̍ ɔ̄ ma̍, o̍ drɛ̄ɛgba tū ɔ̄. 

42 O̍ ka hīka, “Ijɛru̍sālɛm! Ɔ̄chɛ pīya ka a jo̍ōkū yī ɔjā nīi ē bī ogbodɔ̍dɔ̍ ē wā 

ma̍ i̍chɛ nūma̍ ma̍! U̍ma̍ama nūma̍, a ā chī ge̍ē ma̍ ɔ̄ gɛ ni̍. 

43 Ɔ̄chī ɔdwɔ̄bi̍ ɔha̍ ge̍ē wā dikpo̍ba̍ wɔ. Aluji yī wɔ ge̍ē ta̍kaka ē tū wɔ; e̍ ge̍ē 

hɛ̍ wɔ ē tū la oe̍ ɔha̍lɔha̍ wa̍a̍. 

44 E̍ ge̍ē de awɔ ba̍la āchɛ nīi gblāa la lipu̍ yī wɔ ma̍ ē chāajɛ tɛri̍tɛri̍. Lɛchɔ̄ yī 

wɔlɛ̍ yī wɔ ūkpūkpo̍he i̍ ge̍ē hōhī che la ichō yī ɔ̍nyīnū ni̍. Wu̍chē oji̍ nɛ, yɛ̄grāa 
nīi Ɔwɔ wā la ɔhɛ̍ wɔ ta̍ ma̍, a i̍ pīyeyī ma̍ ɔ̄ ni̍.” 

45 Iji̍sɔ̄ɔsi chɛ̄ ga u̍nu̍ yī Ɔwɔ bɛ̍ɛ̄nɛ̄. O̍ gāa ge̍ kū abɔ̍ɔ ē nū āchɛ nīi ē ri̍īhī 

abɔ̍ɔ ma̍. 

46 O̍ da wa̍ hīka, “Je̍ka e̍ ta̍ tū la Īpū Yī Ɔwɔ ka Ɔwɔ ɔ̍lɔ ka hīka, ‘Wɔlɛ̍ yī u 

re̍ka ɛbɛ ɔjɔhā!’ Ala̍ chōo̍chē ge̍ē de ɔ̍ ē pīya ɛbɛ ɔtrɛ̍ba yī ebu̍ūwī?” 

47 Iji̍sɔ̄ɔsi ngū āchɛ lɛlā mɔ̄chī-mɔ̄chī abɔ̍ɔ bɛ̍ɛ̄nɛ̄. Alɛhu̍ aligbe ba̍la āchɛ ongū 

Lihɔ yī Iju̍u ba̍la ɛgabɔ̄ yī Iju̍u wa̍a̍ yɛ ē chikpo̍ ge̍ē de ɔ̍ ē ngmo̍. 

48 Ɔpɔ̄pū ɔha̍lɔha̍ i̍ chī hɔ̄ de wa̍ ni̍, wu̍chē oji̍ nɛ, āchɛ ji wa̍a̍ gblāa abɔ̍ɔ ē 

plɛ̍ɛ̄lā yī nū. E̍ i̍ chikpo̍ nīi lɛlɛ̄lā yī nū ge̍ hɛ̍ wā ga la opo̍ōpo̍ ni̍. 

Ilu̍uku 20 

1 I̍chi̍chɛ ɔha̍, Iji̍sɔ̄ɔsi hɔ̄ abɔ̍ɔ la u̍nu̍ yī Ɔwɔ ē ngū āchɛ lɛlā, ē kā Wɔ̄kā 

Ɔlwɔnyɛ yī Ɔwɔ ē de wa̍. Alɛhu̍ aligbe ba̍la ɛgabɔ̄ ba̍la āchɛ ongū Lihɔ yī Iju̍u 
wa̍a̍ wā abɔ̍ɔ. 

2 E̍ da Iji̍sɔ̄ɔsi hīka, “Wɔhu̍ ɔna̍ nīi a lɛ nīi a yɛ ma̍ ē yɛ̍ɛ̄lā nūma̍ ma̍/? Ɔ̄nyɛ de 

wɔhu̍ de wɔ ka aɔ̍lɔ ge̍ ya̍ i̍ngɔ̍ɔ ma̍? Ka de alɔ!” 

3 Iji̍sɔ̄ɔsi hīya aa̍ ɔkɔ du̍mɔ̍ hīka, “Ala̍ ma̍ ko̍ō! Ami titi lɛ ikpo̍ lɛlā ɔha̍ ge̍ē che 

ala̍! 

4 Wɔhu̍ nīi Ijɔ̍ɔn lɛ nīi o̍ ē hu āchɛ yenyi ma̍ bū la abɔ̄ yī Ɔwɔ kɛ̄ɛ āchɛ̄ɛchɛ? 

Ala̍ ka de u o̍bū!” 

5 E̍ gblāa abɔ̍ɔ ē ka ē tāa ɔ̍nyīnū bɛ̍ɛ̄nɛ̄ hīka, “Kana̍ nīi alɔ ge̍ē ka ma̍ dɛdɛ? 

Alɔ ge̍ ka hīka, ‘O̍ bū la abɔ̄ yī Ɔwɔ’, o̍ chī ge̍ē ka hīka, aa̍ nīi aɛ̍lɛ i̍ chɛ̄ku Ijɔ̍ɔn 
ni̍ a̍nɛ? 

6 Alɔ ge̍ chī ka hīka, ‘Abɔ̄ yī āchɛ̄ɛchɛ nīi o̍ bū a̍nɛ,’ alɔgbādu nūma̍ wa̍a̍ chī 

ge̍ē ngmo̍ alɔ la achāchɔ̄. Wu̍chē yī oji̍ nɛ, aa̍ wa̍a̍ de jo̍ōkū hwɔhi-hwɔhi mɛ̍, 
hīka Ijɔ̍ɔn ɔ̍lɔ - ɔ̄chɛ ɔkɛrɔ̄ yī Ɔwɔ nɛ.” 

7 Wu̍chē yī ɔla̍ā, e̍ hīya Iji̍sɔ̄ɔsi ɔkɔ hīka, aɛ̍lɛ i̍ je̍ ɛbɛ nīi wɔhu̍ yī Ijɔ̍ɔn ɔ̍lɔ bū 

ma̍ ni̍! 

8 Iji̍sɔ̄ɔsi titi koko̍o de wa̍ bɛ̍ɛ̄nɛ̄ hīka, “I̍ngi̍ngɔ̍ɔ nīi ami titi i̍ ge̍ē koko̍o yī wɔhu̍ 

nīi n ē bī yɛ̍ɛ̄lā nūma̍ ma̍ de ala̍ ni̍ a̍nɛ.” 

9 Iji̍sɔ̄ɔsi wā ge̍ chā wɔ̄chīije nūma̍ de alɔgbādu ɔla̍ā bɛ̍ɛ̄nɛ̄ hīka, “Ala̍ ma̍ ko̍ō! 

Ɔngrɔ̄ɔ ɔha̍ hi̍ yɛrɔ̄ yī īkpɔ̄chi̍ ɔha̍. O̍ de nāa bā āchɛ ɛha̍. Anu̍ ɔlɔjā pīya ga 
ɔcha ɔha̍ ge̍ē jī abɔ̍ɔ kpɛɛ. 

10 Yɛ̄grāa de gbajɛ nīi e̍ gwō īkpɔ̄chi̍ ɛla̍ā ma̍, o̍ de ɔfiyɛ yī nū ɔha̍ tɛ̄rɔ̄ hu āchɛ 

ɛla̍ā nīi o̍ de yɛrɔ̄ bā wā ma̍, hɛ̄ɛbɛ nīi o̍ ge̍ē nāa iyī nū nīi e̍ ge̍ē kɔ̄ ma̍. Āchɛ 
nīi o̍ de yɛrɔ̄ bā wā ma̍ chōo̍chē ku̍ ɔfiyɛ yī nū ɔla̍ā, gwō ɔ̄ lijē, nū ɔ̄ pīya 
abābɔ̄. 

11 O̍ gba̍a wā ge̍ de ɔha̍ tɛ̄rɔ̄ gāa. Anu̍, e̍ gba̍a gwō ɔ̄ lijē ɛbɛ̍bɛ̍-ɛbɛ̍bɛ̍, ya̍ ɔ̄ lɛlā 

oliwēyī-iwēyī, gba̍a nū ɔ̄ pīya abābɔ̄. 

12 O̍ gba̍a de ɔfiyɛ yī nū ɔmɛta̍ tɛ̄rɔ̄ gāa. Anu̍ ma̍, e̍ ya̍ ɔ̄ ɔjā, wu̍ ɔ̄ ta̍anū hī yɛrɔ̄ 

yī īkpɔ̄chi̍ ɔla̍ā. 

13 Ɔlɔjā yī yɛrɔ̄ ɔla̍ā ka anɔ̍lɔ ge̍ē ya̍ kana̍ bɛ̍ɛ̄nɛ̄ ma̍! O̍ ka anɔ̍lɔ ge̍ē de ɔyi̍ 

anu̍ ɔnɔ̄ngrɔ̄ɔ ē tɛ̄rɔ̄ gāa bɛ̍ɛ̄nɛ̄. Ɔyi̍ anu̍ pi̍i̍ ma̍, ɛ̍lɛ ge̍ē de otūlichō de ɔ̍lɔ! 

14 Āchɛ ɛla̍ā nīi o̍ de yɛrɔ̄ bā wā ma̍ ma̍ ɔyi̍ yī nū ɔla̍ā bɛ̍ɛ̄nɛ̄ ma̍, e̍ hī ɔ̍nyīnū 

ɛra̍. Ɔyi̍ nīi - ɔ̍lɔ ge̍ē ru̍gū yī yɛrɔ̄ nūma̍ ma̍ ɔ̍lɔ yɛ ma̍ mɛ̍ oo! Aɛ̍lɛ ge̍ de ɔ̍lɔ 
ngmo̍, hɛ̄ɛbɛ nīi ɔjā yī u̍gū yī ɔ̍lɔ ge̍ de pīya iyī aa̍. 

15 Ichɛ̄ɛhi-ichɛ̄ɛhi, e̍ pi ɔ̍ ngmɛ̍ɛchɛ hī yɛrɔ̄ yī īkpɔ̄chi̍ ɔla̍ā, de ɔ̍ ngmo̍.” Iji̍sɔ̄ɔsi 

pīya kpa̍ta̍ chikpo̍ bɛ̍ɛ̄nɛ̄ hīka, “Oji̍ kpɛ̍ɛ nīi ɔlɔjā yī yɛrɔ̄ ɔla̍ā ge̍ē ya̍ ba̍la āchɛ 
ɛla̍ā nīi o̍ de yɛrɔ̄ bā wā ma̍? 

16 Ɔjā nīi o̍ ge̍ē ya̍ ma̍, o̍ ge̍ē gāa ge̍ē kpo̍ wā ngmo̍. O̍ ge̍ē de yɛrɔ̄ ɔla̍ā nāa ē 

bā āchɛ ɛha̍.” Āchɛ ɛla̍ā po̍ i̍ngɔ̍ɔ bɛ̍ɛ̄nɛ̄ ma̍, e̍ ka ɔ̍lɔ ge̍ fi̍yɛ! Ɔ̍lɔ ge̍ īchāha̍-
īchāha̍! 

17 Iji̍sɔ̄ɔsi ma̍ wā chi̍i̍ da wa̍ hīka, “Oji̍ chī - ochi̍chi̍ yī lɛlā nūma̍ nīi tū la Īpū Yī 

Ɔwɔ ma̍/? “ ‘Lɛchɔ̄ ɔla̍ā nīi ɔ̄chɛ ɔmwɔlɛ̍ ta̍ ka ɔ̍lɔ i̍ hwɔhi ni̍ ma̍, anu̍ pi̍i̍ 
chōo̍chē de pīya lɛchɔ̄ ɔlamu-ɔlamu gɔ̄ga a̍nɛ.’ 

18 Ɔ̄chaha̍-ɔ̄chaha̍ nīi ge̍ē gwāajɛ chiya lɛchɔ̄ ɔla̍ā, o̍ ge̍ē de ɔlɔjā chiya 

mi̍ni̍mi̍ni̍. Lɛchɔ̄ ɔla̍ā ge̍ chī ha̍ābɔ̄ dra̍ ɔ̄chɛ ɔha̍, o̍ ge̍ē de ɔlɔjā gbā rɛgɛ̍rɛgɛ̍.” 

19 Alɛhu̍ aligbe ba̍la āchɛ ongū Lihɔ yī Iju̍u yɛ ge̍ē de Iji̍sɔ̄ɔsi ē ku̍ abɔ̍ɔ riyi̍ ajɛ. 

Wu̍chē oji̍ nɛ, e̍ de jo̍ōkū hīka, ɔ̍lɔ chā wɔ̄chīije nūma̍ ku̍ aa̍. E̍ chī de kpo̍ 
tūuhwi wu̍chē yī āchɛ wa̍a̍. 

20 Wu̍chē yī ɔla̍ā, e̍ yɛ ē gbēyī yɛ̄grāa kpakpa bɛ̍ɛ̄nɛ̄. E̍ de ɔjā tū āchɛ ɛha̍ la 

oko̍o, hɛ̄ɛbɛ nīi e̍ ge̍ē ya̍ bɔ̄ɔjā nīi e̍ - āchɛ ɛnɛ̄ɛhɛhi nɛ ma̍. E̍ de āchɛ ɛla̍ā tɛ̄rɔ̄ 
ga ɛbɛ yī Iji̍sɔ̄ɔsi, hɛ̄ɛbɛ ge̍ē trɛ̍ɛda ē gwō ɔ̄ la ikpo̍ yī lɛlā ochōche; hɛ̄ɛbɛ nīi e̍ 
ge̍ē jɔ̍ɔkɔ ē ku̍ ɔ̄ wa̍ābɔ̄ la anu̍ de Ɔ̄chɛ Odeyīrɛ Ajɛ ɔla̍ā. 

21 E̍ gāa ge̍ da Iji̍sɔ̄ɔsi bɛ̍ɛ̄nɛ̄ hīka, “Ɔngūlɛ̄lā! Alɔ jo̍ōkū hīka lɛlā nīi a ē ka ba̍la 

onīi a ē ngū āchɛ wa̍a̍ ma̍ - ochi̍chi̍ nɛ. A i̍ ē tūuhwi yī īkprī yī ɔ̄chɔ̄chɛ lɛ̍kɛ̍kɔ̍ 
ni̍. Lɛlā olēchi̍-lēchi̍ lɔkɔ nīi Ɔwɔ chikpo̍ ma̍ nīi a ē ngū āchɛ i̍ngɔ̍ɔ tɛri̍tɛri̍ a̍nɛ. 

22 Lihɔ yī alɔ ma̍ chɛ̄ ka ɛ̍lɛ ge̍ ta̍ i̍kpa̍da̍ de Isi̍sa nīi Ɔchwɔ̄lɛ̍ Ɔnɔ̄kɔ̄kū Ma̍, kɛ̄ɛ 

o̍ i̍ chɛ̄ ni̍/?” 

23 Iji̍sɔ̄ɔsi ma̍ a̍chālā yī wā ɔla̍ā ɔpɔ̄ɔpɛ̄, o̍ da wa̍ du̍mɔ̍ hīka, 

24 “Ala̍ ā chabɔ̄ yī okpo ɔha̍ hu̍ u we̍ e̍e! Igbla yī ɔ̄nyɛ ba̍la riyī yī ɔ̄nyɛ che ma̍ 

lɛ okpo nūma̍ ma̍?” E̍ ka ɔ̍lɔ - iyī Isi̍sa nīi Ɔchwɔ̄lɛ̍ Ɔnɔ̄kɔ̄kū yī ajɛ yī Iro̍om wa̍a̍ 
ma̍ nɛ. 

25 Bū la ɛbɛ ɔla̍ā, Iji̍sɔ̄ɔsi koko̍o de wa̍ bɛ̍ɛ̄nɛ̄ hīka, “Ɔ̍lɔma̍, ala̍ ā de ɔjā nīi - iyī 

Isi̍sa ma̍ de Isi̍sa hɛ̄ɛbɛ nīi ala̍ ge̍ de ɔjā nīi - Ɔwɔ ma̍ de Ɔwɔ.” 

26 E̍ i̍ ku̍ ɔ̄ lɛlā ɔdwɔ̄bi̍ ɔha̍lɔha̍ abɔ̍ɔ la iyɔ̄bū yī āchɛ ɛla̍ā mɛ ni̍ ma̍, e̍ hīdīdū 

cho̍cho̍ ji bɛ̍ɛ̄nɛ̄. Ɔkɔlɛ̄lā ɔla̍ā nīi o̍ hīya ma̍ de ya̍ wā lɛbɛ̍bi̍ ɔlamu-ɔlamu. 

27 Āchɛ Yī Isa̍dusīi ɛha̍ wā dikpo̍ba̍ Iji̍sɔ̄ɔsi bɛ̍ɛ̄nɛ̄. Ribi yī āchɛ ɛla̍ā ka hīka 

āchɛ ɔ̍lɔ i̍ ge̍ē hye̍ēyī la okū gɛ ni̍ a̍nɛ. E̍ wā ge̍ da Iji̍sɔ̄ɔsi hīka, 

28 “Ɔngūlɛ̄lā be̍e! Ma̍ gɛ ko̍ō! Imo̍sīisi ta̍ lihɔ ɔha̍ tū de alɔ hīka, ɔ̄chɛ ɔ̍lɔ ge̍ 

pīyaku̍ hī ɔnyā nīi ɛ̍lɛ i̍ ma ɔyi̍ ɔha̍lɔha̍ o̍bū ni̍, ɔɔ̍nɛ̍ yī okū ɔ̍lɔ ge̍ de onyōkū 
ɔla̍ā wu̍, hɛ̄ɛbɛ nīi ɛ̍lɛ ge̍ ma ayi̍ de okū ɔla̍ā. 

29 Yɛ̄grāa ɔha̍, aɛ̍nɛ̍ anāngrɔ̄ɔ ɛha̍ lɛ āchɛ arāapa. Ɔnyɔ̄nyāku̍ yī wā wu̍ ɔnyā, 

pīyaku̍ hī ɔ̄, e̍ i̍ chī ma ɔyi̍ ɔha̍lɔha̍ ni̍. 

30 Ɔmache yī nū de ɔnyā ɔla̍ā wu̍. 

31 Ɔ̄chɛ ɔmɛta̍ gba̍a de ɔ̍ wu̍. O̍ lɛ i̍ngɔ̍ɔ kpɛɛ nīi aɛ̍nɛ̍ āchɛ arāapa ɛla̍ā wu̍ ɔ̄ 

wa̍a̍, pɔ̄pīyaku̍ hī ɔ̄. Ɔ̄chɔ̄chɛ i̍ chī ma ɔyi̍ ɔha̍lɔha̍ ni̍. 

32 La ɔkwɛ̍ɛjī yī nū wa̍a̍, ɔnyā ɔlɔjā wā ge̍ pīyaku̍. 

33 O̍ lɛ i̍ngɔ̍ɔ ma̍, ɔ̄chī nīi okū wa̍a̍ ge̍ē hye̍ēyī wā la ɔhɔ̄leyī ma̍, ɔ̄nyɛ nīi ɔnyā 

ɔla̍ā ge̍ē re̍ka ɔnyā yī nū ma̍? Aa̍ āchɛ arāapa-arāapa ɛla̍ā chī wu̍ ɔ̄ wa̍a̍ je̍!” 

34 Iji̍sɔ̄ɔsi hīyɔkɔ bɛ̍ɛ̄nɛ̄ hīka, “Āchɛ yī yɛchɛ nūma̍ ē wu̍ ɔnyā ē blɛ̍ba̍ a̍nɛ. 

35 Āchɛ ɛla̍ā nīi ngma̍ la ohye̍ēyī la okū ge̍ hɔ̄ la yɛchɛ ɔha̍ ma̍, aa̍ ma̍ i̍ ge̍ē 

wu̍ ɔnyā kɛ̄ɛ ē blɛ̍ba̍ ni̍ lachi̍-lachi̍. 

36 E̍ lɛ bāa ayɛ̍ɛ̄chɛ̄rɔ̄ yī Ɔwɔ ma̍; e̍ i̍ ē ko̍ōku̍ mɛ ni̍. Aa̍ ma̍ - ayi̍ yī Ɔwɔ bɛ̍ɛ̄nɛ̄ 

nɛ, wu̍chē lɔkɔ nīi e̍ hye̍ēyī la okū ma̍. 

37 Imo̍sīisi chī u̍tu de chabɔ̄ tɛri̍tɛri̍ i̍ngɔ̍ɔ hīka, okū ɔ̍lɔ ge̍ē hye̍ēyī wā la 

ɔhɔ̄leyī. Abɔ̍ɔ la īpū Yī Ɔwɔ la ɛbɛ nīi o̍ ka lɛlā yī a̍chi̍ ɔwɔla̍ ma̍, o̍ ka lɛlā ku̍ 
Ādā hīka ɔ̍lɔ, ‘Ɔwɔ yī A̍brahāam, Ɔwɔ yī A̍yi̍sāaki ba̍la Ɔwɔ yī Ije̍kɔ̄ɔpu nɛ.’ 

38 Ɔla̍ā chabɔ̄ hīka anu̍ - Ɔwɔ yī āchɛ ɔhɔ̄leyī nɛ; i̍ Ɔwɔ yī āchɛ oko̍ōku̍ kpɛɛ 

ni̍. Wu̍chē oji̍ nɛ, aa̍ wa̍a̍ hɔ̄ abɔ̍ɔ la eyī de Ɔwɔ.” 

39 Āchɛ ongū Lihɔ yī Iju̍u nīi gblāa abɔ̍ɔ ma̍ nāa anu̍ ɔkɔ ɔpɔ̄ɔpɛ̄ hīka, 

Ɔngūlɛ̄lā, ɔ̍lɔ hīyɔkɔ yɛ̍yɛ̍ kpɛ̍ɛji. 

40 E̍ ka i̍ngɔ̍ɔ wu̍chē lɔkɔ nīi e̍ i̍ chikpo̍ ge̍ē che ɔ̍ ikpo̍ yī lɛlɛ̄lā gɛ ni̍ ma̍. 

41 Iji̍sɔ̄ɔsi da wa̍ hīka, “Kana̍ nīi āchɛ u̍tu chōo̍chē ka hīka Ɔhɔ̍ɔnyɛta̍ Nīi Ɔwɔ 

Hōhu Ma̍ ɔ̍lɔ ge̍ē bū la wɔma yī Ide̍bīidi ma̍/? 

42 Ide̍bīidi ɔlɔjā chī ka la Īpū Yī Ejē Ɔkɔ̄kā hīka, “ ‘Ādā Nīi - Ɔwɔ ma̍ koko̍o de 

Ādādā yī u hīka ɔ̍lɔ ge̍ hyāhɔ̄ ma̍ la abɔ̄ līre̍ yī anu̍ 

43 kpɛɛ nīi anɔ̍lɔ ge̍ ku̍ aluji yī ɔ̍lɔ tū ɔ̍lɔ la apli̍kpo̍ o̍bū.’ 

44 Ide̍bīidi ɔlɔjā chī hī Ɔhɔ̍ɔnyɛta̍ Nīi Ɔwɔ Hōhu Ma̍ hīka ‘Ādādā’ ma̍, kana̍ nīi o̍ 

ge̍ē chōo̍chē re̍ka ībī yī Ide̍bīidi ji ma̍?” 

45 Āchɛ ɛla̍ā wa̍a̍ yɛ ē darɔ̄ku ma̍, Iji̍sɔ̄ɔsi ta̍ a̍chi̍kpo̍ yī nū ɔna. 

46 O̍ de wa̍ hīka, “Ala̍ ā deyīrɛ grigrigri wu̍chē yī āchɛ ongū Lihɔ yī Iju̍u! E̍ 

gblāa amu ē gāa bɛ̍bɛ̍ la aru̍ ɔkwajɛ yī wā hyo̍lō-hyolō. O̍ lɛ wa̍ wɔnyɔnyɛ nīi 
āchɛ ge̍ē da wa̍ o̍be la otūlichō la o̍gra. Ɛbɛ ɔhyāhɔ̄ nīi wo̍ogō ma̍ nīi e̍ chikpo̍ 
ɔhɔ̄hɔ̄ la u̍nu̍ ogrēeyī a̍nɛ. Ɛbɛ ɔhwɔhi ka̍ka̍ka̍ nīi e̍ chikpo̍ ɔhɔ̄hɔ̄ la ɛbɛ yī 
ɔwɔ̄wīyā ɔha̍ a̍nɛ. 

47 Aa̍ ē chī ma̍ anyōkū la obwe̍ ē nu̍ wā wɔlɛ̍ yī wā a̍nɛ. Aa̍ ē chī mɔ̍ɔ̄ma̍chi̍ 

jɔhā kpradada ji a̍nɛ. Ichi̍ nīi - ɔdwɔ̄bi̍ ɔdwɔnyɛ ma̍ nīi Ɔwɔ ge̍ē de ē de wa̍ 
a̍nɛ.” 

Ilu̍uku 21 

1 Iji̍sɔ̄ɔsi pīyeyī kpa̍ta̍ yɛ ē ma̍ lɔkɔ nīi alwɔdu ɛha̍ yɛ ē de ɔjā tū gāa ɛbɛ 

ogbōokpo yī u̍nu̍ yī Ɔwɔ ma̍. 

2 O̍ ma̍ onyōkū ɔha̍ nīi gbyeklo̍ gba̍a̍ ma̍ nīi o̍ bī ɔkpa̍achɛ̍ ɛpa ge̍ tū de Ɔwɔ 

i̍ngi̍ngɔ̍ɔ. 

3 Bū la ɛbɛ ɔla̍ā, Iji̍sɔ̄ɔsi ka bɛ̍ɛ̄nɛ̄ hīka, “Lēchi̍-lēchi̍, n ā koko̍o de ala̍! Onyōkū 

nūma̍ nīi gbyeklo̍ ma̍, anu̍ de ɔjā tū gāa hɛ̍ āchɛ ehēhī a̍nɛ. 

4 Wu̍chē oji̍ nɛ, ɔjā yī wɔdu yī āchɛ ehēhī nīi jɛ̄ wā lɛmiyɛ hōhī ma̍ nīi e̍ de tū 

de Ɔwɔ a̍nɛ. Onyōkū nūma̍ ma̍ gbōgbyeklo̍ nyaa ma̍, ɔjā nīi o̍ lɛ wa̍a̍ ge̍ē bī bī 
iyī nū ma̍ nīi o̍ de nāa de de Ɔwɔ a̍nɛ.” 

5 Āchɛ ɛha̍ gblāa abɔ̍ɔ ē kwɔ̄kā ku̍ u̍nu̍ yī Ɔwɔ lɔkɔ nīi o̍ li̍hi̍hi̍ ba̍la achɔ̄ oli̍hi̍hi̍ 

nīi e̍ bī gwō ma̍, ba̍la ɔkɔ nīi āchɛ ē de ɔjā kɔ̄ de Ɔwɔ abɔ̍ɔ ma̍. 

6 Iji̍sɔ̄ɔsi ka de wa̍ bɛ̍ɛ̄nɛ̄ hīka, “Je̍ka a̍a ala̍ ma̍ ɛjā nīi hɔ̄ aa̍ wa̍a̍ ma̍? Yɛ̄grāa 

ɔha̍ yɛ abɔ̍ɔ yewā nīi lɛchɔ̄ yī u̍nu̍ nūma̍ ɔha̍lɔha̍ i̍ ge̍ē hōhī che la ɛbɛ nīi o̍ 
che ma̍ ē gɛ ni̍! E̍ ge̍ē de wa̍ ē gbo cha̍cha̍ tū ajɛ!” 

7 E̍ che Iji̍sɔ̄ɔsi ikpo̍ bɛ̍ɛ̄nɛ̄ hīka, “Ɔngūlɛ̄lā be̍e! Olo̍ ɔna̍ nīi lɛlā ɔ̍lɔma̍ ge̍ē ya̍ 

ma̍? Lɛlā iyī chī ge̍ē ya̍ chabɔ̄ hīka yɛ̄grāa ɔ̍lɔ gbajɛ mɛ̍ ma̍?” 

8 Iji̍sɔ̄ɔsi koko̍o de wa̍ bɛ̍ɛ̄nɛ̄ hīka, “Ala̍ ā deyīrɛ grigri, ala̍ e̍e chɛ̄ nīi e̍ ge̍ gla̍ 

ala̍ ni̍! Wu̍chē oji̍ nɛ, āchɛ yɛ̄mɛ̄mɛ̄ ge̍ē wā la riyī yī u ge̍ē ka hīka, aɛ̍lɛ - amɔ̍lɔ 
nɛ; yɛ̄grāa ɔ̍lɔma̍ ɔ̍lɔ de gbajɛ mɛ̍! Ala̍ e̍e chɛ̄ku wa̍ ni̍. 

9 Ala̍ ge̍ē po̍ wɔ̄kā yī lɛwu̍ ba̍la ɛbɛ ode ti̍yatū ju̍gūjugū ma̍, ala̍ e̍e tūuhwi ni̍. 

Lɛlā oli̍ngɔ̍ɔ wa̍a̍ ma̍ ge̍ē ya̍. Ɔla̍ā i̍ chī re̍ka ɔ̄chī ɔkwɛ̍ɛjī hōhī kurɛkurɛ mɛ̍ ni̍.” 

10 Iji̍sɔ̄ɔsi gba̍a koko̍o de wa̍ ga iyɔ̄bū-iyɔ̄bū bɛ̍ɛ̄nɛ̄ hīka, “Ɔcha ɔha̍ ge̍ē kplɛ̍wu̍ 

tāa ɔcha ɔha̍. Ɔcha yī ɔchwɔ̄lɛ̍ ɔha̍ ge̍ē nyɔ̄ lɛwu̍ la okpo̍ tāa ɔcha yī ɔchwɔ̄lɛ̍ 
ɔha̍. 

11 Ajɛ ge̍ē he̍ejē wɔhu̍-wɔhu̍ la ɛbɛha̍-ɛbɛha̍ wa̍a̍. Lɛmiyɛ ɔdwɔ̄bi̍, ba̍la ɔgawu 

ɔdwɔ̄bi̍ ɔdwɔnyɛ ge̍ē hɔ̄ la ɛbɛha̍-ɛbɛha̍ wa̍a̍. Lɛlā okwi̍bi̍īyē grigri ba̍la lɛlā ode 
chabɔ̄ ɔnɔ̄kɔ̄kū ge̍ē hɔ̄ abɔ̍ɔ la ichō. 

12 O̍bū nīi lɛlā nūma̍ wa̍a̍ ge̍ē ya̍ ma̍, e̍ ge̍ē ku̍ ala̍, e̍ ya̍ ala̍ ichi̍ dwɔ̄bi̍-dwɔ̄bi̍. 

E̍ ge̍ē ku̍ ala̍ ē bī gāa ɛbɛ yī lɛpɔ̄ la u̍nu̍ ogrēeyī yī wā. E̍ ge̍ē ku̍ ala̍ ē tū 
igbakɔbɔ. E̍ ge̍ē bī ala̍ gāa lɛpɔ̄ la ɛbɛ yī ɛchwɔ̄lɛ̍ ba̍la alɛhu̍ yī ajɛ yɛ̄mɛ̄mɛ̄ 
wu̍chē yī riyī yī u. 

13 Yɛ̄grāa nūma̍ nīi ala̍ ge̍ē bī kā Wɔ̄kā Ɔlwɔnyɛ Yī Ɔwɔ ē de wa̍ a̍nɛ. 

14 Ala̍ ā tu̍ ūkpɔ̄tū chɛ̄ lɔ̄lā, hɛ̄ɛbɛ nīi ala̍ ge̍ e̍e hi̍yɛ̄ngura yī ɔjā nīi ala̍ ge̍ē ka 

ma̍ ni̍. 

15 Wu̍chē oji̍ nɛ, n ge̍ē de u̍blɛ̍ɛ̄nyī ɔnɛ̄ɛhɛhi ba̍la lɛlā ojo̍ōje̍ ka̍ka̍ nīi ge̍ē ya̍ nīi 

aluji yī ala̍ i̍ ge̍ē hīyɔkɔ kɛ̄ɛ ta̍ahu̍ mɛ ni̍ ma̍ ē de ala̍. 

16 A̍dā yī ala̍ ba̍la ɛ̍nɛ̍ yī ala̍, aɛ̍nɛ̍ yī ala̍ ba̍la ipwɔ̍ɔma yī ala̍, ba̍la aɛ̍ɛya ala̍ 

ɛlɛjā ge̍ē chɔ̄ɔwɛ ē tāa ala̍. E̍ ge̍ē ya̍ nīi e̍ de ibiha̍ yī ala̍ ē ngmo̍. 

17 Ala̍ ge̍ē de ē ta̍ āchɛ wa̍a̍ anyī wu̍chē yī u. 

18 Ūkpō yī inyɛ̄lɛ̄hu̍ ūkpūkpo̍he yī ala̍ i̍ chī ge̍ē bi̍ ni̍. 

19 Ala̍ ā rɛ brii; ma̍a i̍ngɔ̍ɔ nīi ala̍ ge̍ē bī hɛ̍ iyī ala̍ ē ta̍ a̍nɛ. 

20 “Ala̍ ge̍ ma̍ nīi ribi yī icho̍ojiya yɛ̄mɛ̄mɛ̄ hi̍ikō tū Ijɛru̍sālɛm ma̍, ala̍ ā jo̍ōkū gɛ 

hīka e̍ ge̍ē de ɔ̍ chāajɛ mɛ̍. 

21 Yɛ̄grāa ɔla̍ā, āchɛ nīi gblāa la Ijudi̍ya wa̍a̍ ma̍ ge̍ gwɛ̍ɛnya pīya ga yɛwu 

bɛ̍ɛ̄nɛ̄. Āchɛ nīi gblāa la ipwo̍gra ɔla̍ā ma̍ ge̍ kpo̍ ku̍ pīya hī ɔ̄. Āchɛ nīi chī jī la 
ikō wa̍a̍ ma̍ ge̍ e̍e ya̍akanya ga ga ipwɔ̍ɔ̄lɛ̍ ɔla̍ā gɛ ni̍. 

22 Wu̍chē oji̍ nɛ, ‘Ɔ̄chī Yī Akanya’ ɔ̍lɔma̍ nīi ge̍ē ya̍ lɔkɔ nīi Īpū Yī Ɔwɔ ka ke̍e̍ 

ma̍ bī aa̍ a̍nɛ. 

23 I̍īyo̍ de anyā ɛyɛlipu̍ ba̍la enīi ge̍ē bī ayi̍ ɛnɛ̄rɛ̍ɛ̄rɛ̍ la abɔ̄ la ɔ̄chī ɔla̍ā ma̍! 

Īlāanyī ɔdwɔ̄bi̍ ge̍ē wā dikpo̍ba̍ ɔcha nūma̍. Ɔtū ngurangura ɔlamu-ɔlamu yī 
Ɔwɔ ge̍ē pīyeyīta̍ āchɛ nūma̍. 

24 E̍ ge̍ē ngmo̍ wā la yāā. E̍ ge̍ē ku̍ wā pīya bāa afiyɛ ma̍ ga ɔchamɔcha. 

Ɛchɛkɔcha ji ge̍ē da Ijɛru̍sālɛm ikpo̍ tū ajɛ bāa ɔchwɔ̍chwɔchwɔ̍ ma̍, kpɛɛ nīi 
yɛ̄grāa yī wā ē hɛ̍ ē ga o̍bū. 

25 “Lɛlā ɔchabɔ̄ ge̍ē hɔ̄ la yɛnɔ ba̍la ɔwīyā ba̍la i̍nyi̍nyɔ̍ɔwīyā. Alyɛchɛ nūma̍ 

wa̍a̍ ge̍ē gblāa la yɛ̄ngura lipu̍; e̍ ge̍ē de ē hɛ̍ ko̍ō la uhwi otōtū. Ojiya yī li̍hu 
ba̍la a̍kpa̍yēenyi ge̍ē re̍ka ɔcha̍hoho̍o! 

26 Āchɛ wa̍a̍ ge̍ē de kpo̍ hi̍yenyi bāa opwe̍pwe̍ ma̍ la uhwi otōtū, nīi e̍ ge̍ē 

gblāa ma̍ ē gbēyī yī ɔjā nīi yɛ ē wā ge̍ē ya̍ yɛchɛ ma̍. Wu̍chē oji̍ nɛ, wɔhu̍ yī 
ɔjāha̍-ɔjāha̍ wa̍a̍ abɔ̍ɔ la ichō ge̍ he̍ejē mɔri̍mɔri̍. 

27 Bɛ̍ɛ̄nɛ̄ ma̍, Ɔyi̍ Yī Ɔngrɔ̄ɔ ge̍ē bīyɛchɛ ē bū abɔ̍ɔ la akpɔ̍ɔwɔ ē wā, la wɔhu̍ 

ɔnɔ̄kɔ̄kū yī nū ba̍la rīgā ɔnɔ̄kɔ̄kū yī nū. 

28 Yɛ̄grāa nīi lɛlā nūma̍ wa̍a̍ ge̍ wu̍tu yɛ ē ya̍ mɛ̍, ala̍ ā nīichō yarɛ nīi ala̍ ge̍ hu 

lɛhu̍ hwa̍a̍ gɛ; ma̍a ɔhɛ̍ta̍ yī ala̍ lɛ kurɛkurɛ mɛ̍!” 

29 Iji̍sɔ̄ɔsi ka wɔ̄chīije yī lɛlā nūma̍ bɛ̍ɛ̄nɛ̄ hīka, “Ala̍ ā ma̍ lɛlā yī ejū ba̍la ɛchi̍ 

ɛha̍ gɛ. 

30 A ge̍ ma̍ nīi e̍ yɛ ē rōrū mɛ̍, a ā jo̍ōkū ɔpɔ̄ɔpɛ̄ ka ɔgwā gbo mɛ̍. 

31 I̍ngi̍ngɔ̍ɔ nīi lɛlā nūma̍ lɛ a̍nɛ! Ala̍ ge̍ ma̍ nīi lɛlā nūma̍ wa̍a̍ yɛ ē ya̍ mɛ̍, ala̍ ā 

jo̍ōkū ji bɛ̍ɛ̄nɛ̄ hīka Ɔchwɔ̄lɛ̍ Oro̍ōre̍ Yī Ɔwɔ lɛ kurɛkurɛ mɛ̍. 

32 “Lēchi̍, n koko̍o de ala̍! Lɛlā nūma̍ wa̍a̍ ge̍ē ya̍ o̍bū nīi āchɛ nīi hɔ̄leyī 

u̍ma̍ama ma̍ ge̍ē pīyaku̍ wa̍a̍. 

33 Ichō wa̍a̍ ba̍la ajɛ yī yɛchɛ ma̍ ge̍ē chāajɛ. Lɛlā yī oko̍o yī u i̍ ge̍ē chāajɛ ge̍ē 

gbo mɛ ni̍. 

34 “Ala̍ ā gbo iyī ala̍! Ala̍ e̍e tu̍labɔ̄ hī iyī ala̍ wa̍a̍ lā de ojōre̍ oro̍ōre̍ ba̍la ɔjā 

ɔgwɔ̍ɔ̄gwa̍ ba̍la yɛ̄ngura yī ɔhɔ̄leyī nūma̍ wa̍a̍ ji ni̍. Nɛ̄ni̍, Ɔ̄chī ɔla̍ā ge̍ē wā 
dikpo̍ba̍ ala̍ i̍ngɔ̍ɔ lwɛ̍ɛ̍. 

35 Wu̍chē oji̍ nɛ, o̍ ge̍ē wā ge̍ē kla̍ alyɛchɛ nūma̍ wa̍a̍ bāa lɛda ma̍. 

36 Ala̍ ā deyī kōkū, nīi ala̍ ge̍ jɔhā myɛ̄grāa-myɛ̄grāa; hɛ̄ɛbɛ nīi ala̍ ge̍ lwɔhu̍, 

ga ke̍e̍ lipu̍ yī lɛlā nūma̍ wa̍a̍ nīi ge̍ē ya̍ ma̍. Hɛ̄ɛbɛ nīi ala̍ ge̍ē lwɔhu̍ ē yarɛ la 
iyɔ̄bū yī Ɔyi̍ Yī Ɔngrɔ̄ɔ.” 

37 La ɔ̄chī ɛla̍ā wa̍a̍, Iji̍sɔ̄ɔsi ē hɔ̄ abɔ̍ɔ la u̍nu̍ yī Ɔwɔ ē ngū āchɛ lɛlā kpɛɛ. Ɔ̄nɛ̄ 

ge̍ de gbo mɛ̍, o̍ ē pīya ē gāa Yɛwu Yī O̍līifu. 

38 La ɔ̄chɔ̄chī la eyī rwirwi, āchɛ wa̍a̍ ē pɛ̍ ge̍ē gblāa abɔ̍ɔ la u̍nu̍ yī Ɔwɔ ē 

darɔ̄ku lɛlā yī nū. 

Ilu̍uku 22 

1 Yɛ̄grāa yī ɔwɔ̄wīyā Nīi Ɔjā Obī Ibrɛ̍ɛdi Nōnū I̍ Tū La Ojōre̍ Yī Nū Ni̍ Ma̍ wā 

ge̍ de hōhī kurɛkurɛ bɛ̍ɛ̄nɛ̄. Ɔwɔ̄wīyā ɔla̍ā re̍ka Ɔwɔ̄wīyā Yī Owu̍lā a̍nɛ. 

2 Yɛ̄grāa ɔla̍ā bɛ̍ɛ̄nɛ̄, alɛhu̍ aligbe ba̍la āchɛ ongū Lihɔ yī Iju̍u kū la ɔgāla̍ ɔpɔ̄pū 

ɔha̍ nīi e̍ ge̍ē de Iji̍sɔ̄ɔsi ē ngmo̍ ma̍. Wu̍chē oji̍ nɛ, e̍ de tūuhwi yī āchɛ ji wa̍a̍. 

3 Bɛ̍ɛ̄nɛ̄, Isa̍tan, a̍dā yapri̍ija ɔdwɔ̄bi̍ wā la īkplɛ̄hu̍ yī Iju̍dasi nīi re̍ka Isikɛ̍rīyɔti 

ma̍. Iju̍dasi nūma̍ - ɔ̄chɛ ɔha̍ lipu̍ yī a̍chi̍kpo̍ igwo̍lɛpa yī Iji̍sɔ̄ɔsi nɛ. 

4 O̍ pīya dikpo̍ba̍ alɛhu̍ aligbe ba̍la alɛhu̍ yī āchɛ nīi ē gbō u̍nu̍ yī Ɔwɔ ma̍ ge̍ 

ka ba̍la aa̍ wa̍a̍ lɔkɔ nīi o̍ ge̍ē ku̍ Iji̍sɔ̄ɔsi ē de wa̍ ma̍. 

5 Lɛlā ɔla̍ā lɛ wa̍ wɔnyɛ kpɛ̍ɛji; e̍ chrōoko̍o yī okpo ɔha̍ la odōde de ɔ̍. 

6 Iju̍dasi de chɛ̄ i̍ngɔ̍ɔ bɛ̍ɛ̄nɛ̄. Bū la yɛ̄grāa ɔla̍ā, o̍ kū la ɔgāla̍ ɔpɔ̄pū lɔkɔ nīi o̍ 

ge̍ē ku̍ Iji̍sɔ̄ɔsi ē de wa̍ nīi āchɛ ji wa̍a̍ i̍ ge̍ē jo̍ōkū ni̍ ma̍. 

7 Ɔ̄chī yī Ɔwɔ̄wīyā Ɔla̍ā Nīi Ɔjā Obī Ibrɛ̍ɛdi Nōnū I̍ Tū La Ojōre̍ Yī Nū Ni̍ Ma̍ 

wa̍ ge̍ de gbajɛ bɛ̍ɛ̄nɛ̄. Yɛ̄grāa ɔla̍ā, nīi e̍ ē ngmo̍ ɔyɔ̍ɔ̄nyīyɛrɔ̄ yī Ɔbɔ̄bla Yī 
Owu̍lā a̍nɛ. 

8 Bɛ̍ɛ̄nɛ̄, Iji̍sɔ̄ɔsi wā ge̍ de Ipi̍ta ba̍la Ijɔ̍ɔn tɛ̄rɔ̄. O̍ koko̍o de wa̍ hīka, ɛ̍lɛ ge̍ gāa 

ge̍ ya̍ ojōre̍ yī Ɔwɔ̄wīyā Yī Owu̍lā yī aa̍ lɔ̄lā abɔ̍ɔ nīi aɛ̍lɛ ge̍ wa̍ ge̍ re̍. 

9 E̍ che ɔ̍ ikpo̍ ka abā nīi ɔ̍lɔ chikpo̍ nīi aɛ̍lɛ ge̍ē ya̍ ojōre̍ ɔ̍lɔma̍ ma̍? 

10 O̍ ka de wa̍ bɛ̍ɛ̄nɛ̄ hīka, “Ala̍ ma̍ gɛ ko̍ō! Ala̍ ge̍ē chɛ̄ gāa ipwɔ̍ɔ̄lɛ̍ ɔpɔ̄ɔpɛ̄ 

ma̍, ɔngrɔ̄ɔ ɔha̍ nīi bī agbɔtū yī yenyi ma̍ ge̍ē grāa ala̍. Ala̍ ā de ku̍ ɔ̍ la u̍tu ga 
u̍nu̍ nīi o̍ ge̍ē chɛ̄ gāa ma̍. 

11 Bɛ̍ɛ̄nɛ̄ ma̍, ala̍ ka de a̍dāwɔ̄lɛ̍ ɔla̍ā hīka Ādā Iji̍sɔ̄ɔsi ka hīka ipu̍nu̍ nīi anu̍ 

ba̍la a̍chi̍kpo̍ yī anu̍ ɔ̍lɔ ge̍ē gblāa ē re̍ Ɔwɔ̄wīyā Yī Owu̍lā ma̍ ɔ̍lɔ kɔ̍ɔ̄? 

12 Bū la ɛbɛ ɔla̍ā, ɔlɔjā ge̍ē chabɔ̄ yī ipu̍nu̍ ichō ɔha̍ nīi lɛ kpu̍u̍ ma̍ ē hu̍ ala̍. E̍ 

de ipu̍nu̍ ɔla̍ā gbɔ̍ɔ̄gbla̍a lɔ̄lā mɛ̍. Abɔ̍ɔ nīi ala̍ ge̍ē tu̍ ɛjā wa̍a̍ ikpo̍ ē tu̍chɛ̄ a̍nɛ.” 

13 A̍chi̍kpo̍ yī Iji̍sɔ̄ɔsi wā ge̍ pīya gānyɔ̄ bɛ̍ɛ̄nɛ̄. E̍ ma̍ ɔjāha̍-ɔjāha̍ i̍ngɔ̍ɔ ke̍e̍ 

lɔkɔ nīi Iji̍sɔ̄ɔsi ka de wa̍ ma̍. E̍ de ojōre̍ yī Ɔwɔ̄wīyā Yī Owu̍lā ya̍ lā abɔ̍ɔ 
bɛ̍ɛ̄nɛ̄. 

14 Yɛ̄grāa de gbajɛ ma̍, Iji̍sɔ̄ɔsi pīya hyāhɔ̄ la ɛbɛ ɔhyāhɔ̄ yī nū abɔ̍ɔ la ɛbɛ yī 

ojōre̍ ba̍la a̍chi̍kpo̍ yī nū. 

15 O̍ koko̍o de a̍chi̍kpo̍ yī nū bɛ̍ɛ̄nɛ̄ hīka, “Ala̍ ma̍ ko̍ō! O̍ hla̍ ami i̍ngɔ̍ɔ kpɛ̍ɛji la 

ɔhɔ̄ i̍ngɛ̍ɛ̄nɛ̄ ba̍la ala̍ re̍ Ɔwɔ̄wīyā Yī Owu̍lā nūma̍ o̍bū nīi n mi̍chi̍. 

16 Lēchi̍, n ā koko̍o de ala̍! N i̍ ge̍ē re̍ ojōre̍ yī Ɔwɔ̄wīyā nūma̍ gɛ ni̍, kpɛɛ nīi o̍ 

ē de ē lɛ ochi̍chi̍ la ɔgɔ̄grāa abɔ̍ɔ la ɛbɛ yī Ɔchwɔ̄lɛ̍ Oro̍ōre̍ Yī Ɔwɔ.” 

17 Bɛ̍ɛ̄nɛ̄, Iji̍sɔ̄ɔsi nāa ɔgba̍galā yī ɛ̍mwɔ̄ bī la abɔ̄, da Ɔwɔ o̍be. O̍ ka de wa̍ 

hīka, “Ala̍ ā nāa ɛ̍mwɔ̄ nūma̍ gwa̍ hōhī de iyī ala̍! 

18 Wu̍chē oji̍ nɛ, n koko̍o de ala̍ mɛ̍! N i̍ ge̍ē gwa̍ ɛ̍mwɔ̄ la o̍bū la u̍ma̍ama ga 

iyɔ̄bū gɛ ni̍, kpɛɛ nīi Ɔchwɔ̄lɛ̍ Oro̍ōre̍ Yī Ɔwɔ ē gbajɛ.” 

19 Bɛ̍ɛ̄nɛ̄ ma̍, Iji̍sɔ̄ɔsi nāa ibrɛ̍ɛdi ɔla̍ā bī la abɔ̄. O̍ da Ɔwɔ o̍be, de ɔ̍ hɛ̍ wa̍a̍ 

o̍bū de nāa de a̍chi̍kpo̍ yī nū. O̍ koko̍o de wa̍ hīka, “Ibi̍īyē yī u hɔ̄ ma̍ a̍nɛ. 
[Ibi̍īyē yī u nīi n de de ala̍ a̍nɛ, Ala̍ ya̍ i̍ngi̍ngɔ̍ɔ lɛ ɔbɔ̄bla yī u.” 

20 Ga la ɔgɔgu yī lɛlā nūma̍, ojōre̍ yī ɔ̄nɛ̄ ɔla̍ā de kwɛ̍ɛjī bɛ̍ɛ̄nɛ̄ ma̍, o̍ nāa 

ɔgba̍galā yī ɛ̍mwɔ̄ grāa aa̍. O̍ koko̍o de wa̍ hīka, “Ɔgba̍galā yī ɛ̍mwɔ̄ nūma̍, 
anu̍ - yɛka onīpīpɛ̄ yī Ɔwɔ nīi lwɔhu̍ bū la yeyī yī u nīi hu hunū de ala̍ ma̍ a̍nɛ.] 

21 “Ala̍ ma̍ gɛ ko̍ō! Ɔ̄chɛ nīi ge̍ē chɔ̄ɔwɛ ē tū u ma̍ hɔ̄ amu u̍ma̍ama ē kū ojōre̍ 

tāa ami. 

22 Ɔyi̍ Yī Ɔngrɔ̄ɔ ma̍ chī ge̍ē pīyaku̍ lɔkɔ nīi Ɔwɔ ka hīka ɔ̍lɔ ge̍ē lɛ ma̍. I̍īyo̍ de 

ɔ̄chɛ ɔla̍ā nīi chī ge̍ē chɔ̄ɔwɛ ē tū ɔ̄ ma̍!” 

23 Bū la ɛbɛ ɔla̍ā, aa̍ wa̍a̍ gblāa abɔ̍ɔ ē ka ba̍la ɔ̍nyīnū hīka ɔ̄nyɛ kpa̍a ɔ̍lɔ yɛ 

ma̍ ge̍ē yɛ̍ɛ̄lā nūma̍ ma̍? 

24 A̍chi̍kpo̍ yī Iji̍sɔ̄ɔsi kū la ahu̍ lɛlā ɔha̍ la ɔtɔ̍ɔ̄ta̍ bɛ̍ɛ̄nɛ̄. E̍ yɛ ē ta̍ahu̍ yī ɔ̄chɛ nīi 

ɔmaga lipu̍ yī wā ma̍. 

25 Iji̍sɔ̄ɔsi koko̍o de wa̍ bɛ̍ɛ̄nɛ̄ hīka, “Ala̍ ma̍ ko̍ō! Ɔchwɔ̄lɛ̍ yī yɛchɛ nūma̍ ē ya̍ 

nīi āchɛ ē de otūlichō de wa̍. Āchɛ nīi ē deyīrɛ wa̍ ma̍, e̍ ē chī hī wā hīka, 
‘Aɛ̍ɛya Āchɛ.’ 

26 I̍ i̍ngɔ̍ɔ nīi iyī ala̍ ma̍ ge̍ē lɛ a̍ni̍. Ɔ̄chɛ nīi ge̍ - ɔmaga lipu̍ yī ala̍ ge̍ē lɛ bāa 

ohu̍yɔma yī ala̍ ma̍. Ɔ̄chɛ nīi ge̍ - ɔlɛhu̍ yī ala̍ ge̍ē lɛ bāa ɔ̍chɛ̍ ma̍. 

27 Ɔ̄chɛ nīi hyāhɔ̄ yɛ ē re̍ ojōre̍ ma̍ ba̍la ɔ̄chɛ nīi yɛ ē chrāa anu̍ ɛrɔ̄ ma̍, ɔ̄nyɛ 

gɔ̄ga ma̍? Je̍ka ɔ̄chɛ nīi hyāhāhɔ̄ ma̍ gɔ̄ga a̍nɛ? Ami ma̍, n tū la olo̍ōlo̍ yī ala̍ 
bāa ɔ̄chɛ ɔchrɛ̄ɛrɔ̄ ma̍. 

28 “Ala̍ hɔ̄ tāa ami brii la yɛ̄grāa yī akanya yī u mɛ̍. 

29 Lɔkɔ nīi A̍dā yī u de wɔhu̍ yī ɛbɛ obōbī de u ma̍, ami titi ge̍ē ya̍ ɔmɔ̄miya yī 

ɔla̍ā ba̍la ala̍. 

30 Ala̍ ge̍ē hyāhɔ̄ re̍ ojōre̍, ē gwa̍ ɔjā la okpōkōlō yī ɛbɛ yī Ɔchwɔ̄lɛ̍ Oro̍ōre̍ yī u. 

Ala̍ ge̍ē hyāhɔ̄ la ɔchi̍īkpā yī ɔchwɔ̄lɛ̍, ē ka lɛpɔ̄ tāa ipwɔ̍ɔma igwo̍lɛpa yī 
Ali̍sɛ̄rɛli.” 

31 “Isa̍yi̍mɔ̄ɔn be̍e! Isa̍yi̍mɔ̄ɔn! Ma̍ gɛ ko̍ō! Isa̍tan nāa wɔhu̍ yɛ ē chikpo̍ ge̍ē 

ma ala̍ wa̍a̍ ē ma̍. O̍ chikpo̍ ge̍ē ya̍ ala̍ lɔkɔ nīi ɔhi̍yɛ̄rɔ̄ ē de igu ē gla ke̍e̍ ē hī 
a̍ngra̍ yī nū ma̍. 

32 N chī jɔhā de awɔ pi̍i̍ mɛ̍, Ipi̍ta, hɛ̄ɛbɛ nīi ɔtū ode chōche yī wɔ ge̍ e̍e hīyohū 

ni̍. A ge̍ ku̍chē pīya ūkpɔ̄tū ta̍ um mɛ̍, a tū aɛ̍nɛ̍ yī wɔ ehēhī wɔbɔ̄ nīi e̍ ge̍ lɛ 
brii bɛ̍ɛ̄nɛ̄,” 

33 Bū la ɛbɛ ɔla̍ā, Ipi̍ta da Iji̍sɔ̄ɔsi hīka, “Ādā, o̍ ge̍ - igbakɔbɔ, n ti̍bi̍īyē ge̍ē yɛ 

ba̍la awɔ! O̍ ge̍ chī - ɔpīyaku̍, n chɛ̄ ge̍ē ku̍ ba̍la awɔ!” 

34 Iji̍sɔ̄ɔsi hīya anu̍ ɔkɔ, koko̍o de ɔ̍ hīka, “Ma̍ gɛ ko̍ō, Ipi̍ta! O̍bū nīi obu̍ūgū 

ge̍ē tɛ̄ra̍ la otu̍ oli̍chɛ nūma̍, a ge̍ē ta̍ahu̍ igbɛta̍ hīka aɔ̍lɔ i̍ je̍ amɔ̍lɔ ni̍.” 

35 Iji̍sɔ̄ɔsi da wa̍ bɛ̍ɛ̄nɛ̄ hīka, “I̍krɔ̍ɔ nīi n de ala̍ tɛ̄rɔ̄ ga ɛɛ nīi ala̍ i̍ bī liba, kɛ̄ɛ 

yakpa, kɛ̄ɛ wɔkpa̍ ochelikpo̍ ni̍ ma̍ bɛ̍ɛ? Ɔjā ɔha̍ ku ala̍ lɛha̍ yɛ̄grāa ɔla̍ā?” Aa̍ 
wa̍a̍ ka ɔ̍lɔ ge̍ ehe̍. 

36 O̍ ka de wa̍ bɛ̍ɛ̄nɛ̄ hīka, “Ala̍ ma̍ ko̍ō! U̍ma̍ama, ɔ̄chɛ nīi ge̍ lɛ liba kɛ̄ɛ yakpa 

ge̍ nāa bī. Ɔ̄chɛ nīi i̍ ge̍ lɛ oge ni̍, o̍ ge̍ de aru̍ yī nū nāa ra̍ nīi o̍ ge̍ ra̍ ɔha̍. 

37 Wu̍chē oji̍ nɛ, n koko̍o de ala̍! Lɛlā nīi Īpū Yī Ɔwɔ ka hīka, ‘E̍ ka ɔ̍ tū la āchɛ 

ɔyɛ̍ɛ̄lā ɔdwɔ̄bi̍,’ ma̍ ge̍ē ya̍ i̍ngɔ̍ɔ lɛhu̍ yī u. Lɛlā nīi Īpū Yī Ɔwɔ ka ku̍ u ma̍ yɛ 
amu ge̍ē de lɛ i̍ngɔ̍ɔ lēchi̍ mɛ̍.” 

38 A̍chi̍kpo̍ yī nū ka de ɔ̍ ka oge ɛpa ɔ̍lɔ hɔ̄ ma̍, Ādā! O̍ da wa̍ ka ɔ̍lɔ ge̍ ba̍ 

i̍ngɔ̍ɔ bɛ̍ɛ̄nɛ̄! 

39 Bɛ̍ɛ̄nɛ̄, Iji̍sɔ̄ɔsi wā ge̍ ku̍ pīya hī ipwɔ̍ɔ̄lɛ̍ lɔkɔ nīi o̍ ē ya̍ ogbo̍gbe̍ ma̍ ga Yɛwu 

Yī O̍līifu. A̍chi̍kpo̍ yī nū yɛ ba̍la anu̍. 

40 E̍ gbajɛ gāa ma̍, o̍ koko̍o de a̍chi̍kpo̍ yī nū hīka, “Ala̍ ā jɔhā de Ɔwɔ 

i̍ngi̍ngɔ̍ɔ, hɛ̄ɛbɛ nīi ala̍ ge̍ e̍e gwāajɛ de otu̍tū ni̍.” 

41 Bū la ɛbɛ ɔla̍ā, o̍ wā ge̍ ku̍ pīya hī wā ga iyɔ̄bū hwɛɛ. O̍ ligbo̍ bāa ɛbɛ nīi 

lɛchɔ̄ yī abɔ̄ ngmɛ̍ɛnya ge̍ē ba̍ mɛ ma̍. O̍ pīya pīyēkū, jɔhā de Ɔwɔ bɛ̍ɛ̄nɛ̄ 

42 hīka, “Ɔwɔ A̍dā! Chu̍chu̍u, de ɔgba̍galā yī ichi̍ nūma̍ nāa hī u gɛ, nīi a ge̍ 

chikpo̍ ge̍ē ya̍ i̍ngɔ̍ɔ. A ā chī ya̍ lɔkɔ nīi n chikpo̍ ma̍ ni̍. Lɔkɔ nīi awɔ ɔlɔjā 
chikpo̍ ma̍ - i̍ngɔ̍ɔ ke̍e̍ nīi o̍ ge̍ē lɛ a̍nɛ.”  

[43 Ɔyɛ̍ɛ̄chɛ̄rɔ̄ yī Ɔwɔ bū la ichō wā dikpo̍ba̍ ɔ̄ ge̍ ya̍ nīi o̍ lwɔhu̍ bɛ̍ɛ̄nɛ̄. 

44 Ūkpɔ̄tū ti̍ya Iji̍sɔ̄ɔsi tū kpɛ̍ɛji ma̍, o̍ jɔhā de Ɔwɔ ga iyɔ̄bū-iyɔ̄bū. Arɛ yī ibi̍īyē 

yī nū nīi yɛ ē lwāa ē gāa ajɛ ma̍ lɛ i̍ngɔ̍ɔ ke̍e̍ bāa yeyī ma̍.] 

45 Bɛ̍ɛ̄nɛ̄, o̍ wā ge̍ nīichō hī ɔhā ojōji ɔla̍ā, pīya dikpo̍ba̍ a̍chi̍kpo̍ yī nū. O̍ ma̍ 

wā nīi wɔlā de wa̍ ngmo̍ gblāa abɔ̍ɔ, wu̍chē yī yɛ̄jɛ̄ nīi jɛ̄ wā bū la ūkpɔ̄tū 
ɔngmu̍wɔnɔ nīi hɔ̄ de wa̍ ma̍. 

46 Iji̍sɔ̄ɔsi da wa̍ bɛ̍ɛ̄nɛ̄ hīka, “Wɔlā ma̍, ala̍ ē gbo i̍ngɔ̍ɔ kana̍ ma̍/? Ala̍ ā nīichō 

nīi ala̍ ge̍ jɔhā de Ɔwɔ hɛ̄ɛbɛ nīi ala̍ ge̍ e̍e gwāajɛ de otu̍tū ni̍.” 

47 Iji̍sɔ̄ɔsi e̍e rɛ abɔ̍ɔ ē kɛlā. Āchɛ ɛha̍ ku̍ ta̍ bū ɔpɔ̄ɔpɛ̄. E̍ lyɛ̄mɛ̄ kpɛ̍ɛji. Iju̍dasi 

nīi - ɔ̄chɛ ɔha̍ lipu̍ yī a̍chi̍kpo̍ yī nū āchɛ igwo̍lɛpa ma̍ kpo̍ wā chɔbū a̍nɛ. O̍ wā 
dikpo̍ba̍ Iji̍sɔ̄ɔsi ge̍ de ɔ̍ o̍be de oko̍o tū ɔ̄. 

48 Iji̍sɔ̄ɔsi da Iju̍dasi hīka, “O̍ re̍ka a wā ge̍ē chɔ̄ɔwɛ ē tū ami Ɔyi̍ Yī Ɔngrɔ̄ɔ la 

oko̍o ode tū um otōtū?” 

49 A̍chi̍kpo̍ yī nū āchɛ ehēhī ma̍ lɛlā nūma̍ nīi yɛ ge̍ē ya̍ ma̍, e̍ ka hīka, “Ādā, 

alɔ ā ya̍ tāa aa̍ la yāā yī alɔ gɛ/?” 

50 Ɔpɔ̄ɔpɛ̄, ɔha̍ yī wā pi oge hi̍ya̍a̍, de ɔfiyɛ yī A̍dā aligbe kpo̍ wɔrɔ̄ līre̍. 

51 Iji̍sɔ̄ɔsi ka ɔ̍lɔ ge̍ ɛgbato̍o! Ɔ̍lɔ hwɔhi mɛ̍! O̍ de abɔ̄ gwō ɔngrɔ̄ɔ ɔla̍ā la wɔrɔ̄ 

ɔla̍ā nīi wɔrɔ̄ de je̍ ɔpɔ̄ɔpɛ̄. 

52 Alɛhu̍ aligbe ba̍la alɛhu̍ yī āchɛ odeyīrɛ u̍nu̍ yī Ɔwɔ ba̍la ɛgabɔ̄ ɛha̍ wā ge̍ē 

ku̍ Iji̍sɔ̄ɔsi a̍nɛ. Iji̍sɔ̄ɔsi da wa̍ hīka, “Ami - obu̍ūwī nɛ, nīi ala̍ bī yāā, bī ogblo̍ yɛ 
ē wā ge̍ē ku̍ u ma̍? 

53 Yɛ̄grāa nīi n ē hɔ̄ abɔ̍ɔ mɔ̄chī-mɔ̄chī ba̍la ala̍ la u̍nu̍ yī Ɔwɔ ma̍, ala̍ ku u 

kɛ̄ɛ? Yɛ̄grāa nūma̍ - iyī ala̍ nɛ. Yɛ̄grāa yī wɔhu̍ yī ɛbɛ odobū hɔ̄ ma̍ a̍nɛ.” 

54 E̍ de Iji̍sɔ̄ɔsi ku̍ bɛ̍ɛ̄nɛ̄, bī ɔ̄ pīya ga wɔlɛ̍ yī A̍dā Aligbe. Ipi̍ta de ku wa̍ la u̍tu 

yɛ abɔ̍ɔ hwɛɛ. 

55 E̍ kpla̍ ɔla̍ tū abɔ̍ɔ la iyārɛ̄ɛpa yī iyɛ̍ɛchɛ yī ipwɔ̍ɔ̄nū ɔla̍ā. Ipi̍ta gāa ge̍ hɔ̄ 

abɔ̍ɔ ba̍la āchɛ ɛha̍ nīi gblāa abɔ̍ɔ ē jɛ̄ ɔla̍ ma̍. 

56 Ɔyi̍ ɔnɔ̄nyā ɔha̍ nīi - ɔ̍chɛ̍ abɔ̍ɔ ma̍, ma̍ Ipi̍ta nīi o̍ hɔ̄ abɔ̍ɔ ma̍. O̍ ma̍ Ipi̍ta 

chi̍i̍, ka hīka, “Ɔngrɔ̄ɔ nūma̍ titi ē yɛ ba̍la anu̍/.” 

57 Ipi̍ta ta̍ahu̍ ka hīka, “Ami i̍ je̍ ɔngrɔ̄ɔ ɔla̍ā ni̍ ko̍ō, ɔnyā!” 

58 Yɛ̄grāa ɔha̍ pi̍nyɛ̍ ɔpɔ̄ɔpɛ̄, ɔngrɔ̄ɔ ɔha̍ ma̍ Ipi̍ta da ɔ̍ hīka, “Je̍ka a̍a awɔ - 

ɔ̄chɛ ɔha̍ lipu̍ yī wā nɛ.” Ipi̍ta ta̍ahu̍ ka ɔ̍lɔ ge̍ īchāha̍-īchāha̍! Ɔ̍lɔ - i̍ anu̍ ni̍. 

59 O̍ i̍ gla oje ūkpo̍he ta̍ o̍bū ni̍, ɔngrɔ̄ɔ ɔha̍ gba̍a ka. Ɔngrɔ̄ɔ ɔla̍ā ka brii lēchi̍-

lēchi̍ hīka, “Lēchi̍, ɔngrɔ̄ɔ nūma̍ ē yɛ ba̍la anu̍; wu̍chē oji̍ nɛ, anu̍ titi - Oliga̍līli 
nɛ.” 

60 Ipi̍ta gba̍a ta̍ahu̍ hīka, “Ādā, ma̍ u ma̍! N i̍ je̍ ɔjā nīi a yɛ aa̍ ē ka ma̍ ni̍ ko̍ō!” 

Ɔpɔ̄ɔpɛ̄ nīi o̍ yɛ ē ka i̍ngɔ̍ɔ ma̍, ugū tɛ̄ra̍. 

61 Ādā Iji̍sɔ̄ɔsi pīyeyī kpa̍ta̍ ge̍ ma̍ Ipi̍ta chi̍i̍. Ipi̍ta bla lɛlā nīi Iji̍sɔ̄ɔsi ka ma̍ 

ɔpɔ̄ɔpɛ̄: “O̍bū nīi ugū ge̍ē tɛ̄ra̍ i̍chɛ nūma̍ pi̍i̍, a ge̍ē ta̍ahu̍ igbɛta̍ ka aɔ̍lɔ i̍ je̍ 
amɔ̍lɔ ni̍.” 

62 Ipi̍ta bīyɛchɛ pīya ge̍ drɛ̄ɛgba ɛbɛ̍bɛ̍-ɛbɛ̍bɛ̍. 

63 Āchɛ nīi gblāa yɛ ē gbō Iji̍sɔ̄ɔsi ma̍ bī ɔ̄ ya̍, gwō ɔ̄ lijē. 

64 E̍ de ɔjā wā ɔ̄ la eyī, che ɔ̍ ikpo̍ hīka, “A je̍ ma̍, ɔ̄nyɛ dra̍ awɔ abɔ̄ ma̍? Ka 

we̍ e̍ē!” 

65 E̍ cha̍ ɔ̄ ɛcha̍, ka lɛlā oliwēyī-iwēyī yɛ̄mɛ̄mɛ̄ tāa anu̍. 

66 Eyī wā ge̍ de nyā ma̍, ɛgabɔ̄ ba̍la alɛhu̍ ba̍la āchɛ ongū Lihɔ yī Iju̍u tu̍ ge̍ 

grēeyī. E̍ de Iji̍sɔ̄ɔsi bī wā la Ogrēeyī Yī Alihiyo ɛla̍ā bɛ̍ɛ̄nɛ̄. 

67 E̍ che ɔ̍ ikpo̍ hīka ɔ̍lɔ ge̍ ka de aa̍ we̍ e̍ē! Ɔ̍lɔ - Ɔhɔ̍ɔnyɛta̍ Nīi Ɔwɔ Ɔ̍lɔ Hōhu 

Ma̍ a̍nɛ? Iji̍sɔ̄ɔsi hīya aa̍ ɔkɔ hīka, “N ge̍ koko̍o de ala̍, ala̍ i̍ chī ge̍ē chɛ̄ku u ni̍. 

68 N ge̍ chī che ala̍ ikpo̍ u̍uma, ala̍ i̍ chī ge̍ē chɛ̄ hīyɔkɔ ni̍. 

69 Bū la u̍ma̍ama ga iyɔ̄bū, Ɔyi̍ Yī Ɔngrɔ̄ɔ ge̍ē hyāhɔ̄ la wāā yī abɔ̄ līre̍ yī Ɔwɔ 

Nīi - Ɔgɔnyɛ Ɔnɔ̄kɔ̄kū Ma̍.” 

70 Aa̍ wa̍a̍ gba̍a che ɔ̍ ikpo̍ hīka, “Awɔ - Ɔyi̍ Yī Ɔwɔ a̍nɛ?” Iji̍sɔ̄ɔsi hīya aa̍ ɔkɔ 

hīka, “I̍ngɔ̍ɔ nīi ala̍ ka a̍nɛ.” 

71 Aa̍ wa̍a̍ ka bɛ̍ɛ̄nɛ̄ hīka, aɛ̍lɛ gba̍a ē chikpo̍ yī olitɛ̍ɛhi̍yɛ̍ ge̍ē ya̍ iyī? Aɛ̍lɛ chī 

de po̍ bū la oko̍o yī ɔ̍lɔ ɔlɔjā mɛ̍. 

Ilu̍uku 23 

1 Aa̍ wa̍a̍ nyɔ̄ bɛ̍ɛ̄nɛ̄, de Iji̍sɔ̄ɔsi bī pīya ga ɛbɛ yī Ipa̍yi̍lēeti. 

2 E̍ de oko̍o nāa lɛlā yī Iji̍sɔ̄ɔsi de ɔ̍ bɛ̍ɛ̄nɛ̄ hīka, “Alɔ ku ɔngrɔ̄ɔ nūma̍ nīi o̍ yɛ ē 

tu̍ āchɛ ē tū, ka ɛ̍lɛ ge̍ e̍e ta̍ i̍kpa̍da̍ de Isi̍sa Ɔchwɔ̄lɛ̍ Ɔnɔ̄kɔ̄kū ni̍. O̍ ka hīka 
anɔ̍lɔ - Ikra̍yisi nɛ, anɔ̍lɔ - Ɔchwɔ̄lɛ̍ nɛ.” 

3 Ipa̍yi̍lēeti che Iji̍sɔ̄ɔsi ikpo̍ bɛ̍ɛ̄nɛ̄ hīka, “Awɔ - ɔchwɔ̄lɛ̍ yī Iju̍u nɛ.” Iji̍sɔ̄ɔsi hīya 

anu̍ ɔkɔ hīka, “I̍ngɔ̍ɔ nīi a ka a̍nɛ.” 

4 Ipa̍yi̍lēeti ka de alɛhu̍ aligbe ba̍la āchɛ ɛla̍ā wa̍a̍ hīka, anɔ̍lɔ i̍ ma̍ ochi̍chi̍ yī 

lɛlɛ̄lā lɛbɛ ge̍ē de lɛpɔ̄ ku̍ ɔngrɔ̄ɔ nūma̍ ni̍. 

5 Āchɛ ɛla̍ā ka ga iyɔ̄bū-iyɔ̄bū bɛ̍ɛ̄nɛ̄ hīka, “Lēchi̍, ɔngrɔ̄ɔ nūma̍ yɛ amu ē ta̍tu̍tu̍ 

yī lɛlā ogbōgbo ē de āchɛ wa̍a̍ bū la lɛlā ongōngū yī nū. O̍ wu̍tu bū abɔ̍ɔ la 
Iga̍līli: o̍ ga i̍ngɔ̍ɔ la ajɛ yī Ijudi̍ya wa̍a̍ mɛ̍; aa̍ nīi o̍ wā ma̍ bɛ̍ɛ̄nɛ̄ a̍nɛ.” 

6 Ipa̍yi̍lēeti de po̍ i̍ngɔ̍ɔ ma̍, o̍ chikpo̍ hīka, ɔngrɔ̄ɔ nūma̍ ɔ̍lɔ - Oliga̍līli nɛ? 

7 O̍ de jo̍ōkū hīka Iji̍sɔ̄ɔsi ɔ̍lɔ bū la ɔcha nīi Ihɛ̍rɔ̄ɔdi ɔ̍lɔ re̍ ɔchwɔ̄lɛ̍ ma̍, o̍ de ɔ̍ 

tɛ̄rɔ̄ hu Ihɛ̍rɔ̄ɔdi. Yɛ̄grāa ɔla̍ā, Ihɛ̍rɔ̄ɔdi wā hɔ̄ abɔ̍ɔ la Ijɛru̍sālɛm i̍ngi̍ngɔ̍ɔ. 

8 Ihɛ̍rɔ̄ɔdi ma̍ Iji̍sɔ̄ɔsi ma̍, o̍ lɛ ɔwɔ̄wīyā kpɛ̍ɛji. Wu̍chē oji̍ nɛ, o̍ po̍ wɔ̄kā yī 

Iji̍sɔ̄ɔsi gbi̍chɛ-gbi̍chɛ ma̍, o̍ yɛ ē chikpo̍ ge̍ē ma̍ ɔ̄ la eyī. O̍ yɛ ē deyīrɛ ge̍ē ma̍ 
nīi o̍ yɛ̍ɛ̄lā ɔlɛbɛ̍bi̍ ɔha̍. 

9 Wu̍chē yī ɔla̍ā, o̍ che Iji̍sɔ̄ɔsi ikpo̍ yī lɛlā yɛ̄mɛ̄mɛ̄; Iji̍sɔ̄ɔsi i̍ chɛ̄ ho̍ko̍o tū ɔ̄ ni̍. 

10 Alɛhu̍ aligbe ba̍la āchɛ ongū Lihɔ yī Iju̍u wu̍ rɛ gāa ge̍ koko̍o yī lɛlā yī Iji̍sɔ̄ɔsi 

dwɔ̄bi̍-dwɔ̄bi̍. 

11 Ihɛ̍rɔ̄ɔdi ba̍la icho̍ojiya yī nū kū la obī Iji̍sɔ̄ɔsi ya̍ bɛ̍ɛ̄nɛ̄. E̍ ya̍ ɔ̄ lɛlā oliwēyī-

iwēyī. E̍ de aru̍ ɔkwajɛ ɔnɛ̄ɛhɛhi ɔha̍ ru ɔ̍, ku̍chē de ɔ̍ tɛ̄rɔ̄ hu Ipa̍yi̍lēeti bɛ̍ɛ̄nɛ̄. 

12 I̍chi̍chɛ ɔla̍ā nīi Ihɛ̍rɔ̄ɔdi ba̍la Ipa̍yi̍lēeti de pīya arɛ̍ɛya a̍nɛ. Nɛ̄ni̍, aluji iyī wā 

o̍bū nɛ. 

13 Ipa̍yi̍lēeti hī alɛhu̍ aligbe ɛra̍ ba̍la alɛhu̍ yī Iju̍u ba̍la āchɛ ji wa̍a̍ ge̍ grēeyī. 

14 O̍ da wa̍ hīka, “Ala̍ bī ɔngrɔ̄ɔ nūma̍ ge̍ de u, ka hīka ɔ̍lɔ yɛ ē tu̍ āchɛ ē tū 

dwɔ̄bi̍-dwɔ̄bi̍. Amu la iyɔ̄bū yī ala̍ nīi n che ɔ̍ ikpo̍ yī lɛlā ɔla̍ā po̍ a̍nɛ. N i̍ chī 
ma̍ lɛlɛ̄lā ɔdwɔ̄bi̍ nīi o̍ ya̍ abɔ̍ɔ lipu̍ yī lɛlā ɔla̍ā wa̍a̍ nīi ala̍ ka ku̍ ɔ̄ ma̍ ni̍. 

15 Ihɛ̍rɔ̄ɔdi titi i̍ de lɛpɔ̄ ɔha̍lɔha̍ ku̍ ɔ̄ ni̍. Wu̍chē oji̍ nɛ, o̍ chōo̍chē de ɔ̍ tɛ̄rɔ̄ hu u. 

Ɔngrɔ̄ɔ nūma̍ i̍ ya̍ lɛlɛ̄lā nīi ngma̍ la ode ɔ̍ ngmo̍ ni̍. 

16 Wu̍chē yī ɔla̍ā, n ge̍ē ka nīi e̍ ē grāa anu̍ a̍grɛ̄chi̍, nīi n ē tu̍ hī ɔ̄ nīi o̍ ē pīya.” 

17 [Yɛ̄grāa yī Ɔwɔ̄wīyā Yī Owu̍lā nūma̍, Ipa̍yi̍lēeti ē wu̍ oligbakɔbɔ ɔha̍ ē 

ngmɛ̍ɛchɛ ē de wa̍.] 

18 Āchɛ ɛla̍ā wa̍a̍ ya̍ ojiya, ka ɛ̍lɛ ge̍ de ɔ̍lɔ ngmo̍, nīi ɛ̍lɛ ge̍ tu̍ hī Ibara̍bāsi. 

19 Ɔ̄chɛ ɔla̍ā nīi re̍ka Ibara̍bāsi ma̍, e̍ ku̍ ɔ̄ tū abɔ̍ɔ la igbakɔbɔ. E̍ ku̍ ɔ̄ wu̍chē yī 

a̍tu̍tu̍ yī lɛlā ogbōgbo ɔha̍ nīi lā abɔ̍ɔ la ipwo̍gra ɔla̍ā je̍ ma̍. E̍ gba̍a ku̍ ɔ̄ wu̍chē 
yī āchɛ nīi o̍ ngmo̍ ma̍. 

20 Ipa̍yi̍lēeti yɛ ē chikpo̍ ge̍ē de Iji̍sɔ̄ɔsi hɛ̍ta̍. Wu̍chē yī ɔla̍ā, o̍ ka gbōō grāa 

aa̍. 

21 Aa̍ titi ka gbōō grāa anu̍ ka ɛ̍lɛ ge̍ de ɔ̍lɔ gwōba̍ la ɔchi̍ ɔhrɛ̍ɛpa oo! Ɛ̍lɛ ge̍ 

de ɔ̍lɔ gwōba̍ la ɔchi̍ ɔhrɛ̍ɛpa! 

22 Ipa̍yi̍lēeti ka o̍mgbo̍mɛta̍ hīka, “Lɛlā ɔdwɔ̄bi̍ ɔna̍ nīi o̍ ya̍ ma̍? Ami i̍ ma̍ lɛlā 

ɔdwɔ̄bi̍ ɔha̍lɔha̍ nīi o̍ ya̍ nīi ngma̍ lɛbɛ nīi e̍ ge̍ē ngmo̍ ɔ̄ ni̍ oo! N ge̍ē grāa anu̍ 
a̍grɛ̄chi̍ ji ē tū la abɔ̄ hī ɔ̄.” 

23 Aa̍ wa̍a̍ ya̍ ojiya, to̍ohwe̍e ga iyɔ̄bū-iyɔ̄bū. Ɛ̍lɛ ge̍ de Iji̍sɔ̄ɔsi gwōba̍ la ɔchi̍ 

ɔhrɛ̍ɛpa oo! Ipa̍yi̍lēeti pi̍ye̍mā wu̍chē ojiya yī wā ɔla̍ā bɛ̍ɛ̄nɛ̄. 

24 Bū la ɛbɛ ɔla̍ā, Ipa̍yi̍lēeti de lɛpɔ̄ ku̍ Iji̍sɔ̄ɔsi lɔkɔ nīi e̍ chikpo̍ ma̍. 

25 O̍ tū hī ɔngrɔ̄ɔ ɔla̍ā nīi tū la igbakɔbɔ wu̍chē yī a̍tu̍tu̍ yī lɛlā ogbōgbō ba̍la 

āchɛ ongmo̍ōngmo̍ ma̍ de wa̍ bɛ̍ɛ̄nɛ̄. O̍ ya̍ lɔkɔ nīi e̍ chikpo̍ ke̍e̍ ma̍. O̍ wa̍ābɔ̄ 
la Iji̍sɔ̄ɔsi de wa̍ nīi e̍ ge̍ē ya̍ tāa anu̍ lɔkɔ nīi o̍ ku̍ wā ɔkɔ ma̍ bɛ̍ɛ̄nɛ̄. 

26 E̍ de Iji̍sɔ̄ɔsi bī pīya bɛ̍ɛ̄nɛ̄. E̍ yɛ gāa ma̍, e̍ grāa ɔngrɔ̄ɔ ɔha̍ nīi o̍ bū la ikō yɛ 

ē wā la ipwɔ̍ɔ̄lɛ̍. Ɔngrɔ̄ɔ ɔla̍ā re̍ka Isa̍yi̍mɔ̄ɔn Oyo̍olisayiri̍in. E̍ de ɔngrɔ̄ɔ ɔla̍ā 
ku̍, nāa ɔchi̍ ɔhrɛ̍ɛpa ɔla̍ā che ɔ̍; ka ɔ̍lɔ ge̍ bī yɛ la okwi̍ihi yī Iji̍sɔ̄ɔsi. 

27 Āchɛ pɛ̍ kpɛ̍ɛ ku ɔ̍ la u̍tu. Anyā ɛha̍ nīi yɛ abɔ̍ɔ ma̍ yɛ ē drɛ̄ɛgba, ē gwe̍ejrīkā 

wu̍chē yī Iji̍sɔ̄ɔsi. 

28 Iji̍sɔ̄ɔsi pīya iyɔ̄bū ta̍ wā da wa̍ hīka, “Anānyā yī Ijɛru̍sālɛm! Ala̍ e̍e drɛ̄ɛgba 

wu̍chē yī u ni̍! Ala̍ ā dɛ̄ wu̍chē yī ala̍ ɛlɛjā ba̍la ayi̍ yī ala̍! 

29 Wu̍chē oji̍ nɛ, ɔ̄chī ɔha̍ yɛ amu yewā nīi āchɛ ge̍ē ka hīka, ‘A̍hōhi ge̍ - iyī 

anyā ɔdwɔma! A̍hōhi ge̍ - iyī anyā nīi i̍ ma ayi̍ je̍ ni̍ ma̍! A̍hōhi ge̍ - iyī anyā nīi 
i̍ de amɛ̄ pī ɔyi̍ je̍ ni̍ ma̍!’ 

30 Yɛ̄grāa ɔla̍ā, āchɛ ge̍ē da yɛwu hīka ɔ̍lɔ ge̍ mi̍ya chiya aa̍ gɛ! E̍ ge̍ē da 

u̍kpo̍chi ka ɔ̍lɔ ge̍ tu̍ aa̍ ba̍ ajɛ gɛ! 

31 Wu̍chē oji̍ nɛ, lɛlā nūma̍ wa̍a̍ ge̍ ya̍ tāa ɔchi̍ olīmīmɛ̄ i̍ngɔ̍ɔ lɔkɔ nīi o̍ hɔ̄ ma̍ 

ma̍, iyī ɔchi̍ ongmo̍ōngmo̍ ma̍ ge̍ē lɛ kana̍ ma̍ ēēe?” 

32 E̍ bī āchɛ ɛpa ɛha̍ nīi - alɛlā abi̍ ɔyɔ̍ɔ̄ya̍ ma̍ gānyɔ̄ i̍ngi̍ngɔ̍ɔ; hɛ̄ɛbɛ ge̍ē de 

wā ē ngmo̍ abɔ̍ɔ ba̍la Iji̍sɔ̄ɔsi. 

33 E̍ gbajɛ ga ɛbɛ ɔ̍lɔma̍ nīi re̍ka “Ɛbɛ Yī Īkplɛ̄hu̍ Āchɛ” ma̍, e̍ de Iji̍sɔ̄ɔsi gwōba̍ 

la ɔchi̍ ɔhrɛ̍ɛpa abɔ̍ɔ. E̍ de alɛlā abi̍ ɔyɔ̍ɔ̄ya̍ āchɛ ɛpa ɛla̍ā gwōba̍ la ɔchi̍ 
i̍ngi̍ngɔ̍ɔ. Ɔha̍ hɔ̄ la wāā yī abɔ̄ līre̍ yī nū; ɔha̍ hɔ̄ la wāā yī abɔ̄ līfīyē. 

34 Iji̍sɔ̄ɔsi ka bɛ̍ɛ̄nɛ̄ hīka, “A̍dā yī u! Chu̍chu̍u, de kɔ̄ de wa̍; ma̍a e̍ i̍ je̍ ɔjā nīi e̍ 

yɛ ē ya̍ ma̍ ni̍!” E̍ ta̍ ɔjā ɔha̍ la ajɛ bɔ̄ɔjā nīi e̍ ē chɛbā ma̍ o̍bū de ɛjā otūlibi̍īyē 
yī Iji̍sɔ̄ɔsi kɔ̄ tāa iyī wā. 

35 Āchɛ gblāa abɔ̍ɔ ē ma̍ nīi alɛhu̍ yī Iju̍u yɛ ē bī ɔ̄ ya̍ ma̍. E̍ ka ɔ̍lɔ nīi - ɔ̍lɔ ē hɛ̍ 

āchɛ ē ta̍ ma̍, ɔ̍lɔ ge̍ hɛ̍ iyī ɔ̍lɔ ta̍ mɛ gɛ/ Ɔ̍lɔ ge̍ Ɔhɔ̍ɔnyɛta̍ Nīi Ɔwɔ Ɔ̍lɔ Hōhu 
Ma̍, ɔ̍lɔ ge̍ hɛ̍ iyī ɔ̍lɔ ta̍ gɛ! 

36 Icho̍ojiya nīi gblāa abɔ̍ɔ ma̍ titi bī ɔ̄ ya̍. E̍ ta̍ ɔ̄ oko̍o yī ɛ̍mwɔ̄ ɔbachā nīi 

mɔ̍ɔ̄ma̍ gba̍a̍ ma̍. 

37 E̍ da ɔ̍ hīka, “A ge̍ - Ɔchwɔ̄lɛ̍ Yī Iju̍u ma̍, a hɛ̍ iyī wɔ ta̍ gɛ/.” 

38 Ipa̍yi̍lēeti ta̍ ɔjā ba̍ abɔ̍ɔ la ɛbɛ yī lɛhu̍ yī Iji̍sɔ̄ɔsi hīka, “ƆCHWƆ̄LƐ̍ YĪ IJU̍U 

HƆ̄ MA̍ A̍NƐ.” 

39 Ɔ̄chɛ ɔha̍ lipu̍ yī alɛlā abi̍ ɔyɔ̍ɔ̄ya̍ ɛla̍ā nīi e̍ de wa̍ gwōba̍ ma̍ cha̍ Iji̍sɔ̄ɔsi 

ɛcha̍ i̍ngi̍ngɔ̍ɔ. O̍ da Iji̍sɔ̄ɔsi hīka, “Je̍ka awɔ re̍ka Ɔhɔ̍ɔnyɛta̍ Ɔ̍lɔma̍ Nīi Ɔwɔ 
Hōhu a̍nɛ? Hɛ̍ iyī wɔ ta̍ ba̍la alɔ gɛ/.” 

40 Ɔ̄chɛ ɔ̍mɛpa yī nū ka alābi̍ tāa anu̍ hīka, “O̍ re̍ka a i̍ ē tūuhwi yī Ɔwɔ ni̍ 

kpɛkpɛ? Alɔ wa̍a̍ chī nāa akanya ūkpo̍he-ūkpo̍he. 

41 Iyī alɔ ma̍ chī ngma̍ la alɔ. Wu̍chē oji̍ nɛ, lɛlā abi̍ nīi alɔ ya̍ ma̍ nīi alɔ nāa 

ɛpiyabuna yī nū a̍nɛ. Anu̍ ma̍ i̍ chī yɛ̍ɛ̄lā ɔdwɔ̄bi̍ ɔha̍lɔha̍ o̍bū ni̍.” 

42 O̍ pīya oko̍o kpa̍ta̍ ka de Iji̍sɔ̄ɔsi bɛ̍ɛ̄nɛ̄ hīka, “Iji̍sɔ̄ɔsi be̍e! Chu̍chu̍u bla tū u 

yɛ̄grāa nīi a ge̍ē wā bāa Ɔchwɔ̄lɛ̍ ma̍!” 

43 Iji̍sɔ̄ɔsi ka grāa anu̍ hīka, “N ā koko̍o de wɔ gɛ ko̍ō! I̍chɛ nūma̍, a ge̍ē hɔ̄ 

ba̍la ami abɔ̍ɔ la Ɛbɛ A̍hōhi.” 

44 I̍chi̍chɛ ɔla̍ā, bāa yɛ̄grāa yī oje igwo̍lɛpa yī yɛnɔ ma̍, yɛnɔ pi̍ye̍mā la ɔchɔ̄chɛ̄ 

i̍ngɔ̍ɔ ke̍e̍. Ɛbɛ wa̍a̍ de dobū abɔ̍ɔ la ɔcha ɔla̍ā wa̍a̍, i̍ngɔ̍ɔ kpɛɛ ge̍ ku oje ɛta̍ 
yī yɛnɔ ɔ̄nɛ̄. 

45 Ɔ̄pa̍ ɔla̍ā nīi e̍ de hɛ̍ u̍kwee̍ yī u̍nu̍ yī Ɔwɔ ma̍ ku̍ ta̍āā ɛpa i̍ngɔ̍ɔ ke̍e̍. 

46 Iji̍sɔ̄ɔsi to̍ohwe̍e gbōō bɛ̍ɛ̄nɛ̄ hīka, “A̍dā yī u be̍e! N de uhu yī u tū wɔ la 

abɔ̄!” O̍ de ka i̍ngɔ̍ɔ ɔpɔ̄ɔpɛ̄ ma̍, o̍ hīyɔtū. 

47 Ɔlɛhu̍ icho̍ojiya ɔla̍ā ma̍ lɛlā nūma̍ wa̍a̍ nīi ya̍ ma̍, o̍ kā Ɔwɔ ɔkɔ̄kā. O̍ ka ɔ̍lɔ 

ge̍ lēchi̍, ɔngrɔ̄ɔ nūma̍ ɔ̍lɔ - ɔ̄chɛ ɔnɛ̄ɛhɛhi nɛ. 

48 Āchɛ ɛla̍ā wa̍a̍ nīi gāa ge̍ grēeyī hɛ̄ɛbɛ ge̍ myɛ̍ma̍ īkprī ma̍, e̍ ma̍ lɛlā ɔla̍ā nīi 

ya̍ ma̍, e̍ kpo̍ abɔ̄ ba̍ ɔkɔ pīya yī wɔlɛ̍. 

49 Āchɛ wa̍a̍ nīi je̍ ɔ̄ yɛ̍yɛ̍ ma̍, tūla anyā ɛla̍ā nīi ku ɔ̍ bū la Iga̍līli ma̍ e̍ hɛ̍ rɛ 

abɔ̍ɔ hwɛɛ ē ma̍ lɛlā ɔla̍ā wa̍a̍. 

50 Ɔngrɔ̄ɔ ɔha̍ re̍ka Ijo̍sɛ̄ɛfu. O̍ bū la ipwo̍gra yī Iju̍u ɔha̍ nīi re̍ka Arīmati̍ya ma̍. 

Ɔ̄chɛ ɔnɛ̄ɛhɛhi nīi āchɛ ē tū ɔ̄ la ichō nɛ. O̍ hɔ̄ de ɔtū che ɔwɔ̄wā yī ɔchwɔ̄lɛ̍ 
Oro̍ōre̍ Yī Ɔwɔ. Anu̍ titi - ɔ̄chɛ ɔha̍ lipu̍ yī Ogrēeyī Yī Alihiyo yī Iju̍u nɛ. O̍ i̍ ē 
chī chɛ̄ lɛlā nīi e̍ ē ka gba̍a ē ya̍ ma̍ ni̍. 

52 O̍ wā ge̍ pīya dikpo̍ba̍ Ipa̍yi̍lēeti ka ɔ̍lɔ ge̍ tu̍ hī okū yī Iji̍sɔ̄ɔsi de anu̍. 

53 O̍ de okū hrāa, ha̍aba ku̍ ɔ̄ la ābāchā gblɛ̍ɛ-gblɛ̍ɛ ma̍, o̍ de ɔ̄ nāa ge̍ nyi la 

wɔ̄gɔ̄ yī u̍nwɔ̍wu̍ ɔha̍ nīi e̍ bū lɔ̄lā abɔ̍ɔ lipu̍ yī lɛchɔ̄ ma̍. E̍ i̍ de ɔ̄chɔ̄chɛ nyi 
abɔ̍ɔ je̍ ni̍. 

54 I̍chi̍chɛ ɔla̍ā - ɔ̄chī Ifra̍yidēe nīi lā che Ɔ̄chī Ɔmyɛ̍nyɛ̍ ma̍ nɛ. Ɔ̄chī Ɔmyɛ̍nyɛ̍ 

yɛ aa̍ ge̍ē hwa bɛ̍ɛ̄nɛ̄ a̍nɛ. 

55 Anyā ɛla̍ā nīi ku Iji̍sɔ̄ɔsi bū la Iga̍līli ma̍ gāa ba̍la Ijo̍sɛ̄ɛfu ge̍ ma̍ wɔ̄gɔ̄ yī 

u̍nwɔ̍wu̍ ɔla̍ā ba̍la ɔkɔ nīi o̍ de okū yī Iji̍sɔ̄ɔsi gbo abɔ̍ɔ ma̍. 

56 E̍ wā ge̍ pīya yī wɔlɛ̍ bɛ̍ɛ̄nɛ̄. E̍ gāa ge̍ ya̍ ɔchi̍ oni̍pī kwɛ̍kwɛ̍ ba̍la yanɔ̄ oni̍pī 

kwɛ̍kwɛ̍ hɛ̄ɛbɛ ge̍ē de ē re̍tū okū yī Iji̍sɔ̄ɔsi. La ɔ̄chī yī Isa̍bāati nīi re̍ka “Ɔ̄chī 
Ɔmyɛ̍nyɛ̍” ma̍, e̍ de myɛ̍nyɛ̍ lɔkɔ nīi Lihɔ Yī Imo̍sīisi ka ma̍. 

Ilu̍uku 24 

1 La eyī rwirwi yī Ɔ̄chī I̍kɔ̍ɔbahɛ, anyā ɛla̍ā wā ge̍ pīya ga u̍nwɔ̍wu̍ yī Iji̍sɔ̄ɔsi. 

Ɔchi̍ oni̍pī kwɛ̍kwɛ̍ ɔla̍ā nīi e̍ ya̍ ma̍ nīi e̍ bī yɛ gāa a̍nɛ. 

2 E̍ gāa ma̍, e̍ ma̍ nīi lɛchɔ̄ nīi gū oko̍o yī wɔ̄gɔ̄ ɔla̍ā ma̍ mi̍ya ba̍ abɔ̍ɔ ga ɛkū. 

3 E̍ wā ge̍ chɛ̄ ga wɔ̄gɔ̄ bɛ̍ɛ̄nɛ̄ ma̍, e̍ i̍ ma̍ okū yī Ādā Iji̍sɔ̄ɔsi abɔ̍ɔ gɛ ni̍. 

4 E̍ de hɛ̍ būū gblāa abɔ̍ɔ ji bɛ̍ɛ̄nɛ̄. Ɔpɔ̄ɔpɛ̄, angrɔ̄ɔ āchɛ ɛpa ɛha̍ ku̍ ta̍ bū 

gbɛgbɛlɛ ge̍ rɛ abɔ̍ɔ ba̍la aa̍. Ɛjā otūlibi̍īyē yī wā hu̍ bāa ɔnya̍ri̍nya̍ri̍ ma̍. 

5 Anyā ɛla̍ā de kpo̍ tūuhwi. E̍ hī we̍e̍ yɛ̄grāa nīi āchɛ ɛpa ɛla̍ā yɛ ē ka lɛlā tāa 

aa̍ ma̍. Āchɛ ɛpa ɛla̍ā da wā hīka, “Oji̍ nīi ala̍ ē gāla̍ ɔ̄chɛ ɔhɔ̄leyī gāa ɛbɛ yī 
okū ma̍/? 

6 O̍ i̍ hɔ̄ amu ni̍; o̍ hye̍ēyī la okū mɛ̍! Ala̍ ā bla tū lɛlā nīi o̍ koko̍o de ala̍ abɔ̍ɔ la 

Iga̍līli ma̍ gɛ! 

7 O̍ ka ɛ̍lɛ ge̍ē wa̍ābɔ̄ la Ɔyi̍ Yī Ɔngrɔ̄ɔ ē de āchɛ ɔyɛ̍ɛ̄lā ɔdwɔ̄bi̍. Ɛ̍lɛ ge̍ē de ɔ̍lɔ 

ē gwōba̍ la ɔchi̍ ɔhrɛ̍ɛpa. Ɔ̄chī ɔmɛta̍, ɔ̍lɔ chī ge̍ē hye̍ēyī la okū ke̍e̍.” 

8 Anyā ɛla̍ā de bla ɔpɔ̄ɔpɛ̄. 

9 E̍ pīya bū abɔ̍ɔ la u̍nwɔ̍wu̍ ɔla̍ā ɔpɔ̄ɔpɛ̄ gāa ge̍ koko̍o yī lɛlā ɔla̍ā wa̍a̍ de 

a̍chi̍kpo̍ yī nū āchɛ igwo̍lo̍he ba̍la āchɛ ehēhī wa̍a̍. 

10 Riyī yī anyā ɛla̍ā hɔ̄ ma̍ a̍nɛ: Imeri̍ Oyo̍olima̍gīdala, ba̍la Ijoha̍na ba̍la Imeri̍ 

nīi - ɛ̍nɛ̍ yī Ije̍mēehi ma̍. Aa̍ ba̍la anyā ɛha̍ nīi yɛ ba̍la aa̍ ma̍ gāa ge̍ koko̍o yī 
lɛlā nūma̍ wa̍a̍ de alɛrɔ̄ yī Iji̍sɔ̄ɔsi a̍nɛ. 

11 Alɛrɔ̄ yī Iji̍sɔ̄ɔsi nāa lɛlā ɔla̍ā nīi e̍ ka ma̍ bāa a̍kpla yī lɛlā ma̍; e̍ i̍ chɛ̄ku wa̍ 

ni̍. 

12 Ipi̍ta nīichō bɛ̍ɛ̄nɛ̄, rɛ̄ɛnya wa̍a̍ ge̍ ta̍ abɔ̍ɔ la u̍nwɔ̍wu̍. O̍ pu̍ kpɛ̍ɛ̍ myɛ̍ma̍ gāa 

ma̍, ɔjā otūlibi̍īyē yī okū ɔlɔjā ke̍e̍ gblāa abɔ̍ɔ a̍nɛ. O̍ ku̍chē pīya yī wɔlɛ̍; lɛlā 
ɔla̍ā de ya̍ ɔ̄ lɛbɛ̍bi̍ ji bɛ̍ɛ̄nɛ̄. 

13 I̍chi̍chɛ ɔla̍ā pi̍i̍, āchɛ ɛpa yī wā yɛ gāa wɔlɛ̍ɛchɛ nīi re̍ka Ime̍yusi ma̍. O̍ 

gbajɛ la ina̍aba arāapa bū la Ijɛru̍sālɛm. 

14 E̍ yɛ ē kwɔ̄kā ku̍ lɛlā ɔla̍ā wa̍a̍ nīi ya̍ ma̍. 

15 E̍ yɛ ē kwɔ̄kā i̍ngi̍ngi̍ngɔ̍ɔ yɛ gāa ma̍, Iji̍sɔ̄ɔsi ɔlɔjā bīyɛchɛ hɛ̍ wā bɛ̍ɛ̄nɛ̄. O̍ 

wā ge̍ yɛ abɔ̍ɔ ba̍la aa̍. 

16 Ɔmɔ̍ɔ̄ma̍ ma̍, e̍ ma̍ ɔ̄; e̍ i̍ chī jo̍ōkū yī nū ni̍. 

17 Iji̍sɔ̄ɔsi che wa̍ ikpo̍ bɛ̍ɛ̄nɛ̄ hīka, “Lɛlā iyi̍ nīi ala̍ u̍tu yɛ aa̍ ē ka ē de iyī ala̍ 

i̍ngi̍ngi̍ngɔ̍ɔ nīi ala̍ yɛ ē yɛ ɛɛ ma̍/?” E̍ ku̍ jīyarɛ bɛ̍ɛ̄nɛ̄, ya̍ eyī bāa ɔkpa̍chi̍-
kpa̍chi̍ ma̍. 

18 Ɔha̍ yī wā nīi re̍ka Ikli̍yōpasi ma̍ hīya anu̍ ɔkɔ hīka, “Awɔ - ɔ̄chɔga amu la 

Ijɛru̍sālɛm nɛ nīi a i̍ jo̍ōkū yī lɛlā nīi yɛ ē ya̍ abɔ̍ɔ lipu̍ yī ɔ̄chī ɛpɛpa nūma̍ ni̍ 
ma̍?” 

19 Iji̍sɔ̄ɔsi chikpo̍ bɛ̍ɛ̄nɛ̄ ka ɔ̍lɔ - iyī nɛ? E̍ ka de ɔ̍ bɛ̍ɛ̄nɛ̄ hīka, “Lɛlā nīi ya̍ lɛhu̍ yī 

Iji̍sɔ̄ɔsi Yī Ina̍jārɛ̄ɛti ma̍ nɛ. Ɔ̄chɛ ɔkɛrɔ̄ yī Ɔwɔ nɛ. Āchɛ̄ɛchɛ wa̍a̍ ba̍la Ɔwɔ 
ɔlɔjā jo̍ōkū hīka ɔ̍lɔ lwɔhɔ̍hu̍ brii lɛlā ɔnɔ̄kɔ̄kū ɔyɔ̍ɔ̄ya̍ ba̍la lɛlā ɔkɔ̄ka de āchɛ. 

20 Alɛhu̍ aligbe ba̍la alɛhu̍ yī āchɛ yī alɔ wa̍a̍ chī ku̍ ɔ̄, ya̍ nīi e̍ hɛ̍ ɔ̄ ɔpīyaku̍. E̍ 

de ɔ̍ gwōba̍ la ɔchi̍ ɔhrɛ̍ɛpa. 

21 Anu̍ nīi alɔ wa̍a̍ chī de ɔtū che hīka o̍ ge̍ē de ɔcha yī I̍sɛ̄rɛli ē hīya lɛfiyɛ a̍nɛ. 

O̍ i̍ gba̍a - ɔla̍ā ke̍e̍ ni̍. I̍chɛ tū ɔ̄chī ɔmɛta̍ nīi lɛlā ɔla̍ā ya̍ ma̍. 

22 Anyā ɛha̍ lipu̍ yī alɔ ka lɛlā ɔha̍ nīi lɛ alɔ lɛbɛ̍bi̍ ma̍ de alɔ. E̍ bōbū la ɔ̄chɔ̄chī 

ga abɔ̍ɔ ga u̍nwɔ̍wu̍ yī nū. 

23 E̍ i̍ ma̍ okū yī nū abɔ̍ɔ gɛ ni̍. E̍ cha wā ge̍ ka hīka aɛ̍lɛ myɛ̍ma̍ ɔlɛbɛ̍bi̍, 

ayɛ̍ɛ̄chɛ̄rɔ̄ yī Ɔwɔ nīi aɛ̍lɛ ma̍ ma̍, ɛ̍lɛ ka de aa̍ hīka ɔ̍lɔ hɔ̄leyī. 

24 Āchɛ ɛha̍ yī alɔ wā ge̍ pīya gāa ge̍ ma̍ i̍ngɔ̍ɔ ke̍e̍ lɔkɔ nīi anyā ɛla̍ā ka ma̍; e̍ 

i̍ chī ma̍ anu̍ ɔlɔjā ni̍ kpɔ̍ɔ̍.” 

25 Iji̍sɔ̄ɔsi da wa̍ hīka, “Ala̍ hi̍īchī kpa̍a! Ala̍ dwɔbɔ̄ la ɔchɛ̄ ku lɛlā wa̍a̍ nīi āchɛ 

ɔkɛrɔ̄ yī Ɔwɔ ka ma̍ kpa̍a! 

26 Nɛ̄ni̍, Ikra̍yisi i̍ ge̍ mi̍chi̍ i̍ngɔ̍ɔ o̍bū pīya ga rīgā ɔnɔ̄kɔ̄kū yī nū ni̍ kɛ̄ɛ?” 

27 Bū la ɛbɛ ɔla̍ā, Iji̍sɔ̄ɔsi de lɛlā ɛla̍ā wa̍a̍ nīi tū la Īpū Yī Ɔwɔ ma̍ yi̍ya de wa̍. 

O̍ wu̍tu bū la Īpū Yī Imo̍sīisi ba̍la lɛlā nīi āchɛ ɔkɛrɔ̄ yī Ɔwɔ ta̍ tū ma̍ wa̍a̍ ge̍ 
chāajɛ. 

28 E̍ wā ge̍ tu̍ bla̍a wɔlɛ̍ɛchɛ nīi e̍ yɛ gāa ma̍, Iji̍sɔ̄ɔsi mɔ̍ɔ̄ma̍chi̍ ya̍ bɔ̄ɔjā nīi 

anu̍ yɛ gāa iyɔ̄bū we̍ ma̍. 

29 E̍ ku̍ ɔ̄ chi̍yɛ, ka de ɔ̍ ka ɔ̍lɔ ge̍ wā ge̍ de chā tāa aa̍, ma̍a yɛnɔ ɔ̍lɔ pīya mɛ̍. 

Ɛbɛ ɔ̍lɔ yɛ abɔ̍ɔ ge̍ē de ē dobū mɛ̍. Iji̍sɔ̄ɔsi nyā gāa ge̍ē chā tāa aa̍ bɛ̍ɛ̄nɛ̄. 

30 O̍ pīya hyāhɔ̄ la ɛbɛ ore̍ ojōre̍ bɛ̍ɛ̄nɛ̄. O̍ de abɔ̄ nāa ibrɛ̍ɛdi, da Ɔwɔ o̍be yī 

ojōre̍ ɔla̍ā. O̍ de ɔ̍ hɛ̍ ma̍, o̍ de nāa de wa̍ bɛ̍ɛ̄nɛ̄. 

31 Ɔpɔ̄ɔpɛ̄, eyī hɛ̍ wā hwōō nīi e̍ de ɔ̍ je̍. Ɔpɔ̄ɔpɛ̄, Iji̍sɔ̄ɔsi bi̍nyi nīi e̍ i̍ ma̍ ɔ̄ gɛ 

ni̍. 

32 Aa̍ āchɛ ɛpɛpa ɛla̍ā da ɔ̍nyīnū bɛ̍ɛ̄nɛ̄ hīka, “Je̍ka a̍a a ma̍ i̍gba̍a yɛ̄grāa nīi o̍ 

ka lɛlā tāa alɔ yɛ ē ka ochi̍chi̍ yī lɛlā nīi tū la Īpū Yī Ɔwɔ ē de alɔ la ɔpɔ̄pū ma̍! 
Lēchi̍, ūkpɔ̄tū wa̍a̍ lɛ alɔ bāa u̍dɔdɔ ma̍.” 

33 E̍ nīichō pīya bū abɔ̍ɔ ɔpɔ̄ɔpɛ̄ ku̍chē ga Ijɛru̍sālɛm. E̍ ma̍ a̍chi̍kpo̍ yī nū āchɛ 

igwo̍lo̍he ɛla̍ā nīi e̍ grēeyī gblāa abɔ̍ɔ. Āchɛ ɛha̍ gblāa abɔ̍ɔ ba̍la aa̍. 

34 E̍ yɛ ē ka de wa̍ hīka Ādā Iji̍sɔ̄ɔsi ɔ̍lɔ hye̍ēyī la okū ichɛ̄ɛhi mɛ̍, ɔ̍lɔ de iyī ɔ̍lɔ 

chabɔ̄ hu̍ Isa̍yi̍mɔ̄ɔn mɛ̍. 

35 Aa̍ āchɛ ɛpa nūma̍ wa̍ ge̍ de oko̍o nāa lɛlā nīi ya̍ la ɔpɔ̄pū ma̍ wa̍a̍ de wa̍. E̍ 

koko̍o wa̍a̍ lɔkɔ nīi e̍ jo̍ōkū yī nū yɛ̄grāa nīi o̍ hɛ̍ ibrɛ̍ɛdi de wa̍ ma̍. 

36 E̍ gblāa abɔ̍ɔ ē koko̍o lɛlā nūma̍ ē de wa̍ ma̍, Ādā ɔlɔjā bū kpu̍u̍ ge̍ rɛ abɔ̍ɔ 

lipu̍ yī wā ɔpɔ̄ɔpɛ̄. O̍ de wa̍ hīka, “Ibi̍īyē ge̍ gbo ala̍ dɔ̍dɔ̍!” 

37 Aa̍ wa̍a̍ de kpo̍ tūuhwi, hɛ̍ bāa obwo̍bwo̍ ma̍. E̍ je̍ka ɔ̍lɔ - okū nīi aɛ̍lɛ ma̍ 

a̍nɛ. 

38 Iji̍sɔ̄ɔsi de wa̍ bɛ̍ɛ̄nɛ̄ hīka, “Oji̍ - ohu̍ nīi ala̍ ē tūuhwi ma̍/? Oji̍ - ohu̍ nīi ahu̍ yī 

lɛlā ɔtɔ̍ɔ̄ta̍ ɔla̍ā yɛ aa̍ ē hɔ̄ la ūkpɔ̄tū yī ala̍ ma̍? 

39 Ala̍ ā ma̍ u ma̍ la abɔ̄ ba̍la ikpo̍ gɛ, hɛ̄ɛbɛ nīi ala̍ ge̍ je̍ u hīka ami ɔlɔjā nɛ. 

Ala̍ ā de abɔ̄ ma u gɛ nīi ala̍ ge̍ ma̍. Wu̍chē oji̍ nɛ, okū i̍ ē tū ɛbɛ̍ yī ibi̍īyē kɛ̄ɛ 
ukpoku̍ lɔkɔ nīi ala̍ ma̍ nīi n tū hɔ̄ ma̍ ma̍ ni̍.” 

40 O̍ ka i̍ngɔ̍ɔ ma̍, o̍ de abɔ̄ ba̍la ikpo̍ yī nū chabɔ̄ hu̍ wā. 

41 E̍ i̍ chɛ̄ mɛ̍ ni̍ kpɔ̍. O̍ de ya̍ wā oto̍tu̍ ji bɛ̍ɛ̄nɛ̄. Ɔwɔ̄wīyā de mu wa̍ iyē hōhī. 

Wu̍chē yī ɔla̍ā, o̍ che wa̍ ikpo̍ ka ɛ̍lɛ lɛ ojōre̍ ɔha̍ hɔ̄ amu? 

42 E̍ de ɛbɛ̍yēenyi ɔha̍ nīi e̍ de hōhe lā abɔ̍ɔ ma̍ nāa de ɔ̍. 

43 O̍ de nāa re̍ abɔ̍ɔ la īkprī yī wā wa̍a̍. 

44 O̍ koko̍o de wa̍ bɛ̍ɛ̄nɛ̄ hīka, “Lɛlā nūma̍ wa̍a̍, n ka de ala̍ i̍krɔ̍ɔ ɔla̍ā nīi n e̍e 

hɔ̄ amu ba̍la ala̍ ma̍: N ka de ala̍ hīka ɔjāha̍-ɔjāha̍ wa̍a̍ nīi e̍ ta̍ tū la īpū yī Ɔwɔ 
ku̍ um ma̍ ge̍ē de ē pīya ichɛ̄ɛhi. Lɛlā ɛla̍ā nīi tū la īpū yī Lihɔ Yī Imo̍sīisi ba̍la 
īpū yī āchɛ ɔkɛrɔ̄ yī Ɔwɔ ba̍la Īpū Yī Ejē Ɔkɔ̄kā wa̍a̍ ma̍ nɛ.” 

45 O̍ wa̍ ge̍ lwāa aa̍ ūkpɔ̄tū tɔ̍ɔ̄ta̍ bɛ̍ɛ̄nɛ̄, hɛ̄ɛbɛ nīi e̍ ge̍ē po̍ ochi̍chi̍ yī lɛlā yī Īpū 

Yī Ɔwɔ. 

46 O̍ koko̍o de wa̍ bɛ̍ɛ̄nɛ̄ hīka, “Ala̍ ma̍ gɛ ko̍ō! Ɔjā nīi e̍ ta̍ tū la Īpū Yī Ɔwɔ ma̍ 

hɔ̄ ma̍ a̍nɛ: Ɔhɔ̍ɔnyɛta̍ Nīi Ɔwɔ Hōhu Ma̍ ɔ̍lɔ ge̍ē mi̍chi̍. Ɔ̍lɔ ge̍ē hye̍ēyī la okū 
la ɔ̄chī ɔmɛta̍. 

47 Bū la riyī yī ɔ̍lɔ nīi ɛ̍lɛ ge̍ē ka ɛrɔ̄ yī ɔpīyabɔ̄ta̍ hī lɛlā ɔdwɔ̄bi̍ ɔyɔ̍ɔ̄ya̍ ba̍la lɛlā 

ɔdwɔ̄bi̍ ode kɔ̄kɔ̄ de ɛchamɛcha wa̍a̍ a̍nɛ. Ɔ̍lɔ chī ge̍ē wu̍tu ē bū la Ijɛru̍sālɛm. 

48 Ala̍ - itɛ̍ɛhi̍yɛ̍ yī lɛlā nūma̍ wa̍a̍ a̍nɛ. 

49 Ami ɔlɔjā chī ge̍ē de ɔjā nīi A̍dā yī u choko̍o ma̍ ē tɛ̄rɔ̄ hu ala̍. Ala̍ ā ji hɔ̄ 

amu la Ijɛru̍sālɛm kpɛɛ nīi Wɔhu̍ nīi ē bū la ichō ma̍ ge̍ wa̍ dikpo̍ba̍ ala̍ o̍bū.” 

50 Iji̍sɔ̄ɔsi wā ge̍ kpo̍ wā chɔbū ngmɛ̍ɛchɛ hī ipwɔ̍ɔ̄lɛ̍ yī Ijɛru̍sālɛm. E̍ yɛ i̍ngɔ̍ɔ 

wa̍a̍ ge̍ chɛ̄ la Ibɛ̍tāni. Iji̍sɔ̄ɔsi hu abɔ̄ hwa̍a̍, de ɔpiyɛ kla̍ aa̍. 

51 O̍ yɛ ē ya̍ wā piyɛɛ ma̍, o̍ ku̍ pīya ke̍e̍ hī wā; Ɔwɔ de ɔ̍ nāa pīya yī ichō ke̍e̍. 

52 E̍ ya̍ otūlichō de ɔ̍ kwɛ̍ɛjī ma̍, e̍ ku̍chē cha wā la Ijɛru̍sālɛm. E̍ lɛ ɔwɔ̄wīyā 

gba̍a̍. 

53 Myɛ̄grāa-myɛ̄grāa, e̍ ē gblāa abɔ̍ɔ la u̍nu̍ yī Ɔwɔ ē kā Ɔwɔ ɔkɔ̄kā, to̍gbo̍ ē 

de ɔ̍. 

Ijɔ̍ɔn 

Ijɔ̍ɔn 1 

1 O̍bo̍o̍bū nīi yɛchɛ wu̍tu ma̍, anu̍ nīi re̍ka Lɛlā ma̍ hɔ̄ mɛ̍. Lɛlā ɔla̍ā hɔ̄ ba̍la 

Ɔwɔ. Lɛlā ɔla̍ā - Ɔwɔ nɛ. 

2 Bū la owu̍tu nīi Lɛlā ɔla̍ā hɔ̄ ba̍la Ɔwɔ a̍nɛ. 

3 Ɔwɔ ya̍ ɔjā-mɔjā wa̍a̍ gala abɔ̄ yī nū. Ɔjɔ̄jā i̍ hɔ̄ abɔ̍ɔ nīi Ɔwɔ ya̍ wu̍ ɔ̄ lā ni̍. 

4 Ɔjāha̍-ɔjāha̍ wa̍a̍ nīi hɔ̄ ma̍ lɛ ɔhɔ̄leyī bū la Lɛlā ɔla̍ā. Ɔhɔ̄leyī nūma̍ de ɛbɛ 

ɔlɛgēdēgēdē de ɔ̄chɛ̄ɛchɛ a̍nɛ. 

5 Ɛbɛ ɔlɛgēdēgēdē nūma̍ fi̍yajɛ ē gāa ɛbɛ odobū. Ɛbɛ odobū i̍ chī de ɔ̍ kla̍ mɛ 

je̍ ni̍. 

6 Ɔwɔ de ɔlɛrɔ̄ yī nū ɔha̍ nīi re̍ka Ijɔ̍ɔn ma̍ tɛ̄rɔ̄ wā. 

7 O̍ wā ge̍ koko̍o yī lɛlā yī ɛbɛ ɔlɛgēdēgēdē ɔla̍ā de āchɛ, hɛ̄ɛbɛ nīi āchɛ wa̍a̍ 

ge̍ē chɛ̄ku ɛrɔ̄ yī nū ɔla̍ā. 

8 I̍ Ijɔ̍ɔn nūma̍ re̍ka ɛbɛ ɔlɛgēdēgēdē ɔ̍lɔma̍ a̍ni̍. Anu̍ wɔ̄wā ge̍ē koko̍o yī lɛlā yī 

ɛbɛ ɔlɛgēdēgēdē ɔla̍ā. 

9 Ɛbɛ ɔlɛgēdēgēdē nūma̍ re̍ka ɛbɛ ɔlɛgēdēgēdē olēchi̍-lēchi̍ nīi wā lipu̍ yī 

yɛchɛ nūma̍ ge̍ē fi̍yajɛ ē de āchɛ wa̍a̍ a̍nɛ. 

10 Lɛlā ɔla̍ā hɔ̄ amu la yɛchɛ gbi̍chɛ-gbi̍chɛ. Ɔwɔ ya̍ yɛchɛ gala abɔ̄ yī nū. 

Yɛchɛ i̍ chī je̍ ɔ̄ ni̍. 

11 O̍ wā la ɔcha yī anu̍ ɔlɔjā; āchɛ yī anu̍ ɔlɔjā i̍ chī chikpo̍ yī nū ni̍. 

12 Āchɛ ɛha̍ ma̍ chikpo̍ yī nū, chɛ̄ku ɔ̍. Āchɛ ɛla̍ā, o̍ de wɔhu̍ de wa̍ nīi e̍ de 

pīya ayi̍ yī Ɔwɔ. 

13 E̍ i̍ de pīya ayi̍ yī Ɔwɔ bū la ɔpɔ̄pū ɔlamu ba̍la ɔkɔ nīi ɔ̄chɛ̄ɛchɛ ɔlamu ē ma 

ayi̍ ma̍ ni̍. Ɔwɔ ɔlɔjā de pīya A̍dā yī wā a̍nɛ. 

14 Lɛlā ɔla̍ā de pīya ɔ̄chɛ̄ɛchɛ. O̍ hɔ̄ la olo̍ōlo̍ yī alɔ. Uhwa ɔnɛ̄ɛhɛhi ba̍la lɛlā 

olēchi̍-lēchi̍ mōmu la ibi̍īyē yī nū. Alɔ ma̍ rīgā ɔnɔ̄kɔ̄kū nīi o̍ lɛ ma̍. Rīgā 
ɔnɔ̄kɔ̄kū nūma̍ nīi o̍ nāa bū la onīi o̍ wɛ Ɔyi̍ ūkpo̍he kpo̍kpo̍ yī Ɔwɔ A̍dā ma̍ nɛ. 

15 Ijɔ̍ɔn wā bāa itɛ̍ɛhi̍yɛ̍ yī nū ma̍. O̍ tɔ̍ɔna ka de āchɛ hīka, “Ala̍ ma̍ ko̍ō! Ɔ̄chɛ 

nīi n ka lɛlā ku̍ ɔ̄ ma̍ yɛ ma̍ a̍nɛ. Wu̍chē oji̍ nɛ, n koko̍o de ala̍ hīka, ‘Ɔ̄chɛ ɔha̍ 
yɛ amu yewā la okwi̍ihi yī u. O̍ ga um ɔgɔ̄ga pɛtɛpɛtɛ; wu̍chē oji̍ nɛ, o̍ hɔ̄ o̍bū 
nīi e̍ ma u.’ ” 

16 Bū la uhwa ɔnɛ̄ɛhɛhi yī nū nīi mwɛbɛ-mwɛbɛ ma̍, anu̍ nīi alɔ nāa ɔpiyɛ 

chɔba la ɔpiyɛ ɔha̍ mɛ a̍nɛ. 

17 Ɔwɔ de Lihɔ gala abɔ̄ yī Imo̍sīisi. Uhwa ɔnɛ̄ɛhɛhi ba̍la lɛlā olēchi̍-lēchi̍ ma̍ 

bū la abɔ̄ yī Iji̍sɔ̄ɔsi Ikra̍yisi. 

18 Ɔ̄chɔ̄chɛ i̍ ma̍ Ɔwɔ la eyī je̍ ni̍. Ɔyi̍ yī Ɔwɔ lōri̍īnū nīi lɛ bāa Ɔwɔ, gba̍a hɔ̄ la 

yɛgɔ̄ yī Ɔwɔ A̍dā ma̍, anu̍ ya̍ nīi āchɛ je̍ ɔ̄ a̍nɛ. 

19 I̍ngɛ̍ɛ̄nɛ̄ nīi Ijɔ̍ɔn wā la itɛ̍ɛhi̍yɛ̍ otōtū yī nū a̍nɛ: Alajɛ yī Iju̍u abɔ̍ɔ la 

Ijɛru̍sālɛm de aligbe yī Ɔwɔ ba̍la āchɛ yī Ili̍fāyi tɛ̄rɔ̄ wā dikpo̍ba̍ Ijɔ̍ɔn. E̍ wā ge̍ 
che ɔ̄ ikpo̍ hīka ɔ̍lɔ - ɔ̄nyɛ nɛ? 

20 Ijɔ̍ɔn i̍ hi̍hi̍yo̍ yī ɔhīya aa̍ ɔkɔ ni̍. O̍ koko̍o de wa̍ hwōō hīka i̍ anɔ̍lɔ - 

Ɔhɔ̍ɔnyɛta̍ Nīi Ɔwɔ Ɔ̍lɔ Hōhu Ma̍ a̍ni̍. 

21 E̍ che ɔ̍ ikpo̍ hīka ɔ̍lɔ chī - ɔ̄nyɛ nɛ? Ɔ̍lɔ - Ɛla̍yi̍ja a̍nɛ? Ijɔ̍ɔn hi̍hi̍yo̍ ka ɔ̍lɔ i̍ 

anu̍ ni̍. E̍ che ɔ̍ ikpo̍ hīka ɔ̍lɔ - Ɔ̄chɛ ɔkɛrɔ̄ Yī Ɔwɔ ɔla̍ā a̍nɛ? Ijɔ̍ɔn hi̍hi̍yo̍. 

22 E̍ gba̍a che ɔ̍ ikpo̍ hīka ɔ̍lɔ chī - ɔ̄nyɛ nɛ? Ɔ̍lɔ ge̍ ka de aa̍ gɛ! Wu̍chē oji̍ nɛ, 

aɛ̍lɛ ge̍ē bī ɔkɔ ɔhɔ̄hīya yī ɔ̍lɔ ge̍ē ka ē de āchɛ nīi - ɛ̍lɛ tū aa̍ ɛrɔ̄ ma̍. Kana̍ nīi 
ɔ̍lɔ ge̍ē chabɔ̄ yī iyī ɔ̍lɔ ma̍? 

23 Ijɔ̍ɔn koko̍o de wa̍ bɛ̍ɛ̄nɛ̄ hīka, “Ala̍ ma̍ ko̍ō! Ami - ɔ̄chɛ nīi Ayisa̍ya ka lɛlā 

nūma̍ ku̍ ɔ̄ ma̍ a̍nɛ: “ ‘Ɔ̄chɛ ɔha̍ yɛ abɔ̍ɔ ē tɔ̍ɔna lipu̍ a̍chi̍ chukuru.’ O̍ hīka, ‘Ala̍ 
gbla̍a ɔgu yī Ādā lɔ̄lā de ɔ̍.’ ” 

24 Āchɛ Yī Ifa̍rasīi de āchɛ nūma̍ tɛ̄rɔ̄ a̍nɛ. 

25 E̍ gba̍a da Ijɔ̍ɔn bɛ̍ɛ̄nɛ̄ hīka, “Oji̍ - ohu̍ nīi a chī yɛ ē hu āchɛ yenyi ma̍? I̍ awɔ 

chī - Ɔhɔ̍ɔnyɛta̍ Nīi Ɔwɔ Hōhu Ma̍ a̍ni̍! I̍ awɔ chī - Ɛla̍yi̍ja a̍ni̍! I̍ awɔ chī - Ɔ̄chɛ 
Ɔkɛrɔ̄ Yī Ɔwɔ ɔla̍ā a̍ni̍!” 

26 Ijɔ̍ɔn hīya aa̍ ɔkɔ hīka, “Ala̍ ma̍ ko̍ō! Ami ē hu āchɛ yenyi la yenyi yī ɔkpa̍ 

ɔlamu. Ɔ̄chɛ ɔha̍ chī rɛ amu la olo̍ōlo̍ yī ala̍ nīi ala̍ i̍ je̍ ɔ̄ ni̍. 

27 Anu̍ ge̍ē wā la okwi̍ihi yī u a̍nɛ. N i̍ chī ngma̍ lɛbɛ owīyōrī hī wɔkpa̍ 

ochelikpo̍ yī nū ɔbɔbɔ ni̍.” 

28 Lɛlā nūma̍ wa̍a̍ ya̍ abɔ̍ɔ la Ibɛ̍tāni, la oe̍ ɔla̍nū yī Ɔkpa̍ Yī Ijɔ̍dan la ɛbɛ nīi 

Ijɔ̍ɔn yɛ ē hu āchɛ yenyi ma̍. 

29 La ɔ̄chī ɔmɛpa, Ijɔ̍ɔn ma̍ Iji̍sɔ̄ɔsi nīi o̍ yɛ ē wā dikpo̍ ē ba̍ ɔ̄ ma̍, o̍ ka bɛ̍ɛ̄nɛ̄ 

hīka, “Ala̍ ma̍ Ɔyɔ̍ɔ̄nyīyɛrɔ̄ Yī Ɔwɔ nīi de lɛlā ɔdwɔ̄bi̍ yī yɛchɛ nāa pīya ma̍ gɛ 
oo! 

30 Anu̍ nīi n yɛ ē ka lɛlā ku̍ ɔ̄ de ala̍ a̍nɛ. N hīka, ‘Ɔ̄chɛ ɔha̍ yɛ amu yewā la 

okwi̍ihi yī u. Ɔlɔjā ga um ɔgɔ̄ga pɛtɛpɛtɛ. Wu̍chē oji̍ nɛ, o̍ ngma̍ o̍bo̍bū nīi e̍ ma 
u a̍nɛ.’ 

31 N i̍ je̍ ita ɔ̄chɛ nīi o̍ ge̍ē wɛ ma̍ o̍bū ni̍. N wā ge̍ yɛ ē hu āchɛ yenyi la yenyi 

yī ɔkpa̍ ɔlamu hɛ̄ɛbɛ ge̍ē ya̍ nīi Ali̍sɛ̄rɛli ē je̍ ɔ̄.” 

32 Itɛ̍ɛhi̍yɛ̍ yī lɛlā nīi Ijɔ̍ɔn gba̍a de ma̍ hɔ̄ ma̍ a̍nɛ: O̍ ka hīka, “Ala̍ ma̍ ko̍ō! N 

ma̍ Uhu Yī Ɔwɔ bāa libɔkpa̍ ma̍ bū la ichō wā ge̍ che ɔ̍ lɛhu̍. 

33 N i̍ chī je̍ ɔ̄ we̍ ni̍ kpɔ̍. Ɔwɔ ɔlɔjā nīi de u tɛ̄rɔ̄ wā ge̍ yɛ ē hu āchɛ yenyi la 

yenyi yī ɔkpa̍ ɔlamu ma̍ chī de koko̍o de u mɛ̍. O̍ ka hīka amɔ̍lɔ ge̍ē ma̍ Uhu 

Yī Ɔwɔ nīi - ɔ̍lɔ ge̍ē hrāajɛ ē wā ge̍ē che ɔ̄chɛ ɔha̍ lɛhu̍. O̍ ka ɔ̄chɛ ɔla̍ā ɔ̍lɔ ge̍ē 
hu āchɛ yenyi la Uhu Ɔnɛ̄ɛhɛhi Yī Ɔwɔ a̍nɛ. 

34 N de ɔ̍ ma̍ mɛ̍. N ge̍ē koko̍o ē de ala̍ bɛ̍ɛ̄nɛ̄ hīka anu̍ - Ɔyi̍ Yī Ɔwɔ a̍nɛ.” 

35 La ɔ̄chī ɔmɛpa, Ijɔ̍ɔn gba̍a hɔ̄ abɔ̍ɔ ba̍la a̍chi̍kpo̍ yī nū āchɛ ɛpa. 

36 O̍ ma̍ Iji̍sɔ̄ɔsi nīi o̍ yɛ ē ga ma̍, o̍ ka bɛ̍ɛ̄nɛ̄ hīka, “Ala̍ ma̍ Ɔyɔ̍ɔ̄nyīyɛrɔ̄ Yī Ɔwɔ 

nīi yɛ aa̍ gɛ!” 

37 A̍chi̍kpo̍ yī Ijɔ̍ɔn āchɛ ɛpa ɛla̍ā po̍ i̍ngɔ̍ɔ ma̍, e̍ pīya ku Iji̍sɔ̄ɔsi la u̍tu. 

38 Iji̍sɔ̄ɔsi pīyeyīhii ma̍ wa̍ nīi e̍ yɛ ē ku ɔ̍ la u̍tu ma̍, o̍ che wa̍ ikpo̍ hīka ɔ̄nyɛ nīi 

ɛ̍lɛ ē gāla̍ ma̍? E̍ chōo̍chē da ɔ̍ hīka, “Ira̍bāayi be̍e! Aba̍ nīi a hɔ̄ ma̍?” Ochi̍chi̍ 
yī Ira̍bāayi re̍ka “Ɔngūlɛ̄lā.” 

39 Iji̍sɔ̄ɔsi da wa̍ hīka ɛ̍lɛ ge̍ yewā ge̍ ma̍ gɛ! E̍ pīya ba̍la anu̍ wa̍a̍ gāa ge̍ ma̍ 

ɛbɛ nīi o̍ hɔ̄ ma̍. E̍ jī hɔ̄ abɔ̍ɔ tāa anu̍ i̍chi̍chɛ ɔla̍ā. Yɛ̄grāa ɔha̍ bāa oje ɛnɛ yī 
ɔ̄nɛ̄ ma̍ nīi e̍ yɛ a̍nɛ. 

40 Ɔ̄chɛ ɔha̍ lipu̍ yī aa̍ āchɛ ɛpa ɛla̍ā nīi plɛ̍ɛ̄lā yī Ijɔ̍ɔn pīya ku Iji̍sɔ̄ɔsi ma̍ re̍ka 

A̍ndru. Ɔɔ̍nɛ̍ yī Isa̍yi̍mɔ̄ɔn nīi gba̍a re̍ka Ipi̍ta ma̍ nɛ. 

41 La eyī ɔnyɔ̄nyā yī nū ɔpɔ̄ɔpɛ̄, A̍ndru ma̍ Isa̍yi̍mɔ̄ɔn ɔɔ̍nɛ̍ yī nū de koko̍o de ɔ̍ 

hīka aɛ̍lɛ ma̍ Ɔhɔ̍ɔnyɛta̍ Nīi Ɔwɔ Ɔ̍lɔ Hōhu Ma̍ mɛ̍. Ochi̍chi̍ yī Ikra̍yisi bī aa̍ 
a̍nɛ. 

42 A̍ndru bī Isa̍yi̍mɔ̄ɔn ga ɛbɛ yī Iji̍sɔ̄ɔsi. Iji̍sɔ̄ɔsi ma̍ ɔ̄ chi̍i̍, da ɔ̍ hīka, “Je̍ka a̍a 

awɔ re̍ka Isa̍yi̍mɔ̄ɔn ɔyi̍ yī Ijɔ̍ɔn a̍nɛ! Riyī yī wɔ ge̍ē re̍ka Ike̍fāasi bɛ̍ɛ̄nɛ̄.” 
Ike̍fāasi ba̍la Ipi̍ta - ɔjā ūkpo̍he-ūkpo̍he nɛ. Ochi̍chi̍ yī nū re̍ka “Lɛchɔ̄ 
Ɔlwɔhɔ̍hu̍.” 

43 La ɔ̄chī ɔ̍mɛpa, Iji̍sɔ̄ɔsi miya ge̍ē gāa Iga̍līli. O̍ ma̍ Ifi̍līipu ma̍, o̍ da ɔ̍ hīka, 

“Yewā ba̍la ami!” 

44 Ifi̍līipu bū la Ibɛsa̍yi̍da, ipwo̍gra nīi A̍ndru ba̍la Ipi̍ta hɔ̄ ma̍. 

45 Ifi̍līipu ma̍ Inata̍nīyɛli ma̍, o̍ koko̍o de ɔ̍ hīka, “Ma̍ ko̍ō! Alɔ ma̍ ɔ̄chɛ nīi 

Imo̍sīisi ka lɛlā yī nū la īpū yī Lihɔ ma̍ mɛ̍. Anu̍ nīi āchɛ ɔkɛrɔ̄ yī Ɔwɔ ka lɛlā yī 
nū la īpū yī wā i̍ngi̍ngɔ̍ɔ a̍nɛ. O̍ re̍ka Iji̍sɔ̄ɔsi, ɔyi̍ yī Ijo̍sɛ̄ɛfu, Olina̍jārɛ̄ɛti.” 

46 Inata̍nīyɛli che ɔ̍ ikpo̍ hīka, ɔjāha̍ ɔnɛ̄ɛhɛhi ɔ̍lɔ ē bū la Ina̍jārɛ̄ɛti ē mɛ dɛdɛ? 

Ifi̍līipu da ɔ̍ ka ɔ̍lɔ ge̍ yewā ge̍ ma̍! 

47 Iji̍sɔ̄ɔsi ma̍ Inata̍nīyɛli nīi o̍ yɛ ē wā dikpo̍ ē ba̍ ɔ̄ ma̍, o̍ ka lɛlā ku̍ ɔ̄: Oli̍sɛ̄rɛli 

lēchi̍-lēchi̍ ke̍e̍ ɔ̍lɔ yɛ ma̍ a̍nɛ. Lɛlɛ̄lā yī arīmɛ̄ ɔ̍lɔ i̍ hɔ̄ abɔ̍ɔ la ibi̍īyē yī ɔ̍lɔ ni̍. 

48 Inata̍nīyɛli che Iji̍sɔ̄ɔsi ikpo̍ hīka, kana̍ nīi ɔ̍lɔ chī je̍ anu̍ ma̍? Iji̍sɔ̄ɔsi da ɔ̍ 

hīka anɔ̍lɔ ma̍ ɔ̍lɔ yɛ̄grāa nīi ɔ̍lɔ rɛ abɔ̍ɔ la u̍tu yī ejū ɔha̍ ma̍, o̍bū nīi Ifi̍līipu ɔ̍lɔ 
hī ɔ̍lɔ ɛra̍ a̍nɛ. 

49 Inata̍nīyɛli ka bɛ̍ɛ̄nɛ̄ hīka, “Lēchi̍, Ɔngūlɛ̄lā! Awɔ - Ɔyi̍ Yī Ɔwɔ nɛ! Awɔ - 

Ɔchwɔ̄lɛ̍ Yī I̍sɛ̄rɛli a̍nɛ!” 

50 Iji̍sɔ̄ɔsi da Inata̍nīyɛli hīka, “O̍ re̍ka wu̍chē lɔkɔ nīi n koko̍o de wɔ hīka n ma̍ 

wɔ nīi a rɛ abɔ̍ɔ la u̍tu yī ejū ma̍ - ohu̍ nīi a chɛ̄ a̍nɛ? A ge̍ē ma̍ lɛlā ɔnɔ̄kɔ̄kū nīi 
gla ɔla̍ā ta̍ pɛtɛpɛtɛ ma̍ we̍! 

51 Lēchi̍-lēchi̍, n ā koko̍o de ala̍! Ala̍ ge̍ē ma̍ akpɔ̍ɔwɔ nīi o̍ ge̍ē lwāa ē 

ta̍āpāapɛ̄. Ayɛ̍ɛ̄chɛ̄rɔ̄ yī Ɔwɔ ge̍ē yɛ abɔ̍ɔ ē tīichō, ē hrāajɛ ē wā dikpo̍ ē ba̍ Ɔyi̍ 
Yī Ɔngrɔ̄ɔ.” 

Ijɔ̍ɔn 2 

1 Ɔ̄chī ɔmɛta̍ wɔga yī ɔnyā ɔha̍ kū abɔ̍ɔ la ipwo̍gra yī Ike̍na yī ajɛ yī Iga̍līli. Ɛ̍nɛ̍ 

yī Iji̍sɔ̄ɔsi hɔ̄ abɔ̍ɔ la ɔngrɛ̄ba̍ ɔla̍ā. 

2 Iji̍sɔ̄ɔsi ba̍la a̍chi̍kpo̍ yī nū titi, e̍ hī wā ɛra̍ ga ɔngrɛ̄ba̍ ɔla̍ā. 

3 Ɛ̍mwɔ̄ de kwɛ̍ɛjī wa̍a̍ ma̍, ɛ̍nɛ̍ yī Iji̍sɔ̄ɔsi gāa ge̍ ka de Iji̍sɔ̄ɔsi hīka, ɛ̍lɛ i̍ lɛ 

ɛ̍mwɔ̄ gɛ ni̍/. 

4 Iji̍sɔ̄ɔsi hīya anu̍ ɔkɔ hīka, “Ɛ̍nɛ̍, oji̍ - ohu̍ nīi a ē koko̍o ē de u ma̍? Yɛ̄grāa yī 

u i̍ gbajɛ we̍ ni̍.” 

5 Ɛ̍nɛ̍ yī iji̍sɔ̄ɔsi koko̍o de a̍chɛ̍ nīi gblāa abɔ̍ɔ ma̍ hīka ɛ̍lɛ ge̍ ya̍ ɛlāha̍-ɛlāha̍ nīi 

Iji̍sɔ̄ɔsi ɔ̍lɔ ge̍ē chabɔ̄ ma̍. 

6 Wu̍chē lɔkɔ nīi Iju̍u wa̍a̍ ē yɛ̍ɛ̄lā yī ɔchɔ̍ɔwɔ yī wā nīi re̍ka lɛbi̍ ɔgwɔ̄gwā ma̍, 

ɔkwɔ̄ yī yenyi lɛ erīiyī gblāa abɔ̍ɔ la ɛbɛla̍ā. Ɔkwɔ̄ ūkpo̍he ē tū iga̍lɔn ohu kɛ̄ɛ 
ohu chigwo̍ ē mɛ̍. 

7 Iji̍sɔ̄ɔsi ka de a̍chɛ̍ nīi gblāa abɔ̍ɔ ma̍ hīka ɛ̍lɛ ge̍ dɛ̄ yenyi mu ɔkwɔ̄ ɛla̍ā wa̍a̍. 

E̍ dɛ̄ yenyi mu wa̍ cha̍cha̍. 

8 Iji̍sɔ̄ɔsi koko̍o de wa̍ hīka ɛ̍lɛ ge̍ kɔ̄tū gɛ nīi ɛ̍lɛ ge̍ nāa ge̍ de ɔ̄chɛ nīi - ɔ̍lɔ ē 

deyīrɛ lɛlā yī ɔngrɛ̄ba̍ ɔla̍ā wa̍a̍ ma̍. E̍ de kɔ̄tū bī ge̍ de ɔ̍ bɛ̍ɛ̄nɛ̄. 

9 Yenyi ɔla̍ā nīi de pīya ɛ̍mwɔ̄ ma̍, o̍ ya̍ ɔ̄ ma̍ la oko̍o. O̍ i̍ chī je̍ ɛbɛ nīi ɛ̍mwɔ̄ 

ɔla̍ā bū ma̍ ni̍! Āchɛ nīi dɛ̄ yenyi ɔla̍ā ma̍ lōri̍īwā jo̍ōkū a̍nɛ. Wu̍chē ɔla̍ā, o̍ de 
ɔbɔ̍ɔ̄ngrɛ̄ba̍ hɛ̄ra̍. 

10 O̍ da ɔ̍ hīka, “Āchɛ ē de ɛ̍mwɔ̄ nīi hwɔhi gɔ̄ga ma̍ ē de āchɔga yɔbɔ̄ɔbū. E̍ 

ge̍ de gwa̍ jɛ̄ wā o̍bū mɛ̍ nīi e̍ ē bī ɛ̍mwɔ̄ ɛha̍lɛha̍ nīi i̍ hwɔhi yɛ̍yɛ̍ ni̍ ma̍ ge̍ē de 
wa̍ bɛ̍ɛ̄nɛ̄ a̍nɛ. Iyī wɔ ma̍, a chōo̍chē nāa ɛ̍mwɔ̄ ɔnɛ̄ɛhɛhi nūma̍ rɛ abɔ̍ɔ kpɛɛ 
gbo̍ yɛ̄grāa nūma̍!” 

11 Iji̍sɔ̄ɔsi yɛ̍ɛ̄lā ɔlɛbɛ̍bi̍ ɔrāarāa nūma̍ la Ike̍na yī ajɛ yī Iga̍līli. Abɔ̍ɔ nīi o̍ de rīgā 

ɔnɔ̄kɔ̄kū yī nū chabɔ̄ a̍nɛ. Bū la ɛbɛ ɔla̍ā, a̍chi̍kpo̍ yī nū chɛ̄ku ɔ̍. 

12 La okwi̍ihi yī ɔla̍ā, anu̍ ba̍la aɛ̍nɛ̍ yī nū ba̍la ɛ̍nɛ̍ yī nū ba̍la a̍chi̍kpo̍ yī nū 

pīya ga Ikapa̍num ge̍ hɔ̄ abɔ̍ɔ ɔ̄chī ɛmɛ̍ɛmla̍a o̍bū. 

13 Yɛ̄grāa yī ɔwɔ̄wīyā yī Iju̍u wa̍a̍ nīi re̍ka Ɔwɔ̄wīyā Yī Owu̍lā ma̍ yɛ ē gbajɛ 

ma̍, Iji̍sɔ̄ɔsi ga Ijɛru̍sālɛm. 

14 O̍ ma̍ āchɛ nīi gblāa abɔ̍ɔ ē bī egedebi̍ya̍ ba̍la anyīyɛrɔ̄ ba̍la odugbɔnyɛ yɛ ē 

ra̍ la u̍nu̍ yī Ɔwɔ. O̍ ma̍ āchɛ ohīyokpo nīi gblāa abɔ̍ɔ la okpōkōlō yī wā 
i̍ngi̍ngɔ̍ɔ. 

15 Iji̍sɔ̄ɔsi ya̍ ɔjā obī gwō lijē ɔha̍ la orī, bī ɔjā ɔla̍ā nū ɛbɛ̍ ɛla̍ā cha̍cha̍ hī u̍nu̍ yī 

Ɔwɔ. Anyīyɛrɔ̄ tūla egedebi̍ya̍ ɛla̍ā wa̍a̍, o̍ kpo̍ wā nū. O̍ miya okpōkōlō yī 
āchɛ ohīyokpo chīyenū, kpo̍ okpo yī wā mīyanya. 

16 Āchɛ nīi ē bī odugbɔnyɛ ē ra̍ abɔ̍ɔ ma̍, o̍ ka tāa aa̍ hīka, “Ala̍ kpo̍ ɛjā ɛla̍ā 

pīya hī ɛbɛ nūma̍! Ala̍ e̍e de u̍nu̍ yī A̍dā yī u pīya o̍gra yī lihī ni̍!” 

17 Bū la ɛbɛ ɔla̍ā, a̍chi̍kpo̍ yī nū bla lɛlā nīi Īpū Yī Ɔwɔ ka ma̍: “Ɔwɔ, Ɔhɔtū yī 

u̍nu̍ yī wɔ nīi n lɛ ma̍ ya̍ nīi ūkpɔ̄tū lɛ u bāa u̍dɔdɔ ma̍.” 

18 Alajɛ yī Iju̍u wā lɛlā la Iji̍sɔ̄ɔsi bɛ̍ɛ̄nɛ̄ hīka lɛlā ɔlɛbɛ̍bi̍ ɔna̍ nīi ɔ̍lɔ ge̍ē ya̍ ē 

chabɔ̄ hu̍ aa̍ hīka ɔ̍lɔ lwɔhu̍ ge̍ē ya̍ i̍ngɛ̍ɛ̄nɛ̄ mɛ ma̍? 

19 Iji̍sɔ̄ɔsi koko̍o de wa̍ hīka, “Ala̍ ā de Ipu̍nu̍ yī Ɔwɔ nūma̍ gbo tū ajɛ gɛ; n ge̍ē 

gbla̍a anu̍ ē gwo̍ lipu̍ yī ɔ̄chī ɛta̍!” 

20 Āchɛ ɛla̍ā da ɔ̍ hīka, “U̍nu̍ yī Ɔwɔ nūma̍ nīi alɔ gwo̍ lipu̍ yī lɛ̍yi̍ ohu ɛpa che 

erīiyī ma̍, anu̍ nīi a ka aɔ̍lɔ ge̍ē de ɔ̍lɔ ē gwo̍ lipu̍ yī ɔ̄chī ɛta̍ ē mɛ a̍nɛ?” 

21 U̍nu̍ nīi Iji̍sɔ̄ɔsi yɛ ē ka ma̍ - ibi̍īyē yī anu̍ ɔlɔjā nɛ. 

22 O̍ hye̍ēyī la okū ma̍, a̍chi̍kpo̍ yī nū bla lɛlā nūma̍ nīi o̍ ka ma̍. Bū la ɛbɛ ɔla̍ā, 

e̍ chɛ̄ku Īpū Yī Ɔwɔ ba̍la lɛlā nīi Iji̍sɔ̄ɔsi ɔlɔjā ka ma̍. 

23 Iji̍sɔ̄ɔsi hɔ̄ abɔ̍ɔ la Ijɛru̍sālɛm la yɛ̄grāa yī Ɔwɔ̄wīyā Yī Owu̍lā ɔla̍ā ma̍, āchɛ 

yɛ̄mɛ̄mɛ̄ chɛ̄ku ɔ̍, wu̍chē yī lɛlā ɔlɛbɛ̍bi̍ nīi o̍ ya̍ nīi e̍ ma̍ ma̍. 

24 Iji̍sɔ̄ɔsi je̍ ūkpɔ̄tū yī āchɛ wa̍a̍ ma̍, o̍ i̍ chɛ̄ tu̍ hī iyī nū lā de wa̍ ni̍. 

25 Ɔ̄chɔ̄chɛ i̍ ge̍ē gba̍a ē ka lɛlā yī āchɛ de ɔ̍ o̍bū gɛ ni̍; wu̍chē oji̍ nɛ, o̍ ji̍yɛ̄lā yī 

ūkpɔ̄tū yī wā cha̍cha̍. 

Ijɔ̍ɔn 3 

1 Ɔngrɔ̄ɔ ɔha̍ hɔ̄ abɔ̍ɔ re̍ka Inikode̍mūusi. Ɔlɛhu̍ yī āchɛ yī Iju̍u nɛ. O̍ tū ribi yī 

Āchɛ Yī Ifa̍rasīi. 

2 I̍chi̍chɛ ɔha̍ la otu̍, o̍ wā dikpo̍ba̍ Iji̍sɔ̄ɔsi ge̍ de ɔ̍ hīka, “Ira̍bāayi be̍e! Alɔ 

jo̍ōkū hīka awɔ - ɔ̄chɛ ongū āchɛ lɛlā nīi Ɔwɔ de tɛ̄rɔ̄ ma̍ a̍nɛ. Ɔ̄chɔ̄chɛ i̍ ge̍ē 
yɛ̍ɛ̄lā ɔlɛbɛ̍bi̍ nūma̍ wa̍a̍ nīi a yɛ ma̍ ē ya̍ ma̍ ē mɛ ni̍, ɔ̍chi̍kpa̍kpa̍ Ɔwɔ hɔ̄ ba̍la 
ɔlɔjā.” 

3 Iji̍sɔ̄ɔsi hīya anu̍ ɔkɔ hīka, “Lēchi̍-lēchi̍, n koko̍o de wɔ! Ɔ̍chi̍kpa̍kpa̍, e̍ gbla̍a 

ɔ̄chɛ ma o̍bū, nɛ̄ni̍ o̍ i̍ ge̍ē ma̍ ɔpiyɛ yī Ɔchwɔ̄lɛ̍ oro̍ōre̍ Yī Ɔwɔ ni̍!” 

4 Inikode̍mūusi chikpo̍ bɛ̍ɛ̄nɛ̄ hīka, “Kana̍ nīi e̍ ge̍ē gbla̍a ɔ̄chɛ nīi de jɛ̄ ma̍ ē 

ma we̍ ma̍? O̍ i̍ chī ge̍ē ku̍chē chɛ̄ ga lipu̍ yī ɛ̍nɛ̍ yī nū nīi o̍ ē gbla̍a anu̍ ē ma 
igbɛpa ē mɛ ni̍!” 

5 Iji̍sɔ̄ɔsi gba̍a ka de ɔ̍ hīka, “Lēchi̍-lēchi̍, n ā koko̍o de wɔ! Ɔ̍chi̍kpa̍kpa̍, e̍ 

gbla̍a ɔ̄chɛ ma la yenyi ba̍la Uhu Ɔnɛ̄ɛhɛhi Yī Ɔwɔ, nɛ̄ni̍ o̍ i̍ ge̍ē tū la ɔpiyɛ yī 
Ɔchwɔ̄lɛ̍ Oro̍ōre̍ Yī Ɔwɔ ni̍. 

6 Lɔkɔ nīi ɛ̍nɛ̍ ba̍la a̍dā yī ɔ̄chɛ ē ma ɔ̍ gala ɔgɔgu yī āchɛ̄ɛchɛ ma̍, i̍ngi̍ngɔ̍ɔ nīi 

Uhu Ɔnɛ̄ɛhɛhi Yī Ɔwɔ titi ē ma ɔ̄chɛ ē gala ɔgɔgu yī uhu a̍nɛ. 

7 O̍ ge̍ e̍e lɛ wɔ lɛbɛ̍bi̍ wu̍chē lɔkɔ nīi n ka hīka e̍ ge̍ē gbla̍a awɔ ē ma ma̍ ni̍. 

8 Ahuhu ē gwō gāa ɛbɛ nīi hi ɔ̍ ɔtū ma̍. A ē po̍ ojiya yī nū; a i̍ ē chī je̍ ɛbɛ nīi o̍ 

bū, kɛ̄ɛ ɛbɛ nīi o̍ yɛ gāa ma̍ ni̍. I̍ngi̍ngɔ̍ɔ nīi lɛlā yī ɔ̄chɛ nīi Uhu Ɔnɛ̄ɛhɛhi Yī 
Ɔwɔ ma ɔ̍ gɔgu la ɔpɔ̄pū yī uhu ma̍ lɛ a̍nɛ.” 

9 Inikode̍mūusi chikpo̍ du̍mɔ̍ hīka, kana̍ nīi lɛlā nūma̍ ɔ̍lɔ chī ge̍ē ngmɛ̍rɛ̍ ē mɛ 

ma̍? 

10 Iji̍sɔ̄ɔsi hīya anu̍ ɔkɔ hīka, “Awɔ nīi - ɔ̄chɛ ɔnɔ̄kɔ̄kū ē ngū āchɛ lɛlā la I̍sɛ̄rɛli 

ma̍ i̍ gba̍a jo̍ōkū yī lɛlā nūma̍ ni̍? 

11 Lēchi̍-lēchi̍, n ā koko̍o de wɔ! Ɔjā nīi alɔ je̍ ma̍ nīi alɔ ē ka lɛlā yī nū a̍nɛ. A i̍ 

chī chikpo̍ ge̍ē nāa lɛlā nīi alɔ ka ma̍ ni̍. 

12 N ē ka lɛlā yī yɛchɛ nūma̍ ē de wɔ, a i̍ chɛ̄ku u mɛ ni̍ ma̍; n ge̍ ka lɛlā yī ichō 

ma̍, kana̍ nīi a ge̍ē chɛ̄ku u ē mɛ̍ ge̍ē gbo̍ ma̍? 

13 Ɔ̄chɔ̄chɛ i̍ chī ga abɔ̍ɔ ga ichō je̍ ni̍; ɔ̍chi̍kpa̍kpa̍ Ɔyi̍ Yī Ɔngrɔ̄ɔ nīi bū abɔ̍ɔ 

la ichō wā ma̍.” 

14 Lɔkɔ nīi Imo̍sīisi nāa yɛgwā ɔha̍ nīi e̍ ya̍ la oje ɔnɔ̄a̍ ma̍ pla la ichō yī 

u̍kpɔ̍chi̍ ɔha̍ i̍chɔ̍lɔ lipu̍ yī a̍chi̍ ma̍, i̍ngi̍ngɔ̍ɔ nīi e̍ ge̍ē de Ɔyi̍ Yī Ɔngrɔ̄ɔ ē pla ē 
gāa ichō a̍nɛ. 

15 Hɛ̄ɛbɛ nīi āchaha̍-āchaha̍ nīi ge̍ chɛ̄ku ɔ̍ ma̍ ge̍ē lɛ ɔhɔ̄leyī i̍mɔ̄mɛni̍. 

16 Wu̍chē oji̍ nɛ, Ɔwɔ yɔ̍ɔhɔtū yī āchɛ yī yɛchɛ kpɛ̍ɛ nīi o̍ de Ɔyi̍ yī nū ūkpo̍he 

kpo̍kpo̍ nāa de, hɛ̄ɛbɛ nīi ɔ̄chaha̍-ɔ̄chaha̍ nīi ge̍ chɛ̄ku ɔ̍ ma̍ i̍ ge̍ē pīyēku̍ ni̍, nīi 
ɔlɔjā ge̍ē lɛ ɔhɔ̄leyī i̍mɔ̄mɛni̍. 

17 Wu̍chē oji̍ nɛ, Ɔwɔ i̍ de Ɔyi̍ yī nū tɛ̄rɔ̄ wā la yɛchɛ hɛ̄ɛbɛ ge̍ē de pīya olihiyo 

yī nū ni̍; o̍ de ɔ̍ tɛ̄rɔ̄ wā ge̍ē hɛ̍ yɛchɛ ē ta̍. 

18 Ɔ̄chɛmɔ̄chɛ nīi ge̍ chɛ̄ku Ɔyi̍ Yī Ɔwɔ, Ɔwɔ i̍ ge̍ē hɛ̍ ɔlɔjā lɛpɔ̄ ni̍. Ɔ̄chɛ nīi i̍ 

ge̍ chī chɛ̄ku Ɔyi̍ Yī Ɔwɔ ni̍, Ɔwɔ hɛ̍ ɔlɔjā lɛpɔ̄ lɔ̄lā mɛ̍. Wu̍chē oji̍ nɛ, o̍ i̍ chɛ̄ku 
Ɔyi̍ Yī Ɔwɔ nīi lɛ ūkpo̍he kpo̍kpo̍ ma̍ ni̍. 

19 I̍ngɛ̍ɛ̄nɛ̄ nīi lɛpɔ̄ ɔhɔ̍ɔ̄hɛ̍ ɔla̍ā ya̍ u̍ku̍rɔ̍ ga a̍nɛ: Ɛbɛ ɔlɛgēdēgēdē wā lipu̍ yī 

yɛchɛ. Āchɛ chōo̍chē ywɔ̍ɔnyɛ yī ɛbɛ odobū hī ɛbɛ ɔlɛgēdēgēdē, wu̍chē lɔkɔ 
nīi lɛlā ɔdwɔ̄bi̍ lɛ wa̍ wɔnyɛ la ɔyɔ̍ɔ̄ya̍ ma̍. 

20 Ɔ̄chɛ nīi ē yɛ̍ɛ̄lā abi̍ ma̍, ɛbɛ ɔlɛgēdēgēdē i̍ ē hi ɔ̍ ɔtū ni̍. O̍ i̍ ē chɛ̄ wā la ɛbɛ 

ɔlɛgēdēgēdē ɔla̍ā ni̍. Wu̍chē oji̍ nɛ, o̍ i̍ chikpo̍ nīi lɛlā abi̍ ɔyɔ̍ɔ̄ya̍ yī nū ge̍ 
hi̍yɛchɛ ni̍. 

21 Ɔ̄chɛ nīi ē yɛ̍ɛ̄lā olēchi̍-lēchi̍ ma̍, anu̍ ē wā la ɛbɛ ɔlɛgēdēgēdē ɔla̍ā a̍nɛ. Bū 

la ɛbɛ ɔla̍ā, ɛbɛ ɔlɛgēdēgēdē ɔla̍ā ē de lɛlā yī ɔlɔjā wa̍a̍ nīi o̍ ē ya̍ la otūlichō yī 
Ɔwɔ ma̍ ē chabɔ̄ ke̍e̍. 

22 La okwi̍ihi yī ɔla̍ā, Iji̍sɔ̄ɔsi ba̍la a̍chi̍kpo̍ yī nū wā ge̍ pīya ga ajɛ yī Ijudi̍ya. O̍ 

nāa yɛ̄grāa hɔ̄ abɔ̍ɔ ba̍la aa̍ yɛ ē hu āchɛ yenyi. 

23 Ijɔ̍ɔn titi hɔ̄ abɔ̍ɔ la E̍nɔ̄ɔn yɛ ē hu āchɛ yenyi. Ɛbɛ ɔla̍ā lɛ kurɛkurɛ ga 

Isali̍im. Yenyi dɔ̄da abɔ̍ɔ. Āchɛ ē pɔ̍ɔ̄pɛ̍ gāa abɔ̍ɔ nīi o̍ ge̍ē hu wa̍ yenyi. 

24 Yɛ̄grāa ɔla̍ā, e̍ i̍ ku̍ Ijɔ̍ɔn tū la igbakɔbɔ we̍ ni̍. 

25 A̍chi̍kpo̍ yī Ijɔ̍ɔn ɛha̍ ba̍la ɔngrɔ̄ɔ yī Iju̍u ɔha̍ gblāa abɔ̍ɔ ē ta̍ahu̍ yī lɛlā yī lɛbi̍ 

ɔgwɔ̄gwā lɔkɔ nīi Iju̍u ē ya̍ la ɔchɔ̍ɔwɔ yī wā ma̍. 

26 E̍ pīya dikpo̍ba̍ Ijɔ̍ɔn ge̍ koko̍o de ɔ̍ hīka, “Ɔngūlɛ̄lā be̍e! Je̍ka a̍a a je̍ ɔngrɔ̄ɔ 

ɔla̍ā nīi hɔ̄ aa̍ i̍krɔ̍ɔ ba̍la awɔ la oe̍ ɔla̍nū yī Ɔkpa̍ Yī Ijɔ̍dan ma̍? Ɔngrɔ̄ɔ ɔla̍ā nīi 
a ka lɛlā yī nū de āchɛ ma̍! U̍ma̍ama, o̍ yɛ amu ē hu āchɛ yenyi mɛ̍. Āchɛ wa̍a̍ 
yɛ amu pɔ̍ɔ̄pɛ̍ ē gāa dikpo̍ ē ba̍ ɔ̄ bɛ̍ɛ̄nɛ̄.” 

27 Ijɔ̍ɔn hīyɔkɔ bɛ̍ɛ̄nɛ̄ hīka, “Ala̍ ma̍ ko̍ō! Ɔ̄chɔ̄chɛ i̍ ē lɛ ɔjā ji ē mɛ ni̍, 

ɔ̍chi̍kpa̍kpa̍ Ɔwɔ de de ɔ̍ o̍bū. 

28 Ala̍ ɛlɛjā - itɛ̍ɛhi̍yɛ̍ yī u lɛlā nīi n ka ma̍ nɛ. N hīka,, ‘I̍ ami - Ɔhɔ̍ɔnyɛta̍ Nīi 

Ɔwɔ Hōhu Ma̍ a̍ni̍. E̍ de u tɛ̄rɔ̄ otōtū yɔbū de ɔ̍.’ 

29 Ɔ̄chɛ nīi - ɔbɔ̍ɔ̄ngrɛ̄ba̍ ma̍, anu̍ lɛ ɔngrɛ̄ba̍ a̍nɛ. Ɔya yī ɔbɔ̍ɔ̄ngrɛ̄ba̍ ma̍ ē hɛ̍ ē 

rɛ ji ē de arɔ̄ lā. O̍ ge̍ pɔ̍ɔkɔlɛ̄lā yī ɔbɔ̍ɔ̄ngrɛ̄ba̍ ma̍, o̍ ē lɛ ɔwɔ̄wīyā. I̍ngɔ̍ɔ - ohu̍ 
nīi ɔwɔ̄wīyā yī ami de gɔ̄grāa ke̍e̍ a̍nɛ. 

30 Anu̍ ma̍ ge̍ē pīya ɔ̄chɛ ɔnɔ̄kɔ̄kū gāa iyɔ̄bū-iyɔ̄bū; Iyī ami ma̍ ge̍ē ti̍ihihi ē gāa 

okwi̍ihi-okwi̍ihi.” 

31 Ɔ̄chɛ nīi bū la ichō ma̍, anu̍ gɔ̄ga wa̍a̍ a̍nɛ. Ɔ̄chɛ nīi e̍ mɔ̄ma amu la ajɛ ma̍ - 

ɔ̄chɛ yī ajɛ nūma̍ nɛ. Lɛlā nīi - iyī ajɛ yī yɛchɛ ma̍ nīi o̍ ē ka a̍nɛ. Ɔ̄chɛ nīi bū la 
ichō ma̍, anu̍ gɔ̄ga wa̍a̍ a̍nɛ. 

32 Lɛlā nīi o̍ ma̍ la eyī gba̍a̍ po̍ la arɔ̄ ma̍ nīi o̍ ē ka ē de āchɛ a̍nɛ. Ɔ̄chɔ̄chɛ i̍ 

chī chɛ̄ku ɛrɔ̄ yī nū nīi n yɛ ē ka ma̍ ni̍. 

33 Ɔ̄chɛ nīi ge̍ chī nāa lɛlā yī nū po̍, ɔla̍ā ya̍ ochi̍chi̍ hīka Ɔwɔ - Ɔwɔ lēchi̍-lēchi̍ 

nɛ. 

34 Ɔ̄chɛ nīi Ɔwɔ de tɛ̄rɔ̄ ma̍ ē ka lɛlā nīi - iyī Ɔwɔ ma̍. Wu̍chē oji̍ nɛ, Ɔwɔ de 

Uhu yī nū mōmu gɔ̄grāa de ɔ̍. 

35 Ɔwɔ A̍dā yɔ̍ɔhɔtū yī Ɔyi̍ yī nū gba̍a̍! O̍ de ɔjāha̍-ɔjāha̍ wa̍a̍ kpo̍ tū ɔ̄ la abɔ̄. 

36 Ɔ̄chɛ-mɔ̄chɛ nīi ge̍ chɛ̄ku Ɔyi̍ Yī Ɔwɔ, ɔlɔjā ge̍ē lɛ ɔhɔ̄leyī i̍mɔ̄mɛni̍. Ɔ̄chɛ nīi 

ge̍ chī tɔ̍ɔkɔ yī Ɔyi̍ Yī Ɔwɔ, ɔlɔjā i̍ ge̍ē lɛ ɔhɔ̄leyī ge̍ē gbo̍ ni̍. Ɔlɔjā ge̍ē de ē jī 
lipu̍ yī ichi̍ ɔnɔ̄kɔ̄kū nīi Ɔwɔ ge̍ē de ē de ɔ̍ kpɛɛ ku yɛ̄grāa ɔha̍lɔha̍ ma̍. 

Ijɔ̍ɔn 4 

1 Āchɛ Yī Ifa̍rasīi po̍ hīka Iji̍sɔ̄ɔsi ɔ̍lɔ yɛ abɔ̍ɔ ē lɛ a̍chi̍kpo̍ mwɛbɛ, gba̍a yɛ ē hu 

āchɛ yenyi ē mwɛbɛ ē hɛ̍ Ijɔ̍ɔn. 

2 La olēchi̍-lēchi̍ ma̍, Iji̍sɔ̄ɔsi ɔlɔjā i̍ ē hu āchɛ yenyi ni̍. A̍chi̍kpo̍ yī nū lōri̍īwā ē 

hu āchɛ yenyi a̍nɛ. 

3 Iji̍sɔ̄ɔsi de po̍ hīka ɛ̍lɛ yɛ ē ka i̍ngɔ̍ɔ ma̍, o̍ pīya hī ajɛ yī Ijudi̍ya, ku̍chē pīya 

ga Iga̍līli. 

4 Ɔcha yī Isame̍riya nīi o̍ chī ge̍ē ga a̍nɛ. 

5 O̍ yɛ ge̍ gbajɛ la ipwo̍gra yī Isame̍riya ɔha̍ nīi re̍ka Isa̍yi̍ka ma̍ bɛ̍ɛ̄nɛ̄. Ajɛ yī 

yɛrɔ̄ nīi Ije̍kɔ̄ɔpu de de Ijo̍sɛ̄ɛfu ɔyi̍ yī nū ma̍ hɔ̄ abɔ̍ɔ kurɛkurɛ la ɛbɛla̍ā. 

6 Ribu̍ yī Ije̍kɔ̄ɔpu rɛ abɔ̍ɔ la ipwo̍gra ɔla̍ā. Bāa yɛ̄grāa yī yɛnɔ oche yakpalɛ̄hu̍ 

ma̍ nīi Iji̍sɔ̄ɔsi gbajɛ abɔ̍ɔ a̍nɛ. Ɛɛ jɛ̄ ɔ̄ ma̍, o̍ pīya hyāhɔ̄ abɔ̍ɔ la oko̍o yī ribu̍ 
ɔla̍ā. 

7 A̍chi̍kpo̍ yī nū pīya ga ipwɔ̍ɔ̄lɛ̍ ge̍ē gāla̍ ojōre̍ ē ra̍. Ɔnyā Olisame̍riya ɔha̍ wā 

abɔ̍ɔ ge̍ē dɛ̄ yenyi. Iji̍sɔ̄ɔsi da ɔ̍ ka ɔ̍lɔ ge̍ kɔ̄ yenyi de anu̍ nīi anɔ̍lɔ ge̍ gwa̍ gɛ/. 

9 Ɔnyā ɔla̍ā da Iji̍sɔ̄ɔsi hīka, “Je̍ka a̍a awɔ - Iju̍u nɛ. Ami chī - Olisame̍riya nɛ! 

Kana̍ nīi a chōo̍chē ge̍ē chikpo̍ yī yenyi ɔgwɔ̍ɔ̄gwa̍ ē bū la abɔ̍ɔ yī u ma̍?” 
Ɔnyā nūma̍ ka i̍ngɔ̍ɔ, wu̍chē oji̍ nɛ, Iju̍u i̍ ē tābɔ̄ yī lɛlɛ̄lā ɔyɔ̍ɔ̄ya̍ ba̍la 
Alisame̍riya ni̍. 

10 Iji̍sɔ̄ɔsi hīya ɔnyā ɔla̍ā ɔkɔ hīka, “Ma̍ ko̍ō! Ɔ̄chɛ pīya ka a je̍ ɔjā nīi Ɔwɔ yɛ 

amu ē de ma̍! Ɔ̄chɛ pīya ka a je̍ ɔ̄chɛ nīi yɛ ma̍ ē ra̍ābɔ̄ yī yenyi ɔgwɔ̍ɔ̄gwa̍ ē 
de wɔ ma̍! Nɛ̄ni̍, a chī ge̍ē ra̍ābɔ̄ de ɔ̍ nīi o̍ de yenyi yī ɔhɔ̄leyī de wɔ!” 

11 Ɔnyā ɔla̍ā da Iji̍sɔ̄ɔsi hīka, “Ādā, a i̍ chī bī igārāwā amu ni̍. Ribu̍ ɔla̍ā chī 

ri̍īyī gba̍a̍. Aba̍ nīi a ge̍ē bī yenyi yī ɔhɔ̄leyī ɔla̍ā bū ma̍? 

12 A jo̍ōkū hīka Ije̍kɔ̄ɔpu nīi a̍dɔ̄kū yī alɔ ma̍, anu̍ bu ribu̍ nūma̍ de alɔ a̍nɛ. Anu̍ 

ɔlɔjā ba̍la ayi̍ yī nū tūla ɛbɛ̍ nīi o̍ ta̍ wa̍a̍ ma̍ gwa̍ yenyi yī ribu̍ nūma̍. A gbɛri̍ya̍ 
ka aɔ̍lɔ ɔ̄chɛ ɔnɔ̄kɔ̄kū hɛ̍ ādā Ije̍kɔ̄ɔpu nɛ?” 

13 Iji̍sɔ̄ɔsi hīya anu̍ ɔkɔ hīka, “Ma̍ ko̍ō! Ɔ̄chɛ ge̍ gwa̍ yenyi nūma̍, odīyenyi ē ya̍ 

ɔlɔjā kpɔ̍ɔ̍ we̍. 

14 Ɔ̄chɛ ge̍ chī gwa̍ yenyi ɔla̍ā nīi n ge̍ē de ma̍, odīyenyi i̍ ge̍ē ya̍ ɔlɔjā ge̍ē gbo̍ 

ē gɛ ni̍. Yenyi ɔla̍ā nīi n ge̍ē de ē de ɔlɔjā ma̍ ge̍ē de ē pīya ribu̍ ɔngmɔ̍ɔ̄ngma̍ 
ē de yenyi yī ɔhɔ̄leyī de ɔlɔjā, ya̍ nīi o̍ ē lɛ ɔhɔ̄leyī i̍mɔ̄mɛni̍.” 

15 Ɔnyā ɔla̍ā da Iji̍sɔ̄ɔsi bɛ̍ɛ̄nɛ̄ hīka, “Chu̍chu̍u ādā, de yenyi ɔ̍lɔma̍ de u gɛ, 

hɛ̄ɛbɛ nīi odīyenyi ge̍ e̍e ya̍ u ge̍ gbo̍ gɛ ni̍; hɛ̄ɛbɛ nīi n ā gba̍a wā ge̍ dɛ̄ yenyi 
amu u̍ma̍ gɛ ni̍.” 

16 Iji̍sɔ̄ɔsi da ɔ̍ ka ɔ̍lɔ ge̍ gāa ge̍ hī ɔbu̍ ɔ̍lɔ ɛra̍ nīi ɔ̍lɔ ge̍ ku̍chē wā. 

17 Ɔnyā ɔla̍ā de Iji̍sɔ̄ɔsi ka anɔ̍lɔ i̍ blɛ̍ba̍ ni̍. Iji̍sɔ̄ɔsi ka de ɔ̍ bɛ̍ɛ̄nɛ̄ hīka, “A ka 

yɛ̍yɛ̍ kpɛ̍ɛji nīi a hīka aɔ̍lɔ i̍ blɛ̍ba̍ ni̍ ma̍. 

18 Lɛba̍ ma̍, a bla̍a āchɛ ɛrwɔ̄ mɛ̍. Ɔngrɔ̄ɔ nīi a hɔ̄ aa̍ u̍ma̍ama tāa anu̍ ma̍, i̍ 

ɔbu̍wɔ kpakpa ni̍. Bū la ɛbɛ ɔla̍ā, lɛlā lēchi̍-lēchi̍ nīi a ka de u a̍nɛ.” 

19 Ɔnyā ɔla̍ā ka bɛ̍ɛ̄nɛ̄ hīka, “Ādā, n de jo̍ōkū mɛ̍! Awɔ - ɔ̄chɛ ɔkɛrɔ̄ yī Ɔwɔ nɛ. 

20 Ma̍ ko̍ō, ādā! Aa̍ ɔ̍kɔ̄kū yī alɔ Alisame̍riya ē gāa ge̍ē ya̍ otūlichō de Ɔwɔ 

amu la yɛwu nūma̍. Ala̍ Iju̍u chōo̍chē ka hīka Ijɛru̍sālɛm ɔ̍lɔ ngma̍ nīi aɛ̍lɛ ē wā 
ge̍ē ya̍ otūlichō de Ɔwɔ a̍nɛ.” 

21 Iji̍sɔ̄ɔsi da ɔnyā ɔla̍ā hīka, “Nāa lɛlā yī u lēchi̍-lēchi̍ gɛ, ɔnyā! Yɛ̄grāa ɔha̍ yɛ 

amu yewā nīi āchɛ i̍ ge̍ē ya̍ otūlichō de Ɔwɔ A̍dā amu la yɛwu nūma̍ kɛ̄ɛ abɔ̍ɔ 
la Ijɛru̍sālɛm ē gɛ ni̍. 

22 Ala̍ Alisame̍riya u̍tu je̍ ɔ̄chɛ nīi ala̍ ē ya̍ otūlichō ɔla̍ā de ɔ̍ ma̍? Alɔ Iju̍u ma̍ je̍ 

ɔ̄chɛ nīi alɔ ē ya̍ otūlichō ɔla̍ā de ɔ̍ ma̍. Wu̍chē oji̍ nɛ, ɔhɛ̍ta̍ hɔ̄ bū la abɔ̄ yī 
Iju̍u. 

23 Yɛ̄grāa ɔha̍ yɛ amu yewā; o̍ u̍tu de gbɔ̄gbajɛ mɛ̍! Yɛ̄grāa nūma̍, āchɛ nīi ē 

ya̍ otūlichō ɔlamu-ɔlamu ma̍ ge̍ē ya̍ otūlichō de Ɔwɔ A̍dā la olēchi̍-lēchi̍ gala 
abwɔ̄hu̍ yī Uhu Ɔnɛ̄ɛhɛhi Yī Ɔwɔ. Āchɛ ɔya̍ otūlichō i̍ngɛ̍ɛ̄nɛ̄ nūma̍ nīi Ɔwɔ A̍dā 
chikpo̍ nīi e̍ ge̍ē ya̍ otūlichō yī nū a̍nɛ. 

24 Ɔwɔ - Uhu nɛ. Wu̍chē ɔla̍ā āchɛ nīi ē ya̍ otūlichō yī nū ma̍ ge̍ē ya̍ ē gala 

abwɔ̄hu̍ yī Uhu Ɔnɛ̄ɛhɛhi Yī Ɔwɔ la olēchi̍-lēchi̍.” 

25 Ɔnyā ɔla̍ā hīyɔkɔ bɛ̍ɛ̄nɛ̄ hīka, “N jo̍ōkū i̍ngɔ̍ɔ hīka Ɔhɔ̍ɔnyɛta̍ Nīi Ɔwɔ hōhu 

re̍ka Ikra̍yisi ma̍ ge̍ē wā. O̍ ge̍ wā mɛ̍, anu̍ ge̍ē ka ɛlāha̍-ɛlāha̍ wa̍a̍ ē de alɔ 
a̍nɛ.” 

26 Iji̍sɔ̄ɔsi ka de ɔnyā ɔla̍ā bɛ̍ɛ̄nɛ̄ hīka, “Ma̍ gɛ ko̍ō! Ami nīi yɛ ma̍ ē ka lɛlā tāa 

awɔ ma̍, Ami - Anu̍ a̍nɛ.” 

27 Yɛ̄grāa ɔla̍ā ɔpɔ̄ɔpɛ̄, a̍chi̍kpo̍ yī Iji̍sɔ̄ɔsi cha gbajɛ wā abɔ̍ɔ. O̍ lɛ wa̍ lɛbɛ̍bi̍ 

kpɛ̍ɛ nīi e̍ ma̍ nīi Iji̍sɔ̄ɔsi yɛ ē ka lɛlā tāa ɔnyā ma̍. Ɔ̄chɔ̄chɛ i̍ chī che ɔnyā ɔla̍ā 
ikpo̍ hīka, “Iyī nīi a ē chikpo̍ ma̍?” ni̍. Ɔ̄chɔ̄chɛ i̍ chī che Iji̍sɔ̄ɔsi ikpo̍ hīka, “Oji̍ - 
ohu̍ nīi a ē ka lɛlā tāa anu̍ ma̍?” ni̍. 

28 Bɛ̍ɛ̄nɛ̄, ɔnyā ɔla̍ā pīya hī yɛ̄hī yī yenyi rɛ abɔ̍ɔ, ku̍chē pīya ga ipwɔ̍ɔ̄lɛ̍. O̍ gāa 

ge̍ ka de āchɛ hīka, 

29 “Ala̍ tu̍ wā ge̍ ma̍ ɔngrɔ̄ɔ ɔha̍ gɛ! O̍ koko̍o yī lɛlāha̍-ɛlāha̍ wa̍a̍ nīi n ya̍ je̍ ma̍ 

de u cha̍cha̍! Anu̍ ka̍a - Ɔhɔ̍ɔnyɛta̍ Nīi Ɔwɔ Hōhu Ma̍ a̍nɛ oo?” 

30 Bū la ɛbɛ ɔla̍ā, aa̍ wa̍a̍ pīya bū abɔ̍ɔ la ipwɔ̍ɔ̄lɛ̍ yī wā wā dikpo̍ba̍ Iji̍sɔ̄ɔsi. 

31 Yɛ̄grāa ɔla̍ā wa̍a̍, a̍chi̍kpo̍ yī Iji̍sɔ̄ɔsi gblāa amu ē ra̍ābɔ̄ de ɔ̍. Ɔngūlɛ̄lā, ɔ̍lɔ 

ge̍ re̍ ojōre̍ gɛ! 

32 Iji̍sɔ̄ɔsi ka de wa̍ hīka anɔ̍lɔ lɛ ojōre̍ ɔha̍ nīi anɔ̍lɔ ge̍ē re̍ ma̍ mɛ̍. Ɛ̍lɛ i̍ chī je̍ 

ojōre̍ ɔ̍lɔma̍ ni̍. 

33 A̍chi̍kpo̍ yī nū gblāa abɔ̍ɔ ē che iyī wā ikpo̍ hīka, ɔ̄chɛ ɔha̍ ɔ̍lɔ ka̍a bī ojōre̍ 

ɔha̍ ge̍ de ɔ̍lɔ mɛ̍ oo? 

34 Iji̍sɔ̄ɔsi koko̍o de wa̍ hīka, “Ala̍ ma̍ ko̍ō! Otūlichō odōde de ɔ̄chɛ nīi de u tɛ̄rɔ̄ 

ma̍, ba̍la u̍ku̍rɔ̍ nīi o̍ de de u ma̍ - ode ya̍ kwɛ̍ɛjī, anu̍ - ojōre̍ yī u a̍nɛ. 

35 Je̍ka a̍a ala̍ lɛ wɔ̄chīije ɔha̍ nīi ka hīka, ‘O̍ hī ɔyɔ̍ɔ ɛnɛ nīi yɛ̄grāa okpo̍ 

ɛjāyɛ̄rɔ̄ tu̍chɛ̄ ge̍ē gbajɛ.’ N ā koko̍o de ala̍! Ala̍ ā gbeyīchi̍i̍ ma̍ yɛrɔ̄ wa̍a̍ we̍ 
e̍e! Ɛjāyɛ̄rɔ̄ wa̍a̍ pīya bāa ɔnyɔnyɔ ma̍ mɛ̍. Yɛ̄grāa okpo̍ wā tu̍chɛ̄ gbajɛ hɔ̄ aa̍ 
bɛ̍ɛ̄nɛ̄ a̍nɛ. 

36 Ɔ̄chɛ nīi ē ya̍ u̍ku̍rɔ̍ yī ɛjāyɛ̄rɔ̄ ma̍, e̍ ē kla̍ anu̍ ure̍ yī u̍ku̍rɔ̍ yī nū. O̍ ē kpo̍ 

ɛjāyɛ̄rɔ̄ ɛla̍ā tu̍chɛ̄ gbo̍ ɔhɔ̄leyī i̍mɔ̄mɛni̍. Bū la ɛbɛ ɔla̍ā, ɔ̄chɛ nīi nyɔjā onyōnyi 
ma̍, ba̍la ɔ̄chɛ nīi kpo̍ōkpo̍ tu̍chɛ̄ ma̍ ē lɛ ɔwɔ̄wīyā āchɛ ɛpɛpa. 

37 Bū la ɛbɛ ɔla̍ā, wɔ̄chīije ɔha̍ nīi e̍ ka hīka, ‘Ɔ̄chɛ ɔha̍ ē nyōnyi, ɔ̄chɛ ɔha̍ ē 

kpo̍ōkpo̍ ē tu̍chɛ̄ ma̍’ de pīya ichɛ̄ɛhi mɛ̍. 

38 Wu̍chē oji̍ nɛ, n de ala̍ tɛ̄rɔ̄ ge̍ē kpo̍ ɛjāyɛ̄rɔ̄ ɔha̍ ē tu̍chɛ̄. I̍ ala̍ hi̍yɛ̄rɔ̄ ɔla̍ā 

a̍ni̍. Āchɛ ɛha̍ ya̍ u̍ku̍rɔ̍ ɔla̍ā a̍nɛ. Ala̍ chī lɛ ɛpiyabuna bū la u̍ku̍rɔ̍ yī wā.” 

39 Alisame̍riya yɛ̄mɛ̄mɛ̄ chɛ̄ku Iji̍sɔ̄ɔsi abɔ̍ɔ la ipwo̍gra ɔla̍ā wu̍chē lɛlā nīi ɔnyā 

ɔla̍ā ka de wa̍ ma̍. O̍ ka ɔ̍lɔ ka lɛlāha̍-ɛlāha̍ wa̍a̍ nīi anɔ̍lɔ ya̍ je̍ ma̍ de anu̍. 

40 Wu̍chē yī ɔla̍ā, aa̍ wa̍a̍ wā dikpo̍ba̍ Iji̍sɔ̄ɔsi ma̍, e̍ ra̍ābɔ̄ de ɔ̍ ka ɔ̍lɔ ge̍ hɔ̄ 

tāa aa̍ chi̍i̍ o̍bū. Iji̍sɔ̄ɔsi hɔ̄ abɔ̍ɔ ɔ̄chī ɛpa. 

41 Āchɛ yɛ̄mɛ̄mɛ̄ gba̍a chɛ̄ku Iji̍sɔ̄ɔsi wu̍chē yī ɛrɔ̄ yī nū nīi o̍ ka ma̍. 

42 E̍ da ɔnyā ɔla̍ā bɛ̍ɛ̄nɛ̄ hīka, “U̍ma̍ama nūma̍ nīi alɔ chɛ̄ ma̍, alɔ i̍ chɛ̄ wu̍chē 

yī lɛlā nīi a ka de alɔ ma̍ gɛ ni̍. Alɔ chɛ̄ wu̍chē yī lɛlā yī nū nīi alɔ ɛlɛjā po̍ ma̍. 
Wu̍chē oji̍ nɛ, alɔ de jo̍ōkū mɛ̍ hīka anu̍ - Ɔhɔ̍ɔnyɛta̍ yī yɛchɛ ichɛ̄ɛhi a̍nɛ.” 

43 Iji̍sɔ̄ɔsi hɔ̄ abɔ̍ɔ ɔ̄chī ɛpa ma̍, o̍ wā ge̍ pīya ga Iga̍līli. 

44 Iji̍sɔ̄ɔsi ɔlɔjā ka i̍ngɔ̍ɔ hīka ɔ̄chɛ ɔkɛrɔ̄ yī Ɔwɔ ɔ̍lɔ i̍ ē lɛ otūlichō la ɔcha yī ɔ̍lɔ 

ɔlɔjā ni̍. 

45 O̍ gbajɛ ga Iga̍līli ma̍, e̍ nāa lɛlā yī nū hwɔhi-hwɔhi. Wu̍chē oji̍ nɛ, e̍ ga 

Ijɛru̍sālɛm la Ɔwɔ̄wīyā Yī Owu̍lā ma̍, e̍ ma̍ lɛlā wa̍a̍ nīi o̍ ya̍ abɔ̍ɔ ma̍. 

46 Bū la ɛbɛ ɔla̍ā, Iji̍sɔ̄ɔsi wā ge̍ ku̍chē ga Ike̍na abɔ̍ɔ la ajɛ yī Iga̍līli la ɛbɛ nīi o̍ 

de yenyi pīya ɛ̍mwɔ̄ ma̍. Ɔlɛhu̍ yī Igɔ̍mɛ̄ɛti ɔha̍, ɔyi̍ yī nū ɔnɔ̄ngrɔ̄ɔ kwi̍īyē gbo 
abɔ̍ɔ la Ikapa̍num. 

47 O̍ po̍ hīka Iji̍sɔ̄ɔsi ɔ̍lɔ cha bū la ajɛ yī Ijudi̍ya wā abɔ̍ɔ la Iga̍līli ma̍, o̍ gāa 

dikpo̍ba̍ ɔ̄. O̍ ra̍ābɔ̄ de Iji̍sɔ̄ɔsi ka ɔ̍lɔ ge̍ yewā la Ikapa̍num ge̍ de ɔyi̍ yī anu̍ nīi 
- ɔ̍lɔ gbo abɔ̍ɔ ge̍ē pīyaku̍ ma̍ nyiya. 

48 Iji̍sɔ̄ɔsi da ɔ̍ hīka, “O̍ re̍ka ala̍ ma̍ i̍ ē chɛ̄ku u ni̍ kpɛɛ nīi ala̍ ē ma̍ lɛlā 

ɔnɔ̄kɔ̄kū ba̍la lɛlā ɔlɛbɛ̍bi̍ o̍bū?” 

49 Ɔngrɔ̄ɔ ɔla̍ā ra̍ābɔ̄ de ɔ̍ hīka, “Chu̍chu̍u ādā, pīya wā ba̍la ami gɛ; hɛ̄ɛbɛ nīi 

ɔyi̍ yī u ge̍ e̍e hīyɔtū o̍bū ni̍.” 

50 Iji̍sɔ̄ɔsi da ɔ̍ hīka ɔ̍lɔ ge̍ pīya gɛ, ma̍ ɔyi̍ yī ɔ̍lɔ de wōwi mɛ̍. Ɔngrɔ̄ɔ ɔla̍ā chɛ̄ 

lɛlā nīi Iji̍sɔ̄ɔsi ka ma̍. O̍ pīya ga wɔlɛ̍. 

51 O̍ yɛ gāa ge̍ grāa a̍chɛ̍ yī nū la ɔpɔ̄pū. E̍ de koko̍o de ɔ̍ hīka ɔyi̍ yī ɔ̍lɔ yɛ 

abɔ̍ɔ ge̍ē de ē wōwi. 

52 O̍ che wa̍ ikpo̍ ka yɛ̄grāa ɔna̍ nīi ibi̍īyē ɔ̍lɔ de hīya ɔ̍lɔ ma̍? E̍ ka de ɔ̍ hīka 

ɔ̍lɔ - yɛ̄grāa yī oje ūkpo̍he yī yɛnɔ nīi ibi̍īyē ɔkwɔ̍la̍ ɔla̍ā ɔ̍lɔ pi̍ye̍mā hī ɔ̍lɔ a̍nɛ. 

53 Ɔngrɔ̄ɔ ɔla̍ā lɛ ɔbɔ̄bla ɔpɔ̄ɔpɛ̄ hīka yɛ̄grāa ɔla̍ā pi̍i̍ nīi Iji̍sɔ̄ɔsi ɔ̍lɔ da anu̍ hīka 

ɔyi̍ yī anu̍ ɔ̍lɔ ge̍ē wōwi a̍nɛ. Bū la ɛbɛ ɔla̍ā, anu̍ ba̍la alwɔlɛ̍ yī nū wa̍a̍ chɛ̄ku 
Iji̍sɔ̄ɔsi. 

54 Lɛlā ɔlɛbɛ̍bi̍ ɔ̍mɛpa nīi Iji̍sɔ̄ɔsi ya̍ nīi o̍ cha bū la Ijudi̍ya wā la Iga̍līli ma̍ hɔ̄ 

ma̍ a̍nɛ. 

Ijɔ̍ɔn 5 

1 La okwi̍ihi yī ɔla̍ā, ɔwɔ̄wīyā ɔha̍ nīi Iju̍u wa̍a̍ ē ya̍ ma̍ wā ge̍ kū. Iji̍sɔ̄ɔsi wā ge̍ 

pīya ga Ijɛru̍sālɛm. 

2 Abɔ̍ɔ la Ijɛru̍sālɛm, la wāā yī ɛbɛ nīi re̍ka O̍grīgba Yī Anyīyɛrɔ̄ ma̍, u̍nu̍ ɔha̍ 

kū abɔ̍ɔ bla̍a u̍bu̍yēenyi ɔha̍. U̍nu̍ ɔla̍ā lɛ u̍twɔ̄ɔda ɛrwɔ̄. E̍ hī ɔ̄ ka Ibɛsa̍yi̍da la 
oko̍o yī Ihi̍bru. 

3 Āchɛ okwi̍īyē lyɛ̄mɛ̄ kpɛ̍ɛ nīi gblāa abɔ̍ɔ la u̍twɔ̄ɔda ɛla̍ā ma̍: āchɛ epriyī, 

āchɛ okwi̍kpo̍ oko̍ōku̍ ba̍la āchɛ ɔgbā ngunungunu wa̍a̍ pa abɔ̍ɔ. [Aa̍ wa̍a̍ 
gblāa yɛ ē gbēyī yī yɛ̄grāa nīi yenyi yī u̍bu̍yēenyi ɔla̍ā ge̍ē ha̍kpa̍ ma̍. 

4 Wu̍chē oji̍ nɛ, yɛ̄grāa ɔha̍, ɔyɛ̍ɛ̄chɛ̄rɔ̄ yī Ādā Nīi - Ɔwɔ Ma̍ ē wā la u̍bu̍yēenyi 

ɔla̍ā ge̍ē ti̍ya yenyi ē tū. Ɔ̄chɛ okwi̍īyē nīi ge̍ yɔbɔ̄ɔbū gatū ga yenyi ɔla̍ā nīi 
ti̍yatū ma̍, iyē ɔha̍lɔha̍ nīi ge̍ ku̍ ɔlɔjā ma̍ ē de ē hīya anu̍.] 

5 Ɔngrɔ̄ɔ ɔha̍ kwi̍īyē lɛ̍yi̍ ohu che igwa̍arāata̍ gbo abɔ̍ɔ. 

6 Iji̍sɔ̄ɔsi ma̍ ɔngrɔ̄ɔ ɔla̍ā nīi o̍ gbo abɔ̍ɔ ma̍, o̍ jo̍ōkū hīka ɔ̍lɔ kwi̍īyē ligbi̍gbo̍ 

gba̍a̍ mɛ̍. O̍ che ɔngrɔ̄ɔ ɔla̍ā ikpo̍ hīka ɔ̍lɔ chikpo̍ ge̍ē de ē lɛ cha̍cha̍? 

7 Ɔngrɔ̄ɔ ɔla̍ā ka de ɔ̍ hīka, “Ādā, n i̍ lɛ ɔ̄chɔ̄chɛ hɔ̄ amu nīi ge̍ē nāa ami ē tū 

gāa yenyi yɛ̄grāa nīi yenyi ē ti̍ya ē tū ma̍ ni̍. N ge̍ chɛ̄rī yɛ ma̍ yɛ gāa ɔpɔ̄ɔpɛ̄, 
ɔ̄chɛ ɔha̍ ē de ē yɔbū de u.” 

8 Iji̍sɔ̄ɔsi ka de oku̍ku ɔla̍ā hīka, “Nīichō, nāa ɔjā ɔgbwɔlā yī wɔ nīi a ā de yɛɛ 

gɛ!” 

9 Ɔpɔ̄ɔpɛ̄, ɔngrɔ̄ɔ ɔla̍ā de lɛ cha̍cha̍ i̍ngɔ̍ɔ ke̍e̍. O̍ nāa ɔjā ɔgbwɔlā yī nū, wu̍ ɛɛ 

ta̍ ɔpɔ̄ɔpɛ̄. Lɛlā nūma̍ ya̍ la Ɔ̄chī Ɔmyɛ̍nyɛ̍. 

10 Wu̍chē yī ɔla̍ā, alɛhu̍ yī Iju̍u da ɔngrɔ̄ɔ ɔla̍ā hīka, “Je̍ka i̍chɛ - ɔ̄chī Ɔmyɛ̍nyɛ̍ 

nɛ! Lihɔ yī alɔ ka ɔ̄chɛ ɔ̍lɔ ge̍ e̍e bī ɔjā ɔgbwɔlā la Ɔ̄chī Ɔmyɛ̍nyɛ̍ ni̍.” 

11 Ɔngrɔ̄ɔ ɔla̍ā ka de wa̍ hīka, “Ala̍ ma̍ ko̍ō! Ɔ̄chɛ nīi ya̍ u nīi n de lɛ cha̍cha̍ 

ma̍, anu̍ ka de u hīka amɔ̍lɔ ge̍ nāa ɔjā ɔgbwɔlā yī amɔ̍lɔ nīi amɔ̍lɔ ge̍ yɛɛ 
a̍nɛ.” 

12 E̍ gba̍a che ɔ̍ ikpo̍ hīka, “Ɔ̄nyɛ u̍tu hɔ̄ aa̍ nīi ka de wɔ i̍ngɔ̍ɔ ka aɔ̍lɔ ge̍ nāa 

ɔjā ɔgbwɔlā yī aɔ̍lɔ nīi aɔ̍lɔ ge̍ yɛɛ ma̍?” 

13 Ɔngrɔ̄ɔ ɔla̍ā i̍ je̍ ɔ̄chɛ nīi nyiya anu̍ ma̍ ni̍. Wu̍chē oji̍ nɛ, āchɛ lyɛ̄mɛ̄ kpɛ̍ɛ nīi 

grēeyī ma̍. Iji̍sɔ̄ɔsi chī gba fi̍yɛ̍ pīya hī ɛbɛla̍ā mɛ̍. 

14 Bɛ̍ɛ̄nɛ̄, Iji̍sɔ̄ɔsi wā ge̍ ma̍ ɔ̄ abɔ̍ɔ la u̍nu̍ yī Ɔwɔ. Iji̍sɔ̄ɔsi da ɔ̍ bɛ̍ɛ̄nɛ̄ hīka, “Ma̍ 

u ma̍! A de lɛ cha̍cha̍ mɛ̍, pi̍ye̍mā lɛlā ɔdwɔ̄bi̍ ɔyɔ̍ɔ̄ya̍ bɛ̍ɛ̄nɛ̄. Nɛ̄ni̍, lɛlā ɔha̍ nīi - 
ɔdwɔ̄bi̍ ɔdwɔnyɛ ma̍ ge̍ē ya̍ wɔ bɛ̍ɛ̄nɛ̄ a̍nɛ.” 

15 Ɔngrɔ̄ɔ ɔla̍ā pīya ɔpɔ̄ɔpɛ̄ ge̍ de koko̍o de alɛhu̍ yī Iju̍u hīka Iji̍sɔ̄ɔsi ɔ̍lɔ nyiya 

anu̍ a̍nɛ. 

16 Bū la ɛbɛ ɔla̍ā, e̍ wā la lɛlā la Iji̍sɔ̄ɔsi bɛ̍ɛ̄nɛ̄. Wu̍chē oji̍ nɛ, Iji̍sɔ̄ɔsi nyiya ɔ̄chɛ 

oli̍ngɛ̍ɛ̄nɛ̄ la Ɔ̄chī Ɔmyɛ̍nyɛ̍. 

17 Iji̍sɔ̄ɔsi hīya aa̍ ɔkɔ hīka, “Ala̍ ma̍ ko̍ō! Lɔkɔ nīi A̍dā yī u ē ya̍ u̍ku̍rɔ̍ myɛ̄grāa-

myɛ̄grāa ma̍ nīi ami titi ē ya̍ u̍ku̍rɔ̍ myɛ̄grāa-myɛ̄grāa a̍nɛ.” 

18 Lɛlā nūma̍ nīi o̍ ka ma̍ ya̍ nīi alɛhu̍ yī Iju̍u wa̍a̍ hwa ɔ̍ ɔhwɔ̄hwa ga iyɔ̄bū-

iyɔ̄bū ka aɛ̍lɛ ge̍ē de ɔ̍lɔ ē ngmo̍. I̍ lihɔ yī Ɔ̄chī Ɔmyɛ̍nyɛ̍ ke̍e̍ nīi o̍ bīya ma̍ gɛ 
ni̍; o̍ gba̍a ka hīka Ɔwɔ ɔ̍lɔ - A̍dā yī anu̍ nɛ. Bū la ɛbɛ ɔla̍ā, o̍ re̍ka o̍ nāa iyī nū 
jɔ̄ɔ̄jɛ̄ tāa Ɔwɔ. 

19 Wu̍chē yī ɔla̍ā, Iji̍sɔ̄ɔsi hīya aa̍ ɔkɔ hīka, “Lēchi̍-lēchi̍, n ā koko̍o de ala̍! Ɔyi̍ 

Yī Ɔwɔ i̍ ē ya̍ ɔjɔ̄jā wɔ̄bɔ̄bɔ̄ yī nū ni̍. Ɔjā nīi o̍ ma̍ nīi A̍dā yī nū yɛ ē ya̍ ma̍ nīi o̍ 
ē ya̍ a̍nɛ. Ɔjā nīi A̍dā ge̍ yɛ ē ya̍ mɛ̍, Ɔyi̍ Yī Ɔwɔ ē ya̍ titi. 

20 Wu̍chē oji̍ nɛ, Ɔwɔ A̍dā yɔ̍ɔhɔtū yī Ɔyi̍ yī nū kpɛ̍ɛji; o̍ ē de ɔjā nīi anu̍ ɔlɔjā 

yɛ ē ya̍ ma̍ ē chabɔ̄ hu̍ ɔ̄. O̍ ge̍ē de ɔjā ɔnɔ̄kɔ̄kū ɛha̍ nīi gla onūma̍ ta̍ ma̍ ē de 
ɔ̍ we̍. Lēchi̍, o̍ ge̍ē de ē ya̍ ala̍ lɛbɛ̍bi̍. 

21 Lɔkɔ nīi Ɔwɔ A̍dā ɔlɔjā ē de okū hye̍ēyī mɛ, chī de ɔhɔ̄leyī de okū mɛ ma̍, 

i̍ngi̍ngɔ̍ɔ nīi Ɔyi̍ Yī Ɔwɔ titi ē de ɔhɔ̄leyī de āchɛ nīi o̍ chikpo̍ ge̍ē de ē de wa̍ 
ma̍ a̍nɛ. 

22 Ɔwɔ A̍dā yī u ɔlɔjā i̍ ē hɛ̍ ɔ̄chɔ̄chɛ lɛpɔ̄ ni̍. O̍ de wɔhu̍ yī lɛpɔ̄ ɔhɔ̍ɔ̄hɛ̍ de Ɔyi̍ 

yī nū la ɔgɔ̄grāa. 

23 O̍ ya̍ i̍ngɔ̍ɔ hɛ̄ɛbɛ nīi ɔ̄chɛ-mɔ̄chɛ ge̍ē de otūlichō de Ɔyi̍ Yī Ɔwɔ lɔkɔ nīi e̍ ē 

de ē de Ɔwɔ A̍dā ɔlɔjā ma̍. Ɔ̄chɛ nīi i̍ ge̍ de otūlichō de Ɔyi̍ Yī Ɔwɔ ni̍, o̍ re̍ka 
ɔlɔjā i̍ de otūlichō de Ɔwɔ A̍dā nīi de ɔ̍ tɛ̄rɔ̄ ma̍ ni̍. 

24 “Lēchi̍-lēchi̍, n ā koko̍o de ala̍! Ɔ̄chɛ nīi ge̍ yɛ ē plɛ̍ɛ̄lā yī u, nīi o̍ ge̍ de ɔtū 

che ɔ̄chɛ nīi de u tɛ̄rɔ̄ ma̍, ɔlɔjā lɛ ɔhɔ̄leyī i̍mɔ̄mɛni̍ mɛ̍. Ɔwɔ i̍ ge̍ē hɛ̍ ɔlɔjā lɛpɔ̄ 
ni̍. O̍ re̍ka ɔlɔjā ga hī ɔpīyaku̍ ga ɔhɔ̄leyī mɛ̍. 

25 Lēchi̍-lēchi̍, n ā koko̍o de ala̍! Yɛ̄grāa ɔ̍lɔma̍ yɛ amu yewā, o̍ u̍tu de gbajɛ 

mɛ̍. Okū ge̍ē pɔ̍ɔkɔ yī lɛlā yī Ɔyi̍ Yī Ɔwɔ. Bū la ɛbɛ ɔla̍ā, enīi po̍ wa̍a̍ ma̍ ge̍ē 
de wōwi. 

26 Lɔkɔ nīi ɔhɔ̄leyī ē bū la abɔ̄ yī Ɔwɔ A̍dā ɔlɔjā ma̍, i̍ngi̍ngɔ̍ɔ nīi o̍ ya̍ nīi 

ɔhɔ̄leyī ē bū la abɔ̄ yī Ɔyi̍ yī nū a̍nɛ. 

27 O̍ de wɔhu̍ de Ɔyi̍ yī nū nīi o̍ ge̍ē hlɛ̍ɛ̄pɔ̄; wu̍chē oji̍ nɛ, anu̍ re̍ka Ɔyi̍ Yī 

Ɔngrɔ̄ɔ a̍nɛ. 

28 Lɛlā nūma̍ ge̍ e̍e lɛ ala̍ lɛbɛ̍bi̍ ni̍. Yɛ̄grāa ɔha̍ yɛ amu yewā nīi okū nīi tū la 

u̍nwɔ̍wu̍ ma̍ ge̍ē pɔ̍ɔkɔlɛ̄lā yī nū. 

29 E̍ ge̍ē bīyɛchɛ ē hī u̍nwɔ̍wu̍ yī wā cha̍cha̍. Āchɛ nīi ya̍ hwɔhi-hwɔhi ma̍ ge̍ē 

hye̍ēyī de ē wōwi. Āchɛ nīi ya̍ dwɔ̄bi̍ ma̍ ge̍ē hye̍ēyī wā nīi e̍ hɛ̍ wā lɛpɔ̄ 
ɔdwɔ̄bi̍. 

30 “Ami i̍ ē ya̍ ɔjɔ̄jā wɔ̄bɔ̄bɔ̄ yī u ē mɛ̍ ni̍. N ē hlɛ̍ɛ̄pɔ̄ lɔkɔ nīi Ɔwɔ ka de u ma̍. 

Bū la ɛbɛ ɔla̍ā, lɛpɔ̄ ɔhɔ̍ɔ̄hɛ̍ yī u nīi ē hɛ̍ ma̍ lɛ bāa ɔkpakpa ma̍. Wu̍chē oji̍ nɛ, i̍ 
lɛlā nīi hi ami ɔlɔjā ɔtū ma̍ nīi n chikpo̍ ge̍ē ya̍ a̍ni̍. Lɛlā nīi ɔ̄chɛ nīi de u tɛ̄rɔ̄ ma̍ 
chikpo̍ ma̍, anu̍ nīi n ge̍ē ya̍ a̍nɛ. 

31 “O̍ ge̍ re̍ka n koko̍o yī lɛlā yī ami ɔlɔjā nɛ, āchɛ i̍ ge̍ē nāa anu̍ bāa oko̍o yī 

lɛlā lēchi̍-lēchi̍ ma̍ ni̍. 

32 Ɔ̄chɛ ɔha̍ hɔ̄ abɔ̍ɔ nīi ē koko̍o yī lɛlā yī u ma̍. N jo̍ōkū hīka lɛlā nīi o̍ ē ka ē 

ku̍ u ma̍ - lɛlā lēchi̍ nɛ. 

33 Ala̍ de āchɛ yī ala̍ tɛ̄rɔ̄ ga ɛbɛ yī Ijɔ̍ɔn ma̍, o̍ koko̍o yī lɛlā olēchi̍-lēchi̍ ke̍e̍. 

34 I̍ tɛ̍ɛhi̍yɛ̍ yī ɔ̄chɛ̄ɛchɛ ku̍ um ɔkɔ i̍ngɔ̍ɔ a̍ni̍. Wu̍chē yī ɔhɛ̍ta̍ yī ala̍ nīi n yɛ ē ka 

lɛlā nūma̍ a̍nɛ. 

35 Ijɔ̍ɔn lɛ bāa otīnīkā nīi yɛ ē chɔ̄chɛ̄, ya̍ nīi ɛbɛ ē lɛ gēdēgēdē ma̍. Yɛ̄grāa ɔha̍ 

pi̍nyɛ̍ nīi o̍ rīya ala̍ ma̍, ala̍ nāa ɛbɛ ɔlɛgēdēgēdē yī nū ɔla̍ā. 

36 N lɛ itɛ̍ɛhi̍yɛ̍ yī lɛlā yī u nīi gla itɛ̍ɛhi̍yɛ̍ yī Ijɔ̍ɔn ta̍ pɛtɛpɛtɛ ma̍; U̍ku̍rɔ̍ nīi n ē 

ya̍ ma̍, u̍ku̍rɔ̍ nīi A̍dā yī u de u tɛ̄rɔ̄ ka amɔ̍lɔ ge̍ ya̍ ma̍, aa̍ re̍ka itɛ̍ɛhi̍yɛ̍ yī u 
a̍nɛ. U̍ku̍rɔ̍ ɛla̍ā ē ya̍ ochi̍chi̍ hīka Ɔwɔ A̍dā ɔ̍lɔ de amɔ̍lɔ tɛ̄rɔ̄ a̍nɛ. 

37 Ɔwɔ A̍dā nīi de u tɛ̄rɔ̄ ma̍ titi tū itɛ̍ɛhi̍yɛ̍ yī u i̍ngi̍ngɔ̍ɔ. N jo̍ōkū hīka ala̍ i̍ 

pɔ̍ɔkɔlɛ̄lā yī nū kɛ̄ɛ ma̍ ɔ̄ la eyī je̍ ni̍. 

38 Ala̍ i̍ ē de ɛrɔ̄ yī Ɔwɔ ē gbōgbō la ūkpɔ̄tū yī ala̍ ni̍. Wu̍chē oji̍ nɛ, ala̍ i̍ chɛ̄ku 

ɔ̄chɛ nīi o̍ de tɛ̄rɔ̄ ma̍ ni̍. 

39 Ala̍ yɛ ē ngū lɛlā yī Īpū Yī Ɔwɔ; wu̍chē oji̍ nɛ, ala̍ gbɛri̍ya̍ ka abɔ̍ɔ nīi ala̍ ɔ̍lɔ 

ge̍ē pīyɛ̄ ɔhɔ̄leyī i̍mɔ̄mɛni̍ a̍nɛ. Ami nīi īpū ɛla̍ā chī ka lɛlā yī u a̍nɛ. 

40 O̍ i̍ chī rīya ala̍ la ɔwā dikpo̍ba̍ u ge̍ lɛ ɔhɔ̄leyī ni̍. 

41 “N i̍ yɛ ē gāla̍ ɔkɔ̄kā bū la abɔ̄ yī āchɛ̄ɛchɛ ni̍. 

42 N je̍ ala̍. N jo̍ōkū hīka ala̍ i̍ lɛ ɔhɔtū yī Ɔwɔ abɔ̍ɔ la ūkpɔ̄tū yī ala̍ ni̍. 

43 N wā la wɔhu̍ yī A̍dā yī u; ala̍ i̍ chī chɛ̄ nāa lɛlā yī u ni̍. Ɔ̄chɛ ɔha̍ ge̍ wā la 

wɔhu̍ yī anu̍ ɔlɔjā u̍uma, ala̍ chī ge̍ē nāa lɛlā yī nū. 

44 Ɔjā nīi ala̍ ē chikpo̍ ma̍ re̍ka ɔkā ɔ̍nyīnū ɔkɔ̄kā. Ala̍ i̍ ē chɛ̄rī gāla̍ ɔkɔ̄kā nīi 

bū la abɔ̄ yī Ɔwɔ lōri̍īnū ma̍ ni̍. Kana̍ nīi ala̍ ge̍ē chɛ̄ku Ɔwɔ ē mɛ ma̍? 

45 Ala̍ e̍e gbɛri̍ya̍ ka amɔ̍lɔ ge̍ē ka lɛlā abi̍ yī ala̍ de A̍dā yī u ni̍. Imo̍sīisi nīi ala̍ 

de ɔtū che ɔ̍ ma̍, anu̍ ge̍ē koko̍o yī lɛlā abi̍ yī ala̍ a̍nɛ. 

46 Ala̍ ge̍ u̍tu chɛ̄ku Imo̍sīisi lēchi̍-lēchi̍ nɛ, ala̍ ge̍ē chɛ̄ku ami i̍ngi̍ngɔ̍ɔ. Wu̍chē 

oji̍ nɛ, o̍ ta̍ īpū ka lɛlā ku̍ u. 

47 Ala̍ i̍ chɛ̄ lɛlā nīi o̍ ta̍ tū la īpū ɛla̍ā ni̍ ma̍, kana̍ nīi ala̍ ge̍ē chɛ̄ lɛlā nīi ami ē 

ka ma̍ mɛ ma̍?” 

Ijɔ̍ɔn 6 

1 La okwi̍ihi yī ɔla̍ā, Iji̍sɔ̄ɔsi ku̍chē pīya hɛ̍ Li̍hu Yī Iga̍līli ārɛ̄ ga oe̍. Li̍hu ɔla̍ā 

re̍ka “Li̍hu Yī Itayibi̍rīyasi” i̍ngi̍ngɔ̍ɔ. 

2 Āchɛ lyɛ̄mɛ̄ kpɛ̍ɛ nīi pɛ̍ ku ɔ̍ ma̍. Wu̍chē oji̍ nɛ, e̍ ma̍ u̍ku̍rɔ̍ ɔlɛbɛ̍bi̍ ɔla̍ā nīi o̍ 

yɛ ē ya̍ ē de āchɛ ekwi̍īyē ē nyiya ma̍. 

3 Iji̍sɔ̄ɔsi pīya ga ichō yī u̍kpo̍chi ɔha̍ ge̍ hyāhɔ̄ abɔ̍ɔ ba̍la a̍chi̍kpo̍ yī nū. 

4 Yɛ̄grāa ɔla̍ā, Ɔwɔ̄wīyā Yī Owu̍lā nīi āchɛ yī Iju̍u ē ya̍ ma̍ hōhī kurɛkurɛ mɛ̍. 

5 Iji̍sɔ̄ɔsi pīyeyī kpa̍ta̍ ma̍ yɛ̄mɛ̄ yī āchɛ nīi pɛ̍ yɛ amu yewā dikpo̍ba̍ ɔ̄ ma̍, o̍ da 

Ifi̍līipu hīka, “Aba̍ kpa̍a nīi alɔ ge̍ē ma̍ ojōre̍ ē ra̍ yɛ̍yɛ̍ nīi ge̍ē jɛ̄ āchɛ nūma̍ wa̍a̍ 
ma̍/?” 

6 O̍ ka i̍ngɔ̍ɔ ji ma Ifi̍līipu ma̍, nɛ̄ni̍ anu̍ ɔlɔjā je̍ ɔjā nīi o̍ ge̍ē ya̍ ma̍ lɔ̄lā mɛ̍. 

7 Ifi̍līipu koko̍o de ɔ̍ hīka, “Alɔ ge̍ rɔ̍ɔ̄ra̍ ibrɛ̍ɛdi la idana̍ri ohu igwo̍, irwi-irwi yī 

nū ɔbɔbɔ i̍ chī yɛ abɔ̍ɔ ge̍ē grāa āchɛ ɛla̍ā wa̍a̍ ē mɛ ni̍!” 

8 A̍ndru nīi ɔɔ̍nɛ̍ yī Isa̍yi̍mɔ̄ɔn Ipi̍ta ma̍, a̍chi̍kpo̍ yī Iji̍sɔ̄ɔsi i̍ngi̍ngɔ̍ɔ nɛ. 

9 Anu̍ ka hīka, ɔɔ̍pɛ̄ ɔnɔ̄ngrɔ̄ɔ ɔha̍ ɔ̍lɔ bī ibrɛ̍ɛdi ɔha̍ nīi ɛ̍lɛ ya̍ la igu nīi - ɔ̍lɔ 

re̍ka iba̍li ma̍, ākpā ɛrwɔ̄ ba̍la ɛbɛ̍yēenyi ɛpa amu. Ɔnɛ̄ɛhɛhi ɔna̍ nīi ojōre̍ ɔla̍ā 
ɔ̍lɔ chī ge̍ē ya̍ ē de okru̍utu yī āchɛ ɛla̍ā wa̍a̍ mɛ ma̍? 

10 Iji̍sɔ̄ɔsi da a̍chi̍kpo̍ yī nū ka ɛ̍lɛ ge̍ ya̍ nīi āchɛ ɛla̍ā ɛ̍lɛ ge̍ hyāhɔ̄ wa̍a̍. A̍chi̍ 

dɔ̄da abɔ̍ɔ la ɛbɛla̍ā ma̍, āchɛ ɛla̍ā wa̍a̍ pīya hyāhɔ̄. E̍ gbajɛ la āchɛ u̍nɔ 
igwo̍lɛpa che āchɛ ohu igwo̍. 

11 Bɛ̍ɛ̄nɛ̄, Iji̍sɔ̄ɔsi nāa ibrɛ̍ɛdi ɛla̍ā bī la abɔ̄, da Ɔwɔ o̍be. O̍ de kɔ̄ de āchɛ ɛla̍ā 

wa̍a̍ nīi hyāhɔ̄ abɔ̍ɔ ma̍. O̍ gba̍a nāa ɛbɛ̍yēenyi ya̍ i̍ngi̍ngɔ̍ɔ. Aa̍ wa̍a̍ re̍ lɔkɔkɔ 
nīi ɔnyɔnyɛ chikpo̍ ma̍. 

12 O̍ de jɛ̄ wā wa̍a̍ ma̍, Iji̍sɔ̄ɔsi da a̍chi̍kpo̍ yī nū hīka, “Ala̍ ā kpo̍ irwi yī ojōre̍ 

ɔla̍ā wa̍a̍ hā. Ala̍ ā tu̍ hī ɔha̍lɔha̍ chāajɛ ni̍.” 

13 E̍ de wa̍ kpo̍ hā tū cha̍cha̍. E̍ kpo̍ irwi yī ibrɛ̍ɛdi ākpā ɛrwɔ̄ ɔla̍ā nīi e̍ re̍ jɛ̄ wā 

hōhī ma̍ tū la obri̍bri̍ igwo̍lɛpa mōmu-mōmu. 

14 Āchɛ ɛla̍ā wa̍a̍ gblāa abɔ̍ɔ ma̍ u̍ku̍rɔ̍ ɔlɛbɛ̍bi̍ nūma̍ nīi Iji̍sɔ̄ɔsi ya̍ ma̍, e̍ ka 

bɛ̍ɛ̄nɛ̄ hīka ɔ̍lɔ ge̍ lēchi̍, Ɔ̄chɛ Ɔkɛrɔ̄ Yī Ɔwɔ nīi ɔ̍lɔ ge̍ē wā la yɛchɛ ma̍ ɔ̍lɔ hɔ̄ 
ma̍ a̍nɛ. 

15 Iji̍sɔ̄ɔsi de jo̍ōkū ka ɛ̍lɛ yɛ abɔ̍ɔ ge̍ē ku̍ anu̍, hɛ̄ɛbɛ ge̍ē de anu̍ re̍ ɔchwɔ̄lɛ̍ 

wɔhu̍-wɔhu̍. Wu̍chē yī ɔla̍ā, o̍ pīya hī wā ga u̍kpo̍chi ɔha̍, anu̍ lōri̍īnū. 

16 Ɔ̄nɛ̄ wā ge̍ de gbo ma̍, a̍chi̍kpo̍ yī nū pīya ga oko̍o yī li̍hu. 

17 E̍ gatū la wɔwu̍, pīya hɛ̍ li̍hu ārɛ̄ yɛ gāa Ikapa̍num. Otu̍ de bī mɛ̍; Iji̍sɔ̄ɔsi i̍ 

chī gba̍a cha wā abɔ̍ɔ dikpo̍ba̍ wā we̍ ni̍. 

18 Yɛ̄grāa ɔla̍ā, ahuhu ɔnɔ̄kɔ̄kū ɔha̍ yɛ abɔ̍ɔ ē gwō kpɛ̍ɛ ē ti̍ya yenyi ē tū. 

19 A̍chi̍kpo̍ yī nū pɛ̍ wɔwu̍ yɛ la yenyi gbajɛ la ina̍aba ɛta̍ kɛ̄ɛ ɛnɛ mɛ̍. Yɛ̄grāa 

ɔla̍ā, e̍ ma̍ Iji̍sɔ̄ɔsi nīi o̍ yɛɛ ke̍e̍ la ichō yī yenyi yɛ ē tu̍ bla̍a wɔwu̍ ma̍, aa̍ wa̍a̍ 
de kpo̍ tūuhwi ɔlamu-ɔlamu. 

20 Iji̍sɔ̄ɔsi ka grāa aa̍ hīka, “Ala̍ e̍e tūuhwi ni̍, ma̍a ami nɛ” 

21 O̍ lɛ wa̍ wɔnyɔnyɛ la ɔnāa anu̍ tū ga wɔwu̍ ɔpɔ̄ɔpɛ̄. Ɔpɔ̄ɔpɛ̄, wɔwu̍ yɛ gāa ge̍ 

ku̍ lɛga la ɛbɛ nīi e̍ pīyeyīta̍ yɛ gāa ma̍. 

22 Ɔ̄chī ɔ̍mɛpa, yɛ̄mɛ̄ yī āchɛ ɛla̍ā nīi de chɔ̄chā la oe̍ ɔla̍nū yī li̍hu ma̍ ma̍ hīka 

wɔwu̍ ūkpo̍he ɔ̍lɔ lā abɔ̍ɔ bɛ̍ɛ̄nɛ̄ a̍nɛ. Aa̍ wa̍a̍ chī jo̍ōkū hīka Iji̍sɔ̄ɔsi ɔ̍lɔ i̍ tū 
wɔwu̍ ba̍la a̍chi̍kpo̍ yī ɔ̍lɔ ni̍. E̍ jo̍ōkū hīka ɛ̍lɛ pīya hī ɔ̍lɔ. 

23 Alwɔwu̍ ɛha̍ bū la Itayibi̍rīyasi ga abɔ̍ɔ ga ɛbɛ nīi yɛ̄mɛ̄ yī āchɛ ɛla̍ā re̍ ibrɛ̍ɛdi 

nīi Ādā Iji̍sɔ̄ɔsi ya̍ ɔpiyɛ yī nū o̍bū ma̍. 

24 Āchɛ ɛla̍ā ma̍ hīka Iji̍sɔ̄ɔsi ɔ̍lɔ i̍ hɔ̄ abɔ̍ɔ ba̍la a̍chi̍kpo̍ yī ɔ̍lɔ gɛ ni̍ ma̍, e̍ gatū 

la wɔwu̍ ɛla̍ā, pīya ga ɔgāla̍ Iji̍sɔ̄ɔsi ga Ikapa̍num. 

25 Āchɛ ɛla̍ā gāa ge̍ ma̍ Iji̍sɔ̄ɔsi abɔ̍ɔ la oe̍ ɔmɛpa yī li̍hu ma̍, e̍ da ɔ̍ hīka, 

“Ɔngūlɛ̄lā be̍e! Olo̍ ɔna̍ nīi a ga wā amu u̍ma̍ ma̍?” 

26 Iji̍sɔ̄ɔsi hīya aa̍ ɔkɔ hīka, “Lēchi̍-lēchi̍, n koko̍o de ala̍! Wu̍chē lɔkɔ nīi ala̍ re̍ 

ibrɛ̍ɛdi nīi ku̍ ala̍ ɔkɔ ma̍ - ohu̍ nīi ala̍ yɛ ē gāla̍ u a̍nɛ. I̍ lɛlā ɔlɛbɛ̍bi̍ ɔla̍ā nīi ala̍ 
yɛ ē po̍ ochi̍chi̍ yī nū ma̍ - ohu̍ nīi ala̍ ē gāla̍ u a̍ni̍. 

27 Ala̍ e̍e ya̍ u̍ku̍rɔ̍ yī ojōre̍ nīi ē bɔ̄bīya ē mɛ ma̍ ni̍. Ala̍ ā ya̍ u̍ku̍rɔ̍ yī ojōre̍ nīi 

ē hɔ̄ kpɛɛ ē gbo̍ ɔhɔ̄leyī i̍mɔ̄mɛni̍ ma̍. Ojōre̍ ɔla̍ā nīi Ɔyi̍ Yī Ɔngrɔ̄ɔ ge̍ē de ē de 
ala̍ a̍nɛ. Wu̍chē oji̍ nɛ, Ɔwɔ A̍dā chɛ̄ku ɔ̍ de ɛ̍na yī anu̍ ɔlɔjā pi ɔ̍ mɛ̍.” 

28 Bū la ɛbɛ ɔla̍ā, e̍ che ɔ̍ ikpo̍ bɛ̍ɛ̄nɛ̄ hīka, “Kana̍ nīi alɔ ge̍ē ya̍ o̍bū nīi alɔ ge̍ē 

ya̍ u̍ku̍rɔ̍ nīi Ɔwɔ chikpo̍ ma̍?” 

29 Iji̍sɔ̄ɔsi koko̍o de wa̍ hīka, “Ala̍ ma̍ ko̍ō! U̍ku̍rɔ̍ nīi Ɔwɔ chikpo̍ ka ala̍ ɔ̍lɔ ge̍ 

ya̍ ma̍ re̍ka ɔchɛ̄ ku ɔ̄chɛ nīi Ɔwɔ ɔlɔjā de tɛ̄rɔ̄ wā ma̍.” 

30 E̍ gba̍a da Iji̍sɔ̄ɔsi hīka, “Lɛlā ɔlɛbɛ̍bi̍ ɔna̍ nīi a ge̍ē ya̍ ē chabɔ̄ hu alɔ hɛ̄ɛbɛ 

nīi alɔ ge̍ē chɛ̄ku wɔ ma̍? Oji̍ nīi a ge̍ē ya̍ ma̍? 

31 Aa̍ ɔ̍kɔ̄kū yī alɔ re̍ ojōre̍ ɔha̍ nīi re̍ka ima̍na ma̍ i̍chɔ̍lɔ lipu̍ a̍chi̍ chukuru. O̍ 

de lɛ ke̍e̍ lɔkɔ nīi Īpū Yī Ɔwɔ ka ma̍, ‘O̍ de ojōre̍ de wa̍ bū la ichō nīi e̍ re̍.’ ” 

32 Iji̍sɔ̄ɔsi ka de wa̍ bɛ̍ɛ̄nɛ̄ hīka, “Lēchi̍-lēchi̍, n ā koko̍o de ala̍! Ɔjā nīi Imo̍sīisi 

de de ala̍ ma̍, i̍ anu̍ re̍ka ojōre̍ nīi bū la ichō a̍ni̍. A̍dā yī u ē de ojōre̍ olēchi̍-
lēchi̍ ɔla̍ā nīi bū la ichō ma̍ de ala̍ a̍nɛ. 

33 Ɔ̄chɛ nīi bū abɔ̍ɔ la ichō wā ge̍ē de ɔhɔ̄leyī de yɛchɛ ma̍, anu̍ - ojōre̍ ɔla̍ā nīi 

bū la ichō ma̍ a̍nɛ.” 

34 Āchɛ ɛla̍ā de ɔ̍ ka ɔ̍lɔ ge̍ chu̍chu̍u ādā! Ɔ̍lɔ ge̍ de ojōre̍ ɔla̍ā de aa̍ myɛ̄grāa-

myɛ̄grāa gɛ! 

35 Iji̍sɔ̄ɔsi koko̍o de wa̍ hīka, “Ami - ojōre̍ nīi ē de ɔhɔ̄leyī de ɔ̄chɛ ma̍ a̍nɛ. 

Ɔ̄chɛ nīi ge̍ wā dikpo̍ba̍ u, ɔlɔjā i̍ ge̍ē ku̍ lɛmiyɛ ge̍ē gbo̍ gɛ ni̍. Ɔ̄chɛ nīi ge̍ de 
ɔtū che u, ɔlɔjā i̍ ge̍ē ku̍ odīyenyi ge̍ē gbo̍ gɛ ni̍. 

36 Lɔkɔ nīi n ka de ala̍ o̍bū ma̍! Ala̍ de u ma̍ mɛ̍, ala̍ i̍ chī yɛ abɔ̍ɔ ge̍ē chɛ̄ku u 

ni̍. 

37 Āchɛ wa̍a̍ nīi A̍dā yī u de de u ma̍ ge̍ē wā dikpo̍ba̍ u. Ɔ̄chaha̍-ɔ̄chaha̍ nīi ge̍ 

wā dikpo̍ba̍ u, n i̍ ge̍ē nū ɔ̄ pīya ge̍ē gbo̍ ni̍. 

38 Wu̍chē oji̍ nɛ, n bū la ichō wā ge̍ē ya̍ ɔjā nīi ɔ̄chɛ nīi de u tɛ̄rɔ̄ ma̍ chikpo̍ 

ma̍. N i̍ ya̍ lɔkɔ nīi ami ɔlɔjā chikpo̍ ma̍ ni̍. 

39 Ɔjā nīi ɔ̄chɛ nīi de u tɛ̄rɔ̄ wā ma̍ chikpo̍ ka amɔ̍lɔ ge̍ ya̍ ma̍ hɔ̄ ma̍ a̍nɛ: 

Amɔ̍lɔ ge̍ e̍e de ɔ̄chɔ̄chɛ lipu̍ yī āchɛ nīi anɔ̍lɔ de de amɔ̍lɔ ma̍ pīyabi̍ ni̍. 
Amɔ̍lɔ ge̍ de ɛ̍lɛ hye̍ēyī wa̍a̍ wā la ɔhɔ̄leyī la ɔ̄chī ɔkwɛ̍ɛjī. 

40 Wu̍chē oji̍ nɛ, ɔjā nūma̍ i̍ngɛ̍ɛ̄nɛ̄ nīi A̍dā yī u chikpo̍ a̍nɛ: Āchɛ wa̍a̍ nīi - ɛ̍lɛ 

ge̍ ma̍ Ɔyi̍ Yī Ɔwɔ chɛ̄ku ɔ̍lɔ, ɛlɛjā ɛ̍lɛ ge̍ē lɛ ɔhɔ̄leyī i̍mɔ̄mɛni̍. N chī ge̍ē de wa̍ 
ē hye̍ēyī la okū la ɔ̄chī ɔkwɛ̍ɛjī.” 



210 

 

Yala © Bible Society of Nigeria, 1979. 
 

 
 

 

41 Āchɛ yī Iju̍u gblāa abɔ̍ɔ ē ta̍ Iji̍sɔ̄ɔsi iru wu̍chē yī lɛlā nīi o̍ ka hīka anɔ̍lɔ - 

ojōre̍ nīi - ɔ̍lɔ bū la ichō wā la ajɛ a̍nɛ ma̍. 

42 Wu̍chē ɔla̍ā, e̍ ka bɛ̍ɛ̄nɛ̄ hīka, “Je̍ka ɔngrɔ̄ɔ nūma̍ re̍ka Iji̍sɔ̄ɔsi a̍nɛ? Je̍ka a̍a 

anu̍ - ɔyi̍ yī Ijo̍sɛ̄ɛfu a̍nɛ? Ɔ̄chɛ nīi alɔ je̍ a̍dā yī nū ba̍la ɛ̍nɛ̍ yī nū ma̍/. Kana̍ nīi 
o̍ chōo̍chē ge̍ē ka hīka anɔ̍lɔ bū la ichō wā la ajɛ ma̍?” 

43 Iji̍sɔ̄ɔsi da wa̍ hīka, “Ala̍ ā cho̍cho̍ la i̍ngwrī nīi ala̍ gblāa aa̍ ē gwo̍ ma̍! 

44 Ɔ̄chɔ̄chɛ i̍ ge̍ē wā dikpo̍ba̍ u ē mɛ ni̍, ɔ̍chi̍kpa̍kpa̍ Ɔwɔ A̍dā nīi de u tɛ̄rɔ̄ ma̍ 

pi ɔlɔjā bla̍a ami o̍bū. N chī ge̍ē de ɔlɔjā hye̍ēyī wā la ɔhɔ̄leyī la ɔ̄chī ɔkwɛ̍ɛjī. 

45 Āchɛ ɔkɛrɔ̄ yī Ɔwɔ ka i̍ngɔ̍ɔ: Ɔwɔ ɔ̍lɔ ē ngū āchɛ wa̍a̍ lɛlā a̍nɛ. Ɔ̄chɛ-mɔ̄chɛ 

nīi ge̍ pɔ̍ɔkɔ yī Ɔwɔ A̍dā, ngū lɛlā bū la abɔ̄ yī nū ma̍; o̍ ē wā dikpo̍ba̍ u. 

46 Ɔla̍ā i̍ re̍ka ɔ̄chɛ ɔha̍ ma̍ Ɔwɔ A̍dā la eyī je̍ ni̍. Ɔ̍chi̍kpa̍kpa̍ ɔ̄chɛ nīi bū ba̍la 

Ɔwɔ ma̍, anu̍ ma̍ Ɔwɔ A̍dā a̍nɛ. 

47 Lēchi̍-lēchi̍, n ā koko̍o de ala̍! Ɔ̄chɛ nīi ge̍ de ɔtū che u, ɔlɔjā ge̍ē lɛ ɔhɔ̄leyī 

i̍mɔ̄mɛni̍. 

48 Ami - ojōre̍ yī ɔhɔ̄leyī a̍nɛ. 

49 Aa̍ ɔ̍kɔ̄kū yī ala̍ nīi re̍ ima̍na i̍chɔ̍lɔ lipu̍ a̍chi̍ ma̍ pīyaku̍ kpɔ̍ɔ̍. 

50 Ita yī ojōre̍ nūma̍ nīi bū la ichō wā ma̍, ɔ̄chɛ nīi ge̍ re̍, ɔlɔjā i̍ ge̍ē ko̍ōku̍ ge̍ē 

gbo̍ ni̍. 

51 Ami re̍ka ojōre̍ yī ɔhɔ̄leyī ɔla̍ā nīi bū la ichō wā ma̍ a̍nɛ. Ɔ̄chɛ nīi ge̍ re̍ ojōre̍ 

nūma̍, ɔlɔjā ge̍ē hɔ̄leyī ku yɛ̄grāa i̍kwɛ̍ɛjī oko̍ōku̍ ni̍. Ojōre̍ ɔla̍ā nīi n ge̍ē de ē 
de ɔlɔjā ma̍ - ɛbɛ̍ yī ibi̍īyē yī u nɛ. Anu̍ nīi n ge̍ē de hɛ̄ɛbɛ nīi yɛchɛ wa̍a̍ ē de ē 
wōwi a̍nɛ.” 

52 Lɛlā nūma̍ nīi Iji̍sɔ̄ɔsi ka ma̍ ya̍ nīi Iju̍u ɛla̍ā wa̍a̍ kū la ahu̍ ɔta̍ iyī wā ɔtɔ̍ɔ̄ta̍ 

bāa ochi̍chi̍ ma̍: Kana̍ nīi ɔngrɔ̄ɔ nūma̍ ɔ̍lɔ u̍tu ge̍ē de ɛbɛ̍ yī ibi̍īyē yī ɔ̍lɔ ē de 
aa̍ ka aɛ̍lɛ ge̍ re̍ ma̍/? 

53 Iji̍sɔ̄ɔsi ka de wa̍ hīka, “Lēchi̍-lēchi̍, n ā koko̍o de ala̍! Ala̍ i̍ ge̍ re̍ ɛbɛ̍ yī 

ibi̍īyē yī Ɔyi̍ Yī Ɔngrɔ̄ɔ gba̍a gwa̍ yeyī yī nū ni̍, ala̍ i̍ ge̍ē lɛ ɔhɔ̄leyī lipu̍ yī ibi̍īyē 
yī ala̍ ni̍. 

54 Ɔ̄chɛ nīi ge̍ē re̍ ɛbɛ̍ yī ibi̍īyē yī u gba̍a gwa̍ yeyī yī u, ɔlɔjā ge̍ē lɛ ɔhɔ̄leyī 

i̍mɔ̄mɛni̍. N chī ge̍ē de ɔlɔjā hye̍ēyī wā la ɔhɔ̄leyī la ɔ̄chī ɔkwɛ̍ɛjī. 

55 Wu̍chē oji̍ nɛ, ɛbɛ̍ yī ibi̍īyē yī u - ojōre̍ lēchi̍-lēchi̍ nɛ. Yeyī yī u chī - ɔjā 

ɔgwɔ̍ɔ̄gwa̍ lēchi̍-lēchi̍ nɛ! 

56 Ɔ̄chɛ nīi ge̍ re̍ ɛbɛ̍ yī ibi̍īyē yī u gba̍a gwa̍ yeyī yī u, o̍ re̍ka ɔlɔjā hɔ̄ la ami, 

ami titi hɔ̄ la ɔ̄chɛ ɔlɔjā. 



211 

 

Yala © Bible Society of Nigeria, 1979. 
 

 
 

 

57 Ɔwɔ A̍dā nīi hɔ̄leyī ma̍ de u tɛ̄rɔ̄ a̍nɛ. Anu̍ chī ohu̍ nīi ami hɔ̄leyī i̍ngi̍ngɔ̍ɔ 

a̍nɛ. Ɔ̄chɛ nīi ge̍ re̍ ɛbɛ̍ yī ibi̍īyē yī u, i̍ngi̍ngɔ̍ɔ nīi ɔlɔjā ge̍ē hɔ̄leyī wu̍chē yī u 
a̍nɛ. 

58 Onūma̍, anu̍ re̍ka ojōre̍ nīi bū la ichō wā la ajɛ a̍nɛ. O̍ i̍ lɛ bāa ojōre̍ ɔla̍ā nīi 

aa̍ ɔ̍kɔ̄kū yī ala̍ re̍ o̍bū gba̍a pīyaku̍ mɛ ma̍ ni̍. Onūma̍ ma̍, ɔ̄chɛ nīi ge̍ re̍, ɔlɔjā 
ge̍ē hɔ̄leyī kpɛɛ ē ku yɛ̄grāa ɔha̍lɔha̍.” 

59 Iji̍sɔ̄ɔsi ka lɛlā nūma̍ yɛ̄grāa nīi o̍ yɛ ē ngū āchɛ lɛlā abɔ̍ɔ la u̍nu̍ ogrēeyī la 

Ikapa̍num ma̍. 

60 Āchɛ yɛ̄mɛ̄mɛ̄ nīi - a̍chi̍kpo̍ yī Iji̍sɔ̄ɔsi gblāa abɔ̍ɔ plɛ̍ɛ̄lā nūma̍ ma̍ ka hīka 

lɛlā iyi̍ ɔ̍lɔ lichi̍ i̍ngɔ̍ɔ nīi ɔ̍lɔ ē ngū āchɛ ma̍/? Ɔ̄nyɛ ɔ̍lɔ ge̍ē chɛ̄ darɔ̄ku ita yī lɛlā 
nūma̍ ē po̍ ɔ̍lɔ ē mɛ ma̍? 

61 Ɔ̄chɔ̄chɛ i̍ kɔ̄ka de Iji̍sɔ̄ɔsi o̍bū ni̍, o̍ de jo̍ōkū ɔpɔ̄ɔpɛ̄ hīka ɛ̍lɛ yɛ ē gwo̍ 

i̍ngwrī wu̍chē lɛlā ɔla̍ā. Wu̍chē ɔla̍ā, o̍ da a̍chi̍kpo̍ yī nū hīka, “O̍ re̍ka ūkpɔ̄tū 
ti̍ya ala̍ tū wu̍chē yī lɛlā nūma̍? 

62 O̍ ge̍ re̍ka ala̍ ma̍ Ɔyi̍ Yī Ɔngrɔ̄ɔ nīi o̍ ku̍chē pīya yɛ gāa ɛbɛ nīi o̍ hɔ̄ o̍bū ma̍ 

bɛ̍ɛ? 

63 Ala̍ ma̍ ko̍ō! Uhu Yī Ɔwɔ ē de ɔhɔ̄leyī a̍nɛ. Wɔhu̍ yī ɔ̄chɛ̄ɛchɛ i̍ tū ɛpiyabuna 

ɔha̍lɔha̍ ni̍. Lɛlā ɔla̍ā nīi n ka de ala̍ ma̍ - Uhu Yī Ɔwɔ ba̍la ɔhɔ̄leyī ke̍e̍ nɛ. 

64 Ala̍ āchɛ ɛha̍ chī gba̍a chɛ̄ku u ni̍ kpɔ̍ɔ̍.” Iji̍sɔ̄ɔsi ɔlɔjā je̍ āchɛ wa̍a̍ nīi i̍ ge̍ē 

chɛ̄ku ɔ̍ ni̍ ma̍ bū la owu̍tu. O̍ je̍ ɔ̄chɛ nīi ge̍ē chɔ̄ɔwɛ ē tū ɔ̄ ma̍ lɔ̄lā mɛ̍. 

65 O̍ gba̍a ka bɛ̍ɛ̄nɛ̄ hīka, “Wu̍chē yī lɛlā nūma̍, anu̍ - ohu̍ nīi n koko̍o de ala̍ 

a̍nɛ: Ɔ̄chɔ̄chɛ i̍ ge̍ē wā dikpo̍ ē ba̍ u ē mɛ ni̍, ɔ̍chi̍kpa̍kpa̍ Ɔwɔ A̍dā ge̍ē ya̍ nīi o̍ 
ē wā mɛ a̍nɛ.” 

66 Wu̍chē yī lɛlā nūma̍, alikpɛ̍ɛ yī nū yɛ̄mɛ̄mɛ̄ pīya okwi̍ihi ta̍ ɔ̄. E̍ i̍ chɛ̄ yɛ ba̍la 

anu̍ gɛ ni̍. 

67 Bū la ɛbɛ ɔla̍ā, Iji̍sɔ̄ɔsi che a̍chi̍kpo̍ yī nū ikpo̍ hīka, “Ala̍ titi, ala̍ chikpo̍ ge̍ē 

pīya ē hī u i̍ngi̍ngɔ̍ɔ?” 

68 Isa̍yi̍mɔ̄ɔn Ipi̍ta hīya anu̍ ɔkɔ hīka, “Ādā, ɔ̄nyɛ nīi alɔ ge̍ē gba̍a ē pīya ē 

dikpo̍ ē ba̍ ɔ̄ ma̍? Awɔ chī - lɛlā ɔla̍ā nīi ē de ɔhɔ̄leyī i̍mɔ̄mɛni̍ ē de ɔ̄chɛ a̍nɛ. 

69 U̍ma̍ama, alɔ chī jo̍ōkū de chɛ̄ku wɔ mɛ̍ hīka awɔ re̍ka Ɔ̄chɛ Ɔnɛ̄ɛhɛhi Ɔla̍ā 

nīi bū la abɔ̄ yī Ɔwɔ ma̍ a̍nɛ.” 

70 Iji̍sɔ̄ɔsi hīya aa̍ ɔkɔ bɛ̍ɛ̄nɛ̄ hīka, “Je̍ka n hu ala̍ āchɛ igwo̍lɛpa ohōhu? Ɔ̄chɛ 

ūkpo̍he lipu̍ yī ala̍ chī - Ɔngūwɛ̄gā i̍ngɔ̍ɔ ke̍e̍ nɛ.” 

71 Lɛlā yī Iju̍dasi ɔyi̍ yī Isa̍yi̍mɔ̄ɔn Isikɛ̍rīyɔti nīi Iji̍sɔ̄ɔsi yɛ ē ka a̍nɛ. Iju̍dasi - 

ɔ̄chɛ ɔha̍ lipu̍ yī āchɛ igwo̍lɛpa ɛla̍ā nɛ; o̍ chī yɛ abɔ̍ɔ ge̍ē chɔ̄ɔwɛ ē tū abā yī 
nū kpɔ̍ɔ̍. 

Ijɔ̍ɔn 7 

1 La okwi̍ihi yī ɔla̍ā, Iji̍sɔ̄ɔsi hɔ̄ aba̍a̍bɔ̍ɔ la ajɛ yī Iga̍līli bɛ̍ɛ̄nɛ̄. O̍ i̍ chikpo̍ ge̍ē hɔ̄ 

la ajɛ yī Ijudi̍ya ē gɛ ni̍. Wu̍chē oji̍ nɛ, alɛhu̍ yī Iju̍u yɛ ē chikpo̍ ge̍ē de ɔ̍ ē 
ngmo̍ abɔ̍ɔ. 

2 Yɛ̄grāa yī ɔwɔ̄wīyā ɔha̍ nīi Iju̍u ē ya̍ Ɔbɔ̄bla Yī Otū La A̍ywɔ̍da̍ ma̍ wā ge̍ de 

hōhī kurɛkurɛ bɛ̍ɛ̄nɛ̄. 

3 Aɛ̍nɛ̍ yī Iji̍sɔ̄ɔsi da ɔ̍ bɛ̍ɛ̄nɛ̄ hīka, “A i̍ ē pīya ē hī ɛbɛ nūma̍ ē gāa ajɛ yī 

Ijudi̍ya, hɛ̄ɛbɛ nīi a̍chi̍kpo̍ yī wɔ ē ma̍ u̍ku̍rɔ̍ nīi a yɛ ma̍ ē ya̍ ma̍ ni̍? 

4 Ɔ̄chɛ ge̍ chikpo̍ nīi āchɛ wa̍a̍ ge̍ē je̍ ɔ̄, o̍ i̍ ē de lɛlā nīi o̍ yɛ ē ya̍ ma̍ ē trɛ̍ba ni̍. 

Lɛlā nūma̍ wa̍a̍ nīi a yɛ ma̍ ē ya̍ ma̍, gāa ge̍ ya̍ abɔ̍ɔ lɛbɛ nīi yɛchɛ wa̍a̍ ge̍ 
jo̍ōkū yī wɔ.” 

5 Aɛ̍nɛ̍ yī nū titi i̍ gba̍a chɛ̄ku ɔ̍ ni̍. 

6 Iji̍sɔ̄ɔsi da aɛ̍nɛ̍ yī nū ɛla̍ā hīka, “Ala̍ ma̍ ko̍ō! Yɛ̄grāa yī u kpakpa i̍ gbajɛ we̍ 

ni̍. Ala̍ ma̍, yɛ̄grāa ɔha̍lɔha̍ ku de ala̍. 

7 Ala̍ ma̍ i̍ ta̍ yɛchɛ anyī ni̍. Ami ma̍, n ta̍ yɛchɛ anyī. Wu̍chē oji̍ nɛ, n ē ka ē tāa 

anu̍ myɛ̄grāa-myɛ̄grāa hīka ɔpɔ̄pū yī lɛlā yī nū hwɔhi ni̍. 

8 Ala̍ gāa ga ɔwɔ̄wīyā ɔla̍ā gɛ. Ami ma̍, n i̍ yɛ gāa ni̍. Wu̍chē oji̍ nɛ, yɛ̄grāa yī u 

kpakpa i̍ gbajɛ we̍ ni̍.” 

9 Iji̍sɔ̄ɔsi ka i̍ngɔ̍ɔ ma̍, o̍ pīya hɔ̄ aba̍a̍bɔ̍ɔ la Iga̍līli kpɔ̍ɔ̍. 

10 Aɛ̍nɛ̍ yī Iji̍sɔ̄ɔsi wā ge̍ pīya yī Ijɛru̍sālɛm la ɔwɔ̄wīyā ɔla̍ā ma̍, Iji̍sɔ̄ɔsi titi wā 

ge̍ pīya gānyɔ̄. O̍ yɛ fi̍yɛ̍-fi̍yɛ̍; o̍ i̍ chɛ̄ nīi ɔ̄chɔ̄chɛ jo̍ōkū tū ɔ̄ ni̍. 

11 Alɛhu̍ yī Iju̍u wa̍a̍ gblāa abɔ̍ɔ ē gāla̍ ɔ̄ yɛ̄grāa nīi e̍ yɛ ē ya̍ ɔwɔ̄wīyā ɔla̍ā ma̍. 

E̍ ē che iyī wā ikpo̍ ka ɔ̍lɔ hɔ̄ aba̍ ma̍/? 

12 Āchɛ yɛ̄mɛ̄mɛ̄ gblāa abɔ̍ɔ ē ka lɛlā ku̍ ɔ̄ ya̍cha̍cha̍ ē de iyī wā. Āchɛ ɛha̍ ka 

ɔ̍lɔ - ɔ̄chɛ ɔnɛ̄ɛhɛhi nɛ. Ɛha̍ ka ɔ̍lɔ ge̍ aba̍! I̍bobo nīi ɔ̍lɔ ē gwō tū āchɛ a̍nɛ. 

13 Ɔ̄chɔ̄chɛ i̍ chī bɔ̍ɔ̄tū ka hwōō la ɔgbādu ni̍; wu̍chē oji̍ nɛ, e̍ yɛ ē tūuhwi yī 

alɛhu̍ yī Iju̍u. 

14 Yɛ̄grāa yī ɔwɔ̄wīyā ɔla̍ā de hōhī pi̍nyɛ̍ nīi o̍ ge̍ kwɛ̍ɛjī o̍bū nīi Iji̍sɔ̄ɔsi ga u̍nu̍ 

yī Ɔwɔ ge̍ ngū āchɛ lɛlā a̍nɛ. 

15 O̍ de ya̍ alɛhu̍ yī Iju̍u lɛbɛ̍bi̍ ɔlamu-ɔlamu ma̍, e̍ ka hīka, kana̍ nīi ɔngrɔ̄ɔ 

nūma̍ ɔ̍lɔ je̍ ɔjā i̍ngɔ̍ɔ ma̍/? Ɔ̍lɔ i̍ chī ga īpū je̍ ni̍? 

16 Iji̍sɔ̄ɔsi hīya aa̍ ɔkɔ bɛ̍ɛ̄nɛ̄ hīka, “Ala̍ ma̍ gɛ ko̍ō! Lɛlā nīi n ē ngū āchɛ ma̍, i̍ 

lɛlā yī ami ɔlɔjā ni̍. O̍ bū la abɔ̄ yī Ɔwɔ nīi de u tɛ̄rɔ̄ ma̍. 

17 Ɔ̄chɛ nīi ge̍ chikpo̍ ge̍ē ya̍ ɔjā nīi Ɔwɔ chikpo̍ ma̍, ɔlɔjā ge̍ē jo̍ōkū yī lɛlā nīi n 

ē ngū āchɛ ma̍ ɔpɔ̄ɔpɛ̄! O̍ ge̍ē jo̍ōkū hīka ɔ̍lɔ bū la abɔ̄ yī Ɔwɔ kɛ̄ɛ ɔ̍lɔ - lɛlā yī 
amɔ̍lɔ ɔlɔjā nīi amɔ̍lɔ ē ka a̍nɛ. 

18 Ɔ̄chɛ nīi ē koko̍o yī lɛlā yī anu̍ ɔlɔjā ma̍, otūlichō yī anu̍ ɔlɔjā nīi o̍ ē gāla̍ 

a̍nɛ. Ɔ̄chɛ nīi yɛ ē chikpo̍ yī otūlichō yī ɔ̄chɛ nīi de ɔ̍ tɛ̄rɔ̄ ma̍, anu̍ - ɔ̄chɛ ɔka 
lɛlā lēchi̍-lēchi̍ a̍nɛ. Arīmɛ̄ ɔha̍lɔha̍ i̍ ē hɔ̄ la ibi̍īyē yī nū ni̍. 

19 Je̍ka a̍a ala̍ nīi Imo̍sīisi de Lihɔ ɔla̍ā de ala̍ a̍nɛ? Ɔ̄chɔ̄chɛ lipu̍ yī ala̍ i̍ chī de 

Lihɔ Yī Imo̍sīisi ɔ̍lɔma̍ gbō mɛ ni̍. Nɛ̄ni̍, oji̍ - ohu̍ nīi ala̍ yɛ ē chikpo̍ ge̍ē de u ē 
ngmo̍ ma̍?” 

20 Alɔgbādu ɛla̍ā wa̍a̍ hīyɔkɔ hīka ɔ̍lɔ ge̍ o̍ō! Ɔngrɔ̄ɔ nūma̍ ɔ̍lɔ ē ku̍ yapri̍ija? 

Ɔ̄nyɛ ɔ̍lɔ yɛ amu ē chikpo̍ ge̍ē ngmo̍ ɔ̍lɔ ma̍? 

21 Iji̍sɔ̄ɔsi gba̍a ka de wa̍ hīka, “Ala̍ ma̍ gɛ! U̍ku̍rɔ̍ ɔlɛbɛ̍bi̍ ūkpo̍he nīi n ya̍ ma̍ 

chī de ya̍ ala̍ lɛbɛ̍bi̍ wa̍a̍ mɛ̍. 

22 Imo̍sīisi ka hīka ala̍ ɔ̍lɔ ge̍ ta̍ ayi̍ yī ala̍ anāngrɔ̄ɔ wɔwu̍. Lɛlā ɔla̍ā i̍ wu̍tu bū 

la abɔ̄ yī Imo̍sīisi ni̍; o̍ bū la abɔ̄ yī aa̍ a̍dɔ̄kū yī ala̍. Je̍ka a̍a ala̍ ē ta̍ ayi̍ yī ala̍ 
wɔwu̍ la Ɔ̄chī Ɔmyɛ̍nyɛ̍? 

23 Ala̍ ge̍ ta̍ ayi̍ wɔwu̍ la Ɔ̄chī Ɔmyɛ̍nyɛ̍ nīi Lihɔ Yī Imo̍sīisi i̍ bīya ni̍, oji̍ - ohu̍ 

nīi ala̍ ē ya̍ ɔtū ngurangura ē tāa ami wu̍chē yī ɔngrɔ̄ɔ nīi n ya̍ nīi o̍ de lɛ 
cha̍cha̍ gɔ̄grāa la Ɔ̄chī Ɔmyɛ̍nyɛ̍ ma̍? 

24 Ala̍ e̍e hlɛ̍ɛ̄pɔ̄ ji lɔkɔ nīi ala̍ ma̍ lɛlā yɛchɛchɛ yī nū ma̍ ni̍. Ala̍ ā hlɛ̍ɛ̄pɔ̄ lɔkɔ 

nīi lɛlā lɛ kpakpa ma̍.” 

25 Alijɛru̍sālɛm ɛha̍ ka bɛ̍ɛ̄nɛ̄ hīka, “I̍ ɔngrɔ̄ɔ nūma̍ nīi e̍ yɛ ē chikpo̍ ge̍ē ngmo̍ ɔ̄ 

a̍ni̍? 

26 Mɔ̍ɔkɔ nīi o̍ chī rɛ ma̍ la ɔgbādu ē ka lɛlā da̍a̍ gɛ! Ɔ̄chɔ̄chɛ i̍ chī ya̍ ɔ̄ ka be̍e 

gɛ ni̍! Kɛ̄ɛ alɛhu̍ ɛlɛjā ka̍a de jo̍ōkū mɛ̍ hīka ɔ̍lɔ Ɔhɔ̍ɔnyɛta̍ Nīi Ɔwɔ Ɔ̍lɔ Hōhu 
Ma̍ a̍nɛ oo? 

27 Alɔ wa̍a̍ ma̍ chī je̍ ɛbɛ nīi ɔngrɔ̄ɔ nūma̍ bū ma̍! Ɔhɔ̍ɔnyɛta̍ Nīi Ɔwɔ Hōhu Ma̍ 

ge̍ē wā ma̍, ɔ̄chɔ̄chɛ i̍ ge̍ē je̍ ɛbɛ nīi o̍ bū ma̍ ni̍!” 

28 Iji̍sɔ̄ɔsi yɛ ē ngū āchɛ lɛlā abɔ̍ɔ la u̍nu̍ yī Ɔwɔ bɛ̍ɛ̄nɛ̄ ma̍, o̍ tɔ̍ɔna koko̍o de 

wa̍ hīka, “Lēchi̍ nɛ, ala̍ je̍ u. Ala̍ gba̍a je̍ ɛbɛ nīi n bū ma̍. N i̍ chī wā wɔ̄bɔ̄bɔ̄ yī 
u ni̍. Ɔ̄chɛ nīi de u tɛ̄rɔ̄ ma̍ - ɔ̄chɛ olēchi̍-lēchi̍ nɛ. Ala̍ ma̍ i̍ je̍ ɔ̄ ni̍. 

29 Ami je̍ ɔ̄. Wu̍chē oji̍ nɛ, n bū la abɔ̄ yī nū. Anu̍ de u tɛ̄rɔ̄ a̍nɛ.” 

30 Bū la ɛbɛ ɔla̍ā, aa̍ wa̍a̍ kū yɛ ge̍ē de ɔ̍ ē ku̍. Ɔ̄chɔ̄chɛ i̍ ku̍ ɔ̄ mɛ ni̍, wu̍chē 

lɔkɔ nīi yɛ̄grāa ɔ̍lɔma̍ i̍ gbajɛ we̍ ni̍ ma̍. 

31 Āchɛ yɛ̄mɛ̄mɛ̄ abɔ̍ɔ lipu̍ yī ɔgbādu ɔla̍ā chɛ̄ku ɔ̍. E̍ ka hīka Ɔhɔ̍ɔnyɛta̍ Nīi 

Ɔwɔ Ɔ̍lɔ Hōhu Ma̍ ɔ̍lɔ ge̍ wā ma̍, re̍ka ɔ̍lɔ ge̍ē ya̍ u̍ku̍rɔ̍ ɔlɛbɛ̍bi̍ ē hɛ̍ onūma̍ 
wa̍a̍ nīi ɔngrɔ̄ɔ nūma̍ ɔ̍lɔ yɛ ma̍ ē ya̍ ma̍ ē mɛ u̍uma? 

32 Āchɛ Yī Ifa̍rasīi po̍ i̍ngwrī yī lɛlā nūma̍ wa̍a̍ nīi āchɛ yɛ ē ka ē ku̍ Iji̍sɔ̄ɔsi ma̍. 

Wu̍chē ɔla̍ā, aa̍ ba̍la alɛhu̍ aligbe de āchɛ ɔgbɛ̄ɛbɛ tɛ̄rɔ̄ wā ge̍ē ku̍ Iji̍sɔ̄ɔsi. 

33 Iji̍sɔ̄ɔsi yɛ ē koko̍o ē de āchɛ hīka, “Ala̍ ma̍ gɛ ko̍ō! N ge̍ē hɔ̄ amu ba̍la ala̍ 

yɛ̄grāa ɔha̍ pi̍nyɛ̍ o̍bū nīi n ē pīya ē dikpo̍ba̍ ɔ̄chɛ nīi de u tɛ̄rɔ̄ ma̍. 

34 Ala̍ ge̍ē gāla̍ u; ala̍ i̍ chī ge̍ē ma̍ u ni̍. Wu̍chē oji̍ nɛ, ɛbɛ nīi n ge̍ē hɔ̄ ma̍, ala̍ 

i̍ ge̍ē wā abɔ̍ɔ ē mɛ ni̍.” 

35 Alɛhu̍ yī Iju̍u gblāa abɔ̍ɔ ē che iyī wā ikpo̍ bɛ̍ɛ̄nɛ̄ hīka, “Aba̍ kpa̍a nīi ɔngrɔ̄ɔ 

nūma̍ u̍tu yɛ gāa nīi alɔ i̍ ge̍ē ma̍ ɔ̄ gɛ ni̍ ma̍/? Ɔla̍ā ma̍, o̍ ge̍ē pɔ̄pīya ē gāa 
ɔcha yī Igri̍iki ɛha̍ nīi Iju̍u ē gblāa ma̍ ge̍ē hɔ̄ abɔ̍ɔ ē ngū āchɛ yī Igri̍iki lɛlā kɛ̄ɛ? 

36 Nɛ̄ni̍, oji̍ - ochi̍chi̍ yī lɛlā nūma̍ nīi o̍ ē ka ma̍? Aɛ̍lɛ ge̍ē gāla̍ anu̍, aɛ̍lɛ i̍ chī 

ge̍ē ma̍ anu̍ ni̍! Ɛbɛ nīi anɔ̍lɔ ge̍ē hɔ̄ ma̍, aɛ̍lɛ i̍ ge̍ē wā mɛ ni̍!” 

37 I̍chi̍chɛ nīi ɔwɔ̄wīyā ɔla̍ā ge̍ē chlɛhu̍ ma̍, anu̍ kpɛ̍ɛ - ɔ̄chī ɔlamu-ɔlamu gɔ̄ga 

a̍nɛ. I̍chi̍chɛ ɔla̍ā, Iji̍sɔ̄ɔsi nīichō yarɛ tɔ̍ɔna koko̍o de āchɛ hīka, “Ɔ̄chɛ nīi ge̍ 
ku̍ odīyenyi, ɔlɔjā ge̍ yewā dikpo̍ba̍ u ge̍ gwa̍ yenyi. 

38 Wu̍chē oji̍ nɛ, Īpū Yī Ɔwɔ ka i̍ngɔ̍ɔ hīka, ‘Ɔ̄chɛ nīi ge̍ chɛ̄ku u, yenyi yī 

ɔhɔ̄leyī ge̍ē pɔ̍ɔ̄pɛ̍ ē bū la ūkpɔ̄tū yī ɔlɔjā.’ ” 

39 Lɛlā yī Uhu Yī Ɔwɔ nīi āchɛ nīi chɛ̄ku ɔ̍ ma̍ ge̍ē nāa ma̍ nīi Iji̍sɔ̄ɔsi yɛ ē ka 

a̍nɛ. Wu̍chē oji̍ nɛ, yɛ̄grāa ɔla̍ā, o̍ i̍ de Uhu Yī Ɔwɔ de wa̍ we̍ ni̍. Wu̍chē lɔkɔ 
nīi Iji̍sɔ̄ɔsi i̍ hye̍ēyī la okū wā rīgā yī nū we̍ ni̍ ma̍. 

40 Āchɛ yɛ̄mɛ̄mɛ̄ abɔ̍ɔ lipu̍ yī ɔgbādu ɔla̍ā plɛ̍ɛ̄lā ɔla̍ā ma̍, e̍ ka hīka ɔ̍lɔ ge̍ 

lēchi̍, ɔngrɔ̄ɔ nūma̍ ɔ̍lɔ - Ɔ̄chɛ Ɔkɛrɔ̄ Yī Ɔwɔ nɛ. 

41 Ɛha̍ ka hīka ɔ̍lɔ - Ɔhɔ̍ɔnyɛta̍ Nīi Ɔwɔ Ɔ̍lɔ Hōhu Ma̍ nɛ. Ɛha̍ ma̍ ka hīka, 

Ɔhɔ̍ɔnyɛta̍ Nīi Ɔwɔ Ɔ̍lɔ Hōhu Ma̍ ɔ̍lɔ ge̍ē bū la Iga̍līli kana̍? 

42 Je̍ka Īpū Yī Ɔwɔ ɔ̍lɔ ka hīka ɔ̍lɔ ge̍ē bū la wɔma yī Ide̍bīidi? Je̍ka ɛ̍lɛ ge̍ē ma 

ɔ̍lɔ la Ibɛ̍tɛlɛhɛ̄ɛm nīi - ɔ̍lɔ ipwo̍gra yī Ide̍bīidi ma̍? 

43 Bū la ɛbɛ ɔla̍ā, alɔgbādu ɔla̍ā de iyī wā yi̍ya wu̍chē yī lɛlā yī Iji̍sɔ̄ɔsi. 

44 Āchɛ ɛha̍ ma̍ chikpo̍ yɛ ge̍ē de ɔ̍ ē ku̍. Ɔ̄chɔ̄chɛ i̍ chī mlɔtū de abɔ̄ gwō ɔ̄ ni̍. 

45 Āchɛ ɔgbɛ̄ɛbɛ nīi alɛhu̍ aligbe ba̍la Āchɛ Yī Ifa̍rasīi de tɛ̄rɔ̄ ma̍ cha wā 

dikpo̍ba̍ wā. E̍ che wa̍ ikpo̍ hīka oji̍ nīi ɛ̍lɛ i̍ ku̍ Iji̍sɔ̄ɔsi bī wā ni̍ ma̍? 

46 Āchɛ ɔgbɛ̄ɛbɛ ka de wa̍ hīka aɛ̍lɛ i̍ ma̍ ita yī ɔ̄chɛ ɔkɛlā i̍ngɔ̍ɔ bāa ɔngrɔ̄ɔ 

ɔla̍ā ma̍ je̍ ni̍ oo! 

47 Āchɛ Yī Ifa̍rasīi ɛla̍ā da wa̍ bɛ̍ɛ̄nɛ̄ hīka, “Re̍ka o̍ gwi̍bobo tū ala̍ titi kpa̍a! 

48 Ala̍ je̍ma̍ ɔlɛhu̍ yī Iju̍u ɔha̍ kɛ̄ɛ ɔ̄chɛ yī Ifa̍rasīi ɔha̍ chɛ̄ku ɔ̄ je̍? 

49 Āchɛ ɛla̍ā nīi grēeyī gblāa aa̍ nīi i̍ je̍ Lihɔ Yī Imo̍sīisi ni̍ ma̍, e̍ de jī mɛ̍!” 

50 Ɔ̄chɛ ɔha̍ abɔ̍ɔ lipu̍ yī alɛhu̍ yī Iju̍u ɛla̍ā re̍ka Inikode̍mūusi. Anu̍ pi̍i̍ ga ɛbɛ yī 

Iji̍sɔ̄ɔsi īchāha̍ a̍nɛ. O̍ ka de alɛhu̍ āchɛ ehēhī bɛ̍ɛ̄nɛ̄ hīka, 



215 

 

Yala © Bible Society of Nigeria, 1979. 
 

 
 

 

51 “Je̍ka ala̍ jo̍ōkū lɔkɔ nīi Lihɔ yī alɔ ka ma̍? Alɔ i̍ ē hɛ̍ ɔ̄chɛ lɛpɔ̄ ji ni̍, 

ɔ̍chi̍kpa̍kpa̍ alɔ plɛ̍ɛ̄lā la oko̍o yī ɔlɔjā, je̍ ɔjā nīi ɔlɔjā ya̍ ma̍ o̍bū.” 

52 Alɛhu̍ ɛla̍ā de Inikode̍mūusi hīka, “Hɔ̍ɔ! Awɔ titi gba̍a - Oliga̍līli nɛ? Gāla̍ la 

Īpū Yī Ɔwɔ gɛ e̍e nīi a ma̍ la abɔ̄ yī wɔ! A ma̍ ma̍ ɔ̄chɛ ɔkɛrɔ̄ yī Ɔwɔ ɔha̍ ē bū 
la Iga̍līli je̍?” 

53 Bū la ɛbɛ ɔla̍ā, ɔ̄chɛ mɔ̄chɛ wā ge̍ pīya ga yī nū bɛ̍ɛ̄nɛ̄. 

Ijɔ̍ɔn 8 

1 [Ɔ̄chaha̍ ɔ̄chaha̍ wa̍a̍ wā ge̍ pīya ga wɔlɛ̍ bɛ̍ɛ̄nɛ̄ ma̍, Iji̍sɔ̄ɔsi pīya ga Yɛwu Yī 

O̍līifu. 

2 Ɔ̄chī ɔ̍mɛpa la ɔ̄chɔ̄ɔ̄chī, o̍ ku̍chē gāa ga u̍nu̍ yī Ɔwɔ. Āchɛ lyɛ̄mɛ̄ kpɛ̍ɛji nīi 

grēeyī ta̍kakatū ɔ̄ ma̍. O̍ pīya hyāhɔ̄ yɛ ē ngū wā lɛlā bɛ̍ɛ̄nɛ̄. 

3 Āchɛ ongū Lihɔ yī Iju̍u ba̍la Āchɛ Yī Ifa̍rasīi bī ɔnyā ɔha̍ chɛ̄ wā abɔ̍ɔ. E̍ ku̍ 

ɔnyā ɔla̍ā la ɔ̍bɔ̍ɔ̄nyā. E̍ bī ɔ̄ ge̍ yarɛ abɔ̍ɔ la iyɔ̄bū yī āchɛ wa̍a̍. 

4 E̍ ka de Iji̍sɔ̄ɔsi bɛ̍ɛ̄nɛ̄ hīka, “Ɔngūlɛ̄lā be̍e! Ɔnyā nūma̍, e̍ ma̍ ɔ̄ ku̍ ɔ̄ la abɔ̄ 

ba̍la ɔngrɔ̄ɔ. 

5 Lipu̍ yī īpū Lihɔ yī alɔ, Imo̍sīisi ka hīka ɛ̍lɛ ge̍ ngmo̍ ɔ̄chɛ oli̍ngɔ̍ɔ lɛchɛ̄chɔ̄. 

Awɔ ma̍ a ka kana̍?” 

6 E̍ yɛ ē ka lɛlā nūma̍ hɛ̄ɛbɛ ge̍ē trɛ̍ɛda ē gwō Iji̍sɔ̄ɔsi la ikpo̍ yī lɛlā ochōche. 

Hɛ̄ɛbɛ ge̍ē jɔ̍ɔkɔ ē ka lɛlā abi̍ ku̍ ɔ̄. Iji̍sɔ̄ɔsi pu̍ kpɛ̍ɛ̍ du̍mɔ̍ ga ajɛ, bī ayi̍kābɔ̄ yɛ 
ē tɔ̍ɔ̄jā gblāa la ajɛ. 

7 E̍ gblāa abɔ̍ɔ ē che ɔ̍ ikpo̍ i̍ngi̍ngɔ̍ɔ ma̍, o̍ hu lɛhu̍ hwa̍a̍, da wa̍ bɛ̍ɛ̄nɛ̄ hīka, 

“Ala̍ ma̍ ko̍ō! Ɔ̄chɛ nīi hɔ̄ abɔ̍ɔ lipu̍ yī ala̍ nīi i̍ yɛ̍ɛ̄lā ɔdwɔ̄bi̍ ni̍ ma̍ ɔlɔjā ge̍ 
yɔbɔ̄ɔbū ta̍ ɔnyā nūma̍ lɛchɔ̄ gɛ e̍ē!” 

8 O̍ ka i̍ngɔ̍ɔ ma̍, o̍ gba̍a pu̍ kpɛ̍ɛ̍ kū abɔ̍ɔ ē tɔ̍ɔ̄jā la ajɛ la ayi̍kābɔ̄. 

9 Aa̍ wa̍a̍ plɛ̍ɛ̄lā ɔla̍ā nīi o̍ ka ma̍, e̍ bīyɛchɛ i̍ngɔ̍ɔ lūkpōlūkpō cha̍cha̍. Anyāku̍ 

yɔbɔ̄ɔbū a̍nɛ. O̍ de hī Iji̍sɔ̄ɔsi lōri̍īnū ba̍la ɔnyā ɔla̍ā nīi - e̍e yarɛ abɔ̍ɔ ma̍. 

10 Iji̍sɔ̄ɔsi hu lɛhu̍ hwa̍a̍, da ɔnyā ɔla̍ā hīka, “Āchɛ nūma̍ wa̍a̍ kɔ̍ɔ̄ gɛ? Ɔ̄chɔ̄chɛ 

i̍ hōhī rɛ amu ge̍ē hɛ̍ wɔ ɔpīyaku̍ gɛ ni̍?” 

11 Ɔnyā ɔla̍ā ka de ɔ̍ ka anɔ̍lɔ i̍ ma̍ ɔ̄chɔ̄chɛ gɛ ni̍, ādā! Iji̍sɔ̄ɔsi ka de ɔ̍ bɛ̍ɛ̄nɛ̄ 

hīka, “Ɔ̍lɔma̍, ami titi i̍ ge̍ē hɛ̍ wɔ ɔpīyaku̍ ni̍. Pīya gɛ! A ā chī yɛ̍ɛ̄lā ɔdwɔ̄bi̍ ge̍ 
gbo̍ gɛ ni̍!”] 

12 Iji̍sɔ̄ɔsi gba̍a ka de wa̍ hīka, “Ala̍ ma̍ ko̍ō! Ami - ɔla̍ ɔmyɛ̍ma̍ yī yɛchɛ a̍nɛ. 

Ɔ̄chɛ nīi ge̍ ku u la u̍tu, ɔlɔjā ge̍ē tū la ɛbɛ ɔlɛgēdēgēdē nīi ē de ɔhɔ̄leyī ma̍. 
Ɔlɔjā i̍ ge̍ē yɛ la ɛbɛ odobū ge̍ē gbo̍ ni̍.” 

13 Āchɛ Yī Ifa̍rasīi da ɔ̍ bɛ̍ɛ̄nɛ̄ hīka, “Ma̍ gɛ! Lɛlā yī awɔ ɔlɔjā nīi a chī yɛ aa̍ ē tū 

itɛ̍ɛhi̍yɛ̍ yī nū a̍nɛ. Bū la ɛbɛ ɔla̍ā, lɛlā nīi a yɛ ē ka ma̍ - a̍ji nɛ.” 

14 Iji̍sɔ̄ɔsi hīya aa̍ ɔkɔ hīka, “Ala̍ ma̍ ko̍ō! O̍ ge̍ ro̍ōre̍ka n yɛ ē koko̍o yī lɛlā yī 

ami ɔlɔjā, lɛlā nīi n ē ka ma̍ - ichɛ̄ɛhi nɛ. Wu̍chē oji̍ nɛ, n je̍ ɛbɛ nīi n bū ma̍. N 
chī je̍ ɛbɛ nīi n yɛ gāa ma̍. Ala̍ ma̍ i̍ je̍ ɛbɛ nīi n bū ma̍ ni̍; ala̍ i̍ chī je̍ ɛbɛ nīi n 
yɛ gāa ma̍ ni̍. 

15 Ala̍ ē hlɛ̍ɛ̄pɔ̄ la ɔpɔ̄pū nīi āchɛ̄ɛchɛ chikpo̍ ke̍e̍ ma̍. Ami ma̍, n i̍ ē hɛ̍ ɔ̄chɔ̄chɛ 

lɛpɔ̄ ni̍. 

16 N ge̍ yɛ ge̍ē hlɛ̍ɛ̄pɔ̄ nɛ, lɛpɔ̄ ɔhɔ̍ɔ̄hɛ̍ yī u ge̍ē re̍ka olēchi̍-lēchi̍. Wu̍chē oji̍ nɛ, 

n i̍ hɔ̄ lōru̍u la anu̍ ni̍. A̍dā yī u nīi de u tɛ̄rɔ̄ ma̍ hɔ̄ amu ba̍la ami. 

17 E̍ ta̍ tū la īpū yī Lihɔ yī ala̍ hīka, ‘Lɛlā nīi oko̍o yī itɛ̍ɛhi̍yɛ̍ āchɛ ɛpa ge̍ grāa la 

anu̍ mɛ̍, ɔ̍lɔma̍ lɛlā ɔla̍ā - ichɛ̄ɛhi nɛ’ 

18 N ē koko̍o yī lɛlā yī ami ɔlɔjā. A̍dā yī u nīi chī de u tɛ̄rɔ̄ ma̍ ē koko̍o yī lɛlā yī 

u i̍ngi̍ngɔ̍ɔ.” 

19 E̍ che Iji̍sɔ̄ɔsi ikpo̍ bɛ̍ɛ̄nɛ̄ hīka a̍dā yī ɔ̍lɔ kɔ̍ɔ̄? Iji̍sɔ̄ɔsi hīya aa̍ ɔkɔ hīka, “Ala̍ i̍ 

je̍ u ni̍ ma̍ ala̍ i̍ je̍ A̍dā yī u ni̍. O̍ ge̍ re̍ka ala̍ je̍ u nɛ, ala̍ ge̍ē je̍ A̍dā yī u 
i̍ngi̍ngɔ̍ɔ.” 

20 Iji̍sɔ̄ɔsi ka lɛlā nūma̍ wa̍a̍ abɔ̍ɔ la u̍nu̍ yī Ɔwɔ nīi o̍ yɛ ē ngū āchɛ lɛlā ma̍, 

abɔ̍ɔ la wāā yī ɛbɛ nīi e̍ de yakpa che nīi e̍ de ɔjā tū de Ɔwɔ ma̍. Ɔ̄chɔ̄chɛ i̍ chī 
ku̍ Iji̍sɔ̄ɔsi abɔ̍ɔ ni̍, wu̍chē lɔkɔ nīi yɛ̄grāa yī nū i̍ gbajɛ we̍ ni̍ ma̍. 

21 Iji̍sɔ̄ɔsi gba̍a ka de wa̍ hīka, “Ala̍ ma̍ gɛ ko̍ō! N ge̍ē pīya ma̍, ala̍ ge̍ē gāla̍ u. 

Ala̍ chī ge̍ē ku̍ lɛlā ɔdwɔ̄bi̍ yī ala̍ la iyē. Ala̍ i̍ chī ge̍ē gāa ɛbɛ nīi n yɛ gāa ma̍ 
mɛ ni̍.” 

22 Alɛhu̍ yī Iju̍u ɛla̍ā ka bɛ̍ɛ̄nɛ̄ hīka, “Ala̍ ā po̍ ɔjā nīi o̍ ē ka gɛ! Aɛ̍lɛ i̍ ge̍ē gāa 

ɛbɛ nīi anɔ̍lɔ yɛ gāa ma̍ mɛ ni̍. Ɔla̍ā re̍ka o̍ ge̍ē de iyī nū ngmo̍ kɛ̄ɛ oji̍?” 

23 Iji̍sɔ̄ɔsi hīya aa̍ ɔkɔ bɛ̍ɛ̄nɛ̄ hīka, “Ala̍ ma̍ bū amu la ajɛ yī yɛchɛ nūma̍. Ami 

bū la ichō; ala̍ bū la yɛchɛ nūma̍. Ami i̍ bū la yɛchɛ nūma̍ ni̍. 

24 Ɔla̍ā - ohu̍ nīi n ka hīka ala̍ ge̍ē pīyaku̍ la lɛlā ɔdwɔ̄bi̍ yī ala̍ la iyē a̍nɛ. 

Ɔ̍chi̍kpa̍kpa̍ ala̍ chɛ̄ hīka, ‘ami - anu̍ a̍nɛ’, nɛ̄ni̍ ala̍ chī ge̍ē pīyaku̍ la lɛlā 
ɔdwɔ̄bi̍ yī ala̍ la iyē ichɛ̄ɛhi.” 

25 E̍ che ɔ̍ ikpo̍ hīka ɔ̍lɔ - ɔ̄nyɛ nɛ? Iji̍sɔ̄ɔsi hīya aa̍ ɔkɔ hīka, “Ami - ɔjā nīi n 

koko̍o de ala̍ wa̍a̍ bū la owu̍tu ma̍ nɛ. 

26 Lɛlā lyɛ̄mɛ̄mɛ̄ nīi n ge̍ē ka, gba̍a ē hlɛ̍ɛ̄pɔ̄ yī nū lɛhu̍ yī ala̍ ma̍. Ɔ̄chɛ nīi de u 

tɛ̄rɔ̄ ma̍ - ɔ̄chɛ olēchi̍-lēchi̍ nɛ. Lɛlā nīi n po̍ bū la oko̍o yī nū ke̍e̍ ma̍ nīi n ē ka 
ē de yɛchɛ a̍nɛ.” 

27 Āchɛ ɛla̍ā i̍ jo̍ōkū hīka lɛlā yī Ɔwɔ A̍dā nīi Iji̍sɔ̄ɔsi ɔ̍lɔ yɛ ē ka ē de aa̍ a̍ni̍. 

28 Wu̍chē yī ɔla̍ā, Iji̍sɔ̄ɔsi gba̍a ka de wa̍ hīka, “Ala̍ ma̍ gɛ ko̍ō! Yɛ̄grāa nīi e̍ 

ge̍ē hu Ɔyi̍ Yī Ɔngrɔ̄ɔ hwa̍a̍ ē pla la ɔchi̍ ma̍ o̍bū nīi ala̍ ge̍ē jo̍ōkū hīka, ‘Ami - 
Anu̍’ a̍nɛ. Bɛ̍ɛ̄nɛ̄ ma̍, ala̍ ge̍ē jo̍ōkū hīka amɔ̍lɔ i̍ ē ya̍ lɛlɛ̄lā wɔ̄bɔ̄bɔ̄ yī amɔ̍lɔ ni̍. 
Ala̍ ge̍ē jo̍ōkū hīka lɛlā nīi Ɔwɔ A̍dā ɔ̍lɔ ngū amɔ̍lɔ ke̍e̍ ma̍ nīi amɔ̍lɔ ē ka a̍nɛ. 

29 Ɔ̄chɛ nīi de u tɛ̄rɔ̄ ma̍ hɔ̄ amu ba̍la ami. O̍ i̍ pīya hī u nīi hɔ̄ lōri̍īnū je̍ ni̍. 

Wu̍chē oji̍ nɛ, lɛlā nīi ē lɛ ɔ̍ wɔnyɛ ma̍ nīi n ē ya̍ myɛ̄grāa-myɛ̄grāa a̍nɛ.” 

30 Āchɛ yɛ̄mɛ̄mɛ̄ nīi plɛ̍ɛ̄lā nūma̍ wa̍a̍ nīi Iji̍sɔ̄ɔsi yɛ ē ka ma̍, chɛ̄ku ɔ̍. 

31 Bɛ̍ɛ̄nɛ̄ Iji̍sɔ̄ɔsi koko̍o de Iju̍u nīi chɛ̄ku ɔ̍ ma̍ hīka, “Ala̍ ge̍ de ūkpɔ̄tū rɛ lɛlā yī 

u nīi n yɛ ē ngū ma̍, ɔ̍lɔma̍ ala̍ - a̍chi̍kpo̍ yī u lēchi̍-lēchi̍ nɛ. 

32 Bū la ɛbɛ ɔla̍ā, ala̍ ge̍ē ji̍yɛ̄lā olēchi̍-lēchi̍. Lɛlā olēchi̍-lēchi̍ ɔla̍ā chī ge̍ē de 

ala̍ ē hɛ̍ ē ta̍.” 

33 Āchɛ ɛla̍ā hīya Iji̍sɔ̄ɔsi ɔkɔ bɛ̍ɛ̄nɛ̄ hīka, “Je̍ka a̍a alɔ - wɔma yī A̍brahāam nɛ. 

Alɔ wɛ ɔfiyɛ yī ɔ̄nyɛ je̍? Kɛ̄ɛ oji̍ - ochi̍chi̍ yī ɔhɛ̍ta̍ ɔ̍lɔma̍ nīi a ka ma̍?” 

34 Iji̍sɔ̄ɔsi koko̍o de wa̍ hīka, “Lēchi̍-lēchi̍, n ā koko̍o de ala̍! Ɔ̄chɛ-mɔ̄chɛ nīi ge̍ 

yɛ̍ɛ̄lā ɔdwɔ̄bi̍, o̍ re̍ka ɔlɔjā tū lɛfiyɛ yī lɛlā ɔdwɔ̄bi̍. 

35 Ɔ̄chɛ nīi - ɔfiyɛ ma̍, e̍ ē ka ɔ̍ tū la wɔma yī u̍kpu̍fi̍ye̍ ɔla̍ā ni̍. Ɔ̄chɛ nīi - aywɔ̍lɛ̍ 

ma̍, anu̍ - ɔlwɔma yī u̍kpu̍fi̍ye̍ ɔla̍ā kpɛɛ ku yɛ̄grāa ɔha̍lɔha̍ a̍nɛ. 

36 Ɔyi̍ Yī Ɔngrɔ̄ɔ ɔlɔjā ge̍ chī de wɔ hɛ̍ta̍ mɛ̍, o̍ re̍ka awɔ - ɔywɔ̍lɛ̍ lēchi̍-lēchi̍ 

bɛ̍ɛ̄nɛ̄ nɛ. 

37 N jo̍ōkū hīka ala̍ bū la wɔma yī A̍brahāam. Ala̍ chī yɛ ē chikpo̍ ge̍ē de u ē 

ngmo̍. Wu̍chē oji̍ nɛ, lɛlā nīi n ka wa̍a̍ ma̍ i̍ gwa̍ chɛ̄ ala̍ ūkpɔ̄tū ni̍. 

38 Ami ma̍, lɛlā nīi A̍dā yī u de chabɔ̄ hu̍ u ma̍ nīi n ē ka a̍nɛ. Ala̍ ma̍, ɔjā nīi 

a̍dā yī ala̍ ka de ala̍ ma̍ nīi ala̍ ē ya̍ a̍nɛ!” 

39 E̍ hīya Iji̍sɔ̄ɔsi ɔkɔ hīka A̍brahāam ɔ̍lɔ - a̍dā yī aa̍ a̍nɛ/. Iji̍sɔ̄ɔsi de wa̍ bɛ̍ɛ̄nɛ̄ 

hīka, “Ala̍ ma̍ ko̍ō! Ala̍ ge̍ - ayi̍ yī A̍brahāam lēchi̍-lēchi̍ nɛ, ala̍ ge̍ē ya̍ ita yī 
u̍ku̍rɔ̍ nīi o̍ ē ya̍ ma̍. 

40 Lɛlā nīi n ya̍ ke̍e̍ ma̍ re̍ka, lɛlā olēchi̍-lēchi̍ ode kɔ̄ka de ala̍ lɔkɔ nīi n po̍ bū 

la oko̍o yī Ɔwɔ ma̍. Ala̍ chī yɛ amu ē chikpo̍ ge̍ē de u ē ngmo̍. A̍brahāam ma̍ 
ya̍ ita yī lɛlā ɔha̍ i̍ngɔ̍ɔ? 

41 Ɔjā nīi a̍dā yī ala̍ ē ya̍ ma̍ nīi ala̍ yɛ ē ya̍ a̍nɛ!” E̍ hīya Iji̍sɔ̄ɔsi ɔkɔ bɛ̍ɛ̄nɛ̄ hīka, 

“Ɔwɔ ɔlɔjā re̍ka A̍dā yī alɔ lōri̍īnū a̍nɛ. Alɔ - ayi̍ yī nū lēchi̍-lēchi̍ nɛ.” 

42 Iji̍sɔ̄ɔsi da wa̍ bɛ̍ɛ̄nɛ̄ hīka, “O̍ ge̍ re̍ka Ɔwɔ - A̍dā yī ala̍ nɛ, ala̍ ge̍ē ywɔ̍ɔnyɛ 

yī u. Wu̍chē oji̍ nɛ, n bū la abɔ̄ yī Ɔwɔ ɔlɔjā. U̍ma̍ama n chī hɔ̄ amu u̍ma̍. Anu̍ 
ɔlɔjā de u tɛ̄rɔ̄ wā a̍nɛ. N i̍ wā wɔ̄bɔ̄bɔ̄ yī u ni̍. 

43 Ala̍ je̍ ɔjā nīi hu̍ nīi ala̍ ē po̍ ochi̍chi̍ yī lɛlā yī u ē mɛ ni̍ ma̍? Ɔjā nīi ohu̍ ma̍, 

ala̍ bɔ̍ɔ̄tū yɛ abɔ̍ɔ ge̍ē darɔ̄ku lɛlā yī u nīi n ē ka ma̍ ē mɛ ni̍. 

44 Ɔngūwɛ̄gā re̍ka a̍dā yī ala̍ a̍nɛ. Ɔjā nīi a̍dā yī ala̍ chikpo̍ ma̍, anu̍ hɛ̍ ala̍ kpɛ̍ɛ 

la ɔyɔ̍ɔ̄ya̍ a̍nɛ. Bū la owu̍tu, anu̍ - ɔ̄chɛ ɔngmɔ̍ɔchɛ nɛ. O̍ i̍ chɛ̄ku lɛlā olēchi̍-
lēchi̍ je̍ ni̍ lachi̍-lachi̍. Olēchi̍-lēchi̍ yī lɛlɛ̄lā i̍ hɔ̄ la ibi̍īyē yī nū ni̍. O̍ ge̍ yɛ ē 
warīmɛ̄ mɛ̍. A jo̍ōkū gɛ hīka ɔjā nīi o̍ ē ya̍ la ɔchɔ̍ɔwɔ yī nū ma̍ bī aa̍ a̍nɛ. 
Wu̍chē oji̍ nɛ, ɔlarīmɛ̄ gba̍a̍ nɛ. Anu̍ - a̍dā yī arīmɛ̄ wa̍a̍ a̍nɛ. 

45 Ami ma̍, n ē ka lɛlā olēchi̍-lēchi̍ ē de ala̍. Anu̍ - ohu̍ nīi ala̍ i̍ chɛ̄ku u ni̍ a̍nɛ. 

46 Ɔ̄nyɛ lipu̍ yī ala̍ ge̍ē ya̍ ochi̍chi̍ hīka amɔ̍lɔ yɛ̍ɛ̄lā ɔdwɔ̄bi̍ ɔha̍ je̍ ma̍? N ge̍ 

chī yɛ ē ka lɛlā olēchi̍-lēchi̍, oji̍ - ohu̍ nīi ala̍ i̍ chɛ̄ku u ni̍ ma̍? 

47 Ɔ̄chɛ nīi - ɔyi̍ yī Ɔwɔ ma̍ ē darɔ̄ku lɛlā yī Ɔwɔ ē po̍ ɔ̄ yɛ̍yɛ̍. Ala̍ ma̍, i̍ ayi̍ Ɔwɔ 

ni̍, anu̍ - ohu̍ nīi ala̍ i̍ chɛ̄ darɔ̄ku po̍ ɔ̄ yɛ̍yɛ̍ ni̍ a̍nɛ.” 

48 Iju̍u ɛla̍ā de Iji̍sɔ̄ɔsi bɛ̍ɛ̄nɛ̄ hīka, “Onīi alɔ hīka awɔ - Olisame̍riya nɛ, a ē ku̍ 

yapri̍ija ɔngūwɛ̄gā ma̍ pa - ichɛ̄ɛhi nɛ?” 

49 Iji̍sɔ̄ɔsi hīya aa̍ ɔkɔ hīka, “Īchāha̍-īchāha̍, n i̍ ku̍ yapri̍ija ɔdwɔ̄bi̍ ni̍. Otūlichō 

yī A̍dā yī u nīi n yɛ ē ya̍ a̍nɛ. Ala̍ i̍ chī chɛ̄ pɔ̍ɔkɔ yī u ni̍. 

50 N i̍ yɛ ē gāla̍ otūlichō de iyī ami ɔlɔjā ni̍. Ɔ̄chɛ ɔha̍ hɔ̄ abɔ̍ɔ nīi ē deyīrɛ yī lɛlā 

oli̍ngɔ̍ɔ ɔla̍ā ma̍. Anu̍ ē hlɛ̍ɛ̄pɔ̄ ba̍ de u a̍nɛ. 

51 Lēchi̍-lēchi̍, n ā koko̍o de ala̍! Ɔ̄chɛ nīi ge̍ pɔ̍ɔkɔ yī lɛlā yī u, ɔlɔjā i̍ ge̍ē 

ko̍ōku̍ ge̍ē gbo̍ ni̍.” 

52 Iju̍u ɛla̍ā da ɔ̍ bɛ̍ɛ̄nɛ̄ hīka, “U̍ma̍ama, alɔ de jo̍ōkū mɛ̍ hīka a ē ku̍ yapri̍ija 

ɔdwɔ̄bi̍ lēchi̍-lēchi̍. A̍brahāam i̍ ko̍ōku̍ ni̍? Kɛ̄ɛ āchɛ ɔkɛrɔ̄ yī Ɔwɔ i̍ ko̍ōku̍ ni̍? 
Kɛ̄ɛ oji̍ - ohu̍ nīi a ka hīka ɔ̄chɛ nīi - ɔ̍lɔ ge̍ pɔ̍ɔkɔ yī lɛlā yī aɔ̍lɔ, ɔlɔjā ɔ̍lɔ i̍ ge̍ē 
ko̍ōku̍ ni̍ ma̍? 

53 A̍brahāam nīi - a̍dā yī alɔ ma̍ chī pīyaku̍! A gbɛri̍ya̍ ka aɔ̍lɔ ga A̍brahāam 

ɔgɔ̄ga kɛ̄ɛ? Āchɛ ɔkɛrɔ̄ yī Ɔwɔ chī pīyaku̍ i̍ngi̍ngɔ̍ɔ! A u̍tu gbɛri̍ya̍ ka aɔ̍lɔ - 
ɔ̄nyɛ nɛ ma̍/?” 

54 Iji̍sɔ̄ɔsi hīya aa̍ ɔkɔ bɛ̍ɛ̄nɛ̄ hīka, “Ala̍ ma̍ gɛ ko̍ō! O̍ ge̍ re̍ka n yɛ ē de otūlichō 

de iyī ami ɔlɔjā nɛ, otūlichō yī u i̍ ge̍ re̍ka ɔjɔ̄jā ni̍. Ɔ̄chɛ nīi ē de otūlichō de u 
ma̍, A̍dā yī u nɛ. Anu̍ pi̍i̍ nīi ala̍ chī ka hīka ɔ̍lɔ - Ɔwɔ yī ala̍ nɛ a̍nɛ. 

55 Ala̍ ma̍ i̍ je̍ ɔ̄ je̍ ni̍. Ami ma̍, n je̍ ɔ̄. O̍ ge̍ re̍ka n ka hīka n i̍ je̍ ɔ̄ ni̍ nɛ, n ge̍ē 

de ē pīya ɔlarīmɛ̄ bāa ala̍ ma̍. Ami ma̍, n je̍ ɔ̄. N ē pɔ̍ɔkɔ yī lɛlā yī nū. 

56 A̍brahāam ɔlɔjā nīi - a̍dā yī ala̍ ma̍ lɛ ɔwɔ̄wīyā nīi o̍ yɛ ge̍ē ma̍ ɔ̄chī yī 

ɔwɔ̄wā yī u ma̍. O̍ ma̍ ɔ̄ ma̍, o̍ lɛ ɔwɔ̄wīyā kpɛ̍ɛji!” 

57 Āchɛ yī Iju̍u ɛla̍ā ka ɔ̍lɔ ge̍ o̍ō! Ɔ̍lɔ i̍ gbajɛ lɛ̍yi̍ ohu ɛpa chigwo̍ we̍ ni̍, re̍ka ɔ̍lɔ 

ma̍ A̍brahāam? 

58 Iji̍sɔ̄ɔsi hīya aa̍ ɔkɔ hīka, “Lēchi̍-lēchi̍, n ā koko̍o de ala̍! Ami nūma̍ ngma̍ 

o̍bo̍o̍bū nīi e̍ ma A̍brahāam a̍nɛ!” 



219 

 

Yala © Bible Society of Nigeria, 1979. 
 

 
 

 

59 Bū la ɛbɛ ɔla̍ā, aa̍ wa̍a̍ kpo̍ achɔ̄ yɛ ge̍ē ta̍ ngmo̍ ɔ̄. Iji̍sɔ̄ɔsi pīya trɛ̍ba hī wā. 

O̍ wā ge̍ pīya hī u̍nu̍ yī Ɔwɔ bɛ̍ɛ̄nɛ̄. 

Ijɔ̍ɔn 9 

1 Iji̍sɔ̄ɔsi yɛ ē yɛ i̍ngi̍ngɔ̍ɔ ma̍, o̍ ma̍ ɔngrɔ̄ɔ opriyī ɔha̍. Ɔngrɔ̄ɔ ɔla̍ā priyī i̍ngɔ̍ɔ 

bū lipi̍pu̍. 

2 A̍chi̍kpo̍ yī Iji̍sɔ̄ɔsi che ɔ̍ ikpo̍ hīka, “Ɔngūlɛ̄lā be̍e! Lɛlā ɔdwɔ̄bi̍ yī ɔ̄nyɛ ohu̍ nīi 

ɔngrɔ̄ɔ nūma̍ priyī i̍ngɔ̍ɔ bū lipi̍pu̍ ma̍/? Lɛlā ɔdwɔ̄bi̍ yī anu̍ ɔlɔjā kɛ̄ɛ iyī āchɛ nīi 
ma ɔ̍ ma̍?” 

3 Iji̍sɔ̄ɔsi hīya aa̍ ɔkɔ hīka, “Ala̍ ma̍ ko̍ō! Riyī opōpu yī ɔngrɔ̄ɔ nūma̍ i̍ lā ku lɛlā 

ɔdwɔ̄bi̍ yī nū kɛ̄ɛ iyī āchɛ nīi ma ɔ̍ ma̍ ni̍. O̍ de priyī hɛ̄ɛbɛ nīi āchɛ ge̍ē ma̍ 
wɔhu̍ yī u̍ku̍rɔ̍ yī Ɔwɔ la ibi̍īyē yī nū. 

4 Yɛ̄grāa nīi yɛnɔ e̍e che ma̍ we̍ ma̍, alɔ ā ya̍ u̍ku̍rɔ̍ yī ɔ̄chɛ nīi de u tɛ̄rɔ̄ ma̍. 

Otu̍ ge̍ē bī u̍ma̍ama. Yɛ̄grāa ɔla̍ā, ɔ̄chɔ̄chɛ i̍ chī ge̍ē ya̍ u̍ku̍rɔ̍ mɛ ni̍. 

5 Yɛ̄grāa nīi n e̍e hɔ̄ ma̍ yɛchɛ ma̍, ami re̍ka ɔla̍ ɔmyɛ̍ma̍ de yɛchɛ wa̍a̍ a̍nɛ.” 

6 Iji̍sɔ̄ɔsi ka lɛlā nūma̍ ɔpɔ̄ɔpɛ̄ ma̍, o̍ ta̍arɛ gblāa la ajɛ. O̍ de ɔ̍ ngrāa wa̍a̍, de 

a̍ru̍ ɔla̍ā re̍tū ɔngrɔ̄ɔ ɔla̍ā la īkprī. 

7 O̍ da ɔngrɔ̄ɔ ɔla̍ā ka ɔ̍lɔ ge̍ pīya ge̍ na eyī la U̍bu̍yēenyi Yī Isilo̍ōm. Ochi̍chi̍ 

yī riyī ɔla̍ā re̍ka, “Ode Tɛ̄rɔ̄.” Ɔngrɔ̄ɔ ɔla̍ā pīya gānyɔ̄ ge̍ de eyī na. O̍ ku̍chē wā 
abɔ̍ɔ de myɛ̍ma̍ bāa ɔchra̍da̍da̍ ma̍. 

8 Aɛ̍nɛ̍ yī nū ba̍la āchɛ wa̍a̍ nīi ma̍ ɔngrɔ̄ɔ ɔla̍ā nīi o̍ ē hɔ̄ abɔ̍ɔ bɔjā i̍ngi̍ngɔ̍ɔ 

ma̍ chikpo̍ bɛ̍ɛ̄nɛ̄ hīka, i̍ ɔngrɔ̄ɔ nūma̍ ɔ̍lɔ ē hɔ̄ aa̍ ē bɔjā a̍ni̍? 

9 Āchɛ ɛha̍ ka ɔ̍lɔ - ɔ̍lɔ nɛ. Āchɛ ɛha̍ ta̍ahu̍ ka ɔ̍lɔ i̍ ɔ̍lɔ ni̍. Ɔngrɔ̄ɔ nūma̍ ɔ̍lɔ gbla 

ɔ̍lɔ i̍ngɔ̍ɔ ji. Ɔngrɔ̄ɔ ɔlɔjā koko̍o de wa̍ ka ɔ̍lɔ - anu̍ nɛ. 

10 Āchɛ ɛla̍ā che ɔ̍ ikpo̍ hīka, “Kana̍ nīi a chī chōo̍chē de myɛ̍ma̍ ma̍?” 

11 Ɔngrɔ̄ɔ ɔla̍ā de koko̍o de wa̍ hīka, ɔngrɔ̄ɔ ɔha̍ nīi - ɔ̍lɔ re̍ka Iji̍sɔ̄ɔsi ma̍ ɔ̍lɔ 

ngrāa a̍ru̍ de re̍tū anu̍ la īkprī, ka de anu̍ hīka anɔ̍lɔ ge̍ ga u̍bu̍yēenyi Yī 
Isilo̍ōm ge̍ na eyī. Anɔ̍lɔ wā ge̍ pīya gānyɔ̄, de eyī na ɔpɔ̄ɔpɛ̄ ma̍, aa̍ nīi anɔ̍lɔ 
de myɛ̍ma̍ a̍nɛ. 

12 E̍ che ɔ̍ ikpo̍ ka Iji̍sɔ̄ɔsi ɔ̍lɔma̍ ɔ̍lɔ kɔ̍ɔ̄? O̍ ka de wa̍ ka anɔ̍lɔ i̍ jo̍ōkū ni̍. 

13 Bū la ɛbɛ ɔla̍ā, e̍ bī ɔngrɔ̄ɔ ɔla̍ā nīi priyī o̍bū ma̍ pīya ga ɛbɛ yī Āchɛ Yī 

Ifa̍rasīi. 

14 I̍chi̍chɛ ɔla̍ā nīi Iji̍sɔ̄ɔsi ya̍ a̍ru̍ de lwāa ɔngrɔ̄ɔ ɔla̍ā īkprī ma̍ - Ɔ̄chī Ɔmyɛ̍nyɛ̍ 

nɛ. 

15 Āchɛ Yī Ifa̍rasīi ɛla̍ā gba̍a che ɔngrɔ̄ɔ ɔla̍ā ikpo̍ yī ɔjā nīi ya̍ nīi o̍ de myɛ̍ma̍ 

mɛ ma̍. O̍ koko̍o de wa̍ hīka ɔ̍lɔ ya̍ a̍ru̍ re̍tū anu̍ la īkprī, anɔ̍lɔ na eyī ma̍ nīi 
anɔ̍lɔ de myɛ̍ma̍ ke̍e̍ hɔ̄ ma̍ a̍nɛ. 

16 Āchɛ Yī Ifa̍rasīi ɛha̍ ka bɛ̍ɛ̄nɛ̄ hīka, ɔ̄chɛ nīi - ɔ̍lɔ yɛ̍ɛ̄lā nūma̍ ma̍ ɔ̍lɔ i̍ ɔ̄chɛ yī 

Ɔwɔ ni̍. Wu̍chē oji̍ nɛ, ɔ̍lɔ i̍ de otūlichō de lihɔ yī Ɔ̄chī Ɔmyɛ̍nyɛ̍ ni̍. Ibiha̍ ma̍ ka 
hīka, kana̍ nīi ɔ̄chɛ ɔyɛ̍ɛ̄lā ɔdwɔ̄bi̍ ɔ̍lɔ ge̍ē ya̍ u̍ku̍rɔ̍ ɔlɛbɛ̍bi̍ ita nūma̍ wa̍a̍ mɛ 
ma̍? Bū la ɛbɛ ɔla̍ā, e̍ de iyī wā kɔ̄ ɛpa. 

17 Bɛ̍ɛ̄nɛ̄, Āchɛ Yī Ifa̍rasīi ɛla̍ā gba̍a che ɔngrɔ̄ɔ ɔla̍ā ikpo̍ hīka, “O̍ re̍ka a ka ɔ̍lɔ 

ya̍ nīi aɔ̍lɔ de myɛ̍ma̍ a̍nɛ? Bɛ̍ɛ̄nɛ̄ ma̍, awɔ ɔlɔjā gbɛri̍ya̍ ka ɔ̍lɔ - ɔ̄nyɛ nɛ?” 
Ɔngrɔ̄ɔ ɔla̍ā ka de wa̍ hīka ɔ̍lɔ - ɔ̄chɛ ɔkɛrɔ̄ yī Ɔwɔ nɛ. 

18 Alɛhu̍ yī Iju̍u i̍ chikpo̍ ge̍ē chɛ̄ ka ɔ̍lɔ priyī o̍bū ni̍, kpɛɛ nīi e̍ tɛ̄rɔ̄ ge̍ hī āchɛ 

nīi ma ɔ̍ ma̍ ɛra̍. 

19 E̍ che wa̍ ikpo̍ ka ɔyi̍ ɛ̍lɛ ɔ̍lɔ hɔ̄ ma̍ a̍nɛ? Ɛ̍lɛ chī ka hīka ɔ̍lɔ priyī i̍ngɔ̍ɔ bū 

lipi̍pu̍ ma̍, kana̍ nīi ɔ̍lɔ chī de myɛ̍ma̍ hɔ̄ ma̍ ma̍? 

20 Āchɛ nīi ma ɔngrɔ̄ɔ ɔla̍ā ma̍ hīya aa̍ ɔkɔ hīka, “Alɔ jo̍ōkū hwɔhi-hwɔhi hīka 

ɔyi̍ yī alɔ hɔ̄ ma̍ a̍nɛ. Alɔ gba̍a jo̍ōkū hīka o̍ priyī bū lipi̍pu̍. 

21 Ɔjā nīi hu̍ o̍bū nīi o̍ de myɛ̍ma̍ u̍ma̍ama ma̍, ɔla̍ā alɔ i̍ jo̍ōkū ni̍! Alɔ i̍ je̍ ɔ̄chɛ 

nīi ya̍ nīi o̍ de myɛ̍ma̍ ma̍ ni̍! Anu̍ ɔlɔjā nīi ala̍ ge̍ē che ɔ̍ ikpo̍ a̍nɛ. Wu̍chē oji̍ 
nɛ, o̍ de jɛ̄ ɔngrɔ̄ɔ lɛbɛ ge̍ē hīyɔkɔ yī lɛlā la abɔ̄ yī nū mɛ mɛ̍.” 

22 Ɔjā nīi ohu̍ nīi āchɛ yī nū ka i̍ngɔ̍ɔ ma̍ - e̍ yɛ ē tūuhwi yī alɛhu̍ yī Iju̍u. Wu̍chē 

oji̍ nɛ, alɛhu̍ wa̍a̍ de mɔ̄miya lɔ̄lā mɛ̍ hīka, ɔ̄chɛ nīi - ɔ̍lɔ ge̍ ka hīka Iji̍sɔ̄ɔsi ɔ̍lɔ - 
Ɔhɔ̍ɔnyɛta̍ Nīi Ɔwɔ Ɔ̍lɔ Hōhu Ma̍ nɛ, ɛ̍lɛ ge̍ē de ɔlɔjā wu̍ligbo̍ hī ɔgbādu yī u̍nu̍ 
ogrēeyī. 

23 Anu̍ - ohu̍ nīi āchɛ nīi ma ɔ̍ ma̍ ka hīka ɛ̍lɛ ge̍ che ɔ̍lɔ ɔlɔjā ikpo̍, ma̍ ɔ̍lɔ de jɛ̄ 

ɔngrɔ̄ɔ wɔ̄bɔ̄bɔ̄ yī ɔ̍lɔ mɛ̍ a̍nɛ. 

24 Bū la ɛbɛ ɔla̍ā, āchɛ ɛla̍ā gba̍a hī ɔngrɔ̄ɔ ɔla̍ā nīi priyī o̍bū ma̍ ɛra̍ 

o̍mgbo̍mɛpa ge̍ da ɔ̍ hīka, “Choko̍o u̍ma̍ama de alɔ ma̍ la iyɔ̄bū yī Ɔwɔ gɛ 
hīka lɛlā lēchi̍-lēchi̍ nīi a ge̍ē ka a̍nɛ. Alɔ ma̍ jo̍ōkū hīka ɔ̄chɛ ɔla̍ā - ɔ̄chɛ ɔyɛ̍ɛ̄lā 
ɔdwɔ̄bi̍ nɛ.” 

25 Ɔngrɔ̄ɔ ɔla̍ā hīya aa̍ ɔkɔ hīka, “Ami i̍ jo̍ōkū yī ɔla̍ā ni̍. O̍ ge̍ - ɔ̄chɛ ɔyɛ̍ɛ̄lā 

ɔdwɔ̄bi̍ kɛ̄ɛ ɔ̄chɛ ɔnɛ̄ɛhɛhi oo, ɔjā ūkpo̍he nīi ami jo̍ōkū a̍nɛ! N priyī o̍bū; 
u̍ma̍ama, n chī de myɛ̍ma̍ ke̍e̍ mɛ̍!” 

26 Āchɛ ɛla̍ā gba̍a che ɔ̍ ikpo̍ hīka oji̍ nīi ɔ̄chɛ ɔ̍lɔma̍ ɔ̍lɔ ya̍ ma̍? Kana̍ nīi ɔ̄chɛ 

ɔ̍lɔma̍ ɔ̍lɔ ya̍ o̍bū nīi ɔ̍lɔ de myɛ̍ma̍ hɔ̄ ma̍ ma̍? 

27 Ɔngrɔ̄ɔ ɔla̍ā hīya aa̍ ɔkɔ hīka, “Je̍ka n de koko̍o de ala̍ mɛ̍! Ala̍ i̍ chī chikpo̍ 

ge̍ē po̍ ni̍. Oji̍ - ohu̍ nīi ala̍ gba̍a chikpo̍ ge̍ē po̍ ma̍? Kɛ̄ɛ ala̍ titi chikpo̍ ge̍ē de 
ē pīya a̍chi̍kpo̍ yī nū?” 

28 Āchɛ ɛla̍ā pra̍a anu̍ ɛcha̍ de ɔ̍ hīka, “Awɔ ɔlɔjā nīi - a̍chi̍kpo̍ yī ɔngrɔ̄ɔ ɔ̍lɔma̍. 

Alɔ ma̍ - a̍chi̍kpo̍ yī Imo̍sīisi nɛ. 

29 Imo̍sīisi nīi alɔ jo̍ōkū nīi Ɔwɔ ka lɛlā tāa anu̍ a̍nɛ. Iyī anu̍ ɔngrɔ̄ɔ ɔla̍ā ma̍, alɔ 

u̍tu je̍ aba̍ nīi o̍ bū.” 



221 

 

Yala © Bible Society of Nigeria, 1979. 
 

 
 

 

30 Ɔngrɔ̄ɔ ɔla̍ā gba̍a hīya aa̍ ɔkɔ hīka, “Wo̍o̍, lɛlā ɔlɛbɛ̍bi̍ iyi̍ hɔ̄ ma̍ i̍ngɔ̍ɔ! Ɔ̄chɛ 

nīi ya̍ nīi n de myɛ̍ma̍ hɔ̄ ma̍ ma̍, ala̍ chōo̍chē ka ala̍ ɔ̍lɔ je̍ aba̍ nīi ɔ̍lɔ bōbū? 

31 Ɔjā ūkpo̍he nīi alɔ wa̍a̍ jo̍ōkū ma̍, Ɔwɔ i̍ ē darɔ̄ku lɛlā yī ɔ̄chɛ nīi ē yɛ̍ɛ̄lā 

ɔdwɔ̄bi̍ ma̍ ni̍. Āchɛ nīi ē de otūlichō de ɔ̍ ē yɛ̍ɛ̄lā nīi o̍ chikpo̍ ma̍, aa̍ nīi ē 
darɔ̄ku lɛlā yī wā a̍nɛ. 

32 Bū la abɔ̄ nīi yɛchɛ wu̍tu ma̍, ɔ̄nyɛ po̍ hīka ɔ̄chɛ ɔha̍ ɔ̍lɔ ya̍ nīi ɔ̄chɛ opriyī bū 

lipi̍pu̍ ɔ̍lɔ de myɛ̍ma̍ je̍ ma̍? 

33 Ɔ̍chi̍kpa̍kpa̍ ɔngrɔ̄ɔ nūma̍ bū la abɔ̄ yī Ɔwɔ, nɛ̄ni̍ o̍ i̍ ge̍ ya̍ ɔjɔ̄jā i̍ngɔ̍ɔ ē mɛ 

ni̍.” 

34 Āchɛ ɛla̍ā da ɔngrɔ̄ɔ ɔla̍ā bɛ̍ɛ̄nɛ̄ hīka, “Awɔ nīi e̍ ma wɔ, bī wɔ jɛ̄ la lɛlā 

ɔdwɔ̄bi̍ la iyē ma̍ chōo̍chē chikpo̍ ge̍ē ngū alɔ nūma̍ lɛlā a̍nɛ?” Bū la ɛbɛ ɔla̍ā, 
e̍ de ɔngrɔ̄ɔ ɔla̍ā wu̍ligbo̍ hī ɔgbādu yī u̍nu̍ ogrēeyī. 

35 Bɛ̍ɛ̄nɛ̄, Iji̍sɔ̄ɔsi wā ge̍ po̍ hīka ɛ̍lɛ de ɔngrɔ̄ɔ ɔla̍ā wu̍ligbo̍. O̍ ma̍ ɔ̄ ma̍, o̍ che 

ɔ̍ ikpo̍ hīka, “Ma̍ u ma̍! A chɛ̄ku Ɔyi̍ Yī Ɔngrɔ̄ɔ bɛ̍ɛ̄nɛ̄ ni̍?” 

36 Ɔngrɔ̄ɔ ɔla̍ā che Iji̍sɔ̄ɔsi ikpo̍ hīka, “Ka de u gɛ, a̍dā! Anu̍ - ɔ̄nyɛ nɛ, hɛ̄ɛbɛ nīi 

n ā chɛ̄ku ɔ̍.” 

37 Iji̍sɔ̄ɔsi koko̍o de ɔ̍ bɛ̍ɛ̄nɛ̄ hīka, “A ma̍ ɔlɔjā mɛ̍! Ami nīi rɛ ma̍ ē ka lɛlā ba̍la 

awɔ ma̍ nɛ.” 

38 Ɔngrɔ̄ɔ ɔla̍ā ka bɛ̍ɛ̄nɛ̄ hīka anɔ̍lɔ chɛ̄, Ādā. O̍ de ūnōowu tū ajɛ ya̍ otūlichō 

de Iji̍sɔ̄ɔsi. 

39 Iji̍sɔ̄ɔsi wā ge̍ ka bɛ̍ɛ̄nɛ̄ hīka, “Ala̍ ma̍ ko̍ō! N wā la yɛchɛ nūma̍ ge̍ē hlɛ̍ɛ̄pɔ̄; 

hɛ̄ɛbɛ nīi epriyī ge̍ē de ē myɛ̍ma̍, hɛ̄ɛbɛ nīi āchɛ nīi ē myɛ̍ma̍ ma̍ ge̍ē de ē 
priyī!” 

40 Āchɛ Yī Ifa̍rasīi ɛha̍ gblāa abɔ̍ɔ plɛ̍ɛ̄lā nūma̍ nīi o̍ ka ma̍. E̍ che ɔ̍ ikpo̍ hīka 

aa̍ titi ɔ̍lɔ gba̍a priyī kpa̍a? 

41 Iji̍sɔ̄ɔsi hīya aa̍ ɔkɔ hīka, “O̍ ge̍ re̍ka ala̍ priyī nɛ, ala̍ i̍ ge̍ gblɛfiyɛ ni̍. Wu̍chē 

lɔkɔ nīi ala̍ chī ka hīka ala̍ ɔ̍lɔ ē myɛ̍ma̍ ma̍, o̍ re̍ka ala̍ tū lɛfiyɛ yī lɛlā ɔdwɔ̄bi̍ 
we̍.” 

Ijɔ̍ɔn 10 

1 Iji̍sɔ̄ɔsi gba̍a ka hīka, “Lēchi̍-lēchi̍, n ā koko̍o de ala̍! Ɔ̄chɛ nīi i̍ ge̍ chɛ̄ ga ɔka 

yī yɛwu bū la oko̍prīinu yī nū ni̍, nīi o̍ ge̍ tīichō ga la ɛbɛha̍ chɛ̄ gāa, ɔlɔjā - 
obu̍ūwī ba̍la okrōkpō ɔlamu-ɔlamu nɛ. 

2 Ɔ̄chɛ nīi ga bū la oko̍prīinu yī ɔka yī yɛwu ɔla̍ā ma̍, anu̍ - ɔ̄chɛ odeyīrɛ 

anyīyɛrɔ̄ ɛla̍ā a̍nɛ. 

3 Bū la ɛbɛ ɔla̍ā, ɔ̄chɛ odeyīrɛ oko̍prīinu yī ɔka yī yɛwu ɔla̍ā ē lwāa ɔpu ke̍e̍ ē 

hī ɛbɛ ē de ɔ̍. O̍ ge̍ ka lɛlā tāa anyīyɛrɔ̄ yī nū hī wā riyī ɔpɔ̄ɔpɛ̄, e̍ ge̍ē pɔ̍ɔkɔlɛ̄lā 
yī nū. Bū la ɛbɛ ɔla̍ā, o̍ ē de wa̍ bī ngmɛ̍ɛchɛ. 

4 E̍ ge̍ bīyɛchɛ ɔpɔ̄ɔpɛ̄ ma̍, o̍ ē yɔbū de wa̍. Anyīyɛrɔ̄ ɛla̍ā chī de ku ɔ̄ la u̍tu. 

Wu̍chē oji̍ nɛ, e̍ je̍ ɔkɔlɛ̄lā yī nū hwɔhi-hwɔhi. 

5 O̍ ge̍ - ɔ̄chɛ ɔha̍ ji nɛ, e̍ i̍ ge̍ē chɛ̄ku ɔ̍ la u̍tu ni̍. E̍ ge̍ē de ē gwɛ̍ɛnya! Wu̍chē 

oji̍ nɛ, e̍ i̍ ge̍ē je̍ ɔkɔlɛ̄lā yī nū ni̍.” 

6 Iji̍sɔ̄ɔsi ka lɛlā nūma̍ de wa̍ la wɔ̄chīije ma̍, e̍ i̍ je̍ ɔjā nīi o̍ yɛ ē ka ma̍ ni̍. 

7 Wu̍chē yī ɔla̍ā, Iji̍sɔ̄ɔsi gba̍a ka hīka, “Lēchi̍-lēchi̍, n ā koko̍o de ala̍! Ami 

re̍ka oko̍prīinu de anyīyɛrɔ̄ ɛla̍ā a̍nɛ. 

8 Āchɛ ɛha̍ ɛla̍ā wa̍a̍ nīi wā yɔbū de u ma̍ - ebu̍ūwī ba̍la okrōkpō ke̍e̍ nɛ. 

Anyīyɛrɔ̄ i̍ pɔ̍ɔkɔ yī wā ni̍ lachi̍-lachi̍. 

9 Ami - oko̍prīinu a̍nɛ. Ɔ̄chɛ-mɔ̄chɛ nīi ge̍ ga la ami, ɔlɔjā ge̍ē lɛ ɔhɛ̍ta̍. Ɔchɛ̄ ga 

lipu̍ ba̍la ɔngmɛ̍ɛchɛ ga yɛchɛ ge̍ē lā ke̍e̍ de ɔlɔjā nīi o̍ ē ga ke̍e̍ gāa ojōre̍ 
oro̍ōre̍. 

10 Uwī ma̍ ē wā ge̍ē wūwī, kɛ̄ɛ ē ngmo̍ okū, kɛ̄ɛ ē de ɔjā chāajɛ. Ami ma̍, n wā 

hɛ̄ɛbɛ nīi e̍ ge̍ē lɛ ɔhɔ̄leyī; ɔhɔ̄leyī nīi gɔ̄grāa ma̍. 

11 “Ami - ɔ̄chɛ ɔnɛ̄ɛhɛhi odeyīrɛ anyīyɛrɔ̄ nɛ. Ɔ̄chɛ ɔnɛ̄ɛhɛhi odeyīrɛ anyīyɛrɔ̄ ē 

chikpo̍ ge̍ē pīyaku̍ lɛhu̍ yī anyīyɛrɔ̄ yī nū. 

12 Ɔ̄chɛ nīi e̍ nāa anu̍ ɔnɔ̄nāa nīi i̍ ɔ̄chɛ odeyīrɛ anyīyɛrɔ̄ kpakpa ni̍ ma̍ i̍ ē chɛ̄ 

ɔpīyaku̍ i̍ngɔ̍ɔ ni̍. I̍ anu̍ lɛ anyīyɛrɔ̄ a̍ni̍ ma̍, o̍ ge̍ ma̍ odomu̍u nīi yeēwā ge̍ē ku̍ 
yɛwū, o̍ ē de gwɛ̍ɛnya. Bū la ɛbɛ ɔla̍ā, odomu̍u ɔla̍ā kpo̍ anyīyɛrɔ̄ ɛla̍ā ku̍, ya̍ 
nīi ehēhī to̍ojiya. 

13 Anu̍ - ɔ̄chɛ nīi e̍ nāa anu̍ ɔnɔ̄nāa ji nɛ ma̍, o̍ ē de ē gwɛ̍ɛnya, o̍ i̍ ē gbɛri̍ya̍ ē 

tū anyīyɛrɔ̄ ɛla̍ā ni̍. 

14 Ami ma̍ - ɔ̄chɛ ɔnɛ̄ɛhɛhi odeyīrɛ anyīyɛrɔ̄ nɛ. Lɔkɔ nīi n je̍ anyīyɛrɔ̄ yī u ma̍, 

i̍ngi̍ngɔ̍ɔ nīi aa̍ titi je̍ u a̍nɛ. 

15 O̍ lɛ lɔkɔ nīi Ɔwɔ A̍dā yī u je̍ u, nīi ami titi je̍ ɔ̄ ma̍. Ami ma̍, n chɛ̄ ɔpīyaku̍ 

lɛhu̍ yī anyīyɛrɔ̄ yī u. 

16 Anyīyɛrɔ̄ ɛha̍ hɔ̄ abɔ̍ɔ nīi - iyī u i̍ngi̍ngɔ̍ɔ ma̍. E̍ i̍ tū ribi ūkpo̍he nūma̍ ni̍. N 

ge̍ē bī ɛla̍ā wā i̍ngi̍ngɔ̍ɔ. Bū la ɛbɛ ɔla̍ā, e̍ ge̍ē pɔ̍ɔkɔ yī u. E̍ ge̍ē de ē pīya ribi 
ūkpo̍he lɛ ɔ̄chɛ odeyīrɛ wa̍ ūkpo̍he kpo̍kpo̍. 

17 “Ɔwɔ A̍dā ywɔ̍ɔnyɛ yī u kpɛ̍ɛji. Wu̍chē oji̍ nɛ, n chikpo̍ ge̍ē tu̍labɔ̄ hī ɔhɔ̄leyī 

yī u, hɛ̄ɛbɛ ē chōo̍chē de ē nāa. 

18 I̍ ɔ̄chɔ̄chɛ ge̍ē de ɔhɔ̄leyī yī u ē nāa ē hī u a̍ni̍. Ami ɔlɔjā chikpo̍ ge̍ē de 

ɔhɔ̄leyī yī u ē de a̍nɛ. N lwɔhu̍ ge̍ē de ɔhɔ̄leyī yī u ē de; n chī lwɔhu̍ ge̍ē 

chōo̍chē de ē nāa ē mɛ̍. Ɔjā nīi A̍dā yī u koko̍o de u ka amɔ̍lɔ ge̍ ya̍ ma̍ hɔ̄ ma̍ 
a̍nɛ.” 

19 Ɔpɔ̄ɔpɛ̄ āchɛ Iju̍u ɛla̍ā wa̍a̍ gba̍a de iyī wā kɔ̄ ribi, wu̍chē yī lɛlā ɔla̍ā wa̍a̍ nīi 

o̍ ka ma̍. 

20 Āchɛ yɛ̄mɛ̄mɛ̄ gblāa abɔ̍ɔ ē ka hīka ɔ̍lɔ ē ku̍ yapri̍ija; ɔ̍lɔ ē gbyɛ̍lɛ̍. Ɛ̍lɛ u̍tu 

gba̍a ē darɔ̄ku lɛlā yī ɔ̍lɔ ge̍ē ya̍ oji̍? 

21 Āchɛ ɛha̍ ma̍ gblāa abɔ̍ɔ ē ka hīka, ɔlyapri̍ija ɔ̍lɔ gba̍a ē ka lɛlā i̍ngɔ̍ɔ? 

Ɔlyapri̍ija ɔ̍lɔ gba̍a ē ya̍ nīi epriyī ɛ̍lɛ de ē myɛ̍ma̍? 

22 Yɛ̄grāa ɔla̍ā nīi Iju̍u wa̍a̍ yɛ ē ya̍ ɔwɔ̄wīyā ɔha̍ nīi re̍ka Ɔjā Ode Kwɔbɔ̄ De 

Ɔwɔ ma̍ abɔ̍ɔ la Ijɛru̍sālɛm a̍nɛ. Yɛ̄grāa yī owu nɛ. 

23 Iji̍sɔ̄ɔsi hɔ̄ abɔ̍ɔ la u̍nu̍ yī Ɔwɔ, yɛ ē ta̍ gaa abɔ̍ɔ la ɛbɛ nīi re̍ka U̍twɔ̄ɔda Yī 

Iso̍lōmɔn ma̍. 

24 Bɛ̍ɛ̄nɛ̄, Iju̍u yɛ̄mɛ̄mɛ̄ wā ge̍ grēeyī tū ɔ̄ abɔ̍ɔ che ɔ̍ ikpo̍ hīka, “A ge̍ē ku̍ alɔ ē 

hɔ̄ la ahu̍ yī lɛlā nūma̍ ge̍ē ba̍ aba̍ ma̍/? Koko̍o de alɔ lēchi̍-lēchi̍ gɛ e̍ē! Awɔ - 
Ɔhɔ̍ɔnyɛta̍ Nīi Ɔwɔ Hōhu Ma̍ a̍nɛ?” 

25 Iji̍sɔ̄ɔsi hīya aa̍ ɔkɔ hīka, “Je̍ka n koko̍o de ala̍ i̍ngɔ̍ɔ mɛ̍; ala̍ i̍ chī chɛ̄ku u ni̍ 

kpɔ̍ɔ̍. U̍ku̍rɔ̍ nīi n ē ya̍ bū la wɔhu̍ yī A̍dā yī u ma̍, anu̍ - itɛ̍ɛhi̍yɛ̍ yī u a̍nɛ. 

26 Ala̍ i̍ chɛ̄ku u ni̍, wu̍chē oji̍ nɛ, ala̍ i̍ anyīyɛrɔ̄ yī u ni̍. 

27 Āchɛ nīi - anyīyɛrɔ̄ yī u ma̍ ē pɔ̍ɔkɔ yī u. N je̍ wā hwɔhi-hwɔhi. E̍ ē ku u la 

u̍tu myɛ̄grāa-myɛ̄grāa. 

28 N ē de ɔhɔ̄leyī i̍mɔ̄mɛni̍ ē de wa̍. E̍ i̍ ge̍ē ko̍ōku̍ ge̍ē gbo̍ ni̍. Ɔ̄chɔ̄chɛ i̍ chī 

ge̍ē de wa̍ nāa ē hī um abɔ̄ mɛ ni̍. 

29 Ɔjā nīi A̍dā yī u de de u ma̍ ga ɔjāha̍-ɔjāha̍ wa̍a̍ ɔgɔ̄ga. Ɔ̄chɔ̄chɛ i̍ chī ge̍ē 

de wa̍ nāa ē hī A̍dā yī u abɔ̄ mɛ ni̍. 

30 Ami ba̍la Ɔwɔ A̍dā - āchɛ ūkpo̍he nɛ!” 

31 Bū la ɛbɛ ɔla̍ā, aa̍ wa̍a̍ kpo̍ achɔ̄ yɛ ge̍ē ta̍ ɔ̄. 

32 Iji̍sɔ̄ɔsi da wa̍ hīka, “Je̍ka n ya̍ u̍ku̍rɔ̍ ɔnɛ̄ɛhɛhi mwɛbɛ nīi ala̍ ma̍ mɛ̍? U̍ku̍rɔ̍ 

ɛla̍ā wa̍a̍ chī bū la abɔ̄ yī A̍dā yī u! U̍ma̍ama ma̍, ɔna̍ labɔ̄-labɔ̄ nīi ala̍ yɛ ge̍ ta̍ 
u lɛchɔ̄ wu̍chē yī nū ma̍?” 

33 Iju̍u ɛla̍ā koko̍o de ɔ̍ hīka aɛ̍lɛ i̍ yɛ ge̍ē ta̍ ɔ̍lɔ lɛchɔ̄ wu̍chē yī u̍ku̍rɔ̍ ɔnɛ̄ɛhɛhi 

nīi ɔ̍lɔ ya̍ ma̍ ni̍. Wu̍chē yī liwēyī nīi ɔ̍lɔ de de Ɔwɔ ma̍ nīi aɛ̍lɛ chikpo̍ ge̍ē ya̍ 
i̍ngɔ̍ɔ a̍nɛ. Je̍ka ɔ̍lɔ - ɔ̄chɛ̄ɛchɛ ɔlamu nɛ? Ɔ̍lɔ chōo̍chē chikpo̍ ge̍ē de iyī ɔ̍lɔ ē 
pīya Ɔwɔ? 

34 Iji̍sɔ̄ɔsi hīya aa̍ ɔkɔ bɛ̍ɛ̄nɛ̄ hīka, “Je̍ka e̍ ta̍ tū la īpū yī Lihɔ yī ala̍ ɛlɛjā hīka 

Ɔwɔ ɔ̍lɔ ka hīka, ‘Ala̍ - ɔwɔ nɛ!’ 

35 Alɔ wa̍a̍ chī jo̍ōkū hīka lɛlā yī Īpū Yī Ɔwɔ - ichɛ̄ɛhi kpɛɛ ku yɛ̄grāa ɔha̍lɔha̍ 

nɛ. Āchɛ nīi Ɔwɔ ka ɛrɔ̄ yī nū de wa̍ ma̍ nīi o̍ hī wā ka ɔwɔ a̍nɛ. 

36 Ami ma̍, Ɔwɔ A̍dā hu um ohōhu de u tɛ̄rɔ̄ wā la yɛchɛ nūma̍. Kana̍ bɛ̍ɛ̄nɛ̄ nīi 

ala̍ chōo̍chē ka hīka amɔ̍lɔ de liwēyī de Ɔwɔ ma̍? Wu̍chē lɔkɔ nīi n ka hīka 
ami - Ɔyi̍ Yī Ɔwɔ nɛ ma̍? 

37 N i̍ ge̍ yɛ ē ya̍ u̍ku̍rɔ̍ yī A̍dā yī u ni̍, ala̍ e̍e chɛ̄ku u ni̍. 

38 N ge̍ chī yɛ ē ya̍ u̍ku̍rɔ̍ ɛla̍ā, ala̍ i̍ ge̍ chɔ̄chɛ̄ ku u ni̍, ala̍ chɛ̄ku lɛlā yī u̍ku̍rɔ̍ 

nīi n yɛ ē ya̍ ma̍; hɛ̄ɛbɛ nīi ala̍ ge̍ jo̍ōkū kpɛɛ bɛ̍ɛ̄nɛ̄ hīka Ɔwɔ A̍dā hɔ̄ la ami, 
ami hɔ̄ la Ɔwɔ A̍dā.” 

39 Bū la ɛbɛ ɔla̍ā, aa̍ wa̍a̍ kū yɛ ge̍ē de ɔ̍ ē ku̍; Iji̍sɔ̄ɔsi gba ke̍e̍ hī wā abɔ̄ ku̍ 

pīya. 

40 Iji̍sɔ̄ɔsi ku̍chē pīya ga oe̍ ɔla̍nū yī Ɔkpa̍ Yī Ijɔ̍dan la ɛbɛ nīi Ijɔ̍ɔn yɛ ē hu 

āchɛ yenyi ma̍ gāa ge̍ hɔ̄ abɔ̍ɔ. 

41 Āchɛ pɛ̍ kpɛ̍ɛ gāa dikpo̍ba̍ Iji̍sɔ̄ɔsi abɔ̍ɔ. E̍ ka Ijɔ̍ɔn ɔ̍lɔ i̍ ya̍ u̍ku̍rɔ̍ ɔlɛbɛ̍bi̍ 

ɔha̍lɔha̍ ni̍. Lɛlā nīi ɔ̍lɔ chī ka ku̍ ɔngrɔ̄ɔ nūma̍ wa̍a̍ ma̍ ɔ̍lɔ - ichɛ̄ɛhi nɛ. 

42 Āchɛ yɛ̄mɛ̄mɛ̄ chɛ̄ku Iji̍sɔ̄ɔsi abɔ̍ɔ la ɛbɛla̍ā. 

Ijɔ̍ɔn 11 

1 Ɔngrɔ̄ɔ ɔha̍ re̍ka Ila̍jārɔsi hɔ̄ la Ibɛ̍tāni. O̍ de kwi̍īyē gbo abɔ̍ɔ. Ipwo̍gra ɔla̍ā 

nīi Imeri̍ ba̍la Ima̍ta nīi - aɛ̍nɛ̍ ma̍ hɔ̄ a̍nɛ. 

2 Imeri̍ nūma̍ pi̍i̍, anu̍ de yanɔ̄ oni̍pī kwɛ̍kwɛ̍ chīyēkla̍ Iji̍sɔ̄ɔsi la ikpo̍, bī 

inyɛ̄lɛ̄hu̍ yī anu̍ ɔlɔjā ngū Iji̍sɔ̄ɔsi anu̍ a̍nɛ. Ɔɔ̍nɛ̍ yī nū ɔnɔ̄ngrɔ̄ɔ nīi re̍ka Ila̍jārɔsi 
ma̍ kwi̍īyē a̍nɛ. 

3 Aɛ̍nɛ̍ anānyā āchɛ ɛpɛpa nūma̍ wā ge̍ tɛ̄rɔ̄ hu Iji̍sɔ̄ɔsi ka ɔ̍lɔ ge̍, “Ādā! Ɔya wɔ 

lēchi̍-lēchi̍ de kwi̍īyē gbo amu.” 

4 Iji̍sɔ̄ɔsi po̍ ɛrɔ̄ nūma̍ ma̍, o̍ ka hīka, ɔchlɛhu̍ yī lɛlā nīi - ɔ̍lɔ ge̍ē bū la iyē 

oko̍ōku̍ yī Ila̍jārɔsi nūma̍ ma̍, ɔ̍lɔ i̍ ɔpīyaku̍ yī ɔ̍lɔ ka̍ta̍ ni̍; lɛlā yī ɔ̍lɔ nūma̍ ɔ̍lɔ 
ge̍ē bī rīgā ke̍ke̍ni̍ ge̍ē de Ɔwɔ. Bū la lɛlā nūma̍ nīi Ɔyi̍ Yī Ɔwɔ ɔ̍lɔ ge̍ē nāa 
rīgā ɔnɔ̄kɔ̄kū a̍nɛ. 

5 Ima̍ta ba̍la Imeri̍ ɔɔ̍nɛ̍ yī nū tūla Ila̍jārɔsi hī Iji̍sɔ̄ɔsi ɔtū kpɛ̍ɛji. 

6 O̍ po̍ ohu yī iyē oko̍ōku̍ yī Ila̍jārɔsi ma̍, o̍ jī hɔ̄ abɔ̍ɔ kpɔ̍ɔ̍ la ɛbɛ nīi o̍ hɔ̄ ma̍ 

ɔ̄chī ɛpa ligbo̍-ligbo̍. 

7 O̍ wā ge̍ de a̍chi̍kpo̍ yī nū bɛ̍ɛ̄nɛ̄ ka aɛ̍lɛ ge̍ ku̍chē ga Ijudi̍ya gɛ. 

8 A̍chi̍kpo̍ yī nū ka ɔ̍lɔ ge̍, “U̍ū, Ɔngūlɛ̄lā! Ɔjā ma̍ i̍ki̍krɔ̍ɔ nīi Iju̍u yɛ ge̍ē ta̍ lɛchɔ̄ 

ngmo̍ wɔ abɔ̍ɔ ma̍, anu̍ nīi a gba̍a ku̍chē yɛ gāa a̍nɛ?” 

9 Iji̍sɔ̄ɔsi da wa̍ bɛ̍ɛ̄nɛ̄ hīka, “Je̍ka yɛnɔ ūkpo̍he lɛ ākārākā igwo̍lɛpa? Ɔ̄chɛ ge̍ 

yɛɛ la yɛnɔ gēdēgēdē, o̍ i̍ ē hu̍kōowu ē wu̍ mla̍ajɛ ni̍. Wu̍chē oji̍ nɛ, o̍ ē myɛ̍ma̍ 
la ɛbɛ ɔlɛgēdēgēdē yī yɛchɛ nūma̍. 

10 Ɔ̄chɛ ge̍ yɛɛ la otu̍, aa̍ nīi o̍ ē hu̍kōowu ē wu̍ ē mla̍ajɛ a̍nɛ. Wu̍chē oji̍ nɛ, ɛbɛ 

ɔlɛgēdēgēdē ɔha̍lɔha̍ i̍ hɔ̄ de ɔ̍ ni̍.” 

11 Iji̍sɔ̄ɔsi kwɛ̍ɛjī lɛlā nūma̍ ma̍, o̍ gba̍a ka de wa̍ hīka, “Ala̍ ma̍ gɛ ko̍ō! Ɔya alɔ 

Ila̍jārɔsi gbwɔlā gbo abɔ̍ɔ. N ge̍ē gāa ge̍ē de ɔ̍ ē hye̍ēyī.” 

12 A̍chi̍kpo̍ yī Iji̍sɔ̄ɔsi da abā yī wā hīka, “Ila̍jārɔsi ge̍ gbwɔlā, ɔ̍lɔma̍ o̍ ge̍ē de ē 

lɛ cha̍cha̍.” 

13 Aa̍ ma̍ je̍ka ɔ̍lɔ - wɔlā ɔlamu ji nɛ. Tublāa ni̍, ɔpīyaku̍ nīi Iji̍sɔ̄ɔsi yɛ ē ka a̍nɛ. 

14 Wu̍chē yī ɔla̍ā, o̍ de ka hwōō de wa̍ bɛ̍ɛ̄nɛ̄ hīka, “Ala̍ ma̍ gɛ ko̍ō! Ila̍jārɔsi 

pīyaku̍ mɛ̍! 

15 Wu̍chē yī ala̍ nūma̍, n chī lɛ ɔwɔ̄wīyā kpɛ̍ɛji nīi n i̍ hɔ̄ abɔ̍ɔ ba̍la anu̍ ni̍ ma̍. 

Ɔla̍ā ge̍ē ya̍ nīi ala̍ ē chɛ̄ku u brii. Alɔ ā pīya gāa dikpo̍ba̍ ɔ̄ gɛ!” 

16 Anu̍ Itɔ̍mɔ̄ɔsi nīi re̍ka “Ayɛ̍ɛpa” ma̍ da a̍chi̍kpo̍ yī Iji̍sɔ̄ɔsi ehēhī hīka aɛ̍lɛ ge̍ 

pīya tāa Ɔngūlɛ̄lā gāa, hɛ̄ɛbɛ nīi aɛ̍lɛ ge̍ gāa ge̍ ku̍ ba̍la ɔ̍lɔ! 

17 Iji̍sɔ̄ɔsi gbajɛ gāa ma̍, o̍ po̍ hīka ɛ̍lɛ de Ila̍jārɔsi nyi gbajɛ la ɔ̄chī ɛnɛ mɛ̍. 

18 Ibɛ̍tāni lɛ kurɛkurɛ ga Ijɛru̍sālɛm. O̍ i̍ gbajɛ la ina̍aba ɛpa ni̍. 

19 Wu̍chē yī ɔla̍ā, Iju̍u yɛ̄mɛ̄mɛ̄ pɛ̍ wā abɔ̍ɔ ge̍ē ma̍ Imeri̍ ba̍la Ima̍ta, ē ta̍ wā 

ogo̍go̍ yī ɔpīyaku̍ yī ɔɔ̍nɛ̍ yī wā ɔnɔ̄ngrɔ̄ɔ. 

20 Ima̍ta po̍ ɔpɔ̄ɔpɛ̄ ka Iji̍sɔ̄ɔsi ɔ̍lɔ yɛ abɔ̍ɔ yewā ma̍, o̍ pīya yɛ grāa anu̍. Imeri̍ 

ma̍ hɔ̄ abɔ̍ɔ wɔlɛ̍. 

21 Ima̍ta ka de Iji̍sɔ̄ɔsi bɛ̍ɛ̄nɛ̄ hīka, “Ādā, o̍ ge̍ re̍ka a hɔ̄ amu nɛ, ɔɔ̍nɛ̍ yī u 

ɔnɔ̄ngrɔ̄ɔ i̍ ge̍ chī pīyaku̍ ni̍. 

22 N chī jo̍ōkū hīka ɔjāha̍-ɔjāha̍ nīi a ge̍ chikpo̍ la abɔ̄ yī Ɔwɔ, o̍ ge̍ē de ē de 

wɔ.” 

23 Iji̍sɔ̄ɔsi koko̍o de ɔ̍ hīka, “Ma̍ ko̍ō, ɔɔ̍nɛ̍ yī wɔ ge̍ē hye̍ēyī wā la ɔhɔ̄leyī.” 

24 Ima̍ta hīya anu̍ ɔkɔ hīka, “Ādā, n jo̍ōkū i̍ngɔ̍ɔ hīka o̍ ge̍ē hye̍ēyī wā la 

ɔhɔ̄leyī la ɔ̄chī ɔkwɛ̍ɛjī we̍.” 

25 Bū la ɛbɛ ɔla̍ā, Iji̍sɔ̄ɔsi ka de ɔ̍ hīka, “Ma̍ ko̍ō! Ami re̍ka ohye̍ēyī la okū a̍nɛ. 

Ami chī - ɔhɔ̄leyī a̍nɛ. Ɔ̄chɛ-mɔ̄chɛ nīi ge̍ chɛ̄ku u, ɔlɔjā ge̍ pɔ̄pīyaku̍, o̍ ge̍ē 
hɔ̄leyī. 

26 Ɔ̄chɛ-mɔ̄chɛ nīi ge̍ chī chɛ̄ku u nīi ɔlɔjā ge̍ hɔ̄leyī we̍, o̍ i̍ ge̍ē ko̍ōku̍ ge̍ē gbo̍ 

gɛ ni̍. A chɛ̄ i̍ngɔ̍ɔ?” 

27 Ima̍ta hīya anu̍ ɔkɔ hīka, “N chɛ̄ i̍ngɔ̍ɔ, Ādā! N chɛ̄ hīka awɔ - Ɔhɔ̍ɔnyɛta̍ Nīi 

Ɔwɔ Hōhu Ma̍ a̍nɛ. Awɔ - Ɔyi̍ Yī Ɔwɔ nīi ge̍ē wā la yɛchɛ ma̍ a̍nɛ!” 

28 Ima̍ta kwɛ̍ɛjī lɛlā nūma̍ ma̍, o̍ ku̍chē ga wɔlɛ̍ ge̍ hī Imeri̍ ɔɔ̍nɛ̍ yī nū ɛra̍ du̍mɔ̍ 

ga ɛkū ge̍ koko̍o de ɔ̍ hīka Ɔngūlɛ̄lā ɔ̍lɔ wā amu mɛ̍. Ɔ̍lɔ yɛ abɔ̍ɔ ē chikpo̍ yī 
ɔ̍lɔ. 

29 Imeri̍ po̍ i̍ngɔ̍ɔ ma̍, o̍ nyɔ̄ gbru ɔpɔ̄ɔpɛ̄ pīya yɛ gāa dikpo̍ba̍ Iji̍sɔ̄ɔsi. 

30 Yɛ̄grāa ɔla̍ā, Iji̍sɔ̄ɔsi e̍e rɛ abɔ̍ɔ la ɛbɛ nīi Ima̍ta grāa anu̍ ma̍. O̍ i̍ gbajɛ wā la 

ipwo̍gra kpakpa we̍ ni̍. 

31 Iju̍u yɛ̄mɛ̄mɛ̄ nīi gblāa abɔ̍ɔ la u̍nu̍ tāa Imeri̍ yɛ ē ta̍ ɔ̄ ogo̍go̍ ma̍ ma̍ ɔ̄ nīi o̍ 

nyɔ̄ i̍ngɔ̍ɔ yɛ gāa ma̍, e̍ de ku ɔ̍ gānyɔ̄. E̍ je̍ka ɔ̍lɔ yɛ ga u̍nwɔ̍wu̍ ge̍ē drɛ̄ɛgba. 

32 Imeri̍ gbajɛ ga ɛbɛ nīi Iji̍sɔ̄ɔsi yarɛ, nīi o̍ ma̍ ɔ̄ ɔpɔ̄ɔpɛ̄ ma̍, o̍ ngma̍ ta̍gbo la 

ajɛ la apli̍kpo̍ yī Iji̍sɔ̄ɔsi. O̍ ka ɔ̍lɔ ge̍, “Ādā! A ge̍ hɔ̄ amu nɛ, ɔɔ̍nɛ̍ yī u ɔnɔ̄ngrɔ̄ɔ 
i̍ chī ge̍ pīyaku̍ ni̍.” 

33 Iji̍sɔ̄ɔsi ma̍ nīi Imeri̍ yɛ ē drɛ̄ɛgba tūla āchɛ ɛla̍ā nīi ku ɔ̍ la u̍tu ma̍, o̍ ku̍ ɔ̄ 

nya̍a̍ ga ūkpɔ̄tū. Iji̍sɔ̄ɔsi ta̍ a̍pi̍yɔ̍ ɔlamu-ɔlamu. 

34 O̍ che wa̍ ikpo̍ ka aba̍ nīi ɛ̍lɛ de ɔ̍lɔ nyi ma̍? E̍ ka ɔ̍lɔ ge̍ yewā ge̍ ma̍ ɛbɛ 

ɔ̍lɔma̍ gɛ, Ādā. 

35 Iji̍sɔ̄ɔsi drɛ̄ɛgba. 

36 Bū la ɛbɛ ɔla̍ā, āchɛ yī Iju̍u ɛla̍ā ka hīka ɔ̍lɔ hi ɔ̍lɔ ɔtū kpa̍a! 

37 Āchɛ ɛha̍ gblāa abɔ̍ɔ ē ka hīka ɔ̍lɔ chī ya̍ nīi opriyī ɔ̍lɔ de myɛ̍ma̍ mɛ ko̍ō! 

Nɛ̄ni̍, i̍ngɔ̍ɔ nīi ɔ̍lɔ ge̍ ya̍ nīi Ila̍jārɔsi ɔ̍lɔ i̍ ge̍ pīyaku̍ gɛ ni̍ a̍ni̍? 

38 Iji̍sɔ̄ɔsi gba̍a ta̍ a̍pi̍yɔ̍, wu̍ ɛɛ ta̍ pīya ga ɛbɛ yī u̍nwɔ̍wu̍ bɛ̍ɛ̄nɛ̄. U̍nwɔ̍wu̍ ɔla̍ā - 

wɔ̄gɔ̄ ɔha̍ nīi e̍ bu de lɛchɔ̄ gū ɔpu yī nū ma̍ nɛ. 

39 Iji̍sɔ̄ɔsi da wa̍ ka ɛ̍lɛ ge̍ miya lɛchɔ̄ ɔ̍lɔma̍ ba̍ ga ɛkū. Ima̍ta nīi - ɔɔ̍nɛ̍ yī okū 

ma̍ ka hīka, li̍pī ɔ̍lɔ ge̍ē de ē yɔ̍ɔ̄kɔ̄kū, Ādā. Wu̍chē oji̍ nɛ, ɛ̍lɛ de ɔ̍lɔ nyi gbajɛ 
la ɔ̄chī ɛnɛ mɛ̍. 

40 Iji̍sɔ̄ɔsi ka de Ima̍ta hīka, “Je̍ka n koko̍o de wɔ mɛ̍ hīka, a ge̍ chɛ̄ku u, ɔ̍lɔma̍ 

a ge̍ē ma̍ wɔhu̍ ɔnɔ̄kɔ̄kū yī Ɔwɔ!” 

41 Bū la ɛbɛ ɔla̍ā, e̍ wā ge̍ de lɛchɔ̄ ɔla̍ā miya hī oko̍o yī u̍nwɔ̍wu̍ bɛ̍ɛ̄nɛ̄. Iji̍sɔ̄ɔsi 

hu eyī hwa̍a̍ ga ichō ka hīka, “Ādā, n da wɔ o̍be wu̍chē lɔkɔ nīi a ē darɔ̄ku lɛlā 
yī u ma̍. 

42 N jo̍ōkū lēchi̍-lēchi̍ hīka a ē darɔ̄ku lɛlā yī u myɛ̄grāa-myɛ̄grāa. Wu̍chē yī 

āchɛ nīi gblāa ma̍ ma̍, anu̍ - ohu̍ nīi n yɛ ē ka i̍ngɔ̍ɔ a̍nɛ. N ya̍ hɛ̄ɛbɛ nīi e̍ ge̍ē 
chɛ̄ hīka aɔ̍lɔ de amɔ̍lɔ tɛ̄rɔ̄ wā a̍nɛ.” 

43 Iji̍sɔ̄ɔsi kwɛ̍ɛjī la ɔhā nūma̍ ma̍, o̍ tɔ̍ɔna ka gbōō hīka, “Ila̍jārɔsi ngmɛ̍ɛchɛ!” 

44 Ɔ̄chɛ nīi pīyaku̍ ma̍ ngmɛ̍ɛchɛ bū la wɔ̄gɔ̄ ɔla̍ā bɛ̍ɛ̄nɛ̄ la ɔ̄pa̍ nīi e̍ de ha̍aba 

ku̍ ɔ̄ la ikpo̍ ba̍la abɔ̄ gala eyī wa̍a̍ ma̍. Iji̍sɔ̄ɔsi ka ɛ̍lɛ ge̍ kpo̍ ɛjā ɛla̍ā wī hī ɔ̍lɔ 
nīi ɛ̍lɛ ge̍ tu̍ hī ɔ̍lɔ. 

45 Iju̍u yɛ̄mɛ̄mɛ̄ nīi wā la ɛbɛ yī Imeri̍ ma̍ ma̍ lɛlā ɔla̍ā nīi Iji̍sɔ̄ɔsi ya̍ ma̍, e̍ chɛ̄ku 

ɔ̍. 

46 Āchɛ ɛha̍ cha pīya dikpo̍ba̍ Āchɛ Yī Ifa̍rasīi ge̍ koko̍o yī lɛlā ɔla̍ā nīi Iji̍sɔ̄ɔsi 

ya̍ ma̍ de wa̍. 

47 Bū la ɛbɛ ɔla̍ā, Āchɛ Yī Ifa̍rasīi ba̍la alɛhu̍ aligbe wā ge̍ lɛ ɔmɔ̄miya ba̍la 

Ogrēeyī Yī Alihiyo wa̍a̍. E̍ ka hīka, kana̍ nīi aɛ̍lɛ ge̍ē ya̍ ma̍/? U̍ku̍rɔ̍ ɔlɛbɛ̍bi̍ 
ɔnɔ̄kɔ̄kū-ɔnɔ̄kɔ̄kū nīi ɔngrɔ̄ɔ nūma̍ ɔ̍lɔ yɛ ma̍ ē yɔ̍ɔ̄ya̍ a̍nɛ. 

48 Aɛ̍lɛ ge̍ pi̍ye̍mā hī ɔ̍lɔ nīi ɔ̍lɔ ge̍ ya̍ i̍ngi̍ngi̍ngɔ̍ɔ ga iyɔ̄bū-iyɔ̄bū, āchɛ wa̍a̍ ɔ̍lɔ 

ge̍ē chɛ̄ku ɔ̍lɔ. Bū la ɛbɛ ɔla̍ā, Aliro̍om ɛ̍lɛ ge̍ē de ē wɔ̍ɔ̄tū, wā ge̍ē de u̍nu̍ yī 
Ɔwɔ ba̍la ɔcha nūma̍ wa̍a̍ ē chāajɛ. 

49 Ɔ̄chɛ ɔha̍ yī wā re̍ka Ike̍yāfasi. Anu̍ - A̍dā aligbe lɛ̍yi̍ ɔla̍ā a̍nɛ. O̍ koko̍o de 

wa̍ hīka, “O̍ re̍ka ala̍ i̍ pa je̍ ɔjɔ̄jā ni̍? 

50 Ala̍ i̍ jo̍ōkū ni̍ ma̍, ɔ̄chɛ ūkpo̍he kpo̍kpo̍ ge̍ pīyaku̍ de āchɛ wa̍a̍, o̍ hwɔhi hɛ̍ 

ɔkɔkɔ nīi ɔcha ɔla̍ā wa̍a̍ ge̍ē de ē chāajɛ ligbo̍-ligbo̍.” 

51 Lēchi̍-lēchi̍, lɛlā nūma̍ o̍ i̍ ka wɔ̄bɔ̄bɔ̄ yī nū ni̍. Lɔkɔ nīi anu̍ re̍ka A̍dā Aligbe 

lɛ̍yi̍ ɔla̍ā a̍nɛ ma̍, anu̍ nīi o̍ yɛ ē mwɔ̍ɔmu hīka Iji̍sɔ̄ɔsi ɔ̍lɔ ge̍ē pīyaku̍ de āchɛ 
yī Iju̍u wa̍a̍ a̍nɛ. 

52 I̍ aa̍ ke̍e̍ nīi o̍ ku̍ de wa̍ a̍ni̍. O̍ ku̍ hɛ̄ɛbɛ ge̍ē bī ayi̍ yī Ɔwɔ nīi mīyanya wa̍a̍ 

ma̍ ē wā ge̍ē ngmo̍tu̍chɛ̄ bāa ribi ūkpo̍he ma̍. 

53 Bū la i̍chi̍chɛ ɔla̍ā nīi alɛhu̍ yī Iju̍u miya ge̍ē de Iji̍sɔ̄ɔsi ē ngmo̍ a̍nɛ. 

54 Wu̍chē ɔla̍ā, Iji̍sɔ̄ɔsi i̍ chɛ̄ ga la ɔgbādu abɔ̍ɔ la Ijudi̍ya gɛ ni̍. O̍ ku̍ pīya ga 

ajɛ ɔha̍ abɔ̍ɔ bla̍a ajɛ ɔngma̍akprū, abɔ̍ɔ la ipwo̍gra ɔha̍ nīi re̍ka E̍frāyim ma̍. 
Abɔ̍ɔ nīi anu̍ ba̍la a̍chi̍kpo̍ yī nū gblāa bɛ̍ɛ̄nɛ̄ a̍nɛ. 

55 Yɛ̄grāa nīi Iju̍u wa̍a̍ ē ya̍ Ɔwɔ̄wīyā Yī Owu̍lā ma̍ wā ge̍ de hōhī kurɛkurɛ 

bɛ̍ɛ̄nɛ̄. Āchɛ yɛ̄mɛ̄mɛ̄ pīya bū la o̍gra yī wā ga ipwɔ̍ɔ̄lɛ̍ la Ijɛru̍sālɛm, gāa ge̍ē 
yɛ̍ɛ̄lā yī lɛbi̍ ɔgwɔ̄gwā o̍bū nīi yɛ̄grāa yī Ɔwɔ̄wīyā Yī Owu̍lā ē gbajɛ. 

56 E̍ gblāa abɔ̍ɔ ē deyīrɛ yī Iji̍sɔ̄ɔsi. Āchɛ ɛha̍ nīi grēeyī gblāa abɔ̍ɔ la u̍nu̍ yī 

Ɔwɔ ma̍ yɛ ē che ɔ̍nyīnū ikpo̍ hīka ɛ̍lɛ gbɛri̍ya̍ kana̍ ma̍/? Iji̍sɔ̄ɔsi ma̍ ɔ̍lɔ i̍ ge̍ē 
wā la ɔwɔ̄wīyā nūma̍ ni̍ oo? 

57 Alɛhu̍ aligbe ba̍la Āchɛ Yī Ifa̍rasīi koko̍o de āchɛ hīka ɔ̄chɛ nīi - ɔ̍lɔ ge̍ je̍ ɛbɛ 

nīi Iji̍sɔ̄ɔsi ɔ̍lɔ hɔ̄, ɛ̍lɛ ge̍ ka hɛ̄ɛbɛ nīi aɛ̍lɛ ge̍ de ɔ̍lɔ ku̍. 

Ijɔ̍ɔn 12 

1 Ɔ̄chī yī Ɔwɔ̄wīyā Yī Owu̍lā wā ge̍ de hī ɔ̄chī erīiyī ma̍, Iji̍sɔ̄ɔsi ga Ibɛ̍tāni la 

ɛbɛ nīi Ila̍jārɔsi hɔ̄ ma̍. Anu̍ nīi Iji̍sɔ̄ɔsi de ɔ̍ hye̍ēyī la okū īchāha̍ a̍nɛ. 

2 E̍ ya̍ Iji̍sɔ̄ɔsi wɔga, ya̍ ojōre̍ yī yɛnɔ de ɔ̍ abɔ̍ɔ. Ima̍ta chrɛ̄ɛrɔ̄ yī ojōre̍ ɔla̍ā 

a̍nɛ. Anu̍ Ila̍jārɔsi ma̍ hyāhɔ̄ la okpōkōlō kū ojōre̍ tāa Iji̍sɔ̄ɔsi. 

3 Bɛ̍ɛ̄nɛ̄, Imeri̍ bī yēkpē yī yanɔ̄ oni̍pī kwɛ̍kwɛ̍ ɔha̍ nīi e̍ ya̍ la ɔchi̍ nīi re̍ka 

ina̍adi ma̍ wā. Yanɔ̄ ɔla̍ā lwɔ̍la̍ kpɛ̍ɛji. O̍ de okru̍utu yī yanɔ̄ oni̍pī kwɛ̍kwɛ̍ ɔla̍ā 
chīyēkla̍ Iji̍sɔ̄ɔsi cha̍cha̍ la ikpo̍. O̍ chōo̍chē bī inyɛ̄lɛ̄hu̍ yī anu̍ ɔlɔjā ngū Iji̍sɔ̄ɔsi 
anu̍ cha̍cha̍. Li̍pī ɔlwɔnyɛ yī yanɔ̄ ɔla̍ā de u̍nu̍ ɔla̍ā wa̍a̍ nāa che. 

4 A̍chi̍kpo̍ yī Iji̍sɔ̄ɔsi ɔha̍ nīi re̍ka Iju̍dasi Isikɛ̍rīyɔti ma̍ hɔ̄ abɔ̍ɔ. Anu̍ pi̍i̍ ge̍ē 

chɔ̄ɔwɛ ē tū Iji̍sɔ̄ɔsi īchāha̍ a̍nɛ. 

5 O̍ ka bɛ̍ɛ̄nɛ̄ hīka, oji̍ - ohu̍ nīi ɛ̍lɛ i̍ de yanɔ̄ oni̍pī kwɛ̍kwɛ̍ nūma̍ nāa ra̍ ina̍ra 

ohu igwɛ̍ɛrwɔ̄ hɛ̄ɛbɛ de okpo ɔla̍ā tū alyeklo̍ wɔbɔ̄ ni̍ ma̍/? 

6 I̍ lɛha̍ yī alyeklo̍ nīi o̍ yɛ ē ma̍ - ohu̍ nīi o̍ ka i̍ngɔ̍ɔ a̍ni̍. Uwī ke̍e̍ nɛ. Wu̍chē 

lɔkɔ nīi anu̍ ē bī riba nīi e̍ ē de okpo ē tū a̍nɛ ma̍, o̍ chikpo̍ ge̍ē wu̍ ɛpiyabuna 
la anu̍. 

7 Iji̍sɔ̄ɔsi da ɔ̍ hīka, “Pi̍ye̍mā hī ɔnyā ɔla̍ā nīi o̍ ge̍ de onīi hōhī ma̍ lā gbo̍ ɔ̄chī 

yī onyōnyi yī u. 

8 Alyeklo̍ ma̍ ge̍ē gblāa amu myɛ̄grāa-myɛ̄grāa ba̍la ala̍. Ami ma̍, n i̍ chī ge̍ē 

hɔ̄ amu ba̍la ala̍ i̍ngɔ̍ɔ ni̍.” 

9 Āchɛ yī Iju̍u yɛ̄mɛ̄mɛ̄ po̍ hīka Iji̍sɔ̄ɔsi ɔ̍lɔ hɔ̄ abɔ̍ɔ la Ibɛ̍tāni ma̍, e̍ pɛ̍ kpɛ̍ɛ ga 

abɔ̍ɔ. E̍ i̍ gāa ke̍e̍ wu̍chē yī Iji̍sɔ̄ɔsi ni̍. E̍ gāa hɛ̄ɛbɛ ge̍ē ma̍ Ila̍jārɔsi nīi Iji̍sɔ̄ɔsi 
de ɔ̍ hye̍ēyī la okū ma̍ i̍ngi̍ngɔ̍ɔ. 

10 Wu̍chē yī ɔla̍ā, alɛhu̍ aligbe miya ge̍ē de Ila̍jārɔsi ē ngmo̍ titi. 

11 Wu̍chē oji̍ nɛ, lɛlā yī nū - ohu̍ nīi Iju̍u yɛ̄mɛ̄mɛ̄ yɛ ē pīya hī alɛhu̍ yī wā ge̍ yɛ 

ē chɛ̄ku Iji̍sɔ̄ɔsi a̍nɛ. 

12 Ɔ̄chī ɔ̍mɛpa, okru̍utu yī āchɛ ɛla̍ā nīi wā ge̍ē ya̍ Ɔwɔ̄wīyā Yī Owu̍lā ma̍ po̍ 

hīka Iji̍sɔ̄ɔsi ɔ̍lɔ yɛ amu yewā la Ijɛru̍sālɛm mɛ̍. 

13 E̍ hɛ̍ īpū āpārī bī la abɔ̄ yɛ grāa anu̍, chūukwa ka ɔ̍lɔ ge̍: “U̍chuwi̍i! Ɔwɔ ge̍ 

de ɔpiyɛ de ɔ̄chɛ nīi yɛ ma̍ yewā riyī yī Ādā ma̍ oo! Ɔwɔ ge̍ de ɔpiyɛ de 
Ɔchwɔ̄lɛ̍ Yī I̍sɛ̄rɛli oo!” 

14 Iji̍sɔ̄ɔsi ma̍ ɛbɛ̍ obīho̍ ɔha̍ pīya hyāhɔ̄ la ichō yī nū. Ɔla̍ā lɛ i̍ngɔ̍ɔ ke̍e̍ lɔkɔ nīi 

Īpū Yī Ɔwɔ ka hɔ̄ ma̍ ma̍: 

15 “A ā tūuhwi ni̍ oo, ipwo̍gra yī Isa̍yɔn! Ma̍ Ɔchwɔ̄lɛ̍ yī wɔ nīi yɛ aa̍ yewā! O̍ 

che la ichō yī ɔ̍drɔ̄ yī ɛbɛ̍ obīho̍ ke̍e̍.” 

16 A̍chi̍kpo̍ yī nū i̍ je̍ ochi̍chi̍ yī lɛlā nūma̍ yɛ̄grāa ɔla̍ā ni̍. Iji̍sɔ̄ɔsi de rīgā yī nū 

chabɔ̄ bū la ohye̍ēyī la okū yī nū ma̍ o̍bū nīi e̍ bla hīka Īpū Yī Ɔwɔ ɔ̍lɔ ka lɛlā 
ku̍ ɔ̍lɔ i̍ngɔ̍ɔ - ohu̍ nīi ɛ̍lɛ ya̍ i̍ngɔ̍ɔ de ɔ̍lɔ a̍nɛ. 

17 Āchɛ ɛla̍ā wa̍a̍ nīi hɔ̄ abɔ̍ɔ yɛ̄grāa nīi Iji̍sɔ̄ɔsi hī Ila̍jārɔsi ɛra̍ de ɔ̍ hye̍ēyī la 

okū ma̍ koko̍o yī lɛlā ɔla̍ā wa̍a̍ de āchɛ. 

18 Anu̍ - ohu̍ nīi āchɛ yɛ grāa anu̍ i̍ngɔ̍ɔ a̍nɛ. Wu̍chē oji̍ nɛ, e̍ de po̍ mɛ̍ hīka ɔ̍lɔ 

ya̍ u̍ku̍rɔ̍ ɔlɛbɛ̍bi̍ ɔnɔ̄kɔ̄kū ɔla̍ā a̍nɛ. 

19 Āchɛ Yī Ifa̍rasīi ka ɔ̍lɔ ge̍ ehe̍e! Lɛlā nūma̍ ɔ̍lɔ i̍ yɛ amu ge̍ē ngmɛ̍rɛ̍ de aa̍ ni̍ 

oo! Āchɛ̄ɛchɛ cha̍cha̍ ɛ̍lɛ pīya ku ɔngrɔ̄ɔ nūma̍ mɛ̍ ko̍ō! 

20 Āchɔga ɛha̍ nīi - Igri̍iki ma̍ wā la Ijɛru̍sālɛm yɛ̄grāa yī ɔwɔ̄wīyā ɔla̍ā ge̍ē ya̍ 

otūlichō de Ɔwɔ. 

21 E̍ ga ɛbɛ yī Ifi̍līipu nīi - Olibɛsa̍yi̍da yī Iga̍līli ma̍ ge̍ che ɔ̍ ikpo̍ ka ɔ̍lɔ ge̍, ādā, 

aɛ̍lɛ chikpo̍ ge̍ē ma̍ Iji̍sɔ̄ɔsi. 

22 Ifi̍līipu pīya ge̍ de koko̍o de A̍ndru. Aa̍ āchɛ ɛpɛpa gāa ge̍ de ka de Iji̍sɔ̄ɔsi 

ɔlɔjā. 

23 Iji̍sɔ̄ɔsi koko̍o de wa̍ bɛ̍ɛ̄nɛ̄ hīka, “Ala̍ ma̍ ko̍ō! Yɛ̄grāa gbajɛ nīi e̍ ge̍ē de rīgā 

ɔnɔ̄kɔ̄kū de Ɔyi̍ Yī Ɔngrɔ̄ɔ mɛ̍. 

24 Lēchi̍-lēchi̍, n koko̍o de ala̍! Ūkpō yī igu nīi re̍ka iwi̍iti ma̍ ge̍ lɛ ūkpo̍he, o̍ 

ge̍ē ba̍ la ūkpo̍he i̍ngɔ̍ɔ kpɛɛ, ɔ̍chi̍kpa̍kpa̍ e̍ de nyi la ajɛ nīi o̍ pīyaku̍ o̍bū. O̍ ge̍ 
pīyaku̍ mɛ̍, o̍ ē chōo̍chē wā īkpō yɛ̄mɛ̄mɛ̄ bɛ̍ɛ̄nɛ̄. 

25 Ɔ̄chɛ nīi ɔhɔ̄leyī yī anu̍ ɔlɔjā ge̍ hi ɔ̍ ɔtū, o̍ ge̍ē ngmla̍a anu̍ pīyēbi̍. Ɔ̄chɛ nīi 

ɔhɔ̄leyī yī anu̍ ɔlɔjā ge̍ ta̍ ɔ̄ anyī la yɛchɛ nūma̍, ɔlɔjā ge̍ē lɛ ɔhɔ̄leyī ku yɛ̄grāa 
i̍mɔ̄mɛni̍. 

26 Ɔ̄chɛ nīi ge̍ chikpo̍ ge̍ē chrāa ami ɛrɔ̄, ɔlɔjā ge̍ ku u la u̍tu. O̍ ngma̍ nīi ɔ̍chɛ̍ 

yī u ē hɔ̄ la ɛbɛ nīi ami ɔlɔjā hɔ̄ ma̍. A̍dā yī u ge̍ē de otūlichō de ɔ̄chɛ nīi ē 
chrāa ami ɛrɔ̄ ma̍. 

27 “U̍ma̍ama, ūkpɔ̄tū ti̍ya ami tū kpɛ̍ɛji mɛ̍. Kana̍ kpɛ̍ɛ nīi n ge̍ē ka bɛ̍ɛ̄nɛ̄ ma̍? 

N ā ka hīka, ‘A̍dā yī u ge̍ e̍e chɛ̄ nīi ichi̍ nūma̍ ge̍ e̍e wā la ami ni̍?’ Ɔla̍ā chī - 
ohu̍ nīi n wā a̍nɛ ma̍ bɛ̍ɛ! N wā hɛ̄ɛbɛ ge̍ē mi̍chi̍ nūma̍ wa̍a̍. 

28 Ādā, bī rīgā ɔnɔ̄kɔ̄kū ge̍ de riyī yī wɔ gɛ!” Ɔpɔ̄ɔpɛ̄ ɔkɔ yī lɛlā ɔha̍ bū abɔ̍ɔ la 

ichō ka hīka, “N bī rīgā ɔnɔ̄kɔ̄kū ge̍ de ɔ̍ mɛ̍. N chī ge̍ē gba̍a ē ya̍ i̍ngɔ̍ɔ we̍!” 

29 Āchɛ ɛla̍ā wa̍a̍ nīi rɛ abɔ̍ɔ ma̍ pɔ̍ɔkɔlɛ̄lā ɔla̍ā ma̍, e̍ ka hīka yakpla̍ ɔ̍lɔ gbo 

a̍nɛ. Āchɛ ɛha̍ ka hīka ɔyɛ̍ɛ̄chɛ̄rɔ̄ yī Ɔwɔ ɔ̍lɔ ka lɛlā tāa ɔ̍lɔ a̍nɛ. 

30 Iji̍sɔ̄ɔsi koko̍o de wa̍ hīka, “Ala̍ ma̍ ko̍ō! I̍ wu̍chē yī u - ohu̍ nīi ɔkɔlɛ̄lā nūma̍ 

bū la ichō wā a̍ni̍. Wu̍chē yī ala̍ nūma̍ nɛ. 

31 Yɛ̄grāa nūma̍ nīi Ɔwɔ yɛ ē hlɛ̍ɛ̄pɔ̄ yī ajɛ yī yɛchɛ nūma̍ bɛ̍ɛ̄nɛ̄ a̍nɛ. Yɛ̄grāa 

nūma̍ nīi o̍ ge̍ē kpo̍ ɔchwɔ̄lɛ̍ yī yɛchɛ nūma̍ ē hrāajɛ bɛ̍ɛ̄nɛ̄ a̍nɛ. 

32 E̍ ge̍ de u hu hwa̍a̍ hī ajɛ o̍bū mɛ̍, n ge̍ē pi āchɛ wa̍a̍ tū iyī u.” 

33 Bū la lɛlā nūma̍ nīi Iji̍sɔ̄ɔsi ka ma̍, o̍ yɛ ē chabɔ̄ yī ita yī ɔpīyaku̍ nīi o̍ ge̍ē ku̍ 

ma̍. 

34 Āchɛ ɛla̍ā che ɔ̍ ikpo̍ bɛ̍ɛ̄nɛ̄ hīka, “Je̍ka īpū yī Lihɔ yī alɔ hīka Ɔhɔ̍ɔnyɛta̍ Nīi 

Ɔwɔ Ɔ̍lɔ Hōhu Ma̍ ɔ̍lɔ ge̍ē hɔ̄ ku yɛ̄grāa ɔha̍lɔha̍? Kana̍ nīi a chōo̍chē ka hīka 
ɛ̍lɛ ge̍ē hu Ɔyi̍ Yī Ɔngrɔ̄ɔ hwa̍a̍ ma̍? Kɛ̄ɛ ɔ̄nyɛ chī - Ɔyi̍ Yī Ɔngrɔ̄ɔ ɔ̍lɔma̍ ma̍?” 

35 Iji̍sɔ̄ɔsi koko̍o de wa̍ bɛ̍ɛ̄nɛ̄ hīka, “Ala̍ ma̍ gɛ ko̍ō! Ɛbɛ ɔlɛgēdēgēdē e̍e hɔ̄ 

amu ba̍la ala̍ yɛ̄grāa ɔha̍ pi̍nyɛ̍ we̍. Ala̍ yɛɛ ga iyɔ̄bū-iyɔ̄bū yɛ̄grāa nīi o̍ e̍e hɔ̄ 
ma̍ de ala̍ ma̍ gɛ. Nɛ̄ni̍, ɛbɛ odobū ge̍ē wā ge̍ē hɛ̍ ala̍ la ɔbū. Ɔ̄chɛ ɔyɛɛ la ɛbɛ 
odobū i̍ ē je̍ ɛbɛ nīi o̍ yɛ gāa ma̍ ni̍. 

36 Ala̍ ā de ɔtū che ɛbɛ ɔlɛgēdēgēdē nūma̍ la olo̍ nīi o̍ e̍e hɔ̄ amu de ala̍ we̍ 

ma̍ gɛ, hɛ̄ɛbɛ nīi ala̍ ge̍ de pīya āchɛ yī ɛbɛ ɔlɛgēdēgēdē.” Iji̍sɔ̄ɔsi ka lɛlā nūma̍ 
ma̍, o̍ ku̍ pīya hī wā ge̍ trɛ̍ba. 

37 Okru̍utu yī lɛlā ɔlɛbɛ̍bi̍ ɔnɔ̄kɔ̄kū nūma̍ wa̍a̍ nīi o̍ ya̍ nīi e̍ ma̍ ma̍, e̍ i̍ gba̍a 

chɛ̄ku ɔ̍ mɛ̍ ni̍ kpɔ̍. 

38 Onūma̍ ya̍ nīi lɛlā yī Ayisa̍ya nīi o̍ mwɔ̍ɔmu ma̍ ge̍ē de ē pīya ichɛ̄ɛhi. O̍ ka 

hīka, “Ādā, ɛrɔ̄ yī wɔ nīi alɔ ka ma̍, ɔ̄chɔ̄chɛ i̍ chɛ̄ ni̍. Ɔ̄nyɛ kpɛ̍ɛ nīi Ādā de 
wɔhu̍ yī nū chabɔ̄ hu̍ ɔ̄ ma̍?” 

39 Ɔjā nīi gba̍a ohu̍ nīi e̍ i̍ chɛ̄ku ɔ̍ ni̍ ma̍, Ayisa̍ya gba̍a ka lɛlā ɔha̍ hīka, 

40 “Ɔwɔ de wa̍ priyī mɛ̍. O̍ de wa̍ ūkpɔ̄tū ngmu̍wɔ̍hu̍ mɛ̍. Nɛ̄ni̍, īkprī yī wā ge̍ 

myɛ̍ma̍ mɛ, nīi ūkpɔ̄tū yī wā po̍ ochi̍chi̍ yī lɛlā mɛ, e̍ ge̍ē pīya kpa̍ta̍ ē wā 
dikpo̍ba̍ u. N chī ge̍ē de wa̍ ē nyiya ke̍e̍. Ami Ɔwɔ ka i̍ngɔ̍ɔ a̍nɛ.” 

41 Ayisa̍ya ma̍ rīgā yī Iji̍sɔ̄ɔsi ma̍ nīi o̍ ka lɛlā nūma̍ a̍nɛ. Iji̍sɔ̄ɔsi ke̍e̍ nīi o̍ chī 

ka ku̍ ɔ̄ a̍nɛ. 

42 O̍ de lɔ̄lɛ i̍ngɔ̍ɔ nyaa ma̍, alɛhu̍ yī Iju̍u yɛ̄mɛ̄mɛ̄ chī chɛ̄ku Iji̍sɔ̄ɔsi. Wu̍chē yī 

Āchɛ Yī Ifa̍rasīi, e̍ i̍ chɛ̄ ka i̍ngɔ̍ɔ la ɔgbādu ni̍. Nɛ̄ni̍, e̍ ge̍ē de wa̍ ē wu̍ligbo̍ ē 
hī ogrēeyī yī wā. 

43 Lɛlā ɔhwɔhi-hwɔhi la īkprī yī āchɛ̄ɛchɛ hi wa̍ ɔtū la ɔyɔ̍ɔ̄ya̍ hɛ̍ lɛlā ɔhwɔhi-

hwɔhi la īkprī yī Ɔwɔ a̍nɛ. 

44 Iji̍sɔ̄ɔsi ka hwōō de wa̍ bɛ̍ɛ̄nɛ̄ hīka, “Ɔ̄chɛ nīi ge̍ chɛ̄ku u, i̍ amami lōru̍u nīi 

ɔlɔjā chɛ̄ku u a̍ni̍. O̍ chɛ̄ku ɔ̄chɛ nīi de u tɛ̄rɔ̄ ma̍ i̍ngi̍ngɔ̍ɔ. 

45 Ɔ̄chɛ nīi ge̍ chī ma̍ u mɛ̍, o̍ re̍ka ɔlɔjā ma̍ ɔ̄chɛ nīi de u tɛ̄rɔ̄ ma̍ mɛ̍. 

46 Ami re̍ka ɛbɛ ɔlɛgēdēgēdē nīi wā la yɛchɛ nūma̍ ma̍ a̍nɛ. N wā hɛ̄ɛbɛ nīi 

ɔ̄chɛ-mɔ̄chɛ nīi ge̍ chɛ̄ku u ma̍ i̍ ge̍ē tū la ɛbɛ odobū gɛ ni̍. 

47 Ɔ̄chɛ nīi ge̍ po̍ ɛrɔ̄ yī u nīi i̍ chɛ̄ ya̍ i̍ngɔ̍ɔ ni̍, n i̍ ge̍ē hɛ̍ ɔlɔjā lɛpɔ̄ ni̍. N i̍ wā 

ge̍ē hɛ̍ yɛchɛ lɛpɔ̄ ni̍. N wā ge̍ē hɛ̍ yɛchɛ ɔhɔ̍ɔ̄hɛ̍ ē ta̍. 

48 Ɔ̄chɛ nīi ge̍ ta̍ u, nīi i̍ ge̍ chɛ̄ nāa lɛlā yī u ni̍, ɔjā nīi ge̍ē hɛ̍ ɔlɔjā lɛpɔ̄ ma̍ hɔ̄ 

abɔ̍ɔ. Lɛlā yī oko̍o yī u nīi n ka ma̍ ge̍ē hɛ̍ ɔlɔjā lɛpɔ̄ la ɔ̄chī ɔkwɛ̍ɛjī a̍nɛ. 

49 Lēchi̍ nɛ, Wu̍chē oji̍ nɛ, n i̍ ē ka wɔ̄bɔ̄bɔ̄ yī ami ɔlɔjā ni̍. Ɔwɔ Ādā nīi de u 

tɛ̄rɔ̄ ma̍ ē ka ē de u lɔkɔ nīi n ge̍ē ka ke̍e̍ ma̍ a̍nɛ. 

50 N chī jo̍ōkū hīka lɛlā ɔyɔ̍ɔ̄ya̍ lɔkɔ nīi o̍ ē ka ma̍, anu̍ ē bī ɔhɔ̄leyī i̍mɔ̄mɛni̍ wā 

a̍nɛ. Lɛlā nīi n ē ka wa̍a̍ ma̍, onīi Ɔwɔ A̍dā ka amɔ̍lɔ ge̍ ka ma̍ nɛ.” 

Ijɔ̍ɔn 13 

1 I̍chi̍chɛ ɔla̍ā lā che ɔ̄chī nīi e̍ ge̍ē ya̍ Ɔwɔ̄wīyā Yī Owu̍lā ma̍ a̍nɛ. Iji̍sɔ̄ɔsi 

jo̍ōkū hīka yɛ̄grāa ɔ̍lɔ de gbajɛ nīi anɔ̍lɔ ge̍ē pīya ē hī yɛchɛ nūma̍ ē dikpo̍ ē ba̍ 
A̍dā yī anu̍ mɛ̍. O̍ ē yɔ̍ɔhɔtū yī āchɛ wa̍a̍ nīi - āchɛ yī nū amu yɛchɛ ma̍ 
myɛ̄grāa-myɛ̄grāa, ē ya̍ i̍ngɔ̍ɔ kpɛɛ ge̍ē ku ɔbɔ̍ɔ̄ba̍ yī nū. 

2 Yɛ̄grāa ɔla̍ā, Iji̍sɔ̄ɔsi ba̍la a̍chi̍kpo̍ yī nū gblāa yɛ ē re̍ ojōre̍ yī ɔ̄nɛ̄. Ɔngūwɛ̄gā 

ya̍ nīi Iju̍dasi ɔyi̍ yī Isa̍yi̍mɔ̄ɔn Isikɛ̍rīyɔti de pīya ɔ̄chɛ ɔchɔ̄ɔwɛ tū Iji̍sɔ̄ɔsi mɛ̍. 

3 Iji̍sɔ̄ɔsi jo̍ōkū wa̍a̍ hīka Ɔwɔ A̍dā yī anu̍ ɔ̍lɔ de ɔjāha̍-ɔjāha̍ wa̍a̍ tū anu̍ la abɔ̄. 

O̍ jo̍ōkū hīka anɔ̍lɔ bū ba̍la Ɔwɔ, anɔ̍lɔ chī pīya yɛ gāa dikpo̍ba̍ Ɔwɔ. 

4 Wu̍chē yī ɔla̍ā, Iji̍sɔ̄ɔsi nīichō hī okpōkōlō nīi e̍ gblāa re̍ ojōre̍ ma̍, de aru̍ nīi o̍ 

ru la ichō ma̍ wu̍, nāa a̍pu miya tū la ohi̍. 

5 O̍ kɔ̄ yenyi tū la u̍kpu̍ūhā ɔnabɔ̄ gāa ge̍ kū abɔ̍ɔ ē na a̍chi̍kpo̍ yī nū ikpo̍. O̍ 

yɛ ē bī a̍pu ɔla̍ā nīi o̍ de miya tū ma̍ ē ngū wā yenyi cha̍cha̍cha̍. 

6 O̍ gbajɛ ga ɛbɛ yī Isa̍yi̍mɔ̄ɔn nīi re̍ka Ipi̍ta ma̍, Isa̍yi̍mɔ̄ɔn che ɔ̍ ikpo̍ ka ɔ̍lɔ 

ge̍ē na anu̍ ikpo̍, Ādā? 

7 Iji̍sɔ̄ɔsi da ɔ̍ ka ɔ̍lɔ i̍ je̍ ɔjā nīi anɔ̍lɔ yɛ ma̍ ē ya̍ ma̍ ni̍. Ɔ̍lɔ chī ge̍ē jo̍ōkū we̍. 

8 Ipi̍ta ka ɔ̍lɔ ge̍ īchāha̍-īchāha̍! Ɔ̍lɔ i̍ ge̍ē na anu̍ ikpo̍ i̍ngɔ̍ɔ ge̍ē gbo̍ ni̍! Iji̍sɔ̄ɔsi 

da Ipi̍ta hīka, anɔ̍lɔ i̍ ge̍ na ɔ̍lɔ ikpo̍ ni̍, ɔ̍lɔma̍ ɔ̍lɔ i̍ ge̍ē re̍ka a̍chi̍kpo̍ yī anu̍ ē 
gɛ ni̍. 

9 Isa̍yi̍mɔ̄ɔn Ipi̍ta ka bɛ̍ɛ̄nɛ̄ ka ɔ̍lɔ ge̍ Ādā! Ɔ̍lɔ ge̍ e̍e na anu̍ ikpi̍kpo̍ ka̍ta̍ ni̍. Ɔ̍lɔ 

ge̍ na anu̍ abɔ̄ ba̍la lɛhu̍ i̍ngi̍ngɔ̍ɔ gɛ! 

10 Iji̍sɔ̄ɔsi koko̍o de wa̍ bɛ̍ɛ̄nɛ̄ hīka, “Ala̍ ma̍ gɛ ko̍ō! Ɔ̄chɛ ge̍ gwīyē mɛ̍, o̍ re̍ka 

o̍ ngma̍ cha̍cha̍ mɛ̍. O̍ i̍ gba̍a ē na ɛbɛha̍ lɛ̍kɛ̍kɔ̍ ē gɛ ni̍, ɔ̍chi̍kpa̍kpa̍ ikpo̍. Ala̍ 
wa̍a̍ ngma̍ cha̍ri̍cha̍ri̍, ɔ̍chi̍kpa̍kpa̍ ɔ̄chɛ ūkpo̍he.” 

11 Iji̍sɔ̄ɔsi je̍ ɔ̄chɛ nīi ge̍ē chɔ̄ɔwɛ ē tū ɔ̄ ma̍; anu̍ - ohu̍ nīi o̍ ka hīka ɛ̍lɛ wa̍a̍ ɛ̍lɛ 

ngma̍ cha̍ri̍cha̍ri̍, ɔ̍chi̍kpa̍kpa̍ ɔ̄chɛ ūkpo̍he a̍nɛ. 

12 Iji̍sɔ̄ɔsi de wa̍ ikpo̍ na wa̍a̍ ma̍, o̍ chōo̍chē de aru̍ oru la ichō yī nū nāa ru 

bɛ̍ɛ̄nɛ̄. O̍ ku̍chē pīya ge̍ hyāhɔ̄ la ɛbɛ yī nū abɔ̍ɔ la okpōkōlō. O̍ da wa̍ bɛ̍ɛ̄nɛ̄ 
hīka, “Ala̍ je̍ ochi̍chi̍ yī lɛlā nīi n ya̍ tāa ala̍ hɔ̄ ma̍ ma̍? 

13 Je̍ka aa̍ ala̍ ē hī u ka Ɔngūlɛ̄lā, ala̍ ē chī hī u ka Ādā. Ɔla̍ā ku i̍ngɔ̍ɔ wu̍chē 

oji̍ nɛ, ami - ɔ̄chɛ i̍ngɔ̍ɔ nɛ. 

14 Ami - Ādādā yī ala̍ ba̍la Ɔngūlɛ̄lā yī ala̍ a̍nɛ, n chī na ala̍ ikpo̍ i̍gba̍a. Ala̍ titi, 

ala̍ ā na ɔ̍nyīnū ikpo̍ i̍ngi̍ngɔ̍ɔ bɛ̍ɛ̄nɛ̄. 

15 Igbla yī lɛlā nīi n de lā aa̍ de ala̍ a̍nɛ. Ala̍ ā ya̍ i̍ngɔ̍ɔ ke̍e̍ lɔkɔ nīi n ē ya̍ ma̍ 

bɛ̍ɛ̄nɛ̄. 

16 Lēchi̍-lēchi̍, n ā koko̍o de ala̍. Ɔfiyɛ ɔha̍lɔha̍ ē ga abā yī nū ɔgɔ̄ga ni̍. Ɔyi̍ 

ɔlɛrɔ̄ ɔha̍lɔha̍ i̍ ē ga ɔ̄chɛ nīi de ɔ̍ tɛ̄rɔ̄ ma̍ ɔgɔ̄ga ni̍. 

17 U̍ma̍ama, ala̍ ji̍yɛ̄lā olēchi̍-lēchi̍ nūma̍ mɛ̍. Ala̍ ge̍ē lɛ ɔwɔ̄wīyā mwɛbɛ nīi o̍ 

ge̍ re̍ka ala̍ de lɛlā olēchi̍-lēchi̍ tū la lɛlā ɔyɔ̍ɔ̄ya̍. 

18 “I̍ lɛlā yī ala̍ wa̍a̍ nīi n yɛ ē ka a̍ni̍. Ami ɔlɔjā je̍ āchɛ nīi n hōhu ma̍. Lɛlā nīi 

Īpū Yī Ɔwɔ ka ma̍ chī ge̍ē de ē pīya ichɛ̄ɛhi, ‘Ɔ̄chɛ nīi - ɔ̄chɛ ore̍ ojōre̍ yī u ma̍ 
chōo̍chē pīya ūkpɔ̄tū ɔdwɔ̄bi̍ ta̍ u.’ 

19 N yɛ ē koko̍o ē de ala̍ u̍ma̍ama o̍bū nīi lɛlā ɔla̍ā ge̍ē ya̍, hɛ̄ɛbɛ nīi ala̍ ge̍ē 

chɛ̄ku u la yɛ̄grāa ɔla̍ā hīka, ‘Ami - Anu̍ a̍nɛ.’ 

20 Lēchi̍-lēchi̍, n ā koko̍o de ala̍! Ɔ̄chɛ nīi ge̍ nāa lɛlā yī ɔ̄chɛ nīi ami de tɛ̄rɔ̄ 

ma̍, o̍ re̍ka ɔlɔjā nāa lɛlā yī u. Ɔ̄chɛ nīi ge̍ chī nāa lɛlā yī u mɛ̍, o̍ re̍ka ɔlɔjā nāa 
lɛlā yī ɔ̄chɛ nīi de ami tɛ̄rɔ̄ ma̍.” 

21 Iji̍sɔ̄ɔsi kwɛ̍ɛjī lɛlā nūma̍ ma̍, ūkpɔ̄tū ti̍ya anu̍ tū ɔlamu-ɔlamu. O̍ de ka hwōō 

de a̍chi̍kpo̍ yī nū hīka ɔ̍lɔ ge̍ lēchi̍! Ɔ̄chɛ ɔha̍ lipu̍ yī ɛ̍lɛ yɛ amu ge̍ē chɔ̄ɔwɛ ē tū 
anu̍. 

22 A̍chi̍kpo̍ yī nū gblāa abɔ̍ɔ ē ma̍ ɔ̍nyīnū ji chwaa bɛ̍ɛ̄nɛ̄. E̍ i̍ je̍ ɔ̄chɛ labɔ̄-labɔ̄ 

ni̍ ma̍, e̍ hɛ̍ būū gblāa abɔ̍ɔ. 

23 A̍chi̍kpo̍ yī Iji̍sɔ̄ɔsi ɔha̍ nīi ɔhɔtū yī nū ma̍ hɔ̄ abɔ̍ɔ bla̍a Iji̍sɔ̄ɔsi. 

24 Isa̍yi̍mɔ̄ɔn Ipi̍ta ya̍ ɔ̄ la īkprīkprī ka ɔ̍lɔ ge̍ che Iji̍sɔ̄ɔsi ikpo̍ yī ɔ̄chɛ nīi ɔ̍lɔ yɛ ē 

ka ma̍. 

25 A̍chi̍kpo̍ yī Iji̍sɔ̄ɔsi ɔla̍ā gbo kɛ̍ɛ̍ bla̍a Iji̍sɔ̄ɔsi che ɔ̍ ikpo̍ ka ɔ̍lɔ - ɔ̄nyɛ nɛ, 

Ādā? 

26 Iji̍sɔ̄ɔsi hīya anu̍ ɔkɔ hīka ɔ̍lɔ - ɔ̄chɛ nīi anɔ̍lɔ yɛ ma̍ ge̍ē de ibrɛ̍ɛdi ē ku ɔrɔ̄ 

o̍bū nāa ē de ɔ̍lɔ ma̍ nɛ. Iji̍sɔ̄ɔsi hɛ̍ ibrɛ̍ɛdi bɛ̍ɛ̄nɛ̄ de ku ɔrɔ̄, nāa de Iju̍dasi nīi - 
ɔyi̍ yī Isa̍yi̍mɔ̄ɔn Isikɛ̍rīyɔti ma̍. 

27 Iju̍dasi nāa ibrɛ̍ɛdi ɔla̍ā ɔpɔ̄ɔpɛ̄ ma̍, Isa̍tan chɛ̄ ga ibi̍īyē yī nū ɔpɔ̄ɔpɛ̄. Iji̍sɔ̄ɔsi 

da ɔ̍ ka ɔ̍lɔ ge̍ ya̍ ɔjā nīi ɔ̍lɔ yɛ aa̍ ge̍ē ya̍ ma̍ pa̍pa̍ gɛ. 

28 Aa̍ wa̍a̍ nīi gblāa la okpōkōlō ɔla̍ā ma̍, ɔ̄chɔ̄chɛ i̍ je̍ ochi̍chi̍ yī ɔjā nīi Iji̍sɔ̄ɔsi 

ka i̍ngɔ̍ɔ de Iju̍dasi ma̍ ni̍. 

29 Iju̍dasi re̍ka ɔ̄chɛ obī riba nīi e̍ ē de okpo ē tū ma̍ a̍nɛ. Wu̍chē ɔla̍ā, a̍chi̍kpo̍ 

yī nū ɛha̍ je̍ka Iji̍sɔ̄ɔsi ɔ̍lɔ ka ɔ̍lɔ ge̍ pīya gāa ge̍ re̍ ɔjā nīi aɛ̍lɛ ge̍ē re̍ la ɔ̄chī yī 
ɔwɔ̄wīyā ɔla̍ā ma̍. Kɛ̄ɛ i̍ngɔ̍ɔ ni̍, Iji̍sɔ̄ɔsi ɔ̍lɔ ka ɔ̍lɔ ge̍ gāa ge̍ kɔ̄ ɔjā ɔha̍ de 
alyeklo̍. 

30 Iju̍dasi nāa Ibrɛ̍ɛdi ɔla̍ā ma̍, o̍ bīyɛchɛ pīya ɔpɔ̄ɔpɛ̄. Otu̍ de bī yɛ̄grāa ɔla̍ā 

mɛ̍. 

31 Iju̍dasi ku̍ pīya bɛ̍ɛ̄nɛ̄ ma̍, Iji̍sɔ̄ɔsi ka de wa̍ hīka, “U̍ma̍ama nīi rīgā yī Ɔyi̍ Yī 

Ɔngrɔ̄ɔ ge̍ē hi̍yɛchɛ bɛ̍ɛ̄nɛ̄ a̍nɛ. Rīgā yī Ɔwɔ ge̍ē hi̍yɛchɛ ē bū la abɔ̄ yī Ɔyi̍ Yī 
Ɔngrɔ̄ɔ 

32 Rīgā yī Ɔwɔ ge̍ hi̍yɛchɛ gala abɔ̄ yī nū, ɔ̍lɔma̍ Ɔwɔ ge̍ē de rīgā yī Ɔyi̍ Yī 

Ɔngrɔ̄ɔ ē hi̍yɛchɛ la abɔ̄ yī anu̍ ɔlɔjā. Ɔwɔ ge̍ē ya̍ i̍ngɔ̍ɔ ɔpɔ̄ɔpɛ̄. 

33 Ayi̍ yī u, n i̍ ge̍ē hɔ̄ amu ē tāa ala̍ kpɛɛ ē gɛ ni̍! Ala̍ chī ge̍ē gāla̍ u. Ɔla̍ā, lɔkɔ 

nīi n koko̍o de āchɛ yī Iju̍u ma̍, i̍ngi̍ngɔ̍ɔ nīi n ge̍ē koko̍o ē de ala̍ u̍ma̍ama 
a̍nɛ, ‘Ɛbɛ nīi n pīya yɛ gāa ma̍, ala̍ i̍ ge̍ē wā mɛ ni̍.’ 

34 Lihɔ onīpīpɛ̄ nīi n ge̍ē de ē de ala̍ ma̍, hɔ̄ ma̍ a̍nɛ: Ala̍ ā yɔ̍ɔhɔtū yī ɔ̍nyīnū! 

Lɔkɔ nīi n yɔ̍ɔhɔtū yī ala̍ ma̍, i̍ngi̍ngɔ̍ɔ nīi ala̍ ge̍ē yɔ̍ɔhɔtū yī ɔ̄chɛ ɔha̍ a̍nɛ. 

35 Ala̍ ge̍ lɛ ɔhɔtū yī ɔ̍nyīnū, āchɛ wa̍a̍ ge̍ē jo̍ōkū ka ala̍ ɔ̍lɔ - a̍chi̍kpo̍ yī amɔ̍lɔ 

nɛ.” 

36 Isa̍yi̍mɔ̄ɔn Ipi̍ta che Iji̍sɔ̄ɔsi ikpo̍ hīka aba̍ nīi ɔ̍lɔ pīya yɛ gāa ma̍ Ādā? 

Iji̍sɔ̄ɔsi ka de ɔ̍ hīka, “Ɛbɛ nīi n yɛ gāa ma̍, ala̍ i̍ ge̍ē ku u ē gāa u̍ma̍ama ē mɛ 
ni̍. Īchāha̍ o̍bū nīi ala̍ ge̍ē ku u ē wā a̍nɛ.” 

37 Ipi̍ta che ɔ̍ ikpo̍ hīka, “Oji̍ - ohu̍ nīi n i̍ ge̍ē ku wɔ u̍ma̍ama ē mɛ ni̍ ma̍? N 

chī chɛ̄ ɔpīyaku̍ lɛhu̍ yī wɔ mɛ̍!” 

38 Iji̍sɔ̄ɔsi hīya anu̍ ɔkɔ hīka, “A ka aɔ̍lɔ chɛ̄ ɔpīyaku̍ lɛhu̍ yī amɔ̍lɔ? Ɔ̍lɔma̍, n ā 

koko̍o de wɔ gɛ ko̍ō! O̍bū nīi ugū ge̍ē tɛ̄ra̍, a ge̍ē ta̍ahu̍ igbɛta̍ ka aɔ̍lɔ i̍ je̍ 
amɔ̍lɔ ni̍.” 

Ijɔ̍ɔn 14 

1 Iji̍sɔ̄ɔsi koko̍o de wa̍ bɛ̍ɛ̄nɛ̄ hīka, “Ala̍ e̍e hi̍yɛ̄ngura nīi ūkpɔ̄tū ge̍ ti̍ya ala̍ tū 

ni̍. Ala̍ ā de ɔtū che Ɔwɔ nīi ala̍ ge̍ de ɔtū che u i̍ngi̍ngɔ̍ɔ. 

2 Ipu̍nu̍ lyɛ̄mɛ̄mɛ̄ abɔ̍ɔ la wɔlɛ̍ yī A̍dā yī u. N yɛ gāa ge̍ē gbla̍a ɛbɛ ɔha̍ ē lā de 

ala̍. O̍ i̍ ge̍ lɛ i̍ngɔ̍ɔ ni̍ nɛ, n i̍ ge̍ koko̍o de ala̍ ni̍. 

3 N ge̍ gāa ge̍ de ɛbɛ ɔha̍ gbla̍a lā de ala̍ mɛ̍, n ge̍ē ku̍chē wā ge̍ē bī ala̍ ē 

pīya ē dikpo̍ ē ba̍ iyī u, hɛ̄ɛbɛ nīi ala̍ ē wā ge̍ē hɔ̄ la ɛbɛ nīi n hɔ̄ ma̍. 

4 Ala̍ chī je̍ ɔpɔ̄pū nīi ta̍ ga ɛbɛ nīi n pīya yɛ gāa ma̍ mɛ̍.” 

5 Itɔ̍mɔ̄ɔsi da ɔ̍ hīka, “Ādā be̍e! Alɔ i̍ chī je̍ ɛbɛ nīi a pīya yɛ gāa ni̍ ma̍, kana̍ nīi 

alɔ ge̍ē je̍ ɔpɔ̄pū yī abɔ̍ɔ ma̍?” 

6 Iji̍sɔ̄ɔsi hīya anu̍ ɔkɔ hīka, “Ma̍ gɛ ko̍ō! Ami re̍ka ɔpɔ̄pū ɔla̍ā a̍nɛ. Ami - 

olēchi̍-lēchi̍ a̍nɛ, ami chī gba̍a - ɔhɔ̄leyī a̍nɛ. Ɔ̄chɔ̄chɛ i̍ ē ga ɛbɛ yī Ɔwɔ A̍dā 
mɛ ni̍, ɔ̍chi̍kpa̍kpa̍ ɔlɔjā ga la abɔ̄ yī u. 

7 U̍ma̍ama nīi ala̍ de u je̍ mɛ̍ ma̍, ala̍ ge̍ē je̍ A̍dā yī u i̍ngi̍ngɔ̍ɔ bɛ̍ɛ̄nɛ̄. Obū la 

u̍ma̍ama nūma̍, ala̍ yɛ amu ē ma̍ ɔ̄. Ala̍ u̍tu je̍ ɔ̄ mɛ̍.” 

8 Ifi̍līipu ka ɔ̍lɔ ge̍ Ādā be̍e! Ɔ̍lɔ ge̍ chabɔ̄ yī Ɔwɔ A̍dā hu̍ aa̍ gɛ, ma̍a ɔjā wa̍a̍ 

nīi aɛ̍lɛ chikpo̍ ma̍ ɔ̍lɔ hɔ̄ aa̍ a̍nɛ. 

9 Iji̍sɔ̄ɔsi hīya anu̍ ɔkɔ hīka, “O̍ ligbo̍ gba̍a̍ nīi n hɔ̄ ma̍ ba̍la ala̍ ma̍, o̍ re̍ka a i̍ 

je̍ u we̍ ni̍ Ifi̍līipu? Ɔ̄chɛ nīi ge̍ ma̍ u mɛ̍, o̍ re̍ka o̍ ma̍ Ɔwɔ A̍dā mɛ̍. Oji̍ - ohu̍ nīi 
a gba̍a ka hīka amɔ̍lɔ ge̍ chabɔ̄ yī A̍dā hu̍ ala̍ ma̍? 

10 Ifi̍līipu be̍e! O̍ re̍ka a i̍ chɛ̄ hīka amɔ̍lɔ hɔ̄ la Ɔwɔ A̍dā, Ɔwɔ A̍dā titi ɔ̍lɔ hɔ̄ la 

amɔ̍lɔ ni̍? Lɛlā wa̍a̍ nīi n ka de ala̍ ma̍, e̍ i̍ bū la abɔ̄ yī ami ɔlɔjā ni̍. Ɔwɔ A̍dā 
nīi hɔ̄ la ami ma̍ ē ya̍ u̍ku̍rɔ̍ ɔla̍ā a̍nɛ. 

11 Ala̍ ā chɛ̄ku u gɛ hīka n hɔ̄ la Ɔwɔ A̍dā, Ɔwɔ A̍dā titi hɔ̄ la ami. O̍ i̍ ge̍ i̍ngɔ̍ɔ 

ni̍, ala̍ chɛ̄ku u wu̍chē yī u̍ku̍rɔ̍ ɛla̍ā wa̍a̍ gɛ. 

12 Lēchi̍-lēchi̍, n koko̍o de ala̍! Ɔ̄chɛ nīi ge̍ chɛ̄ku u, ɔlɔjā ge̍ē ya̍ u̍ku̍rɔ̍ nīi n ē 

ya̍ ma̍. Lēchi̍, o̍ ge̍ē ya̍ u̍ku̍rɔ̍ ɔnɔ̄kɔ̄kū-ɔnɔ̄kɔ̄kū. Wu̍chē oji̍ nɛ, ami pīya yɛ gāa 
dikpo̍ba̍ Ɔwɔ A̍dā mɛ̍. 

13 N ge̍ē ya̍ ɔjā-mɔjā nīi ala̍ ge̍ē chikpo̍ bū la riyī yī u ma̍, hɛ̄ɛbɛ nīi rīgā yī Ɔwɔ 

A̍dā hi̍yɛchɛ ē bū la abɔ̄ yī ami Ɔyi̍ Yī Ɔwɔ. 

14 Ɔjāha̍-ɔjāha̍ nīi ala̍ ge̍ chikpo̍ la abɔ̄ yī u, n ge̍ē ya̍ ē de ala̍. 

15 “Ɔ̄chɛ nīi ge̍ yɔ̍ɔhɔtū yī u, o̍ ge̍ē yɛ̍ɛ̄lā nīi n ka ma̍. 

16 N ge̍ē ka ē de Ɔwɔ A̍dā nīi o̍ ē de Ɔtwɔ̄bɔ̄ tɛ̄rɔ̄ hu ala̍. O̍ ge̍ē wā ge̍ē hɔ̄ ba̍la 

ala̍ kpɛɛ ē ku yɛ̄grāa ɔha̍lɔha̍. Anu̍ re̍ka Uhu Yī Ɔwɔ nīi bī lɛlā olēchi̍-lēchi̍ a̍nɛ. 

17 Alyɛchɛ nūma̍ ma̍ i̍ ge̍ē nāa lɛlā yī nū mɛ ni̍. Wu̍chē oji̍ nɛ, e̍ i̍ ge̍ē ma̍ ɔ̄ kɛ̄ɛ 

ē je̍ ɔ̄ mɛ ni̍. Ala̍ ma̍ ge̍ē je̍ ɔ̄, wu̍chē oji̍ nɛ, o̍ ge̍ē hɔ̄ ba̍la ala̍ gba̍a ē tū la ala̍. 

18 “N i̍ ge̍ē pīya ē hī ala̍ ē gblāa amu lōra̍ala̍ ni̍. N ge̍ē ku̍chē wā dikpo̍ ē ba̍ 

ala̍. 

19 Yɛ̄grāa ɔha̍ pi̍nyɛ̍ u̍uma, alyɛchɛ nūma̍ i̍ ge̍ē ma̍ u ē gɛ ni̍. Ala̍ ma̍ chī ge̍ē 

ma̍ u we̍. Wu̍chē oji̍ nɛ, ami hɔ̄leyī, ala̍ titi chī hɔ̄leyī. 

20 Ɔ̄chī ɔla̍ā ge̍ē gbajɛ ma̍, ala̍ ge̍ē jo̍ōkū hīka amɔ̍lɔ hɔ̄ la A̍dā yī amɔ̍lɔ. Ala̍ 

titi hɔ̄ amu la ami lɔkɔ nīi ami hɔ̄ la ala̍ ma̍. 

21 “Ɔ̄chɛ nīi ge̍ nāa lɛlā yī u nīi n ka ma̍, gba̍a ya̍ lɔkɔ nīi n ka ma̍, ɔlɔjā re̍ka 

ɔ̄chɛ ɔyɔ̍ɔhɔtū yī u a̍nɛ. A̍dā yī u chī ge̍ē yɔ̍ɔhɔtū yī ɔ̄chɛ ɔlɔjā. Ami titi ge̍ē 
yɔ̍ɔhɔtū yī ɔlɔjā gba̍a ē de iyī u ē chabɔ̄ hu̍ ɔ̄.” 

22 Iju̍dasi che Iji̍sɔ̄ɔsi ikpo̍ ka ɔ̍lɔ ge̍, “Ādā be̍e! Ɔkana̍ hɔ̄ ma̍ ma̍/? A i̍ de iyī 

wɔ chabɔ̄ hu̍ yɛchɛ gɛ ni̍, a hɔ̄ɔ̄hɔ̄ ge̍ē chabɔ̄ iyī wɔ ē hu̍ alɔ?” Iju̍dasi nūma̍ 
hɔ̄ɔ̄hɔ̄ hɛ̍ onīi re̍ka Isikɛ̍rīyɔti ma̍. 

23 Iji̍sɔ̄ɔsi hīya anu̍ ɔkɔ hīka, “Ma̍ gɛ ko̍ō! Ɔ̄chɛ nīi ē yɔ̍ɔhɔtū yī u ma̍, anu̍ ē 

yɛ̍ɛ̄lā nīi n ka ma̍ a̍nɛ. A̍dā yī u chī ge̍ē yɔ̍ɔhɔtū yī ɔ̄chɛ ɔlɔjā. Ami ba̍la A̍dā yī 
u ge̍ē wā dikpo̍ba̍ ɔlɔjā ge̍ē hɔ̄ ba̍la anu̍. 

24 Ɔ̄chɛ nīi i̍ ge̍ yɔ̍ɔhɔtū yī u ni̍, o̍ i̍ ē yɛ̍ɛ̄lā nīi n ka ma̍ ni̍. Ɛrɔ̄ nūma̍ wa̍a̍ nīi ala̍ 

po̍ ma̍, i̍ iyī wɔ̄bɔ̄bɔ̄ yī u ni̍. O̍ bū la abɔ̄ yī Ɔwɔ A̍dā nīi de u tɛ̄rɔ̄ ma̍. 

25 “Onūma̍ wa̍a̍, n yɛ ē koko̍o ē de ala̍ yɛ̄grāa nīi n e̍e hɔ̄ amu ba̍la ala̍ ma̍. 

26 Ɔtwɔ̄bɔ̄ nīi re̍ka Uhu Ɔnɛ̄ɛhɛhi Yī Ɔwɔ nīi Ɔwɔ A̍dā ge̍ē de ē bū la riyī yī u 

ma̍ ge̍ē ngū ala̍ ɔjāha̍-ɔjāha̍ wa̍a̍. Anu̍ ge̍ē ya̍ nīi ala̍ ē bla lɛlā wa̍a̍ nīi n ka de 
ala̍ ma̍ a̍nɛ. 

27 “N tu̍ hī ogbodɔ̍dɔ̍ de ala̍. N de ogbodɔ̍dɔ̍ yī ami ɔlɔjā de ala̍. N i̍ de de ala̍ 

lɔkɔ nīi yɛchɛ ē de ma̍ ni̍. Ala̍ e̍e de hi̍yɛ̄ngura nīi ūkpɔ̄tū ɔha̍lɔha̍ ge̍ ti̍ya ala̍ tū 
ni̍. Ala̍ e̍e tūuhwi ni̍. 

28 Je̍ka ala̍ po̍ nīi n ka de ala̍ ma̍, ‘N ge̍ē pīya mɛ̍, n chī ge̍ē ku̍chē wā dikpo̍ ē 

ba̍ ala̍.’ Ala̍ ge̍ yɔ̍ɔhɔtū yī u, ɔ̍lɔma̍ o̍ ge̍ē lɛ ala̍ wɔnyɛ kpɛ̍ɛji nīi n pīya yɛ ma̍ yɛ 
gāa ɛbɛ yī Ɔwɔ A̍dā ma̍. Wu̍chē oji̍ nɛ, anu̍ ga um ɔgɔ̄ga a̍nɛ. 

29 Onūma̍ wa̍a̍, n yɛ ē de ē koko̍o ē de ala̍ u̍ma̍ama lɔ̄lā, hɛ̄ɛbɛ nīi lɛlā nūma̍ 

ge̍ē ya̍ ma̍ nīi ala̍ ge̍ē chɛ̄ku u. 

30 N i̍ ge̍ē ka lɛlā tāa ala̍ kpɛɛ ē mɛ ē gɛ ni̍. Wu̍chē oji̍ nɛ, ɔ̄chɛ nīi ē deyīrɛ 

yɛchɛ nūma̍ ma̍ yɛ amu yewā mɛ̍. O̍ i̍ chī lwɔhu̍ ɔha̍lɔha̍ ge̍ē deyīrɛ ami ni̍. 

31 O̍ ngma̍ nīi yɛchɛ wa̍a̍ ē jo̍ōkū hīka amɔ̍lɔ yɔ̍ɔhɔtū yī Ɔwɔ A̍dā. Ɔla̍ā - ohu̍ 

nīi n yɛ ē yɛ̍ɛ̄lāha̍-ɛlāha̍ wa̍a̍ nīi o̍ ka de u ma̍ a̍nɛ. “Ala̍ yewā nīi alɔ ā pīya hī 
ɛbɛ nūma̍. 

Ijɔ̍ɔn 15 

1 “Ami re̍ka ɔchi̍ kpakpa a̍nɛ. A̍dā yī u re̍ka ɔ̄chɛ odeyīrɛ ɔchi̍ ɔ̍lɔma̍ a̍nɛ. 

2 A̍bɔ̄ yī ɔchi̍ ɔla̍ā nīi i̍ ge̍ē wa̍ īkpō ni̍ ma̍, o̍ ē kpo̍ wā hɛ̍ hunū. A̍bɔ̄ nīi ē wa̍ 

īkpō ma̍, o̍ gbla̍a aa̍ hwɔhi-hwɔhi, hɛ̄ɛbɛ nīi e̍ ē lɛ cha̍cha̍ ē jɔ̍ɔkɔ ē wa̍ īkpō 
gāa iyɔ̄bū-iyɔ̄bū. 

3 Ala̍ ma̍ de lɛ cha̍cha̍ bū la ɛrɔ̄ nīi n ka de ala̍ ma̍ mɛ̍. 

4 Ala̍ ā hɔ̄ ngmo̍tu̍chɛ̄ ba̍la ami gɛ; ami titi ge̍ē hɔ̄ ba̍la ala̍. Wu̍chē oji̍ nɛ, a̍bɔ̄ 

yī ɔchi̍ ɔha̍lɔha̍ i̍ ē wa̍ īkpō wɔ̄bɔ̄bɔ̄ yī nū mɛ ni̍. A̍bɔ̄ nīi ge̍ ku la ɔchi̍ kpakpa 
ma̍, anu̍ ē wa̍ īkpō a̍nɛ. I̍ngi̍ngɔ̍ɔ nīi iyī ala̍ titi lɛ a̍nɛ: ɔ̍chi̍kpa̍kpa̍ ala̍ hɔ̄ la ami, 
nɛ̄ni̍ ala̍ i̍ ge̍ē wa̍ īkpō mɛ ni̍. 

5 “Ami re̍ka ɔchi̍ kpakpa, ala̍ re̍ka a̍bɔ̄ yī ɔchi̍ ɔla̍ā a̍nɛ. Ɔ̄chɛ nīi ge̍ hɔ̄ la ami 

nīi ami titi hɔ̄ la ɔ̄chɛ ɔ̍lɔma̍, ɔlɔjā ge̍ē wa̍ īkpō mwɛbɛ. Wu̍chē oji̍ nɛ, ami i̍ ge̍ 
tū ni̍, ala̍ i̍ ge̍ē ya̍ lɛlɛ̄lā wɔ̄bɔ̄bɔ̄ yī ala̍ ē mɛ ni̍. 

6 Ɔ̄chɛ nīi i̍ ge̍ hɔ̄ la ami ni̍, e̍ ge̍ē de ɔlɔjā hɛ̍ ē ta̍anū bāa a̍bɔ̄ yī ɔchi̍ ma̍ nīi o̍ 

ē de ē ngmo̍ōngmo̍ ju̍wɛ̍ju̍wɛ̍. Ita yī a̍bɔ̄ yī ɔchi̍ ɛla̍ā, āchɛ ē kpo̍ ge̍ē chīyētū la 
ɔla̍ nīi e̍ ē de ē wɔla̍. 

7 Ala̍ ge̍ hɔ̄ la ami nīi lɛlā yī u ge̍ hɔ̄ la ūkpɔ̄tū yī ala̍, ɔ̍lɔma̍ ala̍ ā chikpo̍ yī 

ɔjāha̍-ɔjāha̍ nīi ku̍ ala̍ ɔkɔ ma̍ gɛ; ala̍ ge̍ē lɛ ɔjā ɔ̍lɔma̍. 

8 Bū la īkpō ɔwɔ̍ɔ̄wa̍ mwɛbɛ yī ala̍ nīi rīgā yī A̍dā yī u hi̍yɛchɛ a̍nɛ. Bū la ɔpɔ̄pū 

ɔla̍ā nīi ala̍ ge̍ē bī re̍ka a̍chi̍kpo̍ yī u a̍nɛ. 

9 Lɔkɔ nīi Ɔwɔ A̍dā yɔ̍ɔhɔtū yī u ma̍, i̍ngi̍ngɔ̍ɔ nīi ami titi yɔ̍ɔhɔtū yī ala̍ a̍nɛ. Ala̍ 

ā hɔ̄ la ɔhɔtū yī u gɛ! 

10 Ala̍ ge̍ ya̍ lɔkɔ nīi n ka ma̍, ɔ̍lɔma̍ o̍ re̍ka ala̍ ge̍ē hɔ̄ la ɔhɔtū yī u. I̍ngɔ̍ɔ nīi 

ami titi ya̍ lɔkɔ nīi A̍dā yī u ka ma̍ nīi n hɔ̄ la ɔhɔtū yī nū a̍nɛ. 

11 “Onūma̍, n yɛ ē ka ē de ala̍ hɛ̄ɛbɛ nīi ɔwɔ̄wīyā yī u ge̍ē hɔ̄ la ūkpɔ̄tū yī ala̍, 

hɛ̄ɛbɛ nīi ɔwɔ̄wīyā yī ala̍ ge̍ē gɔ̄grāa. 

12 Lɛlā yī u nīi n ka hīka ala̍ ge̍ē ya̍ ma̍ hɔ̄ ma̍ a̍nɛ: Ala̍ ā yɔ̍ɔhɔtū yī ɔ̍nyīnū lɔkɔ 

nīi ami yɔ̍ɔhɔtū yī ala̍ ma̍. 

13 Ɔ̄chɛ ge̍ de ɔhɔ̄leyī yī nū nāa de wu̍chē yī aɛ̍ɛya anu̍, ɔhɔtū ɔna̍ gba̍a hɔ̄ 

abɔ̍ɔ nīi gla ɔla̍ā ta̍ ma̍? 

14 Ala̍ re̍ka aɛ̍ɛya ami a̍nɛ nīi o̍ ge̍ re̍ka ala̍ yɛ̍ɛ̄lā nīi n ka ma̍. 

15 N i̍ ge̍ē hī ala̍ ka a̍chɛ̍ ē gɛ ni̍. Wu̍chē oji̍ nɛ, ɔ̍chɛ̍ i̍ ē je̍ ɔjā nīi abābā ē ya̍ 

ma̍ ni̍. Ɔkɔkɔ ɔla̍ā, n hī ala̍ ka aɛ̍ɛya ami wu̍chē oji̍ nɛ, ɔjāha̍-ɔjāha̍ wa̍a̍ nīi n 
po̍ bū la oko̍o yī A̍dā yī u ma̍, n de koko̍o de ala̍ mɛ̍. 

16 I̍ ala̍ hu um ohōhu a̍ni̍, ami hu ala̍ a̍nɛ. N hu ala̍ nīi ala̍ ge̍ē gāa ge̍ē wa̍ īkpō 

nīi ē ri̍yɛchɛ ma̍ ē mwɛbɛ. Bū la ɛbɛ ɔla̍ā, ɔjāha̍-ɔjāha̍ nīi ala̍ ge̍ che Ɔwɔ A̍dā 
ikpo̍ bū la riyī yī u, o̍ ge̍ē de ē de ala̍. 

17 Ɔjā nīi n ka de ala̍ ka ala̍ ge̍ ya̍ ma̍ hɔ̄ ma̍ a̍nɛ: Ala̍ ā yɔ̍ɔhɔtū yī ɔ̍nyīnū. 

18 “Ala̍ ge̍ de ta̍ alyɛchɛ nūma̍ anyī, ala̍ lɛ ɔbɔ̄bla gɛ; i̍ngɔ̍ɔ nīi ami ta̍ wā anyī 

yɔbɔ̄ɔbū a̍nɛ. 

19 O̍ ge̍ re̍ka ala̍ - āchɛ yī yɛchɛ nūma̍ nɛ, yɛchɛ ke̍ ge̍ yɔ̍ɔhɔtū yī ala̍ bāa āchɛ 

yī nū ma̍. N chī de abɔ̄ ku ala̍ bū la yɛchɛ nūma̍ mɛ̍ ma̍, ala̍ i̍ āchɛ yī nū gɛ ni̍. 
Ɔla̍ā - ohu̍ nīi ala̍ de ta̍ alyɛchɛ anyī a̍nɛ. 

20 Je̍ka a̍a ala̍ bla lɛlā nīi n ka de ala̍ ma̍? ‘Ɔfiyɛ ɔha̍lɔha̍ i̍ ē ga abābā ɔgɔ̄ga 

ni̍.’ E̍ ge̍ ya̍ um ichi̍ ɔdwɔ̄bi̍, e̍ ge̍ē ya̍ ala̍ ichi̍ ɔdwɔ̄bi̍ i̍ngi̍ngɔ̍ɔ. E̍ ge̍ nāa lɛlā 
nīi n ka ma̍, e̍ ge̍ē nāa iyī ala̍ i̍ngi̍ngɔ̍ɔ. 

21 Wu̍chē lɔkɔ nīi ala̍ - āchɛ yī u nɛ ma̍ nīi e̍ chī ge̍ē yɛ̍ɛ̄lā nūma̍ wa̍a̍ tāa ala̍ 

a̍nɛ. Wu̍chē - oji̍ nɛ, e̍ i̍ je̍ ɔ̄chɛ nīi de u tɛ̄rɔ̄ ma̍ ni̍. 

22 N i̍ ge̍ wā ge̍ koko̍o de wa̍ ni̍ nɛ, e̍ i̍ ge̍ gblɛfiyɛ yī lɛlā ɔdwɔ̄bi̍ ni̍. O̍ chī de lɛ 

i̍ngɔ̍ɔ ma̍, e̍ i̍ lɛ ɛbɛbɛ ge̍ē pīyaloko̍o wu̍chē yī lɛlā ɔdwɔ̄bi̍ yī wā gɛ ni̍. 

23 Ɔ̄chɛ nīi ami ge̍ ta̍ ɔ̄ anyī, o̍ re̍ka A̍dā yī u ta̍ ɔlɔjā anyī i̍ngi̍ngɔ̍ɔ. 

24 N i̍ ge̍ wā ge̍ ya̍ u̍ku̍rɔ̍ ɔlɛbɛ̍bi̍ ita nīi ɔ̄chɔ̄chɛ i̍ ya̍ je̍ ni̍ ma̍ amu la olo̍ōlo̍ yī 

wā ni̍ nɛ, e̍ i̍ ge̍ gblɛfiyɛ yī lɛlā ɔdwɔ̄bi̍ ni̍. Onūma̍, e̍ chī ma̍ ɔjā nīi n ya̍ wa̍a̍ 
ma̍, ami ba̍la A̍dā yī u chī gba̍a ta̍ wā anyī. 

25 Lɛlā nūma̍ wa̍a̍ ge̍ē ya̍ hɛ̄ɛbɛ nīi lɛlā nīi tū la īpū yī Lihɔ yī wā ma̍ ge̍ē de ē 

pīya ichɛ̄ɛhi: ‘N de ta̍ wā anyī i̍ngɔ̍ɔ ji ke̍e̍.’ 

26 “Ɔtwɔ̄bɔ̄ nīi re̍ka Uhu Yī Ɔwɔ nīi bī lɛlā olēchi̍-lēchi̍ nīi bū la abɔ̄ yī Ɔwɔ A̍dā 

ma̍ ge̍ē wā. N ge̍ē de ɔ̍ ē tɛ̄rɔ̄ bū la abɔ̄ yī Ɔwɔ A̍dā wā ma̍, anu̍ ge̍ē tū itɛ̍ɛhi̍yɛ̍ 
yī u a̍nɛ. 

27 Ala̍ titi ge̍ē tū itɛ̍ɛhi̍yɛ̍ yī u, wu̍chē oji̍ nɛ, ala̍ hɔ̄ tāa ami bū la owu̍tu. 

Ijɔ̍ɔn 16 

1 “Lɛlā nūma̍ wa̍a̍, n yɛ ē koko̍o ē de ala̍ hɛ̄ɛbɛ nīi ala̍ i̍ ge̍ē wa̍ābɔ̄ ni̍. 

2 E̍ ge̍ē de ala̍ ē wu̍ligbo̍ hī u̍nu̍ ogrēeyī yī wā. Yɛ̄grāa ɔha̍ hɔ̄ abɔ̍ɔ nīi ɔ̄chɛ nīi 

ge̍ ngmo̍ ala̍ ge̍ē gbɛri̍ya̍ ka u̍ku̍rɔ̍ yī Ɔwɔ nīi anɔ̍lɔ yɛ ē ya̍ a̍nɛ. 

3 E̍ ge̍ē ya̍ ala̍ lɛlā nūma̍ i̍ngɔ̍ɔ wa̍a̍ wu̍chē lɔkɔ nīi e̍ i̍ je̍ Ɔwɔ A̍dā kɛ̄ɛ ami ni̍ 

ma̍. 

4 Onūma̍ wa̍a̍, n yɛ ē koko̍o ē de ala̍ hɛ̄ɛbɛ nīi yɛ̄grāa ge̍ gbajɛ nīi e̍ yɛ ē ya̍ ala̍ 

i̍ngɔ̍ɔ ma̍ nīi ala̍ ge̍ē bla hīka amɔ̍lɔ ka i̍ngɔ̍ɔ de ala̍ mɛ̍. “N i̍ koko̍o de ala̍ bū 
la owu̍tu ni̍; wu̍chē oji̍ nɛ, n hɔ̄ amu ba̍la ala̍. 

5 U̍ma̍ama, n pīya yɛ gāa dikpo̍ba̍ ɔ̄chɛ nīi de u tɛ̄rɔ̄ wā ma̍. Ɔ̄chɔ̄chɛ lipu̍ yī 

ala̍ i̍ chī che um ikpo̍ hīka, ‘Aba̍ nīi a yɛ gāa ma̍?’ ni̍. 

6 U̍ma̍ama nīi n chī de koko̍o de ala̍ ma̍, ūkpɔ̄tū i̍ chī lɛ ala̍ wɔnyɛ gɛ ni̍ mɛ̍. 

7 Lēchi̍-lēchi̍, n ā koko̍o de ala̍! O̍ ge̍ē hwɔhi gba̍a̍ ē de ala̍ nīi n ge̍ pīya. 

Wu̍chē oji̍ nɛ, n i̍ ge̍ pīya ni̍, Ɔtwɔ̄bɔ̄ ɔla̍ā i̍ ge̍ē wā dikpo̍ ē ba̍ ala̍ ni̍. N ge̍ pīya 
mɛ̍, n ge̍ē de ɔ̍ ē tɛ̄rɔ̄ hu ala̍. 

8 O̍ ge̍ wā mɛ̍, o̍ ge̍ē de lɛlā ɔdwɔ̄bi̍ yī āchɛ yī yɛchɛ nūma̍ ē chabɔ̄ hīka ɔ̍lɔ i̍ 

ku ni̍. O̍ ge̍ē gba̍a ē chabɔ̄ yī lɛlā nīi lɛ kpakpa ma̍ ē hu̍ wā; chabɔ̄ yī lɛpɔ̄ 
ɔhɔ̍ɔ̄hɛ̍ yī Ɔwɔ ē hu̍ wā i̍ngi̍ngɔ̍ɔ. 

9 Lɛlā ɔdwɔ̄bi̍ ɔyɔ̍ɔ̄ya̍ i̍ ku de alyɛchɛ nūma̍ ni̍; wu̍chē oji̍ nɛ, e̍ i̍ chɛ̄ku u ni̍. 

10 Lɛlā nīi - lɛlā ɔlɛkpakpa ma̍, o̍ ge̍ē de ē chabɔ̄ hu̍ wā, wu̍chē oji̍ nɛ, ami pīya 

yɛ gāa dikpo̍ ē ba̍ Ɔwɔ A̍dā mɛ̍; ala̍ i̍ ge̍ē ma̍ u ē gɛ ni̍. 

11 O̍ chī ge̍ē chabɔ̄ hīka lɛpɔ̄ ɔhɔ̍ɔ̄hɛ̍ yī Ɔwɔ ɔ̍lɔ de gbajɛ mɛ̍ wu̍chē oji̍ nɛ, 

āchɛ obī wɔhu̍ yī yɛchɛ nūma̍, Ɔwɔ hɛ̍ wā lɛpɔ̄ lɔ̄lā mɛ̍. 

12 “N lɛ lɛlā mwɛbɛ ge̍ē ka ē de ala̍. O̍ chī ge̍ē de ē yɔ̍ɔ̄kɔ̄kū de ala̍ u̍ma̍ama. 

13 Uhu Yī Ɔwɔ nīi bī lɛlā olēchi̍-lēchi̍ ma̍ ge̍ē wā ma̍, o̍ ge̍ē chabɔ̄ yī lɛlā 

olēchi̍-lēchi̍ wa̍a̍ ē hu̍ ala̍. O̍ i̍ ge̍ē ka lɛlā wɔ̄bɔ̄bɔ̄ yī nū ni̍; lɛlā nīi o̍ po̍ ma̍ ba̍la 
lɛlā yī ɔ̄chī iyɔ̄bū nīi o̍ ge̍ē koko̍o ē de ala̍ a̍nɛ. 

14 O̍ ge̍ē de rīgā ɔnɔ̄kɔ̄kū de u. Wu̍chē oji̍ nɛ, ɔjā nīi n lɛ ma̍ nīi o̍ ge̍ē bī wā 

ge̍ē ka ē de ala̍ a̍nɛ. 

15 Ɔjāha̍-ɔjāha̍ wa̍a̍ nīi A̍dā yī u lɛ ma̍ - iyī u nɛ. Onūma̍ - ohu̍ nīi n ka hīka ɔjā 

nīi n lɛ ma̍, anu̍ nīi Uhu Yī Ɔwɔ ge̍ē nāa ē bī wā ge̍ē ka ē de ala̍ a̍nɛ. 

16 “Yɛ̄grāa ɔha̍ pi̍nyɛ̍ u̍uma, ala̍ i̍ ge̍ē ma̍ u ē gɛ ni̍. Yɛ̄grāa ɔha̍ pi̍nyɛ̍ la okwi̍ihi 

yī ɔla̍ā, ala̍ chī ge̍ē ma̍ u.” 

17 A̍chi̍kpo̍ yī nū ɛha̍ gblāa abɔ̍ɔ ē che ɔ̍nyīnū ikpo̍ bɛ̍ɛ̄nɛ̄ hīka, “Oji̍ ɔ̍lɔ - 

ochi̍chi̍ yī lɛlā nūma̍ nīi ɔ̍lɔ ē ka ma̍/? ‘Yɛ̄grāa ɔha̍ pi̍nyɛ̍ u̍uma, ala̍ i̍ ge̍ē ma̍ u 
ē gɛ ni̍. Yɛ̄grāa ɔha̍ pi̍nyɛ̍ la okwi̍ihi yī ɔla̍ā, ala̍ chī ge̍ē ma̍ u.’ Ba̍la, ‘Wu̍chē 
oji̍ nɛ, n pīya yɛ gāa dikpo̍ ē ba̍ A̍dā yī u.’ 

18 E̍ ka oji̍ ɔ̍lɔ u̍tu - ochi̍chi̍ yī ‘yɛ̄grāa ɔha̍ pi̍nyɛ̍’ nūma̍ nīi ɔ̍lɔ ē ka ma̍? Aɛ̍lɛ i̍ 

chī je̍ ɔjā ɔla̍ā nīi ɔ̍lɔ yɛ ē ka lɛlā ku̍ ɔ̍lɔ ma̍ ni̍.” 

19 Iji̍sɔ̄ɔsi de jo̍ōkū bɛ̍ɛ̄nɛ̄ hīka ɛ̍lɛ yɛ ē chikpo̍ ge̍ē che anu̍ ikpo̍. Wu̍chē yī 

ɔla̍ā, o̍ koko̍o de wa̍ hīka, “Ala̍ ma̍ ko̍ō! N hīka ‘Yɛ̄grāa ɔha̍ pi̍nyɛ̍ u̍uma, ala̍ i̍ 
ge̍ē ma̍ u ē gɛ ni̍. Yɛ̄grāa ɔha̍ pi̍nyɛ̍ la okwi̍ihi yī ɔla̍ā, ala̍ chī ge̍ē ma̍ u.’ I̍ lɛlā 
nūma̍ nīi ala̍ yɛ ē che iyī ala̍ ikpo̍ a̍ni̍? 

20 Lēchi̍-lēchi̍, n ā koko̍o de ala̍! Ala̍ ge̍ē drɛ̄ɛgba ē gwe̍ejrīkā; yɛchɛ wa̍a̍ chī 

ge̍ē lɛ ɔwɔ̄wīyā. Ala̍ ge̍ē he̍ēyīwɔnɔ; eyīwɔnɔ yī ala̍ chī ge̍ē de pīya ɔwɔ̄wīyā 
ɔnɔ̄kɔ̄kū. 

21 Ɔnyā ge̍ gbo yɛ ē lwɔ̄ɔma yī ɔyi̍ ma̍, o̍ ē he̍ēyīwɔnɔ. Wu̍chē oji̍ nɛ, yɛ̄grāa yī 

akanya yī nū hɔ̄ aa̍ a̍nɛ. O̍ ge̍ de ɔyi̍ ma mɛ̍; o̍ ē mwanyī yī akanya ɔla̍ā. 
Wu̍chē oji̍ nɛ, o̍ ē lɛ ɔwɔ̄wīyā yī ɔyi̍ ɔla̍ā nīi o̍ de ma wā la yɛchɛ ma̍. 

22 I̍ngi̍ngɔ̍ɔ nīi iyī ala̍ lɛ a̍nɛ. U̍ma̍ama, ala̍ hɔ̄ la eyīwɔnɔ. N chī ge̍ē ma̍ ala̍ we̍. 

Yɛ̄grāa ɔla̍ā ma̍, ɔwɔ̄wīyā ge̍ē mu ala̍ ūkpɔ̄tū bɛ̍ɛ̄nɛ̄. Ita yī ɔwɔ̄wīyā nūma̍, 
ɔ̄chɔ̄chɛ i̍ ge̍ē de ē nāa ē hī ala̍ abɔ̄ mɛ ē gɛ ni̍. 

23 “Yɛ̄grāa ɔla̍ā ge̍ē gbajɛ ma̍, ala̍ i̍ ge̍ē che um ikpo̍ yī ɔjɔ̄jā gɛ ni̍. Lēchi̍, n ā 

koko̍o de ala̍! Ɔwɔ A̍dā ge̍ē de ɔjāha̍-ɔjāha̍ nīi ala̍ ge̍ che ɔ̍ ikpo̍ la riyī yī u ma̍ 
ē de ala̍. 

24 Ɔkpɛɛ ku u̍ma̍ama nūma̍, ala̍ i̍ chī chikpo̍ yī ɔjɔ̄jā la riyī yī u je̍ ni̍. Ala̍ ā 

chikpo̍ gɛ ma̍a ala̍ ge̍ē nāa; hɛ̄ɛbɛ nīi ɔwɔ̄wīyā yī ala̍ ge̍ gɔ̄grāa. 

25 “Lɛlā nūma̍ wa̍a̍ n yɛ ē ka ē de ala̍ la wɔ̄chīije. Yɛ̄grāa ɔha̍ yɛ amu yewā nīi 

n i̍ ge̍ē bī wɔ̄chīije ē ka lɛlā tāa ala̍ ē gɛ ni̍ ma̍. N ge̍ē koko̍o yī lɛlā yī Ɔwɔ A̍dā 
de ala̍ hwōō bɛ̍ɛ̄nɛ̄. 

26 Yɛ̄grāa ɔla̍ā ge̍ gbajɛ ma̍, ala̍ ge̍ē che Ɔwɔ ikpo̍ yī ɔjā bū la riyī yī u bɛ̍ɛ̄nɛ̄. N 

i̍ yɛ ē ka hīka ami ge̍ē che ɔ̍ ikpo̍ yī ɔjā de ala̍ ni̍ ko̍ō. 

27 Wu̍chē oji̍ nɛ, Ɔwɔ A̍dā ɔlɔjā yɔ̍ɔhɔtū yī ala̍ hwɔhi-hwɔhi. Wu̍chē lɔkɔ nīi ala̍ 

yɔ̍ɔhɔtū yī u gba̍a chɛ̄ hīka amɔ̍lɔ bū la abɔ̄ yī Ɔwɔ ma̍ - ohu̍ nīi o̍ yɔ̍ɔhɔtū yī 
ala̍ a̍nɛ. 

28 N bū la abɔ̄ yī Ɔwɔ A̍dā wā amu lipu̍ yī yɛchɛ nūma̍. U̍ma̍ama nūma̍, n yɛ 

amu ge̍ē pīya ē hī yɛchɛ nūma̍ ē dikpo̍ ē ba̍ Ɔwɔ A̍dā mɛ̍.” 

29 A̍chi̍kpo̍ yī nū ka de ɔ̍ bɛ̍ɛ̄nɛ̄ hīka, “Ma̍ gɛ! U̍ma̍ama a yɛ aa̍ ē de lɛlā ka 

hwōō mɛ̍. A i̍ bī wɔ̄chīije ka lɛlā gɛ ni̍. 

30 U̍ma̍ama nūma̍, alɔ de jo̍ōkū mɛ̍ hīka a je̍ ɔjāha̍-ɔjāha̍ wa̍a̍. A i̍ gba̍a chikpo̍ 

nīi ɔ̄chɔ̄chɛ ge̍ che wɔ ikpo̍ yī lɛlɛ̄lā gɛ ni̍. Onūma̍ ya̍ nīi alɔ chɛ̄ hīka a bū la 
abɔ̄ yī Ɔwɔ ichɛ̄ɛhi a̍nɛ.” 

31 Iji̍sɔ̄ɔsi hīya aa̍ ɔkɔ bɛ̍ɛ̄nɛ̄ hīka, “O̍ re̍ka ala̍ chɛ̄ u̍ma̍ama mɛ̍? 

32 Ala̍ ma̍ gɛ ko̍ō! Yɛ̄grāa ɔha̍ yɛ amu yewā, o̍ de gbɔ̄gbajɛ mɛ̍! E̍ ge̍ē de ala̍ ē 

kpo̍ mīyanya cha̍cha̍ nīi ɔnyɔnyɛ ge̍ē bū ɔpɔ̄pū yī nū. Ala̍ ge̍ē pīya wa̍a̍ ē hī 
ami lōru̍u. N i̍ chī ge̍ē hɔ̄ lōru̍u ni̍; wu̍chē oji̍ nɛ, Ɔwɔ A̍dā hɔ̄ amu tāa ami. 

33 N yɛ ē koko̍o yī lɛlā nūma̍ ē de ala̍ hɛ̄ɛbɛ nīi ala̍ ge̍ē lɛ ogbodɔ̍dɔ̍ ē bū la 

ongmo̍tu̍chɛ̄ ba̍la ami. Yɛchɛ ge̍ē ya̍ nīi ala̍ ē mi̍chi̍. Ala̍ ā kū grigri; ma̍a n de 
yɛchɛ gwō mɛ̍.” 

Ijɔ̍ɔn 17 

1 Iji̍sɔ̄ɔsi kwɛ̍ɛjī lɛlā nūma̍ la ɔkɔ̄ka ma̍, o̍ hu eyī hwa̍a̍ ga ichō jɔhā de Ɔwɔ 

hīka, “Ādā! Yɛ̄grāa ɔ̍lɔma̍ de gbajɛ mɛ̍. De rīgā de Ɔyi̍ yī wɔ gɛ, hɛ̄ɛbɛ nīi Ɔyi̍ 
titi ge̍ de rīgā de wɔ. 

2 Wu̍chē oji̍ nɛ, a de wɔhu̍ de ɔ̍, de āchɛ̄ɛchɛ tū ɔ̄ la apli̍kpo̍; hɛ̄ɛbɛ nīi o̍ ge̍ē 

de ɔhɔ̄leyī i̍mɔ̄mɛni̍ ē de āchɛ ɛla̍ā nīi a de de ɔ̍ ma̍ mɛ̍. 

3 Āchɛ ge̍ je̍ wɔ hīka aɔ̍lɔ ūkpo̍he ɔ̍lɔ - Ɔwɔ olēchi̍-lēchi̍ a̍nɛ, gba̍a je̍ ami 

Iji̍sɔ̄ɔsi Ikra̍yisi nīi a de tɛ̄rɔ̄ ma̍, ɔla̍ā re̍ka ɔhɔ̄leyī i̍mɔ̄mɛni̍ nūma̍ a̍nɛ. 

4 N de rīgā yī wɔ chabɔ̄ amu la yɛchɛ nūma̍ mɛ̍. N kwɛ̍ɛjī la u̍ku̍rɔ̍ nīi a de de u 

ma̍ mɛ̍. 

5 Ādā! De rīgā de u la iyɔ̄bū yī awɔ ɔlɔjā gɛ. Rīgā ɔla̍ā nīi - iyī ami ba̍la awɔ 

o̍bo̍bū nīi yɛchɛ ngma̍ ma̍ nɛ. 

6 “N ka ochi̍chi̍ yī wɔ de āchɛ nīi a de de u amu yɛchɛ ma̍ mɛ̍. Awɔ lɛ wa̍ ɔlɔ̄lɛ 

a̍nɛ. A chī de wa̍ de u. E̍ yɛ̍ɛ̄lā yī wɔ lɔkɔ nīi a ka ɛ̍lɛ ge̍ ya̍ ma̍ mɛ̍. 

7 U̍ma̍ama nūma̍, e̍ jo̍ōkū hīka ɔjā wa̍a̍ nīi aɔ̍lɔ de de amɔ̍lɔ ma̍ ɔ̍lɔ bū la abɔ̄ 

yī aɔ̍lɔ ichɛ̄ɛhi mɛ̍. 

8 Wu̍chē oji̍ nɛ, ɛrɔ̄ nīi a tū u wa̍a̍ ma̍, n de koko̍o de wa̍ mɛ̍. E̍ chī nāa ɛrɔ̄ yī 

wɔ ɔla̍ā, de jo̍ōkū hīka amɔ̍lɔ bū la abɔ̄ yī aɔ̍lɔ ichɛ̄ɛhi mɛ̍. E̍ chɛ̄ hīka aɔ̍lɔ de 
amɔ̍lɔ tɛ̄rɔ̄ wā a̍nɛ. 

9 “N yɛ ē jɔhā de wa̍. I̍ āchɛ yī yɛchɛ nūma̍ nīi n yɛ ē jɔhā de wa̍ a̍ni̍; āchɛ nīi a 

de de u ma̍ nīi n yɛ ē jɔhā de wa̍ a̍nɛ. Wu̍chē oji̍ nɛ, aa̍ - āchɛ yī wɔ a̍nɛ. 

10 Ɔjā nīi n lɛ wa̍a̍ ma̍ - iyī wɔ nɛ. Onīi awɔ chī lɛ wa̍a̍ ma̍ - iyī u nɛ. Bū la aa̍ nīi 

rīgā yī u hi̍yɛchɛ a̍nɛ. 

11 U̍ma̍ama, n pīya yɛ ē wā dikpo̍ ē ba̍ wɔ mɛ̍. N i̍ hɔ̄ amu la yɛchɛ nūma̍ gɛ ni̍ 

mɛ̍. Aa̍ ma̍ chī hɔ̄ amu la yɛchɛ we̍. Ādā Ɔnɛ̄ɛhɛhi! Chu̍chu̍u, de wa̍ gbōgbō 
hwɔhi-hwɔhi bū la wɔhu̍ yī riyī yī wɔ; riyī nīi awɔ ɔlɔjā de de u ma̍. Ya̍ i̍ngɔ̍ɔ 
hɛ̄ɛbɛ nīi e̍ ge̍ re̍ka āchɛ ūkpo̍he lɔkɔ nīi ami ba̍la awɔ lɛ ūkpo̍he ma̍. 

12 Yɛ̄grāa nīi n e̍e hɔ̄ ba̍la aa̍ ma̍, n de wa̍ gbōgbō bū la wɔhu̍ yī riyī yī wɔ, riyī 

nīi awɔ ɔlɔjā de de u ma̍. N gbō wā ogbōgbō hwɔhi-hwɔhi. Ɔ̄chɔ̄chɛ yī wā i̍ 
pīyabi̍ ni̍; ɔ̍chi̍kpa̍kpa̍ ɔ̄chɛ ūkpo̍he nīi chikpo̍ ge̍ē pīyēbi̍ pi̍i̍ ma̍. Ɔla̍ā chī ya̍ 
hɛ̄ɛbɛ nīi lɛlā yī Īpū Yī Ɔwɔ ge̍ē de ē pīya ichɛ̄ɛhi. 

13 U̍ma̍ama nūma̍, n pīya yɛ ē wā dikpo̍ ē ba̍ wɔ mɛ̍. N yɛ ē ka lɛlā nūma̍ amu 

la yɛchɛ hɛ̄ɛbɛ nīi e̍ ge̍ē lɛ ɔwɔ̄wīyā yī u ē mōmu la ūkpɔ̄tū yī wā. 

14 N de ɛrɔ̄ yī wɔ ka de wa̍ mɛ̍. E̍ chī de ta̍ yɛchɛ anyī. Wu̍chē oji̍ nɛ, lɔkɔ nīi 

ami i̍ ɔlyɛchɛ nūma̍ ni̍ ma̍, i̍ngi̍ngɔ̍ɔ nīi aa̍ titi i̍ alyɛchɛ nūma̍ gɛ ni̍ a̍nɛ. 

15 N i̍ chī yɛ ē ka hīka a ge̍ de wa̍ kpo̍ pīya hī yɛchɛ nūma̍ ni̍. N yɛ ē ka hīka a 

ge̍ gbō wā hī Anu̍ Ɔdwɔ̄bi̍ ɔla̍ā. 

16 Lɔkɔ nīi ami i̍ ɔ̄chɛ yī yɛchɛ nūma̍ ni̍ ma̍, i̍ngi̍ngɔ̍ɔ nīi aa̍ titi i̍ āchɛ yī yɛchɛ 

nūma̍ ni̍ a̍nɛ. 

17 De wa̍ kwɔbɔ̄ ke̍e̍ de iyī wɔ bū la lɛlā olēchi̍-lēchi̍. Lɛlā yī wɔ - lɛlā olēchi̍-

lēchi̍ a̍nɛ. 

18 Ami titi de wa̍ tɛ̄rɔ̄ ga lipu̍ yī yɛchɛ lɔkɔ nīi a de u tɛ̄rɔ̄ wā ma̍ mɛ̍. 

19 Wu̍chē yī wā, n de iyī u kwɔbɔ̄ ke̍e̍ de wɔ, hɛ̄ɛbɛ nīi aa̍ titi ge̍ē de ē pīya 

āchɛ ɔgblāa ke̍e̍ de wɔ lēchi̍-lēchi̍. 

20 “I̍ āchɛ nūma̍ ke̍e̍ nīi n yɛ ē jɔhā de wa̍ a̍ni̍. N yɛ ē jɔhā i̍ngi̍ngɔ̍ɔ ē de āchɛ 

nīi chɛ̄ku u wu̍chē yī ɛrɔ̄ yī āchɛ yī u nīi e̍ po̍ ma̍. 

21 N yɛ ē jɔhā hīka aa̍ wa̍a̍ ge̍ de pīya āchɛ ūkpo̍he. Ādā! E̍ ge̍ hɔ̄ la alɔ lɔkɔ 

nīi ami ba̍la awɔ hɔ̄ la ɔ̍nyīnū ma̍. E̍ ge̍ de pīya āchɛ ūkpo̍he hɛ̄ɛbɛ nīi yɛchɛ 
wa̍a̍ ge̍ chɛ̄ hīka aɔ̍lɔ de amɔ̍lɔ tɛ̄rɔ̄ wā a̍nɛ. 

22 Ami titi de rīgā ɔla̍ā nīi a de de u ma̍ de wa̍ mɛ̍. N ya̍ i̍ngɔ̍ɔ hɛ̄ɛbɛ nīi e̍ ge̍ē 

de pīya āchɛ ūkpo̍he lɔkɔ nīi ami ba̍la awɔ lɛ ūkpo̍he ma̍. 

23 Ami hɔ̄ la aa̍ nīi awɔ chī hɔ̄ la ami ma̍, e̍ ge̍ē de pīya āchɛ ūkpo̍he kpo̍kpo̍ la 

ɔgɔ̄grāa. Bū la ɛbɛ ɔla̍ā, yɛchɛ wa̍a̍ ge̍ē jo̍ōkū hīka aɔ̍lɔ de amɔ̍lɔ tɛ̄rɔ̄ a̍nɛ, 
hɛ̄ɛbɛ nīi e̍ ge̍ jo̍ōkū hīka aɔ̍lɔ yɔ̍ɔhɔtū yī aa̍ lɔkɔ nīi a yɔ̍ɔhɔtū yī ami ma̍. 

24 “Ādā! Awɔ de wa̍ de u a̍nɛ. N chikpo̍ nīi e̍ ge̍ hɔ̄ tāa ami la ɛbɛ nīi n hɔ̄ ma̍, 

hɛ̄ɛbɛ nīi e̍ ge̍ ma̍ rīgā nīi a de de u ma̍. Wu̍chē oji̍ nɛ, a yɔ̍ɔhɔtū yī u i̍ngɔ̍ɔ 
o̍bo̍bū nīi yɛchɛ ngma̍ a̍nɛ. 

25 Ādā! Awɔ ɔ̄chɛ ɔlɛkpakpa gɔ̄grāa nɛ. Yɛchɛ nūma̍ ma̍ i̍ je̍ wɔ ni̍. Ami je̍ wɔ. 

Aa̍ āchɛ yī u nūma̍ titi jo̍ōkū hīka aɔ̍lɔ de amɔ̍lɔ tɛ̄rɔ̄ wā a̍nɛ. 

26 N ka ochi̍chi̍ yī wɔ de wa̍, n chī ge̍ē ya̍ i̍ngɔ̍ɔ ē gāa iyɔ̄bū-iyɔ̄bū, hɛ̄ɛbɛ nīi 

ɔhɔtū nīi a lɛ la ami ma̍ ge̍ hɔ̄ la aa̍ nīi ami ɔlɔjā titi ge̍ hɔ̄ la aa̍.” 

Ijɔ̍ɔn 18 

1 Iji̍sɔ̄ɔsi kwɛ̍ɛjī la ɔhā nūma̍ la ojōji ma̍, o̍ ku̍ pīya ba̍la a̍chi̍kpo̍ yī nū. E̍ ga hɛ̍ 

Ɔmi̍yɛnɔrɛ̄ɛnya Yī Iki̍drɔn ārɛ̄ ga oe̍. Yɛrɔ̄ yī īkpɔ̄chi̍ ɔha̍ hɔ̄ abɔ̍ɔ la ɛbɛla̍ā. 
Iji̍sɔ̄ɔsi ba̍la a̍chi̍kpo̍ yī nū pīya chɛ̄ gānyɔ̄. 

2 Iju̍dasi nīi - ɔlɔwɛ ma̍ chī je̍ ɛbɛla̍ā mɛ̍. Wu̍chē oji̍ nɛ, Iji̍sɔ̄ɔsi ba̍la a̍chi̍kpo̍ yī 

nū ē gāa abɔ̍ɔ ogbo̍gbe̍. 

3 Iju̍dasi wā ge̍ pīya ga yɛrɔ̄ ɔla̍ā bɛ̍ɛ̄nɛ̄. O̍ bī ribi yī icho̍ojiya ɔha̍ ba̍la āchɛ 

ogbō u̍nu̍ yī Ɔwɔ ku iyī nū gāa. Alɛhu̍ aligbe ba̍la Āchɛ Yī Ifa̍rasīi de āchɛ 
nūma̍ tɛ̄rɔ̄ a̍nɛ. E̍ bī ɛjālɛ̄wu̍, bī otīnīkā ba̍la itɔ̍ɔchi cha̍cha̍. 

4 Iji̍sɔ̄ɔsi je̍ ɔjā wa̍a̍ nīi yɛ abɔ̍ɔ ge̍ē ya̍ ɔ̄ ma̍. Wu̍chē yī ɔla̍ā, o̍ wu̍ rɛ ga iyɔ̄bū, 

che wa̍ ikpo̍ hīka ɔ̄nyɛ nīi ɛ̍lɛ ē gāla̍ ma̍. 

5 Āchɛ ɛla̍ā ka ɔ̍lɔ “Iji̍sɔ̄ɔsi Yī Ina̍jārɛ̄ɛti nɛ.” Iji̍sɔ̄ɔsi ka de wa̍ ka anɔ̍lɔ hɔ̄ ma̍ 

a̍nɛ. Iju̍dasi nīi - ɔ̄chɛ ɔchɔ̄ɔwɛ tū ɔ̄ ma̍ rɛ abɔ̍ɔ ba̍la āchɛ ɛla̍ā. 

6 Iji̍sɔ̄ɔsi ka hīka anɔ̍lɔ hɔ̄ ma̍ a̍nɛ, aa̍ wa̍a̍ chē gbūdūū gwāajɛ ga okwi̍ihi. 

7 Iji̍sɔ̄ɔsi gba̍a che wa̍ ikpo̍ hīka, ɔ̄nyɛ nīi ɛ̍lɛ ē gāla̍ ma̍? E̍ ka ɔ̍lɔ, “Iji̍sɔ̄ɔsi Yī 

Ina̍jārɛ̄ɛti nɛ.” 

8 Iji̍sɔ̄ɔsi koko̍o de wa̍ hīka, “Je̍ka n ka de ala̍ mɛ̍ hīka ami hɔ̄ ma̍ a̍nɛ! O̍ ge̍ - 

ami nīi ala̍ ē gāla̍ a̍nɛ, ɔ̍lɔma̍ ala̍ ā pi̍ye̍mā hī aa̍ enūma̍ nīi e̍ ge̍ pīya.” 

9 Lɛlā nūma̍ nīi Iji̍sɔ̄ɔsi ka ma̍ ya̍ lɛbɛ nīi lɛlā nīi o̍ ka o̍bū ma̍ ge̍ē de ē pīya 

ichɛ̄ɛhi. O̍ hīka, “Ādā! N i̍ de ɔ̄chɔ̄chɛ lipu̍ yī āchɛ nīi a de de u ma̍ pīyabi̍ ni̍.” 

10 Isa̍yi̍mɔ̄ɔn Ipi̍ta bī oge abɔ̍ɔ. O̍ pi ɔ̍ hi̍ya̍a̍ de ɔfiyɛ yī A̍dā Aligbe kpo̍ wɔrɔ̄ yī 

abɔ̄ līre̍ ɔpɔ̄ɔpɛ̄. Riyī yī ɔfiyɛ ɔla̍ā re̍ka Ima̍li̍kusi. 

11 Iji̍sɔ̄ɔsi ka tāa Ipi̍ta hīka, “De oge yī wɔ ɔla̍ā gatū la apɛ̍ yī nū. A gbɛri̍ya̍ ka 

amɔ̍lɔ i̍ ge̍ē nāa ɔgba̍galā yī ichi̍ nīi A̍dā yī u de de u ma̍ ni̍?” 

12 Ribi yī icho̍ojiya ɔla̍ā ba̍la ɔlɛhu̍ yī wā tūla Iju̍u ɛla̍ā nīi - āchɛ ogbō u̍nu̍ yī 

Ɔwɔ ma̍ de Iji̍sɔ̄ɔsi ku̍ bɛ̍ɛ̄nɛ̄, de orī wā ɔ̄. 

13 E̍ bī ɔ̄ pīya ga ɛbɛ yī A̍nāasi yɔbɔ̄ɔbū. Anu̍ - a̍dā ɔlwɔlɛ̍ yī Ike̍yāfasi nīi re̍ka 

A̍dā Aligbe lɛ̍yi̍ ɔla̍ā ma̍ a̍nɛ. 

14 Anu̍ Ike̍yāfasi nūma̍ koko̍o de Iju̍u hīka, ɔ̍lɔ ngma̍ nīi ɔ̄chɛ ūkpo̍he ɔ̍lɔ ē 

pīyēku̍ de āchɛ wa̍a̍ a̍nɛ. 

15 Isa̍yi̍mɔ̄ɔn Ipi̍ta ba̍la a̍chi̍kpo̍ yī Iji̍sɔ̄ɔsi ɔha̍ de ku Iji̍sɔ̄ɔsi la u̍tu. A̍dā Aligbe 

je̍ a̍chi̍kpo̍ yī Iji̍sɔ̄ɔsi ɔmɛpa ɔla̍ā yɛ̍yɛ̍ ma̍, anu̍ de ku Iji̍sɔ̄ɔsi la u̍tu ga abɔ̍ɔ ga 
ipwɔ̍ɔ̄nū yī A̍dā Aligbe. 

16 Ipi̍ta ma̍ hɔ̄ abɔ̍ɔ la yɛchɛ la oko̍no̍grīgba. A̍chi̍kpo̍ yī Iji̍sɔ̄ɔsi ɔmɛpa ɔla̍ā nīi 

A̍dā Aligbe je̍ ɔ̄ yɛ̍yɛ̍ ma̍ chōo̍chē bīyɛchɛ wā ge̍ ka de ɔyi̍ ɔnɔ̄nyā nīi rɛ la 
oko̍nɔ̄ɔpu ma̍, o̍bū de Ipi̍ta bī chɛ̄ ga ipwɔ̍ɔ̄nū bɛ̍ɛ̄nɛ̄. 

17 Ɔyi̍ ɔnɔ̄nyā ɔla̍ā nīi rɛ la oko̍nɔ̄ɔpu ma̍ de Ipi̍ta hīka. “Je̍ka awɔ - a̍chi̍kpo̍ yī 

ɔngrɔ̄ɔ ɔla̍ā ɔha̍ nɛ?” Ipi̍ta ta̍ hīka ɔ̍lɔ i̍ anu̍ ni̍! 

18 Ohū yɛ ē ya̍ la yɛ̄grāa ɔla̍ā. A̍chɛ̍ ba̍la āchɛ nīi ē gbɛ̄ɛbɛ ma̍ kpla̍ ɔla̍ tū la 

ɛhā, gblāa abɔ̍ɔ ta̍kakatū yɛ ē jɛ̄ ɔla̍. Ipi̍ta titi pīya ge̍ rɛ abɔ̍ɔ tāa aa̍ ē jɛ̄ ɔla̍. 

19 A̍dā Aligbe che Iji̍sɔ̄ɔsi ikpo̍ yī a̍chi̍kpo̍ yī nū ba̍la lɛlā nīi o̍ ē ngū ma̍. 

20 Iji̍sɔ̄ɔsi hīya anu̍ ɔkɔ hīka, “N ē ka lɛlā yī u hwōō la ɔgbādu ē de āchɛ wa̍a̍. 

Lɛlā yī u wa̍a̍ nīi n ē ngū āchɛ ma̍, n ē ngū abɔ̍ɔ la u̍nu̍ ogrēeyī yī Iju̍u ba̍la 
u̍nu̍ yī Ɔwɔ nīi re̍ka ɛbɛ ogrēeyī yī Iju̍u wa̍a̍ ma̍. N i̍ ka lɛlɛ̄lā la i̍kplɛ̍pa̍ je̍ ni̍. 

21 Oji̍ - ohu̍ nīi a chōo̍chē ge̍ē che um ikpo̍ ma̍? Che āchɛ nīi plɛ̍ɛ̄lā yī u ma̍ 

ikpo̍! Che wa̍ ikpo̍ yī lɛlā nīi n ka de wa̍ ma̍, ma̍a e̍ je̍ ɔjā nīi n ka ma̍!” 

22 Iji̍sɔ̄ɔsi ka lɛlā nūma̍ ma̍, ɔ̄chɛ ɔgbɛ̄ɛbɛ ɔha̍ nīi rɛ abɔ̍ɔ ma̍ dra̍ Iji̍sɔ̄ɔsi abɔ̄ 

ɔpɔ̄ɔpɛ̄, da Iji̍sɔ̄ɔsi hīka, kana̍ nīi ɔ̍lɔ u̍tu ē ka lɛlā i̍ngɔ̍ɔ ē tāa A̍dā Aligbe ma̍? 

23 Iji̍sɔ̄ɔsi hīyɔkɔ hīka, “N ge̍ ka lɛlā ɔha̍ ɔdwɔ̄bi̍, ɔ̍lɔma̍ de ka de āchɛ nīi gblāa 

ma̍ wa̍a̍ ma̍ gɛ! Lɛlā nīi n ka ma̍ ge̍ chī ku kpakpa, abɔ̄ ma̍ a chī dra̍ ami i̍ngɔ̍ɔ 
yī oji̍?” 

24 I̍ngɛ̍ɛ̄nɛ̄ nīi o̍ lɛ nīi A̍nāasi de Iji̍sɔ̄ɔsi tɛ̄rɔ̄ hu Ike̍yāfasi nīi - A̍dā Aligbe ma̍ 

a̍nɛ. E̍ de orī wā Iji̍sɔ̄ɔsi yɛ abɔ̍ɔ kpɔ̍ɔ̍ we̍. 

25 Ipi̍ta e̍e rɛ abɔ̍ɔ ē jɛ̄ ɔla̍. Āchɛ ehēhī da ɔ̍ hīka, je̍ka ɔ̍lɔ - a̍chi̍kpo̍ yī ɔngrɔ̄ɔ 

ɔla̍ā ɔha̍ nɛ? Ipi̍ta ta̍ahu̍ ka ɔ̍lɔ i̍ anu̍ ni̍. 

26 Ɔfiyɛ yī A̍dā aligbe ɔha̍ nīi - ɔɔ̍nɛ̍ yī onīi Ipi̍ta pi̍i̍ de ɔ̍ kpo̍ wɔrɔ̄ ma̍ rɛ abɔ̍ɔ. 

O̍ da Ipi̍ta hīka, “Je̍ka n ma̍ wɔ i̍gba̍a ba̍la Iji̍sɔ̄ɔsi abɔ̍ɔ la yɛrɔ̄ yī īkpɔ̄chi̍ 
ɔla̍ā?” 

27 Ipi̍ta gba̍a ka ɔ̍lɔ ge̍ īchāha̍-īchāha̍! Ɔpɔ̄ɔpɛ̄, ugū tɛ̄ra̍ yɛ̄grāa ɔla̍ā. 

28 La ɔ̄chɔ̄ɔ̄chī, e̍ bī Iji̍sɔ̄ɔsi pīya bū la wɔlɛ̍ yī Ike̍yāfasi ga ipwɔ̍ɔ̄nū yī Ipa̍yi̍lēeti 

nīi - ɔ̄chɛ odeyīrɛ ajɛ ɔla̍ā wa̍a̍ ma̍. Āchɛ yī Iju̍u i̍ chɛ̄ ga ipwɔ̍ɔ̄nū ni̍. Wu̍chē oji̍ 
nɛ, e̍ chikpo̍ ge̍ē de iyī wā la cha̍cha̍ hī lɛlā ɔdwɔ̄bi̍ hɛ̄ɛbɛ ge̍ē re̍ ojōre̍ yī 
Ɔwɔ̄wīyā Yī Owu̍lā ɔla̍ā. 

29 Wu̍chē yī ɔla̍ā, Ipa̍yi̍lēeti wā ge̍ bīyɛchɛ gāa ge̍ che wa̍ ikpo̍ hīka, “Oji̍ nīi ala̍ 

lɛ ge̍ē ka ē ku̍ ɔngrɔ̄ɔ nūma̍ ma̍?” 

30 E̍ hīya Ipa̍yi̍lēeti ɔkɔ hīka, “Ma̍ ko̍ō, ɔngrɔ̄ɔ nūma̍ i̍ ge̍ē yɛ̍ɛ̄lā abi̍ ni̍ nɛ, alɔ i̍ 

ge̍ bī ɔ̄ wā la ɛbɛ yī wɔ ni̍?” 

31 Ipa̍yi̍lēeti da wa̍ hīka, “Ɔ̍lɔma̍, ala̍ ā bī ɔ̄ pīya ge̍ klɛpɔ̄ tāa anu̍ lɔkɔ nīi Lihɔ 

yī ala̍ chikpo̍ ma̍ gɛ.” Āchɛ yī Iju̍u ɛla̍ā gba̍a hīya anu̍ ɔkɔ hīka, “Alɔ i̍ lwɔhu̍ 
ge̍ē de ɔ̄chɛ ē ngmo̍ wu̍chē yī lɛlā nīi o̍ ya̍ ma̍ ni̍.” 

32 Lɛlā nūma̍ ya̍ lɛbɛ nīi lɛlā yī Iji̍sɔ̄ɔsi ɔlɔjā nīi o̍ ka yɛ̄grāa ɔha̍ ku̍ ita yī 

ɔpīyaku̍ nīi o̍ ge̍ē ku̍ ma̍ ge̍ē de pīya ichɛ̄ɛhi. 

33 Ipa̍yi̍lēeti wā ge̍ ku̍chē pīya ga ipwɔ̍ɔ̄nū bɛ̍ɛ̄nɛ̄. O̍ de Iji̍sɔ̄ɔsi hɛ̄ra̍, che ɔ̍ ikpo̍ 

hīka ɔ̍lɔ - ɔchwɔ̄lɛ̍ yī Iju̍u nɛ? 

34 Iji̍sɔ̄ɔsi da Ipa̍yi̍lēeti hīka, “Ikpo̍ yī lɛlā nūma̍ bū la abɔ̄ yī awɔ ɔlɔjā kɛ̄ɛ āchɛ 

ɛha̍ ka lɛlā yī u i̍ngɔ̍ɔ de wɔ ma̍?” 

35 Ipa̍yi̍lēeti da Iji̍sɔ̄ɔsi hīka, “Ami u̍tu - ɔ̄chɛ yī Iju̍u nɛ kɛ̄ɛ? Je̍ka āchɛ yī awɔ 

ɔlɔjā ba̍la alɛhu̍ aligbe yī wā ku̍ wɔ bī wā ge̍ de u a̍nɛ. Lɛlā oji̍ nīi a ya̍ ma̍?” 

36 Iji̍sɔ̄ɔsi koko̍o de ɔ̍ bɛ̍ɛ̄nɛ̄ hīka, “Ma̍ gɛ ko̍ō! Ɔchwɔ̄lɛ̍ Oro̍ōre̍ yī u i̍ iyī yɛchɛ 

nūma̍ ni̍. Ɔchwɔ̄lɛ̍ oro̍ōre̍ yī u ge̍ - iyī yɛchɛ nūma̍ nɛ, āchɛ yī u ke̍ ge̍ yɛ amu ē 
nunu lɛhu̍ yī u. E̍ ke̍ ge̍ yɛ amu ē nyiya hɛ̄ɛbɛ nīi e̍ i̍ ē de u ē ku̍ de āchɛ yī Iju̍u 
ni̍. Ɔchwɔ̄lɛ̍ oro̍ōre̍ yī u i̍ iyī yɛchɛ nūma̍ ni̍ lachi̍-lachi̍.” 

37 Ipa̍yi̍lēeti gba̍a che ɔ̍ ikpo̍ hīka, “Awɔ - ɔchwɔ̄lɛ̍ nɛ?” Iji̍sɔ̄ɔsi hīya anu̍ ɔkɔ 

hīka, “I̍ngɔ̍ɔ nīi a ka a̍nɛ. Ɔla̍ā ohu̍ nīi e̍ ma u wā lipu̍ yī yɛchɛ nūma̍ a̍nɛ. N wā 
hɛ̄ɛbɛ nīi n ge̍ē tū itɛ̍ɛhi̍yɛ̍ yī lɛlā olēchi̍-lēchi̍. Ɔ̄chɛ-mɔ̄chɛ nīi ge̍ ɔ̄chɛ yī lɛlā 
olēchi̍-lēchi̍ ma̍ ē pɔ̍ɔkɔlɛ̄lā yī u.” 

38 Ipa̍yi̍lēeti che ɔ̍ ikpo̍ ka oji̍ ɔ̍lɔ chī re̍ka lɛlā olēchi̍-lēchi̍ ma̍? Ipa̍yi̍lēeti gba̍a 

wā ge̍ bīyɛchɛ ga yɛchɛ dikpo̍ba̍ āchɛ yī Iju̍u ge̍ koko̍o de wa̍ hīka, “Ami i̍ ma̍ 
lɛlɛ̄lā nīi ohu̍ nīi n ge̍ē de lɛpɔ̄ ku̍ ɔ̄ ni̍. 

39 Bāa lɛlā yī ɔchɔ̍ɔwɔ yī ala̍ ma̍, myɛ̄grāa-myɛ̄grāa nīi Ɔwɔ̄wīyā Yī Owu̍lā ge̍ē 

kū ma̍, n ē de oligbakɔbɔ ɔha̍ ē wu̍ ngmɛ̍ɛchɛ ē de ala̍. O̍ lɛ i̍ngɔ̍ɔ bɛ̍ɛ̄nɛ̄ ma̍, n 
ē de ɔchwɔ̄lɛ̍ yī Iju̍u wu̍ ngmɛ̍ɛchɛ de ala̍ bɛ̍ɛ̄nɛ̄ ni̍?” 

40 O̍ ka i̍ngɔ̍ɔ ɔpɔ̄ɔpɛ̄ ma̍, aa̍ wa̍a̍ ta̍ ohwe̍e ka ɔ̍lɔ ge̍, “Ehe̍ oo! Alɔ i̍ chikpo̍ yī 

nū ni̍. Ibara̍bāsi nīi alɔ chikpo̍ a̍nɛ oo!” Ibara̍bāsi nūma̍ pi̍i̍ chī ɔba̍ka yī uwī 
ɔnɔ̄kɔ̄kū gba̍a̍ nɛ. 

Ijɔ̍ɔn 19 

1 Bɛ̍ɛ̄nɛ̄ ma̍ Ipa̍yi̍lēeti ka nīi icho̍ojiya bī Iji̍sɔ̄ɔsi pīya ge̍ gwō ɔ̄ lijē la a̍grɛ̄chi̍. 

2 Icho̍ojiya ɛla̍ā ya̍ ɔjā ɔkla̍lɛhu̍ la ijīijē ke̍e̍ de kla̍ anu̍ lɛhu̍. E̍ de aru̍ ɔkwajɛ 

ɔnɔ̄ɔ̍ɔ̄a̍ ɔha̍ ru ɔ̍. 

3 E̍ ē gāa ge̍ē de ɔ̄ o̍be hīka ɔ̍lɔ ge̍, “Gbo̍kɛkɛ ādā, ɔchwɔ̄lɛ̍ yī Iju̍u”, gāa ge̍ē 

dra̍ anu̍ itābɔ̄. 

4 Ipa̍yi̍lēeti gba̍a bīyɛchɛ gāa ge̍ koko̍o de wa̍ hīka, “Ala̍ ma̍ gɛ ko̍ō! N ge̍ē bī 

ɔngrɔ̄ɔ nūma̍ wā amu yɛchɛ ē dikpo̍ba̍ ala̍, hɛ̄ɛbɛ nīi ala̍ ē ma̍ hīka n i̍ lɛ 
ochi̍chi̍ yī lɛlɛ̄lā lɛbɛ ge̍ē de lɛpɔ̄ ku̍ ɔ̄ ni̍.” 

5 Iji̍sɔ̄ɔsi bīyɛchɛ wā la yɛchɛ bɛ̍ɛ̄nɛ̄. O̍ e̍e ru aru̍ ɔnɔ̄ɔ̍ɔ̄a̍ ɔla̍ā ba̍la ɔjā ɔkla̍lɛhu̍ 

olijīijē ɔla̍ā yɛ abɔ̍ɔ we̍. Ipa̍yi̍lēeti ka ɛ̍lɛ ge̍ ma̍ gɛ! Ɔ̍lɔ hɔ̄ ma̍ mɛ̍. 

6 Alɛhu̍ aligbe ba̍la āchɛ ɔgbɛ̄ɛbɛ ɛla̍ā ma̍ Iji̍sɔ̄ɔsi ma̍, e̍ to̍ohwe̍e ka ɛ̍lɛ ge̍ de 

ɔ̍lɔ gwōba̍ oo. Ɛ̍lɛ ge̍ de ɔ̍lɔ gwōba̍ la ɔchi̍ ɔhrɛ̍ɛpa. Ipa̍yi̍lēeti de wa̍ bɛ̍ɛ̄nɛ̄ 
hīka, “Ala̍ ɛlɛjā ala̍ bī ɔ̄ pīya gɛ, hɛ̄ɛbɛ nīi ala̍ ge̍ de ɔ̍ gwōba̍ la ɔchi̍ ɔhrɛ̍ɛpa. 
Ami ma̍ i̍ ma̍ ochi̍chi̍ yī lɛlɛ̄lā nīi n ge̍ē de lɛpɔ̄ ku̍ ɔ̄ ni̍.” 

7 Iju̍u ɛla̍ā hīya anu̍ ɔkɔ bɛ̍ɛ̄nɛ̄ hīka, “Alɔ lɛ lihɔ. Lɔkɔ nīi lihɔ ɔla̍ā chī ka ma̍, 

ɔngrɔ̄ɔ nūma̍ i̍ ngma̍ la ɔhɔ̄ amu la eyī gɛ ni̍. Wu̍chē oji̍ nɛ, o̍ ka hīka anɔ̍lɔ - 
Ɔyi̍ Yī Ɔwɔ nɛ.” 

8 Ipa̍yi̍lēeti plɛ̍ɛ̄lā nūma̍ nīi e̍ ka ma̍, o̍ de tūuhwi ga iyɔ̄bū-iyɔ̄bū. 

9 O̍ ku̍chē ga ipwɔ̍ɔ̄nū ge̍ che Iji̍sɔ̄ɔsi ikpo̍ hīka ɔ̍lɔ bū la aba̍? Iji̍sɔ̄ɔsi i̍ chɛ̄ 

hīya anu̍ ɔkɔ ni̍. 

10 Ipa̍yi̍lēeti da Iji̍sɔ̄ɔsi hīka, “A i̍ chɛ̄ ge̍ē ka lɛlā tāa ami ni̍? A i̍ jo̍ōkū hīka 

amɔ̍lɔ lwɔhu̍ ge̍ē hɛ̍ aɔ̍lɔ ē ta̍ kɛ̄ɛ ē ka nīi ɛ̍lɛ ē de aɔ̍lɔ ē gwōba̍ la ɔchi̍ ɔhrɛ̍ɛpa 
ē mɛ ni̍?” 

11 Iji̍sɔ̄ɔsi hīya anu̍ ɔkɔ bɛ̍ɛ̄nɛ̄ hīka, “A i̍ lwɔhu̍ ɔha̍lɔha̍ lɛhu̍ yī u ni̍, ɔ̍chi̍kpa̍kpa̍ 

wɔhu̍ nīi Ɔwɔ de de wɔ ma̍! Wu̍chē ɔla̍ā, ɔ̄chɛ nīi ku̍ u wā ge̍ de wɔ ma̍, anu̍ 
gblɛfiyɛ yī lɛlā ɔdwɔ̄bi̍ gɔ̄ga a̍nɛ.” 

12 Ipa̍yi̍lēeti po̍ i̍ngɔ̍ɔ ma̍, o̍ gāla̍ ɔpɔ̄pū kpɛ̍ɛ hɛ̄ɛbɛ ge̍ē de Iji̍sɔ̄ɔsi ē hɛ̍ta̍. Āchɛ 

yī Iju̍u to̍ohwe̍e ka grāa anu̍ hīka ɔ̍lɔ ge̍ tu̍labɔ̄ hī ɔngrɔ̄ɔ ɔla̍ā, ɔ̍lɔma̍ ɔ̍lɔ i̍ ɔya 
yī Isi̍sa Ɔchwɔ̄lɛ̍ Ɔnɔ̄kɔ̄kū ni̍. Wu̍chē oji̍ nɛ, ɔ̄chɛ-mɔ̄chɛ nīi - ɔ̍lɔ ge̍ ka hīka 
anɔ̍lɔ ɔchwɔ̄lɛ̍ nɛ, ɔlɔjā ɔ̍lɔ - oluji yī Isi̍sa nɛ! 

13 Ipa̍yi̍lēeti plɛ̍ɛ̄lā nūma̍ wa̍a̍ ma̍, o̍ ngmɛ̍ɛchɛ la Iji̍sɔ̄ɔsi ga yɛchɛ, gāa ge̍ 

hyāhɔ̄ la igblɛ̍chi̍ yī ihiyo yī nū abɔ̍ɔ la ɛbɛ nīi re̍ka, “Lɛchɔ̄ Ɔkla̍ patapata” ma̍. 
E̍ ē hī ɛbɛla̍ā ka “Igaba̍ta” la oko̍o yī Ihi̍bru. 

14 Yɛ̄grāa ɔla̍ā, yɛnɔ gbajɛ yakpalɛ̄hu̍ yɛ gāa mɛ̍. O̍ chī ɔ̄chī nīi lā che ɔ̄chī yī 

Ɔwɔ̄wīyā Yī Owu̍lā ma̍ nɛ. Ipa̍yi̍lēeti koko̍o de Iju̍u hīka ɔchwɔ̄lɛ̍ yī ɛ̍lɛ hɔ̄ ma̍ 
mɛ̍ ko̍ō! 

15 Aa̍ wa̍a̍ to̍ohwe̍e hīka ɛ̍lɛ ge̍ de ɔ̍lɔ ngmo̍! Ɛ̍lɛ ge̍ ngmo̍ ɔ̍lɔ! Ɛ̍lɛ ge̍ de ɔ̍lɔ 

gwōba̍ la ɔchi̍ ɔhrɛ̍ɛpa! Ipa̍yi̍lēeti ka ɔ̍lɔ ge̍ u̍ū! Re̍ka ɛ̍lɛ chikpo̍ nīi anɔ̍lɔ ge̍ē 
de ɔchwɔ̄lɛ̍ yī ɛ̍lɛ ē gwōba̍ la ɔchi̍ ɔhrɛ̍ɛpa? Alɛhu̍ aligbe hīya anu̍ ɔkɔ hīka aɛ̍lɛ 
i̍ lɛ ɔchwɔ̄lɛ̍ ɔha̍lɔha̍ ba̍la Isi̍sa gɛ ni̍ oo! 

16 Ipa̍yi̍lēeti tu̍labɔ̄ hī Iji̍sɔ̄ɔsi de wa̍ nīi e̍ ge̍ē bī ɔ̄ pīya ge̍ē gwōba̍ la ɔchi̍ 

ɔhrɛ̍ɛpa bɛ̍ɛ̄nɛ̄. Bū la ɛbɛ ɔla̍ā, Iji̍sɔ̄ɔsi hɔ̄ la abɔ̄ yī āchɛ yī Iju̍u bɛ̍ɛ̄nɛ̄. 

17 Anu̍ ɔlɔjā yɛɛ, bī ɔchi̍ ɔhrɛ̍ɛpa yī nū ga ɛbɛ nīi re̍ka, “Ɛbɛ Yī Īkplɛ̄hu̍ Āchɛ” 

ma̍ a̍nɛ. E̍ ē hī ɛbɛla̍ā ka, “Igo̍li̍gōta” la oko̍o yī Ihi̍bru. 

18 E̍ de Iji̍sɔ̄ɔsi gwōba̍ la ɔchi̍ ɔhrɛ̍ɛpa abɔ̍ɔ. E̍ gba̍a de angrɔ̄ɔ āchɛ ɛpa ɛha̍ 

gwōba̍ la ɔchi̍ ɔhrɛ̍ɛpa ɛha̍ i̍ngi̍ngɔ̍ɔ abɔ̍ɔ. Iyī ɔha̍ rɛ la oe̍ ɔha̍, ɔha̍ rɛ la oe̍ 
ɔmɛpa, iyī Iji̍sɔ̄ɔsi tū la ɔprɛ̍ɛpa yī wā. 

19 Ipa̍yi̍lēeti ta̍ ɔjā ɔha̍ nīi e̍ de ba̍ abɔ̍ɔ la ɔchi̍ ɔhrɛ̍ɛpa yī Iji̍sɔ̄ɔsi. O̍ ta̍ ba̍ abɔ̍ɔ 

hīka, “IJI̍SƆ̄ƆSI YĪ INA̍JĀRƐ̄ƐTI - ƆCHWƆ̄LƐ̍ YĪ IJU̍U.” 

20 Iju̍u yɛ̄mɛ̄mɛ̄ yɛ ē ga ma̍, e̍ ē ma̍ ɔjā ɔla̍ā nīi o̍ ta̍ ba̍ ma̍. Wu̍chē oji̍ nɛ, 

ɛbɛla̍ā lɛ kurɛkurɛ ga ipwɔ̍ɔ̄lɛ̍. O̍ ta̍ ɔjā ɔla̍ā la oko̍o yī ɔcha yī Ihi̍bru ba̍la Ila̍tin 
ba̍la Igri̍iki. 

21 Alɛhu̍ aligbe yī Iju̍u gāa ge̍ ka de Ipa̍yi̍lēeti ka ɔ̍lɔ ge̍ e̍e ta̍ ba̍ hīka, “Ɔchwɔ̄lɛ̍ 

Yī Iju̍u” ni̍. Ɔ̍lɔ ge̍ ta̍ ba̍ hīka, “Ɔngrɔ̄ɔ nūma̍ ka anɔ̍lɔ - Ɔchwɔ̄lɛ̍ Yī Iju̍u nɛ.” 

22 Ipa̍yi̍lēeti koko̍o de wa̍ hīka ɔjā nīi anɔ̍lɔ ta̍ ba̍ ma̍, anɔ̍lɔ de ta̍ ba̍ mɛ̍. 

23 Icho̍ojiya ɛla̍ā de Iji̍sɔ̄ɔsi gwōba̍ la ɔchi̍ kwɛ̍ɛjī ma̍, e̍ kpo̍ ɛjā otūlibi̍īyē yī nū 

de kɔ̄ la ɛbɛ ɛnɛ tāa iyī wā, aa̍ āchɛ ɛnɛ. E̍ gba̍a de aru̍ ɔkwajɛ yī nū ɔla̍ā nīi e̍ 
bī ɔ̄pa̍ ūkpo̍he nōnu ke̍e̍ nīi e̍ i̍ gɔ̍ɔ̄gɔ̍ la ɛbɛbɛ ni̍ ma̍ nāa. 

24 Icho̍ojiya ɛla̍ā ka de iyī wā ka aɛ̍lɛ ge̍ e̍e de aru̍ ɔkwajɛ ɔla̍ā hi̍ya ni̍. Aɛ̍lɛ ge̍ 

ta̍ ɔjā ɔha̍ la ajɛ bāa ɛbā ma̍, hɛ̄ɛbɛ nīi aɛ̍lɛ ge̍ ma̍ hīka ɔ̄nyɛ ɔ̍lɔ ge̍ē de ē lɛ 
ma̍. Lɛlā ɔla̍ā ya̍ nīi lɛlā nīi tū la Īpū Yī Ɔwɔ ma̍ ge̍ē de ē pīya ichɛ̄ɛhi, “E̍ de ɛjā 
otūlibi̍īyē yī u kpo̍ kɔ̄ tāa iyī wā. E̍ ta̍ ɔjā ɔha̍ la ajɛ bāa ɛbā ma̍ wu̍chē yī aru̍ 
ɔkwajɛ yī u.” I̍ngɔ̍ɔ ke̍e̍ nīi icho̍ojiya ɛla̍ā ya̍ a̍nɛ. 

25 Ɛ̍nɛ̍ yī Iji̍sɔ̄ɔsi, ba̍la ɔɔ̍nɛ̍nɛ̍ yī nū ɔnɔ̄nyā ɔha̍ ba̍la Imeri̍ nīi - ɔnyā yī Iklo̍pasi 

ma̍ ba̍la Imeri̍ Oyo̍olima̍gīdala gblāa abɔ̍ɔ bla̍a ɔchi̍ ɔhrɛ̍ɛpa yī Iji̍sɔ̄ɔsi. 

26 Iji̍sɔ̄ɔsi ma̍ ɛ̍nɛ̍ yī nū ba̍la a̍chi̍kpo̍ yī nū nīi re̍ka ɔhɔtū yī nū ma̍ nīi e̍ rɛ abɔ̍ɔ 

ma̍, ka grāa ɛ̍nɛ̍ yī nū hīka, “Ɛ̄nɛ̄, ɔyi̍ yī wɔ rɛ aa̍ a̍nɛ.” 

27 O̍ gba̍a ka de a̍chi̍kpo̍ yī nū ɔla̍ā nīi re̍ka ɔhɔtū yī nū ma̍ hīka, “Ɔyi̍, ɛ̍nɛ̍ yī 

wɔ rɛ aa̍ a̍nɛ.” Bū la i̍chi̍chɛ ɔla̍ā, a̍chi̍kpo̍ yī Iji̍sɔ̄ɔsi ɔla̍ā bī ɛ̍nɛ̍ yī nū pīya ge̍ 
hɔ̄ la wɔlɛ̍ yī nū. 

28 Iji̍sɔ̄ɔsi jo̍ōkū hīka lɛlāha̍-ɛlāha̍ wa̍a̍ ɔ̍lɔ de chlɛhu̍ mɛ̍. Wu̍chē lɔkɔ nīi lɛlā yī 

Īpū Yī Ɔwɔ ge̍ē de pīya ichɛ̄ɛhi ma̍, o̍ ka hīka, odīyenyi ɔ̍lɔ yɛ amu ē ya̍ anu̍. 

29 Ɛ̍mwɔ̄ ɔmɔ̍ɔ̄ma̍-mɔ̍ɔ̄ma̍ ɔha̍ mu u̍kpu̍ūhā rɛ abɔ̍ɔ. E̍ gāa ge̍ nāa ipu yī owu̍, 

de ru ɛ̍mwɔ̄ ɔla̍ā, de pla̍tū la ɔchi̍ ɔha̍ nīi re̍ka ihi̍sɔ̄pu ma̍, nā ɔ̄ kpaa ge̍ ku 
Iji̍sɔ̄ɔsi la oko̍o. 

30 Iji̍sɔ̄ɔsi pi ɛ̍mwɔ̄ ɔla̍ā gwa̍ ɔpɔ̄ɔpɛ̄ ka hīka ɔ̍lɔ kwɛ̍ɛjī mɛ̍! O̍ chlɛhu̍ kpɔkɔ̍ɔ̍, 

hīya ɔtū du̍mɔ̍. 

31 Āchɛ yī Iju̍u gāa ge̍ ra̍ābɔ̄ de Ipa̍yi̍lēeti ka aɛ̍lɛ ge̍ē kpo̍ āchɛ ɛla̍ā nīi e̍ de wa̍ 

ngmo̍ ma̍ ē chrīkpo̍. Aɛ̍lɛ ge̍ē de ɛ̍lɛ ē kpo̍ ē hrāa ē hī ɔchi̍ ɔhrɛ̍ɛpa nīi e̍ de wa̍ 
gwōba̍ ma̍. Ɔjā nīi ohu̍ nīi e̍ ya̍ i̍ngɔ̍ɔ ma̍, i̍chi̍chɛ ɔla̍ā - ɔ̄chī nīi lā che Ɔ̄chī 
Ɔmyɛ̍nyɛ̍ ma̍ a̍nɛ. E̍ i̍ chikpo̍ nīi okū yī wā ge̍ pla abɔ̍ɔ la ɔchi̍ ɔhrɛ̍ɛpa la Ɔ̄chī 
Ɔmyɛ̍nyɛ̍ ni̍. Ɔ̄chī Ɔmyɛ̍nyɛ̍ ɔla̍ā pi̍i̍ nīi yɛ ē wā ma̍ gba̍a - ɔ̄chī ɔnɔ̄kɔ̄kū ode 
kwɔbɔ̄ de Ɔwɔ nɛ. 

32 Wu̍chē yī ɔla̍ā, icho̍ojiya gāa ge̍ de ɔngrɔ̄ɔ ɔrāarāa ba̍la ɔmɛpa yī wā nīi e̍ 

de gwōba̍ ba̍la Iji̍sɔ̄ɔsi ma̍ kpo̍ chrīkpo̍. 

33 E̍ ga ɛbɛ yī Iji̍sɔ̄ɔsi ma̍, e̍ ma̍ hīka ɔ̍lɔ pīyaku̍ mɛ̍. Wu̍chē yī ɔla̍ā, e̍ i̍ de ɔ̍ 

chrīkpo̍ gɛ ni̍. 

34 Icho̍ojiya ɔha̍ gāa ge̍ de abada gwōtū Iji̍sɔ̄ɔsi la yɛgɔ̄. Ɔpɔ̄ɔpɛ̄, yeyī ba̍la 

yenyi pɛ̍ hunū. 

35 Oko̍o yī lɛlā yī ɔ̄chɛ nīi bī eyī mɔ̍ɔ̄ma̍ ma̍ hɔ̄ ma̍ a̍nɛ. Lɛlā nīi o̍ ka ma̍ chī - 

ichɛ̄ɛhi nɛ. Anu̍ ɔlɔjā jo̍ōkū hīka lɛlā lēchi̍ nīi anɔ̍lɔ ka a̍nɛ. O̍ ya̍ hɛ̄ɛbɛ nīi ala̍ titi 
ge̍ē chɛ̄ku ɔ̍. 

36 Lɛlā ɔla̍ā wa̍a̍ ya̍ lɛbɛ nīi lɛlā nūma̍ nīi tū la Īpū Yī Ɔwɔ ma̍ ge̍ē de ē pīya 

ichɛ̄ɛhi. “Ukpoku̍ yī anu̍ pi̍i̍, ɔ̄chɔ̄chɛ i̍ ge̍ē chē ɔha̍lɔha̍ ārɛ̄ ni̍.” 

37 Ɛbɛ ɔha̍ yī īpū Yī Ɔwɔ gba̍a ka hīka, “Āchɛ ge̍ē de eyī kɔ̍ anu̍ ɔ̄chɛ nīi e̍ gwō 

ɔjā tū ɔ̄ ma̍.” 

38 La okwi̍ihi yī ɔla̍ā, Ijo̍sɛ̄ɛfu nīi - Ɔlarīmati̍ya ma̍ gāa ge̍ ra̍ābɔ̄ de Ipa̍yi̍lēeti 

ka anɔ̍lɔ ge̍ē nāa okū yī Iji̍sɔ̄ɔsi. Ijo̍sɛ̄ɛfu nūma̍ - a̍chi̍kpo̍ yī Iji̍sɔ̄ɔsi nɛ. O̍ ē chī 
yɛ lɛ̍bɛ̍ba, wu̍chē oji̍ nɛ, o̍ ē tūuhwi yī alɛhu̍ yī Iju̍u. Ipa̍yi̍lēeti de wɔhu̍ de ɔ̍ ka 
ɔ̍lɔ ge̍ nāa okū gɛ. Ijo̍sɛ̄ɛfu pīya gāa ge̍ de okū nāa bɛ̍ɛ̄nɛ̄. 

39 Ɔngrɔ̄ɔ ɔha̍ nīi re̍ka Inikode̍mūusi, nīi ē ga ɛbɛ yī Iji̍sɔ̄ɔsi la oto̍tu̍ ma̍ yɛ abɔ̍ɔ 

ba̍la Ijo̍sɛ̄ɛfu. O̍ bī ɔchi̍ oni̍pī kwɛ̍kwɛ̍ ɔha̍ nīi e̍ ya̍ la ɔchi̍ nīi re̍ka ima̍a ba̍la 
a̍lōosi ma̍ gāa. Yɛnu̍ yī ɔchi̍ oni̍pī kwɛ̍kwɛ̍ ɔla̍ā ke̍e̍ gbajɛ la iki̍lōgram ohu ɛpa 
che ɛrwɔ̄. 

40 Aa̍ āchɛ ɛpɛpa ɛla̍ā de okū yī Iji̍sɔ̄ɔsi nāa, de ābāchā onīpīpɛ̄ mi̍ya anu̍ 

gblɛ̍ɛ-gblɛ̍ɛ ba̍la ɔchi̍ oni̍pī kwɛ̍kwɛ̍ ɔla̍ā. E̍ ya̍ lɔkɔ nīi Iju̍u ē tū okū yī wā iho̍ 
ma̍. 

41 Yɛrɔ̄ yī īkpɔ̄chi̍ ɔha̍ hɔ̄ abɔ̍ɔ bla̍a ɛbɛ nīi e̍ ngmo̍ Iji̍sɔ̄ɔsi ma̍. Abɔ̍ɔ la yɛrɔ̄ 

ɔla̍ā, wɔ̄gɔ̄ yī u̍nwɔ̍wu̍ ɔha̍ nīi e̍ bū nīi e̍ i̍ nyi ɔ̄chɔ̄chɛ la anu̍ je̍ ni̍ ma̍ hɔ̄ abɔ̍ɔ. 

42 Wu̍chē lɔkɔ nīi i̍chi̍chɛ ɔla̍ā lā che Ɔ̄chī Ɔmyɛ̍nyɛ̍ yī Iju̍u wa̍a̍ ma̍, ba̍la ɔkɔ 

nīi ɛbɛ lɛ kurɛkurɛ gba̍a̍ ma̍, e̍ de Iji̍sɔ̄ɔsi nyi abɔ̍ɔ. 

Ijɔ̍ɔn 20 

1 La obūrɔ̍ɔ̄chī yī Ɔ̄chī I̍kɔ̍ɔbahɛ, yɛ̄grāa nīi ɛbɛ e̍e dobū ma̍, Imeri̍ 

Oyo̍olima̍gīdala pīya ga abɔ̍ɔ ga ɛbɛ yī u̍nwɔ̍wu̍ ɔla̍ā. O̍ ma̍ nīi e̍ de lɛchɔ̄ mi̍ya 
hī oko̍o yī wɔ̄gɔ̄ ɔla̍ā. 

2 O̍ pīya kpa̍ta̍ la ɛnya dikpo̍ba̍ Isa̍yi̍mɔ̄ɔn Ipi̍ta ba̍la a̍chi̍kpo̍ ɔla̍ā nīi re̍ka 

ɔhɔtū yī Iji̍sɔ̄ɔsi ma̍ gāa ge̍ de koko̍o de wa̍ ka ɛ̍lɛ de Ādā nāa pīya hī u̍nwɔ̍wu̍ 
ɔla̍ā mɛ̍. Aɛ̍lɛ i̍ chī je̍ ɛbɛ nīi ɛ̍lɛ bī ɔ̍lɔ ge̍ gbo ma̍ ni̍. 

3 Ipi̍ta ba̍la a̍chi̍kpo̍ yī Iji̍sɔ̄ɔsi ɔla̍ā ga abɔ̍ɔ ga ɛbɛ yī u̍nwɔ̍wu̍ ɔla̍ā bɛ̍ɛ̄nɛ̄. 

4 E̍ rɛ̄ɛnya. A̍chi̍kpo̍ yī Iji̍sɔ̄ɔsi ɔla̍ā rɛ̄ɛnya gla Ipi̍ta ta̍, gbajɛ ga abɔ̍ɔ yɔbū de 

Ipi̍ta. 

5 O̍ pu̍ kpɛ̍ɛ̍ ma̍ ābāchā nīi e̍ de mi̍ya okū yī Iji̍sɔ̄ɔsi ma̍ nīi e̍ gblāa abɔ̍ɔ. O̍ i̍ 

chī chɛ̄ ga wɔ̄gɔ̄ ni̍. 

6 Isa̍yi̍mɔ̄ɔn Ipi̍ta nīi yɛ la okwi̍ihi ma̍ wā ge̍ chɛ̄ ga wɔ̄gɔ̄ ɔla̍ā ɔpɔ̄ɔpɛ̄. O̍ ma̍ 

ābāchā ɛla̍ā nīi gblāa abɔ̍ɔ ma̍. 

7 O̍ chī gba̍a ma̍ ɔ̄pa̍ nīi e̍ de ta̍ Iji̍sɔ̄ɔsi lɛhu̍ ma̍ lā abɔ̍ɔ lɛ̍kɛ̍kɔ̍ hī ābāchā nīi e̍ 

de mi̍ya Iji̍sɔ̄ɔsi ma̍. O̍ hɔ̄hā ke̍e̍ lā abɔ̍ɔ lɛ̍kɛ̍kɔ̍. 

8 Bɛ̍ɛ̄nɛ̄ ma̍, anu̍ a̍chi̍kpo̍ yī Iji̍sɔ̄ɔsi ɔla̍ā nīi gbajɛ abɔ̍ɔ yɔbɔ̄ɔbū ma̍ wā ge̍ 

plɛ̍hu̍ chɛ̄ ga wɔ̄gɔ̄ titi. O̍ ma̍ ɔjā ɔla̍ā wa̍a̍ ma̍, o̍ chɛ̄. 

9 E̍ i̍ chī je̍ ochi̍chi̍ yī lɛlā yī Īpū Yī Ɔwɔ nīi ka hīka ɔ̍lɔ ge̍ē hye̍ēyī la okū ma̍ ni̍ 

kpɔ̍. 

10 Aa̍ āchɛ ɛpɛpa ɛla̍ā wā ge̍ pīya yī wɔlɛ̍ bɛ̍ɛ̄nɛ̄. 

11 Imeri̍ wā ge̍ rɛ abɔ̍ɔ ē drɛ̄ɛgba la oko̍o yī wɔ̄gɔ̄ yī u̍nwɔ̍wu̍ ɔla̍ā. O̍ yɛ ē 

drɛ̄ɛgba ma̍, o̍ pu̍ eyī kpɛ̍ɛ̍ myɛ̍ma̍ ga wɔ̄gɔ̄. 

12 O̍ ma̍ ayɛ̍ɛ̄chɛ̄rɔ̄ yī Ɔwɔ āchɛ ɛpa nīi tū ɛjā ɛnɛ̄rɛ̍ɛ̄rɛ̍ fre̍te̍te̍ gblāa abɔ̍ɔ la ɛbɛ 

nīi e̍ de okū yī Iji̍sɔ̄ɔsi gbo o̍bū ma̍. Ɔha̍ hɔ̄ la ablɛ̄hu̍, ɔha̍ hɔ̄ la ablīkpo̍. 

13 E̍ che Imeri̍ ikpo̍ hīka, “Oji̍ nīi a yɛ ē drɛ̄ɛgba ma̍, ɔnyā?” Imeri̍ koko̍o de wa̍ 

hīka, “Āchɛ ɛha̍ de Ādādā yī u nāa pīya. N i̍ chī je̍ ɛbɛ nīi e̍ bī ɔ̄ ge̍ gbo ma̍ ni̍.” 

14 Imeri̍ ka i̍ngɔ̍ɔ ɔpɔ̄ɔpɛ̄ ma̍, o̍ pīyeyīhii ge̍ ma̍ Iji̍sɔ̄ɔsi nīi yarɛ abɔ̍ɔ. O̍ i̍ chī 

jo̍ōkū hīka ɔ̍lɔ - Iji̍sɔ̄ɔsi ni̍. 

15 Iji̍sɔ̄ɔsi che ɔ̍ ikpo̍ hīka, “Oji̍ nīi a yɛ ē drɛ̄ɛgba ma̍, ɔnyā? Ɔ̄nyɛ nīi a yɛ ē 

gāla̍ ma̍?” Imeri̍ je̍ka ɔ̍lɔ - ɔlɔjā yī yɛrɔ̄ yī īkpɔ̄chi̍ ɔla̍ā nɛ. Wu̍chē yī ɔla̍ā, Imeri̍ 
da ɔ̍ hīka, “Ādā, o̍ ge̍ - awɔ nāa anu̍ pīya a̍nɛ. Chabɔ̄ yī ɛbɛ nīi a de ɔ̍ gbo ma̍ 
hu̍ u nīi n gāa ge̍ nāa anu̍ gɛ.” 

16 Iji̍sɔ̄ɔsi hī ɔ̄ ɛra̍ ka ɔ̍lɔ ge̍ Imeri̍! Imeri̍ pīyeyīta̍ ɔ̄ ɔpɔ̄ɔpɛ̄ ka la oko̍o yī Ihi̍bru 

ka ɔ̍lɔ ge̍, “Ira̍bɔ̄ni!” Ochi̍chi̍ yī ɔla̍ā re̍ka, “Ɔngūlɛ̄lā.” 

17 Iji̍sɔ̄ɔsi koko̍o de ɔ̍ hīka, “A ā de abɔ̄ gwō u ni̍. Wu̍chē oji̍ nɛ, n i̍ gāa 

dikpo̍ba̍ A̍dā yī u we̍ ni̍. Pīya dikpo̍ba̍ aɛ̍nɛ̍ yī u ge̍ koko̍o de wa̍ gɛ hīka, ‘N 
pīya yɛ amu gāa dikpo̍ba̍ A̍dā yī u nīi - A̍dā yī ala̍ i̍ngi̍ngɔ̍ɔ ma̍ mɛ̍. N pīya yɛ 
gāa dikpo̍ ē ba̍ Ɔwɔ yī u nīi - Ɔwɔ yī ala̍ i̍ngi̍ngɔ̍ɔ ma̍ mɛ̍.’ ” 

18 Bū la ɛbɛ ɔla̍ā, Imeri̍ Oyo̍olima̍gīdala pīya ga wɔlɛ̍ gāa ge̍ de koko̍o wa̍a̍ de 

a̍chi̍kpo̍ yī Iji̍sɔ̄ɔsi ka anɔ̍lɔ ma̍ Abā yī aa̍ mɛ̍. Ɔ̍lɔ ka lɛlā nūma̍ i̍ngɛ̍ɛ̄nɛ̄ wa̍a̍ de 
anu̍ a̍nɛ. 

19 La ɔ̄nɛ̄ yī Ɔ̄chī I̍kɔ̍ɔbahɛ ɔla̍ā, a̍chi̍kpo̍ yī Iji̍sɔ̄ɔsi grēeyī gblāa abɔ̍ɔ de ɔpu 

gū tū iyī wā. Wu̍chē oji̍ nɛ, e̍ yɛ ē tūuhwi yī alɛhu̍ yī Iju̍u. Bɛ̍ɛ̄nɛ̄, Iji̍sɔ̄ɔsi bū 
kpu̍u̍ wā ge̍ rɛ abɔ̍ɔ la olo̍ōlo̍ yī wā. Iji̍sɔ̄ɔsi da wa̍ hīka, “Ogbodɔ̍dɔ̍ ge̍ hɔ̄ ba̍la 
ala̍!” 

20 O̍ de ka i̍ngɔ̍ɔ bɛ̍ɛ̄nɛ̄ ma̍, o̍ de ipi̍ītābɔ̄ yī nū ba̍la yɛgɔ̄ yī nū chabɔ̄ hu̍ wā. 

A̍chi̍kpo̍ yī nū lɛ ɔwɔ̄wīyā kpɛ̍ɛji nīi e̍ ma̍ Ādā Iji̍sɔ̄ɔsi ma̍. 

21 Iji̍sɔ̄ɔsi gba̍a ka de wa̍ hīka, “Ogbodɔ̍dɔ̍ ge̍ hɔ̄ ba̍la ala̍! Lɔkɔ nīi Ɔwɔ A̍dā de 

u tɛ̄rɔ̄ ma̍, i̍ngi̍ngɔ̍ɔ nīi ami yɛ ma̍ ē de ala̍ ē tɛ̄rɔ̄ a̍nɛ.” 

22 O̍ ka i̍ngɔ̍ɔ ɔpɔ̄ɔpɛ̄ ma̍, o̍ mu owu kla̍ āā ka de wa̍ hīka, “Ala̍ ā nāa Uhu 

Ɔnɛ̄ɛhɛhi Yī Ɔwɔ gɛ! 

23 Āchɛ nīi ala̍ ge̍ de lɛlā ɔdwɔ̄bi̍ yī wā kɔ̄ de wa̍, o̍ re̍ka Ɔwɔ titi de kɔ̄ de wa̍ 

mɛ̍. Ala̍ i̍ ge̍ chī de kɔ̄ de wa̍ ni̍, o̍ re̍ka Ɔwɔ titi i̍ de kɔ̄ de wa̍ ni̍.” 

24 A̍chi̍kpo̍ yī Iji̍sɔ̄ɔsi ɔha̍ nīi re̍ka Itɔ̍mɔ̄ɔsi nīi e̍ ē hī ɔ̄ hīka, “Ayɛ̍ɛpa” ma̍ i̍ hɔ̄ 

abɔ̍ɔ ba̍la āchɛ ehēhī yɛ̄grāa ɔla̍ā nīi Iji̍sɔ̄ɔsi wā ma̍ ni̍. 

25 A̍chi̍kpo̍ yī Iji̍sɔ̄ɔsi āchɛ ehēhī koko̍o de ɔ̍ bɛ̍ɛ̄nɛ̄ hīka aɛ̍lɛ ma̍ Ādā Iji̍sɔ̄ɔsi 

mɛ̍. Itɔ̍mɔ̄ɔsi koko̍o de wa̍ hīka, ɔ̍chi̍kpa̍kpa̍ anɔ̍lɔ ma̍ ukpru yī ayi̍ije la abɔ̄ 
ɛpɛpa yī alɔ, de oyi̍kɔ̄bɔ̄ ma ɔ̍lɔ la ukpru ɛla̍ā, gba̍a de abɔ̄ ma ɔ̍lɔ la ukpru yī 
yɛgɔ̄, nɛ̄ni̍ anɔ̍lɔ i̍ ge̍ē chɛ̄ mɛ̍ ni̍. 

26 Obri̍īhī yī nū wā ge̍ grāa, a̍chi̍kpo̍ yī Iji̍sɔ̄ɔsi gba̍a grēeyī gblāa abɔ̍ɔ la 

ipu̍nu̍. Itɔ̍mɔ̄ɔsi hɔ̄ abɔ̍ɔ ba̍la āchɛ ehēhī wa̍a̍ i̍chi̍chɛ ɔla̍ā. E̍ de ɔpu gū tū iyī 
wā. Iji̍sɔ̄ɔsi gba̍a bū kpu̍u̍ wā ge̍ rɛ abɔ̍ɔ la olo̍ōlo̍ yī wā. Iji̍sɔ̄ɔsi da wa̍ hīka, 
“Ogbodɔ̍dɔ̍ ge̍ hɔ̄ ba̍la ala̍!” 

27 O̍ pīya kpa̍ta̍ da Itɔ̍mɔ̄ɔsi hīka, “Itɔ̍mɔ̄ɔsi be̍e! De oyi̍kɔ̄bɔ̄ yī wɔ ma u nīi a ā 

ma̍ u ma̍ la abɔ̄ gɛ! Nā abɔ̄ kpaa nīi a ā de ma u la yɛgɔ̄ gɛ! Pi̍ye̍mā la ahu̍ 
ɔtɔ̍ɔ̄ta̍ nīi a chɛ̄ bɛ̍ɛ̄nɛ̄!” 

28 Itɔ̍mɔ̄ɔsi hīya Iji̍sɔ̄ɔsi ɔkɔ hīka, “Awɔ - Ādādā yī u ba̍la Ɔwɔ yī u nɛ!” 

29 Iji̍sɔ̄ɔsi da Itɔ̍mɔ̄ɔsi hīka, “O̍ re̍ka wu̍chē lɔkɔ nīi a ma̍ u ma̍ nīi a chɛ̄ a̍nɛ? 

A̍hōhi ge̍ - iyī āchɛ nīi i̍ ma̍ u la eyī ni̍ nīi chɛ̄ku u ma̍.” 

30 Iji̍sɔ̄ɔsi ya̍ u̍ku̍rɔ̍ ɔlɛbɛ̍bi̍ ɛha̍ mwɛbɛ-mwɛbɛ nīi a̍chi̍kpo̍ yī nū mɔ̍ɔ̄ma̍ la eyī 

yɛ̄mɛ̄mɛ̄ nīi i̍ chī tū amu la īpū nūma̍ ni̍ ma̍. 

31 Enīi hɔ̄ ma̍ ma̍ tū amu hɛ̄ɛbɛ nīi ala̍ ge̍ē chɛ̄ hīka Iji̍sɔ̄ɔsi ɔ̍lɔ - Ɔhɔ̍ɔnyɛta̍ Nīi 

Ɔwɔ Ɔ̍lɔ Hōhu nīi - Ɔyi̍ Yī Ɔwɔ a̍nɛ. Bū la ɔchɛ̄ ku ɔ̍ hɛ̄ɛbɛ nīi ala̍ ge̍ē lɛ ɔhɔ̄leyī 
bū la riyī yī Iji̍sɔ̄ɔsi. 

Ijɔ̍ɔn 21 

1 La okwi̍ihi yī ɔla̍ā, Iji̍sɔ̄ɔsi gba̍a de iyī nū chabɔ̄ hu̍ a̍chi̍kpo̍ yī nū abɔ̍ɔ la Li̍hu 

Yī Itayibi̍rīyasi. Lɔkɔ nīi o̍ de iyī nū chabɔ̄ ma̍ hɔ̄ ma̍ a̍nɛ. 

2 Yɛ̄grāa ɔla̍ā, Isa̍yi̍mɔ̄ɔn Ipi̍ta, ba̍la Itɔ̍mɔ̄ɔsi nīi re̍ka “Ayɛ̍ɛpa” ma̍, ba̍la 

Inata̍nīyɛli nīi bū la Ike̍na yī Iga̍līli ma̍, ba̍la ayi̍ yī Ijɛ̍bɛ̄di āchɛ ɛpɛpa, ba̍la 
a̍chi̍kpo̍ yī Iji̍sɔ̄ɔsi āchɛ ɛpa ɛha̍ gblāa abɔ̍ɔ la ɛbɛ ūkpo̍he. 

3 Isa̍yi̍mɔ̄ɔn Ipi̍ta ka de wa̍ hīka anɔ̍lɔ yɛ gāa wɔtɛ̍ yī yenyi. Aa̍ āchɛ ehēhī titi 

ka aɛ̍lɛ ge̍ē yɛ ba̍la ɔ̍lɔ. E̍ wā ge̍ gatū la wɔwu̍ pīya bɛ̍ɛ̄nɛ̄. La otu̍ ɔla̍ā wa̍a̍, e̍ i̍ 
ku̍ ɔjɔ̄jā ni̍. 

4 Yɛ̄grāa nīi yɛnɔ yɛ ē bīyɛchɛ ma̍, Iji̍sɔ̄ɔsi bū kpu̍u̍ ge̍ rɛ abɔ̍ɔ la oko̍o yī yenyi. 

A̍chi̍kpo̍ yī nū i̍ chī jo̍ōkū hīka ɔ̍lɔ - Iji̍sɔ̄ɔsi nɛ ni̍. 

5 Iji̍sɔ̄ɔsi da wa̍ hīka, “Ayi̍ e̍kre̍biya! Ala̍ ɛlɛjā, ala̍ i̍ ku̍ ɛbɛ̍yēenyi ɔha̍lɔha̍ ni̍ 

oo?” E̍ hīya anu̍ ɔkɔ ka ɔjɔ̄jā, aɛ̍lɛ i̍ ku̍ ni̍. 

6 Iji̍sɔ̄ɔsi da wa̍ hīka, “Ɔ̍lɔma̍, ala̍ ā ta̍ a̍bagalā ga wāā yī abɔ̄ līre̍ yī wɔwu̍ gɛ, 

ma̍a ala̍ ge̍ē ku̍.” Bɛ̍ɛ̄nɛ̄, e̍ ta̍ a̍bagalā tū gāa. E̍ i̍ pi ɔ̍ ngmɛ̍ɛchɛ mɛ gɛ ni̍, 
wu̍chē oji̍ nɛ, ɛbɛ̍yēenyi nīi e̍ ta̍ kla̍ āā ma̍ de ya̍ yɛ̄mɛ̄mɛ̄. 

7 A̍chi̍kpo̍ yī Iji̍sɔ̄ɔsi ɔla̍ā nīi re̍ka ɔhɔtū yī nū ma̍ ka de Ipi̍ta ɔpɔ̄ɔpɛ̄ hīka ɔ̍lɔ - 

Ādā Iji̍sɔ̄ɔsi nɛ. Isa̍yi̍mɔ̄ɔn Ipi̍ta de po̍ i̍ngɔ̍ɔ hīka ɔ̍lɔ - Ādā Iji̍sɔ̄ɔsi nɛ ma̍, o̍ tū 
ɔjā otūlibi̍īyē nīi o̍ ē ru la ichō ma̍ mi̍ya tū yɛ̍yɛ̍ bɛ̍ɛ̄nɛ̄; nɛ̄ni̍ o̍ yɛ la ibi̍īyē ɛwɛwa 
o̍bū. Ipi̍ta hi̍bi gwō yenyi. 

8 Āchɛ ehēhī ma̍ yɛ la wɔwu̍ ga o̍chi. E̍ pi a̍bagalā ɔla̍ā nīi ɛbɛ̍ mu ɔ̍ omōmu 

ma̍ ga ɛbɛ nīi e̍ yɛ gāa ma̍. O̍ i̍ lɛ igbi̍gbo̍ hī o̍chi ni̍. O̍ lɛ bāa ikpo̍ ohu 
igwɛ̍ɛrwɔ̄ ma̍ wā la o̍chi. 

9 E̍ bīyɛchɛ ga o̍chi ma̍, e̍ ma̍ ɔla̍ nīi e̍ kpla̍tū la ɛhā rɛ abɔ̍ɔ. Ɛbɛ̍yēenyi ba̍la 

ibrɛ̍ɛdi gblāa abɔ̍ɔ la ɔla̍. 

10 Iji̍sɔ̄ɔsi da wa̍ hīka ɛ̍lɛ ge̍ bī ɛbɛ̍ ɛha̍ nīi ɛ̍lɛ ku̍ u̍ma̍ama ma̍ wā. 

11 Isa̍yi̍mɔ̄ɔn Ipi̍ta chɛ̄ ga wɔwu̍ ge̍ pi a̍bagalā ɔla̍ā nīi mōmu la ɛbɛ̍ ɔnɔ̄kɔ̄kū 

ma̍ wā la o̍chi. E̍ lɛ ɛbɛ̍yēenyi ohu arāapa che igwo̍lɛpa wa̍a̍. E̍ lɔ̄lyɛ̄mɛ̄ nyaa 
ma̍, a̍bagalā ɔla̍ā i̍ chī hi̍ya mɛ ni̍. 

12 Iji̍sɔ̄ɔsi da wa̍ hīka ɛ̍lɛ ge̍ pīya ge̍ re̍ ojōre̍. Ɔ̄chɔ̄chɛ lipu̍ yī wā i̍ bɔ̍ɔ̄tū da ɔ̍ 

hīka, “Awɔ - ɔ̄nyɛ nɛ” ni̍. Wu̍chē oji̍ nɛ, e̍ jo̍ōkū hīka ɔ̍lɔ Ādā Iji̍sɔ̄ɔsi nɛ. 

13 Iji̍sɔ̄ɔsi gāa ge̍ nāa ibrɛ̍ɛdi ɔla̍ā de de wa̍. O̍ gba̍a nāa ɛbɛ̍yēenyi i̍ngi̍ngɔ̍ɔ 

de wa̍. 

14 Onūma̍ tū o̍mgbo̍mɛta̍ nīi Iji̍sɔ̄ɔsi de iyī nū chabɔ̄ hu̍ a̍chi̍kpo̍ yī nū bū la 

yɛ̄grāa nīi o̍ hye̍ēyī la okū ma̍ a̍nɛ. 

15 E̍ de ojōre̍ re̍ ma̍, Iji̍sɔ̄ɔsi da Ipi̍ta hīka, “Isa̍yi̍mɔ̄ɔn, ɔyi̍ yī Ijɔ̍ɔn be̍e! A 

yɔ̍ɔhɔtū yī u gla āchɛ ehēhī nūma̍ ta̍ u̍uma?” Ipi̍ta ka ɔ̍lɔ ge̍, “Ēē Ādā! Awɔ 
ɔlɔjā jo̍ōkū hīka amɔ̍lɔ yɔ̍ɔhɔtū yī aɔ̍lɔ.” Iji̍sɔ̄ɔsi koko̍o de ɔ̍ bɛ̍ɛ̄nɛ̄ hīka, “Ɔ̍lɔma̍, 
deyīrɛ ayɔ̍ɔ̄nyīyɛrɔ̄ yī u gɛ!” 

16 O̍mgbo̍mɛpa, Iji̍sɔ̄ɔsi gba̍a da Ipi̍ta hīka, “Isa̍yi̍mɔ̄ɔn ɔyi̍ yī Ijɔ̍ɔn be̍e! A 

yɔ̍ɔhɔtū yī u?” Ipi̍ta ka ɔ̍lɔ ge̍, “Ēēe Ādā! Awɔ ɔlɔjā jo̍ōkū hīka amɔ̍lɔ yɔ̍ɔhɔtū yī 
aɔ̍lɔ.” Iji̍sɔ̄ɔsi koko̍o de ɔ̍ hīka, “Ɔ̍lɔma̍, deyīrɛ anyīyɛrɔ̄ yī u gɛ!” 

17 O̍mgbo̍mɛta̍, Iji̍sɔ̄ɔsi gba̍a da ɔ̍ hīka, “Isa̍yi̍mɔ̄ɔn, ɔyi̍ yī Ijɔ̍ɔn be̍e! A yɔ̍ɔhɔtū 

yī u?” Ipi̍ta de he̍ēyīwɔnɔ wu̍chē lɔkɔ nīi Iji̍sɔ̄ɔsi gba̍a che ɔ̍ ikpo̍ o̍mgbo̍mɛta̍ 
hīka, “A yɔ̍ɔhɔtū yī u?” ma̍. O̍ da Iji̍sɔ̄ɔsi bɛ̍ɛ̄nɛ̄ hīka, “Ādā, awɔ ɔlɔjā je̍ ɔjāha̍-
ɔjāha̍ wa̍a̍! A jo̍ōkū hīka amɔ̍lɔ yɔ̍ɔhɔtū yī aɔ̍lɔ!” Iji̍sɔ̄ɔsi koko̍o de ɔ̍ hīka, 
“Ɔ̍lɔma̍, deyīrɛ anyīyɛrɔ̄ yī u gɛ! 

18 Lēchi̍-lēchi̍, n koko̍o de wɔ! Yɛ̄grāa nīi a hɔ̄ la okro̍biya ma̍, a ē de wɔkpa̍ yī 

wɔ ē ku̍ owu; a ē yɛɛ ē ga ɛbɛ nīi ku̍ wɔ ɔkɔ ma̍. Yɛ̄grāa nīi a ge̍ē de ē pīya 
ɔnyāku̍ ma̍, a ge̍ē nā abɔ̄ yī wɔ kpaa nīi ɔ̄chɛ ɔha̍ ē de orī wā wɔ; o̍ ge̍ē bī ɔ̄ 
ga ɛbɛ nīi a i̍ chikpo̍ ge̍ē yɛ ni̍ ma̍ bɛ̍ɛ̄nɛ̄.” 

19 Bū la lɛlā nūma̍ nīi Iji̍sɔ̄ɔsi ka ma̍, o̍ yɛ ē chabɔ̄ yī ita yī ɔpīyaku̍ nīi Ipi̍ta ge̍ē 

ku̍ hɛ̄ɛbɛ ē bī rīgā ɔnɔ̄kɔ̄kū ge̍ē de Ɔwɔ ma̍. Bɛ̍ɛ̄nɛ̄, Iji̍sɔ̄ɔsi koko̍o de Ipi̍ta hīka, 
“Ku u la u̍tu!” 

20 Ipi̍ta pīyeyīhii ma̍ a̍chi̍kpo̍ yī Iji̍sɔ̄ɔsi nīi re̍ka ɔhɔtū yī Iji̍sɔ̄ɔsi ma̍. A̍chi̍kpo̍ yī 

nū nūma̍, anu̍ gbo chiya Iji̍sɔ̄ɔsi īchāha̍ nīi e̍ gblāa yɛ ē re̍ ojōre̍ ma̍ a̍nɛ. 
Yɛ̄grāa ɔla̍ā, anu̍ che Iji̍sɔ̄ɔsi ikpo̍ ka ɔ̄nyɛ ɔ̍lɔ ge̍ē chɔ̄ɔwɛ ē tū ɔ̍lɔ ma̍ a̍nɛ. 

21 Ipi̍ta ma̍ ɔ̄ bɛ̍ɛ̄nɛ̄ ma̍, o̍ che Iji̍sɔ̄ɔsi ikpo̍ hīka, “Ādā be̍e! Anu̍ ɔngrɔ̄ɔ ɔla̍ā 

bɛ̍ɛ/?” 

22 Iji̍sɔ̄ɔsi hīya anu̍ ɔkɔ hīka, “N ge̍ chikpo̍ hīka o̍ ge̍ hɔ̄leyī kpɛɛ nīi n ā wā o̍bū 

ma̍, ɔna̍ - iyī wɔ lipu̍ yī nū ma̍, Ipi̍ta? Ku u la u̍tu!” 

23 Bū la ɛbɛ ɔla̍ā, wɔ̄kā mīyanya wa̍a̍ nīi alikpɛ̍ɛ yī Iji̍sɔ̄ɔsi de po̍ wa̍a̍ hīka 

a̍chi̍kpo̍ yī Iji̍sɔ̄ɔsi ɔla̍ā ɔ̍lɔ i̍ ge̍ē pīyaku̍ ni̍. Iji̍sɔ̄ɔsi i̍ chī ka i̍ngɔ̍ɔ hīka, “O̍ i̍ ge̍ē 
pīyaku̍ ni̍” ni̍. Ɔjā nīi o̍ ka ma̍ re̍ka, “N ge̍ chikpo̍ hīka o̍ ge̍ hɔ̄leyī kpɛɛ nīi n ā 
wā o̍bū ma̍, ɔna̍ - iyī wɔ lipu̍ yī nū ma̍?” 

24 Anu̍ a̍chi̍kpo̍ yī Iji̍sɔ̄ɔsi ɔla̍ā nīi ka lɛlā ku̍ lɛlā nūma̍ wa̍a̍ ma̍, anu̍ pi̍i̍ gba̍a de 

tɔ̍ɔ̄ta̍ tū la īpū hɔ̄ ma̍ a̍nɛ. Alɔ chī jo̍ōkū hīka lɛlā nīi o̍ ka ma̍ ichɛ̄ɛhi nɛ. 



251 

 

Yala © Bible Society of Nigeria, 1979. 
 

 
 

 

25 Lɛlā ɛha̍ hɔ̄ abɔ̍ɔ yɛ̄mɛ̄mɛ̄ nīi Iji̍sɔ̄ɔsi ya̍ ma̍. O̍ ge̍ re̍ka ɔ̄chɛ tɔ̍ɔ̄ta̍ tū la īpū 

wa̍a̍ lūkpō-lūkpō, n gbɛri̍ya̍ ka lipu̍ yī yɛchɛ nūma̍ wa̍a̍ i̍ ge̍ē bī īpīpū ke̍e̍ nīi 
lɛlā yī nū ge̍ē tū ma̍ ē mɛ ni̍. 

U̍ku̍rɔ̍ yī alɛrɔ̄ 

U̍ku̍rɔ̍ yī alɛrɔ̄ 1 

1 Itiyɔ̍fīlɔsi be̍e! Lipu̍ yī īpū yī u ɔrāarāa, n ka lɛlā ku̍ lɛlā nīi Iji̍sɔ̄ɔsi ya̍ ma̍, ba̍la 

onīi o̍ ngū āchɛ ma̍, bū la yɛ̄grāa nīi o̍ wu̍tu yī u̍ku̍rɔ̍ yī nū, 

2 i̍ngɔ̍ɔ kpɛɛ ge̍ ku̍ yɛ̄grāa nīi Ɔwɔ de ɔ̍ nāa pīya ga ichō ma̍. O̍bū nīi o̍ pīya ga 

ichō ma̍, o̍ koko̍o yī lɛlā de alɛrɔ̄ yī nū nīi o̍ hōhu ma̍, ngū wā lɛlā yɛ̄mɛ̄mɛ̄ bū 
la wɔhu̍ yī Uhu Ɔnɛ̄ɛhɛhi Yī Ɔwɔ. 

3 Lipu̍ yī ɔ̄chī ohu ɛpa ɔla̍ā, bū la yɛ̄grāa nīi o̍ hye̍ēyī la okū ma̍, o̍ ē de iyī nū 

chabɔ̄ hu̍ wā myɛ̄grāa-myɛ̄grāa, ya̍ ochi̍chi̍ lēchi̍-lēchi̍ de wa̍ la ɔpɔ̄pū yɛ̄mɛ̄mɛ̄ 
ka anɔ̍lɔ e̍e hɔ̄leyī. E̍ ē ma̍ ɔ̄ la eyī. O̍ ka lɛlā yī Ɔchwɔ̄lɛ̍ Oro̍ōre̍ Yī Ɔwɔ ba̍la 
aa̍. 

4 I̍chi̍chɛ ɔha̍, e̍ grēeyī gblāa abɔ̍ɔ la ɛbɛ ūkpo̍he ma̍. Iji̍sɔ̄ɔsi da wa̍ hīka, “Ala̍ 

e̍e pīya hī Ijɛru̍sālɛm ni̍. Ala̍ ā gblāa abɔ̍ɔ tīgbē yī ɔjā nīi A̍dā yī u choko̍o ge̍ē 
de nīi n ka de ala̍ ma̍. 

5 Ijɔ̍ɔn ē hu āchɛ yenyi la yenyi ɔlamu. Ɔ̄chī ɛmɛ̍ɛmla̍a u̍uma, ala̍ ge̍ē de hu 

yenyi la Uhu Ɔnɛ̄ɛhɛhi Yī Ɔwɔ.” 

6 Iji̍sɔ̄ɔsi ba̍la alɛrɔ̄ yī nū grēeyī gblāa abɔ̍ɔ ma̍, e̍ che Iji̍sɔ̄ɔsi ikpo̍ bɛ̍ɛ̄nɛ̄ hīka, 

“Ādā, a ge̍ē de ɛbɛ yī Ɔchwɔ̄lɛ̍ Oro̍ōre̍ nūma̍ ē nāa ē de Ali̍sɛ̄rɛli yɛ̄grāa nūma̍ 
bɛ̍ɛ̄nɛ̄ ni̍?” 

7 Iji̍sɔ̄ɔsi ka de wa̍ hīka, “Yɛ̄grāa ba̍la olo̍ yī lɛlā ɔha̍lɔha̍ wa̍a̍, Ɔwɔ A̍dā yī u 

lōri̍īnū de ē lā bū la wɔhu̍ yī nū a̍nɛ. O̍ i̍ hɔ̄ nīi ala̍ ge̍ē jo̍ōkū yī nū ni̍. 

8 Uhu Ɔnɛ̄ɛhɛhi Yī Ɔwɔ ge̍ē wā dikpo̍ba̍ ala̍ ma̍, ala̍ ge̍ē nāa wɔhu̍ ē mwɛbɛ. 

Ala̍ ge̍ē koko̍o yī lɛlā yī u de āchɛ la Ijɛru̍sālɛm, ba̍la ajɛ yī Ijudi̍ya wa̍a̍, ba̍la 
Isame̍riya, i̍ngɔ̍ɔ wa̍a̍ ge̍ chɛ̄ la ɔbɔ̍ɔ̄ba̍ yī ajɛ chrɔ̄.” 

9 Iji̍sɔ̄ɔsi kwɛ̍ɛjī la lɛlā nūma̍ ma̍, Ɔwɔ de ɔ̍ nāa pīya ga ichō la eyī yī wā wa̍a̍. 

Akpɔ̍ɔwɔ wā ge̍ gū ɔ̄ obū i̍ngɔ̍ɔ ke̍e̍. 

10 E̍ e̍e gblāa abɔ̍ɔ ē myɛ̍ma̍ chwaa ē gāa ichō nīi o̍ pīya yɛ gāa ma̍, ayɛ̍ɛ̄chɛ̄rɔ̄ 

yī Ɔwɔ āchɛ ɛpa bīyɛchɛ abɔ̍ɔ la ichō. Ɔjā otūlibi̍īyē yī wā lɛ̍rɛ̍ɛ̄rɛ̍ fre̍te̍te̍. 

11 Ayɛ̍ɛ̄chɛ̄rɔ̄ ɛla̍ā ka grāa aa̍ hīka, “Aya̍aliga̍līli! Oji̍ nīi ala̍ ē myɛ̍ma̍ chwaa 

i̍ngɔ̍ɔ ē gāa ichō ma̍/? Iji̍sɔ̄ɔsi nūma̍ pi̍i̍ nīi Ɔwɔ de ɔ̍ nāa pīya hī ala̍ ga ichō 
ma̍ ge̍ē ku̍chē wā i̍ngɔ̍ɔ lɔkɔ nīi ala̍ ma̍ ɔ̄ nīi o̍ pīya yɛ aa̍ yɛ gāa ichō ma̍!” 

12 Alɛrɔ̄ yī Iji̍sɔ̄ɔsi ku̍chē bū abɔ̍ɔ la Yɛwu Yī O̍līifu ga Ijɛru̍sālɛm bɛ̍ɛ̄nɛ̄. Obū 

abɔ̍ɔ ga Ijɛru̍sālɛm gbajɛ la lɛ̄rɛ̄ yī ina̍aba ūkpo̍he. 

13 E̍ gbajɛ ga Ijɛru̍sālɛm ma̍, e̍ pīya wa̍a̍ ge̍ tū la u̍nu̍ ichō ɔha̍. Abɔ̍ɔ nīi aa̍ 

āchɛ nūma̍ wa̍a̍ gblāa a̍nɛ. Ipi̍ta, Ijɔ̍ɔn, Ije̍mēehi, A̍ndru, Ifi̍līipu, Itɔ̍mɔ̄ɔsi, 
Ibato̍lōmiyu, Ima̍tiyu, Ije̍mēehi nīi - ɔyi̍ yī Alife̍yūsi ma̍, Isa̍yi̍mɔ̄ɔn Ongma̍lo̍gra 
ba̍la Iju̍dasi ɔha̍ nīi - ɔɔ̍nɛ̍ yī Ije̍mēehi ma̍. 

14 E̍ ē grēeyī jɔhā ngmo̍tu̍chɛ̄ myɛ̄grāa-myɛ̄grāa tūla anyā ɛha̍, ba̍la Imeri̍ ɛ̍nɛ̍ 

yī Iji̍sɔ̄ɔsi ba̍la aɛ̍nɛ̍ yī nū. 

15 O̍ i̍ ligbi̍gbo̍ o̍bū ni̍, ogrēeyī yī āchɛ yī Iji̍sɔ̄ɔsi wā ge̍ kū. Āchɛ nīi grēeyī ma̍ 

gbajɛ la āchɛ ohu erīiyī. Ipi̍ta nīichō yarɛ ka lɛlā de wa̍ hīka, 

16 “Aɛ̍nɛ̍ yī u, lɛlā nīi tū la Īpū Yī Ɔwɔ ma̍ de pīya ichɛ̄ɛhi mɛ̍. Lɛlā ɔla̍ā nīi Uhu 

Ɔnɛ̄ɛhɛhi Yī Ɔwɔ ka gala oko̍o yī Ide̍bīidi ku̍ Iju̍dasi ɔla̍ā nīi bī āchɛ ge̍ ku̍ 
Iji̍sɔ̄ɔsi ma̍ nɛ. 

17 O̍ tū ribi yī alɔ nūma̍ o̍bū; wu̍chē oji̍ nɛ, Iji̍sɔ̄ɔsi hu ɔ̍ nīi o̍ ge̍ē ya̍ ɔha̍ amu 

lipu̍ yī u̍ku̍rɔ̍ yī alɔ nūma̍.” 

18 Okpo nīi Iju̍dasi nāa la lɛlā abi̍ ɔyɔ̍ɔ̄ya̍ yī nū ma̍, o̍ de ra̍ ajɛ ɔha̍. Abɔ̍ɔ nīi o̍ 

chī ngma̍ la lɛhu̍ bū tāajɛ pīyaku̍ a̍nɛ. Lipu̍ yī nū ku̍ hɛ̍ kɔɔ; inglīpu̍ bīyɛchɛ 
mu̍nu̍mu̍nu̍. 

19 Lɛlā nūma̍ hu arɔ̄ yī Alijɛru̍sālɛm cha̍cha̍. Wu̍chē yī ɔla̍ā, e̍ de ajɛ ɔla̍ā re̍ka 

Akɛ̍dāma la oko̍o yī ɔcha yī wā. Ochi̍chi̍ yī nū re̍ka “Ajɛ Yī yeyī.” 

20 “Ala̍ ma̍ gɛ! E̍ ta̍ tū la Īpū Yī Ejē Yī Ɔkɔ̄kā hīka, “ ‘Ala̍āchɔ̄ yī nū ge̍ ta̍lā ji; 

ɔ̄chɔ̄chɛ ge̍ e̍e hɔ̄ la anu̍ ni̍.’ E̍ chī gba̍a ka ɔha̍ hīka, ‘Ɔ̄chɛ ɔha̍ ge̍ nāa riyi̍ yī 
u̍ku̍rɔ̍ yī nū.’ 

21 “O̍ lɛ i̍ngɔ̍ɔ ma̍, alɔ ā ma̍ āchɛ nūma̍ wa̍a̍ nīi yɛ ba̍la alɔ bū la yɛ̄grāa nīi Ādā 

Iji̍sɔ̄ɔsi hɔ̄ amu ba̍la alɔ ma̍ gɛ e̍ē! 

22 Āchɛ nīi yɛ ba̍la alɔ bū la yɛ̄grāa nīi Ijɔ̍ɔn yɛ ē ka lɛlā yī yenyi ohōhu yī nū ge̍ 

ku yɛ̄grāa nīi Ɔwɔ nāa Ādā Iji̍sɔ̄ɔsi pīya yī ichō hī alɔ ma̍ nɛ. Alɔ ā ma̍ i̍ngɔ̍ɔ 
hɛ̄ɛbɛ nīi alɔ ā hu ɔ̄chɛ ɔha̍ nīi ge̍ē tū itɛ̍ɛhi̍yɛ̍ yī ohye̍ēyī la okū yī nū ba̍la alɔ 
ma̍.” 

23 E̍ wā ge̍ de abɔ̄ ku āchɛ ɛpa. Ɔha̍ re̍ka Ijo̍sɛ̄ɛfu; e̍ ē hī ɔ̄ ka Ibasa̍bāsi. Riyī 

yī nū ɔha̍ chī gba̍a re̍ka Ijɔ̍si̍tusi. Ɔ̄chɛ ɔ̍mɛpa re̍ka Imata̍yāasi. 

24 Aa̍ wa̍a̍ jɔhā de Ɔwɔ bɛ̍ɛ̄nɛ̄ hīka, “Ādā, awɔ je̍ ūkpɔ̄tū yī āchɛ wa̍a̍ a̍nɛ. 

Chabɔ̄ yī ɔ̄chɛ nīi a hu ɔ̍ lipu̍ yī āchɛ ɛpa nūma̍ ma̍ hu̍ alɔ, 

25 hɛ̄ɛbɛ nīi ɔlɔjā ge̍ nāa riyi̍ yī u̍ku̍rɔ̍ yī Iju̍dasi bāa ɔlɛrɔ̄ yī wɔ ma̍. Iju̍dasi ma̍ 

ku̍ pīya hī ɔ̄ ga ɛbɛ nīi ngma̍ la anu̍ ma̍ mɛ̍.” 

26 E̍ wā ge̍ ta̍ ɔjā ɔha̍ la ajɛ bāa ɛbā ma̍ hɛ̄ɛbɛ ge̍ē hu ɔ̄chɛ ɔha̍ lipu̍ yī wā; o̍ de 

jī la Imata̍yāasi. O̍ tū ba̍la alɛrɔ̄ āchɛ igwo̍lo̍he ɛla̍ā bɛ̍ɛ̄nɛ̄. 

U̍ku̍rɔ̍ yī alɛrɔ̄ 2 

1 Ɔ̄chī Ɔwɔ̄wīyā nīi re̍ka Ipɛ̍ntīkɔ̄ɔsi ma̍ gbajɛ ma̍, āchɛ yī Iji̍sɔ̄ɔsi wa̍a̍ grēeyī 

gblāa abɔ̍ɔ la ɛbɛ ūkpo̍he. 

2 Ɔpɔ̄ɔpɛ̄, ojiya ɔha̍ lɛ bāa ojiya yī ahuhu ɔnɔ̄kɔ̄kū ma̍ wā ge̍ mu u̍nu̍ ɔla̍ā nīi e̍ 

gblāa ma̍. 

3 E̍ ma̍ ɔjā ɔha̍ bāa u̍blɛ̍ɛ̄nyī yī ɔla̍ ma̍ nīi o̍ yɛ ē ngrāa. O̍ wā ge̍ che ɔnyɔnyɛ-

ɔnyɔnyɛ lɛhu̍ cha̍cha̍. 

4 Uhu Ɔnɛ̄ɛhɛhi Yī Ɔwɔ mu wa̍ ibi̍īyē omōmu bɛ̍ɛ̄nɛ̄. Aa̍ wa̍a̍ kū la ɔcha ɛha̍ la 

ɔkɔ̄ka lɔkɔ nīi Uhu Ɔnɛ̄ɛhɛhi Yī Ɔwɔ de tū wā la oko̍o ka ɛ̍lɛ ge̍ ka ma̍. 

5 Yɛ̄grāa ɔla̍ā, āchɛ yī Iju̍u yɛ̄mɛ̄mɛ̄ nīi - āchɛ ɔya̍ otūlichō de Ɔwɔ ma̍ wā 

gblāa abɔ̍ɔ la Ijɛru̍sālɛm bū la ɔcha ɔha̍lɔha̍ wa̍a̍ la yɛchɛ. 

6 Āchɛ yɛ̄mɛ̄mɛ̄ po̍ ojiya nūma̍ ma̍, e̍ pɛ̍ wā ge̍ grēeyī. E̍ de re̍ jɛjɛ la ūkpɔ̄tū ji 

bɛ̍ɛ̄nɛ̄; wu̍chē oji̍ nɛ, ɔnyɔnyɛ po̍ nīi e̍ yɛ ē ka lɛlā la oko̍o yī ɔcha yī nū. 

7 O̍ de ya̍ wā lɛbɛ̍bi̍ ɔlɔjā-ɔlɔjā ji ma̍, e̍ ka bɛ̍ɛ̄nɛ̄ hīka, “Hɔ̍ɔ! Je̍ka aa̍ Aliga̍līli 

gblāa ma̍ ē ka lɛlā a̍nɛ! 

8 Kana̍ bɛ̍ɛ̄nɛ̄ nīi ɔnyɔnyɛ lipu̍ yī alɔ chī yɛ ma̍ ē plɛ̍ɛ̄lā nīi āchɛ nūma̍ ē ka la 

oko̍o yī ɔcha yī alɔ ma̍/? 

9 Alipa̍tiya, Alime̍diya, Alɛ̍lāam ba̍la ɛcha yī Imɛsopote̍miya gblāa amu! 

Alijudi̍ya, Alikapado̍siya, Alipɔ̍ntūusi ba̍la Ale̍siya gblāa amu! 

10 Alifri̍jiya, Alipamfi̍liya, Ali̍jīipu ba̍la Alili̍biya yī ajɛ yī ɛbɛ nīi hɔ̄ bla̍a Isayiri̍in 

ma̍ gblāa amu! Alɔ ibiha̍ bū la Iro̍om, 

11 Iju̍u ba̍la enīi de pīya āchɛ yī Iju̍u ma̍, ba̍la Alikre̍eti, ba̍la Alare̍biya chī 

gblāa amu! Alɔ nūma̍ wa̍a̍ chī yɛ amu ē po̍ la oko̍o yī ɔcha yī alɔ lɔkɔ nīi Ɔwɔ 
yɛ̍ɛ̄lā ɔnɔ̄kɔ̄kū nīi e̍ yɛ ē ka ma̍!” 

12 O̍ de ya̍ wā lɛbɛ̍bi̍ ji, e̍ de re̍ jɛjɛ la ūkpɔ̄tū. E̍ gblāa abɔ̍ɔ ē che ɔ̍nyīnū ikpo̍ 

ka ochi̍chi̍ yī oji̍ ɔ̍lɔ u̍tu hɔ̄ ma̍ ma̍/? 

13 Āchɛ ɛha̍ ma̍ gblāa abɔ̍ɔ ē hɛhɛ ē tū āchɛ yī Iji̍sɔ̄ɔsi, hīka ɛ̍mwɔ̄ nīi ɛ̍lɛ ē 

wīyā a̍nɛ. 

14 Ipi̍ta nīichō yarɛ ba̍la alɛrɔ̄ yī Iji̍sɔ̄ɔsi āchɛ igwo̍lo̍he ehēhī bɛ̍ɛ̄nɛ̄. Ipi̍ta tɔ̍ɔna 

ka de āchɛ ɛla̍ā wa̍a̍ nīi grēeyī ma̍ hīka, “Alijudi̍ya wa̍a̍, ba̍la ala̍ āchɛ nīi gblāa 
amu la Ijɛru̍sālɛm ma̍, ala̍ ā darɔ̄ku lɛlā yī u! Hɛ̄ɛbɛ nīi n ā ka ochi̍chi̍ yī lɛlā 
nūma̍ yɛ̍yɛ̍! 

15 Ala̍ ā gbɛri̍ya̍ ka āchɛ nūma̍ ɛ̍lɛ wīyā ɛ̍mwɔ̄; i̍ i̍ngɔ̍ɔ ni̍? Ɔ̍lɔma̍ ala̍ ā jo̍ōkū gɛ 

hīka, oje arāanɛ yī ɔ̄chī e̍e hɔ̄ ma̍ a̍nɛ. 

16 Ɔkɔkɔ ɔla̍ā, ɛrɔ̄ yī Ɔwɔ nīi Ijo̍wɛ̄ɛli ka lɔ̄lā ma̍, anu̍ ya̍ i̍chɛ hɔ̄ ma̍ a̍nɛ: 

17 “ ‘Ɔwɔ ka anɔ̍lɔ ge̍ē yɛ̍ɛ̄lā ɔha̍ la ɔ̄chī ogwīihi. Anɔ̍lɔ ge̍ē kɔ̄ Uhu yī anu̍ ē 

mwɛbɛ ē de āchɛ wa̍a̍. Ayi̍ yī ala̍ anāngrɔ̄ɔ ba̍la anānyā ɛ̍lɛ ge̍ē mwɔ̍ɔmu. 
Aye̍kre̍biya yī ala̍ ɛ̍lɛ ge̍ē myɛ̍ma̍ ɔlɛbɛ̍bi̍. Anyāku̍ yī ala̍ ɛ̍lɛ chī ge̍ē nā wɔ̄na 
ɔnɛ̄ɛhɛhi. 

18 Anɔ̍lɔ ge̍ē kɔ̄ Uhu yī anu̍ de afiyɛ yī anu̍ yɛ̄grāa ɔla̍ā. Bū la ɛbɛ ɔla̍ā, afiyɛ 

anāngrɔ̄ɔ ba̍la anānyā yī anu̍ ɛ̍lɛ ge̍ē mwɔ̍ɔmu. 

19 Anɔ̍lɔ ge̍ē yɛ̍ɛ̄lā ɔlɛbɛ̍bi̍ abɔ̍ɔ la akpɔ̍ɔwɔ. Anɔ̍lɔ chī ge̍ē ya̍ i̍mamachi̍ amu la 

ajɛ. Yeyī ba̍la ɔla̍ ba̍la ingūɔ̄la̍ ɔnɔ̄kɔ̄kū ɔ̍lɔ ge̍ē hɔ̄. 

20 Yɛnɔ nīi che la ichō ma̍ ɔ̍lɔ ge̍ē de ē dobū. Ɔwīyā ɔ̍lɔ chī ge̍ē de ē lɛ bāa 

yeyī ma̍. Lɛlā nūma̍ wa̍a̍ ɔ̍lɔ ge̍ē ya̍ o̍bū nīi Ɔ̄chī Ɔwɔ̄wā Yī Ādā nīi - ɔ̍lɔ re̍ka 
ɔ̄chī rīgā ɔnɔ̄kɔ̄kū ma̍ ɔ̍lɔ ge̍ē gbajɛ. 

21 Bū la ɛbɛ ɔla̍ā, ɔ̄chɛ nīi - ɔ̍lɔ ge̍ ka lɛlā la riyī yī Ādā, ɔlɔjā ɔ̍lɔ ge̍ē lɛ ɔhɛ̍ta̍.’ 

22 “Aya̍ali̍sɛ̄rɛli! Ala̍ ā darɔ̄ku lɛlā nūma̍ gɛ! Iji̍sɔ̄ɔsi Yī Ina̍jārɛ̄ɛti nūma̍, Ɔwɔ de 

u̍ku̍rɔ̍ yī nū nīi o̍ ē ya̍ la ɔpɔ̄pū yī Ɔwɔ ma̍ chabɔ̄ tɛri̍tɛri̍ hu ala̍ mɛ̍. Ɔwɔ de 
chabɔ̄ bū la u̍ku̍rɔ̍ ɔnɔ̄kɔ̄kū ba̍la lɛlā ɔlɛbɛ̍bi̍ ba̍la i̍mamachi̍ yɛ̄mɛ̄mɛ̄ nīi o̍ ya̍ 
gala abɔ̄ yī nū ma̍. Ala̍ ɛlɛjā jo̍ōkū yī lɛlā nūma̍ wa̍a̍; wu̍chē oji̍ nɛ, lɛlā nūma̍ 
wa̍a̍ lā amu lipu̍ yī ala̍. 

23 Iji̍sɔ̄ɔsi nūma̍ pi̍i̍ nīi Ɔwɔ ɔlɔjā mɔ̍ɔ̄ma̍chi̍ tu̍hī ɔ̄ de ala̍ nīi ala̍ de ɔ̍ ngmo̍ a̍nɛ. 

Ala̍ wa̍ābɔ̄ la anu̍ de āchɛ ɔdwɔ̄bi̍ nīi e̍ de ɔ̍ gwōba̍ la ɔchi̍ ɔhrɛ̍ɛpa a̍nɛ. Lɛlā 
ɔla̍ā wa̍a̍ chī ya̍ gala ɔgɔgu lɔkɔ nīi Ɔwɔ ɔlɔjā chikpo̍ ma̍. O̍ jo̍ōkū lɔ̄lā o̍bū nīi o̍ 
miya i̍ngɔ̍ɔ a̍nɛ. 

24 Ɔwɔ chī de Iji̍sɔ̄ɔsi hye̍ēyī la okū, de ɔ̍ hɛ̍ta̍ ke̍e̍ hī wɔnɔ yī ɔpīyaku̍ mɛ̍. 

Wu̍chē oji̍ nɛ, ɔpīyaku̍ i̍ ku̍ ɔ̄ tōrī mɛ ni̍. 

25 Ide̍bīidi ka lɛlā ɔha̍ ku̍ ɔ̄ i̍ngɔ̍ɔ hīka, “ ‘N ē ma̍ Ādā la iyɔ̄bū yī u yɛ̄grāa wa̍a̍. 

O̍ ē yɛ la wāā yī abɔ̄ līre̍ yī u, hɛ̄ɛbɛ nīi n i̍ ge̍ē diya gee ni̍. 

26 Wu̍chē ɔla̍ā, ūkpɔ̄tū yī u lɛ ɔwɔ̄wīyā gba̍a̍; lɛlā yī oko̍o yī u lɛ bāa ɔyaya ma̍. 

N tōtū ibi̍īyē nīi ē ko̍ōku̍ mɛ nyaa ma̍, n ge̍ē myɛ̍nyɛ̍ ke̍e̍ la ɔtū ode chōche 
brii. 

27 Wu̍chē oji̍ nɛ, a i̍ ge̍ē tu̍hī uhu yī u ē tū la ayekū ni̍. A i̍ chī u̍tu ge̍ē chɛ̄ nīi 

ibi̍īyē yī ɔ̍chɛ̍ ɔnɛ̄ɛhɛhi ɔla̍ā ē de ē wɔ̄wa ni̍. 

28 A chabɔ̄ yī ɔpɔ̄pū yī ɔhɔ̄leyī hu̍ u mɛ̍. A chī ge̍ē ya̍ nīi n ē lɛ ɔwɔ̄wīyā bū la 

ɔhɔ̄ tāa ami yī wɔ.’ 

29 “Aɛ̍nɛ̍ yī u! N ge̍ē ka lɛlā yī Ide̍bīidi nīi - ɔ̍kɔ̄kū yī alɔ ɔha̍ ma̍ ē de ala̍ hwōō. 

O̍ pīyaku̍ nīi e̍ de ɔ̍ nyi mɛ̍. U̍nwɔ̍wu̍ yī nū chī hɔ̄ amu ku i̍chɛ nūma̍. 

30 Anu̍ - ɔ̄chɛ ɔkɛrɔ̄ yī Ɔwɔ nɛ. O̍ jo̍ōkū hīka Ɔwɔ ɔ̍lɔ che anu̍ oko̍o yī lɛlā ɔha̍. 

Ɔwɔ choko̍o lēchi̍-lēchi̍ gbo iyī nū ka anɔ̍lɔ ge̍ē hu ībī yī ɔ̍lɔ ɔha̍ nīi - ɔ̍lɔ ge̍ē re̍ 
ɔchwɔ̄lɛ̍ la ɛbɛ yī ɔ̍lɔ ma̍. 

31 Ide̍bīidi ma̍ ɔjā nīi Ɔwɔ yɛ ge̍ē ya̍ ma̍ o̍bū nīi o̍ ka lɛlā yī ohye̍ēyī la okū yī 

Ɔhɔ̍ɔnyɛta̍ Nīi Ɔwɔ Hōhu Ma̍ a̍nɛ. O̍ ka hīka, Ɔwɔ ɔ̍lɔ i̍ tu̍hī ɔ̍lɔ tū la ayekū ni̍; 
ɔ̍lɔ i̍ chī chɛ̄ nīi ibi̍īyē yī ɔ̍lɔ de wɔ̄wa ni̍. 

32 “Iji̍sɔ̄ɔsi nūma̍ pi̍i̍, Ɔwɔ chī de ɔ̍ hye̍ēyī la okū mɛ̍. Alɔ nūma̍ - itɛ̍ɛhi̍yɛ̍ yī lɛlā 

ɔla̍ā a̍nɛ. 



256 

 

Yala © Bible Society of Nigeria, 1979. 
 

 
 

 

33 Ɔwɔ nāa anu̍ ke̍ke̍ni̍ de ɔ̍ hɔ̄ wā abɔ̄ līre̍ yī nū. O̍ nāa Uhu Ɔnɛ̄ɛhɛhi Yī Ɔwɔ 

la abɔ̄ yī A̍dā yī nū lɔkɔ nīi o̍ choko̍o ma̍. Anu̍ nīi o̍ kɔ̄ de alɔ hɔ̄ ma̍ nīi ala̍ yɛ 
ma̍ ē ma̍ la eyī, gba̍a ē po̍ la arɔ̄ u̍ma̍ama a̍nɛ, 

34 Ide̍bīidi i̍ ga ichō je̍ ni̍; o̍ chī ka hīka, “ ‘Ādā Nīi - Ɔwɔ ma̍ koko̍o de Ādādā yī 

nū hīka ɔ̍lɔ ge̍ hyāhɔ̄ ma̍ la abɔ̄ līre̍ yī anu̍ kpɛɛ nīi anɔ̍lɔ ge̍ ku̍ aluji yī ɔ̍lɔ tū ɔ̍lɔ 
la apli̍kpo̍ o̍bū.’ 

36 “Aya̍ali̍sɛ̄rɛli! Ala̍ jo̍ōkū gɛ hīka, Iji̍sɔ̄ɔsi nūma̍ pi̍i̍ nīi ala̍ de ɔ̍ gwōba̍ la ɔchi̍ 

ɔhrɛ̍ɛpa ma̍, anu̍ pi̍i̍ nīi Ɔwɔ de ɔ̍ pīya Ādādā ba̍la Ɔhɔ̍ɔnyɛta̍ Nīi Ɔwɔ Hōhu 
Ma̍ a̍nɛ.” 

37 Āchɛ ɛla̍ā plɛ̍ɛ̄lā nūma̍ wa̍a̍ ma̍, ūkpɔ̄tū ti̍ya aa̍ tū lēchi̍-lēchi̍. E̍ da Ipi̍ta ba̍la 

alɛrɔ̄ āchɛ ehēhī hīka aɛ̍lɛ chī ge̍ē ya̍ kana̍ ma̍ gɛ? 

38 Ipi̍ta ka de wa̍ bɛ̍ɛ̄nɛ̄ hīka, “Ala̍ ā pīyabɔ̄ta̍ hī lɛlā ɔdwɔ̄bi̍ ɔyɔ̍ɔ̄ya̍ gɛ! 

Ɔnyɔnyɛ ge̍ hu yenyi la riyī yī Iji̍sɔ̄ɔsi Ikra̍yisi gɛ, hɛ̄ɛbɛ nīi o̍ ge̍ de lɛlā ɔdwɔ̄bi̍ 
yī ala̍ kɔ̄ de ala̍, hɛ̄ɛbɛ nīi ala̍ ge̍ nāa Uhu Ɔnɛ̄ɛhɛhi nīi Ɔwɔ ē de ma̍. 

39 Wu̍chē oji̍ nɛ, oko̍o ochōche nūma̍ - iyī ala̍ ba̍la ayi̍ yī ala̍ ba̍la āchɛ nīi 

gblāa hwɛɛ nīi Ādā ɔlɔjā nīi - Ɔwɔ yī alɔ ma̍ hī wā ɛra̍ ma̍ a̍nɛ.” 

40 Ipi̍ta ka lɛlā yɛ̄mɛ̄mɛ̄ de wa̍, ra̍ābɔ̄ de wa̍ ka ɛ̍lɛ ge̍ hɛ̍ iyī ɛ̍lɛ ta̍ hī ichi̍ ɔdwɔ̄bi̍ 

nīi - ɔ̍lɔ yɛ amu yewā dikpo̍ ē ba̍ āchɛ ɔdwɔ̄bi̍ yī yɛchɛ nūma̍ ma̍. 

41 Āchɛ yɛ̄mɛ̄mɛ̄ chɛ̄ku ɛrɔ̄ yī Ɔwɔ nīi Ipi̍ta ka ma̍, e̍ hu wa̍ yenyi. E̍ gbajɛ la 

āchɛ u̍nɔ arāapa che ohu igwo̍ nīi ngma̍ tū āchɛ yī Iji̍sɔ̄ɔsi i̍chi̍chɛ ɔla̍ā ma̍. 

42 E̍ gblāa abɔ̍ɔ ē ngū lɛlā la abɔ̄ yī alɛrɔ̄ yī Iji̍sɔ̄ɔsi myɛ̄grāa-myɛ̄grāa. E̍ ē hɔ̄ 

abɔ̍ɔ ē tāa aa̍, tābɔ̄ yī ojōre̍, ē jɔhā de Ɔwɔ ē ngmo̍tu̍chɛ̄. 

43 Lɛlā ɔlɛbɛ̍bi̍ ba̍la i̍mamachi̍ yɛ̄mɛ̄mɛ̄ ya̍ gala abɔ̄ yī alɛrɔ̄ yī Iji̍sɔ̄ɔsi. O̍ de ya̍ 

āchɛ wa̍a̍ lɛbɛ̍bi̍ ɔlamu-ɔlamu. 

44 Aa̍ nīi chɛ̄ku Iji̍sɔ̄ɔsi wa̍a̍ ma̍ ē gblāa ē ngmo̍tu̍chɛ̄. Ɛjā nīi e̍ lɛ wa̍a̍ ma̍ hɔ̄ de 

ɔ̄chaha̍-ɔ̄chaha̍ yī wā wa̍a̍. 

45 E̍ ē kpo̍ yɛrɔ̄ ba̍la āɛ̄jā yī wā ra̍, ē de okpo ɔla̍ā ē kɔ̄ tāa iyī wā lɔkɔ nīi 

ɔnyɔnyɛ chikpo̍ ma̍. 

46 Mɔ̄chī-mɔ̄chī, e̍ ē gāa ge̍ē grēeyī la u̍nu̍ yī Ɔwɔ bāa āchɛ ūkpo̍he ma̍. E̍ ē re̍ 

ojōre̍ tāa ɔ̍nyīnū la ɛbɛ yī ɔ̍nyīnū. E̍ ē ya̍ i̍ngɔ̍ɔ la ūkpɔ̄tū ɔlɛyaya ba̍la ɔlɛmlɛ̍ɛ̍. 

47 E̍ ē kā Ɔwɔ ɔkɔ̄kā i̍ngi̍ngi̍ngɔ̍ɔ. Āchɛ wa̍a̍ ē ka ɔnɛ̄ɛhɛhi yī wā. Mɔ̄chī-mɔ̄chī, 

Ādā ē ya̍ nīi āchɛ nīi ge̍ē lɛ ɔhɛ̍ta̍ ma̍ ē ngma̍ tū wā. 

U̍ku̍rɔ̍ yī alɛrɔ̄ 3 

1 I̍chi̍chɛ ɔha̍, Ipi̍ta ba̍la Ijɔ̍ɔn yɛ gāa u̍nu̍ yī Ɔwɔ bāa yɛ̄grāa yī oje ɛta̍ yī yɛnɔ 

nīi - yɛ̄grāa yī ɔhā ojōji ma̍. 

2 Ɔngrɔ̄ɔ ɔha̍ hɔ̄ abɔ̍ɔ la o̍grīgba yī u̍nu̍ yī Ɔwɔ la ɛbɛ nīi re̍ka “Oko̍nɔ̄ɔpu 

Oli̍hi̍hi̍” ma̍. Ɔngrɔ̄ɔ ɔla̍ā kwi̍kpo̍ oko̍ōku̍ bū la yɛ̄grāa nīi e̍ ma ɔ̍ ma̍. Mɔ̄chī-
mɔ̄chī, e̍ ē nāa anu̍ ge̍ē gbo abɔ̍ɔ nīi o̍ ē ba ɔ̄chɛ nīi ge̍ē chɛ̄ ga u̍nu̍ yī Ɔwɔ 
ma̍ okpo. 

3 O̍ ma̍ Ipi̍ta ba̍la Ijɔ̍ɔn nīi e̍ yɛ ga u̍nu̍ yī Ɔwɔ ma̍, o̍ ba wā ɔjā. 

4 Ipi̍ta ba̍la Ijɔ̍ɔn ma̍ ɔ̄ chi̍i̍. Ipi̍ta da ɔ̍ ka ɔ̍lɔ ge̍ hu eyī hwa̍a̍ ma̍ aa̍! 

5 Ɔngrɔ̄ɔ ɔla̍ā deyīrɛ wa̍ bɛ̍ɛ̄nɛ̄. O̍ gbɛri̍ya̍ ka ɛ̍lɛ ge̍ē kɔ̄ ɔjā ɔha̍ de anu̍. 

6 Ipi̍ta ka de ɔ̍ bɛ̍ɛ̄nɛ̄ hīka, “Okpo ma̍, n i̍ lɛ ni̍ ko̍ō! Ɔjā nīi n lɛ ma̍, n chī ge̍ē de 

ē de wɔ. Bū la riyī yī Iji̍sɔ̄ɔsi Ikra̍yisi Yī Ina̍jārɛ̄ɛti, nīichō nīi a ā yɛɛ!” 

7 Ipi̍ta de abɔ̄ ku̍ ɔ̄ la abɔ̄ līre̍, nāa anu̍ nīichō. Ɔpɔ̄ɔpɛ̄, ikpo̍ yī ɔngrɔ̄ɔ ɔla̍ā ba̍la 

iko yī nū wa̍a̍ de lwɔhɔ̍hu̍. 

8 O̍ wi̍bi ku ajɛ, wu̍ ɛɛ ta̍ ɔpɔ̄ɔpɛ̄. O̍ pīya tīkpo̍ tāa Ipi̍ta ba̍la Ijɔ̍ɔn ga u̍nu̍ yī 

Ɔwɔ. O̍ kū abɔ̍ɔ ē yɛɛ, ē wi̍bi i̍ngi̍ngi̍ngɔ̍ɔ ē kā Ɔwɔ ɔkɔ̄kā. 

9 Āchɛ wa̍a̍ ma̍ ɔ̄ nīi o̍ yɛ ē yɛɛ gba̍a yɛ ē kā Ɔwɔ ɔkɔ̄kā ma̍. 

10 E̍ je̍ ɔ̄ hwɔhi-hwɔhi hīka ɔ̍lɔ ē hɔ̄ la “Oko̍nɔ̄ɔpu Oli̍hi̍hi̍” yī u̍nu̍ yī Ɔwɔ ba 

āchɛ ɔjā a̍nɛ ma̍, o̍ de ya̍ wā lɛbɛ̍bi̍ ɔlamu-ɔlamu. E̍ de kpo̍ hɛ̍ɛgbɛgba gblāa 
abɔ̍ɔ, wu̍chē yī lɛlā nīi ya̍ la lɛhu̍ yī ɔngrɔ̄ɔ ɔla̍ā ma̍. 

11 Ɔngrɔ̄ɔ ɔla̍ā e̍e hɛ̍ pla Ipi̍ta ba̍la Ijɔ̍ɔn abɔ̍ɔ we̍ ma̍, āchɛ chē gbūdūū gāa 

dikpo̍ba̍ wā abɔ̍ɔ la wāā ɔha̍ yī u̍nu̍ yī Ɔwɔ nīi re̍ka “U̍twɔ̄ɔda Yī Iso̍lōmɔn” ma̍. 
O̍ e̍e lɛ wa̍ i̍mamachi̍-i̍mamachi̍ we̍. 

12 Ipi̍ta ma̍ āchɛ nūma̍ wa̍a̍ ma̍, o̍ da wa̍ bɛ̍ɛ̄nɛ̄ hīka, “Aya̍ali̍sɛ̄rɛli! Ɔna̍ - ɔlɛ ala̍ 

lɛbɛ̍bi̍ yī lɛlā nūma̍ ma̍/? Ɔna̍ - ɔma̍ alɔ chwaa i̍ngɔ̍ɔ ma̍? Ala̍ gbɛri̍ya̍ ka ɔ̍lɔ - 
wɔhu̍ yī aɛ̍lɛ kɛ̄ɛ bū la lɛlā ɔha̍ nīi aɛ̍lɛ ya̍ yɛ̍yɛ̍ ma̍ - ohu̍ nīi ɔngrɔ̄ɔ nūma̍ ɔ̍lɔ de 
yɛɛ mɛ a̍nɛ? 

13 Ɔwɔ nīi - Ɔwɔ yī A̍brahāam, ba̍la A̍yi̍sāaki ba̍la Ije̍kɔ̄ɔpu, ba̍la aa̍ ɔ̍kɔ̄kū yī 

alɔ wa̍a̍ ma̍, anu̍ de rīgā ɔnɔ̄kɔ̄kū nīi - iyī Ɔwɔ ma̍ de Iji̍sɔ̄ɔsi nīi - Ɔ̍chɛ̍ yī nū 
ma̍ a̍nɛ. Anu̍ nīi ala̍ chī ku̍ ɔ̄, wa̍ābɔ̄ la anu̍ de āchɛ nīi bī ɔcha yī ala̍ ma̍ a̍nɛ. 
Ipa̍yi̍lēeti kɔ̄ka ka anɔ̍lɔ ge̍ē tu̍ hī ɔ̍lɔ ma̍ ala̍ hi̍hi̍yo̍ de ɔ̍ abɔ̍ɔ la eyī yī nū. 

14 Anu̍ nīi lɛ cha̍ri̍cha̍ri̍ hwɔhi-hwɔhi ma̍, ala̍ chī ta̍ ɔ̄. Ala̍ chōo̍chē ka de 

Ipa̍yi̍lēeti ka ɔ̍lɔ ge̍ tu̍ la abɔ̄ hī ɔ̄chɛ ɔngma̍achɛ de ala̍. 

15 Bū la ɛbɛ ɔla̍ā, ala̍ de Ādādā nīi ē de ɔhɔ̄leyī de āchɛ ma̍ ngmo̍. Ɔwɔ chī de 

ɔ̍ hye̍ēyī la okū ke̍e̍ mɛ̍. Alɔ nūma̍ - itɛ̍ɛhi̍yɛ̍ yī ɔla̍ā a̍nɛ. 

16 Bū la wɔhu̍ yī riyī yī Iji̍sɔ̄ɔsi nūma̍ pi̍i̍ ba̍la ɔtū ode che ɔ̍ ochōche, anu̍ - ohu̍ 

nīi ɔngrɔ̄ɔ nūma̍ de lɛ kpra̍kpra̍ rɛ ma̍ a̍nɛ. Ɔjā nīi ala̍ ma̍ la eyī gba̍a jo̍ōkū hɔ̄ 
ma̍ u̍ma̍ama ma̍ bū la ɔtū ode che Iji̍sɔ̄ɔsi. Ɔtū nīi ɔngrɔ̄ɔ nūma̍ de che riyī yī 
Iji̍sɔ̄ɔsi ma̍, anu̍ ya̍ nīi o̍ de lɛ cha̍cha̍ rɛ ma̍ la iyɔ̄bū yī ala̍ wa̍a̍ a̍nɛ. 

17 “Aɛ̍nɛ̍ yī u, n jo̍ōkū hīka lɛlā ɔla̍ā nīi ala̍ ba̍la ɛgabɔ̄ yī ala̍ ya̍ tāa Iji̍sɔ̄ɔsi ma̍, 

i̍je̍ ni̍ - ohu̍ a̍nɛ. 

18 Ɔwɔ ka gbi̍chɛ-gbi̍chɛ gala oko̍o yī āchɛ ɔkɛrɔ̄ yī nū hīka Ɔhɔ̍ɔnyɛta̍ Nīi Ɔwɔ 

Ɔ̍lɔ Hōhu Ma̍ ɔ̍lɔ ge̍ē mi̍chi̍. Anu̍ nīi o̍ de pīya ichɛ̄ɛhi gala ɔgɔgu ɔla̍ā a̍nɛ. 

19 O̍ lɛ i̍ngɔ̍ɔ ma̍, ala̍ ā pīyabɔ̄ta̍ hī lɛlā ɔdwɔ̄bi̍ ɔyɔ̍ɔ̄ya̍ gɛ! Ala̍ ā pīya ūkpɔ̄tū yī 

ala̍ kɔ̍ Ɔwɔ gɛ, hɛ̄ɛbɛ nīi o̍ ge̍ de lɛlā ɔdwɔ̄bi̍ yī ala̍ ngmo̍nyi̍; 

20 hɛ̄ɛbɛ nīi ɔlɛkpra̍kpra̍ nīi ē bū la abɔ̄ yī Ɔwɔ ma̍ ge̍ bū la ɛbɛ yī Ādā wā 

dikpo̍ba̍ ala̍; hɛ̄ɛbɛ nīi Ādā ge̍ de Iji̍sɔ̄ɔsi nīi - Ɔhɔ̍ɔnyɛta̍ Nīi Ɔwɔ Hōhu lɔ̄lā de 
ala̍ ma̍ tɛ̄rɔ̄ hu ala̍. 

21 O̍ chī ge̍ē hɔ̄ abɔ̍ɔ la ichō kpɛɛ gbo̍ yɛ̄grāa nīi Ɔwɔ ge̍ē gbla̍a ɔjāha̍-ɔjāha̍ 

wa̍a̍ ya̍ īpīpɛ̄ ma̍ o̍bū. I̍ngɔ̍ɔ nīi Ɔwɔ ka gala oko̍o yī āchɛ ɔnɛ̄ɛhɛhi ɛkɛrɔ̄ yī nū 
eli̍gbi̍chɛ a̍nɛ. 

22 Onīi Imo̍sīisi ka ma̍ re̍ka, “ ‘Ādā Nīi - Ɔwɔ yī ala̍ ma̍ ge̍ē de ɔ̄chɛ ɔkɛrɔ̄ yī nū 

ɔha̍ ē tɛ̄rɔ̄ hu ala̍; bɔ̄ɔkɔ nīi o̍ de ami tɛ̄rɔ̄ wā ma̍. Ɔlɔjā ge̍ē bū la wɔma yī ala̍ 
ɛlɛjā. Ɔ̄chɛ-mɔ̄chɛ ge̍ darɔ̄ku lɛlā nīi o̍ ge̍ē ka ma̍. 

23 Ɔ̄chɛ nīi i̍ ge̍ pɔ̍ɔkɔ yī lɛlā yī nū ni̍, e̍ ge̍ē de ɔlɔjā wu̍ligbo̍ hī āchɛ yī Ɔwɔ ē 

de ɔ̍ ē chāajɛ.’ 

24 “Āchɛ ɛkɛrɔ̄ yī Ɔwɔ tōtū la Isa̍mūɛli ɔlɔjā ba̍la āchɛ ɛha̍ nīi hɔ̄ la okwi̍ihi yī nū 

nīi bī ɛrɔ̄ yī Ɔwɔ ma̍, aa̍ wa̍a̍ mwɔ̍ɔmu ku̍ ɔ̄chī nūma̍ pi̍i̍. 

25 Oko̍o ochōche nīi āchɛ ɔkɛrɔ̄ yī Ɔwɔ bī wā ge̍ ka ma̍, je̍ka a̍a ala̍ nāa a̍nɛ! 

Ala̍ chī nāa yɛka yī Ɔwɔ nīi o̍ gwa̍ ba̍la A̍brahāam ma̍ a̍nɛ. Ɔwɔ ka de 
A̍brahāam hīka, ‘Bū la wɔma yī wɔ nīi n ge̍ē de ɔpiyɛ ē de āchɛ̄ɛchɛ wa̍a̍ la 
yɛchɛ a̍nɛ.’ 

26 Anu̍ - ohu̍ nīi Ɔwɔ hu Ɔ̍chɛ̍ yī nū, de ɔ̍ tɛ̄rɔ̄ yɔbɔ̄ɔbū hu ala̍ hɛ̄ɛbɛ nīi o̍ ge̍ē 

de ɔpiyɛ ē de ala̍ la ɔya̍ nīi ala̍ pīyabɔ̄ta̍ hī ɔpɔ̄pū ɔdwɔ̄bi̍ yī ala̍.” 

U̍ku̍rɔ̍ yī alɛrɔ̄ 4 

1 Ipi̍ta ba̍la Ijɔ̍ɔn gblāa abɔ̍ɔ ē ka lɛlā de āchɛ ɛla̍ā ma̍, aligbe ba̍la ɔlɛhu̍ yī 

āchɛ ogbō u̍nu̍ yī Ɔwɔ ba̍la Āchɛ yī Isa̍dusīi ɛha̍ wā dikpo̍ba̍ wā. 

2 E̍ wɔ̍ɔ̄tū kpɛ̍ɛji wu̍chē lɔkɔ nīi Ipi̍ta ba̍la Ijɔ̍ɔn yɛ ē ngū āchɛ lɛlā ma̍. Wu̍chē 

oji̍ nɛ, e̍ yɛ ē ngū āchɛ lɛlā hīka Iji̍sɔ̄ɔsi ɔ̍lɔ hye̍ēyī la okū mɛ̍. Ɔla̍ā chabɔ̄ hīka 
okū wa̍a̍ ɔ̍lɔ ge̍ē hye̍ēyī we̍. 

3 E̍ de Ipi̍ta ba̍la Ijɔ̍ɔn kpo̍ ku̍ ge̍ tū la igbakɔbɔ. E̍ ku̍ wā tū abɔ̍ɔ ku ɔ̄chī 

ɔmɛpa, wu̍chē lɔkɔ nīi otu̍ yɛ ē de ē bī mɛ̍ ma̍. 

4 Āchɛ yɛ̄mɛ̄mɛ̄ nīi chī plɛ̍ɛ̄lā yī wā ɔla̍ā ma̍ chɛ̄ lēchi̍ lēchi̍. Āchɛ nīi chɛ̄ku Ɔwɔ 

ma̍ lɛ āchɛ u̍nɔ igwo̍lɛpa che ohu igwo̍. 

5 La ɔ̄chī ɔmɛpa yī nū, alɛhu̍ ba̍la ɛgabɔ̄ ba̍la āchɛ ongū Lihɔ yī Iju̍u wa̍a̍ tu̍ 

grēeyī abɔ̍ɔ la Ijɛru̍sālɛm. 

6 A̍nāasi nīi - A̍dā Aligbe ma̍ ba̍la Ike̍yāfasi, ba̍la Ijɔ̍ɔn ba̍la Alɛsa̍nda ba̍la 

āchɛ ehēhī nīi - alwɔlɛ̍ yī A̍dā Aligbe ma̍ gblāa abɔ̍ɔ. 

7 E̍ bī Ipi̍ta ba̍la Ijɔ̍ɔn ge̍ rɛ la iyɔ̄bū yī wā wa̍a̍. E̍ che wā ikpo̍ hīka, kana̍ nīi ɛ̍lɛ 

yɛ ē yɛ̍ɛ̄lā nūma̍ ma̍/? Wɔhu̍ ɔna̍ kɛ̄ɛ riyī yī ɔ̄nyɛ nīi ɛ̍lɛ bī nyiya ɔngrɔ̄ɔ ɔla̍ā 
ma̍? 

8 Uhu Ɔnɛ̄ɛhɛhi Yī Ɔwɔ mu Ipi̍ta ibi̍īyē omōmu ma̍. O̍ hīya aa̍ ɔkɔ, da wa̍ hīka, 

“Alɛhu̍ ba̍la ɛgabɔ̄ yī ajɛ yī I̍sɛ̄rɛli wa̍a̍, n kaka ni̍ ko̍ō! 

9 O̍ re̍ka ala̍ hī alɔ lɛpɔ̄ i̍chɛ nūma̍ wu̍chē yī lɛlā ɔnɛ̄ɛhɛhi nīi alɔ ya̍ tāa ɔngrɔ̄ɔ 

okwi̍kpo̍ oko̍ōku̍ ma̍? Ala̍ chikpo̍ ge̍ē je̍ ɔjā nīi hu̍ nīi o̍ de lɛ cha̍cha̍ ma̍? 

10 Ɔ̍lɔma̍, n ge̍ē de ē yi̍ya ē de ala̍! N ge̍ē de ē yi̍ya ē de ayi̍ Ali̍sɛ̄rɛli wa̍a̍! Bū 

la riyī ba̍la wɔhu̍ yī Iji̍sɔ̄ɔsi Ikra̍yisi Yī Ina̍jārɛ̄ɛti, aa̍ nīi ɔngrɔ̄ɔ nīi rɛ ma̍ la iyɔ̄bū 
yī ala̍ ma̍ de lɛ cha̍cha̍ a̍nɛ. Iji̍sɔ̄ɔsi nūma̍ nīi ala̍ de ɔ̍ gwōba̍ la ɔchi̍ ɔhrɛ̍ɛpa 
a̍nɛ. Ɔwɔ chī de ɔ̍ hye̍ēyī la okū ke̍e̍. 

11 Iji̍sɔ̄ɔsi nūma̍, anu̍ re̍ka ‘Lɛchɔ̄ nīi ala̍ āchɛ ɔmwɔlɛ̍ hi̍hi̍yo̍ ka ɔ̍lɔ i̍ hwɔhi ni̍ 

nīi chōo̍chē de pīya lɛchɔ̄ ɔlamu ɔlamu gɔ̄ga ma’ a̍nɛ. 

12 Ɔhɛ̍ta̍ hɔ̄ gala abɔ̄ yī anu̍ lōri̍īnū. Riyī ɔha̍lɔha̍ i̍ hɔ̄ la yɛchɛ nūma̍ nīi Ɔwɔ de 

de āchɛ̄ɛchɛ, nīi alɔ ge̍ē lɛ ɔhɛ̍ta̍ la anu̍ ni̍, ɔ̍chi̍kpa̍kpa̍ Iji̍sɔ̄ɔsi.” 

13 Alihiyo ɛla̍ā ma̍ hīka Ipi̍ta ba̍la Ijɔ̍ɔn ɔ̍lɔ ka lɛlā grigrigri lēchi̍ lēchi̍. E̍ chī 

jo̍ōkū ka ɛ̍lɛ - āchɛ ɔlamu ji nɛ, ɛ̍lɛ i̍ je̍ īpū ni̍. Wu̍chē yī ɔla̍ā, o̍ lɛ wa̍ lɛbɛ̍bi̍ 
kpɛ̍ɛji. E̍ chōo̍chē wā ge̍ de jo̍ōkū bɛ̍ɛ̄nɛ̄ hīka ɛ̍lɛ hɔ̄ tāa Iji̍sɔ̄ɔsi je̍. 

14 E̍ ma̍ ɔngrɔ̄ɔ ɔla̍ā nīi e̍ de ɔ̍ nyiya ma̍ nīi o̍ rɛ abɔ̍ɔ tāa Ipi̍ta ba̍la Ijɔ̍ɔn ma̍, e̍ 

je̍ lɛlɛ̄lā ge̍ē ka ku̍ aa̍ Ipi̍ta ē gɛ ni̍. 

15 E̍ de Ipi̍ta ba̍la Ijɔ̍ɔn wu̍ ngmɛ̍ɛchɛ hī ɛbɛ yī lɛpɔ̄. Alihiyo ɛla̍ā gblāa abɔ̍ɔ ē 

miya lɔkɔ nīi e̍ ge̍ē ya̍ ma̍: 

16 Oji̍ kpɛ̍ɛ nīi aɛ̍lɛ ge̍ē u̍tu ē ya̍ āchɛ nūma̍ ma̍/? Alijɛru̍sālɛm wa̍a̍ ɛ̍lɛ chī 

plɛ̍ɛ̄lā yī u̍ku̍rɔ̍ ɔlɛbɛ̍bi̍ nūma̍ nīi ɛ̍lɛ ya̍ ma̍ mɛ̍. Aɛ̍lɛ i̍ chī ge̍ē ta̍ahu̍ yī ɔla̍ā mɛ 
ni̍. 

17 Ɔjā ūkpo̍he, aɛ̍lɛ i̍ chikpo̍ nīi ohu yī lɛlā nūma̍ ɔ̍lɔ ge̍ mīyanya gɛ ni̍. Wu̍chē 

yī ɔla̍ā, aɛ̍lɛ ge̍ ta̍ ɛ̍lɛ ɔna gba̍a̍ hīka ɛ̍lɛ ge̍ e̍e ka lɛlā de ɔ̄chɔ̄chɛ la riyī yī 
Iji̍sɔ̄ɔsi ge̍ gbo̍ gɛ ni̍. 

18 Bɛ̍ɛ̄nɛ̄, e̍ chōo̍chē hī aa̍ Ipi̍ta ɛra̍ gāa ge̍ ta̍ wā ɔna hīka ɛ̍lɛ ge̍ e̍e kɛlā, kɛ̄ɛ 

ngū āchɛ lɛlā la riyī yī Iji̍sɔ̄ɔsi ge̍ gbo̍ gɛ ni̍. 

19 Ipi̍ta ba̍la Ijɔ̍ɔn hīya aa̍ ɔkɔ hīka, “Ala̍ ɛlɛjā, ala̍ ā ma̍ lɛlā nūma̍ we̍ e̍ē! Ɔna̍ 

lɛ kpakpa la eyī yī Ɔwɔ ma̍? Otū ala̍ la ichō kɛ̄ɛ otū Ɔwɔ lichō? 

20 Alɔ ma̍, alɔ ge̍ē koko̍o yī lɛlā nīi alɔ ma̍ ma̍, ba̍la onīi alɔ po̍ ma̍ ē de āchɛ!” 



260 

 

Yala © Bible Society of Nigeria, 1979. 
 

 
 

 

21 Alihiyo ɛla̍ā ka tāa aa̍ lēchi̍ lēchi̍ ga iyɔ̄bū iyɔ̄bū. E̍ i̍ ma̍ ochi̍chi̍ yī lɛlɛ̄lā nīi e̍ 

ge̍ē ya̍ wā ichi̍ ni̍ ma̍, e̍ tu̍ hī wā. Wu̍chē oji̍ nɛ, āchɛ wa̍a̍ yɛ ē kā Ɔwɔ ɔkɔ̄kā 
wu̍chē yī lɛlā ɔla̍ā nīi ya̍ ma̍. 

22 Ɔngrɔ̄ɔ ɔla̍ā nīi e̍ de ɔ̍ nyiya ma̍ gla lɛ̍yi̍ ohu ɛpa ta̍ mɛ̍. 

23 E̍ tu̍ hī wā ɔpɔ̄ɔpɛ̄ ma̍, Ipi̍ta ba̍la Ijɔ̍ɔn pīya dikpo̍ba̍ āchɛ yī wā ge̍ koko̍o yī 

lɛlā nīi alɛhu̍ yī aligbe ba̍la ɛgabɔ̄ ka wa̍a̍ ma̍ de wa̍. 

24 E̍ po̍ ma̍, aa̍ wa̍a̍ ngmo̍tu̍chɛ̄ la ɔhā ojōji de Ɔwɔ hīka, “Ādā, awɔ - Ɔwɔ yī 

ɔjā wa̍a̍ a̍nɛ. Awɔ ya̍ ichō ba̍la ajɛ ba̍la li̍hu ba̍la ɛjā nīi gblāa la aa̍ wa̍a̍ ma̍ 
a̍nɛ. 

25 A̍dā yī alɔ Ide̍bīidi - ɔ̄chɛ yī wɔ nɛ. Bū la abɔ̄ yī Uhu Ɔnɛ̄ɛhɛhi Yī Ɔwɔ, a ka 

lɛlā ɛha̍ gala oko̍o yī Ide̍bīidi hīka, “ ‘Oji̍ - ohu̍ nīi Ɛchɛkɔcha ɛ̍lɛ ē ya̍ ɔtū 
ngurangura i̍ngɔ̍ɔ ma̍? Oji̍ - ohu̍ nīi āchɛ ɛla̍ā ɛ̍lɛ ē gbɛri̍ya̍ yī lɛlā nīi - ɔ̍lɔ i̍ 
ɔjɔ̄jā ni̍ ma̍/? 

26 Ɛchwɔ̄lɛ̍ yī yɛchɛ nūma̍ wa̍a̍ ɛ̍lɛ tībi̍īyē yī lɛwu̍ mɛ̍. Ɛgabɔ̄ wa̍a̍ ɛ̍lɛ tu̍ ge̍ 

grēeyī pīyeyīta̍ Ādā ba̍la Ɔhɔ̍ɔnyɛta̍ Nīi - Ɔwɔ Ɔ̍lɔ Hōhu Ma̍ mɛ̍.’ 

27 “Lēchi̍ nɛ. Ihɛ̍rɔ̄ɔdi ba̍la Ipɔ̍ntīyɔsi Ipa̍yi̍lēeti lɛ ogrēeyī i̍ngɔ̍ɔ. Aa̍ ba̍la Iju̍u 

ba̍la Ɛchɛkɔcha ɛha̍ grēeyī la ipwo̍gra nūma̍ i̍ngɔ̍ɔ pīyeyīta̍ ɔ̍chɛ̍ yī wɔ nīi lɛ 
cha̍ri̍cha̍ri̍ ma̍, Iji̍sɔ̄ɔsi nīi a de re̍ka Ɔhɔ̍ɔnyɛta̍ Nīi A Hōhu Ma̍. 

28 E̍ grēeyī ge̍ē yɛ̍ɛ̄lā nīi awɔ ɔlɔjā de miya o̍bū lɔkɔ nīi awɔ ɔlɔjā chikpo̍ ka ɔ̍lɔ 

ge̍ ya̍ ma̍. 

29 Ādā, ma̍ ɔna oluhuhwi nīi e̍ yɛ ma̍ ē ta̍ alɔ ma̍ gɛ! Tū alɔ āchɛ yī wɔ wɔbɔ̄ nīi 

alɔ ā tūuhwi, pi̍ye̍mā la ɛrɔ̄ yī wɔ ɔkɔ̄ka ni̍! 

30 De wɔhu̍ yī wɔ tɛ̄rɔ̄ ge̍ nyiya āchɛ okwi̍īyē. Ya̍ lɛbɛ nīi u̍ku̍rɔ̍ ɔnɔ̄kɔ̄kū ba̍la 

lɛlā ɔlɛbɛ̍bi̍ ge̍ ya̍ bū la riyī yī Iji̍sɔ̄ɔsi nīi - Ɔ̄chɛ Ɔnɛ̄ɛhɛhi yī wɔ ma̍.” 

31 E̍ kwɛ̍ɛjī la ɔhā ojōji ma̍, ipu̍nu̍ nīi e̍ tū ma̍ he̍ejē mɔri̍mɔri̍. Uhu Ɔnɛ̄ɛhɛhi Yī 

Ɔwɔ mu wa̍ ibi̍īyē omōmu ɔpɔ̄ɔpɛ̄. E̍ kū la lɛlā yī Ɔwɔ la ɔkɔ̄ka grigrigri bɛ̍ɛ̄nɛ̄. 

32 Āchɛ ɛla̍ā wa̍a̍ nīi chɛ̄ku Ɔwɔ ma̍ gblāa la ɛri̍ya̍ ūkpo̍he ba̍la ūkpɔ̄tū ūkpo̍he. 

Ɔ̄chɔ̄chɛ i̍ ka hīka, “Ɔjā nūma̍ - iyī u nɛ” lɛ̍kɛ̍kɔ̍ ni̍. Ɔjā nīi ɔ̄chaha̍ ɔ̄chaha̍ yī wā 
lɛ ma̍ - iyī wā wa̍a̍ nɛ. 

33 Alɛrɔ̄ yī Iji̍sɔ̄ɔsi kā wɔ̄kā yī ohye̍ēyī la okū yī nū de āchɛ brii wɔhu̍ wɔhu̍. 

Ɔwɔ de ɔpiyɛ ɔnɔ̄kɔ̄kū kla̍ aa̍ wa̍a̍. 

34 Ɔ̄chɔ̄chɛ i̍ gbyeklo̍ yī ɔjɔ̄jā ni̍. Āchɛ nīi lɛ ajɛ yī yɛrɔ̄ kɛ̄ɛ wɔlɛ̍ ma̍ ē de ē kpo̍ 

ra̍, nāa okpo yī ɛjā nīi e̍ de ra̍ ma̍ ē bī ge̍ē de alɛrɔ̄ yī Iji̍sɔ̄ɔsi. Aa̍ ē de ē kɔ̄ de 
āchɛ nīi o̍ ku̍ wā ɔkɔ ma̍ bɛ̍ɛ̄nɛ̄. 

36 Ɔngrɔ̄ɔ ɔha̍ hɔ̄ abɔ̍ɔ re̍ka Ijo̍sɛ̄ɛfu, bū la wɔma yī Ili̍fāyi. O̍ bū la Isa̍yi̍prɔ̄ɔsi. 

Alɛrɔ̄ yī Iji̍sɔ̄ɔsi ē hī ɔ̄ ka Iba̍nābasi. Ochi̍chi̍ yī Ɔla̍ā re̍ka “Ɔmlɔnyɛ Ɔtū”. 

37 Anu̍ de yɛrɔ̄ yī nū nāa ra̍ ma̍, o̍ bī okpo ɔla̍ā ke̍e̍ ge̍ de alɛrɔ̄ yī Iji̍sɔ̄ɔsi. 

U̍ku̍rɔ̍ yī alɛrɔ̄ 5 

1 Ɔngrɔ̄ɔ ɔha̍ chī hɔ̄ abɔ̍ɔ nīi re̍ka Anana̍yāasi. Ɔnyā yī nū re̍ka Isafa̍yi̍ra. 

Anana̍yāasi de ɔjā yī wā kpo̍ ra̍ i̍ngi̍ngɔ̍ɔ. 

2 O̍ hwō okpo lā la ɛkū, o̍bū bī ohōhī ge̍ de alɛrɔ̄ yī Iji̍sɔ̄ɔsi. Ɔnyā yī nū chī je̍ 

u̍tu yī lɛlā ɔla̍ā wa̍a̍. 

3 Ipi̍ta de Anana̍yāasi bɛ̍ɛ̄nɛ̄ hīka, “Anana̍yāasi! Oji̍ - ohu̍ nīi a chɛ̄ nīi Isa̍tan 

wā ge̍ hɔ̄ la ūkpɔ̄tū yī wɔ ma̍/? Oji̍ - ohu̍ nīi a warīmɛ̄ de Uhu Ɔnɛ̄ɛhɛhi Yī Ɔwɔ 
ma̍? Okpo nīi a de ɔjā ra̍ ma̍ nīi a wu̍ lā la ɛkū a̍nɛ? 

4 O̍bū nīi a de ɔjā ɔla̍ā ra̍ ma̍ je̍ka - iyī wɔ kpɔ̍ɔ̍ nɛ? Oji̍ - ohu̍ nīi a chōo̍chē 

miya lɛlā oli̍ngɛ̍ɛ̄nɛ̄ la ūkpɔ̄tū ma̍/? Jo̍ōkū gɛ hīka i̍ āchɛ̄ɛchɛ nīi a warīmɛ̄ de 
wa̍ a̍ni̍; Ɔwɔ nīi a warīmɛ̄ de ɔ̍ a̍nɛ!” 

5 Anana̍yāasi plɛ̍ɛ̄lā nūma̍ ɔpɔ̄ɔpɛ̄ ma̍, o̍ wu̍ mla̍ajɛ, hīyɔtū dɔ̍ɔ̍. Āchɛ wa̍a̍ nīi 

plɛ̍ɛ̄lā nūma̍ ma̍ de kpo̍ tūuhwi cha̍cha̍. 

6 Aye̍kre̍biya wā ge̍ de ɔjā mi̍ya okū yī nū, de ɔ̍ bī ngmɛ̍ɛchɛ ge̍ nyi. 

7 O̍ gbajɛ la ākārākā ɛta̍ o̍bū nīi ɔnyā yī nū pīya gānyɔ̄. O̍ i̍ plɛ̍ɛ̄lā nīi ya̍ ma̍ 

o̍bū ni̍. 

8 Ipi̍ta de ɔ̍ hīka, “Ka de u we̍ e̍ē! Okpo wa̍a̍ nīi awɔ ba̍la ɔbu̍wɔ de ɔjā ra̍ ma̍ 

hɔ̄ ma̍ a̍nɛ?” Ɔnyā ɔla̍ā de chɛ̄ ka i̍ngɔ̍ɔ ke̍e̍ nīi ɔ̍lɔ lɛ a̍nɛ. 

9 Ipi̍ta da ɔ̍ bɛ̍ɛ̄nɛ̄ hīka, “Oji̍ - ohu̍ nīi awɔ ba̍la ɔbu̍wɔ chrōoko̍o ge̍ē ma Uhu Yī 

Ādā ma̍ ma̍/? Āchɛ nīi bī ɔbu̍wɔ ge̍ nyi ma̍ yɛ aa̍ kurɛkurɛ la oko̍prīinu; 
i̍ngi̍ngɔ̍ɔ nīi e̍ ge̍ē nāa awɔ ge̍ē nyi u̍ma̍ama a̍nɛ!” 

10 Ɔpɔ̄ɔpɛ̄, ɔnyā ɔla̍ā wu̍ gwāajɛ abɔ̍ɔ la ikpo̍ yī nū, pīyaku̍ i̍ngi̍ngɔ̍ɔ ke̍e̍. 

Aye̍kre̍biya ɛla̍ā chɛ̄ wā ge̍ ma̍ hīka ɔ̍lɔ pīyaku̍ ma̍, e̍ de ɔ̍ nāa ge̍ nyi abɔ̍ɔ 
bla̍a ɔbu̍ūnū. 

11 Ogrēeyī yī āchɛ yī Ɔwɔ ɔla̍ā ba̍la āchɛ nīi plɛ̍ɛ̄lā nūma̍ wa̍a̍ ma̍ de kpo̍ 

tūuhwi ɔlamu ɔlamu. 

12 Alɛrɔ̄ yī Iji̍sɔ̄ɔsi yɛ̍ɛ̄lā ɔlɛbɛ̍bi̍ ba̍la i̍mamachi̍ yɛ̄mɛ̄mɛ̄ de āchɛ. Aa̍ āchɛ nīi 

chɛ̄ku Ɔwɔ ma̍ ē grēeyī abɔ̍ɔ la U̍twɔ̄ɔda Yī Iso̍lōmɔn la ɛbɛ ūkpo̍he. 

13 Āchɛ ehēhī ma̍ i̍ chɛ̄ gāa ge̍ ti̍ya la aa̍ ni̍; e̍ ē chī kā wā ɔkɔ̄kā gba̍a̍. 

14 Āchɛ chī yɛ abɔ̍ɔ ē ngma̍ tū wā gāa iyɔ̄bū iyɔ̄bū; angrɔ̄ɔ ba̍la anyā nīi chɛ̄ku 

Ādā ma̍. 

15 Bū la lɛlā nīi alɛrɔ̄ yī Iji̍sɔ̄ɔsi yɛ ē ya̍ ma̍, āchɛ ē bī aliyē oko̍ōku̍ ge̍ē gblāa la 

ogblo̍lo̍ ē de wa̍. E̍ ē de wa̍ gbo la ibɛ̍ɛdi kɛ̄ɛ ɔ̍ba̍, hɛ̄ɛbɛ nīi Ipi̍ta ge̍ ga ma̍ nīi 
uhu yī nū ge̍ē gwō wā la ibi̍īyē. 

16 Āchɛ ē pɛ̍ kpɛ̍ɛ ē bū la ipwo̍gra ɔta̍kakatū yī Ijɛru̍sālɛm wa̍a̍ ē wā abɔ̍ɔ. E̍ ē 

bī aliyē oko̍ōku̍ ba̍la āchɛ oku̍ yapri̍ija ɔdwɔ̄bi̍ wā abɔ̍ɔ; e̍ ē chī de wa̍ ē nyiya 
cha̍cha̍. 

17 Yɛ̄grāa ɔla̍ā bɛ̍ɛ̄nɛ̄, A̍dā Aligbe ba̍la āchɛ yī nū yɛ ē tū alɛrɔ̄ yī Iji̍sɔ̄ɔsi uji 

kpɛ̍ɛji. Anu̍ ba̍la āchɛ yī nū nīi - Āchɛ Yī Isa̍dusīi ma̍ miya ge̍ē ya̍ ɔjāha̍ bɛ̍ɛ̄nɛ̄. 

18 E̍ kpo̍ wā ku̍ ge̍ tū la igbakɔbɔ la ɛbɛ nīi aligbakɔbɔ ɔlamu tū ma̍. 

19 La otu̍ ɔla̍ā, ɔyɛ̍ɛ̄chɛ̄rɔ̄ yī Ɔwɔ gāa ge̍ lwāa ɔpu yī igbakɔbɔ ɔla̍ā, de wa̍ kpo̍ 

wu̍ ngmɛ̍ɛchɛ. O̍ koko̍o de wa̍ hīka, 

20 “Ala̍ ā pīya gāa ge̍ rɛ abɔ̍ɔ la u̍nu̍ yī Ɔwɔ nīi ala̍ ge̍ koko̍o yī lɛlā yī ɔhɔ̄leyī 

onīpīpɛ̄ nūma̍ de āchɛ gɛ!” 

21 Alɛrɔ̄ yī Iji̍sɔ̄ɔsi de chɛ̄. La eyī ɔnyɔ̄nyā yī nū, e̍ gba̍a pīya ga u̍nu̍ yī Ɔwɔ la 

ɔ̄chɔ̄chī ge̍ gblāa abɔ̍ɔ ē ngū āchɛ lɛlā. A̍dā aligbe ba̍la āchɛ yī nū wā bɛ̍ɛ̄nɛ̄. E̍ 
hī ɛgabɔ̄ yī Iju̍u wa̍a̍ ɛra̍ ga Ogrēeyī Yī Alihiyo. E̍ tū āchɛ ɛrɔ̄ ga igbakɔbɔ ka 
ɛ̍lɛ ge̍ gāa ge̍ bī alɛrɔ̄ yī Iji̍sɔ̄ɔsi wā. 

22 A̍chi̍kpo̍ yī wā ɛla̍ā gāa ma̍, e̍ i̍ ma̍ alɛrɔ̄ yī Iji̍sɔ̄ɔsi abɔ̍ɔ la igbakɔbɔ gɛ ni̍. E̍ 

cha wā dikpo̍ba̍ Ogrēeyī Yī Alihiyo ge̍ de koko̍o de wa̍ hīka, 

23 “Alɔ gbajɛ gāa ma̍, alɔ ma̍ nīi ɔpu tū igbɔ̄gɔ̄rɔ̄ hwɔhi hwɔhi abɔ̍ɔ. Āchɛ 

ɔgbɛ̄ɛbɛ chī gblāa abɔ̍ɔ ē gbō ɛbɛ hwɔhi hwɔhi. Alɔ lwāa ɔpu chɛ̄ gāa ma̍, 
ɔ̄chɔ̄chɛ i̍ tū abɔ̍ɔ ni̍.” 

24 Ɔlɛhu̍ yī āchɛ ogbō u̍nu̍ yī Ɔwɔ ba̍la ɛgabɔ̄ ɛla̍ā plɛ̍ɛ̄lā nūma̍ ma̍, o̍ lɛ wa̍ 

lɛbɛ̍bi̍ kpɛ̍ɛji; e̍ ka ita yī ɔna̍ ɔ̍lɔ chī hɔ̄ ma̍ ma̍? 

25 Ɔngrɔ̄ɔ ɔha̍ wā abɔ̍ɔ bɛ̍ɛ̄nɛ̄ ge̍ koko̍o de wa̍ hīka “Ala̍ ma̍ ko̍ō! Āchɛ nīi ala̍ 

ku̍ wā tū igbakɔbɔ ma̍ gblāa abɔ̍ɔ la u̍nu̍ yī Ɔwɔ ē ngū āchɛ lɛlā.” 

26 Ɔlɛhu̍ ɔla̍ā ba̍la āchɛ yī nū pīya gānyɔ̄ ge̍ bī wā du̍mɔ̍ cha. E̍ i̍ ya̍ wɔhu̍ 

wɔhu̍ ni̍; wu̍chē oji̍ nɛ, e̍ tūuhwi hīka āchɛ ɔ̍lɔ ge̍ē ta̍ aa̍ lɛchɔ̄. 

27 E̍ bī alɛrɔ̄ yī Iji̍sɔ̄ɔsi ge̍ rɛ la iyɔ̄bū yī Ogrēeyī Yī Alihiyo wa̍a̍ bɛ̍ɛ̄nɛ̄ ma̍, A̍dā 

Aligbe che wa̍ ikpo̍ hīka, 

28 “Je̍ka a̍a alɔ ta̍ ala̍ ɔna lēchi̍ lēchi̍ hīka ala̍ ge̍ e̍e ngū āchɛ lɛlā la riyī yī 

ɔngrɔ̄ɔ nūma̍ gɛ ni̍. U̍ma̍ama, ala̍ yɛ amu ē bī riyī yī nū ngū āchɛ lɛlā ta̍ 
Ijɛru̍sālɛm Ijɛru̍sālɛm ē ta̍. Ala̍ yɛ ē chikpo̍ nīi lɛfiyɛ yī ɔpīyaku̍ yī nū ge̍ē de ē jī 
lɛhu̍ yī alɔ kɛ̄ɛ?” 

29 Aa̍ Ipi̍ta hīyɔkɔ bɛ̍ɛ̄nɛ̄ hīka, “Ala̍ ma̍ ko̍ō! Ɔwɔ nīi alɔ ge̍ē de otūlichō de ɔ̍ 

a̍nɛ; i̍ āchɛ̄ɛchɛ ni̍. 

30 Iji̍sɔ̄ɔsi nūma̍ nīi ala̍ de ngmo̍ ma̍, nīi ala̍ gwō ɔ̄ ba̍ la ɔchi̍ ɔhrɛ̍ɛpa ma̍, Ɔwɔ 

nīi - Ɔwɔ yī A̍dā yī alɔ ma̍ de ɔ̍ hye̍ēyī la okū ke̍e̍ mɛ̍. 

31 Ɔwɔ bī ɔ̄ ga ichō ge̍ hɔ̄ la abɔ̄ līre̍ yī nū, de ɔ̍ pīya Okwīyɔ̄bū ba̍la Ɔhɔ̍ɔnyɛta̍ 

mɛ̍. O̍ ya̍ hɛ̄ɛbɛ nīi Ali̍sɛ̄rɛli ge̍ē jɔ̍ɔkɔ ē pīyabɔ̄ta̍ hī lɛlā ɔdwɔ̄bi̍ ɔyɔ̍ɔ̄ya̍, hɛ̄ɛbɛ 
nīi Ɔwɔ ē de lɛlā ɔdwɔ̄bi̍ yī wā kɔ̄ de wa̍. 

32 Alɔ - itɛ̍ɛhi̍yɛ̍ yī lɛlā nūma̍ wa̍a̍ nɛ. Uhu Ɔnɛ̄ɛhɛhi nīi Ɔwɔ ē de ē de āchɛ nīi 

ē de otūlichō de ɔ̍ ma̍ tū itɛ̍ɛhi̍yɛ̍ i̍ngi̍ngɔ̍ɔ.” 

33 Alogrēeyī Yī Alihiyo plɛ̍ɛ̄lā nūma̍ ma̍, o̍ wu̍ wā ɔtū kpɛ̍ɛji. E̍ miya ge̍ē kpo̍ wā 

ngmo̍ ji bɛ̍ɛ̄nɛ̄. 

34 Ɔ̄chɛ ongū Lihɔ yī Iju̍u ɔha̍ nīichō yarɛ abɔ̍ɔ la Ogrēeyī Yī Alihiyo bɛ̍ɛ̄nɛ̄. O̍ 

re̍ka Igame̍līyɛli, Ɔ̄chɛ Yī Ifa̍rasīi nɛ. Āchɛ ē tū ɔ̄ la ichō kpɛ̍ɛji. O̍ ka ɛ̍lɛ ge̍ de 
alɛrɔ̄ yī Iji̍sɔ̄ɔsi bī ngmɛ̍ɛchɛ o̍bū. 

35 O̍ wā ge̍ koko̍o de Ogrēeyī Yī Alihiyo ɔla̍ā bɛ̍ɛ̄nɛ̄ hīka, “Aya̍ali̍sɛ̄rɛli! Ala̍ ā 

du̍mɔ̍ du̍mɔ̍ lɛlā nīi ala̍ miya yɛ ma̍ ge̍ē ya̍ āchɛ nūma̍ ma̍! 

36 I̍chɔ̍lɔ, lɛlā yī ɔngrɔ̄ɔ ɔha̍ nīi re̍ka Itu̍dāasi ma̍ hu ge̍ rɛ i̍ngɔ̍ɔ. O̍ ka anɔ̍lɔ - 

ɔ̄chɛ ɔnɔ̄kɔ̄kū gba̍a̍ nɛ. Āchɛ gbajɛ la u̍nɔ yī āchɛ̄ɛchɛ nīi chɛ̄ku ɔ̍ ma̍. E̍ de ɔ̍ 
ngmo̍ ma̍, āchɛ yī nū wa̍a̍ mīyanya; lɛlā yī nū chāajɛ ke̍e̍. 

37 La okwi̍ihi yī ɔla̍ā, lɛlā yī Iju̍dasi ɔha̍ nīi bū la Iga̍līli ma̍ gba̍a hu ge̍ rɛ. Olo̍ 

ɔla̍ā nīi e̍ yɛ ē ka āchɛ ɔkɔ̄ka a̍nɛ. Anu̍ titi pi āchɛ yɛ̄mɛ̄mɛ̄ tū iyī nū. E̍ gba̍a de 
ɔ̍ ngmo̍ ma̍, āchɛ yī nū titi ku̍ mīyanya. 

38 O̍ lɛ i̍ngɔ̍ɔ bī ma̍ ma̍, n ge̍ē koko̍o de ala̍! Ala̍ e̍e ya̍ wā lɛlɛ̄lā ni̍. Ala̍ ā 

pi̍ye̍mā hī wā, wu̍chē oji̍ nɛ, lɛlā yī wā ba̍la u̍ku̍rɔ̍ yī wā nūma̍ ge̍ - iyī 
āchɛ̄ɛchɛ, o̍ ge̍ē chāajɛ. 

39 O̍ ge̍ chī bū la abɔ̄ yī Ɔwɔ, ɔ̍lɔma̍ ala̍ i̍ ge̍ē ku̍ wā chi̍yɛ ē mɛ ni̍. Nɛ̄ni̍, o̍ re̍ka 

ala̍ yɛ ē nunu tāa Ɔwɔ!” Ogrēeyī Yī Alihiyo ɔla̍ā wa̍a̍ chɛ̄ lɛlā yī nū nūma̍. 

40 E̍ de alɛrɔ̄ yī Iji̍sɔ̄ɔsi hɛ̄ra̍ wā lipu̍ yī wā bɛ̍ɛ̄nɛ̄. E̍ gwō wā lijē ta̍ wā ɔna ka ɛ̍lɛ 

ge̍ e̍e ka lɛlā de āchɛ la riyī yī Iji̍sɔ̄ɔsi ge̍ gbo̍ gɛ ni̍; o̍bū nīi e̍ tu̍ hī wā nīi e̍ 
pīya. 

41 Āchɛ yī Iji̍sɔ̄ɔsi pīya hī ɛbɛ yī lɛpɔ̄ ɔla̍ā bɛ̍ɛ̄nɛ̄. E̍ lɛ ɔwɔ̄wīyā kpɛ̍ɛji nīi Ɔwɔ ya̍ 

nīi e̍ mi̍chi̍ wu̍chē yī riyī yī Iji̍sɔ̄ɔsi ma̍. 

42 Mɔ̄chī-mɔ̄chī, abɔ̍ɔ la u̍nu̍ yī Ɔwɔ kɛ̄ɛ wɔlɛ̍ yī āchɛ oo, e̍ ē ngū āchɛ lɛlā, ē 

ka lɛlā yī Iji̍sɔ̄ɔsi nīi - Ɔhɔ̍ɔnyɛta̍ Nīi Ɔwɔ Hōhu Ma̍ kpɔ̍ɔ̍ de āchɛ. 

U̍ku̍rɔ̍ yī alɛrɔ̄ 6 

1 Yɛ̄grāa ɔla̍ā nīi āchɛ yɛ̄mɛ̄mɛ̄ ngma̍ tū a̍chi̍kpo̍ yī Iji̍sɔ̄ɔsi ma̍, lɛlā ogbōgbo 

ɔha̍ wā ge̍ hɔ̄. Iju̍u ɛha̍ nīi ē ka ɔcha yī Igri̍iki ma̍ yɛ ē gblɛlā ba̍la āchɛ nīi ē ka 
ɔcha yī Iju̍u kpakpa ma̍. Enīi ka ɔcha yī Igri̍iki ma̍ yɛ ē ka hīka, ɔjā nīi ɛ̍lɛ ē kɔ̄ 
de anyōkū mɔ̄chī mɔ̄chī ma̍, ɛ̍lɛ ē wu̍ anyōkū yī aa̍ ē lā. 

2 Bɛ̍ɛ̄nɛ̄, āchɛ igwo̍lɛpa nīi re̍ka alɛrɔ̄ ma̍ hī a̍chi̍kpo̍ yī Iji̍sɔ̄ɔsi ɛra̍ wa̍a̍ ge̍ 

grēeyī. E̍ ka oko̍o de wa̍ hīka, “Ala̍ ma̍ ko̍ō! O̍ i̍ hwɔhi lɛbɛ nīi alɔ nūma̍ ē 
pi̍ye̍mā la ɛrɔ̄ yī Ɔwɔ la ɔkɔ̄ka, ē pīya ge̍ē deyīrɛ ojōre̍ odōde de āchɛ ni̍. 

3 O̍ lɛ i̍ngɔ̍ɔ ma̍, aɛ̍nɛ̍ yī alɔ, ala̍ ā hu āchɛ arāapa lipu̍ yī ala̍ ɛlɛjā gɛ. Ala̍ ā hu 

āchɛ nīi Uhu Ɔnɛ̄ɛhɛhi Yī Ɔwɔ ba̍la lɛlā ojo̍ōje̍ mu wa̍ ibi̍īyē ma̍, hɛ̄ɛbɛ nīi alɔ ā 
de u̍ku̍rɔ̍ nūma̍ wa̍a̍ tū wā la abɔ̄. 

4 Alɔ ma̍ ge̍ē de yɛ̄grāa yī alɔ wa̍a̍ lā de ɔhā ojōji ba̍la ɛrɔ̄ yī Ɔwɔ ɔkɔ̄ka.” 

5 Lɛlā yī wā ɔla̍ā lɛ āchɛ yī Iji̍sɔ̄ɔsi wa̍a̍ wɔnyɛ kpɛ̍ɛji. Āchɛ nīi e̍ hu ma̍, ɔha̍ 

re̍ka Isiti̍bīin. Ɔ̄chɛ ode ɔtū che Ɔwɔ gba̍a̍ nɛ. Uhu Ɔnɛ̄ɛhɛhi Yī Ɔwɔ gba̍a mu 
ɔ̍ ibi̍īyē omōmu. Āchɛ ehēhī re̍ka: Ifi̍līipu, ba̍la Ipoko̍rɔ̄ɔsi, ba̍la Inika̍nɔ, ba̍la 
Ita̍yi̍mɔ̄ɔn, ba̍la Ipa̍mɛ̄nāasi ba̍la Ini̍kōlasi nīi - Ɛchɛkɔcha ma̍. Anu̍ bū la 
A̍ntīyɔ̄ɔki; o̍ chī de pīya ɔ̄chɛ yī Iju̍u mɛ̍. 

6 E̍ de āchɛ nūma̍ bī ge̍ de alɛrɔ̄ yī Iji̍sɔ̄ɔsi bɛ̍ɛ̄nɛ̄. Alɛrɔ̄ yī Iji̍sɔ̄ɔsi jɔhā de wa̍, 

de abɔ̄ che wa̍ lɛhu̍ wa̍a̍. 

7 I̍ngɔ̍ɔ nīi lɛlā yī Ɔwɔ yɛ abɔ̍ɔ ē yɛ ē gāa iyɔ̄bū iyɔ̄bū a̍nɛ. A̍chi̍kpo̍ yī Iji̍sɔ̄ɔsi 

nīi gblāa la Ijɛru̍sālɛm ma̍ lyɛ̄mɛ̄ ga iyɔ̄bū iyɔ̄bū. Āchɛ yɛ̄mɛ̄mɛ̄ nīi - aligbe yī 
Ɔwɔ ma̍ chɛ̄ lɛlā yī Ɔpɔ̄pū Onīpīpɛ̄ nūma̍. 

8 Isiti̍bīin nāa ɔpiyɛ ba̍la wɔhu̍ mwɛbɛ la abɔ̄ yī Ɔwɔ. O̍ yɛ̍ɛ̄lā lɛbɛ̍bi̍ ba̍la 

i̍mamachi̍ yɛ̄mɛ̄mɛ̄ la ibi̍īyē yī āchɛ. 

9 Āchɛ ɛha̍ chikpo̍ ɔgbapɔ̄ tāa anu̍. Āchɛ ɛla̍ā bū la Isayiri̍in ba̍la Alɛsa̍ndriya. 

Āchɛ ɛla̍ā bū la ogrēeyī ɔha̍ nīi re̍ka Ribi Yī Āchɛ I̍hɔ̄ Lɛfiyɛ Ni̍ ma̍. Aa̍ ba̍la 
āchɛ nīi bū la Isili̍siya ba̍la E̍siya ma̍ wu̍tu yī ahu̍ yī lɛlā ɔtɔ̍ɔ̄ta̍ ba̍la Isiti̍bīin 
a̍nɛ. 

10 E̍ i̍ jōko̍o yī Isiti̍bīin lɛlā ɔkɔ̄ka mɛ ni̍, wu̍chē yī lɛlā ojo̍ōje̍ nīi Uhu Ɔnɛ̄ɛhɛhi 

Yī Ɔwɔ de de ɔ̍ ma̍. 

11 Wu̍chē yī ɔla̍ā, e̍ de ɔjā tū āchɛ ɛha̍ la oko̍o, ba̍ wā tū, ka ɛ̍lɛ ge̍ ka hīka aɛ̍lɛ 

po̍ nīi Isiti̍bīin ɔ̍lɔ yɛ ē ka lɛlā abi̍ ku̍ Imo̍sīisi ba̍la Ɔwɔ. 

12 E̍ ya̍ i̍ngɔ̍ɔ ma̍, e̍ de āchɛ wa̍a̍ ti̍yatū gala alɛhu̍ ba̍la āchɛ ongū Lihɔ yī Iju̍u. 

E̍ wā ɔpɔ̄ɔpɛ̄ ge̍ de Isiti̍bīin ku̍, bī ɔ̄ pīya ga ɛbɛ yī Ogrēeyī Yī Alihiyo. 

13 E̍ bī āchɛ nīi warīmɛ̄ ba̍ ɔ̄ ma̍ gāa. Āchɛ ɛla̍ā ka hīka, “Alɔ po̍ nīi ɔngrɔ̄ɔ 

nūma̍ yɛ ē ka lɛlā abi̍ ku̍ u̍nu̍ yī Ɔwɔ nūma̍ nīi - ɛbɛ ɔnɛ̄ɛhɛhi ma̍, ba̍la Lihɔ Yī 
Imo̍sīisi. 

14 O̍ ka hīka Iji̍sɔ̄ɔsi Yī Ina̍jārɛ̄ɛti ɔ̍lɔ ge̍ē de u̍nu̍ yī Ɔwɔ nūma̍ ē gbo; ɔ̍lɔ ge̍ē 

de ɔgu yī lɛlā wa̍a̍ nīi Imo̍sīisi ɔ̍lɔ de lā ma̍ ē hīyabɔ̄.” 

15 Āchɛ wa̍a̍ nīi gblāa abɔ̍ɔ la ɛbɛ yī Ogrēeyī Yī Alihiyo ma̍ ma̍ Isiti̍bīin chi̍i̍ ma̍, 

e̍ ma̍ hīka eyī yī ɔ̍lɔ ho̍ōhu̍ kpɛ̍ɛ bāa eyī yī ɔyɛ̍ɛ̄chɛ̄rɔ̄ yī Ɔwɔ ma̍ ɔpɔ̄ɔpɛ̄. 

U̍ku̍rɔ̍ yī alɛrɔ̄ 7 

1 A̍dā Aligbe che Isiti̍bīin ikpo̍ ka ɔ̍lɔ - lēchi̍ nɛ? 

2 Isiti̍bīin hīya anu̍ ɔkɔ bɛ̍ɛ̄nɛ̄ hīka, “Aɛ̍nɛ̍ yī u, ba̍la ādā yī u wa̍a̍! Ala̍ ā darɔ̄ku 

lɛlā yī u nūma̍! Ɔwɔ nīi - Ɔgɔnyɛ Ɔnɔ̄kɔ̄kū ma̍ wā dikpo̍ba̍ A̍brahāam nīi - 
ɔ̍kɔ̄kū yī alɔ ma̍. Yɛ̄grāa nīi o̍ e̍e hɔ̄ la ɔcha yī Imɛsopote̍miya, o̍bū nīi o̍ wā ge̍ 
pīya ga Iha̍ran a̍nɛ. 

3 Ɔwɔ koko̍o de ɔ̍ ka ɔ̍lɔ ge̍ pīya hī wɔma yī ɔ̍lɔ ba̍la ɔcha yī ɔ̍lɔ ga ɔcha ɔha̍ 

nīi anɔ̍lɔ ge̍ē chabɔ̄ hu̍ ɔ̍lɔ ma̍. 

4 Aa̍ nīi o̍ pīya hī ɔcha yī Ika̍diya ge̍ hɔ̄ la Iha̍ran a̍nɛ. A̍dā yī nū wā ge̍ pīyaku̍ 

bɛ̍ɛ̄nɛ̄ ma̍, Ɔwɔ ya̍ nīi o̍ kpo̍ wɔlɛ̍ wā la ajɛ nūma̍ nīi ala̍ gblāa ma̍ ma̍. 

5 Yɛ̄grāa ɔla̍ā, Ɔwɔ i̍ de ajɛ nūma̍ de ɔ̍ hīka ɔ̍lɔ - iyī ɔ̍lɔ nɛ ni̍. O̍ i̍ dōde i̍ngɛ̍ɛ̄nɛ̄ 

krɛrɛrɛ de ɔ̍ o̍bo̍bū ni̍. Ɔwɔ chī choko̍o hīka anɔ̍lɔ ge̍ē de ajɛ nūma̍ ē pīya iyī 
ɔ̍lɔ ba̍la wɔma yī ɔ̍lɔ. Yɛ̄grāa nīi Ɔwɔ choko̍o nūma̍ ma̍, A̍brahāam i̍ ma ɔyi̍ we̍ 
ni̍. 

6 Ɔwɔ koko̍o de A̍brahāam hīka, ‘Ayi̍ yī wɔ ge̍ē gblāa la ɔcha yī āchɛ; e̍ ge̍ē 

de ē pīya afiyɛ abɔ̍ɔ nīi e̍ ge̍ē ya̍ wā ichi̍ dwɔ̄bi̍ dwɔ̄bi̍ lipu̍ u̍nɔ lɛ̍yi̍ ke̍e̍. 

7 N chī ge̍ē ku̍ āchɛ nīi e̍ hɔ̄ bāa afiyɛ yī wā ma̍ lɛpɔ̄, o̍bū nīi e̍ ge̍ē bīyɛchɛ ē 

pīya hī ɔcha ɔla̍ā. E̍ ge̍ē wā ge̍ē pā u ɔpɔ̄pā amu u̍ma̍.’ 

8 Bɛ̍ɛ̄nɛ̄ ma̍, Ɔwɔ wā ge̍ de lɛlā yī wɔwu̍ ɔtɔ̍ɔ̄ta̍ de A̍brahāam. Ɔla̍ā lɛ bāa lɛlā 

ɔchabɔ̄ yī yɛka nīi Ɔwɔ gwa̍ ba̍la aa̍ ma̍. Bū la ɛbɛ ɔla̍ā, A̍brahāam ta̍ A̍yi̍sāaki 
wɔwu̍ la ɔ̄chī ɔmarāata̍ nīi e̍ ma ɔ̍ ma̍. A̍yi̍sāaki ta̍ Ije̍kɔ̄ɔpu ɔyi̍ yī nū wɔwu̍ 
i̍ngi̍ngɔ̍ɔ. Ije̍kɔ̄ɔpu titi ta̍ ayi̍ yī nū āchɛ igwo̍lɛpa nīi - a̍dɔ̄kū yī alɔ ma̍ wɔwu̍ 
i̍ngi̍ngɔ̍ɔ. 

9 “Aa̍ a̍dɔ̄kū yī alɔ tū Ijo̍sɛ̄ɛfu uji, de ɔ̍ ku̍ ra̍ ga ajɛ yī I̍jīipu. Ɔwɔ chī hɔ̄ ba̍la 

Ijo̍sɛ̄ɛfu hwɔhi hwɔhi. 

10 Ɔwɔ bī ɔ̄ ngmɛ̍ɛchɛ hī lɛlā nīi wā la anu̍ wa̍a̍ ma̍. Ɔwɔ de ibi̍īyē ɔhwɔhi lɛlā 

ba̍la lɛlā ojo̍ōje̍ de ɔ̍ la eyī yī Ife̍ro nīi - ɔchwɔ̄lɛ̍ yī I̍jīipu ma̍. Ife̍ro de ɔ̍ pīya 
ɔ̄chɛ odeyīrɛ ajɛ yī I̍jīipu wa̍a̍. O̍ de ɔ̍ pīya ɔ̄chɛ odeyīrɛ I̍jīipu wa̍a̍ gala wɔlɛ̍ yī 
Ife̍ro ɔlɔjā. 

11 Lɛmiyɛ ɔdwɔ̄bi̍ ɔha̍ wā ge̍ ya̍ la ajɛ yī I̍jīipu ba̍la Ike̍nāan wa̍a̍ nīi āchɛ mi̍chi̍ 

kpɛ̍ɛji la anu̍. Aa̍ ɔ̍kɔ̄kū yī alɔ i̍ ma̍ ojōre̍ ɔha̍lɔha̍ re̍ ni̍. 

12 Ije̍kɔ̄ɔpu wā ge̍ po̍ hīka igu ɔ̍lɔ hɔ̄ abɔ̍ɔ la ɔcha yī I̍jīipu ma̍, o̍ de ayi̍ yī nū nīi 

- ɔ̍kɔ̄kū yī alɔ ma̍ tɛ̄rɔ̄ ga abɔ̍ɔ la ɛɛ ɔrāarāa. 

13 O̍mgbo̍mɛpa nīi e̍ gba̍a yɛ ma̍ nīi Ijo̍sɛ̄ɛfu de iyī nū bla yɛchɛ de wa̍ a̍nɛ. 

Ife̍ro titi wā ge̍ je̍ wɔma yī nū bɛ̍ɛ̄nɛ̄. 

14 Bɛ̍ɛ̄nɛ̄ ma̍, Ijo̍sɛ̄ɛfu tɛ̄rɔ̄ hu Ije̍kɔ̄ɔpu a̍dā yī nū ka ɔ̍lɔ ba̍la alwɔlɛ̍ yī ɔ̍lɔ wa̍a̍, 

ɛ̍lɛ ge̍ pīya wā la ɔcha yī I̍jīipu. E̍ lɛ āchɛ ohu ɛta̍ che igwɛ̍ɛrwɔ̄ wa̍a̍. 

15 Ije̍kɔ̄ɔpu wā ge̍ pīya ga I̍jīipu. Abɔ̍ɔ nīi aa̍ ɔ̍kɔ̄kū yī alɔ pīyaku̍ wa̍a̍ a̍nɛ. 

16 E̍ de okū yī wā kpo̍ ge̍ nyi la u̍nwɔ̍wu̍ nīi hɔ̄ la Isɛ̍kɛm ma̍. A̍brahāam ra̍ ajɛ 

yī u̍nwɔ̍wu̍ ɔla̍ā tāa Aliha̍mɔ la okpo ɛmɛ̍ɛmla̍a a̍nɛ. 

17 “Yɛ̄grāa wā ge̍ hōhī kurɛkurɛ bɛ̍ɛ̄nɛ̄ nīi Ɔwɔ ge̍ē de lɛlā yī oko̍o nīi o̍ che 

A̍brahāam ma̍ ya̍ mɛ̍. Yɛ̄grāa ɔla̍ā ībī yī Ije̍kɔ̄ɔpu nīi gblāa la I̍jīipu ma̍ de 
lyɛ̄mɛ̄ kpɛ̍ɛji mɛ̍. 

18 Ɔchwɔ̄lɛ̍ ɔha̍ nīi i̍ je̍ Ijo̍sɛ̄ɛfu ni̍ ma̍ wā ge̍ che la I̍jīipu bɛ̍ɛ̄nɛ̄. 

19 O̍ ya̍ āchɛ yī alɔ a̍chālā. O̍ lɛ wɔnɔnɔ tāa aa̍ ɔ̍kɔ̄kū yī alɔ gba̍a̍. O̍ ya̍ nīi e̍ 

tu̍labɔ̄ hī ayi̍ yī wā anāngrɔ̄ɔ ta̍anū nīi e̍ pīyaku̍. 

20 Yɛ̄grāa ɔla̍ā nīi e̍ ma Imo̍sīisi a̍nɛ. O̍ ngma̍ e̍kre̍biya kpɛ̍ɛji, ɛ̍nɛ̍ yī nū bī ɔ̄ hɔ̄ 

abɔ̍ɔ la wɔlɛ̍ yī a̍dā yī nū la ɔyɔ̍ɔ ɛta̍. 

21 E̍ wu̍ ɔ̄ ta̍anū hī wɔlɛ̍ ma̍, ɔyi̍ ɔnɔ̄nyā ɔha̍ nīi - ɔyi̍ yī Ife̍ro ma̍ de ɔ̍ nāa pīya 

ɔyi̍ yī nū. 

22 E̍ ngū Imo̍sīisi ɔjā wa̍a̍ nīi Ali̍jīipu je̍ ma̍; o̍ de pīya ɔ̄chɛ ɔnɔ̄kɔ̄kū gala lɛlā yī 

oko̍o ba̍la lɛlā ɔyɔ̍ɔ̄ya̍. 

23 “Yɛ̄grāa nīi Imo̍sīisi re̍ lɛ̍yi̍ ohu ɛpa ma̍, o̍ chikpo̍ ge̍ē gāa ge̍ē ma̍ Ali̍sɛ̄rɛli 

āchɛ yī nū. 

24 O̍ ma̍ nīi Oli̍jīipu ɔha̍ yɛ ē ya̍ ɔ̄chɛ ɔha̍ yī wā lɛlā abi̍ ma̍, o̍ hɛ̍ ɔ̄ ta̍, nunu lɛhu̍ 

yī nū, de Oli̍jīipu ɔla̍ā ngmo̍. 

25 O̍ je̍ka aɛ̍nɛ̍ yī anu̍ ɔ̍lɔ jo̍ōkū hīka Ɔwɔ ɔ̍lɔ chikpo̍ nīi anɔ̍lɔ ge̍ē hɛ̍ ɛ̍lɛ ē ta̍. E̍ 

i̍ chī jo̍ōkū i̍ngɔ̍ɔ ni̍. 

26 Ɔ̄chī ɔmɛpa, Imo̍sīisi gba̍a ma̍ Ali̍sɛ̄rɛli āchɛ ɛpa ɛha̍ nīi e̍ yɛ ē nunu ma̍, o̍ 

gāa ge̍ē ku̍ wā abɔ̄. O̍ ka tāa aa̍ hīka, ‘Ala̍ ma̍ um ma̍! Ala̍ e̍e ya̍ iyī ala̍ lɛlā abi̍ 
ni̍. Je̍ka a̍a ala̍ - aɛ̍nɛ̍ nɛ!’ 

27 Onīi ya̍ ɔha̍ ɔyɔ̍ɔ̄ya̍ ma̍ tu̍ Imo̍sīisi rɛ ga ɛkū, de ɔ̍ hīka, ‘Awɔ ma̍, ɔ̄nyɛ hu wɔ 

bāa alihiyo ba̍la ɔlɛhu̍ yī alɔ ma̍/? 

28 Kɛ̄ɛ a chikpo̍ ge̍ē ngmo̍ u lɔkɔ nīi a ngmo̍ ɔngrɔ̄ɔ yī I̍jīipu oli̍ni̍īnɛ̄ ma̍?’ 

29 Imo̍sīisi plɛ̍ɛ̄lā nūma̍ ma̍, o̍ gwɛ̍ɛnya hī I̍jīipu pīya ge̍ hɔ̄ la ajɛ yī Alimi̍dīyan 

bɛ̍ɛ̄nɛ̄. Abɔ̍ɔ nīi o̍ ma ayi̍ anāngrɔ̄ɔ āchɛ ɛpa a̍nɛ. 

30 “Lɛ̍yi̍ ohu ɛpa wā ge̍ ga ma̍, ɔyɛ̍ɛ̄chɛ̄rɔ̄ yī Ɔwɔ wā dikpo̍ba̍ Imo̍sīisi abɔ̍ɔ la 

Yɛwu Yī Isa̍yi̍nāyi la a̍chi̍ chukuru. Imo̍sīisi ma̍ ɔyɛ̍ɛ̄chɛ̄rɔ̄ yī Ɔwɔ lipu̍ yī ɔla̍ 
ɔchɔ̄chɛ̄ abɔ̍ɔ la a̍chi̍. 

31 Yɛ̍ma̍ nīi o̍ ma̍ ma̍ lɛ ɔ̍ lɛbɛ̍bi̍ kpɛ̍ɛji. O̍ tu̍ rɛ gāa ge̍ē ma̍ ɔ̄ yɛ̍yɛ̍ ma̍, Ɔwɔ ka 

lɛlā grāa anu̍. 

32 Ɔwɔ koko̍o de ɔ̍ bɛ̍ɛ̄nɛ̄ hīka, ‘Ami - Ɔwɔ yī ɔ̍kɔ̄kū yī wɔ nɛ, Ɔwɔ yī A̍brahāam 

ba̍la A̍yi̍sāaki ba̍la Ije̍kɔ̄ɔpu.’ Imo̍sīisi hi̍bi̍īyē ejē bāa ɔkpa̍kpa̍ ma̍ la uhwi 
otōtū. O̍ i̍ chɛ̄ myɛ̍ma̍ gāa gɛ ni̍. 

33 Ɔwɔ koko̍o de ɔ̍ bɛ̍ɛ̄nɛ̄ hīka, ‘Imo̍sīisi, wu̍ wɔkpa̍ hī ikpo̍; ma̍a ɛbɛ nīi a rɛ aa̍ 

ma̍ - ajɛ ɔnɛ̄ɛhɛhi nɛ. 

34 N yɛ abɔ̍ɔ deyīrɛ; n ma̍ ichi̍ nīi āchɛ yī u hɔ̄ la anu̍ abɔ̍ɔ la I̍jīipu ma̍; n po̍ iru 

nīi e̍ yɛ ē ta̍ ma̍, aa̍ nīi n wā ge̍ē hɛ̍ wā ta̍ a̍nɛ. Yewā, ma̍a n ge̍ē de wɔ tɛ̄rɔ̄ 
gāa I̍jīipu.’ 

35 “Imo̍sīisi nūma̍ nīi āchɛ yī I̍sɛ̄rɛli ta̍ ɔ̄, de ɔ̍ hīka, ɔ̄nyɛ ɔ̍lɔ u̍tu hu ɔ̍lɔ yī ɔlɛhu̍ 

ba̍la olihiyo yī aa̍ ma̍? Anu̍ pi̍i̍ nīi Ɔwɔ chī de tɛ̄rɔ̄ bāa ɔlɛhu̍ ba̍la ɔhɔ̍ɔnyɛta̍ yī 
wā a̍nɛ, bū la lɛlā yī ɔyɛ̍ɛ̄chɛ̄rɔ̄ yī Ɔwɔ nīi ngmɛ̍ɛchɛ lipu̍ yī a̍chi̍ ɔwɔla̍ ma̍. 

36 Anu̍ de Ali̍sɛ̄rɛli bī ngmɛ̍ɛchɛ hī I̍jīipu a̍nɛ. O̍ yɛ̍ɛ̄lā ɔlɛbɛ̍bi̍ ba̍la i̍mamachi̍ 

yɛ̄mɛ̄mɛ̄ abɔ̍ɔ la I̍jīipu, abɔ̍ɔ la Li̍hu Ɔnɔ̄a̍ ba̍la lipu̍ yī a̍chi̍ chukuru lipu̍ lɛ̍yi̍ ohu 
ɛpa ɛla̍ā. 

37 Imo̍sīisi nūma̍, anu̍ ka lɛlā ɔha̍ de Ali̍sɛ̄rɛli hīka, “ ‘Ɔwɔ ge̍ē de ɔ̄chɛ ɔkɛrɔ̄ yī 

nū ɔha̍ tɛ̄rɔ̄ hu ala̍, lɔkɔ nīi o̍ de ami tɛ̄rɔ̄ ma̍. Ɔlɔjā ge̍ē bū la wɔma yī ala̍ ɛlɛjā.’ 

38 “Imo̍sīisi nūma̍ hɔ̄ ba̍la Ali̍sɛ̄rɛli yɛ̄grāa nīi e̍ grēeyī lipu̍ a̍chi̍ chukuru ma̍ 

a̍nɛ. O̍ hɔ̄ abɔ̍ɔ ba̍la aa̍ ɔ̍kɔ̄kū yī alɔ ba̍la ɔyɛ̍ɛ̄chɛ̄rɔ̄ yī Ɔwɔ nīi ka lɛlā tāa anu̍ 
bū la Yɛwu Yī Isa̍yi̍nāyi ma̍. Anu̍ nāa ɛrɔ̄ yī ɔhɔ̄leyī wā ge̍ grāa alɔ a̍nɛ. 

39 “Aa̍ ɔ̍kɔ̄kū yī alɔ i̍ chī pɔ̍ɔkɔ yī Imo̍sīisi ni̍; e̍ wu̍ Imo̍sīisi ligbo̍. O̍ hla̍ aa̍ nīi e̍ 

ē ku̍chē ga I̍jīipu. 

40 E̍ da A̍rɔn ka ɔ̍lɔ ge̍ ya̍ ɔwɔ ɔha̍ nīi - ɔ̍lɔ ge̍ē yɛ la iyɔ̄bū yī aa̍ ma̍ de aa̍; ma̍a 

aɛ̍lɛ i̍ je̍ ɔjā nīi Imo̍sīisi ɔla̍ā nīi - ɔ̍lɔ bī aa̍ pīya hī I̍jīipu ma̍ ɔ̍lɔ yɛ ē ya̍ ma̍ ni̍. 

41 Yɛ̄grāa ɔla̍ā nīi e̍ ya̍ i̍kpe̍ēkū ɔha̍ bāa ɔyi̍ yī egedebi̍ya̍ yɛ ē de ɔjā pā ɔ̄ a̍nɛ. 

E̍ ya̍ ɔwɔ̄wīyā yī nū; o̍ chī - ɔjā nīi aa̍ ɛlɛjā ya̍ ma̍ nɛ. 

42 Bū la ɛbɛ ɔla̍ā, Ɔwɔ pīya okwi̍ihi ta̍ wā. Ɔwɔ tu̍labɔ̄ hī wā nīi e̍ ge̍ē ya̍ 

otūlichō de i̍nyi̍nyɔ̍ɔwīyā nīi gblāa la ichō ma̍ bɛ̍ɛ̄nɛ̄. Lɔkɔ nīi āchɛ ɔkɛrɔ̄ yī Ɔwɔ 
ka tū la īpū ke̍e̍ ma̍ nɛ: “ ‘Aya̍ali̍sɛ̄rɛli! I̍ ami nīi ala̍ ngmo̍ ɛbɛ̍ ɛla̍ā pā u lipu̍ lɛ̍yi̍ 
ohu ɛpa ɔla̍ā la a̍chi̍ a̍ni̍. 

43 A̍ywɔ̍da̍ yī ɛchi̍yɛka nīi re̍ka Imɔ̍lɔ̄ɔki ma̍, ba̍la iyī i̍nyi̍nyɔ̍ɔwīyā nīi re̍ka 

Irɛ̍fāan ma̍ nīi ala̍ ē bī gāa gɔɔgɔ a̍nɛ. I̍kpe̍ēkū yī ɛjā nūma̍ nīi ala̍ ē ya̍ otūlichō 
de wa̍ a̍nɛ. Wu̍chē yī ɔla̍ā, n ge̍ē nū ala̍ hwɛɛ ē gla ɛbɛ bāa Iba̍bīlɔn ma̍ ē ta̍. 
Ami Ɔwɔ ka i̍ngɔ̍ɔ a̍nɛ.’ 

44 “Aa̍ ɔ̍kɔ̄kū yī alɔ lɛ a̍ywɔ̍da̍ ɔha̍ nīi Ɔwɔ ē hɔ̄ ma̍ bī abɔ̍ɔ ba̍la iyī wā i̍chɔ̍lɔ 

ɔla̍ā nīi e̍ gblāa lipu̍ a̍chi̍ chukuru ma̍. A̍ywɔ̍da̍ ɔla̍ā, e̍ gwo̍ ɔ̄ i̍ngɔ̍ɔ ke̍e̍ lɔkɔ nīi 
Ɔwɔ ka de Imo̍sīisi ma̍, gala ɔgɔgu yī igbla yī onīi o̍ chabɔ̄ hu̍ Imo̍sīisi ke̍e̍ ma̍. 

45 Yɛ̄grāa ɔha̍, aa̍ ɔ̍kɔ̄kū yī alɔ nīi ru̍gū yī a̍ywɔ̍da̍ ɔla̍ā ma̍ nāa pīya ga ɔcha nīi 

e̍ nāa lɛwu̍ ma̍; Ɔwɔ de āchɛ ɛla̍ā nū hī ɛbɛ de wa̍. Ijo̍suwa re̍ka ɔlɛhu̍ yī aa̍ 
ɔ̍kɔ̄kū yī alɔ yɛ̄grāa ɔla̍ā a̍nɛ. A̍ywɔ̍da̍ ɔla̍ā rɛ abɔ̍ɔ kpɛɛ ge̍ ku yɛ̄grāa yī 
Ide̍bīidi. 

46 Ide̍bīidi hi Ɔwɔ ɔtū. O̍ da Ɔwɔ ka ɔ̍lɔ ge̍ pi̍ye̍mā nīi anɔ̍lɔ ge̍ gwo̍ wɔlɛ̍ ɔlamu 

ɔlamu de ɔ̍lɔ nīi - ɔ̍lɔ Ɔwɔ yī Ije̍kɔ̄ɔpu ma̍. 

47 Iso̍lōmɔn chī gwo̍ wɔlɛ̍ Ɔwɔ a̍nɛ. 

48 “Ɔwɔ Nīi - Ɔgɔnyɛ Ɔnɔ̄kɔ̄kū ma̍ i̍ ē chī tū la u̍nu̍ nīi ɔ̄chɛ̄ɛchɛ bī abɔ̄ gwo̍ ma̍ 

ni̍. Ɔ̄chɛ ɔkɛrɔ̄ yī Ɔwɔ ka i̍ngɔ̍ɔ je̍ hīka, 

49 “ ‘Ɔwɔ ka hīka akpɔ̍ɔwɔ ɔ̍lɔ - atɛ̍ yī anu̍ nɛ. Ajɛ ɔ̍lɔ chī ɛbɛ ode ikpo̍ che yī 

anu̍ nɛ. Ita yī u̍nu̍ ɔna̍ nīi ala̍ ɔ̍lɔ ge̍ē gwo̍ de anu̍ ma̍/? Aba̍ ɔ̍lɔ - ɛbɛ ɔmyɛ̍nyɛ̍ 
nīi ala̍ ɔ̍lɔ ge̍ē ya̍ de anu̍ kūtū ma̍? 

50 Je̍ka a̍a anu̍ ɔlɔjā ɔ̍lɔ ya̍ ɔjā nūma̍ wa̍a̍ a̍nɛ?’ 

51 “Ala̍ āchɛ ongmwɔ̍hu̍ la ūkpɔ̄tū nūma̍! Ūkpɔ̄tū yī ala̍ ba̍la arɔ̄ yī ala̍ lɛ bāa 

āchɛ i̍je̍ Ɔwɔ ni̍ ma̍! Ala̍ lɛ i̍ngɔ̍ɔ ke̍e̍ bāa aa̍ ɔ̍kɔ̄kū yī ala̍ ma̍! Ala̍ titi ē nunu ē 
tāa Uhu Ɔnɛ̄ɛhɛhi Yī Ɔwɔ i̍ngi̍ngɔ̍ɔ. 

52 Ɔ̄chɛ ɔkɛrɔ̄ yī Ɔwɔ ɔna̍ hɔ̄ abɔ̍ɔ nīi a̍dā yī ala̍ i̍ ya̍ ɔ̄ lɛlā abi̍ ni̍ ma̍? E̍ kpo̍ 

alɛrɔ̄ yī Ɔwɔ ngmo̍. Aa̍ chī wā ge̍ ka ɛrɔ̄ yī ɔwɔ̄wā yī Ɔ̍chɛ̍ yī Ɔwɔ nīi lɛ kpakpa 
gɔ̄grāa ma̍ a̍nɛ. U̍ma̍ama, ala̍ chī chɔ̄ɔwɛ tū ɔ̄, de ɔ̍ ngmo̍ mɛ̍. 

53 Ala̍ chī nāa lihɔ yī Ɔwɔ nīi ga la abɔ̄ yī ayɛ̍ɛ̄chɛ̄rɔ̄ yī nū ma̍ a̍nɛ; ala̍ i̍ chī de 

lihɔ ɔla̍ā gbō mɛ ni̍!” 

54 Alihiyo ɛla̍ā plɛ̍ɛ̄lā nūma̍ wa̍a̍ nīi Isiti̍bīin ka ma̍, ūkpɔ̄tū ti̍ya aa̍ tū ɔlamu 

ɔlamu. E̍ ra̍ angūu kpɛ̍ɛ wu̍chē yī ɔtū ngurangura pīyeyīta̍ Isiti̍bīin. 

55 Uhu Ɔnɛ̄ɛhɛhi Yī Ɔwɔ mu Isiti̍bīin ibi̍īyē omōmu, o̍ hu eyī hwa̍a̍ ga ichō ge̍ 

ma̍ rīgā yī Ɔwɔ, gba̍a ma̍ Iji̍sɔ̄ɔsi nīi yarɛ abɔ̍ɔ la abɔ̄ līre̍ yī Ɔwɔ. 

56 O̍ ka bɛ̍ɛ̄nɛ̄ hīka ɛ̍lɛ ge̍ ma̍ gɛ! Akpɔ̍ɔwɔ ɔ̍lɔ lwāa hwōō tɔ̍ɔ̄ta̍ amu. Anɔ̍lɔ ma̍ 

Ɔyi̍ Yī Ɔngrɔ̄ɔ nīi ɔ̍lɔ rɛ abɔ̍ɔ la abɔ̄ līre̍ yī Ɔwɔ. 

57 Āchɛ ɛla̍ā to̍ohwe̍e, de abɔ̄ gū wɔrɔ̄. E̍ chē gbūdūū dikpo̍ba̍ Isiti̍bīin bɛ̍ɛ̄nɛ̄. 

58 E̍ wu̍ ɔ̄ ngmɛ̍ɛchɛ hī ipwɔ̍ɔ̄lɛ̍ ga ikō ge̍ ta̍ ɔ̄ lɛchɔ̄. Āchɛ nīi - itɛ̍ɛhi̍yɛ̍ ma̍ wu̍ 

aru̍ yī wā gblāa la apli̍kpo̍ okro̍biya ɔha̍ nīi re̍ka Isɔ̍ɔli ma̍. 

59 E̍ gblāa abɔ̍ɔ ē ta̍ ɔ̄ lɛchɔ̄, Isiti̍bīin hī Ādā ɛra̍ ka ɔ̍lɔ ge̍ “Ādā Iji̍sɔ̄ɔsi, 

chu̍chu̍u, nāa uhu yī u!” 

60 O̍ de ūnōowu ɛpɛpa tū ajɛ ka gbōō hīka, “Chu̍chu̍u Ādā, de lɛlā ɔdwɔ̄bi̍ yī 

wā nūma̍ kɔ̄ de wa̍. A ā bla tū ɔ̄ ni̍.” O̍ ka i̍ngɔ̍ɔ ɔpɔ̄ɔpɛ̄ ma̍, o̍ hīyɔtū du̍mɔ̍. 
Isɔ̍ɔli chɛ̄ ka ɛ̍lɛ ge̍ de Isiti̍bīin ngmo̍. 

U̍ku̍rɔ̍ yī alɛrɔ̄ 8 

1 Bū la i̍chi̍chɛ ɔla̍ā, nīi ogrēeyī yī āchɛ yī Ɔwɔ nīi hɔ̄ la Ijɛru̍sālɛm ma̍ wu̍tu yī 

ichi̍ ɔmɔ̍ɔ̄ma̍ dwɔ̄bi̍-dwɔ̄bi̍ a̍nɛ. Ɔ̍chi̍kpa̍kpa̍ yī alɛrɔ̄, nɛ̄ni̍ āchɛ yī Iji̍sɔ̄ɔsi wa̍a̍ 

mīyanya cha̍cha̍ pīya ga ajɛ yī Ijudi̍ya ba̍la Isame̍riya. Āchɛ ɛla̍ā nīi mīyanya 
ma̍ pīya ga ɛbɛha̍-ɛbɛha̍ wa̍a̍ ge̍ kā Wɔ̄kā Ɔlwɔnyɛ yī Iji̍sɔ̄ɔsi de āchɛ. 

2 Āchɛ ɛnɛ̄ɛhɛhi ɛha̍ gāa ge̍ de okū yī Isiti̍bīin nāa ge̍ nyi. E̍ drɛ̄ɛgba tū ɔ̄ kpɛ̍ɛji. 

3 Bū la yɛ̄grāa ɔla̍ā, Isɔ̍ɔli chikpo̍ ge̍ē de ogrēeyī yī āchɛ yī Ɔwɔ ē chāajɛ. O̍ ē 

ta̍ wɔlɔ̍lɛ̍ ta̍, ē ku̍ āchɛ yī Iji̍sɔ̄ɔsi. Angrɔ̄ɔ oo, anyā oo, o̍ ē kpo̍ wā tū igbakɔbɔ. 

4 Āchɛ ɛla̍ā nīi mīyanya ma̍ pīya ga ɛbɛha̍-ɛbɛha̍ wa̍a̍ ge̍ kā Wɔ̄kā Ɔlwɔnyɛ yī 

Iji̍sɔ̄ɔsi de āchɛ. 

5 Ifi̍līipu ga ipwo̍gra yī Isame̍riya ge̍ ka lɛlā yī Ɔhɔ̍ɔnyɛta̍ Nīi Ɔwɔ Hōhu Ma̍ de 

wa̍. 

6 Āchɛ ɛla̍ā darɔ̄ku lɛlā yī Ifi̍līipu. E̍ plɛ̍ɛ̄lā nīi o̍ yɛ ē ka wa̍a̍ ma̍, gba̍a ma̍ lɛlā 

ɔlɛbɛ̍bi̍ nīi o̍ ya̍ wa̍a̍ ma̍. 

7 Yapri̍ija ɔdwɔ̄bi̍ ē to̍ohwe̍e bīyɛchɛ hī āchɛ yɛ̄mɛ̄mɛ̄. Eku̍ku ba̍la āchɛ 

okwi̍kpo̍ oko̍ōku̍ yɛ̄mɛ̄mɛ̄ de lɛ cha̍cha̍. 

8 Alipwo̍gra ɔla̍ā lɛ ɔwɔ̄wīyā kpɛ̍ɛji wu̍chē yī lɛlā ɔla̍ā. 

9 Ɔngrɔ̄ɔ ɔha̍ hɔ̄ abɔ̍ɔ la ipwo̍gra ɔla̍ā re̍ka Isa̍yi̍mɔ̄ɔn. O̍ ē bī obūdeyī yī nū 

yɛ̍ɛ̄lā nīi o̍ ē de ē ya̍ Alisame̍riya wa̍a̍ lɛbɛ̍bi̍ ɔlamu ɔlamu. O̍ ē ya̍ nīi āchɛ ge̍ē 
ka ɔ̍lɔ - ɔ̄chɛ ke̍ke̍ni̍ nɛ. 

10 Āchɛ wa̍a̍, aɛ̍pɛ̄ oo, anyāku̍ oo, ē pɔ̍ɔkɔ yī Isa̍yi̍mɔ̄ɔn. E̍ ē hī ɔ̄ ka, “Ɔlwɔhu̍ 

Ɔnɔ̄kɔ̄kū Yī Ɔwɔ.” 

11 O̍ yɛ̍ɛ̄lā nīi o̍ lɛ wa̍ lɛbɛ̍bi̍ bū la obūdeyī yī nū ɔla̍ā ligbi̍gbo̍ mɛ̍. Wu̍chē yī 

ɔla̍ā nīi aa̍ wa̍a̍ ē pɔ̍ɔkɔ yī nū a̍nɛ. 

12 Ifi̍līipu wā ge̍ kā wɔ̄kā yī Ɔchwɔ̄lɛ̍ Oro̍ōre̍ Yī Ɔwɔ ba̍la riyī yī Iji̍sɔ̄ɔsi Ikra̍yisi 

de wa̍. Āchɛ wa̍a̍ chɛ̄ku ɔ̍ ma̍, o̍ hu wa̍ yenyi; angrɔ̄ɔ tūla anyā. 

13 Isa̍yi̍mɔ̄ɔn nūma̍ titi chɛ̄ ma̍, e̍ hu ɔ̍ yenyi; o̍ ē yɛ ba̍la Ifi̍līipu. O̍ ma̍ lɛlā 

ɔnɔ̄kɔ̄kū ba̍la lɛlā ɔlɛbɛ̍bi̍ wa̍a̍ nīi yɛ ē ya̍ ma̍, o̍ lɛ ɔ̍ lɛbɛ̍bi̍ kpɛ̍ɛji. 

14 Alɛrɔ̄ yī Iji̍sɔ̄ɔsi nīi gblāa la Ijɛru̍sālɛm ma̍ po̍ bɛ̍ɛ̄nɛ̄ ka Alisame̍riya ɔ̍lɔ chɛ̄ 

lɛlā yī Ɔwɔ ma̍, e̍ de Ipi̍ta ba̍la Ijɔ̍ɔn tɛ̄rɔ̄ gāa. 

15 E̍ gbajɛ gāa ma̍, e̍ jɔhā de āchɛ ɛla̍ā, hɛ̄ɛbɛ nīi e̍ ge̍ē nāa Uhu Ɔnɛ̄ɛhɛhi Yī 

Ɔwɔ. 

16 Wu̍chē yī oji̍ nɛ, Uhu Ɔnɛ̄ɛhɛhi Yī Ɔwɔ i̍ wā dikpo̍ba̍ wā yɛ̄grāa ɔla̍ā we̍ ni̍. 

Yenyi nīi e̍ e̍e hu ji la riyī yī Ādā Iji̍sɔ̄ɔsi a̍nɛ. 

17 Ipi̍ta ba̍la Ijɔ̍ɔn de abɔ̄ che āchɛ ɛla̍ā lɛhu̍ ma̍, e̍ nāa Uhu Ɔnɛ̄ɛhɛhi Yī Ɔwɔ 

ɔpɔ̄ɔpɛ̄. 

18 Isa̍yi̍mɔ̄ɔn ma̍ bɛ̍ɛ̄nɛ̄ hīka, alɛrɔ̄ yī Iji̍sɔ̄ɔsi ɛ̍lɛ de abɔ̄ che āchɛ ma̍, āchɛ ɛ̍lɛ 

nāa Uhu Ɔnɛ̄ɛhɛhi Yī Ɔwɔ. Bū la ɛbɛ ɔla̍ā, o̍ chrāa oko̍o yī okpo ode de Ipi̍ta 
ba̍la Ijɔ̍ɔn. 

19 O̍ ka de wa̍ hīka ɛ̍lɛ ge̍ de ita wɔhu̍ nūma̍ de anu̍ hɛ̄ɛbɛ nīi ɔ̄chaha̍ ɔ̄chaha̍ 

nīi anɔ̍lɔ ge̍ de abɔ̄ che ɔ̍lɔ ma̍ nīi ɔ̍lɔ ge̍ nāa Uhu Ɔnɛ̄ɛhɛhi Yī Ɔwɔ i̍ngi̍ngɔ̍ɔ. 

20 Ipi̍ta da Isa̍yi̍mɔ̄ɔn hīka, “Okpo yī wɔ ɔla̍ā ge̍ chāajɛ ba̍la awɔ ɔlɔjā! Wu̍chē 

oji̍ nɛ, a gbɛri̍ya̍ ka aɔ̍lɔ ge̍ē ra̍ ɔjā nīi Ɔwɔ ē de ma̍ la okpo. 

21 A i̍ lɛlɛ̄lā amu lipu̍ yī lɛlā nūma̍ ni̍!. Wu̍chē oji̍ nɛ, ūkpɔ̄tū yī wɔ i̍ lɛ kpakpa la 

eyī yī Ɔwɔ ni̍. 

22 Pīyabɔ̄ta̍ hī lɛlā abi̍ yī wɔ, nīi a ā jɔhā de Ādā, ɔha̍ni̍ o̍ ē de ɛri̍ya̍ yī ūkpɔ̄tū 

ɔdwɔ̄bi̍ yī wɔ ɔla̍ā kɔ̄ de wɔ. 

23 Wu̍chē oji̍ nɛ, n ma̍ hīka ūkpɔ̄tū ɔdwɔ̄bi̍ yī wɔ lɛ wɔnɔnɔ gba̍a̍; lɛlā ɔdwɔ̄bi̍ tū 

wɔ igbakɔbɔ mɛ̍!” 

24 Isa̍yi̍mɔ̄ɔn ka de Ipi̍ta ba̍la Ijɔ̍ɔn bɛ̍ɛ̄nɛ̄ hīka, “Ala̍ chu̍chu̍u! Ala̍ ā jɔhā de 

Ādā de u, hɛ̄ɛbɛ nīi lɛlā nīi ala̍ ka wa̍a̍ ma̍ ge̍ e̍e ya̍ u ni̍!” 

25 Ipi̍ta ba̍la Ijɔ̍ɔn ka ochi̍chi̍ yī lɛlā, de ɛrɔ̄ yī Ādā ka de wa̍ ma̍, e̍ ku̍chē pīya 

ga Ijɛru̍sālɛm. E̍ kā Wɔ̄kā Ɔlwɔnyɛ yī Ɔwɔ de alwɔlɛ̍ɛchɛ yī Isame̍riya yɛ̄mɛ̄mɛ̄ 
nīi e̍ yɛ ē chɔ̄cha ma̍. 

26 Ɔyɛ̍ɛ̄chɛ̄rɔ̄ yī Ɔwɔ ka de Ifi̍līipu bɛ̍ɛ̄nɛ̄ hīka ɔ̍lɔ ge̍ nīichō nīi ɔ̍lɔ ge̍ yɛ i̍ngɔ̍ɔ 

ga wāā yī ihi̍yajɛ, wāā yī ɔpɔ̄pū nīi ɔ̍lɔ bū la Ijɛru̍sālɛm ga Iga̍sa ma̍. Ɔpɔ̄pū 
ɔla̍ā i̍ hɔ̄ gɛ ni̍. 

27 Ifi̍līipu wā ge̍ pīya gānyɔ̄. O̍ ma̍ Oletiyo̍piya ɔha̍. Ɔngrɔ̄ɔ ɔku̍lɛ̄pī ɔla̍ā - ɔ̄chɛ 

ɔnɔ̄kɔ̄kū gba̍a̍ nɛ. Anu̍ ē deyīrɛ lɛlā yī okpo yī Ika̍ndāaki nīi - ɔchwɔ̄lɛ̍ ɔnɔ̄nyā yī 
Etiyo̍piya ma̍ a̍nɛ. O̍ ga ga Ijɛru̍sālɛm gāa ge̍ ya̍ otūlichō de Ɔwɔ. 

28 U̍ma̍ama, o̍ yɛ ē chɔ̄cha. O̍ hyāhɔ̄ abɔ̍ɔ la wɔwu̍ ajɛ yī nū yɛ ē ma̍ īpū nīi 

Ayisa̍ya ɔ̄chɛ ɔkɛrɔ̄ yī Ɔwɔ ta̍ ma̍. 

29 Uhu Ɔnɛ̄ɛhɛhi Yī Ɔwɔ ka de Ifi̍līipu ka ɔ̍lɔ ge̍ gāa ge̍ yɛ bla̍a wɔwu̍ ajɛ yī 

ɔngrɔ̄ɔ ɔla̍ā. 

30 Ifi̍līipu wā ge̍ rɛ̄ɛnya gānyɔ̄. O̍ po̍ nīi ɔngrɔ̄ɔ ɔla̍ā yɛ ē ka lɛlā bū la īpū ɔla̍ā 

nīi Ayisa̍ya ɔ̄chɛ ɔkɛrɔ̄ ta̍ ma̍, o̍ che ɔngrɔ̄ɔ ɔla̍ā ikpo̍ hīka, “Ādā, a je̍ ochi̍chi̍ yī 
ɔjā nīi a yɛ aa̍ ē ka ē bū la īpū ɔla̍ā ma̍?” 

31 O̍ hīyɔkɔ hīka, kana̍ nīi anɔ̍lɔ ge̍ē je̍ ochi̍chi̍ yī ɔ̍lɔ mɛ ma̍? Ɔ̍chi̍kpa̍kpa̍, 

ɔ̄chɛ ɔha̍ ɔ̍lɔ ka̍a ngū anu̍ o̍bū oo. Bū la ɛbɛ ɔla̍ā, o̍ ka hīka Ifi̍līipu ɔ̍lɔ ge̍ tīichō 
wā ge̍ hɔ̄ ba̍la anu̍ lipu̍ yī wɔwu̍ ajɛ ɔla̍ā. 

32 Ɛbɛ nīi o̍ yɛ ē ka la Īpū Yī Ɔwɔ ɔla̍ā ma̍ ka hīka, “E̍ wu̍ ɔ̄ ta̍ bāa ɔnyīyɛrɔ̄ nīi 

e̍ bī yɛ gāa ge̍ē ngmo̍ ma̍. O̍ lɛ bāa ɔyɔ̍ɔ̄nyīyɛrɔ̄ nīi e̍ ge̍ yɛ ē krāa anu̍ ɛwa nīi 
o̍ i̍ ē ya̍ ku̍yɔ ni̍ ma̍. O̍ i̍ ka lɛlɛ̄lā ni̍. 

33 E̍ bī ɔ̄ ga ajɛ gba̍a̍. O̍ i̍ chī lɛ ɔ̄chɛ ɔklɛpɔ̄ hī ɔ̄ ni̍. Ɔ̄chɔ̄chɛ i̍ ge̍ē chɛ̄chi̍ yī 

wɔma yī nū mɛ ni̍. Wu̍chē oji̍ nɛ, e̍ de ɔhɔ̄leyī yī nū nāa hī yɛchɛ nūma̍ mɛ̍.” 

34 Ɔngrɔ̄ɔ ɔla̍ā de Ifi̍līipu bɛ̍ɛ̄nɛ̄ hīka, “Chu̍chu̍u, de ka de u gɛ! Ɔ̄nyɛ nīi ɔ̄chɛ 

ɔkɛrɔ̄ yī Ɔwɔ nūma̍ yɛ ē ka lɛlā nūma̍ ku̍ ɔ̄ ma̍? Lɛlā yī anu̍ ɔlɔjā kɛ̄ɛ iyī ɔ̄chɛ 
ɔha̍?” 

35 Ifi̍līipu kū la ɔkɔ̄ka de ɔ̍ bɛ̍ɛ̄nɛ̄. O̍ wu̍ u̍tu bū la ɛbɛ nīi ɔngrɔ̄ɔ nūma̍ ka bū la 

Īpū Yī Ɔwɔ ma̍, o̍ kā Wɔ̄kā Ɔlwɔnyɛ yī Iji̍sɔ̄ɔsi de ɔ̍ wa̍a̍. 

36 E̍ yɛ ē yɛ i̍ngi̍ngɔ̍ɔ ma̍, e̍ wā ge̍ gbajɛ la ɛbɛ yī yenyi ɔha̍. Ɔngrɔ̄ɔ ɔla̍ā de 

Ifi̍līipu bɛ̍ɛ̄nɛ̄ hīka, “Ma̍ gɛ, yenyi hɔ̄ ma̍ mɛ̍! Ɔjā ɔha̍ hɔ̄ abɔ̍ɔ ge̍ē ku̍ chi̍yɛ ē hī 
yenyi ohōhu we̍?” 

37 [Ifi̍līipu ka de ɔ̍ hīka, “A ge̍ chɛ̄ la ūkpɔ̄tū yī wɔ wa̍a̍, ɔ̍lɔma̍ a ge̍ē hu yenyi!” 

Ɔngrɔ̄ɔ ɔla̍ā ka ɔpɔ̄ɔpɛ̄ hīka, “N chɛ̄ i̍ngɔ̍ɔ! N chɛ̄ hīka Iji̍sɔ̄ɔsi Ikra̍yisi - Ɔyi̍ Yī 
Ɔwɔ nɛ!”] 

38 Ɔngrɔ̄ɔ ɔla̍ā ka nīi wɔwu̍ ajɛ ɔla̍ā jīyarɛ la aa̍. Anu̍ ba̍la Ifi̍līipu pra̍a tū ga 

yenyi ɔla̍ā, Ifi̍līipu hu ɔ̍ yenyi. 

39 E̍ bīyɛchɛ hī yenyi wā la yɛchɛ ma̍, Uhu Yī Ādā de Ifi̍līipu nāa pīya hī ɔ̄; 

ɔngrɔ̄ɔ ɔla̍ā i̍ ma̍ ɔ̄ gɛ ni̍. Ɔngrɔ̄ɔ ɔla̍ā pīya ɔjā yī nū, lɛ ɔwɔ̄wīyā kpɛ̍ɛji. 

40 Ifi̍līipu wā ge̍ jo̍ōkū bɛ̍ɛ̄nɛ̄ hīka anɔ̍lɔ gbajɛ la A̍si̍dɔ̄ɔsi mɛ̍. O̍ kā Wɔ̄kā 

Ɔlwɔnyɛ yī Iji̍sɔ̄ɔsi ta̍ ipwo̍gra ipwo̍gra ta̍ i̍ngi̍ngɔ̍ɔ wa̍a̍ ge̍ chɛ̄ ga Isi̍sari̍ya. 

U̍ku̍rɔ̍ yī alɛrɔ̄ 9 

1 Yɛ̄grāa ɔla̍ā, Isɔ̍ɔli e̍e yɛ abɔ̍ɔ ē hwa a̍chi̍kpo̍ yī Ādā ɔhwɔ̄hwa dwɔ̄bi̍ dwɔ̄bi̍ 

ka anɔ̍lɔ ge̍ē ngmo̍ ɛ̍lɛ. O̍ ga ɛbɛ yī A̍dā Aligbe ge̍ ra̍ābɔ̄ de ɔ̍, 

2 ɔ̍lɔ ge̍ de īpū tɛ̄rɔ̄ hu alu̍nu̍ ogrēeyī yī Iju̍u nīi - ɔ̍lɔ hɔ̄ la Idama̍si̍kɔsi ma̍ 

chabɔ̄ yī anu̍. O̍ ya̍ hɛ̄ɛbɛ nīi o̍ ge̍ē ma̍ āchɛ ɛha̍ nīi chɛ̄ku Ɔpɔ̄pū Yī Lɛlā Yī 
Ādā ma̍ nīi o̍ ge̍ē lwɔhu̍ ē ku̍ wā. E̍ ge̍ - angrɔ̄ɔ kɛ̄ɛ anyā oo, hɛ̄ɛbɛ nīi o̍ ge̍ē 
wā āā orī, bī āā wā la Ijɛru̍sālɛm. 

3 O̍ nyɔ̄ pīya yɛ gānyɔ̄ bɛ̍ɛ̄nɛ̄ nīi o̍ wā ge̍ tu̍ bla̍a Idama̍si̍kɔsi ma̍, ɔla̍ ɔnɔ̄kɔ̄kū 

ɔha̍ wu̍ rɛ ɔ̍ bū abɔ̍ɔ la ichō ɔpɔ̄ɔpɛ̄. Ɔla̍ ɔ̍lɔma̍ hu̍ bāa ɔnyra̍nyra̍ ma̍ ta̍kakatū 
Isɔ̍ɔli. 

4 Isɔ̍ɔli wu̍ mla̍ajɛ ɔpɔ̄ɔpɛ̄. O̍ pɔ̍ɔkɔlɛ̄lā yī ɔ̄chɛ ɔha̍ bɛ̍ɛ̄nɛ̄ hīka, “Isɔ̍ɔli be̍e! 

Isɔ̍ɔli! Oji̍ - ohu̍ nīi a yɛ aa̍ ē ya̍ um ichi̍ dwɔ̄bi̍ dwɔ̄bi̍ ma̍/?” 

5 Isɔ̍ɔli chikpo̍ ka ɔ̍lɔ - ɔ̄nyɛ nɛ, Ādā? O̍ ka de ɔ̍ hīka, “Ami - Iji̍sɔ̄ɔsi nīi a yɛ aa̍ 

ya̍ um ichi̍ dwɔ̄bi̍ dwɔ̄bi̍ a̍nɛ. 

6 Nīichō nīi a ā pīya ga ipwɔ̍ɔ̄lɛ̍ la Idama̍si̍kɔsi gɛ; ma̍a e̍ ge̍ē ka ē de wɔ abɔ̍ɔ 

lɔkɔ nīi a ge̍ē ya̍ ma̍!” 

7 Āchɛ nīi yɛ ba̍la Isɔ̍ɔli ma̍ de jī rɛ abɔ̍ɔ; e̍ i̍ kɛlɛ̄lā la oko̍o ni̍. E̍ pɔ̍ɔkɔlɛ̄lā ɔla̍ā, 

e̍ i̍ chī ma̍ ɔ̄chɔ̄chɛ ni̍. 

8 Isɔ̍ɔli nīichō la ajɛ, lwāa eyī; o̍ i̍ myɛ̍ma̍ mɛ gɛ ni̍ oo! E̍ wā ge̍ de abɔ̄ ku̍ ɔ̄, bī 

ɔ̄ pīya ga Idama̍si̍kɔsi. 

9 Lipu̍ yī ɔ̄chī ɛta̍, Isɔ̍ɔli i̍ myɛ̍ma̍ mɛ ni̍; o̍ i̍ de oko̍o tū ojōre̍ ni̍; o̍ i̍ chī gwa̍ 

yenyi yī ɔkpa̍ ni̍. 

10 A̍chi̍kpo̍ yī Iji̍sɔ̄ɔsi ɔha̍ re̍ka Anana̍yāasi hɔ̄ abɔ̍ɔ la Idama̍si̍kɔsi. Ɔwɔ wā 

dikpo̍ba̍ ɔ̄ la wɔ̄na ka ɔ̍lɔ ge̍ “Anana̍yāasi be̍e!” Anana̍yāasi hīyɔkɔ bɛ̍ɛ̄nɛ̄ hīka, 
anɔ̍lɔ hɔ̄ ma̍ chɔ̍ɔ, Ādā! 

11 Ādā koko̍o de ɔ̍ bɛ̍ɛ̄nɛ̄ hīka, “Nīichō nīi a ā ga ogblo̍lo̍ nīi re̍ka ‘Ɔlɛdede’ ma̍, 

ga wɔlɛ̍ yī Iju̍dasi ge̍ chikpo̍ yī ɔngrɔ̄ɔ nīi re̍ka Isɔ̍ɔli, ɔyi̍ Olita̍susi ma̍. O̍ hɔ̄ 
abɔ̍ɔ ē jɔhā de Ɔwɔ. 

12 O̍ nā wɔ̄na ma̍ ɔ̄chɛ nīi re̍ka Anana̍yāasi ma̍ nīi o̍ wā ge̍ de abɔ̄ che ɔ̍ nīi o̍ 

de myɛ̍ma̍.” 

13 Anana̍yāasi hīyɔkɔ bɛ̍ɛ̄nɛ̄ hīka, “Ādā, n plɛ̍ɛ̄lā yī ɔ̄chɛ nūma̍ la oko̍o yī āchɛ 

yɛ̄mɛ̄mɛ̄. N po̍ wa̍a̍ lɔkɔ nīi o̍ ya̍ āchɛ yī wɔ lɛlā ɔdwɔ̄bi̍ yɛ̄mɛ̄mɛ̄ abɔ̍ɔ la 
Ijɛru̍sālɛm ma̍. 

14 U̍ma̍ama, o̍ nāa wɔhu̍ bū la abɔ̄ yī alɛhu̍ aligbe nīi o̍ wā la Idama̍si̍kɔsi ma̍. 

O̍ nāa wɔhu̍ ge̍ē ku̍ ɔ̄chaha̍ ɔ̄chaha̍ nīi ē hī riyī yī wɔ ma̍.” 

15 Ādā ka de Anana̍yāasi hīka, “Gānyɔ̄ ji. Wu̍chē oji̍ nɛ, n hu ɔ̍ ohōhu nīi o̍ ge̍ē 

chrāa ami ɛrɔ̄. Anu̍ ge̍ē bī riyī yī u ge̍ē ka ē de Ɛchɛkɔcha, ba̍la ɔchwɔ̄lɛ̍ 
yɛ̄mɛ̄mɛ̄ ba̍la Ali̍sɛ̄rɛli i̍ngi̍ngɔ̍ɔ a̍nɛ. 

16 Ami ɔlɔjā ge̍ē chabɔ̄ hu ɔ̍ lɔkɔ nīi o̍ ge̍ē mi̍chi̍ la lɛhu̍ yī u ma̍.” 

17 Bɛ̍ɛ̄nɛ̄, Anana̍yāasi wā ge̍ pīya gānyɔ̄. O̍ ga wɔlɛ̍ ɔ̍lɔma̍ ge̍ de abɔ̄ che Isɔ̍ɔli 

lɛhu̍, ka de ɔ̍ hīka, “Isɔ̍ɔli, ɔɔ̍nɛ̍ yī u! Ādā Iji̍sɔ̄ɔsi tū um ɛrɔ̄ hu wɔ. Anu̍ wā 
dikpo̍ba̍ wɔ i̍krɔ̍ɔ la ɔpɔ̄pū nīi a yɛ ē wā ma̍ a̍nɛ. O̍ tū um ɛrɔ̄ hɛ̄ɛbɛ nīi a ge̍ē 
de ē myɛ̍ma̍.” 

18 Ɔpɔ̄ɔpɛ̄, ɔjā ɔha̍ lɛ bāa āpū yī ɛbɛ̍yēenyi ma̍ hwō hī Isɔ̍ɔli īkprī. O̍ de myɛ̍ma̍ 

mɛ ɔpɔ̄ɔpɛ̄. O̍ nīichō ɔpɔ̄ɔpɛ̄ de yenyi hu. 

19 O̍ wā ge̍ de ojōre̍ re̍ ma̍, o̍ de lɛ kpra̍kpra̍ bɛ̍ɛ̄nɛ̄. Isɔ̍ɔli hɔ̄ abɔ̍ɔ la 

Idama̍si̍kɔsi ɔ̄chī ɛmlɛ̍ɛmla̍a tāa a̍chi̍kpo̍ yī Iji̍sɔ̄ɔsi. 

20 O̍ pīya ɔpɔ̄ɔpɛ̄ ga u̍nu̍ ogrēeyī yī ɛbɛla̍ā wa̍a̍ ge̍ ka ɛrɔ̄ yī Iji̍sɔ̄ɔsi de āchɛ. O̍ 

ka de wa̍ hīka Iji̍sɔ̄ɔsi ɔ̍lɔ - Ɔyi̍ Yī Ɔwɔ nɛ. 

21 Āchɛ wa̍a̍ nīi po̍ ma̍, o̍ de ya̍ wā lɛbɛ̍bi̍ ji bɛ̍ɛ̄nɛ̄. E̍ chikpo̍ bɛ̍ɛ̄nɛ̄ hīka, “I̍ 

ɔngrɔ̄ɔ nūma̍ ē ngmo̍ āchɛ nīi de ɔtū che riyī yī Iji̍sɔ̄ɔsi abɔ̍ɔ la Ijɛru̍sālɛm ma̍ 
a̍ni̍? I̍ ɔla̍ā - ohu̍ nīi o̍ wā amu hɛ̄ɛbɛ ge̍ē ku̍ wā wōrī pīya ge̍ē de alɛhu̍ aligbe 
a̍ni̍?” 

22 Isɔ̍ɔli ka lɛlā yī Ɔwɔ brii ga iyɔ̄bū iyɔ̄bū. O̍ chabɔ̄ tɛri̍tɛri̍ lɔkɔ nīi Iji̍sɔ̄ɔsi - 

Ɔhɔ̍ɔnyɛta̍ Nīi Ɔwɔ Hōhu a̍nɛ ma̍. O̍ ka tri̍di̍di̍, kpɛ̍ɛ nīi Iju̍u yī Idama̍si̍kɔsi wa̍a̍ 
i̍ ta̍ahu̍ tāa anu̍ mɛ ni̍. 

23 Ɔ̄chī ɛmlɛ̍ɛmla̍a wā ge̍ ga ma̍, Iju̍u yɛ̄mɛ̄mɛ̄ miya ge̍ē de Isɔ̍ɔli ē ngmo̍. 

24 Isɔ̍ɔli de jo̍ōkū yī ɔmɔ̄miya ɔla̍ā nīi e̍ miya tū ɔ̄ ma̍. La otu̍ kɛ̄ɛ yɛnɔ oo, e̍ ē 

deyīrɛ abɔ̍ɔ la oko̍nɔ̄ɔpu hɛ̄ɛbɛ ge̍ē ngmo̍ ɔ̄. 

25 I̍chi̍chɛ ɔha̍ la otu̍, alikpɛ̍ɛ yī Isɔ̍ɔli nāa anu̍ tū la u̍kpa̍, bī ɔ̄ ga la a̍rɛ̍pa̍ yī 

ɔga̍ha̍ yī ipwo̍gra ɔla̍ā du̍mɔ̍ ga ajɛ. 

26 Isɔ̍ɔli wā la Ijɛru̍sālɛm ma̍, o̍ chikpo̍ ge̍ē tū tāa a̍chi̍kpo̍ yī Iji̍sɔ̄ɔsi; e̍ de kpo̍ 

tūuhwi yī nū. E̍ i̍ chɛ̄ hīka ɔ̍lɔ de pīya a̍chi̍kpo̍ yī Iji̍sɔ̄ɔsi lēchi̍ lēchi̍ ni̍. 

27 Iba̍nābasi wā bɛ̍ɛ̄nɛ̄ ge̍ de Isɔ̍ɔli bī ge̍ de alɛrɔ̄ yī Iji̍sɔ̄ɔsi. Iba̍nābasi ka de 

wa̍ wa̍a̍ lɔkɔ nīi Isɔ̍ɔli ma̍ Ādā Iji̍sɔ̄ɔsi la ɔpɔ̄pū ma̍, ba̍la ɔkɔ nīi Ādā ka lɛlā tāa 
anu̍ ma̍. O̍ gba̍a ka de wa̍ lɔkɔ nīi Isɔ̍ɔli ka lɛlā brii la riyī yī Iji̍sɔ̄ɔsi abɔ̍ɔ la 
Idama̍si̍kɔsi ma̍. 

28 Bū la ɛbɛ ɔla̍ā, Isɔ̍ɔli hɔ̄ abɔ̍ɔ ba̍la aa̍ bɛ̍ɛ̄nɛ̄. O̍ ē ga ɛbɛha̍ ɛbɛha̍ yī 

Ijɛru̍sālɛm wa̍a̍ ba̍la aa̍. O̍ ē ka lɛlā brii la riyī yī Ādā Iji̍sɔ̄ɔsi. 

29 O̍ ē ka lɛlā yī Ɔwɔ de Iju̍u ɛha̍ nīi ē ka Igri̍iki ma̍. O̍ ē ta̍ahu̍ titi ba̍la aa̍ ɔ̄kɔ̄kū 

ma̍, e̍ chikpo̍ ode ɔ̍ ngmo̍ōngmo̍. 

30 Aɛ̍nɛ̍ yī nū āchɛ yī Ikra̍yisi de po̍ i̍ngɔ̍ɔ ma̍, e̍ bī ɔ̄ pīya ga Isi̍sari̍ya, de ɔ̍ tɛ̄rɔ̄ 

bū abɔ̍ɔ pīya ga Ita̍susi bɛ̍ɛ̄nɛ̄. 

31 Ogrēeyī yī āchɛ yī Ɔwɔ la Ijudi̍ya ba̍la Iga̍līli ba̍la Isame̍riya wa̍a̍ gblāa la 

ogbodɔ̍dɔ̍ bɛ̍ɛ̄nɛ̄. E̍ jɛ̄ hwɔhi hwɔhi; āchɛ yɛ̄mɛ̄mɛ̄ ngma̍ tū wā bū la wɔbɔ̄ otōtū 
nīi Uhu Ɔnɛ̄ɛhɛhi Yī Ɔwɔ yɛ ē tū wā ma̍. Wu̍chē oji̍ nɛ, e̍ hɔ̄ la otūlichō yī Ādā 
i̍ngɔ̍ɔ ke̍e̍. 

32 Ipi̍ta ti̍yaha ga ipwo̍gra yɛ̄mɛ̄mɛ̄, ga i̍ngɔ̍ɔ wa̍a̍ ga ɛbɛ yī āchɛ yī Ɔwɔ nīi 

gblāa la Ili̍da ma̍. 

33 O̍ ma̍ ɔngrɔ̄ɔ ɔha̍ abɔ̍ɔ nīi ya̍ oku̍ku gbo la u̍bwɔ̍ la lɛ̍yi̍ arāata̍ ma̍. Ɔngrɔ̄ɔ 

ɔla̍ā re̍ka Ene̍yāasi. 

34 Ipi̍ta da ɔ̍ hīka, “Ene̍yāasi! Iji̍sɔ̄ɔsi Ikra̍yisi ya̍ nīi a de lɛ cha̍cha̍ mɛ̍! Nīichō, 

nīi a ā de ɔjwɔ̄lā yī wɔ hā gɛ!” Ɔngrɔ̄ɔ ɔla̍ā nyɔ̄ gbru ɔpɔ̄ɔpɛ̄. 

35 Āchɛ wa̍a̍ nīi gblāa la Ili̍da ba̍la Isharɔ̍ɔn ma̍ ma̍ ɔ̄ ma̍, e̍ pīya ūkpɔ̄tū kɔ̍ Ɔwɔ 

cha̍cha̍. 

36 Yɛ̄grāa ɔla̍ā, ɔnyā ɔha̍ nīi - ɔ̄chɛ yī Ikra̍yisi hɔ̄ abɔ̍ɔ la Ijɔ̍pa ma̍ re̍ka Ita̍bita. 

O̍ gba̍a re̍ka Idɔ̍kāasi la oko̍o yī Igri̍iki. Ɔnyā nūma̍ ē lɛ̍ɛhi kpɛ̍ɛji. O̍ ē kɔ̄ ɔjā de 
alyeklo̍ kpɛ̍ɛji. 

37 O̍ wā ge̍ kwi̍īyē bɛ̍ɛ̄nɛ̄, pīyaku̍. E̍ de okū yī nū gwīyē ma̍, e̍ de ɔ̍ nāa gbo 

abɔ̍ɔ la ipu̍nu̍ yī ichō ɔha̍. 

38 A̍chi̍kpo̍ yī Iji̍sɔ̄ɔsi nīi gblāa la Ijɔ̍pa ma̍ po̍ hīka Ipi̍ta ɔ̍lɔ wā hɔ̄ abɔ̍ɔ la Ili̍da. 

Ijɔ̍pa lɛ kurɛkurɛ ga Ili̍da ma̍, e̍ de āchɛ ɛpa tɛ̄rɔ̄ hu Ipi̍ta. Ɔ̍lɔ ge̍ yewā pa̍pa̍pa̍! 

39 Ipi̍ta tībi̍īyē ɔpɔ̄ɔpɛ̄, pīya ba̍la aa̍. O̍ gbajɛ gāa ɔpɔ̄ɔpɛ̄ ma̍, e̍ bī ɔ̄ ga ipu̍nu̍ yī 

ichō ɔla̍ā nīi okū gbo ma̍. Anyā ɛha̍ nīi ɔbu̍wā pīyaku̍ mɛ̍ ma̍ gblāa abɔ̍ɔ ē 
drɛ̄ɛgba ē tū ɔ̄. E̍ chabɔ̄ yī ɛjā otūlibi̍īyē ɛha̍ ba̍la aru̍ wa̍a̍ nīi Idɔ̍kāasi gɔ̍ de wa̍ 
yɛ̄grāa nīi o̍ hɔ̄leyī ma̍ hu̍ Ipi̍ta. 

40 Ipi̍ta de anyā ɛla̍ā nū ngmɛ̍ɛchɛ wa̍a̍. O̍ pīya pīyēkū la ajɛ jɔhā de Ɔwɔ. O̍ 

pīyeyī kpa̍ta̍ ga ɛbɛ yī okū, da ɔ̍ hīka ɔ̍lɔ ge̍ “Ita̍bita! Nīichō!” Ɔnyā ɔla̍ā lwāa 
eyī pee ɔpɔ̄ɔpɛ̄. O̍ ma̍ Ipi̍ta ma̍, o̍ nīichō hyāhɔ̄. 

41 Ipi̍ta de abɔ̄ ku̍ ɔ̄, tū ɔ̄ wɔbɔ̄ nīi o̍ nīichō. Bɛ̍ɛ̄nɛ̄, o̍ hī āchɛ yī Ɔwɔ ba̍la 

anyōkū ɛla̍ā ɛra̍ gāa ge̍ chabɔ̄ yī nū hu̍ wā ka ɔ̍lɔ hɔ̄leyī mɛ̍. 

42 Ohu yī lɛlā nūma̍ mīyanya la Ijɔ̍pa cha̍cha̍. Āchɛ yɛ̄mɛ̄mɛ̄ chɛ̄ku Ɔwɔ. 

43 Ipi̍ta jī hɔ̄ abɔ̍ɔ la Ijɔ̍pa gbajɛ la ɔ̄chī ɛmɛ̍ɛmla̍a. O̍ tū wɔga la wɔlɛ̍ yī ɔngrɔ̄ɔ 

ɔha̍ nīi re̍ka Isa̍yi̍mɔ̄ɔn ɔgwɔ̍kpa̍ ma̍. 

U̍ku̍rɔ̍ yī alɛrɔ̄ 10 

1 Ɔngrɔ̄ɔ ɔha̍ re̍ka Ikɔnɛ̍līyusi hɔ̄ la ipwo̍gra yī Isi̍sari̍ya. Anu̍ - ɔlɛhu̍ yī ribi yī 

āchɛ ɔkplɛ̍wu̍ yī Aliro̍om ɔha̍ nīi re̍ka “Ribi Yī Ali̍tāli” ma̍ a̍nɛ. 

2 Ikɔnɛ̍līyusi - ɔ̄chɛ ɔya̍ ɔpɔ̄pū yī lɛlā nīi hi Ɔwɔ ɔtū ma̍ nɛ. Anu̍ ba̍la alwɔlɛ̍ yī 

nū wa̍a̍ ē ya̍ otūlichō yī Ɔwɔ. O̍ ē kɔ̄ ɔjā de āchɛ yī Iju̍u nīi - alyeklo̍ ma̍. O̍ ē 
jɔhā de Ɔwɔ myɛ̄grāa-myɛ̄grāa. 

3 I̍chi̍chɛ ɔha̍ la yɛnɔ bāa yɛ̄grāa yī oje ɛta̍ ma̍, o̍ myɛ̍ma̍ ɔlɛbɛ̍bi̍ ita yī ɔha̍ bāa 

wɔ̄na ma̍. O̍ ma̍ ɔyɛ̍ɛ̄chɛ̄rɔ̄ yī Ɔwɔ gēdēgēdē nīi o̍ chɛ̄ wā dikpo̍ba̍ ɔ̄ ge̍ē da ɔ̍ 
hīka ɔ̍lɔ ge̍, “Ikɔnɛ̍līyusi!” 

4 Ikɔnɛ̍līyusi ma̍ ɔ̄ chi̍i̍ la uhwi la uhwi, da Ɔyɛ̍ɛ̄chɛ̄rɔ̄ yī Ɔwɔ ka ɔ̍lɔ - oji̍ nɛ, 

ādā? Ɔyɛ̍ɛ̄chɛ̄rɔ̄ yī Ɔwɔ ka de ɔ̍ bɛ̍ɛ̄nɛ̄ hīka, “Ikɔnɛ̍līyusi! Ɔhā yī wɔ ba̍la lɛhi 
ɔyɔ̍ɔ̄ya̍ yī wɔ. Ɔwɔ nāa hwɔhi hwɔhi, lɛ ɔbɔ̄bla tū wɔ mɛ̍. 

5 De āchɛ tɛ̄rɔ̄ ga ipwo̍gra yī Ijɔ̍pa ge̍ hī ɔngrɔ̄ɔ nīi re̍ka Isa̍yi̍mɔ̄ɔn Ipi̍ta ma̍ ɛra̍ 

wā. 

6 O̍ tū wɔga abɔ̍ɔ la wɔlɛ̍ yī ɔngrɔ̄ɔ ɔha̍ nīi re̍ka Isa̍yi̍mɔ̄ɔn ɔgwɔ̍kpa̍ nīi hɔ̄ bla̍a 

oko̍o yī li̍hu ma̍.” 

7 Ɔyɛ̍ɛ̄chɛ̄rɔ̄ yī Ɔwɔ nīi yɛ ē ka lɛlā ma̍ ku̍ pīya bɛ̍ɛ̄nɛ̄. Ikɔnɛ̍līyusi wā ge̍ de a̍chɛ̍ 

yī nū āchɛ ɛpa hī ɛra̍, ba̍la ɔha̍ nīi ē gbō ɔ̄ ma̍. Ɔ̄chɛ ɔkplɛ̍wu̍ ɔla̍ā - ɔ̄chɛ ɔya̍ 
ɔpɔ̄pū yī lɛlā nīi hi Ɔwɔ ɔtū ma̍ nɛ. 

8 Ikɔnɛ̍līyusi koko̍o yī lɛlā nīi ya̍ ma̍ wa̍a̍ de wa̍. O̍ wā ge̍ de wa̍ tɛ̄rɔ̄ pīya ga 

Ijɔ̍pa bɛ̍ɛ̄nɛ̄. 

9 Ɔ̄chī ɔmɛpa nīi e̍ yɛ la ɔpɔ̄pū ma̍, e̍ wā ge̍ tu̍ bla̍a ipwo̍gra yī Ijɔ̍pa bɛ̍ɛ̄nɛ̄. 

Ipi̍ta nyɔ̄ abɔ̍ɔ la u̍nu̍ ɔla̍ā ga ichō yī nū ge̍ē jɔhā yɛ̄grāa yī yɛnɔ oche la 
yakpalɛ̄hu̍. 

10 Lɛmiyɛ ya̍ ɔ̄ nīi o̍ yɛ ē chikpo̍ ge̍ē re̍ ojōre̍; e̍ chī e̍e yɛ abɔ̍ɔ ē he ojōre̍. Ɔjā 

ɔha̍ bāa wɔ̄na ma̍ wā la anu̍ ɔpɔ̄ɔpɛ̄. 

11 O̍ ma̍ akpɔ̍ɔwɔ nīi lwāa ta̍ hwōō ɔpɔ̄ɔpɛ̄; ɔjā ɔha̍ lɛ bāa ukuru yī ɔ̄pa̍ ma̍, tū 

orī lɛhu̍ ɛnɛnɛ yɛ ē wā la ajɛ dikpo̍ ē ba̍ ɔ̄. 

12 Abɔ̍ɔ lipu̍ yī ɔjā ɔla̍ā, ɛjāajɛ ita yī ɔha̍lɔha̍ wa̍a̍ tū abɔ̍ɔ: ɛbɛ̍, a̍gba̍ana ba̍la 

ɛjā wa̍a̍ nīi pōpi ma̍. 

13 Ɔkɔlɛ̄lā ɔha̍ ka bɛ̍ɛ̄nɛ̄ ka ɔ̍lɔ ge̍, “Ipi̍ta be̍e! Nīichō nīi a ā ngmo̍ re̍ gɛ!” 

14 Ipi̍ta ka ɔ̍lɔ ge̍, “Īchāha̍ īchāha̍, Ādā! Ami i̍ de oko̍o tū ɔjā oli̍hi̍hi̍ya̍ ba̍la ɔjā 

yī lɛbi̍ i̍ngɔ̍ɔ je̍ ni̍ oo!” 

15 Ɔkɔlɛ̄lā ɔla̍ā gba̍a da ɔ̍ hīka, “Ɔjā nīi Ɔwɔ ya̍ nīi o̍ de lɛ cha̍ri̍cha̍ri̍ ma̍, a ā 

ka hīka, o̍ li̍hi̍hi̍ya̍ ni̍!” 

16 Lɛlā nūma̍ ya̍ i̍ngi̍ngɔ̍ɔ igbɛta̍, o̍bū nīi e̍ ku̍chē la anu̍ pīya yī ichō. 

17 Ipi̍ta kū abɔ̍ɔ ē gbɛri̍ya̍; oji̍ kpa̍a ɔ̍lɔ - ochi̍chi̍ yī yɛ̍ma̍ ɔlɛbɛ̍bi̍ nūma̍ nīi anɔ̍lɔ 

ma̍ ma̍? Yɛ̄grāa ɔla̍ā pi̍i̍, āchɛ nīi Ikɔnɛ̍līyusi de tɛ̄rɔ̄ ma̍ chikpo̍ yī wɔlɛ̍ yī 
Isa̍yi̍mɔ̄ɔn de ɛbɛ je̍ mɛ̍. E̍ wā gblāa abɔ̍ɔ la oko̍prīinu mɛ̍. 

18 E̍ hī ɛra̍ chikpo̍ gāa ka Isa̍yi̍mɔ̄ɔn nīi - ɔ̍lɔ re̍ka Ipi̍ta ma̍ ɔ̍lɔ tū wɔga amu? 

19 Ipi̍ta e̍e kū abɔ̍ɔ ē gbɛri̍ya̍ yī ochi̍chi̍ yī yɛ̍ma̍ ɔlɛbɛ̍bi̍ ɔla̍ā we̍. Uhu Yī Ɔwɔ 

ka de Ipi̍ta bɛ̍ɛ̄nɛ̄ hīka, “Ma̍ ko̍ō Ipi̍ta! Āchɛ ɛta̍ gblāa abɔ̍ɔ ē gāla̍ wɔ. 

20 Tībi̍īyē nīi a ā hrāajɛ gāa dikpo̍ba̍ wā. A ā ta̍ahu̍ yī lɛlɛ̄lā ni̍; pīya ba̍la aa̍; 

ma̍a ami ya̍ nīi e̍ wā a̍nɛ.” 

21 Ipi̍ta hrāajɛ bɛ̍ɛ̄nɛ̄ gāa dikpo̍ba̍ alɛrɔ̄ yī Ikɔnɛ̍līyusi. O̍ ka de wa̍ hīka ɔ̍lɔ - anu̍ 

nīi ɛ̍lɛ ē gāla̍ a̍nɛ. O̍ che wa̍ ikpo̍ ka oji̍ nīi ɛ̍lɛ chī yɛ i̍ngɔ̍ɔ ma̍? 

22 E̍ ka de ɔ̍ bɛ̍ɛ̄nɛ̄ hīka, “Ɔlɛhu̍ yī āchɛ ɔkplɛ̍wu̍ nīi re̍ka Ikɔnɛ̍līyusi ma̍ tū alɔ 

ɛrɔ̄ a̍nɛ. Ɔ̄chɛ ɔya̍ ɔpɔ̄pū yī lɛlā nīi hi Ɔwɔ ɔtū ma̍ nɛ. O̍ ē ya̍ otūlichō yī Ɔwɔ. 
Iju̍u wa̍a̍ ē tū ɔ̄ lichō. Ɔyɛ̍ɛ̄chɛ̄rɔ̄ yī Ɔwɔ wā ge̍ ka de ɔ̍ ka ɔ̍lɔ ge̍ hī aɔ̍lɔ ɛra̍ wā 
la wɔlɛ̍, hɛ̄ɛbɛ nīi ɔ̍lɔ ge̍ plɛ̍ɛ̄lā nīi aɔ̍lɔ ge̍ē ka ma̍.” 

23 Bɛ̍ɛ̄nɛ̄, Ipi̍ta de wa̍ bī pīya ga ipu̍nu̍. E̍ chɔ̄chā abɔ̍ɔ ba̍la anu̍ i̍chi̍chɛ ɔla̍ā. 

Ɔ̄chī ɔmɛpa, o̍ tībi̍īyē pīya ba̍la aa̍ bɛ̍ɛ̄nɛ̄. Aɛ̍nɛ̍ yī nū, āchɛ yī Ikra̍yisi nīi gblāa 
la Ijɔ̍pa ma̍, ɛha̍ yī wā yɛ ba̍la anu̍. 

24 Ɔ̄chī ɔmɛpa, e̍ gbajɛ ga Isi̍sari̍ya. Ikɔnɛ̍līyusi hɔ̄ abɔ̍ɔ ē gbēyī yī Ipi̍ta. O̍ hī 

aɛ̍nɛ̍ yī nū ba̍la aɛ̍ɛya anu̍ ɛra̍ wa̍a̍ ge̍ grēeyī abɔ̍ɔ. 

25 Ipi̍ta yɛ ge̍ē chɛ̄ ga u̍nu̍ ɔpɔ̄ɔpɛ̄ ma̍, Ikɔnɛ̍līyusi yɛ grāa anu̍, ngma̍ ta̍gbo la 

ajɛ la apli̍kpo̍ yī Ipi̍ta, ya̍ otūlichō de ɔ̍. 

26 Ipi̍ta nāa anu̍ nīichō da ɔ̍ ka ɔ̍lɔ ge̍, “Nīichō! Ma̍a ami - ɔ̄chɛ̄ɛchɛ ɔlamu ji 

nɛ.” 

27 Ipi̍ta ba̍la anu̍ kā wɔ̄kā i̍ngɔ̍ɔ wa̍a̍ ge̍ chɛ̄ la ipu̍nu̍. Ipi̍ta ma̍ nīi āchɛ grēeyī 

gblāa abɔ̍ɔ kpɛ̍ɛji ma̍, 

28 o̍ ka koko̍o de āchɛ ɛla̍ā bɛ̍ɛ̄nɛ̄ hīka, “Ala̍ ɛlɛjā jo̍ōkū wa̍a̍ hīka Iju̍u ɔha̍lɔha̍ i̍ 

ē chɛ̄ gāa ogrēeyī yī Ɛchɛkɔcha, kɛ̄ɛ ē ya̍ lɛlɛ̄lā ba̍la aa̍ ni̍. Ɔla̍ā - lihɔ nɛ. Ɔwɔ 
chī chabɔ̄ hu̍ um mɛ̍, hīka amɔ̍lɔ ge̍ e̍e gbɛri̍ya̍ ka ɔ̄chɛ ɔha̍ ɔ̍lɔ li̍hi̍hi̍ya̍ kɛ̄ɛ ɔ̍lɔ 
bri̍īnyī ni̍. 

29 Wu̍chē yī ɔla̍ā, ala̍ tɛ̄rɔ̄ hu u ma̍, n i̍ ta̍ ni̍; n wā. N ge̍ē chikpo̍ bɛ̍ɛ̄nɛ̄ hīka, oji̍ 

- ohu̍ nīi ala̍ tɛ̄rɔ̄ hu um ma̍?” 

30 Ikɔnɛ̍līyusi ka bɛ̍ɛ̄nɛ̄ hīka, “I̍chɛ - ɔ̄chī ɛnɛ, bāa yɛ̄grāa nūma̍ ma̍, n yɛ ē jɔhā 

abɔ̍ɔ la u̍nu̍ yī u la oje ɛta̍. Ɔpɔ̄ɔpɛ̄, n ma̍ ɔ̄chɛ ɔha̍ nīi tū ɔjā ɔnɛ̄rɛ̍ɛ̄rɛ̍ fre̍te̍te̍ wā 
ge̍ rɛ abɔ̍ɔ la iyɔ̄bū yī u. 

31 O̍ ka ɔ̍lɔ ge̍ Ikɔnɛ̍līyusi be̍e! Ɔwɔ ɔ̍lɔ po̍ ɔhā yī amɔ̍lɔ, ɔ̍lɔ lɛ ɔbɔ̄bla tū lɛhi 

ɔyɔ̍ɔ̄ya̍ yī amɔ̍lɔ mɛ̍. 

32 Amɔ̍lɔ ge̍ de ɔ̄chɛ tɛ̄rɔ̄ ga Ijɔ̍pa ge̍ hī Isa̍yi̍mɔ̄ɔn nīi - ɔ̍lɔ re̍ka Ipi̍ta ma̍ ɛra̍ 

wā. Ɔ̍lɔ tū wɔga abɔ̍ɔ la wɔlɛ̍ yī Isa̍yi̍mɔ̄ɔn ɔgwɔ̍kpa̍ nīi - ɔ̍lɔ hɔ̄ bla̍a oko̍o yī 
li̍hu ma̍! 

33 N wā ge̍ tɛ̄rɔ̄ hu wɔ ɔpɔ̄ɔpɛ̄. Aa̍ nīi a chī wā hwɔhi hwɔhi i̍ngɔ̍ɔ ke̍e̍ hɔ̄ ma̍ 

a̍nɛ. Alɔ wa̍a̍ gblāa ma̍ la iyɔ̄bū yī Ɔwɔ ɔlɔjā mɛ̍. Alɔ yɛ ē gbēyī yī ɔjā nīi Ādā 
ɔlɔjā ka hīka aɔ̍lɔ ge̍ ka ma̍ bɛ̍ɛ̄nɛ̄.” 

34 Ipi̍ta kū la lɛlā ɔkɔ̄ka bɛ̍ɛ̄nɛ̄ hīka, “U̍ma̍ama, n jo̍ōkū mɛ̍ hīka lēchi̍ lēchi̍ nɛ; 

Ɔwɔ nāa āchɛ̄ɛchɛ wa̍a̍ jɔ̄ɔ̄jɛ̄. 

35 Ɔ̄chɛ nīi ge̍ ya̍ otūlichō yī nū, yɛ̍ɛ̄lā nīi lɛ kpakpa ma̍, o̍ ē nāa lɛlā yī nū. O̍ ge̍ 

bōbū la ɔcha ɔha̍lɔha̍ oo, i̍ngi̍ngɔ̍ɔ nɛ. 

36 Je̍ka a̍a ala̍ jo̍ōkū yī ɛrɔ̄ nīi o̍ tū hu Ali̍sɛ̄rɛli ma̍! Wɔ̄kā Ɔlwɔnyɛ yī ogbodɔ̍dɔ̍ 

nīi hɔ̄ gala abɔ̄ yī Iji̍sɔ̄ɔsi Ikra̍yisi nīi - Ādādā yī āchɛ̄ɛchɛ wa̍a̍ ma̍ nɛ. 

37 Je̍ka a̍a ala̍ jo̍ōkū yī lɛlā ɔnɔ̄kɔ̄kū ɔla̍ā nīi ya̍ wa̍a̍ ta̍ ajajɛ yī I̍sɛ̄rɛli ta̍ ma̍! O̍ 

wu̍tu bū la Iga̍līli la okwi̍ihi yī lɛlā yī yenyi ohōhu nīi Ijɔ̍ɔn ka de āchɛ ma̍. 

38 Je̍ka a̍a ala̍ jo̍ōkū hīka, Iji̍sɔ̄ɔsi Yī Ina̍jārɛ̄ɛti, Ɔwɔ hu ɔ̍ ohōhu, de Uhu 

Ɔnɛ̄ɛhɛhi yī nū ba̍la wɔhu̍ mu ɔ̍ iyē. O̍ ē ga ɛbɛha̍-ɛbɛha̍ wa̍a̍ ge̍ē yɛ̍ɛ̄lā 
ɔnɛ̄ɛhɛhi, ē nyiya āchɛ nīi Ɔngūwɛ̄gā ku̍ wā tū orī ma̍. Wu̍chē oji̍ nɛ, Ɔwɔ hɔ̄ 
ba̍la anu̍. 

39 Alɔ re̍ka itɛ̍ɛhi̍yɛ̍ yī lɛlā ɛla̍ā nīi o̍ ya̍ wa̍a̍ abɔ̍ɔ la ajɛ yī Iju̍u wa̍a̍ ba̍la 

Ijɛru̍sālɛm ma̍ a̍nɛ. E̍ wā ge̍ de ɔ̍ gwōba̍ la ɔchi̍ ɔhrɛ̍ɛpa, de ɔ̍ ngma̍. 

40 Ɔwɔ chī de ɔ̍ hye̍ēyī la okū la ɔ̄chī ɔmɛta̍ ya̍ nīi o̍ ngmɛ̍ɛchɛ wā nīi āchɛ ma̍ 

ɔ̄. 

41 I̍ āchɛ wa̍a̍ ma̍ ɔ̄ a̍ni̍; alɔ nīi - itɛ̍ɛhi̍yɛ̍ nīi Ɔwɔ hōhu lɔ̄lā ma̍ ma̍ ɔ̄ a̍nɛ. O̍ 

hye̍ēyī la okū ma̍, alɔ re̍ ojōre̍, gwa̍ ɔjā ba̍la anu̍. 

42 O̍ koko̍o de alɔ ka aɛ̍lɛ ge̍ kā Wɔ̄kā Ɔlwɔnyɛ ɔla̍ā de āchɛ; aɛ̍lɛ ge̍ koko̍o de 

āchɛ hīka anu̍ nīi Ɔwɔ ɔ̍lɔ hōhu ge̍ē hlɛ̍ɛ̄pɔ̄ yī āchɛ ɔhɔ̄leyī ba̍la āchɛ oko̍ōku̍ 
a̍nɛ. 

43 Āchɛ ɔkɛrɔ̄ yī Ɔwɔ mɔri̍mɔri̍ ka lɛlā ku̍ ɔ̄ cha̍cha̍. E̍ ka ɔ̄chɛ nīi - ɔ̍lɔ ge̍ chɛ̄ku 

Iji̍sɔ̄ɔsi, lɛlā ɔdwɔ̄bi̍ yī ɔlɔjā ɔ̍lɔ ge̍ē ngmo̍nyi̍ bū la wɔhu̍ yī riyī yī ɔ̍lɔ.” 

44 Yɛ̄grāa nīi Ipi̍ta e̍e rɛ ma̍ ē ka lɛlā ma̍, Uhu Ɔnɛ̄ɛhɛhi Yī Ɔwɔ wā dikpo̍ba̍ 

āchɛ ɛla̍ā wa̍a̍ nīi yɛ ē po̍ ɛrɔ̄ yī nū ma̍ ɔpɔ̄ɔpɛ̄. 

45 Āchɛ yī Ikra̍yisi, Iju̍u nīi wā ba̍la Ipi̍ta bū la Ijɔ̍pa ma̍ de kpo̍ hɛ̍ɛgbɛgba gblāa 

abɔ̍ɔ. O̍ lɛ wa̍ lɛbɛ̍bi̍ nīi ē ma̍ nīi Ɔwɔ kɔ̄ Uhu Ɔnɛ̄ɛhɛhi yī nū de Ɛchɛkɔcha 
i̍ngi̍ngɔ̍ɔ ma̍. 

46 Wu̍chē oji̍ nɛ, e̍e ma̍ nīi āchɛ ɛla̍ā gblāa abɔ̍ɔ ē ka ɛcha ɛha̍, gba̍a yɛ ē kā 

Ɔwɔ ɔkɔ̄kā. Ipi̍ta hu oko̍o kpa̍ ka bɛ̍ɛ̄nɛ̄ ka, 

47 “Je̍ka āchɛ nūma̍ wa̍a̍ nāa Uhu Ɔnɛ̄ɛhɛhi Yī Ɔwɔ bāa alɔ ma̍ mɛ̍! Ɔ̄chɛ ɔha̍ 

ge̍ē howu̍ u̍ma̍ama ka ɛ̍lɛ ge̍ e̍e hu yenyi la yenyi ɔlamu ni̍?” 

48 Bū la ɛbɛ ɔla̍ā, Ipi̍ta ka ɔpɔ̄ɔpɛ̄ ka ɛ̍lɛ ge̍ hu yenyi la riyī yī Iji̍sɔ̄ɔsi Ikra̍yisi. 

Āchɛ ɛla̍ā wa̍a̍ ra̍ābɔ̄ de ɔ̍ ka ɔ̍lɔ ge̍ jī hɔ̄ amu tāa aa̍ ɔ̄chī ɛha̍ pi̍nyɛ̍ o̍bū. 

U̍ku̍rɔ̍ yī alɛrɔ̄ 11 

1 Āchɛ yī Ikra̍yisi nīi gblāa la ajɛ yī Ijudi̍ya ma̍ ba̍la alɛrɔ̄ yī Iji̍sɔ̄ɔsi wa̍a̍ po̍ hīka 

Ɛchɛkɔcha ɔ̍lɔ nāa lɛlā yī Ɔwɔ mɛ̍. 

2 Ipi̍ta cha ga Ijɛru̍sālɛm ma̍, āchɛ ɛha̍ ya̍ ɔ̄ la oko̍o. Āchɛ nīi ka ɛ̍lɛ ge̍ ta̍ 

Ɛchɛkɔcha wɔwu̍ pi̍i̍ o̍bū ma̍ nɛ. 

3 E̍ ka ɔ̍lɔ ge̍ yii̍s! Ɔ̍lɔ gāa ge̍ tū wɔga la wɔlɛ̍ yī Ɛchɛkɔcha i̍twɔ̍wu̍ ni̍! Ɔ̍lɔ 

nōnuni̍ tābɔ̄ yī ojōre̍ tāa ɛ̍lɛ! 

4 Wu̍chē yī ɔla̍ā, Ipi̍ta koko̍o yī lɛlā ɔla̍ā wa̍a̍ bū la owu̍tu de wa̍: 

5 “N kū yɛ ē jɔhā abɔ̍ɔ la ipwo̍gra yī Ijɔ̍pa i̍chi̍chɛ ɔha̍ ma̍, n myɛ̍ma̍ ɔlɛbɛ̍bi̍ ɔha̍ 

bāa wɔ̄na ma̍. N ma̍ ɔjā ɔha̍ lɛ bāa ukuru yī ɔ̄pa̍ ma̍ nīi orī tū ɔ̄ la ɛ̍ngɔ̍ ɛnɛnɛ 
yɛ ē wā la ajɛ. O̍ wā ge̍ lā bla̍a ami. 

6 N gbeyīchi̍i̍ ma̍ lipu̍ yī nū ma̍, n ma̍ ɛbɛ̍ yī wɔlɛ̍, ba̍la ɛbɛ̍la̍chi̍, ba̍la a̍gba̍ana 

ba̍la ɛjāajɛ nīi ē pōpi wa̍a̍ ma̍ mwɛbɛ abɔ̍ɔ la anu̍. 

7 N pɔ̍ɔkɔlɛ̄lā ɔha̍ nīi da um bɛ̍ɛ̄nɛ̄ hīka, ‘Ipi̍ta! Nīichō nīi a ā ngmo̍ re̍ gɛ!’ 

8 N hīya anu̍ ɔkɔ hīka, ‘Īchāha̍ īchāha̍, Ādā! Ɔjā oli̍hi̍hi̍ya̍ ba̍la ɔjā yī lɛbi̍ 

eli̍ngɔ̍ɔ, ami i̍ de oko̍o tū ɔ̄ je̍ ni̍ oo!’ 



278 

 

Yala © Bible Society of Nigeria, 1979. 
 

 
 

 

9 Ɔkɔlɛ̄lā ɔla̍ā gba̍a ka bū la ichō hīka, ‘Ɔjā nīi Ɔwɔ de ka hīka ɔ̍lɔ lɛ cha̍ri̍cha̍ri̍ 

ma̍, a ā gbɛri̍ya̍ hīka ɔ̍lɔ li̍hi̍hi̍ya̍ ni̍.’ 

10 Lɛlā nūma̍ ya̍ i̍ngɔ̍ɔ igbɛta̍; o̍bū nīi e̍ de ɔ̍ pi pīya yī ichō. 

11 Yɛ̄grāa ɔla̍ā pi̍i̍, āchɛ ɛta̍ gbajɛ wā abɔ̍ɔ la wɔlɛ̍ nīi tū wɔga ma̍. E̍ tū wā ɛrɔ̄ 

hu um bū la Isi̍sari̍ya. 

12 Uhu Yī Ɔwɔ ka amɔ̍lɔ ge̍ pīya gāa ba̍la ɛ̍lɛ. Amɔ̍lɔ ge̍ e̍e gbɛri̍ya̍ hīka 

i̍ngɛ̍ɛ̄nɛ̄ nɛ, i̍ngɛ̍ɛ̄nɛ̄ nɛ ni̍. Aɛ̍nɛ̍ yī alɔ āchɛ erīiyī nūma̍ nīi bū la Ijɔ̍pa ma̍ bī um 
ɔtū ga Isi̍sari̍ya a̍nɛ. Alɔ wā ge̍ chɛ̄ ga wɔlɛ̍ yī Ikɔnɛ̍līyusi bɛ̍ɛ̄nɛ̄. 

13 O̍ koko̍o de alɔ lɔkɔ nīi o̍ ma̍ ɔyɛ̍ɛ̄chɛ̄rɔ̄ yī Ɔwɔ rɛ abɔ̍ɔ la u̍nu̍ yī nū, lɔkɔ nīi 

ɔyɛ̍ɛ̄chɛ̄rɔ̄ yī Ɔwɔ ka de ɔ̍ wa̍a̍ ma̍: ɔ̍lɔ ka anɔ̍lɔ ge̍ de ɔ̄chɛ tɛ̄rɔ̄ ga Ijɔ̍pa, gāa 
ge̍ hī Isa̍yi̍mɔ̄ɔn nīi - ɔ̍lɔ re̍ka Ipi̍ta ma̍ ɛra̍ wā. 

14 Bū la lɛlā nīi Ipi̍ta ɔ̍lɔ ge̍ē ka ma̍ nīi anu̍ ba̍la alwɔlɛ̍ yī anu̍ ɔ̍lɔ ge̍ē lɛ ɔhɛ̍ta̍ 

a̍nɛ. 

15 N kū lɛlā la ɔkɔ̄ka de wa̍ bɛ̍ɛ̄nɛ̄ ma̍, Uhu Ɔnɛ̄ɛhɛhi Yī Ɔwɔ wā dikpo̍ba̍ wā 

lɔkɔ nīi iyī alɔ lɛ la owu̍tu ma̍. 

16 N wā ge̍ bla lɛlā nīi Ādā ɔlɔjā ka ma̍ bɛ̍ɛ̄nɛ̄, ‘Ijɔ̍ɔn ē hu yenyi la yenyi yī ɔkpa̍ 

ɔlamu. Ala̍ ma̍ ge̍ē hu yenyi la Uhu Ɔnɛ̄ɛhɛhi Yī Ɔwɔ.’ 

17 O̍ lā nyaa hīka, ɔjā ɔnɛ̄ɛhɛhi ɔla̍ā nīi Ɔwɔ kɔ̄ de alɔ yɛ̄grāa nīi alɔ chɛ̄ku Ādā 

Iji̍sɔ̄ɔsi Ikra̍yisi ma̍, ana̍nu̍ nīi o̍ kɔ̄ de Ɛchɛkɔcha ɛla̍ā a̍nɛ. Ami chī - ɔ̄nyɛ nɛ nīi 
n ge̍ē ku̍ Ɔwɔ chi̍yɛ ma̍?” 

18 E̍ plɛ̍ɛ̄lā yī Ipi̍ta nūma̍ ma̍, e̍ i̍ ya̍ ɔ̄ la oko̍o gɛ ni̍. Aa̍ wa̍a̍ kā Ɔwɔ ɔkɔ̄kā 

bɛ̍ɛ̄nɛ̄ hīka, Ɔwɔ ɔ̍lɔ kɔ̄ ɔpɔ̄pū ta̍ de Ɛchɛkɔcha nīi ɛ̍lɛ ge̍ pīyabɔ̄ta̍ hī lɛlā 
ɔdwɔ̄bi̍ ɔyɔ̍ɔ̄ya̍ ge̍ē de ē wōwi mɛ̍. 

19 Āchɛ yī Ikra̍yisi yɛ̄mɛ̄mɛ̄ mīyanya wu̍chē yī ichi̍ ɔdwɔ̄bi̍ ɔla̍ā nīi e̍ de Isiti̍bīin 

ngmo̍ la anu̍ ma̍. Āchɛ ɛha̍ yī wā yɛ hwɛɛ ga ɛbɛ bāa Ifoni̍siya, ba̍la Isa̍yi̍prɔ̄ɔsi 
ba̍la A̍ntīyɔ̄ɔki ma̍. E̍ ē ka ɛrɔ̄ yī Ɔwɔ ē de āchɛ nīi - Iju̍u ma̍ ke̍e̍. 

20 Āchɛ ɛha̍ yī wā - Alisa̍yi̍prɔ̄ɔsi ba̍la Alisayiri̍in nɛ. Aa̍ ma̍ ga A̍ntīyɔ̄ɔki ge̍ ka 

ɛrɔ̄ yī Ɔwɔ de Ɛchɛkɔcha i̍ngi̍ngɔ̍ɔ. Wɔ̄kā Ɔlwɔnyɛ yī Ādā Iji̍sɔ̄ɔsi nīi e̍ ē ka 
a̍nɛ. 

21 Wɔhu̍ yī Ādā ɔlɔjā hɔ̄ abɔ̍ɔ tāa aa̍. Āchɛ lyɛ̄mɛ̄ kpɛ̍ɛ nīi chɛ̄ku Ādā, pīya 

ūkpɔ̄tū yī wā kɔ̍ ɔ̄ ma̍. 

22 Ohu yī lɛlā nūma̍ gbajɛ ga ogrēeyī yī āchɛ yī Ɔwɔ la Ijɛru̍sālɛm ɔpɔ̄ɔpɛ̄. 

Wu̍chē yī ɔla̍ā, e̍ de Iba̍nābasi tɛ̄rɔ̄ ga A̍ntīyɔ̄ɔki bɛ̍ɛ̄nɛ̄. 

23 O̍ gbajɛ gāa ma̍, o̍ ma̍ hīka Ɔwɔ ɔ̍lɔ de ɔpiyɛ kla̍ ɛ̍lɛ lēchi̍ lēchi̍. O̍ lɛ 

ɔwɔ̄wīyā kpɛ̍ɛji. O̍ mla aa̍ ɔtū, ra̍ābɔ̄ de wa̍ ka ɛ̍lɛ ge̍ yɛ hwɔhi hwɔhi ba̍la Ādā 
la ūkpɔ̄tū yī ɛ̍lɛ wa̍a̍. 

24 Iba̍nābasi - ɔ̄chɛ ɔnɛ̄ɛhɛhi nɛ. Uhu Ɔnɛ̄ɛhɛhi Yī Ɔwɔ mu ɔ̍ ibi̍īyē omōmu; o̍ 

de ɔtū che Ɔwɔ brii. Āchɛ yɛ̄mɛ̄mɛ̄ pīya tū tāa Ādā abɔ̍ɔ. 

25 Iba̍nābasi wā ge̍ pīya bɛ̍ɛ̄nɛ̄ ga Ita̍susi ge̍ gāla̍ Isɔ̍ɔli. 

26 O̍ ma̍ ɔ̄ ma̍, o̍ bī ɔ̄ wā la A̍ntīyɔ̄ɔki. Lipu̍ yī lɛ̍yi̍ ligbo̍ ligbo̍, aa̍ āchɛ ɛpɛpa ē 

gāa ge̍ē hɔ̄ abɔ̍ɔ ba̍la alogrēeyī yī āchɛ yī Ɔwɔ. Āchɛ ē mwɛbɛ kpɛ̍ɛji nīi e̍ ē 
ngū wā lɛlā ma̍. Abɔ̍ɔ la A̍ntīyɔ̄ɔki ɔla̍ā nīi e̍ hī a̍chi̍kpo̍ yī Iji̍sɔ̄ɔsi hīka “Āchɛ Yī 
Ikra̍yisi” yɔbɔ̄ɔbū a̍nɛ. 

27 Yɛ̄grāa ɔla̍ā, āchɛ ɛha̍ nīi - āchɛ ɔkɛrɔ̄ yī Ɔwɔ ma̍ pīya bū la Ijɛru̍sālɛm ga 

A̍ntīyɔ̄ɔki. 

28 Ɔha̍ yī wā nīi re̍ka A̍gābusi ma̍ nīichō yarɛ mwɔ̍ɔmu bū la wɔhu̍ yī Uhu Yī 

Ɔwɔ hīka, lɛmiyɛ ɔdwɔ̄bi̍ gba̍a ɔ̍lɔ yɛ abɔ̍ɔ ge̍ē ya̍ la ajɛ yī ɛbɛla̍ā wa̍a̍. Lɛmiyɛ 
ya̍ i̍ngɔ̍ɔ ichɛ̄ɛhi yɛ̄grāa ɔla̍ā nīi Ikla̍dīyusi re̍ka ɔchwɔ̄lɛ̍ ma̍. 

29 A̍chi̍kpo̍ yī Iji̍sɔ̄ɔsi ɛla̍ā wa̍a̍ miya hīka aɛ̍lɛ ge̍ē da ɔjā ɔdɔ̄da ē tɛ̄rɔ̄ hu āchɛ 

yī Ikra̍yisi nīi gblāa la Ijudi̍ya ma̍. 

30 E̍ ya̍ i̍ngɔ̍ɔ ichɛ̄ɛhi, de tɛ̄rɔ̄ gala abɔ̄ yī Iba̍nābasi ba̍la Isɔ̍ɔli hu ɛgabɔ̄ yī 

ogrēeyī yī āchɛ yī Ɔwɔ la Ijudi̍ya. 

U̍ku̍rɔ̍ yī alɛrɔ̄ 12 

1 Yɛ̄grāa ɔla̍ā, Ihɛ̍rɔ̄ɔdi Ipwɔ̍lɛ̍ kū la ɔya̍ ogrēeyī yī āchɛ yī Ɔwɔ ichi̍ dwɔ̄bi̍ 

dwɔ̄bi̍ bɛ̍ɛ̄nɛ̄. 

2 O̍ de Ije̍mēehi nīi - ɔɔ̍nɛ̍ yī Ijɔ̍ɔn ma̍ ngmo̍ la a̍yā. 

3 O̍ ma̍ hīka ɔ̍lɔ lɛ Iju̍u ehēhī wɔnyɛ ma̍, o̍ gba̍a gāa ge̍ de Ipi̍ta ku̍. Lɛlā nūma̍ 

lā la yɛ̄grāa yī Ɔwɔ̄wīyā Nīi Ojōre̍ Yī Nū I̍ Tū Ɔjā Obī Ibrɛ̍ɛdi Nōnū Ni̍ ma̍. 

4 E̍ de Ipi̍ta ku̍ ma̍, e̍ bī ɔ̄ ge̍ tū la igbakɔbɔ. Ribi yī icho̍ojiya ɛnɛ nīi lɛ āchɛ 

ɛnɛnɛ ma̍ nīi e̍ de Ipi̍ta tū wā la abɔ̄ nīi e̍ ge̍ē deyīrɛ ɔ̍ hīhī de iyī wā a̍nɛ. 
Ihɛ̍rɔ̄ɔdi miya nīi o̍ ge̍ē bī Ipi̍ta wā la lɛpɔ̄ la ɔgbādu yɛ̄grāa nīi Ɔwɔ̄wīyā Yī 
Owu̍lā ge̍ē ga ma̍. 

5 Wu̍chē ɔla̍ā, e̍ ku̍ Ipi̍ta tū abɔ̍ɔ la igbakɔbɔ kpɔ̍ɔ̍ we̍. Ogrēeyī yī āchɛ yī Ɔwɔ 

wa̍a̍ gblāa abɔ̍ɔ ē jɔhā de Ɔwɔ lēchi̍-lēchi̍ wu̍chē yī Ipi̍ta. 

6 La otu̍ yī i̍chi̍chɛ nīi Ihɛ̍rɔ̄ɔdi ge̍ē bī Ipi̍ta gāa ɔgbādu la ɔ̄chī yī nū ma̍, Ipi̍ta 

gbwɔlā abɔ̍ɔ la ɔprɛ̍ɛpa yī āchɛ ɛpa nīi yɛ ē gbō ɔ̄ ma̍. E̍ de agba̍ ɛpa tū ɔ̄. 
Āchɛ ɔgbɛ̄ɛbɛ gblāa abɔ̍ɔ ē gbō oko̍prīinu yī igbakɔbɔ ɔla̍ā i̍ngi̍ngɔ̍ɔ. 

7 Ɔpɔ̄ɔpɛ̄, ɔyɛ̍ɛ̄chɛ̄rɔ̄ nīi Ādā de tɛ̄rɔ̄ ma̍ bū kpu̍u̍ ge̍ rɛ abɔ̍ɔ. Ɛbɛ de lɛ bāa 

ogēdēgēdē ma̍ abɔ̍ɔ la u̍nu̍ yī igbakɔbɔ wa̍a̍. Ɔyɛ̍ɛ̄chɛ̄rɔ̄ yī Ādā gāa ge̍ dra̍ 
Ipi̍ta abɔ̄ la wɔcha̍, hɛ̍ ɔ̄ eyī. O̍ de Ipi̍ta ka ɔ̍lɔ ge̍ pa̍pa̍! Ɔ̍lɔ ge̍ nīichō! Ɔpɔ̄ɔpɛ̄, 
agba̍ ɛla̍ā gba hī Ipi̍ta abɔ̄ cha̍cha̍. 

8 O̍ da Ipi̍ta hīka ɔ̍lɔ ge̍ tū ɔjā ku̍ owu brii, nīi ɔ̍lɔ ge̍ ku̍ wɔkpa̍ ochelikpo̍ yī ɔ̍lɔ 

tū yɛ̍yɛ̍. Ipi̍ta de ya̍ i̍ngɔ̍ɔ. O̍ ka Ipi̍ta ɔ̍lɔ ge̍ de ɔ̄pa̍ yī ɔ̍lɔ ta̍ kla̍, nīi ɔ̍lɔ ge̍ ku 
anu̍ la u̍tu. 

9 Ipi̍ta ku ɔ̍ la u̍tu, ngmɛ̍ɛchɛ hī igbakɔbɔ ke̍e̍. O̍ i̍ jo̍ōkū hīka lɛlā yī ɔyɛ̍ɛ̄chɛ̄rɔ̄ 

yī Ɔwɔ nūma̍ ɔ̍lɔ - ichɛ̄ɛhi nɛ ni̍; o̍ je̍ka ɔ̍lɔ - wɔ̄na ɔlɛbɛ̍bi̍ ɔha̍ nɛ. 

10 E̍ wā ge̍ ga la ɛbɛ ɔrāarāa nīi āchɛ gblāa yɛ ē gbō ɛbɛ ma̍. E̍ gba̍a ga la 

ɔ̍mɛpa. O̍bū, e̍ wā ge̍ gbajɛ la ɔpu olojoje nīi ɔ̄chɛ ē ga la anu̍ chɛ̄ gāa ipwɔ̍ɔ̄lɛ̍ 
ma̍. Ɔpu lwāa la abɔ̄ yī nū de wa̍ nīi e̍ chɛ̄ gāa ke̍e̍. E̍ yɛ ē ga la ɔpɔ̄pū yī 
ogblo̍lo̍ ɔha̍ bɛ̍ɛ̄nɛ̄ ma̍, ɔyɛ̍ɛ̄chɛ̄rɔ̄ yī Ɔwɔ ku̍ pīya hī Ipi̍ta ɔpɔ̄ɔpɛ̄. 

11 Ɔpɔ̄ɔpɛ̄, Ipi̍ta ji̍yɛ̄lā nīi yɛ ē ya̍ ma̍. O̍ ka u̍ma̍ama, anɔ̍lɔ de jo̍ōkū hīka ɔ̍lɔ 

lɛlā lēchi̍ nɛ mɛ̍! Ādā ɔ̍lɔ de ɔyɛ̍ɛ̄chɛ̄rɔ̄ yī ɔ̍lɔ tɛ̄rɔ̄ wā ge̍ hɛ̍ anu̍ ta̍ hī wɔhu̍ yī 
Ihɛ̍rɔ̄ɔdi ba̍la ɔjā wa̍a̍ nīi Iju̍u ɛ̍lɛ yɛ ē gbɛri̍ya̍ ge̍ē ya̍ ma̍ a̍nɛ. 

12 Ipi̍ta wā ge̍ ma̍ lɔkɔ nīi lɛlā lɛ wa̍a̍ ma̍, o̍ nyā pīya ga wɔlɛ̍ yī Imeri̍ nīi - ɛ̍nɛ̍ yī 

Ijɔ̍ɔn Ima̍aki ma̍. Āchɛ grēeyī gblāa abɔ̍ɔ kpɛ̍ɛji yɛ ē jɔhā. 

13 Ipi̍ta gāa ge̍ rɛ abɔ̍ɔ la oko̍prīinu ē de abɔ̄ ku ɔpu ma̍, ɔ̍chɛ̍ yī wā ɔnɔ̄nyā 

ɔha̍ nīi re̍ka Iro̍da ma̍ pīya gāa ge̍ē ma̍. 

14 O̍ pɔ̍ɔkɔ yī Ipi̍ta ma̍, o̍ lɛ ɔwɔ̄wīyā kpɛ̍ɛji, nīi o̍ de mwanyī hī ɔpu ɔrɔ̄rwāa; 

ku̍chē pīya gāa ge̍ koko̍o hīka Ipi̍ta ɔ̍lɔ rɛ abɔ̍ɔ yɛchɛ. 

15 E̍ da ɔyi̍ ɔnɔ̄nyā ɔla̍ā ka ɔ̍lɔ ē gbyɛ̍lɛ̍? Ɔyi̍ i̍ chɛ̄ ni̍, ka ɔ̍lɔ - lēchi̍ nɛ ma̍, aa̍ 

wa̍a̍ ka bɛ̍ɛ̄nɛ̄ ka ɔ̍lɔma̍ ɔ̍lɔ - ɔyɛ̍ɛ̄chɛ̄rɔ̄ yī Ɔwɔ nīi - ɔ̍lɔ iyī Ipi̍ta ma̍ nɛ. 

16 Yɛ̄grāa ɔla̍ā wa̍a̍, Ipi̍ta rɛ abɔ̍ɔ ē de abɔ̄ ku ɔpu kpɔ̍ɔ̍ we̍. E̍ wā ge̍ de ɔpu 

lwāa bɛ̍ɛ̄nɛ̄, ma̍ Ipi̍ta ma̍, o̍ de ya̍ wā lɛbɛ̍bi̍ ɔlamu ɔlamu. 

17 Ipi̍ta ya̍ wā la abābɔ̄ ka ɛ̍lɛ ge̍ cho̍cho̍! O̍ koko̍o de wa̍ wa̍a̍ lɔkɔ nīi Ādā wu̍ 

ɔ̄ ngmɛ̍ɛchɛ hī igbakɔbɔ ma̍. O̍ de ɔ̍ chlɛhu̍ bɛ̍ɛ̄nɛ̄ hīka, “Ala̍ ā gāa ge̍ koko̍o de 
Ije̍mēehi ba̍la aɛ̍nɛ̍ alɔ ehēhī i̍ngɔ̍ɔ bɛ̍ɛ̄nɛ̄ ko̍ō!” Ipi̍ta wā ge̍ pīya yī ɛbɛ ɔha̍. 

18 Eyī wā ge̍ de nyā ma̍, icho̍ojiya nīi ē gbō ɛbɛ ma̍ de re̍ jɛ̄jɛjɛ̄ gblāa amu mɛ 

oo! E̍ i̍ je̍ ɔjā nīi ku̍ Ipi̍ta ma̍ gɛ ni̍ oo! 

19 Ihɛ̍rɔ̄ɔdi Ipwɔ̍lɛ̍ ka nīi e̍ gāla̍ Ipi̍ta, e̍ i̍ ma̍ ɔ̄ ni̍ kpɔ̍ɔ̍. Wu̍chē yī ɔla̍ā, Ihɛ̍rɔ̄ɔdi 

ku̍ āchɛ ɔgbɛ̄ɛbɛ ɛla̍ā ge̍ che wa̍ ikpo̍ yī lɛlā o̍bū ka nīi e̍ bī wā ge̍ ngmo̍. La 
okwi̍ihi yī ɔla̍ā, Ihɛ̍rɔ̄ɔdi wā ge̍ pīya bū la Ijudi̍ya ga ipwo̍gra yī Isi̍sari̍ya gāa 
ge̍ē hɔ̄ abɔ̍ɔ la yɛ̄grāa ɔha̍ pi̍nyɛ̍ o̍bū. 

20 Yɛ̄grāa ɔla̍ā, Ihɛ̍rɔ̄ɔdi wo̍ōtōwu̍ tāa Alita̍ya ba̍la Alisa̍yi̍dɔn wu̍chē yī ɔla̍ā, aa̍ 

wa̍a̍ ngmo̍tu̍chɛ̄ la ɛbɛ ūkpo̍he yɛ gāa ge̍ē ma̍ ɔ̄. La ɔrāarāa, e̍ ya̍ nīi Ibla̍tūusi 
rɛ la ihi yī wā. Anu̍ - ɔ̄chɛ odeyīrɛ ipwɔ̍ɔ̄nū yī Ihɛ̍rɔ̄ɔdi a̍nɛ. E̍ wā ge̍ pīya 
dikpo̍ba̍ Ihɛ̍rɔ̄ɔdi ge̍ ra̍ābɔ̄ de ɔ̍ ka aɛ̍lɛ ge̍ pi̍ye̍mā lɛlā ogbōgbo tū iyī aa̍. 
Wu̍chē oji̍ nɛ, ojōre̍ yī ɔcha yī wā ē bū la ɔcha yī Ihɛ̍rɔ̄ɔdi. 

21 I̍chi̍chɛ ɔha̍ nīi e̍ de kwɔbɔ̄ pi̍i̍ ma̍, Ihɛ̍rɔ̄ɔdi de ɛjā yī ɔchwɔ̄lɛ̍ yī nū kpo̍ tū la 

iyē bɛ̍ɛ̄nɛ̄, pīya hyāhɔ̄ la atɛ̍ yī nū yɛ ē ka lɛlā de āchɛ. 

22 Āchɛ wa̍a̍ to̍ohwe̍e, kā ɔ̄ ɔkɔ̄kā: ɔwɔ ke̍e̍ ɔ̍lɔ hɔ̄ ma̍ ka lɛlā a̍nɛ oo; ɔ̍lɔ i̍ 

ɔ̄chɛ̄ɛchɛ ji ni̍! 

23 Ɔpɔ̄ɔpɛ̄, ɔyɛ̍ɛ̄chɛ̄rɔ̄ yī Ɔwɔ ya̍ nīi o̍ de kwi̍īyē ɔdwɔ̄bi̍ ɔha̍. Wu̍chē oji̍ nɛ, o̍ i̍ 

de otūlichō nīi - iyī Ɔwɔ ma̍ de Ɔwɔ ni̍. Itaku de ɔ̍ re̍ cha̍cha̍ nīi o̍ pīyaku̍. 

24 Lɛlā yī Ɔwɔ ngrāa, gba̍a jɛ̄ ga iyɔ̄bū iyɔ̄bū bɛ̍ɛ̄nɛ̄. 

25 Iba̍nābasi ba̍la Isɔ̍ɔli kwɛ̍ɛjī la ɔjā nīi e̍ gāa ge̍ ya̍ ma̍, e̍ cha bū la Ijɛru̍sālɛm 

bɛ̍ɛ̄nɛ̄. E̍ bī Ijɔ̍ɔn Ima̍aki cha ba̍la iyī wā. 

U̍ku̍rɔ̍ yī alɛrɔ̄ 13 

1 Yɛ̄grāa ɔla̍ā, āchɛ ɔkɛrɔ̄ yī Ɔwɔ ba̍la āchɛ ongū āchɛ lɛlā tū abɔ̍ɔ la ogrēeyī 

yī āchɛ yī Ɔwɔ nīi hɔ̄ la A̍ntīyɔ̄ɔki ma̍. Aa̍ hɔ̄ ma̍ a̍nɛ: Iba̍nābasi, ba̍la Isi̍mīyɔn 
nīi re̍ka Onōbi̍ ma̍, ba̍la Ilu̍sīyɔsi nīi - Olisayiri̍in ma̍, ba̍la Ima̍nɛn nīi jɛ̄ la 
apli̍kpo̍ yī Ihɛ̍rɔ̄ɔdi ma̍, ba̍la Isɔ̍ɔli. 

2 Yɛ̄grāa ɔha̍, e̍ gblāa abɔ̍ɔ yɛ ē ya̍ otūlichō de Ɔwɔ, ē chlɛ̄ɛmiyɛ; Uhu 

Ɔnɛ̄ɛhɛhi Yī Ɔwɔ de wa̍ ka ɛ̍lɛ ge̍ hwō Iba̍nābasi ba̍la Isɔ̍ɔli de anu̍, hɛ̄ɛbɛ nīi 
ɛ̍lɛ ge̍ ya̍ u̍ku̍rɔ̍ nīi - anɔ̍lɔ hī ɛ̍lɛ ɛra̍ ma̍. 

3 Aa̍ wa̍a̍ chlɛ̄ɛmiyɛ jɔhā de Ɔwɔ. E̍ wā ge̍ de abɔ̄ che Iba̍nābasi ba̍la Isɔ̍ɔli 

lɛhu̍ bɛ̍ɛ̄nɛ̄ ma̍, e̍ de wa̍ tɛ̄rɔ̄ pīya. 

4 Iba̍nābasi ba̍la Isɔ̍ɔli pīya hī A̍ntīyɔ̄ɔki bɛ̍ɛ̄nɛ̄. Uhu Ɔnɛ̄ɛhɛhi Yī Ɔwɔ chī de 

wa̍ tɛ̄rɔ̄ a̍nɛ mɛ̍! E̍ gbajɛ ga Iselu̍siya ma̍, e̍ tū wɔwu̍ bū abɔ̍ɔ ga ajɛ yī 
Isa̍yi̍prɔ̄ɔsi. Li̍hu ta̍kakatū ɔcha yī Isa̍yi̍prɔ̄ɔsi wa̍a̍. 

5 E̍ gbajɛ la ipwo̍gra yī Isa̍lāmisi ma̍, e̍ ka lɛlā yī Ɔwɔ de āchɛ abɔ̍ɔ la u̍nu̍ 

ogrēeyī yī Iju̍u. Ijɔ̍ɔn Ima̍aki yɛ abɔ̍ɔ ba̍la aa̍ bāa ɔ̄chɛ otū wā wɔbɔ̄ ma̍. 

6 E̍ ga hɛ̍ ajɛ yī Isa̍yi̍prɔ̄ɔsi ārɛ̄ wa̍a̍ ga Ipwo̍gra nīi re̍ka Ipa̍fōosi ma̍. E̍ gāa ge̍ 

hɛ̍ta̍ la olija ɔha̍ nīi re̍ka Iba̍a̍ Iji̍sɔ̄ɔsi ma̍ abɔ̍ɔ. O̍ warīmɛ̄ ka anɔ̍lɔ - ɔ̄chɛ ɔkɛrɔ̄ 
yī Ɔwɔ nɛ. Riyī yī olija ɔla̍ā re̍ka E̍līmasi la oko̍o yī Igri̍iki. O̍ chī - Iju̍u nɛ. 

7 Ɔya yī ɔchwɔ̄lɛ̍ yī ajɛ yī Isa̍yi̍prɔ̄ɔsi wa̍a̍ nɛ. Ɔchwɔ̄lɛ̍ ɔla̍ā re̍ka Isɛ̍gīyusi 

Ipɔ̄lusi. O̍ ji̍yɛ̄lā kpɛ̍ɛji. O̍ hī Iba̍nābasi ba̍la Isɔ̍ɔli ɛra̍ dikpo̍ba̍ iyī nū. Wu̍chē oji̍ 
nɛ, o̍ chikpo̍ ge̍ē plɛ̍ɛ̄lā yī Ɔwɔ. 

8 E̍līmasi olija ɔla̍ā i̍ chɛ̄ de wa̍ ni̍. O̍ i̍ chikpo̍ nīi ɔchwɔ̄lɛ̍ ɔla̍ā ge̍ chɛ̄ku lɛlā yī 

Ɔwɔ nīi e̍ yɛ ē ka ma̍ ni̍. 

9 Uhu Ɔnɛ̄ɛhɛhi Yī Ɔwɔ chī mu Isɔ̍ɔli iyē mɛ̍ɛ̍! Isɔ̍ɔli nūma̍ nīi e̍ ē hī ɔ̄ ka Ipɔ̍ɔli 

a̍nɛ. O̍ ma̍ olija ɔla̍ā chi̍i̍, 

10 da ɔ̍ hīka, “Awɔ ɔyi̍ yī Ɔngūwɛ̄gā nīi rɛ ma̍ ma̍! Ɔjā ɔnɛ̄ɛhɛhi ɔha̍lɔha̍ wa̍a̍ ta̍ 

wɔ anyī! I̍ji̍yēyī ɔdwɔ̄bi̍ ita yī ɔha̍lɔha̍ wa̍a̍ mu wɔ iyē rɛ aa̍ a̍nɛ! Myɛ̄grāa-
myɛ̄grāa, a ē chikpo̍ ge̍ē de ɔpɔ̄pū olēchi̍ lēchi̍ yī Ɔwɔ ē pīya arīmɛ̄! 

11 Ɔwɔ ge̍ē he itābɔ̄ yī nū tū wɔ u̍ma̍ama, a ge̍ē de priyī! A i̍ ge̍ē ma̍ ɛbɛ 

ɔlɛgēdēgēdē ni̍ yɛ̄grāa ɔha̍ yɛ̍yɛ̍ o̍bū bɛ̍ɛ̄nɛ̄!” Ɔpɔ̄ɔpɛ̄, eyī de da E̍līmasi obū nīi 
o̍ ku abɔ̍ɔ ē gāla̍ ɔ̄chɛ nīi ge̍ē de abɔ̄ ku̍ ɔ̄ ma̍. 

12 Ɔchwɔ̄lɛ̍ ɔla̍ā ma̍ lɛlā nūma̍ nīi ya̍ ma̍, o̍ chɛ̄ku Ɔwɔ. Lɛlā yī Ādā nīi e̍ yɛ ē 

ngū ma̍ de ya̍ ɔ̄ lɛbɛ̍bi̍ ɔlamu ɔlamu. 

13 Ipɔ̍ɔli ba̍la alikpɛ̍ɛ yī nū pīya la wɔwu̍ bū la Ipa̍fōosi ga Ipɛ̍ga la ɔcha yī 

Ipamfi̍liya. Ijɔ̍ɔn Ima̍aki ku̍ pīya hī wā abɔ̍ɔ, ku̍chē ga Ijɛru̍sālɛm. 

14 Aa̍ Ipɔ̍ɔli wā ge̍ pīya bū la Ipɛ̍ga wā la A̍ntīyɔ̄ɔki yī Ipisi̍diya. E̍ pīya ga u̍nu̍ 

ogrēeyī yī Iju̍u yī ɛbɛla̍ā la Ɔ̄chī Ɔmyɛ̍nyɛ̍ ge̍ hyāhɔ̄ abɔ̍ɔ. 

15 Alɛhu̍ yī u̍nu̍ ogrēeyī ɔla̍ā wā ge̍ ka lɛlā bū la īpū yī Lihɔ Yī Imo̍sīisi ba̍la īpū 

nīi āchɛ ɔkɛrɔ̄ yī Ɔwɔ ta̍ ma̍ bɛ̍ɛ̄nɛ̄. E̍ kwɛ̍ɛjī ma̍, alɛhu̍ yī u̍nu̍ ogrēeyī ɔla̍ā tɛ̄rɔ̄ 
hu Ipɔ̍ɔli ba̍la Iba̍nābasi: Ɛ̍lɛ ka̍a lɛ lɛlā ɔha̍ nīi ɔ̍lɔ ge̍ē ya̍ nīi aa̍ ē lɛ brii ma̍ ge̍ē 
ka ē de aa̍ oo! Ɛ̍lɛ ge̍ kɔ̍ɔ̄ la ɔ̍lɔ gɛ! 

16 Ipɔ̍ɔli nīichō yarɛ bɛ̍ɛ̄nɛ̄. O̍ ya̍ wā la abābɔ̄, kū la lɛlā la ɔkɔ̄ka bɛ̍ɛ̄nɛ̄ hīka, 

“Aya̍ali̍sɛ̄rɛli wa̍a̍, ba̍la ala̍ āchɛ nīi ē ya̍ otūlichō yī Ɔwɔ ma̍! Ala̍ darɔ̄ku! 

17 Ɔwɔ yī Ali̍sɛ̄rɛli nūma̍ hu aa̍ ɔ̍kɔ̄kū yī alɔ ohōhu. O̍ de Ali̍sɛ̄rɛli pīya ɔcha 

ɔnɔ̄kɔ̄kū yɛ̄grāa nīi e̍ gblāa bāa āchɔga la I̍jīipu ma̍. Bū la wɔhu̍ ɔnɔ̄kɔ̄kū yī nū, 
o̍ de wa̍ bī ngmɛ̍ɛchɛ hī ɔcha yī I̍jīipu ke̍e̍. 

18 Lipu̍ lɛ̍yi̍ ohu ɛpa ke̍e̍, Ɔwɔ mlɔtū kpɔ̍ɔ̍ yɛ ē deyīrɛ wa̍ abɔ̍ɔ lipu̍ a̍chi̍ 

chukuru. 

19 O̍ de ɔcha arāapa chāajɛ abɔ̍ɔ la ajɛ yī Ike̍nāan, de ajɛ ɔla̍ā nāa kɔ̄ de 

Ali̍sɛ̄rɛli. 

20 Yɛ̄grāa nūma̍ wa̍a̍ gbajɛ la u̍nɔ lɛ̍yi̍ che lɛ̍yi̍ ohu ɛpa che igwo̍. “O̍bū nīi Ɔwɔ 

wā ge̍ de ɛgabɔ̄ de wa̍; kpɛɛ ge̍ ku yɛ̄grāa yī ɔ̄chɛ ɔkɛrɔ̄ yī Ɔwɔ nīi re̍ka 
Isa̍mūɛli ma̍. 

21 E̍ wā ge̍ chikpo̍ yī ɔchwɔ̄lɛ̍ oro̍ōre̍ ma̍, Ɔwɔ de ɔngrɔ̄ɔ ɔha̍ nīi re̍ka Isɔ̍ɔli ma̍ 

de wa̍. Ɔyi̍ yī Iki̍isi nīi bū la wɔma yī Ibɛ̍njāmɛn ma̍ nɛ. Isɔ̍ɔli re̍ ɔchwɔ̄lɛ̍ yī wā 
lɛ̍yi̍ ohu ɛpa. 

22 Ɔwɔ de ɔ̍ nāa ma̍, o̍ de Ide̍bīidi re̍ ɔchwɔ̄lɛ̍ yī wā. Lɛlā nīi Ɔwɔ ka ku̍ Ide̍bīidi 

ma̍ hɔ̄ ma̍ a̍nɛ. ‘Ide̍bīidi ɔyi̍ yī Ijɛ̍si, n ma̍ ɔ̄ wa̍a̍ mɛ̍. Ita yī ɔ̄chɛ nīi hī um ɔtū ma̍ 
hɔ̄ aa̍ a̍nɛ. Anu̍ ge̍ē yɛ̍ɛ̄lā nīi n chikpo̍ ka o̍ ge̍ē ya̍ ma̍ a̍nɛ.’ 

23 Ala̍ ma̍ gɛ! Bū la wɔma yī Ide̍bīidi nūma̍ pi̍i̍ nīi Ɔwɔ de Ɔhɔ̍ɔnyɛta̍ de 

Ali̍sɛ̄rɛli re̍ka Iji̍sɔ̄ɔsi ga lɔkɔ nīi Ɔwɔ choko̍o ma̍ a̍nɛ. 

24 O̍bū nīi Iji̍sɔ̄ɔsi wu̍tu yī u̍ku̍rɔ̍ yī nū la ɔyɔ̍ɔ̄ya̍ ma̍, Ijɔ̍ɔn ka ɛrɔ̄ yī Ɔwɔ de 

Ali̍sɛ̄rɛli wa̍a̍ hīka, ‘Ala̍ ā pīyabɔ̄ta̍ hī lɛlā ɔdwɔ̄bi̍ ɔyɔ̍ɔ̄ya̍ nīi ala̍ ge̍ hu yenyi.’ 

25 Yɛ̄grāa nīi Ijɔ̍ɔn yɛ ge̍ē kwɛ̍ɛjī la u̍ku̍rɔ̍ nīi o̍ wā ge̍ē ya̍ ma̍, o̍ ka lɛlā ɔha̍ de 

āchɛ wa̍a̍. O̍ che wa̍ ikpo̍ ‘Ala̍ u̍tu gbɛri̍ya̍ ka amɔ̍lɔ - ɔ̄nyɛ nɛ ma̍/? I̍ ami chī 

ɔ̄chɛ nīi ala̍ yɛ ē gbēyī a̍ni̍! Ɔlɔjā yɛ amu yewā la okwi̍ihi yī u. Ami i̍ ngma̍ lɛbɛ 
ge̍ē wā orī hī wɔkpa̍ ochelikpo̍ yī nū ɔbɔbɔ ni̍.’ 

26 “Aɛ̍nɛ̍ yī u - wɔma yī A̍brahāam, ba̍la ala̍ āchɛ nīi ē ya̍ otūlichō yī Ɔwɔ ma̍! 

Alɔ nīi Ɔwɔ de ɛrɔ̄ yī ɔhɛ̍ta̍ nūma̍ tɛ̄rɔ̄ hu alɔ a̍nɛ. 

27 Āchɛ nīi gblāa la Ijɛru̍sālɛm ma̍ ba̍la alɛhu̍ yī wā i̍ chī jo̍ōkū ka Iji̍sɔ̄ɔsi ɔ̍lɔ - 

Ɔhɔ̍ɔnyɛta̍ a̍ni̍. E̍ i̍ u̍tu jo̍ōje̍ ochi̍chi̍ yī lɛlā yī āchɛ ɔkɛrɔ̄ yī Ɔwɔ nīi e̍ ē ma̍ la 
Īpū Yī Ɔwɔ myɛ̄grāa-myɛ̄grāa la Ɔ̄chī Ɔmyɛ̍nyɛ̍ ma̍ ni̍. E̍ chī ya̍ nīi lɛlā yī āchɛ 
ɔkɛrɔ̄ yī Ɔwɔ de grāa bū la onīi e̍ hɛ̍ Iji̍sɔ̄ɔsi ɔpīyaku̍ ma̍. 

28 E̍ i̍ mɔ̍ɔ̄ma̍ lɛlɛ̄lā nīi ngma̍ nīi o̍ ge̍ē pīyēku̍ ni̍, e̍ ka Ipa̍yi̍lēeti ɔ̍lɔ ge̍ de ɔ̍lɔ 

ngmo̍! 

29 E̍ de lɛlā ɔha̍lɔha̍ wa̍a̍ nīi Īpū Yī Ɔwɔ ka ku̍ ɔ̄ ma̍ ya̍ wa̍a̍ ma̍, e̍ de ɔ̍ hrāa hī 

ɔchi̍ ɔhrɛ̍ɛpa ge̍ nyi la u̍nwɔ̍wu̍ ɔha̍. 

30 Ɔwɔ chī de ɔ̍ hye̍ēyī la okū ke̍e̍ mɛ̍. 

31 Yɛ̄grāa yɛ̄mɛ̄mɛ̄, o̍ wā dikpo̍ba̍ āchɛ nīi tīkpo̍ ba̍la anu̍ bū la Iga̍līli ge̍ chɛ̄ la 

Ijɛru̍sālɛm ma̍ nīi e̍ ma̍ ɔ̄. Aa̍ re̍ka itɛ̍ɛhi̍yɛ̍ yī nū de āchɛ yī I̍sɛ̄rɛli u̍ma̍ama a̍nɛ. 

32 Aa̍ nīi alɔ bī Wɔ̄kā Ɔlwɔnyɛ yī nū nūma̍ ge̍ de ala̍ a̍nɛ. Oko̍o nīi Ɔwɔ che de 

aa̍ ɔ̍kɔ̄kū yī alɔ ma̍ hɔ̄ ma̍ a̍nɛ. 

33 Ɔwɔ chī de ya̍ i̍ngɔ̍ɔ de alɔ nīi - wɔma yī wā ma̍ mɛ̍. Wu̍chē oji̍ nɛ, o̍ de 

Iji̍sɔ̄ɔsi hye̍ēyī la okū wā la ɔhɔ̄leyī mɛ̍. O̍ lɛ lɔkɔ nīi Īpū Yī Ejē Yī Ɔkɔ̄kā ɔ̍mɛpa 
ka ma̍, “ ‘Awɔ - Ɔyi̍ yī u nɛ. N de pīya A̍dā yī wɔ i̍chɛ mɛ̍.’ 

34 Ɔwɔ de Ɔyi̍ yī nū hye̍ēyī la okū mɛ̍; o̍ i̍ ge̍ē ku̍chē de ē wɔ̄wa ge̍ē gbo̍ ē gɛ 

ni̍. Lɛlā nīi Ɔwɔ ka ku̍ ɔla̍ā ma̍ hɔ̄ ma̍ a̍nɛ: ‘N ge̍ē de ɔpiyɛ ɔnɛ̄ɛhɛhi ɔla̍ā nīi 
gba̍a - olēchi̍ lēchi̍ ma̍ de wɔ lɔkɔkɔ nīi n choko̍o de Ide̍bīidi ma̍.’ 

35 O̍ gba̍a ka la Īpū Yī Ejē Ɔkɔ̄kā ɔha̍ hīka, ‘A i̍ ge̍ē chɛ̄ nīi ibi̍īyē yī Ɔ̄chɛ yī wɔ 

lēchi̍ lēchi̍ ē de wɔ̄wa ni̍.’ 

36 Ide̍bīidi ya̍ u̍ku̍rɔ̍ nīi Ɔwɔ chikpo̍ ma̍ hwɔhi hwɔhi la yɛ̄grāa yī nū. O̍ pīyaku̍ 

nīi e̍ de ɔ̍ nyi la ɛbɛ nīi e̍ nyi aa̍ ɔ̍kɔ̄kū yī nū ma̍. Ibi̍īyē yī nū chī de wɔ̄wa tū 
abɔ̍ɔ la ajɛ. 

37 Ɔ̄chɛ nīi Ɔwɔ de ɔ̍ hye̍ēyī la okū ma̍, ibi̍īyē yī nū i̍ wɔ̄wa ni̍. 

38 Aɛ̍nɛ̍ yī u! Ala̍ ā po̍ ochi̍chi̍ yī lɛlā nū gɛ! Bū la abɔ̄ yī Iji̍sɔ̄ɔsi nūma̍ nīi ɛrɔ̄ yī 

lɛlā ɔdwɔ̄bi̍ ode kɔ̄kɔ̄ wā dikpo̍ba̍ ala̍ hɔ̄ nīi alɔ yɛ ē ka ē de ala̍ a̍nɛ. 

39 Lihɔ Yī Imo̍sīisi i̍ hɛ̍ ala̍ ta̍ mɛ ni̍. Ala̍ ā jo̍ōkū gɛ hīka, ɔ̄chaha̍ ɔ̄chaha̍ nīi ge̍ 

de ɔtū che Iji̍sɔ̄ɔsi, ɔlɔjā ge̍ē lɛ ɔhɛ̍ta̍ hī lɛlā ɔdwɔ̄bi̍ wa̍a̍. 

40 Ala̍ ā du̍mɔ̍ du̍mɔ̍ bɛ̍ɛ̄nɛ̄, hɛ̄ɛbɛ nīi lɛlā nīi āchɛ ɔkɛrɔ̄ yī Ɔwɔ ka ma̍ ge̍ e̍e ya̍ 

ala̍ ni̍. 

41 E̍ ka hīka, ‘Ala̍ ma̍ ko̍ō, ala̍ āchɛ ochi̍hi̍ya̍ yī lɛlā yī Ɔwɔ! O̍ ge̍ lɛ ala̍ lɛbɛ̍bi̍, 

nīi ala̍ ge̍ ku̍! Wu̍chē oji̍ nɛ, n ge̍ē yɛ̍ɛ̄lā ɔha̍ la ɔ̄chī yī ala̍. Ɔ̄chɛ ɔha̍ ge̍ kɔ̄ka 
ochi̍chi̍ yī nū de ala̍, ala̍ i̍ ge̍ē chɛ̄ ni̍.’ ” 

42 Ipɔ̍ɔli ba̍la Iba̍nābasi yɛ ē ngmɛ̍ɛchɛ ē pīya ē hī u̍nu̍ ogrēeyī ɔla̍ā ma̍, āchɛ 

ɛla̍ā ra̍ābɔ̄ de wa̍ ka ɛ̍lɛ ge̍ ku̍chē wā ge̍ ka de aa̍ yɛ̍yɛ̍ la Ɔ̄chī Ɔmyɛ̍nyɛ̍ 
ɔ̍mɛpa. 

43 Ogrēeyī kwɛ̍ɛjī bɛ̍ɛ̄nɛ̄ ma̍, āchɛ pīya. Iju̍u ɛha̍ ba̍la Ɛchɛkɔcha ɛha̍ nīi de 

pīya āchɛ yī Iju̍u ma̍ pɛ̍ ku aa̍ Ipɔ̍ɔli. Alɛrɔ̄ nūma̍ ka lɛlā de āchɛ ɛla̍ā wa̍a̍ mla 
aa̍ ɔtū ka ɛ̍lɛ ge̍ gblāa kpɔ̍ɔ̍ lipu̍ yī uhwa ɔnɛ̄ɛhɛhi nīi Ɔwɔ ɔ̍lɔ de de ɛ̍lɛ ma̍. 

44 La Ɔ̄chī Ɔmyɛ̍nyɛ̍ ɔmɛpa, alipwo̍gra ɔla̍ā mi̍ya hī ajajɛ wā ge̍ē plɛ̍ɛ̄lā yī Ɔwɔ. 

45 Āchɛ yī Iju̍u ma̍ yɛ̄mɛ̄ yī āchɛ nūma̍ ma̍, e̍ tū wā uji gba̍a̍. E̍ ka bɛ̍ɛ̄nɛ̄ ka, 

arīmɛ̄ nīi Ipɔ̍ɔli ɔ̍lɔ yɛ ē wu a̍nɛ, pra̍a anu̍ ɛcha̍. 

46 Ipɔ̍ɔli ba̍la Iba̍nābasi ka lɛlā ga iyɔ̄bū iyɔ̄bū kpɔ̍ɔ̍. E̍ da wa̍ bɛ̍ɛ̄nɛ̄ ka, “O̍ 

ngma̍ nīi alɔ ge̍ ka lɛlā yī Ɔwɔ ē de ala̍ Iju̍u yɔbɔ̄ɔbū; onūma̍, ala̍ chī hi̍hi̍yo̍. 
Ala̍ chōo̍chē yɛ gbɛri̍ya̍ ka ɔhɔ̄leyī i̍mɔ̄mɛni̍ ɔ̍lɔ i̍ ngma̍ la ala̍ ni̍. O̍ lɛ i̍ngɔ̍ɔ ma̍, 
alɔ ge̍ē pi̍ye̍mā hī ala̍ ē pīya ē dikpo̍ba̍ Ɛchɛkɔcha bɛ̍ɛ̄nɛ̄. 

47 Wu̍chē oji̍ nɛ, i̍ngɔ̍ɔ nīi Ādā koko̍o de alɔ ka aɛ̍lɛ ge̍ ya̍ a̍nɛ. O̍ ka hīka, “ ‘Ala̍ 

ma̍ gɛ ko̍ō! N de ala̍ lā, hɛ̄ɛbɛ nīi ala̍ ge̍ē de pīya ɛbɛ ɔlɛgēdēgēdē de 
Ɛchɛkɔcha, hɛ̄ɛbɛ nīi ala̍ ge̍ē re̍ka ɔpɔ̄pū yī ɔhɛ̍ta̍ de yɛchɛ wa̍a̍.’ ” 

48 Ɛchɛkɔcha wa̍a̍ plɛ̍ɛ̄lā nūma̍ ma̍, e̍ lɛ ɔwɔ̄wīyā kpɛ̍ɛji. E̍ da Ɔwɔ o̍be wu̍chē 

yī ɛrɔ̄ yī nū. Āchɛ nīi Ɔwɔ de abɔ̄ ku wa̍ nīi ge̍ē gāa ɔhɔ̄leyī i̍mɔ̄mɛni̍ ma̍ de 
pīya āchɛ yī Iji̍sɔ̄ɔsi. 

49 Lɛlā yī Ādā mīyanya ta̍ ɛbɛbɛ ta̍ wa̍a̍ abɔ̍ɔ la ajɛ yī ɛbɛla̍ā. 

50 Āchɛ yī Iju̍u gāa ge̍ ba̍ alɛhu̍ yī ipwo̍gra ɛla̍ā tū ba̍la anyā ɛha̍ nīi - āchɛ 

ɛnɛ̄kɛ̄kū gba̍a yɛ ē ya̍ otūlichō yī Ɔwɔ ma̍. E̍ kū la lɛlā abi̍ ɔya̍ tāa alɛrɔ̄ yī Ɔwɔ 
nūma̍, de wa̍ kpo̍ nū hī ajɛ yī ɛbɛla̍ā. 

51 Ipɔ̍ɔli ba̍la Iba̍nābasi gwō obubu yī ikpo̍ yī wā gblāa abɔ̍ɔ de āchɛ ɛla̍ā, pīya 

hī wā ga Iko̍nīyum. 

52 A̍chi̍kpo̍ yī Iji̍sɔ̄ɔsi nīi chī gblāa abɔ̍ɔ la A̍ntīyɔ̄ɔki ma̍ lɛ ɔwɔ̄wīyā kpɛ̍ɛji. Uhu 

Ɔnɛ̄ɛhɛhi Yī Ɔwɔ mu wa̍ iyē omōmu. 

U̍ku̍rɔ̍ yī alɛrɔ̄ 14 

1 O̍ gba̍a lɛ i̍ngi̍ngɔ̍ɔ abɔ̍ɔ la ipwo̍gra yī Iko̍nīyum: Ipɔ̍ɔli ba̍la Iba̍nābasi gba̍a 

ga u̍nu̍ ogrēeyī yī Iju̍u ge̍ ka lɛlā yī Ɔwɔ de āchɛ. Āchɛ lyɛ̄mɛ̄ kpɛ̍ɛji nīi chɛ̄ku 
Ɔwɔ ma̍; Iju̍u tūla Ɛchɛkɔcha. 

2 Iju̍u ɛha̍ nīi i̍ chikpo̍ ge̍ē chɛ̄ ni̍ ma̍ ba̍ Ɛchɛkɔcha tū pīyeyīta̍ lɛlā yī āchɛ yī 

Iji̍sɔ̄ɔsi. 

3 Ipɔ̍ɔli ba̍la Iba̍nābasi chī hɔ̄ abɔ̍ɔ kpɛɛ la ɛbɛla̍ā kpɔ̍ɔ̍. E̍ ka lɛlā yī Ādā Iji̍sɔ̄ɔsi 

brii abɔ̍ɔ. Ādā ɔlɔjā de chabɔ̄ hīka ɛrɔ̄ yī uhwa ɔnɛ̄ɛhɛhi yī anu̍ ɔla̍ā ɔ̍lɔ - olēchi̍ 
lēchi̍ nɛ. O̍ de wɔhu̍ de alɛrɔ̄ yī nū nīi e̍ yɛ̍ɛ̄lā ɔlɛbɛ̍bi̍ ba̍la u̍ku̍rɔ̍ ɔlɛbɛ̍bi̍. 

4 Alipwo̍gra ɔla̍ā wa̍a̍ de iyī wā kɛ̄ɛpa. Ɛha̍ rɛ la ihi yī alɛrɔ̄ yī Ɔwɔ, ɛha̍ chī rɛ la 

ihi yī āchɛ yī Iju̍u. 

5 Ɛchɛkɔcha ba̍la Iju̍u ɛha̍ tūla alɛhu̍ yī wā miya tū alɛrɔ̄ yī Ɔwɔ nūma̍ yɛ ge̍ē 

ya̍ wā ɔjā, ngmo̍ wā la achāchɔ̄. 

6 E̍ de jo̍ōkū ma̍, e̍ gwɛ̍ɛnya pīya yī Ili̍si̍tra ba̍la Idɛ̍bɛ ba̍la ɔta̍kakatū yī ajɛ yī 

ɛbɛla̍ā. Ipwo̍gra nūma̍ wa̍a̍ hɔ̄ la ajɛ yī Iliko̍nīya. 

7 E̍ kā Wɔ̄kā Ɔlwɔnyɛ yī Ɔwɔ abɔ̍ɔ. 

8 Abɔ̍ɔ la Ili̍si̍tra ɔngrɔ̄ɔ ɔha̍ kwi̍kpo̍ oko̍ōku̍ gbo abɔ̍ɔ. O̍ lɛ i̍ngɔ̍ɔ bū la 

yɛ̄gɛ̄grāa nīi e̍ ma̍ ɔ̄ ma̍; o̍ i̍ yɛɛ je̍ ni̍ lachi̍ lachi̍. 

9 O̍ hɔ̄ abɔ̍ɔ ē plɛ̍ɛ̄lā nīi Ipɔ̍ɔli yɛ ē ka ma̍. Ipɔ̍ɔli ma̍ ɔ̄ chi̍i̍ ma̍, o̍ jo̍ōkū hīka ɔ̍lɔ 

de ɔtū che hɛ̄ɛbɛ ge̍ē lɛ cha̍cha̍. 

10 Ipɔ̍ɔli ka gbōō de ɔ̍ ka ɔ̍lɔ ge̍ nīichō yarɛ kpakpa! Ɔngrɔ̄ɔ ɔla̍ā nyɔ̄ gbru yarɛ 

ɔpɔ̄ɔpɛ̄, wu̍ ɛɛ ta̍. 

11 Āchɛ ɛla̍ā ma̍ lɛlā nūma̍ ma̍, e̍ to̍ohwe̍e ka la oko̍o yī ɔcha yī Iliko̍nīya ka ɔ̍lɔ 

ge̍, wo̍o̍! Ɔwɔ ɛha̍ ɔ̍lɔ bū la ichō wā dikpo̍ba̍ aa̍ hɔ̄ ma̍ bāa āchɛ̄ɛchɛ a̍nɛ oo! 

12 Ɔpɔ̄ɔpɛ̄, e̍ de Iba̍nābasi re̍ka Isu̍usi. E̍ de Ipɔ̍ɔli re̍ka Ihɛ̍mɛ̄ɛsi. Wu̍chē oji̍ nɛ, 

anu̍ ē bī oko̍o ē ka lɛlā a̍nɛ. 

13 U̍nu̍ yī Isu̍usi ɔla̍ā nīi re̍ka ɔwɔ yī wā ma̍ kū la ikō. Oligbe yī Isu̍usi ɔla̍ā gāa 

ge̍ kpo̍ yɛna ba̍la īpū yī ɔchi̍ oli̍hi̍hi̍ ɛha̍ ga abɔ̍ɔ ga oko̍nɔ̄ɔpu bɛ̍ɛ̄nɛ̄. Anu̍ ba̍la 
āchɛ ɛla̍ā wa̍a̍ yɛ ē chikpo̍ ge̍ē de ɛjā ɛla̍ā pā Ipɔ̍ɔli ba̍la Iba̍nābasi ɔpɔ̄pā. 

14 Alɛrɔ̄ ɛla̍ā nīi re̍ka Iba̍nābasi ba̍la Ipɔ̍ɔli ma̍ wā ge̍ plɛ̍ɛ̄lā nīi āchɛ ɛla̍ā yɛ 

abɔ̍ɔ ge̍ē ya̍ ma̍, e̍ wɔ̍ɔ̄tū, hi̍ya iyī wā ɔjā otūlibi̍īyē. E̍ rɛ̄ɛnya wa̍a̍ ge̍ gatū ga 
lipu̍ yī āchɛ ɛla̍ā, tɔ̍ɔna ka de wa̍ hīka, 

15 “Oji̍ - ohu̍ nīi ala̍ yɛ ma̍ ē ya̍ i̍ngɔ̍ɔ ma̍? Je̍ka a̍a alɔ - āchɛ̄ɛchɛ ɔlamu bāa 

ala̍ ma̍ nɛ! Alɔ wā ge̍ē ka ɛrɔ̄ yī Ɔwɔ ē de ala̍, hɛ̄ɛbɛ nīi ala̍ ge̍ē tu̍ la abɔ̄ hī 
a̍kpla yī lɛlā nūma̍ wa̍a̍, hɛ̄ɛbɛ nīi ala̍ ge̍ē pīya ūkpɔ̄tū ta̍ Ɔwɔ nīi - Ɔwɔ ɔhɔ̄leyī 
ma̍. Ɔwɔ nīi ya̍ ichō ba̍la ajɛ ba̍la li̍hu tūla ɛjāha̍ ɛjāha̍ wa̍a̍ nīi hɔ̄ la aa̍ ma̍ nɛ. 

16 I̍chɔ̍lɔ, Ɔwɔ pi̍ye̍mā hī āchɛ wa̍a̍ nīi e̍ yɛ ē ya̍ ɔjā nīi hi wā ɔtū ma̍. 

17 O̍ ē chī ya̍ ochi̍chi̍ iyī nū de wa̍ myɛ̄grāa-myɛ̄grāa bū la lɛhi nīi o̍ ē ya̍ tāa aa̍ 

ma̍. Wu̍chē oji̍ nɛ, anu̍ ē hrīwō de alɔ ē ya̍ nīi alɔ ē kpo̍ ɛjāyɛ̄rɔ̄ hwɔhi hwɔhi 
a̍nɛ. Anu̍ ē de ojōre̍ de alɔ, ē ya̍ nīi ūkpɔ̄tū lɛ alɔ yaya a̍nɛ.” 

18 Lɛlā nūma̍ wa̍a̍ nīi alɛrɔ̄ yī Ɔwɔ kɔ̄ka ma̍ i̍ ka ge̍ ku̍ āchɛ ɛla̍ā chi̍yɛ hī ɔpɔ̄pū 

nīi e̍ yɛ ge̍ē ya̍ ma̍ mɛ ni̍. 

19 Iju̍u ɛha̍ nīi bū la A̍ntīyɔ̄ɔki yī Ipisi̍diya ba̍la Iko̍nīyum ma̍ wā abɔ̍ɔ ge̍ ba̍ 

āchɛ ɛla̍ā tū nīi e̍ de chɛ̄ku wa̍. E̍ kū la lɛchɔ̄ ɔtɔ̍ɔ̄ta̍ ngmo̍ Ipɔ̍ɔli bɛ̍ɛ̄nɛ̄. E̍ pi ɔ̍ 
ge̍ ta̍gbo la ikō, je̍ka ɔ̍lɔ pīyaku̍ mɛ̍. 

20 A̍chi̍kpo̍ yī Iji̍sɔ̄ɔsi wā ge̍ gblāa ta̍kakatū ɔ̄ ma̍; o̍ nīichō, pīya ba̍la aa̍ ga 

ipwɔ̍ɔ̄lɛ̍. La eyī ɔnyɔ̄nyā yī nū, anu̍ ba̍la Iba̍nābasi pīya ga ipwo̍gra yī Idɛ̍bɛ 
bɛ̍ɛ̄nɛ̄. 

21 Ipɔ̍ɔli ba̍la Iba̍nābasi kā Wɔ̄kā Ɔlwɔnyɛ ɔla̍ā de Alidɛ̍bɛ. Āchɛ yɛ̄mɛ̄mɛ̄ chɛ̄ku 

lɛlā yī Ɔwɔ nīi e̍ ngū ma̍. E̍ ku̍chē bū abɔ̍ɔ bɛ̍ɛ̄nɛ̄ wā la Ili̍si̍tra ba̍la Iko̍nīyum 
ba̍la A̍ntīyɔ̄ɔki yī Ipisi̍diya. 

22 E̍ ka lɛlā de āchɛ yī Iji̍sɔ̄ɔsi yī ɛbɛ ɛla̍ā, ka ɛ̍lɛ ge̍ tū ūkpɔ̄tū kpɔ̍ɔ̍; ɛ̍lɛ ge̍ de 

ɔtū che Ɔwɔ brii. E̍ koko̍o de wa̍ ka aa̍ wa̍a̍, aɛ̍lɛ ge̍ē mi̍chi̍ yɛ̄mɛ̄mɛ̄ o̍bū gāa 
ɛbɛ yī Ɔchwɔ̄lɛ̍ Oro̍ōre̍ Yī Ɔwɔ. 

23 E̍ hu ɛgabɔ̄ de ogrēeyī yī āchɛ yī Ɔwɔ ɛla̍ā wa̍a̍, jɔhā, chlɛ̄ɛmiyɛ de Ɔwɔ, 

o̍bū de wa̍ tū Ɔwɔ la abɔ̄. Wu̍chē oji̍ nɛ, anu̍ nīi e̍ de ɔtū che ɔ̍ a̍nɛ. 

24 E̍ ga i̍ngɔ̍ɔ wa̍a̍ la ajɛ yī Ipisi̍diya ma̍, e̍ wā ge̍ pīya ga Ipamfi̍liya. 

25 E̍ ka ɛrɔ̄ yī Ɔwɔ de āchɛ abɔ̍ɔ la Ipɛ̍ga. E̍ wā ge̍ pīya ga Ipwo̍gra yī Ata̍liya. 

26 E̍ tū wɔwu̍ bū abɔ̍ɔ ga A̍ntīyɔ̄ɔki yī Isi̍riya bɛ̍ɛ̄nɛ̄. Abɔ̍ɔ nīi ogrēeyī yī āchɛ yī 

Ɔwɔ de wa̍ tū Ɔwɔ la abɔ̄ ka ɔpiyɛ yī Ɔwɔ ɔ̍lɔ ge̍ hɔ̄ la u̍ku̍rɔ̍ yī ɛ̍lɛ a̍nɛ. U̍ku̍rɔ̍ 
ɔ̍lɔma̍ kwɛ̍ɛjī hɔ̄ ma̍ a̍nɛ. 

27 E̍ gbajɛ ga A̍ntīyɔ̄ɔki ɔpɔ̄ɔpɛ̄ ma̍, e̍ tu̍ ogrēeyī yī āchɛ yī Ɔwɔ la ɛbɛla̍ā 

grēeyī, koko̍o yī lɛlā lɔkɔ nīi Ɔwɔ bī āā ya̍ wa̍a̍, ba̍la ɔkɔ nīi Ɔwɔ lwāa ɔpɔ̄pū ta̍ 
de Ɛchɛkɔcha nīi e̍e ge̍ē je̍ Ɔwɔ ma̍. 

28 Aa̍ Ipɔ̍ɔli hɔ̄ abɔ̍ɔ kpɛɛ tāa āchɛ yī Iji̍sɔ̄ɔsi yī A̍ntīyɔ̄ɔki. 

U̍ku̍rɔ̍ yī alɛrɔ̄ 15 

1 Āchɛ ɛha̍ bū la Ijudi̍ya wā abɔ̍ɔ la A̍ntīyɔ̄ɔki ge̍ ngū āchɛ yī Iji̍sɔ̄ɔsi lɛlā hīka 

ɔ̄chɛ ɔ̍lɔ i̍ ge̍ twɔ̍wu̍ lɔkɔ nīi Lihɔ Yī Imo̍sīisi ɔ̍lɔ ka ma̍ ni̍, ɔlɔjā ɔ̍lɔ i̍ ge̍ē lɛ ɔhɛ̍ta̍ 
ē mɛ ni̍. 

2 Ipɔ̍ɔli ba̍la Iba̍nābasi i̍ chɛ̄ i̍ngɔ̍ɔ ni̍. E̍ ta̍ iyī wā ahu̍ kpɛ̍ɛ ɛbɛ̍bɛ̍. Wu̍chē yī 

ɔla̍ā, e̍ ka hīka Ipɔ̍ɔli ba̍la Iba̍nābasi ba̍la āchɛ ɛla̍ā ɛ̍lɛ ge̍ ga Ijɛru̍sālɛm ge̍ 
chikpo̍ po̍ la oko̍o yī alɛrɔ̄ yī Iji̍sɔ̄ɔsi ba̍la ɛgabɔ̄ yī ogrēeyī yī āchɛ yī Ɔwɔ abɔ̍ɔ. 

3 Ogrēeyī yī āchɛ yī Ɔwɔ mɔri̍mɔri̍ wā ge̍ de wa̍ tɛ̄rɔ̄ pīya bɛ̍ɛ̄nɛ̄. E̍ ga la ɔcha 

yī Ifoni̍siya ba̍la Isame̍riya koko̍o de wa̍ wa̍a̍ lɔkɔ nīi Ɛchɛkɔcha yɛ ē pīya 
ūkpɔ̄tū yī wā lā de Ɔwɔ ma̍. Āchɛ yī Iji̍sɔ̄ɔsi yī ɛbɛ ɛla̍ā wa̍a̍ lɛ ɔwɔ̄wīyā kpɛ̍ɛji 
nīi e̍ po̍ wɔ̄kā nūma̍ ma̍. 

4 E̍ gbajɛ ga Ijɛru̍sālɛm ma̍, ogrēeyī yī āchɛ yī Ɔwɔ mɔri̍mɔri̍ tūla alɛrɔ̄ yī 

Iji̍sɔ̄ɔsi ba̍la ɛgabɔ̄ wa̍a̍ ho̍ko̍o tū wā hwɔhi hwɔhi. E̍ koko̍o yī lɛlā nīi Ɔwɔ ya̍ 
gala abɔ̄ yī wā wa̍a̍ ma̍ de wa̍. 

5 Āchɛ yī Iji̍sɔ̄ɔsi nīi - Ifa̍rasīi ma̍ nīichō yarɛ ka Ɛchɛkɔcha titi ɛ̍lɛ ge̍ twɔ̍wu̍ 

wa̍a̍; ɛ̍lɛ ge̍ ka de ɛ̍lɛ nīi ɛ̍lɛ ge̍ ya̍ wa̍a̍ lɔkɔ nīi Lihɔ Yī Imo̍sīisi ɔ̍lɔ ka ma̍ o̍bū. 

6 Alɛrɔ̄ yī Iji̍sɔ̄ɔsi ba̍la ɛgabɔ̄ yī ogrēeyī yī āchɛ yī Ɔwɔ ɔla̍ā pīya ge̍ lɛ ogrēeyī, 

miya lɛlā ɔla̍ā hwɔhi hwɔhi bɛ̍ɛ̄nɛ̄. 

7 E̍ yɛ ē ta̍ahu̍ kpɛɛ ma̍, Ipi̍ta nīichō yarɛ, koko̍o de wa̍ hīka, “Aɛ̍nɛ̍ yī u! Je̍ka 

a̍a ala̍ ji̍yɛ̄lā ɔla̍ā nīi Ɔwɔ ya̍ gala abɔ̄ yī u īchāha̍ ma̍? O̍ hī um ɛra̍ ka amɔ̍lɔ 
ge̍ gāa ge̍ kā Wɔ̄kā Ɔlwɔnyɛ yī anu̍ de Ɛchɛkɔcha, hɛ̄ɛbɛ nīi ɛ̍lɛ ge̍ po̍ chɛ̄ku 
anu̍. 

8 Ɔwɔ nīi ē je̍ ūkpɔ̄tū yī āchɛ̄ɛchɛ wa̍a̍ ma̍ de chabɔ̄ hīka Ɛchɛkɔcha ɛ̍lɛ ngma̍ 

la ɔchɛ̄ ku anu̍ titi. O̍ de Uhu Ɔnɛ̄ɛhɛhi yī nū de wa̍ lɔkɔ nīi o̍ de de alɔ ma̍. 

9 Alɔ ba̍la aa̍, ɔ̄chɔ̄chɛ i̍ hɔ̄ɔ̄hɔ̄ la eyī yī Ɔwɔ ni̍. Ɔwɔ de ūkpɔ̄tū yī wā na ngma̍ 

cha̍ri̍cha̍ri̍ wu̍chē lɔkɔ nīi e̍ chɛ̄ku ɔ̍ ma̍ mɛ̍. 

10 Bɛ̍ɛ̄nɛ̄ ma̍, oji̍ nīi ala̍ chikpo̍ ge̍ē ma Ɔwɔ ē ma̍ ma̍/? Ala̍ chikpo̍ ge̍ē nāa iho̍ 

nīi alɔ ɛlɛjā kɛ̄ɛ aa̍ ɔ̍kɔ̄kū yī alɔ i̍ bī mɛ ni̍ ma̍ ē che āchɛ nīi chɛ̄ku Ɔwɔ ma̍? 

11 Ehe̍e! Alɔ de ɔtū che ɔ̍ ma̍ anu̍ nīi alɔ lɛ ɔhɛ̍ta̍ bū la uhwa ɔnɛ̄ɛhɛhi yī Ādā 

Iji̍sɔ̄ɔsi a̍nɛ. I̍ngi̍ngɔ̍ɔ nīi aa̍ titi nāa ɔhɛ̍ta̍ a̍nɛ.” 

12 Āchɛ ɛla̍ā wa̍a̍ hɛ̍ gbɛ̄ɛ̄ gblāa abɔ̍ɔ ē plɛ̍ɛ̄lā nīi Ipɔ̍ɔli ba̍la Iba̍nābasi yɛ ē 

koko̍o ē de wa̍ ma̍ bɛ̍ɛ̄nɛ̄. E̍ koko̍o yī lɛlā ɔnɔ̄kɔ̄kū ba̍la i̍mamachi̍ wa̍a̍ nīi Ɔwɔ 
ya̍ gala abɔ̄ yī wā abɔ̍ɔ lipu̍ yī Ɛchɛkɔcha ma̍ de wa̍. 

13 E̍ kwɛ̍ɛjī la lɛlā ɔkɔ̄ka ma̍, Ije̍mēehi ka lɛlā bɛ̍ɛ̄nɛ̄ hīka, “Aɛ̍nɛ̍ yī u, ala̍ ā 

darɔ̄ku! 

14 Isa̍yi̍mɔ̄ɔn koko̍o de alɔ i̍gba̍a lɔkɔ nīi Ɔwɔ wā dikpo̍ba̍ Ɛchɛkɔcha la 

ɔrāarāa, lɔkɔ nīi Ɔwɔ hu āchɛ ɛha̍ lipu̍ yī wā ka ɛ̍lɛ ge̍ de pīya āchɛ yī anu̍ ma̍. 

15 Lɛlā nīi āchɛ ɔkɛrɔ̄ yī Ɔwɔ mwɔ̍ɔmu ma̍ ku kpɛ̍ɛji ba̍la lɛlā nūma̍. I̍ngɛ̍ɛ̄nɛ̄ nīi 

Īpū Yī Ɔwɔ ka a̍nɛ: 

16 “ ‘Ādā ka hīka anɔ̍lɔ ge̍ē ku̍chē wā la ɔ̄chī iyɔ̄bū. Anɔ̍lɔ ge̍ē gbla̍a ala̍āchɔ̄ yī 

Ide̍bīidi nīi - ɔ̍lɔ chāajɛ ma̍ ē gwo̍. Anɔ̍lɔ ge̍ē kpo̍ enīi - ɔ̍lɔ bɔ̄bīya wa̍a̍ ma̍ ē bī 
ē gwo̍ ɔ̍lɔ. 

17 Bū la ɛbɛ ɔla̍ā, āchɛ ehēhī wa̍a̍ ɛ̍lɛ ge̍ē kwɔgu yī anu̍ bɛ̍ɛ̄nɛ̄; tōtū la 

Ɛchɛkɔcha nīi anɔ̍lɔ hī ɛ̍lɛ ɛra̍ nīi ɛ̍lɛ de pīya āchɛ yī anu̍ ma̍. 

18 I̍ngɔ̍ɔ nīi Ādā ɔlɔjā nīi de lɛlā nūma̍ wa̍a̍ chabɔ̄ ma̍ ka gbi̍chɛ gbi̍chɛ a̍nɛ.’ 

19 “O̍ lɛ i̍ngɔ̍ɔ ma̍, lɛlā nīi ami gbɛri̍ya̍ ma̍ hɔ̄ ma̍ a̍nɛ: Alɔ ā ya̍ nīi o̍ ge̍ de ya̍ 

ichi̍chi̍ de Ɛchɛkɔcha nīi yɛ ē chɛ̄ku Ɔwɔ ma̍ ni̍. 

20 Ɔkɔkɔ yī ɔla̍ā, alɔ ā ta̍ īpū tɛ̄rɔ̄ hu wa̍ nīi alɔ ā ka de wa̍ hīka, e̍ ge̍ e̍e re̍ ɔjā 

nīi āchɛ de pā ɛchi̍yɛka ma̍ ni̍; wu̍chē oji̍ nɛ, o̍ i̍ lɛ cha̍ri̍cha̍ri̍ ni̍. E̍ ge̍ e̍e la̍ 
ɔ̍bɔ̍ɔ̄nyā ni̍. E̍ ge̍ e̍e re̍ ɛbɛ̍ nīi e̍ ngmo̍ ji i̍ hɛ̍ ɔ̄ yeyī hunū ni̍ ma̍ ni̍. E̍ ge̍ e̍e de 
oko̍o tū yeyī ni̍ lachi̍ lachi̍. 

21 Wu̍chē oji̍ nɛ, e̍ yɛ abɔ̍ɔ ē ma̍ īpū yī Lihɔ Yī Imo̍sīisi gbi̍chɛ gbi̍chɛ abɔ̍ɔ la 

u̍nu̍ ogrēeyī yī Iju̍u wa̍a̍ la ɔ̄chī Ɔmyɛ̍nyɛ̍. E̍ ē chī ka lɛlā yī nū la ipwo̍gra 
ɔha̍lɔha̍ wa̍a̍.” 

22 Alɛrɔ̄ yī Iji̍sɔ̄ɔsi ba̍la ɛgabɔ̄ tūla ogrēeyī yī āchɛ yī Ɔwɔ mɔri̍mɔri̍ wā ge̍ chɛ̄ 

bɛ̍ɛ̄nɛ̄ nīi e̍ ge̍ē de āchɛ ɛha̍ lipu̍ yī wā tɛ̄rɔ̄ ga A̍ntīyɔ̄ɔki tāa Ipɔ̍ɔli ba̍la 
Iba̍nābasi. E̍ hu Isa̍yi̍lāasi ba̍la Iju̍dasi nīi re̍ka Ibasa̍bāsi ma̍. Aa̍ āchɛ ɛpɛpa 
ɛla̍ā, āchɛ yī Iji̍sɔ̄ɔsi ē tū wā la ichō kpɛ̍ɛji. 

23 Ɛrɔ̄ nīi e̍ ka tū la īpū tɛ̄rɔ̄ hu wa̍ ma̍ hɔ̄ ma̍ a̍nɛ: “Alɔ alɛrɔ̄ yī Iji̍sɔ̄ɔsi tūla 

ɛgabɔ̄ ba̍la aɛ̍nɛ̍ yī ala̍ wa̍a̍ tɛ̄rɔ̄ yī ɔma̍kpɔɔ nūma̍ hu ala̍ nīi - aɛ̍nɛ̍ yī alɔ ma̍ 
a̍nɛ. Ala̍ nīi - āchɛ yī Iji̍sɔ̄ɔsi, Ɛchɛkɔcha gblāa la A̍ntīyɔ̄ɔki ba̍la Isi̍riya ba̍la 
Isili̍siya wa̍a̍ ma̍ nɛ. 

24 Alɔ po̍ hīka āchɛ ɛha̍ lipu̍ yī aɛ̍lɛ wā abɔ̍ɔ ge̍ ka lɛlā ɔha̍, de lɛlā ya̍ ichi̍chi̍ 

de ala̍, ya̍ nīi ūkpɔ̄tū ɔ̍lɔ ti̍ya ala̍ tū. Alɔ i̍ de wɔhu̍ de wa̍ i̍ngɔ̍ɔ ni̍. 

25 Wu̍chē yī ɔla̍ā nīi alɔ grēeyī wa̍a̍, chɛ̄ ge̍ē de āchɛ ē tɛ̄rɔ̄ hu ala̍ a̍nɛ. Alɛrɔ̄ yī 

alɔ ge̍ē tīkpo̍ ba̍la aɛ̍ɛya alɔ - Ipɔ̍ɔli ba̍la iba̍nābasi. 

26 Ipɔ̍ɔli ba̍la Iba̍nābasi mwanyī hī ɔpīyaku̍ yī wā, de iyī wā wa̍a̍ kwɔbɔ̄ lā de 

u̍ku̍rɔ̍ yī Ādā Iji̍sɔ̄ɔsi Ikra̍yisi. 

27 Āchɛ nīi alɔ de tɛ̄rɔ̄ ma̍, ɔha̍ re̍ka Iju̍dasi, ɔha̍ re̍ka Isa̍yi̍lāasi. E̍ ge̍ē ka la 

oko̍o ē de ala̍ i̍ngi̍ngɔ̍ɔ lɔkɔ nīi alɔ ka tū ma̍ la īpū ma̍. 

28 Uhu Ɔnɛ̄ɛhɛhi Yī Ɔwɔ ba̍la alɔ titi i̍ chikpo̍ ge̍ē ya̍ nīi o̍ ē lichi̍chi̍ ē de ala̍ ni̍. 

Ɔ̍chi̍kpa̍kpa̍ ɛjā nūma̍: 

29 Ala̍ e̍e re̍ ɔjā nīi e̍ de pā ɛchi̍yɛka ma̍ ni̍. Ala̍ e̍e re̍ yeyī ni̍. Ala̍ e̍e re̍ ɛbɛ̍ nīi 

e̍ ngmo̍ ji i̍ hɛ̍ ɔ̄ yeyī hunū ni̍ ma̍ ni̍. Ala̍ ā de iyī ala̍ lā ke̍e̍ hī ya̍chi yī lɛlā 
ɔyɔ̍ɔ̄ya̍. Ala̍ ge̍ de iyī ala̍ lā ke̍e̍ hī ɛjā nūma̍ wa̍a̍, ala̍ ge̍ē ya̍ hwɔhi hwɔhi. Ala̍ 
hɔ̄lɛhi gɛ!” 

30 E̍ wā ge̍ de āchɛ ɛla̍ā tɛ̄rɔ̄ pīya ga A̍ntīyɔ̄ɔki bɛ̍ɛ̄nɛ̄. E̍ tu̍ āchɛ yī Iji̍sɔ̄ɔsi ɛla̍ā 

wa̍a̍ grēeyī de īpū ɔla̍ā de wa̍. 

31 Āchɛ ɛla̍ā de ɛrɔ̄ yī īpū ɔ̍lɔ ma̍ po̍ ma̍, e̍ lɛ ɔwɔ̄wīyā kpɛ̍ɛji; wu̍chē oji̍ nɛ, o̍ tū 

wā ūkpɔ̄tū yɛngrɔ̄ɔ gba̍a̍. 

32 Iju̍dasi ba̍la Isa̍yi̍lāasi chī - āchɛ ɔkɛrɔ̄ yī Ɔwɔ nɛ̄ mɛ̍! E̍ ka lɛlā kpradada de 

wa̍, tū wā wɔbɔ̄ nīi e̍ lɛ brii la ɔtū ode che Ɔwɔ ochōche. 

33 E̍ hɔ̄ abɔ̍ɔ kpɛ̍ɛ yɛ̍yɛ̍ o̍bū. Āchɛ yī Iji̍sɔ̄ɔsi yī ɛbɛ ɛla̍ā wā ge̍ ta̍ wā ɔhɔ̄lɛhi 

i̍chi̍chɛ ɔha̍ bɛ̍ɛ̄nɛ̄. E̍ ku̍chē cha wā dikpo̍ba̍ āchɛ nīi de wa̍ tɛ̄rɔ̄ ma̍. 

34 [Isa̍yi̍lāasi ma̍ chi̍i̍ ma̍, o̍ pīya hɔ̄ abɔ̍ɔ kpɔ̍ɔ̍.] 

35 Ipɔ̍ɔli ba̍la Iba̍nābasi ma̍ gblāa abɔ̍ɔ la A̍ntīyɔ̄ɔki kpɛɛ. Aa̍ ba̍la āchɛ ɛha̍ yɛ 

ē ngū āchɛ lɛlā, ē ka ɛrɔ̄ yī Ādā de āchɛ a̍nɛ. 

36 Yɛ̄grāa ɔha̍ bɛ̍ɛ̄nɛ̄, Ipɔ̍ɔli da Iba̍nābasi hīka aɛ̍lɛ ge̍ ku̍chē ga ipwo̍gra wa̍a̍ 

nīi aɛ̍lɛ ka ɛrɔ̄ yī Ādā de āchɛ ma̍, gāa ge̍ ma̍ aɛ̍nɛ̍ yī aa̍ ɛla̍ā wa̍a̍; ɛ̍lɛ ka̍a lɛ 
kana̍ oo! 

37 Iba̍nābasi chikpo̍ ge̍ē bī Ijɔ̍ɔn Ima̍aki ē gāa. 

38 Ipɔ̍ɔli i̍ chikpo̍ nīi e̍ ge̍ē bī ɔ̄ ku iyī wā ni̍; wu̍chē oji̍ nɛ, Ijɔ̍ɔn i̍ chɛ̄ yɛ ba̍la aa̍ 

kpɛɛ ku ɔkwɛ̍ɛjī yī u̍ku̍rɔ̍ oli̍krɔ̍ɔ ni̍. O̍ ku̍chē pīya hī wā la Ipamfi̍liya. 

39 Ipɔ̍ɔli ba̍la Iba̍nābasi de yo̍ko̍o wu̍chē yī lɛlā nūma̍ ma̍, e̍ i̍ tīkpo̍ gɛ ni̍. 

Iba̍nābasi bī Ima̍aki; e̍ tū wɔwu̍ pīya ga Isa̍yi̍prɔ̄ɔsi. 

40 Ipɔ̍ɔli wā ge̍ hu Isa̍yi̍lāasi. Āchɛ yī Iji̍sɔ̄ɔsi yī ɛbɛla̍ā wa̍a̍ de wa̍ tū Ɔwɔ la 

abɔ̄ ka ɛ̍lɛ ge̍ hɔ̄ la ɔpiyɛ yī Ɔwɔ ma̍, e̍ wā ge̍ pīya bɛ̍ɛ̄nɛ̄. 

41 Ipɔ̍ɔli ga la Isi̍riya ba̍la Isili̍siya tū ogrēeyī yī āchɛ yī Ɔwɔ ɛla̍ā wa̍a̍ wɔbɔ̄ nīi 

e̍ ge̍ē lɛ brii. 

U̍ku̍rɔ̍ yī alɛrɔ̄ 16 

1 Ipɔ̍ɔli wā ge̍ ga ga Idɛ̍bɛ ba̍la Ili̍si̍tra bɛ̍ɛ̄nɛ̄. A̍chi̍kpo̍ yī Iji̍sɔ̄ɔsi ɔha̍ nīi re̍ka 

Iti̍mōti ma̍ hɔ̄ abɔ̍ɔ. Ɛ̍nɛ̍ yī nū - Iju̍u nɛ; ɔ̄chɛ yī Iji̍sɔ̄ɔsi i̍ngi̍ngɔ̍ɔ nɛ. A̍dā yī nū 
ma̍ - Igri̍iki nɛ. 

2 Āchɛ yī Iji̍sɔ̄ɔsi abɔ̍ɔ la Ili̍si̍tra ba̍la Iko̍nīyum wa̍a̍ ē ka ɔnɛ̄ɛhɛhi yī Iti̍mōti. 

3 Ipɔ̍ɔli chikpo̍ ge̍ē bī Iti̍mōti ku iyī nū; wu̍chē yī ɔla̍ā, o̍ de ɔ̍ twɔ̍wu̍. Wu̍chē 

lɔkɔ nīi Iju̍u yī ɛbɛ ɛla̍ā wa̍a̍ jo̍ōkū hīka a̍dā yī ɔ̍lɔ - Igri̍iki nɛ ma̍, ohu̍ nīi o̍ ya̍ 
i̍ngɔ̍ɔ a̍nɛ. 

4 E̍ ta̍ ipwo̍gra ta̍, ka lɛlā de āchɛ yī Iji̍sɔ̄ɔsi, koko̍o yī lɛlā nīi alɛrɔ̄ ba̍la ɛgabɔ̄ yī 

ogrēeyī yī āchɛ yī Ɔwɔ abɔ̍ɔ la Ijɛru̍sālɛm ka ka ɛ̍lɛ ge̍ e̍e ya̍ ni̍ ma̍ de wa̍. O̍ 
ka de wa̍ ka ɛ̍lɛ ge̍ gbō lihɔ ɔla̍ā i̍ngɔ̍ɔ wa̍a̍. 

5 E̍ ya̍ nīi ogrēeyī yī āchɛ yī Ɔwɔ ɛla̍ā wa̍a̍ lɛ brii la ɔtū ode che Ɔwɔ ga iyɔ̄bū 

iyɔ̄bū. Āchɛ ē ngma̍ tū wā mɔ̄chī mɔ̄chī. 

6 Ipɔ̍ɔli ba̍la Isa̍yi̍lāasi ga la ajɛ yī Ifri̍jiya ba̍la Igale̍siya. Uhu Ɔnɛ̄ɛhɛhi Yī Ɔwɔ 

ka de wa̍ hīka ɛ̍lɛ ge̍ e̍e ka ɛrɔ̄ yī Ɔwɔ la ɔcha yī E̍siya ni̍. 

7 E̍ gbajɛ ga ɔcha yī Imi̍siya ma̍, e̍ yɛ ge̍ē gāa ajɛ yī Ibiti̍niya; Uhu Ɔnɛ̄ɛhɛhi Yī 

Ɔwɔ i̍ chɛ̄ de wa̍ ni̍. 

8 Wu̍chē yī ɔla̍ā, e̍ ga la Imi̍siya pīya ga Ipwo̍gra ɔha̍ nīi re̍ka Itro̍asi ma̍. 

9 Ipɔ̍ɔli myɛ̍ma̍ ɔlɛbɛ̍bi̍ ɔha̍ la otu̍ ɔha̍. O̍ ma̍ Olimɛsɛdo̍niya ɔha̍ nīi rɛ abɔ̍ɔ ē 

ka ē grāa anu̍ hīka ɔ̍lɔ ge̍, “Ipɔ̍ɔli be̍e! Ga wā amu la Imɛsɛdo̍niya wā ge̍ tū alɔ 
wɔbɔ̄ oo.” 

10 Ipɔ̍ɔli jiya lɛlā nūma̍ ma̍ wa̍a̍ ma̍, alɔ tībi̍īyē yī oge̍ pīya yī Imɛsɛdo̍niya 

ɔpɔ̄ɔpɛ̄. Wu̍chē oji̍ nɛ, alɔ de jo̍ōkū mɛ̍ hīka Ādā ɔlɔjā hī alɔ ɛra̍ ka aɛ̍lɛ ge̍ gāa 
ge̍ kā Wɔ̄kā Ɔlwɔnyɛ yī anu̍ abɔ̍ɔ a̍nɛ. 

11 Alɔ tū wɔwu̍ bū abɔ̍ɔ la Itro̍asi, hɛ̍ yenyi ārɛ̄ ga ajɛ yī Isa̍mōtresi. Ɔ̄chī 

ɔmɛpa, alɔ pīya ga lɛga yī Iniya̍pɔ̄lisi. 

12 Alɔ ngmɛ̍ɛchɛ abɔ̍ɔ pīya ga ipwo̍gra nīi re̍ka Ifili̍pāyi ma̍ bɛ̍ɛ̄nɛ̄. Anu̍ re̍ka 

ipwɔ̍ɔ̄lɛ̍ ɔlamu ɔlamu la wāā ɔla̍ā yī Imɛsɛdo̍niya a̍nɛ. Ipwo̍gra nīi Aliro̍om ke̍e̍ 
lwɔ̄lɛ̍ gblāa abɔ̍ɔ ma̍ nɛ. Alɔ gblāa abɔ̍ɔ kpɛɛ la ipwo̍gra ɔla̍ā. 

13 La Ɔ̄chī Ɔmyɛ̍nyɛ̍, alɔ wā ge̍ ngmɛ̍ɛchɛ hī ipwɔ̍ɔ̄lɛ̍ ga oko̍o yī ɔkpa̍ ɔha̍ la 

ɛbɛ nīi alɔ gbɛri̍ya̍ ka Iju̍u ē grēeyī ē jɔhā ma̍. Anyā ɛha̍ wā gblāa abɔ̍ɔ ma̍, alɔ 
pīya hɔ̄ hyāhɔ̄ abɔ̍ɔ ē ka lɛlā de wa̍. 

14 Ɔnyā ɔha̍ nīi re̍ka Ili̍diya ma̍ hɔ̄ abɔ̍ɔ ē darɔ̄ku. O̍ bū la Itiya̍tīra. O̍ ē bī ɔ̄pa̍ 

ɔnɔ̄a̍ ɔha̍ nīi ē lwɔ̍la̍ ka̍ka̍ ma̍ ē ra̍. Ɔ̄chɛ ɔya̍ otūlichō yī Ɔwɔ nɛ. Ādā lwāa anu̍ 
ūkpɔ̄tū tɔ̍ɔ̄ta̍ lā ke̍e̍ nīi o̍ yɛ ē darɔ̄ku lɛlā nīi Ipɔ̍ɔli yɛ ē ka ma̍ a̍nɛ. 

15 Anu̍ ba̍la alwɔlɛ̍ yī nū wa̍a̍ de hu yenyi bɛ̍ɛ̄nɛ̄. O̍ ra̍ābɔ̄ de alɔ hīka ɛ̍lɛ ge̍ chɛ̄ 

lēchi̍ lēchi̍ hīka anɔ̍lɔ - ɔ̄chɛ yī Ɔwɔ, ɔ̍lɔma̍ ɛ̍lɛ ge̍ pīya wā ge̍ hɔ̄ la wɔlɛ̍ yī anu̍. 
O̍ i̍ chɛ̄ nīi alɔ hi̍hi̍yo̍ ni̍ kpɛkpɛ. 

16 I̍chi̍chɛ ɔha̍, alɔ yɛ gāa ɛbɛ ɔjɔhā ma̍, alɔ grāa ɔɔ̍pɛ̄ ɔnɔ̄nyā ɔha̍ nīi - ɔfiyɛ 

ma̍. O̍ ku̍ yapri̍ija ɔdwɔ̄bi̍ nīi ē ya̍ nīi o̍ mwɔ̍ɔmu ma̍. O̍ ē ya̍ okpo ē de abā yī 
nū la wɔmu ɔmɔ̍ɔ̄ma̍ ɔla̍ā kpɛ̍ɛji. 

17 O̍ de ku Ipɔ̍ɔli ba̍la alɔ la u̍tu yɛ abɔ̍ɔ ē tɔ̍ɔna gbōō hīka, “Āchɛ nūma̍ - āchɛ 

yī Ɔwɔ Ɔnɔ̄kɔ̄kū nɛ oo! E̍ yɛ ē koko̍o ē de ala̍ lɔkɔ nīi ala̍ ge̍ē lɛ ɔhɛ̍ta̍ ma̍!” 

18 Ɔlyapri̍ija ɔla̍ā yɛ̍ɛ̄lā nūma̍ i̍ngi̍ngɔ̍ɔ gbajɛ la ɔ̄chī ɛmɛ̍ɛmla̍a. O̍ de wu̍ Ipɔ̍ɔli 

ɔtū ji bɛ̍ɛ̄nɛ̄. O̍ pīya kpa̍ta̍ ka tāa yapri̍ija nīi ku̍ ɔyi̍ ɔnɔ̄nyā ɔla̍ā ma̍ hīka, “Bū la 
riyī yī Iji̍sɔ̄ɔsi Ikra̍yisi, n ge̍ē koko̍o ē de wɔ! Ngmɛ̍ɛchɛ hī ɔyi̍ ɔnɔ̄nyā ɔla̍ā 
ibi̍īyē!” Yapri̍ija ɔdwɔ̄bi̍ ɔla̍ā ngmɛ̍ɛchɛ hī ɔyi̍ ɔla̍ā ɔpɔ̄ɔpɛ̄. 

19 Aa̍ abā yī nū wā ge̍ ma̍ hīka ɔpɔ̄pū obī ya̍ okpo yī aa̍ ɔ̍lɔ i̍ hɔ̄ gɛ ni̍ ma̍, e̍ ku̍ 

Ipɔ̍ɔli ba̍la Isa̍yi̍lāasi, bī āā pīya ge̍ de alihiyo abɔ̍ɔ la o̍gra. 

20 E̍ bī āā wā ge̍ de alihiyo ma̍, e̍ koko̍o hīka, “Āchɛ nūma̍ - Iju̍u nɛ. E̍ yɛ amu 

ē ta̍tu̍tu̍ yī lɛlā ogbōgbo amu la ipwo̍gra nūma̍ kpɛ̍ɛji. 

21 E̍ gblāa amu ē ngū āchɛ lɛlā nīi lihɔ yī alɔ i̍ chikpo̍ ni̍ ma̍. Alɔ - āchɛ yī Iro̍om 

nɛ ma̍, alɔ i̍ ge̍ē yɛ̍ɛ̄lā yī wā ɔla̍ā ni̍.” 

22 Āchɛ wa̍a̍ nīi gblāa abɔ̍ɔ ta̍kakatū wā ma̍ nyɔ̄ duu tū Ipɔ̍ɔli ba̍la Isa̍yi̍lāasi 

bɛ̍ɛ̄nɛ̄. Alihiyo ɛla̍ā ku̍ ɛjā otūlibi̍īyē yī aa̍ Ipɔ̍ɔli hi̍ya. E̍ ka ka ɛ̍lɛ ge̍ gwō Ipɔ̍ɔli 
ba̍la Isa̍yi̍lāasi lijē la a̍grɛ̄chi̍. 

23 E̍ gwō wā lijē ka̍ka̍ka̍ ma̍, e̍ ku̍ wā tū ga igbakɔbɔ, koko̍o de ɔ̄chɛ odeyīrɛ 

igbakɔbɔ ka ɔ̍lɔ ge̍ gwō ɔpu tū ɛ̍lɛ brii. 

24 Ɔ̄chɛ odeyīrɛ igbakɔbɔ ɔla̍ā po̍ i̍ngɔ̍ɔ bɛ̍ɛ̄nɛ̄ ma̍, o̍ bī aa̍ Ipɔ̍ɔli ge̍ tū la 

ɔgba̍rigba̍ri, kpo̍ wā ikpo̍ pla̍tū la wɔ̄gɔ̄ yī ɔchi̍ brii, de igbɔ̄gɔ̄rɔ̄ tū ɔ̄. 

25 La iyārōtu̍ ɔha̍ātā, Ipɔ̍ɔli ba̍la Isa̍yi̍lāasi gblāa abɔ̍ɔ ē jɔhā, ē gwe̍ejē, kā Ɔwɔ 

ɔkɔ̄kā. Aligbakɔbɔ ehēhī wa̍a̍ gblāa abɔ̍ɔ ē darɔ̄ku. 

26 Ɔpɔ̄ɔpɛ̄, ajɛ wa̍a̍ he̍ejē wɔhɔ̍hu̍, ya̍ nīi u̍nu̍ yī igbakɔbɔ ɔla̍ā he̍ejē mɔri̍mɔri̍ 

pɛtɛɛ ge̍ ku̍ la owu̍tu yī wɔlɛ̍. Ɔpɔ̄ɔpɛ̄, ɔpu yī igbakɔbɔ wa̍a̍ ku̍ lwāa tɔ̍ɔ̄ta̍; agba̍ 
nīi e̍ de tū aligbakɔbɔ wa̍a̍ ma̍ ku̍ wī hī wā. 

27 Ɔ̄chɛ odeyīrɛ igbakɔbɔ ɔla̍ā hye̍ēyī ge̍ ma̍ nīi ɔpu yī igbakɔbɔ ɔla̍ā lwāa 

tɔ̍ɔ̄ta̍ wa̍a̍ gblāa amu ma̍, o̍ je̍ka aligbakɔbɔ wa̍a̍ ɛ̍lɛ de gwɛ̍ɛnya mɛ̍. O̍ pi oge 
hi̍ya̍a̍ yɛ ge̍ē de iyī nū ngmo̍ mɛ̍. 

28 Ipɔ̍ɔli gbo ɔ̍ yakpla̍ ka ɔ̍lɔ ge̍ pi̍ye̍mā! Ɔ̍lɔ ge̍ e̍e ya̍ iyī ɔ̍lɔ ɔjɔ̄jā ni̍; ma̍a aɛ̍lɛ 

gblāa amu wa̍a̍! 

29 Ɔngrɔ̄ɔ ɔla̍ā tɛ̄rɔ̄ yī otīnīkā ɔpɔ̄ɔpɛ̄. O̍ chɛ̄ ga ɔgba̍rigba̍ri ge̍ ngma̍ ta̍gbo la 

ajɛ la ikpo̍ yī Ipɔ̍ɔli ba̍la Isa̍yi̍lāasi; ibi̍īyē hɛ̍ ɔ̄ ejē bāa ɔkpa̍kpa̍ ma̍ la uhwi 
otōtū. 

30 O̍ bī Ipɔ̍ɔli ba̍la Isa̍yi̍lāasi ngmɛ̍ɛchɛ wā ge̍ che wa̍ ikpo̍ hīka, Ādā, oji̍ nīi 

anɔ̍lɔ ge̍ē ya̍ obū nīi anɔ̍lɔ ge̍ē lɛ ɔhɛ̍ta̍ ma̍? 

31 E̍ koko̍o de ɔ̍ ka, “Chɛ̄ ku Ādā Iji̍sɔ̄ɔsi Ikra̍yisi gɛ; ma̍a a ge̍ē lɛ ɔhɛ̍ta̍, awɔ 

ba̍la alwɔlɛ̍ yī wɔ wa̍a̍!” 

32 Aa̍ Ipɔ̍ɔli ka ɛrɔ̄ yī Ādā de ɔngrɔ̄ɔ ɔla̍ā ba̍la alwɔlɛ̍ yī nū wa̍a̍. 

33 La iyārōtu̍ ɔla̍ā, ɔngrɔ̄ɔ odeyīrɛ igbakɔbɔ ɔla̍ā gāa ge̍ na wa̍ ɔjā nīi ya̍ wā 

yɛ̄grāa nīi e̍ gwō wā lijē ma̍. Anu̍ ba̍la alwɔlɛ̍ yī nū wa̍a̍ de hu yenyi bɛ̍ɛ̄nɛ̄. 

34 O̍ bī Ipɔ̍ɔli ba̍la Isa̍yi̍lāasi ga u̍nu̍ yī nū ge̍ de ojōre̍ de wa̍. Anu̍ ba̍la alwɔlɛ̍ yī 

nū wīyā kpɛ̍ɛ, wu̍chē lɔkɔ nīi o̍ de ɔtū che Ɔwɔ bɛ̍ɛ̄nɛ̄ ma̍. 

35 La eyī ɔnyɔ̄nyā yī nū, alihiyo yī ipwo̍gra ɔla̍ā tū idege̍ri yī wā ɛrɔ̄ hu ɔ̄chɛ 

odeyīrɛ igbakɔbɔ ɔla̍ā ka ɔ̍lɔ ge̍ tū hī āchɛ ɛla̍ā nīi ɛ̍lɛ ge̍ pīya gɛ! 

36 Ɔngrɔ̄ɔ odeyīrɛ igbakɔbɔ ɔla̍ā gāa ge̍ ka de Ipɔ̍ɔli bɛ̍ɛ̄nɛ̄ hīka “Alihiyo de 

āchɛ tɛ̄rɔ̄ wā amu ka ala̍ ɔ̍lɔ ge̍ pīya gɛ! O̍ de lɛ i̍ngɔ̍ɔ ma̍, ala̍ ā ge̍ pīya gɛ! Ala̍ 
ā pīya la ibi̍īyē ogbodɔ̍dɔ̍ gɛ!” 

37 Ipɔ̍ɔli koko̍o de idege̍ri ɛla̍ā bɛ̍ɛ̄nɛ̄ hīka, “Alɔ āchɛ yī Iro̍om nɛ; e̍ chī ku̍ alɔ 

gwō lijē la ɔgbādu ji. E̍ i̍ mɔ̍ɔ̄ma̍ hīka alɔ yɛ̍ɛ̄lā abi̍ o̍bū ni̍, e̍ chī ku̍ alɔ tū 
igbakɔbɔ ji. U̍ma̍ama, e̍ chikpo̍ ge̍ē wu̍ alɔ ē ngmɛ̍ɛchɛ fi̍yɛ̍ɛ̍ bɛ̍ɛ̄nɛ̄. Īchāha̍ 
īchāha̍! Alihiyo ɛlɛjā ge̍ wā amu ge̍ wu̍ alɔ ngmɛ̍ɛchɛ la abɔ̄ yī wā!” 

38 Idege̍ri ɛla̍ā pīya ge̍ de koko̍o de alihiyo ɛla̍ā i̍ngɔ̍ɔ wa̍a̍. E̍ tūuhwi kpɛ̍ɛji nīi 

e̍ po̍ hīka Ipɔ̍ɔli ba̍la Isa̍yi̍lāasi ɛ̍lɛ - āchɛ yī Iro̍om nɛ ma̍. 

39 E̍ pīya gāa ge̍ ra̍ābɔ̄ de aa̍ Ipɔ̍ɔli, o̍bū bī wā ngmɛ̍ɛchɛ hī igbakɔbɔ. E̍ ra̍ābɔ̄ 

de aa̍ Ipɔ̍ɔli ka ɛ̍lɛ ge̍ pīya hī ipwo̍gra nūma̍ bɛ̍ɛ̄nɛ̄. 

40 E̍ ngmɛ̍ɛchɛ la igbakɔbɔ ma̍, e̍ pīya ga wɔlɛ̍ yī Ili̍diya. E̍ ma̍ āchɛ yī Iji̍sɔ̄ɔsi 

abɔ̍ɔ ka lɛlā nīi ge̍ē tū wā wɔbɔ̄ nīi e̍ ge̍ē lɛ brii ma̍ de wa̍. Ipɔ̍ɔli ba̍la Isa̍yi̍lāasi 
wā ge̍ pīya bɛ̍ɛ̄nɛ̄. 

U̍ku̍rɔ̍ yī alɛrɔ̄ 17 

1 Ipɔ̍ɔli ba̍la Isa̍yi̍lāasi ga la ipwo̍gra yī Amfi̍pɔ̄lisi ba̍la Apolo̍niya, ga i̍ngɔ̍ɔ 

wa̍a̍ ga ipwo̍gra yī Itɛsalona̍yīka. U̍nu̍ ogrēeyī yī Iju̍u hɔ̄ abɔ̍ɔ. 

2 Lɔkɔ nīi e̍ ē ya̍ ogbo̍gbe̍ ma̍, e̍ pīya chɛ̄ ga u̍nu̍ yī ogrēeyī ɔla̍ā. Ɔ̄chī 

Ɔmyɛ̍nyɛ̍ ɛta̍ ligbo̍ ligbo̍, o̍ hɔ̄ abɔ̍ɔ ē ta̍ āchɛ ɛla̍ā ahu̍ yī lɛlā bū la Īpū Yī Ɔwɔ. 

3 Ipɔ̍ɔli ka ochi̍chi̍ yī lɛlā wa̍a̍ nīi tū la Īpū Yī Ɔwɔ ma̍ de wa̍, chabɔ̄ hu̍ wā bū la 

Īpū Yī Ɔwɔ hīka Ɔhɔ̍ɔnyɛta̍ Nīi Ɔwɔ Ɔ̍lɔ Hōhu Ma̍ ɔ̍lɔ ge̍ē mi̍chi̍ gba̍a̍, o̍bū 
pīyēku̍; ɔ̍lɔ chī ge̍ē hye̍ēyī la okū. Ipɔ̍ɔli koko̍o de wa̍ bɛ̍ɛ̄nɛ̄ hīka, “Ala̍ ma̍ ko̍ō! 
Iji̍sɔ̄ɔsi nūma̍ nīi yɛ ma̍ ē ka lɛlā yī nū de ala̍ ma̍, anu̍ - Ɔhɔ̍ɔnyɛta̍ Nīi Ɔwɔ 
Hōhu Ma̍ a̍nɛ.” 

4 Āchɛ yɛ̄mɛ̄mɛ̄ yī wā chɛ̄ku Ipɔ̍ɔli ba̍la Isa̍yi̍lāasi, pīya tū tāa aa̍. Igri̍iki ɛha̍ nīi 

ē ya̍ otūlichō yī Ɔwɔ ma̍ ba̍la anyā ɛnɛ̄kɛ̄kū yɛ̄mɛ̄mɛ̄, aa̍ titi tū tāa aa̍ Ipɔ̍ɔli. 

5 Iju̍u ɛha̍ nīi i̍ chɛ̄ ni̍ ma̍, o̍ de wu̍ wā ɔtū. E̍ gāa ge̍ hī alya̍chi āchɛ ɛha̍ ɛra̍ 

ngmo̍tu̍chɛ̄, ba̍ wā tū ta̍tu̍tu̍ nīi e̍ de ipwo̍gra ɔla̍ā wa̍a̍ ti̍yatū ɔlamu ɔlamu. E̍ 
ga wɔlɛ̍ yī ɔngrɔ̄ɔ ɔha̍ nīi re̍ka Ije̍sin ma̍ ge̍ yɛ̍ɛ̄lā ji̍gījigī abɔ̍ɔ ka aɛ̍lɛ ē gāla̍ 
Ipɔ̍ɔli ba̍la Isa̍yi̍lāasi. E̍ chikpo̍ ge̍ē bī aa̍ Ipɔ̍ɔli ngmɛ̍ɛchɛ ge̍ē de āchɛ nīi 
grēeyī ma̍. 

6 E̍ i̍ ma̍ wā gɛ ni̍ ma̍, e̍ ku̍ Ije̍sin ba̍la āchɛ yī Iji̍sɔ̄ɔsi ɛha̍. E̍ pi wa̍ pīya ge̍ de 

ɛgabɔ̄ yī ipwo̍gra ɔla̍ā. E̍ to̍ohwe̍e hīka, “Āchɛ nūma̍ yɛ amu ē ta̍tu̍tu̍ yī lɛlā ta̍ 
ɔchɔcha ē ta̍. U̍ma̍ama, ē gbajɛ wā amu la ipwo̍gra yī alɔ mɛ̍. 

7 Ije̍sin kpo̍ wā tū abɔ̍ɔ la wɔlɛ̍ yī nū a̍nɛ. E̍ gblāa amu ē bīya lihɔ yī ɔchwɔ̄lɛ̍ yī 

alɔ gba̍a̍ ē ka ē de āchɛ hīka ɔchwɔ̄lɛ̍ ɔha̍ ɔ̍lɔ hɔ̄ abɔ̍ɔ re̍ka Iji̍sɔ̄ɔsi.” 

8 Lɛlā nūma̍ wu̍ āchɛ ɛla̍ā wa̍a̍ ɔtū kpɛ̍ɛji. Ɛgabɔ̄ ɛla̍ā titi wɔ̍ɔ̄tu̍ gba̍a̍. 

9 E̍ hɛ̍ Ije̍sin ba̍la āchɛ yī Iji̍sɔ̄ɔsi ɛla̍ā okpo nīi e̍ ge̍ē de o̍bū nīi e̍ tu̍ hī wā nīi e̍ 

pīya. 

10 Otu̍ wā ge̍ de bī ɔpɔ̄ɔpɛ̄ ma̍, āchɛ yī Iji̍sɔ̄ɔsi yī ɛbɛla̍ā de Ipɔ̍ɔli ba̍la 

Isa̍yi̍lāasi tɛ̄rɔ̄ pīya ga Ibɛri̍ya. E̍ gbajɛ gāa ma̍, e̍ gba̍a pīya ga u̍nu̍ ogrēeyī yī 
Iju̍u yī ɛbɛla̍ā. 

11 Ūkpɔ̄tū yī alɛbɛ ɔla̍ā lwāa tɔ̍ɔ̄ta̍ hɛ̍ iyī Alitɛsalona̍yīka. E̍ gbarɔ̄chi̍i̍ plɛ̍ɛ̄lā yī 

Ɔwɔ nīi e̍ yɛ ē ka ma̍ hwɔhi hwɔhi. Mɔ̄chī mɔ̄chī, e̍ ē ma̍ Īpū Yī Ɔwɔ, hɛ̄ɛbɛ 
ge̍ē ma̍ hīka lɛlā nīi Ipɔ̍ɔli ɔ̍lɔ ē ka ma̍ ɔ̍lɔ - ichɛ̄ɛhi nɛ. 

12 Aa̍ yɛ̄mɛ̄mɛ̄ chɛ̄ku Ɔwɔ. Anyā ɛnɛ̄kɛ̄kū yī wā ba̍la angrɔ̄ɔ nīi - Igri̍iki ma̍ chɛ̄ 

i̍ngi̍ngɔ̍ɔ. 

13 Iju̍u yī Itɛsalona̍yīka po̍ bɛ̍ɛ̄nɛ̄ hīka Ipɔ̍ɔli ɔ̍lɔ yɛ abɔ̍ɔ ka lɛlā yī Ɔwɔ la Ibɛri̍ya 

i̍ngi̍ngɔ̍ɔ ma̍, e̍ wā abɔ̍ɔ. E̍ wā ge̍ ba̍ āchɛ tū, ya̍ nīi ɛbɛ wa̍a̍ ti̍yatū. 

14 Āchɛ yī Iji̍sɔ̄ɔsi de Ipɔ̍ɔli tɛ̄rɔ̄ pīya ga oko̍o yī li̍hu ɔpɔ̄ɔpɛ̄. Isa̍yi̍lāasi ba̍la 

Iti̍mōti jī gblāa abɔ̍ɔ la Ibɛri̍ya kpɔ̍ɔ̍ we̍. 

15 Āchɛ nīi bī Ipɔ̍ɔli ɔtū ma̍, bī ɔ̄ ɔtū ge̍ chɛ̄ la A̍ten. La ɔchɔ̄chā, Ipɔ̍ɔli tū wā ɛrɔ̄ 

ka ɛ̍lɛ ge̍ ka de Isa̍yi̍lāasi ba̍la Iti̍mōti nīi ɛ̍lɛ ge̍ wā dikpo̍ba̍ anu̍ pa̍pa̍. 

16 Ipɔ̍ɔli hɔ̄ abɔ̍ɔ la A̍ten yɛ ē gbēyī yī Isa̍yi̍lāasi ba̍la Iti̍mōti ma̍, ūkpɔ̄tū ti̍ya 

anu̍ tū kpɛɛ nīi o̍ ma̍ lɔkɔ nīi ɛchi̍yɛka mu ipwo̍gra ɔla̍ā omōmu rɛ abɔ̍ɔ ma̍. 

17 Wu̍chē ɔla̍ā, anu̍ ba̍la Iju̍u tūla āchɛ ɛha̍ nīi ē ya̍ otūlichō yī Ɔwɔ ma̍ ē gblāa 

ē ta̍ahu̍ yī lɛlā abɔ̍ɔ la u̍nu̍ ogrēeyī yī Iju̍u. O̍ ē ka lɛlā de āchɛ mɔ̄chī mɔ̄chī la 
o̍gra yī ɛbɛla̍ā. 

18 Āchɛ ɛha̍ nīi ē ngū lɛlā yī Ɛpiku̍rīyɔn ba̍la iyī Isitɔ̍yīiki ma̍ ta̍ahu̍ tāa anu̍ 

i̍ngi̍ngɔ̍ɔ. Ɛha̍ ka hīka oji̍ nīi ɔngrɔ̄ɔ ɔgbɛri̍ya̍ ka anɔ̍lɔ ji̍yɛ̄lā ka̍ka̍ nūma̍ ɔ̍lɔ u̍tu 
ē kɔ̄ka kpɛ̍ɛ ma̍/? Ɛha̍ ma̍ ka ɔ̍lɔ ka̍a lɛlā yī ɔwɔ ita ɛha̍ nīi aɛ̍lɛ i̍ je̍ ni̍ ma̍ nīi ɔ̍lɔ 
ē kɔ̄ka a̍nɛ oo! Ɔjā nīi hu̍ nīi e̍ ka i̍ngɔ̍ɔ ma̍, Ipɔ̍ɔli yɛ ē ka lɛlā ku̍ “Iji̍sɔ̄ɔsi” ba̍la 
“ohye̍ēyī la okū” 

19 Wu̍chē yī ɔla̍ā, e̍ bī Ipɔ̍ɔli pīya ga ɛbɛ Ogrēeyī Yī Areyo̍pāgusi. E̍ da Ipɔ̍ɔli 

hīka aɛ̍lɛ chikpo̍ ge̍ē plɛ̍ɛ̄lā ongōngū onīpīpɛ̄ nūma̍ nīi ɔ̍lɔ yɛ ma̍ ē ka ma̍. 

20 E̍ ka aɛ̍lɛ i̍ po̍ ita yī lɛlā nūma̍ je̍ ni̍ ma̍, aɛ̍lɛ chikpo̍ ge̍ē po̍ ochi̍chi̍ yī ɔ̍lɔ 

yɛ̍yɛ̍yɛ̍. 

21 E̍ ka i̍ngɔ̍ɔ, wu̍chē oji̍ nɛ, Ala̍ten wa̍a̍ tūla āchɔga nīi gblāa abɔ̍ɔ ma̍ ē nāa 

yɛ̄grāa yī wā wa̍a̍ ē gblāa ē ka lɛlā onīpīpɛ̄, ē plɛ̍ɛ̄lā onīpīpɛ̄. 

22 Ipɔ̍ɔli nīichō yarɛ abɔ̍ɔ la ɛbɛ Ogrēeyī Yī Areyo̍pāgusi ɔla̍ā bɛ̍ɛ̄nɛ̄ ka hīka, 

“Aya̍ala̍ten! N ma̍ wa̍a̍ ma̍, n jo̍ōkū hīka ala̍ - āchɛ ɔya̍ otūlichō yī ɛchi̍yɛka 
gba̍a̍ nɛ. 

23 Wu̍chē oji̍ nɛ, n yɛ ē ti̍yaha la ipwo̍gra yī ala̍ nūma̍ ma̍, n ma̍ ɛbɛ ɔyɔ̍ɔ̄pɔ̄pā 

ɔha̍ nīi e̍ ta̍ ɔjā gblāa abɔ̍ɔ hīka, ‘ONŪMA̍ - ƐBƐ IYĪ ƆWƆ NĪI E̍ I̍ JE̍ Ɔ̄ 
OJO̍ŌJE̍ NI̍ MA̍ NƐ.’ Ala̍ i̍ je̍ ɔ̄ ni̍ ala̍ chī yɛ amu ē ya̍ otūlichō de ɔ̍. Anu̍ nīi n 
yɛ ma̍ ge̍ē koko̍o de ala̍ u̍ma̍ama a̍nɛ. 

24 Ɔwɔ nīi ya̍ yɛchɛ ba̍la ɛjā wa̍a̍ nīi hɔ̄ la yɛchɛ ma̍, anu̍ re̍ka Ādādā yī ichō 

ba̍la ajɛ wa̍a̍ a̍nɛ. Anu̍ i̍ ē tū la u̍nu̍ nīi āchɛ̄ɛchɛ bī abɔ̄ gwo̍ ma̍ ni̍. 

25 Ɔjɔ̄jā i̍ ku ɔ̍ lɛha̍ nīi ɔ̄chɔ̄chɛ ge̍ē ya̍ ē de ɔ̍ ni̍. Anu̍ ē de ɔhɔ̄leyī ba̍la owu 

ɔhɔ̍ɔ̄hɛ̍ ba̍la ɔjāha̍ ɔjāha̍ wa̍a̍ ē de āchɛ a̍nɛ. 

26 Bū la ɔ̄chɛ ūkpo̍he nīi Ɔwɔ ya̍ ipwɔ̍ɔma yī āchɛ̄ɛchɛ ita ɔha̍lɔha̍ wa̍a̍ de wa̍ 

hɔ̄ la ɛbɛha̍ ɛbɛha̍ wa̍a̍ la yɛchɛ a̍nɛ. O̍ de yɛ̄grāa ba̍la ɛbɛ nīi ɔnyɔnyɛ ɔnyɔnyɛ 
ge̍ē hɔ̄ tɛ̄ɛjī ma̍ lā de ɔcha mɔcha wa̍a̍. 

27 O̍ ya̍ hɛ̄ɛbɛ nīi āchɛ wa̍a̍ ge̍ē gāla̍ ɔ̄; ɔha̍ni̍ e̍ ē ma̍ ɔ̄ yɛ̄grāa nīi e̍ yɛ ē gāla̍ ɔ̄ 

nganga ma̍. La olēchi̍ lēchi̍ yī nū ma̍, Ɔwɔ i̍ hɔ̄ hwɛɛ hī alɔ ni̍. 

28 Wu̍chē lɔkɔ nīi alɔ hɔ̄ la anu̍ ma̍ - ohu̍ nīi alɔ hɔ̄leyī, de wōwi hɔ̄ ma̍ ē pīya 

kpa̍ta̍kpa̍ta̍ mɛ̍ a̍nɛ. O̍ lɛ bɔ̄ɔkɔ nīi āchɛ oti̍īpū yī ala̍ ɛlɛjā ɛha̍ ka ma̍, ‘Alɔ titi - 
ayi̍ yī Ɔwɔ nɛ.’ 

29 Alɔ ge̍ - ayi̍ yī Ɔwɔ ɔ̍lɔma̍ alɔ ā gbɛri̍ya̍ hīka Ɔwɔ - ɔjā ɔha̍ nīi e̍ bī igo̍olu kɛ̄ɛ 

isi̍li̍ba kɛ̄ɛ lɛchɔ̄ yɔ̍ɔ̄ya̍ ni̍. Ɔwɔ i̍ ɔjā nīi ɔ̄chɛ̄ɛchɛ bī abɔ̄ yɔ̍ɔ̄ya̍ ma̍ ni̍. 

30 I̍chɔ̍lɔ nīi āchɛ i̍ je̍ lɛlɛ̄lā ni̍ ma̍, Ɔwɔ i̍ ē deyīrɛ lɛlā nūma̍ wa̍a̍ nīi āchɛ ē ya̍ 

ma̍ ni̍. U̍ma̍ama, Ɔwɔ yɛ ē koko̍o de āchɛ wa̍a̍ ka ɛ̍lɛ ge̍ pīya hī ɔpɔ̄pū ɔdwɔ̄bi̍ 
ɔla̍ā. 

31 Wu̍chē oji̍ nɛ, o̍ de ɔ̄chī nīi o̍ ge̍ē hlɛ̍ɛ̄pɔ̄ yī āchɛ wa̍a̍ la ɔgu yī lɛlā ɔlɛkpakpa 

ma̍ lā mɛ̍. O̍ hu ɔ̄chɛ nīi o̍ ge̍ē yɛ̍ɛ̄lā nūma̍ wa̍a̍ ē gala abɔ̄ yī nū ma̍ lɔ̄lā mɛ̍. O̍ 
de wɔhu̍ yī nū chabɔ̄ hu āchɛ mɛ̍, bū la onīi o̍ de ɔ̄chɛ ɔlɔjā hye̍ēyī la okū ma̍.” 

32 Āchɛ nūma̍ plɛ̍ɛ̄lā yī ɔ̄chɛ ohye̍ēyī la okū ma̍, āchɛ ɛha̍ yī wā hɛhɛ tū Ipɔ̍ɔli. 

Ɛha̍ ka hīka aɛ̍lɛ chikpo̍ ge̍ē gba̍a plɛ̍ɛ̄lā ɔla̍ā īchāha̍. 

33 Ipɔ̍ɔli wā ge̍ pīya hī wā bɛ̍ɛ̄nɛ̄. 

34 Āchɛ ɛha̍ chɛ̄ku lɛlā yī Ipɔ̍ɔli pīya tū tāa anu̍. Ɔ̄chɛ ɔha̍ lipu̍ yī āchɛ nīi chɛ̄ 

ma̍ re̍ka Idiyoni̍sīyusi. Olihiyo abɔ̍ɔ la ɛbɛ Ogrēeyī Yī Areyo̍pāgusi ɔla̍ā nɛ. 
Ɔnyā ɔha̍ titi nīi re̍ka Idama̍risi ma̍ chɛ̄ku ɔ̍; ba̍la āchɛ ɛha̍ yɛ̄mɛ̄mɛ̄. 

U̍ku̍rɔ̍ yī alɛrɔ̄ 18 

1 Ɔla̍ā wā ge̍ ga ma̍, Ipɔ̍ɔli pīya bū la A̍ten ga ipwo̍gra yī Ikɔ̍rīnti. 

2 O̍ ma̍ ɔngrɔ̄ɔ ɔha̍ nīi re̍ka Akwi̍la ma̍ abɔ̍ɔ. Iju̍u nɛ; o̍ bū la Ipɔ̍ntūusi. O̍ e̍e 

chɔ̄cha bū la ɔcha nīi re̍ka I̍tāli ma̍; anu̍ ba̍la ɔnyā yī nū nīi re̍ka Iprisi̍la ma̍. 
Ɔchwɔ̄lɛ̍ ɔnɔ̄kɔ̄kū nīi re̍ka Ikla̍dīyusi ma̍ ka hīka Iju̍u wa̍a̍ ɛ̍lɛ ge̍ pīya hī Iro̍om 
anu̍ - ohu̍ nīi e̍ pīya a̍nɛ. Ipɔ̍ɔli gāa ga ɛbɛ yī wā. 

3 Aa̍ ba̍la anu̍ ē ya̍ u̍ku̍rɔ̍ ita ūkpo̍he ūkpo̍he ma̍, o̍ pīya hɔ̄ abɔ̍ɔ tāa aa̍. Ɔ̄pa̍ 

nīi e̍ ē bī ya̍ a̍ywɔ̍da̍ ma̍ nīi e̍ ē ya̍ u̍ku̍rɔ̍ yī nū bī bī iyī wā a̍nɛ. 

4 Ipɔ̍ɔli ē gāa u̍nu̍ ogrēeyī yī Iju̍u la Ɔ̄chī Ɔmyɛ̍nyɛ̍ myɛ̄grāa-myɛ̄grāa ge̍ē 

ta̍ahu̍ yī lɛlā ba̍la aa̍. O̍ ē chikpo̍ ge̍ē ya̍ nīi Iju̍u tūla Igri̍iki ge̍ē chɛ̄. 

5 Isa̍yi̍lāasi ba̍la Iti̍mōti bū la Imɛsɛdo̍niya wā ma̍, Ipɔ̍ɔli de ūkpɔ̄tū yī nū wa̍a̍ lā 

de ɛrɔ̄ yī Ɔwɔ la ɔkɔ̄ka bɛ̍ɛ̄nɛ̄. O̍ chikpo̍ ge̍ē chabɔ̄ tɛri̍tɛri̍ hu̍ Iju̍u wa̍a̍ hīka, 
Iji̍sɔ̄ɔsi ɔ̍lɔ - Ɔhɔ̍ɔnyɛta̍ Nīi Ɔwɔ Ɔ̍lɔ Hōhu Ma̍ a̍nɛ. 

6 Iju̍u i̍ chɛ̄ de ɔ̍ ni̍, chōo̍chē ka lɛlā abi̍ ku̍ ɔ̄ ma̍, o̍ gwō obubu hī ɔjā otūlibi̍īyē 

yī nū gblāa abɔ̍ɔ, ka de wa̍ hīka, “Ala̍ ge̍ pīyabi̍ hī Ɔwɔ, lɛfiyɛ yī ɔla̍ā - iyī ala̍ 
ɛlɛjā nɛ; i̍ ami ni̍. O̍bū la u̍ma̍ama, n ge̍ē pīya ē dikpo̍ ē ba̍ Ɛchɛkɔcha bɛ̍ɛ̄nɛ̄.” 

7 O̍ pīya hī wā ge̍ hɔ̄ la wɔlɛ̍ yī Ɛchɛkɔcha ɔha̍ nīi re̍ka Ita̍yi̍tɔ̄ɔsi Ijɔ̍si̍tusi ma̍. 

Ɔngrɔ̄ɔ ɔla̍ā - ɔ̄chɛ oya̍ otūlichō yī Ɔwɔ nɛ. Wɔlɛ̍ yī nū hɔ̄ ku u̍nu̍ ogrēeyī yī 
Iju̍u. 

8 Ikri̍pūusi nīi - ɔlɛhu̍ yī u̍nu̍ ogrēeyī ɔla̍ā ma̍, anu̍ ba̍la alwɔlɛ̍ yī nū wa̍a̍ de ɔtū 

che Ādā. Āchɛ yɛ̄mɛ̄mɛ̄ abɔ̍ɔ la Ikɔ̍rīnti nīi plɛ̍ɛ̄lā Ɔwɔ ma̍ chɛ̄ku ɔ̍, hu yenyi 
wa̍a̍. 

9 I̍chi̍chɛ ɔha̍ la otu̍, Ipɔ̍ɔli myɛ̍ma̍ ɔlɛbɛ̍bi̍ ɔha̍, Ādā wā ge̍ ka lɛlā de ɔ̍. O̍ ka ɔ̍lɔ 

ge̍, “Ipɔ̍ɔli be̍e! A ā pi̍ye̍mā lɛlā yī u la ɔkɔ̄ka ni̍. Ka kpɔ̍ɔ̍ ji; a ā tūuhwi ni̍. 

10 Ma̍a n hɔ̄ amu ba̍la awɔ. Ɔ̄chɔ̄chɛ i̍ ge̍ē ya̍ wɔ ɔjɔ̄jā mɛ ni̍. N lɛ āchɛ mwɛbɛ 

amu la ipwo̍gra nūma̍.” 

11 Ipɔ̍ɔli hɔ̄ abɔ̍ɔ lɛ̍yi̍ che ɔyɔ̍ɔ erīiyī ē ngū āchɛ yī Ɔwɔ lɛlā. 

12 Yɛ̄grāa nīi Aliro̍om de Iga̍liyo re̍ ɔchwɔ̄lɛ̍ yī Igri̍isi ma̍, Iju̍u wa̍a̍ grōoko̍o tū 

Ipɔ̍ɔli. E̍ ku̍ ɔ̄, bī ɔ̄ ga ɛbɛ yī lɛpɔ̄. 

13 E̍ koko̍o de Iga̍liyo ka ɔ̍lɔ ge̍, “Ma̍ ko̍ō, ādā! Ɔngrɔ̄ɔ nūma̍ ɔ̍lɔ yɛ amu ngū 

āchɛ lɛlā ɔha̍, yɛ amu ē ya̍ nīi āchɛ ge̍ē ya̍ otūlichō yī Ɔwɔ la ɔpɔ̄pū nīi lihɔ yī 
alɔ i̍ chikpo̍ ni̍ ma̍.” 

14 Ipɔ̍ɔli hu oko̍o kpa̍ ge̍ē ka lɛlā ma̍, Iga̍liyo hīyɔkɔ ɔpɔ̄ɔpɛ̄, da wa̍ hīka, “Ala̍ 

ma̍ ko̍ō! Lɛlā ɔla̍ā ge̍ re̍ka lɛlā ɔha̍ nīi i̍ ku kpakpa ni̍ kɛ̄ɛ lɛlā abi̍ ɔyɔ̍ɔ̄ya̍ ɔha̍ 
nɛ, n ge̍ chɛ̄ hīka n ge̍ē gbarɔ̄chi̍i̍ ē po̍. 

15 Onūma̍ - ahu̍ yī lɛlā yī oko̍o, ba̍la riyī ɔha̍, ba̍la lihɔ yī ala̍ Iju̍u nɛ ma̍, ala̍ ā 

de ka la abɔ̄ yī ala̍ ɛlɛjā gɛ; ma̍a ami i̍ ge̍ē hlɛ̍ɛ̄pɔ̄ yī lɛlā oli̍ngɔ̍ɔ ni̍.” 

16 O̍ nū wā ngmɛ̍ɛchɛ hī ɛbɛ ɔklɛpɔ̄ yī nū. 

17 Āchɛ ɛla̍ā ku̍ Iso̍sītɛnisi nīi - ɔlɛhu̍ ɔnɔ̄kɔ̄kū yī u̍nu̍ ogrēeyī yī Iju̍u ma̍, gwō ɔ̄ 

lijē la iyɔ̄bū yī ɛbɛ ɔklɛpɔ̄. Iga̍liyo i̍ hɛ̍ īkpīimi ɔlɛha̍ tū wā ni̍. 

18 Ipɔ̍ɔli hɔ̄ abɔ̍ɔ la Ikɔ̍rīnti ɔ̄chī ɛmɛ̍ɛmla̍a o̍bū nīi o̍ wā ge̍ ta̍ āchɛ yī Iji̍sɔ̄ɔsi 

ɔhɔ̄lɛhi, tū wɔwu̍ pīya ga ɔcha yī Isi̍riya. Iprisi̍la ba̍la Akwi̍la yɛ tāa anu̍. O̍bū 
nīi Ipɔ̍ɔli hu ikpo̍ ma̍, o̍ choko̍o yī lɛlā ɔha̍ lēchi̍ lēchi̍, gbyɛka abɔ̍ɔ la Ikɛ̍nkrīye, 
de lɛhu̍ pla̍a okpukpru. 

19 E̍ gbajɛ ga ipwo̍gra yī Ɛ̍fɛ̄susi ma̍, o̍ pīya hī Akwi̍la ba̍la Iprisi̍la abɔ̍ɔ. O̍ pīya 

ga u̍nu̍ ogrēeyī yī Iju̍u ge̍ ta̍ahu̍ lɛlā ba̍la Iju̍u abɔ̍ɔ. 

20 E̍ ka ɔ̍lɔ ge̍ hɔ̄ abɔ̍ɔ tāa aa̍ kpɛɛ o̍bū, o̍ i̍ chɛ̄ ni̍. 

21 O̍ ta̍ wā ɔhɔ̄lɛhi, koko̍o de wa̍ ka Ɔwɔ ɔ̍lɔ ge̍ chɛ̄, anɔ̍lɔ ge̍ē ku̍chē wā dikpo̍ 

ē ba̍ ɛ̍lɛ we̍. O̍ wā ge̍ tū wɔwu̍ pīya bū la Ɛ̍fɛ̄susi. 

22 O̍ gbajɛ ga Isi̍sari̍ya ma̍, o̍ pīya bū abɔ̍ɔ ge̍ da ogrēeyī yī āchɛ yī Ɔwɔ yī 

Ijɛru̍sālɛm o̍be. O̍ wā ge̍ ga pīya ga A̍ntīyɔ̄ɔki yī Isi̍riya. 

23 O̍ hɔ̄ abɔ̍ɔ chi̍i̍ ma̍, o̍ pīya. O̍ ga la ajɛ yī Igale̍siya ba̍la Ifri̍jiya wa̍a̍ tū āchɛ 

yī Iji̍sɔ̄ɔsi wɔbɔ̄ nīi e̍ ge̍ē lɛ brii. 

24 Ɔngrɔ̄ɔ yī Iju̍u ɔha̍ nīi re̍ka Apo̍lōosi ma̍ wā la Ɛ̍fɛ̄susi. E̍ ma ɔ̄ la ipwo̍gra nīi 

re̍ka Alɛsa̍ndriya ma̍. Oko̍o yī nū lwɔnyɛ lɛlā kpɛ̍ɛji. O̍ je̍ Īpū Yī Ɔwɔ bāa 
ɔtɛri̍tɛri̍ ma̍. 

25 E̍ ngū ɔ̄ lɛlā la Ɔpɔ̄pū Yī Lɛlā Nīi Ādā Chabɔ̄ Ma̍ hwɔhi hwɔhi. Lɛlā yī Iji̍sɔ̄ɔsi 

obī ka de āchɛ ma̍ lɛ ɔ̍ wɔnyɛ lēchi̍ lēchi̍. Lɛlā yī Iji̍sɔ̄ɔsi nīi o̍ ngū āchɛ ma̍ lɛ 
bāa otri̍di̍di̍ ma̍. Lɛlā yī yenyi ohōhu yī Ijɔ̍ɔn nīi o̍ chī jo̍ōkū ke̍e̍ a̍nɛ. 

26 O̍ kū abɔ̍ɔ ē ka lɛlā de āchɛ bāa ɔkpra̍kpra̍ ma̍ abɔ̍ɔ la u̍nu̍ ogrēeyī yī Iju̍u. 

Akwi̍la ba̍la Iprisi̍la ɔnyā yī nū plɛ̍ɛ̄lā ɔla̍ā nīi Apo̍lōosi yɛ ē ngū āchɛ ma̍, e̍ bī ɔ̄ 
pīya ga wɔlɛ̍ yī wā ge̍ ka ochi̍chi̍ yī Ɔpɔ̄pū Yī Lɛlā Nīi Ādā Chabɔ̄ Ma̍ tɛri̍tɛri̍ de 
ɔ̍ wa̍a̍. 

27 Apo̍lōosi chikpo̍ ge̍ē pīya ē gāa Igri̍isi bɛ̍ɛ̄nɛ̄ ma̍, āchɛ yī Iji̍sɔ̄ɔsi abɔ̍ɔ la 

Ɛ̍fɛ̄susi tū ɔ̄ wɔbɔ̄. E̍ ta̍ īpū tɛ̄rɔ̄ hu aɛ̍nɛ̍ yī wā nīi gblāa la Igri̍isi ma̍ hīka, ɛ̍lɛ ge̍ 
ku̍ ɔ̍lɔ ba̍ ɔtū. O̍ gbajɛ gāa ma̍, āchɛ ɛla̍ā wa̍a̍ nīi Ɔwɔ ya̍ wā lɛhi nīi e̍ chɛ̄ku 
Iji̍sɔ̄ɔsi ma̍ o̍ tū wā wɔbɔ̄ kpɛ̍ɛji. 

28 Wu̍chē oji̍ nɛ, o̍ ta̍ahu̍ yī lɛlā la ɔgbādu ē de Iju̍u klo̍ko̍o bū la ochi̍chi̍ yī lɛlā 

yī nū. O̍ chabɔ̄ bū la Īpū Yī Ɔwɔ hu̍ wā tɛri̍tɛri̍ hīka Iji̍sɔ̄ɔsi ɔ̍lɔ - Ɔhɔ̍ɔnyɛta̍ Nīi 
Ɔwɔ ɔ̍lɔ Hōhu a̍nɛ. 

U̍ku̍rɔ̍ yī alɛrɔ̄ 19 

1 Yɛ̄grāa nīi Apo̍lōosi hɔ̄ la Ikɔ̍rīnti ma̍, Ipɔ̍ɔli ga hɛ̍ ajɛ yī ɛbɛla̍ā ārɛ̄ wā la 

Ɛ̍fɛ̄susi. O̍ ma̍ a̍chi̍kpo̍ yī Iji̍sɔ̄ɔsi ɛha̍ abɔ̍ɔ ma̍, 

2 o̍ che wa̍ ikpo̍ hīka ɛ̍lɛ nāa Uhu Ɔnɛ̄ɛhɛhi Yī Ɔwɔ yɛ̄grāa nīi ɛ̍lɛ chɛ̄ku Ɔwɔ 

ma̍? E̍ hīka aɛ̍lɛ i̍ po̍ hīka Uhu Ɔnɛ̄ɛhɛhi Yī Ɔwɔ ɔ̍lɔ hɔ̄ o̍bo̍bū ni̍. 

3 Ipɔ̍ɔli che wa̍ ikpo̍ hīka yenyi ohōhu ɔlɛkana̍ nīi ɛ̍lɛ chī hu ma̍? E̍ ka de ɔ̍ hīka 

ɔ̍lɔ - yenyi ohōhu nīi Ijɔ̍ɔn ɔ̍lɔ ka ma̍ nɛ. 

4 Ipɔ̍ɔli koko̍o de wa̍ bɛ̍ɛ̄nɛ̄ hīka, “Ala̍ ma̍ gɛ ko̍ō! Yenyi ohōhu yī Ijɔ̍ɔn ma̍ - iyī 

āchɛ nīi pīyabɔ̄ta̍ hī lɛlā ɔdwɔ̄bi̍ ɔyɔ̍ɔ̄ya̍ ma̍ nɛ. Ijɔ̍ɔn chī koko̍o de āchɛ hīka ɛ̍lɛ 
ge̍ chɛ̄ku ɔ̄chɛ nīi - ɔ̍lɔ ge̍ē wā la okwi̍ihi yī anu̍ ma̍. Ɔ̄chɛ ɔ̍lɔma̍ anu̍ re̍ka 
Iji̍sɔ̄ɔsi a̍nɛ.” 

5 E̍ plɛ̍ɛ̄lā nūma̍ ma̍, e̍ hu yenyi la riyī yī Ādā Iji̍sɔ̄ɔsi bɛ̍ɛ̄nɛ̄. 

6 Ipɔ̍ɔli de abɔ̄ che wa̍ lɛhu̍ ma̍, Uhu Ɔnɛ̄ɛhɛhi Yī Ɔwɔ wā dikpo̍ba̍ wā ɔpɔ̄ɔpɛ̄. 

E̍ gblāa abɔ̍ɔ ē ka ɔcha ɔlɛbɛ̍bi̍ ɛha̍, gblāa abɔ̍ɔ ē ka ɛrɔ̄ nīi Ɔwɔ tū wā ma̍ 
ɔpɔ̄ɔpɛ̄. 

7 Aa̍ wa̍a̍ gbajɛ la āchɛ igwo̍lɛpa. 

8 Ipɔ̍ɔli ē ga u̍nu̍ ogrēeyī yī Iju̍u ge̍ē ka lɛlā bāa ogrigri ma̍ de āchɛ abɔ̍ɔ. O̍ 

ta̍ahu̍ ba̍la aa̍, chikpo̍ nīi e̍ ge̍ē chɛ̄ lɛlā yī Ɔchwɔ̄lɛ̍ Oro̍ōre̍ Yī Ɔwɔ. O̍ ya̍ i̍ngɔ̍ɔ 
lipu̍ yī ɔyɔ̍ɔ ɛta̍ ke̍e̍. 

9 Ūkpɔ̄tū yī āchɛ ɛha̍ yī wā de ngmu̍wɔ̍hu̍ ɔ̄kɔ̄kū, e̍ i̍ chikpo̍ ge̍ē chɛ̄ku Ɔwɔ ni̍. 

E̍ gblāa abɔ̍ɔ ē ka lɛlā abi̍ ku̍ Ɔpɔ̄pū Yī Lɛlā Nīi Ādā Chabɔ̄ Ma̍ la īkprī yī āchɛ 
wa̍a̍. Ipɔ̍ɔli wā ge̍ ku̍ pīya ga u̍nu̍ yī Itra̍nusi la lɛbɛ nīi āchɛ ē gblāa ē ka lɛlā 
ɔha̍ kɛ̄ɛ ē ngū lɛlā ɔha̍ ma̍. O̍ ē ka lɛlā de wa̍, ē ta̍ ahu̍ ba̍la aa̍ abɔ̍ɔ. 

10 O̍ ya̍ i̍ngɔ̍ɔ lipu̍ yī lɛ̍yi̍ ɛpa ligbo̍ ligbo̍. Āchɛ wa̍a̍ nīi gblāa la ajɛ yī E̍siya ma̍, 

Iju̍u tūla Ɛchɛkɔcha plɛ̍ɛ̄lā yī Ādā cha̍cha̍. 

11 Ɔwɔ yɛ ē ya̍ i̍mamachi̍ yɛ̄mɛ̄mɛ̄ gala abɔ̄ yī Ipɔ̍ɔli; 

12 kpɛ̍ɛ nīi e̍ ē bī a̍pu ongū arɛ ba̍la ɛjā otū ya̍ u̍ku̍rɔ̍ yī Ipɔ̍ɔli ge̍ē de āchɛ oku̍ 

iyē nīi iyē oko̍ōku̍ yī āchɛ ē de ē hīya aa̍. O̍ ē ya̍ nīi yapri̍ija ɔdwɔ̄bi̍ ē 
ngmɛ̍ɛchɛ ē hī āchɛ. 

13 Iju̍u ɛha̍ nīi ē gāa bɛ̍bɛ̍ ē ka aɛ̍lɛ ē nū yapri̍ija ɔdwɔ̄bi̍ hī āchɛ ma̍ chikpo̍ ge̍ē 

bī riyī yī Ādā Iji̍sɔ̄ɔsi ē nū yapri̍ija ɔdwɔ̄bi̍. E̍ ē ka ē tāa yapri̍ija ɔdwɔ̄bi̍ hīka, 
“Bū la riyī yī Iji̍sɔ̄ɔsi nīi Ipɔ̍ɔli ē ka lɛlā yī nū ma̍, alɔ koko̍o de ala̍ mɛ̍ hīka, 
yapri̍ija ɔdwɔ̄bi̍, ala̍ bīyɛchɛ hī ɔ̄chɛ nūma̍.” 

14 Ɔngrɔ̄ɔ ɔha̍ re̍ka Isiki̍fa; A̍dā Aligbe yī Iju̍u nɛ. Ayi̍ yī nū anāngrɔ̄ɔ ɛha̍ nīi lɛ 

āchɛ arāapa ma̍ ē nū yapri̍ija ɔdwɔ̄bi̍ i̍ngɔ̍ɔ. 

15 E̍ ya̍ i̍ngɔ̍ɔ ma̍, yapri̍ija ɔla̍ā da wa̍ bɛ̍ɛ̄nɛ̄ hīka, “Alɔ je̍ Iji̍sɔ̄ɔsi, alɔ chī jo̍ōkū 

yī Ipɔ̍ɔli. Ala̍ ma̍ - ānyɛ kpɛ̍ɛ nɛ ma̍/?” 

16 Ɔngrɔ̄ɔ nīi ē ku̍ yapri̍ija ɔla̍ā ma̍ wā la aa̍ ɔpɔ̄ɔpɛ̄, ya̍ tāa aa̍ kpɛ̍ɛ nīi o̍ de gla 

aa̍ ibi̍īyē ta̍. E̍ pla̍a iyē cha̍cha̍; aru̍ yī wā hīya bāa opuchɛ puchɛ ma̍, kpɛ̍ɛ nīi 
e̍ gwɛ̍ɛnya hī u̍nu̍ ɔla̍ā. 

17 Iju̍u wa̍a̍ tūla Ɛchɛkɔcha nīi gblāa abɔ̍ɔ la Ɛ̍fɛ̄susi ma̍ plɛ̍ɛ̄lā nūma̍ ma̍, e̍ de 

kpo̍ tūuhwi ɔlamu ɔlamu. E̍ de otūlichō de riyī yī Ādā Iji̍sɔ̄ɔsi gba̍a̍ bɛ̍ɛ̄nɛ̄. 

18 Āchɛ yɛ̄mɛ̄mɛ̄ nīi chɛ̄ku Iji̍sɔ̄ɔsi ma̍ gāa ge̍ de lɛlā ɔdwɔ̄bi̍ nīi e̍ ya̍ wa̍a̍ ma̍ ka 

hi̍yɛchɛ. 

19 Āchɛ ɛha̍ nīi - alija o̍bū ma̍ kpo̍ īpū yī ija yī wā ge̍ chīyēkū la ɔgbādu, de wa̍ 

kwɔla̍ la īkprī yī āchɛ wa̍a̍. E̍ ka ichi̍ yī okpo yī īpū ɛla̍ā wa̍a̍ ma̍, o̍ gbajɛ riba yī 
okpo u̍nu̍nɔ che u̍nɔ. 

20 Bū la ɔpɔ̄pū nūma̍, lɛlā yī Ādā ngrāa ga iyɔ̄bū iyɔ̄bū wɔhu̍ wɔhu̍ bɛ̍ɛ̄nɛ̄. 

21 Lɛlā nūma̍ wa̍a̍ wā ge̍ ga ma̍, Ipɔ̍ɔli chikpo̍ ge̍ē ga la Imɛsɛdo̍niya ba̍la 

Igri̍isi, o̍bū ge̍ē ga gāa Ijɛru̍sālɛm. O̍ koko̍o de āchɛ hīka anɔ̍lɔ ge̍ gbajɛ ga 
abɔ̍ɔ mɛ̍, ɔ̍lɔma̍ anɔ̍lɔ ge̍ē gāa ge̍ē ma̍ ipwo̍gra yī Iro̍om i̍ngi̍ngɔ̍ɔ. 

22 O̍ de Iti̍mōti ba̍la Ɛra̍si̍tusi nīi āchɛ ɛtū ɔ̄ wɔbɔ̄ ma̍ tɛ̄rɔ̄ pīya ga Imɛsɛdo̍niya. 

Anu̍ ɔlɔjā jī hɔ̄ abɔ̍ɔ kpɔ̍ɔ̍ la ajɛ yī E̍siya. 

23 Yɛ̄grāa ɔla̍ā nīi lɛlā ogbōgbo ɔha̍ wā ge̍ hɔ̄ abɔ̍ɔ la Ɛ̍fɛ̄susi gba̍a̍ wu̍chē yī 

Ɔpɔ̄pū Yī Lɛlā Nīi Ādā Chabɔ̄ Ma̍ a̍nɛ. 

24 Ɔngrɔ̄ɔ ɔha̍ nīi re̍ka Idimi̍trīyusi ma̍ ē bī isi̍li̍ba ē ya̍ ɔjā yɛ̄mɛ̄mɛ̄. Anu̍ ē bī 

isi̍li̍ba ē ya̍ ɔjā ɔha̍ bāa īgbla yī u̍nu̍ yī i̍kpe̍ēkū yī ɔwɔ ɔnɔ̄nyā yī wā nīi re̍ka 
A̍tɛ̄misi ma̍ a̍nɛ. U̍ku̍rɔ̍ yī nū ɔla̍ā ē bī ɛpiyabuna gba̍a̍ ge̍ē de alu̍ku̍rɔ̍ ɛla̍ā 
wa̍a̍. 

25 O̍ hī wā ɛra̍ wa̍a̍ ge̍ grēeyī tūla āchɛ ɛha̍ nīi ē ya̍ ita yī u̍ku̍rɔ̍ ɔla̍ā ma̍. 

Idimi̍trīyusi koko̍o de āchɛ ɛla̍ā bɛ̍ɛ̄nɛ̄ hīka, “Aɛ̍ɛya ami! Je̍ka a̍a ala̍ wa̍a̍ jo̍ōkū 
hīka wɔdu yī alɔ ba̍la ɔjɛ̄ ga iyɔ̄bū yī alɔ wa̍a̍ bū la u̍ku̍rɔ̍ nūma̍ nīi alɔ ē ya̍ 
ma̍? 

26 Je̍ka a̍a ala̍ yɛ amu ē po̍, chī gba̍a yɛ amu ē ma̍ lɔkɔ nīi ɔngrɔ̄ɔ ɔla̍ā nīi re̍ka 

Ipɔ̍ɔli ma̍ yɛ ē ya̍ ma̍? O̍ yɛ amu ē ka ē de āchɛ wa̍a̍ hīka i̍kpe̍ēkū wa̍a̍ nīi 
āchɛ̄ɛchɛ ɛ̍lɛ ē bī abɔ̄ yɔ̍ɔ̄ya̍ ma̍ ɔ̍lɔ i̍ ɔwɔ ni̍. O̍ ya̍ i̍ngɔ̍ɔ kpɛɛ nīi o̍ de ngmɛ̍rɛ̍ 
de ɔ̍ nīi o̍ de āchɛ ūkpɔ̄tū pīya kɔ̍ lɛlā yī nū ke̍e̍ amu la Ɛ̍fɛ̄susi ba̍la ajɛ yī 
E̍siya wa̍a̍ jimini mɛ̍. 

27 Bū la ɛbɛ ɔla̍ā, o̍ luhuhwi u̍ma̍ama kpɛ̍ɛji hīka lɛlā yī nū nūma̍ ge̍ē ya̍ nīi 

u̍ku̍rɔ̍ yī alɔ nūma̍ ē nāa riyī ɔdwɔ̄bi̍ gba̍a̍ bɛ̍ɛ̄nɛ̄. O̍ i̍ gba̍a i̍ngɔ̍ɔ ke̍e̍ ni̍; o̍ ge̍ē 
ya̍ nīi āchɛ i̍ ge̍ē chɛ̄ nāa u̍nu̍ yī i̍kpe̍ēkū ɔnɔ̄kɔ̄kū nūma̍ nīi re̍ka A̍tɛ̄misi ma̍ 
bāa ɔjɔ̄jā ma̍ ē gɛ ni̍ lachi̍ lachi̍. Bū la ɛbɛ ɔla̍ā, rīgā ɔnɔ̄kɔ̄kū nīi hɔ̄ de A̍tɛ̄misi 
nūma̍ nīi Ale̍siya wa̍a̍ ba̍la ɔcha mɔcha wa̍a̍ ē ya̍ otūlichō yī nū ma̍ ge̍ē chāajɛ 
ke̍e̍.” 

28 Āchɛ ɛla̍ā wa̍a̍ plɛ̍ɛ̄lā nūma̍ ma̍, o̍ ti̍ya aa̍ ūkpɔ̄tū tū kpɛ̍ɛ ji; e̍ gblāa abɔ̍ɔ ē 

tɔ̍ɔna gbōō bɛ̍ɛ̄nɛ̄ hīka, “A̍tɛ̄misi Yī Ɛ̍fɛ̄susi - ɔwɔ ɔnɔ̄kɔ̄kū gba̍a̍ nɛ oo!” 

29 A̍tu̍tu̍ yī lɛlā ogbōgbo ɔla̍ā de ipwo̍gra ɔla̍ā wa̍a̍ ti̍yatū ɔlamu ɔlamu. Āchɛ 

ɛla̍ā de Ige̍yusi ba̍la Ari̍si̍tākusi nīi - Alimɛsɛdo̍niya āchɛ ɛpa yɛ ē tīkpo̍ tāa 
Ipɔ̍ɔli ma̍ ku̍. E̍ bī wā ga u̍nu̍ ogrēeyī ɔnɔ̄kɔ̄kū yī o̍gra ɔla̍ā. 

30 Ipɔ̍ɔli ma̍ chikpo̍ ge̍ē ngmɛ̍ɛchɛ ē hɛ̍ wā. Aɛ̍nɛ̍ yī nū āchɛ yī Iji̍sɔ̄ɔsi i̍ chɛ̄ de 

ɔ̍ ni̍. 

31 Aɛ̍ɛya yī Ipɔ̍ɔli nīi - alɛhu̍ yī ajɛ ɔla̍ā ma̍ gba̍a tɛ̄rɔ̄ ge̍ ra̍ābɔ̄ de ɔ̍ ka ɔ̍lɔ ge̍ e̍e 

ya̍akanya ga ga ɛbɛ ogrēeyī ɔnɔ̄kɔ̄kū ɔla̍ā ni̍. 

32 Ɛbɛ e̍e ti̍yatū rɛ abɔ̍ɔ. Āchɛ ɛha̍ ē ya̍ ojiya yī lɛlā ɔha̍ ga oe̍ ɔha̍, ɛha̍ ē chī ka 

ɔha̍ hɔ̄ɔ̄hɔ̄ i̍ngɔ̍ɔ bɛ̍ɛ̍. Wu̍chē oji̍ nɛ, āchɛ yɛ̄mɛ̄mɛ̄ i̍ je̍ ɔjā nīi hu̍ nīi āchɛ tu̍ 
grēeyī i̍ngɔ̍ɔ ma̍ ni̍. 

33 Āchɛ ɛha̍ ma̍ je̍ka Alɛsa̍nda ɔ̍lɔ ta̍tu̍tu̍ yī lɛlā ɔla̍ā a̍nɛ. Wu̍chē oji̍ nɛ, Iju̍u ɛha̍ 

ya̍ nīi Alɛsa̍nda wu̍ rɛ ga iyɔ̄bū. Alɛsa̍nda ya̍ wā la abābɔ̄ bɛ̍ɛ̄nɛ̄, yɛ ē chikpo̍ 
ge̍ē ka lɛlā de wa̍. O̍ chikpo̍ ge̍ē nyiyoko̍o yī Iju̍u. 

34 Āchɛ ɛla̍ā de jo̍ōkū hīka ɔ̍lɔ - Iju̍u nɛ ma̍, e̍ gba̍a nyɔ̄ la ojiya ɔla̍ā ɔpɔ̄ɔpɛ̄, 

“A̍tɛ̄misi Yī Ɛ̍fɛ̄susi - ɔwɔ ɔnɔ̄kɔ̄kū gba̍a̍ nɛ oo!” E̍ ya̍ ojiya yī lɛlā nūma̍ la oje 
ɛpa ligbo̍ ligbo̍. 

35 Ɔlɛhu̍ ɔha̍ nīi - ikla̍aki yī ipwo̍gra ɔla̍ā ma̍ wā ge̍ chɛ̄rī kpɛɛ nyi wā ojiya ɔla̍ā 

bɛ̍ɛ̄nɛ̄. O̍ koko̍o de wa̍ hīka, “Aya̍alɛ̍fɛ̄susi! Ɔcha mɔcha wa̍a̍ jo̍ōkū hīka, 
Alɛ̍fɛ̄susi ɛ̍lɛ - āchɛ odeyīrɛ u̍nu̍ yī A̍tɛ̄misi ɔnɔ̄kɔ̄kū nūma̍ ba̍la lɛchɔ̄ ɔla̍ā nīi 
ha̍ābɔ̄ bū la ichō ma̍ a̍nɛ. 

36 Ɔ̄chɔ̄chɛ i̍ ge̍ē ka hīka ɛjā nūma̍ ɛ̍lɛ - arīmɛ̄ nɛ īchāha̍ īchāha̍ ni̍. O̍ lɛ i̍ngɔ̍ɔ 

ma̍, ala̍ ā gboba̍ du̍mɔ̍ gɛ. Ala̍ e̍e ya̍ lɛlɛ̄lā ji̍gījigī ni̍. 

37 Āchɛ nīi ala̍ bī āā wā hɔ̄ ma̍ ma̍ i̍ chī nāa ɔjɔ̄jā abɔ̍ɔ la u̍nu̍ yī A̍tɛ̄misi ɔla̍ā 

ni̍. E̍ i̍ chī kɔ̄ka lɛlā abi̍ ku̍ i̍kpe̍ēkū yī alɔ ɔlɔjā ni̍. 

38 Idimi̍trīyusi ba̍la alu̍ku̍rɔ̍ yī nū ge̍ lɛ lɛlā ɔha̍ pīyeyīta̍ ɔ̄chɛ ɔha̍, o̍ ge̍ bī ga 

ɛbɛ yī lɛpɔ̄ hɛ̄ɛbɛ nīi e̍ ge̍ ka lɛlā ku̍ ɔ̍nyīnū abɔ̍ɔ. Ɔ̄chī yī lɛpɔ̄ hɔ̄, alɔ chī lɛ 
alihiyo. 

39 Ala̍ ge̍ chī chikpo̍ yī ɔha̍ gla ɔla̍ā ta̍, o̍ ngma̍ la ode ka la ogrēeyī yī alo̍gra 

wa̍a̍ lɔkɔ nīi lihɔ chikpo̍ ma̍. 

40 O̍ lɛ um uhuhwi u̍ma̍ama kpɛ̍ɛji nīi o̍ hɔ̄ ma̍ ma̍, ɔha̍ni̍ e̍ ge̍ē hī alɔ lɛpɔ̄ 

wu̍chē yī lɛlā ogbōgbo oli̍chɛ nīi hɔ̄ ma̍ ma̍! Alɔ i̍ chī lɛ ochi̍chi̍ ɔnɛ̄ɛhɛhi 
ɔha̍lɔha̍ nīi alɔ ge̍ē ka wu̍chē yī ɛbɛ ɔti̍yatū nūma̍ ni̍! Bū la ɛbɛ ɔla̍ā, alɔ i̍ lɛ 
lɛlɛ̄lā ge̍ē wa̍ābɔ̄ yī nū mɛ ni̍.” 

41 O̍ kwɛ̍ɛjī la lɛlā nūma̍ la ɔkɔ̄ka ma̍, o̍ ka nīi ē pīya wa̍a̍. 

U̍ku̍rɔ̍ yī alɛrɔ̄ 20 

1 Ɛbɛ ɔti̍yatū ɔla̍ā wā ge̍ gbo ba̍ ma̍, Ipɔ̍ɔli tu̍ āchɛ yī Iji̍sɔ̄ɔsi grēeyī, ka lɛlā de 

wa̍, mla aa̍ ɔtū. O̍ wā ge̍ ta̍ wā ɔhɔ̄lɛhi o̍bū pīya ga Imɛsɛdo̍niya bɛ̍ɛ̄nɛ̄. 

2 O̍ ga la ajɛ yī ɛbɛla̍ā wa̍a̍, ka lɛlā yɛ̄mɛ̄mɛ̄ de wa̍, mla aa̍ ɔtū. O̍ pīya bū abɔ̍ɔ 

bɛ̍ɛ̄nɛ̄ ga ɔcha yī Igri̍isi. 

3 O̍ hɔ̄ abɔ̍ɔ la ɔyɔ̍ɔ ɛta̍. O̍ yɛ ē tībi̍īyē ge̍ē gāa Isi̍riya ma̍, o̍ po̍ hīka Iju̍u ɛha̍ 

ɛ̍lɛ yɛ abɔ̍ɔ ē miya ē tū anu̍. Wu̍chē yī ɔla̍ā, o̍ ka anɔ̍lɔ ge̍ē ga la Imɛsɛdo̍niya 
bɛ̍ɛ̄nɛ̄. 

4 Āchɛ ɛha̍ yɛ ba̍la anu̍: Isopa̍ta, ɔyi̍ yī Ipi̍rūusi nīi - Olibɛri̍ya ma̍, ba̍la 

Ari̍si̍tākusi ba̍la Isɛku̍ndusi nīi - Alitɛsalona̍yīka ma̍ yɛ abɔ̍ɔ ba̍la anu̍. Ige̍yusi 
nīi - Olidɛ̍bɛ ma̍ ba̍la Iti̍mōti yɛ abɔ̍ɔ. Iti̍kīkusi ba̍la Itrofi̍mūsi nīi bū la ajɛ yī 
E̍siya ma̍ yɛ abɔ̍ɔ. 

5 Aa̍ ma̍ yɔbū ge̍ gbēyī yī alɔ la Itro̍asi. 

6 Ɔwɔ̄wīyā Nīi Ojōre̍ Yī Nū I̍ Tū Ɔjā Obī Ibrɛ̍ɛdi Nōnū Ni̍ Ma̍ wā ge̍ ga ma̍, alɔ 

tū wɔwu̍ bū la Ifili̍pāyi pīya bɛ̍ɛ̄nɛ̄. Alɔ gbajɛ gāa dikpo̍ba̍ wā abɔ̍ɔ la Itro̍asi la 
ɔ̄chī ɔmɛrwɔ̄. Alɔ hɔ̄ abɔ̍ɔ ɔ̄chī arāapa. 

7 La ɔ̄nɛ̄ yī Ɔ̄chī Ɔmyɛ̍nyɛ̍, alɔ tu̍ grēeyī ge̍ē re̍ ojōre̍ ē ngmo̍tu̍chɛ̄ ma̍, Ipɔ̍ɔli 

ka ɛrɔ̄ yī Ɔwɔ de wa̍. Wu̍chē lɔkɔ nīi o̍ ge̍ē pīya la ɔ̄chī ɔmɛpa ma̍, o̍ ka lɛlā 
kpradada ku iyārōtu̍. 

8 Otīnīkā lɛ yɛ̄mɛ̄mɛ̄ che abɔ̍ɔ la ipu̍nu̍ ichō nīi alɔ grēeyī gblāa ma̍. 

9 Oye̍kre̍biya ɔha̍ nīi re̍ka Iyu̍tīkusi ma̍ hyāhɔ̄ abɔ̍ɔ la iwi̍ndo yī ipu̍nu̍ ɔla̍ā. 

Ipɔ̍ɔli kū abɔ̍ɔ ē ka lɛlā ma̍, ɔngrɔ̄ɔ ɔla̍ā hɔ̄ abɔ̍ɔ ē gbwɔlā, ji ble̍e̍ ji ble̍e̍; kpɛɛ 
wɔlā de ɔ̍ ngmo̍ ɔlamu ɔlamu. O̍ ha̍ābɔ̄ bū abɔ̍ɔ la ipu̍nu̍ ichō ɔla̍ā ge̍ dra̍ ajɛ. 
Lipu̍ ɔmɛta̍ bū la ichō ga ajɛ nɛ. Āchɛ gāa ge̍ nāa anu̍ ma̍, o̍ pīyaku̍ i̍ngɔ̍ɔ ke̍e̍. 

10 Ipɔ̍ɔli hrāajɛ ɔpɔ̄ɔpɛ̄, gāa ge̍ gbo kla̍ anu̍, de abɔ̄ hā tū ɔ̄. O̍ koko̍o de wa̍ ka 

ɛ̍lɛ ge̍ e̍e hi̍yɛ̄ngura ni̍, ma̍a ɔ̍lɔ e̍e hɔ̄leyī. 

11 Ipɔ̍ɔli wā ge̍ ku̍chē pīya ga u̍nu̍ ichō bɛ̍ɛ̄nɛ̄. O̍ de ibrɛ̍ɛdi hɛ̍ wa̍a̍ ma̍, anu̍ 

ba̍la aa̍ wa̍a̍ re̍ ojōre̍ ngmo̍tu̍chɛ̄. O̍ ka lɛlā ba̍la aa̍ i̍ngɔ̍ɔ kpɛɛ nīi eyī nyā ma̍, 
o̍ wā ge̍ pīya bɛ̍ɛ̄nɛ̄. 

12 Āchɛ ɛla̍ā bī oye̍kre̍biya ɔla̍ā pīya yī wɔlɛ̍ bɛ̍ɛ̄nɛ̄. Ūkpɔ̄tū gbo wa̍ dɔ̍ɔ̍ ɔlamu 

ɔlamu. 

13 Alɔ pīya bū abɔ̍ɔ ge̍ tū wɔwu̍ pīya yī A̍sōosi. Abɔ̍ɔ nīi alɔ ge̍ē nāa Ipɔ̍ɔli ē tū 

nīi anu̍ ɔlɔjā ka a̍nɛ. Wu̍chē oji̍ nɛ, o̍ chikpo̍ ge̍ē ga yɛchɛchɛ ē gāa abɔ̍ɔ. 

14 Alɔ wā ge̍ grāa iyī alɔ abɔ̍ɔ la A̍sōosi ma̍, alɔ de ɔ̍ nāa. Alɔ wā ge̍ pīya ga 

Imi̍tilīin. 

15 Alɔ gba̍a pīya bū abɔ̍ɔ la ɔ̄chī ɔmɛpa ge̍ gbajɛ ga oe̍ ɔla̍nū yī Iki̍yɔ̄ɔsi. Ɔ̄chī 

ɔmɛpa yī nū, alɔ gbajɛ ga Isa̍mōosi. Alɔ pīya bū abɔ̍ɔ ga Imayi̍le̍tusi la eyī 
ɔnyɔ̄nyā yī nū bɛ̍ɛ̄nɛ̄. 

16 Ipɔ̍ɔli i̍ chikpo̍ ge̍ē ku̍ chi̍yɛ abɔ̍ɔ la Ɛ̍fɛ̄susi ni̍. O̍ i̍ chikpo̍ ge̍ē nāa yɛ̄grāa ē 

ta̍anū abɔ̍ɔ la ajɛ yī E̍siya ē gɛ ni̍. O̍ yɛ ē kɔ̄leyī hɛ̄ɛbɛ ge̍ē gbajɛ ē gāa 
Ijɛru̍sālɛm la ɔ̄chī yī Ɔwɔ̄wīyā Yī Ipɛ̍ntīkɔ̄ɔsi nīi o̍ ge̍ yɛ ge̍ē ngmɛ̍rɛ̍ mɛ̍. 

17 Ipɔ̍ɔli tɛ̄rɔ̄ hu ɛgabɔ̄ yī ogrēeyī yī āchɛ yī Ɔwɔ la Ɛ̍fɛ̄susi ka ɛ̍lɛ ge̍ yewā 

dikpo̍ba̍ anu̍ la Imayi̍le̍tusi. 

18 E̍ wā ma̍, lɛlā nīi o̍ ka de wa̍ ma̍ hɔ̄ ma̍ a̍nɛ: “Je̍ka a̍a ala̍ ma̍ lɔkɔ nīi n hɔ̄ yɛ 

ē ya̍ u̍ku̍rɔ̍ ba̍la ala̍ wa̍a̍ bū la yɛ̄grāa nīi n gbajɛ wā la ajɛ yī E̍siya ma̍! 

19 Ala̍ jo̍ōkū hīka ɛba̍achɛ ɔha̍lɔha̍ i̍ hɔ̄ la ūkpɔ̄tū yī u la ɛrɔ̄ yī Ādā nīi n yɛ ē 

chɛ̄ ma̍ ni̍. Āchɛ yī Iju̍u miya tū, ya̍ nīi n mi̍chi̍, ya̍ nīi n drɛ̄ɛgba. 

20 N i̍ chī pi̍ye̍mā la ɔkɛlā nīi ge̍ē tū ala̍ wɔbɔ̄ ma̍ de ala̍ ni̍. N ē ka lɛlā de ala̍, 

ē ngū ala̍ lɛlā la ɔgbādu ba̍la wɔlɛ̍ yī ala̍ ɛlɛjā. 

21 Iju̍u tūla Ɛchɛkɔcha wa̍a̍, n ē ta̍ wā ɔna hīka e̍ ge̍ pīyabɔ̄ta̍ hī lɛlā ɔdwɔ̄bi̍ 

ɔyɔ̍ɔ̄ya̍ yī wā. E̍ ge̍ wā dikpo̍ba̍ Ɔwɔ nīi e̍ ge̍ chɛ̄ku Ādā Iji̍sɔ̄ɔsi Ikra̍yisi. 

22 Wu̍chē yī otūlichō yī Uhu Ɔnɛ̄ɛhɛhi Yī Ɔwɔ n yɛ amu yɛ gāa Ijɛru̍sālɛm mɛ̍. 

N i̍ je̍ ɔjā nīi ge̍ ya̍ u abɔ̍ɔ ma̍ ni̍. 

23 N jo̍ōkū hīka ipwo̍gra mipwo̍gra nīi n ge̍ yɛ ma̍ Uhu Ɔnɛ̄ɛhɛhi Yī Ɔwɔ ē ta̍ 

um ɔna hīka igbakɔbɔ ba̍la akanya ɔ̍lɔ hɔ̄ abɔ̍ɔ tīgbē yī amɔ̍lɔ. 

24 Ami ma̍, n i̍ nāa ɔhɔ̄leyī yī u bāa ɔjɔ̄jā ma̍ ni̍, hɛ̄ɛbɛ nīi n ge̍ē jɔ̍ɔkɔ ē kwɛ̍ɛjī 

la u̍ku̍rɔ̍ nīi Ādā Iji̍sɔ̄ɔsi de de u ma̍. Wɔ̄kā Ɔlwɔnyɛ yī uhwa ɔnɛ̄ɛhɛhi nīi Ɔwɔ ē 
de ē de āchɛ nīi ami yɛ ē koko̍o ma̍, anu̍ - u̍ku̍rɔ̍ nīi o̍ de de u a̍nɛ. 

25 “N ta̍ ala̍ ta̍ wa̍a̍ ka ɛrɔ̄ yī Ɔchwɔ̄lɛ̍ Oro̍ōre̍ Yī Ɔwɔ de ala̍ mɛ̍. U̍ma̍ama, n 

jo̍ōkū hīka ala̍ i̍ ge̍ē ma̍ u la eyī ge̍ē gbo̍ gɛ ni̍. 

26 N ge̍ē koko̍o ē de ala̍ hwōō i̍chɛ nūma̍! Ɔ̄chɛ ɔha̍ yī ala̍ ge̍ pīyabi̍ hī Ɔwɔ, 

ikpo̍ yī u - abɔ̄ yī u i̍ tū abɔ̍ɔ ni̍. 

27 Wu̍chē oji̍ nɛ, n i̍ pi̍ye̍mā hī ɔjā nīi Ɔwɔ miya ge̍ē ya̍ ma̍ la ɔkɔ̄ka de ala̍ ni̍. 

28 Ala̍ ā deyīrɛ iyī ala̍ hwɔhi-hwɔhi. Ala̍ ā deyīrɛ āchɛ nīi Uhu Ɔnɛ̄ɛhɛhi Yī Ɔwɔ 

de tū ala̍ la apli̍kpo̍ ma̍ hwɔhi-hwɔhi. Lɔkɔ nīi ɔ̄chɛ ɔgbyɛ̄wū ē deyīrɛ anyīyɛrɔ̄ 
yī nū ma̍, i̍ngɔ̍ɔ nīi ala̍ ge̍ē deyīrɛ ogrēeyī yī āchɛ yī Ɔwɔ a̍nɛ. Ala̍ jo̍ōkū hīka e̍ 
de pīya āchɛ yī nū bū la ɔpīyaku̍ yī Ɔyi̍ yī nū mɛ̍. 

29 N jo̍ōkū wa̍a̍ hīka n ge̍ē pīya ma̍, āchɛ ɛha̍ ge̍ē wā dikpo̍ ē ba̍ ala̍. Āchɛ ɛla̍ā 

lɛ bāa ɛbɛ̍ ɔkwɔ̍ɔ̄chɛ ma̍. E̍ ge̍ē yɛ̍ɛ̄lā ji̍gījigī tāa āchɛ yī Ɔwɔ. 

30 Āchɛ ɛha̍ chī ge̍ē nyɔ̄ lipu̍ yī ala̍ ɛlɛjā i̍ngi̍ngɔ̍ɔ, ē kū la ongū āchɛ lɛlā yī 

arīmɛ̄, ē ya̍ nīi āchɛ yī Ɔwɔ ge̍ē pīya ē ku wa̍. 

31 O̍ lɛ i̍ngɔ̍ɔ ma̍, ala̍ ā deyīrɛ grigri. Ala̍ ā bla nīi ala̍ ge̍ jo̍ōkū hīka, n bī lɛgba 

la oko̍o ngū ala̍ lɛlā lipu̍ yī lɛ̍yi̍ ɛta̍ ligbo̍ ligbo̍. Yɛnɔ ba̍la otu̍ nīi n bī ngū ɔ̄chɛ 
mɔ̄chɛ yī ala̍ lɛlā a̍nɛ. 

32 “Aɛ̍nɛ̍ yī u! U̍ma̍ama nūma̍, n de ala̍ tū Ɔwɔ la abɔ̄ ba̍la ɛrɔ̄ yī uhwa 

ɔnɛ̄ɛhɛhi nīi Ɔwɔ ē de ma̍. Anu̍ ge̍ē bī ala̍ ē jɛ̄ hwɔhi hwɔhi, gba̍a ē de ɔpiyɛ 
ɔla̍ā nīi o̍ de lā de āchɛ yī nū ma̍ ē de ala̍ a̍nɛ. 

33 Ala̍ ɛlɛjā jo̍ōkū wa̍a̍ hīka okpo kɛ̄ɛ ɔjā otūlibi̍īyē yī ɔ̄chɛ i̍ ē hla̍ ami ni̍. 

34 Ami ɔlɔjā ya̍ u̍ku̍rɔ̍ la abɔ̄ yī u, ē bī okpo yī nū ya̍ ɔjā nīi ku̍ ami ba̍la āchɛ yī 

u ɔkɔ ma̍ a̍nɛ. 

35 N ē chabɔ̄ hu̍ ala̍ la ɔpɔ̄pū ɔha̍lɔha̍ wa̍a̍ hīka ala̍ ge̍ de abɔ̄ ngmu̍wɔ̍hu̍ la 

u̍ku̍rɔ̍ bāa ami ma̍, hɛ̄ɛbɛ nīi ala̍ ge̍ tū āchɛ nīi lɛ kwīkwī ma̍ wɔbɔ̄. Ɔla̍ā re̍ka 
ala̍ yɛ abɔ̍ɔ ē bla lɛlā nīi Ādā Iji̍sɔ̄ɔsi ɔlɔjā ka ma̍. O̍ hīka ɔwɔ̄wīyā ɔ̍lɔ hɔ̄ la ɔjā 
ode kɔ̄ de ɔ̄chɛ hɛ̍ ɔnāa la abɔ̄ yī ɔ̄chɛ.” 

36 Ipɔ̍ɔli kwɛ̍ɛjī lɛlā ɔkɔ̄ka ma̍, o̍ pīyēkū ba̍la aa̍ wa̍a̍ nīi e̍ jɔhā. 

37 Aa̍ wa̍a̍ ta̍ kpu̍u la lɛgba. E̍ ku̍ ɔ̄ ba̍ ɔtū, de oko̍o tū ɔ̄, ta̍ ɔ̄ ɔhɔ̄lɛhi bɛ̍ɛ̄nɛ̄. 

38 E̍ he̍ēyīwɔnɔ kpɛ̍ɛji wu̍chē lɔkɔ nīi o̍ ka de wa̍ ka ɛ̍lɛ i̍ ge̍ē ma̍ anu̍ ge̍ē gbo̍ 

gɛ ni̍ ma̍. E̍ bī ɔ̍ ɔtū wa̍a̍ ge̍ chɛ̄ la ɛbɛ yī wɔwu̍. 

U̍ku̍rɔ̍ yī alɛrɔ̄ 21 

1 Alɔ ta̍ wā ɔhɔ̄lɛhi ma̍, alɔ pīya bɛ̍ɛ̄nɛ̄. Alɔ hɛ̍ yenyi ārɛ̄ kpakpakpa ga ipwo̍gra 

Iko̍osi. Ɔ̄chī ɔmɛpa, alɔ gbajɛ ga ajɛ yī Iro̍odi nīi li̍hu ta̍kakatū ɔ̄ ma̍. Alɔ pīya 
abɔ̍ɔ ga ipwo̍gra yī Ipa̍tāra. 

2 Alɔ ma̍ wɔwu̍ ɔha̍ nīi yɛ gāa ɔcha yī Ifoni̍siya ma̍, alɔ tū wɔwu̍ ɔla̍ā pīya 

bɛ̍ɛ̄nɛ̄. 

3 Alɔ wā ge̍ gbajɛ la ɛbɛ nīi ɔ̄chɛ ē ma̍ ɔcha yī Isa̍yi̍prɔ̄ɔsi nīi li̍hu ta̍kakatū ɔ̄ 

ma̍, alɔ ga la wāā yī ihi̍yajɛ yī nū ga Isi̍riya. Wɔwu̍ yī alɔ ku̍ lɛga la Ita̍ya. E̍ 
chikpo̍ ge̍ē kpo̍ iho̍ yī nū wu̍ abɔ̍ɔ. 

4 Alɔ gāla̍ āchɛ yī Iji̍sɔ̄ɔsi, hɔ̄ tāa aa̍ ɔ̄chī arāapa abɔ̍ɔ. Bū la wɔhu̍ yī Uhu Yī 

Ɔwɔ, e̍ ta̍ Ipɔ̍ɔli ɔna ka ɔ̍lɔ ge̍ e̍e ga Ijɛru̍sālɛm ni̍. 

5 Ɔ̄chī arāapa ɔla̍ā wā ge̍ ga ma̍, alɔ pīya. Āchɛ ɛla̍ā wa̍a̍ tūla anyā yī wā ba̍la 

ayi̍ yī wā bī alɔ ɔtū ngmɛ̍ɛchɛ hī ipwo̍gra yī wā. Alɔ wa̍a̍ de ūnōowu tū ajɛ abɔ̍ɔ 
la wɔjɛ yī oko̍o yī li̍hu ɔla̍ā, jɔhā de Ɔwɔ. 

6 Alɔ ta̍ ɔ̍nyīnū ɔhɔ̄lɛhi bɛ̍ɛ̄nɛ̄ ma̍, alɔ wā ge̍ pīya ga wɔwu̍; aa̍ ku̍chē pīya yī 

wɔlɛ̍. 

7 Alɔ hu wɔwu̍ bū abɔ̍ɔ la Ita̍ya ga ipwo̍gra yī Itole̍māyisi. Alɔ gāa ge̍ da āchɛ 

yī Iji̍sɔ̄ɔsi o̍be, de chā tāa aa̍ ɔ̄chī ūkpo̍he. 

8 Ɔ̄chī ɔmɛpa yī nū, alɔ pīya ga Isi̍sari̍ya. Alɔ nyā bū wɔlɛ̍ yī ɔ̄chɛ ɔkwɔ̄kā yī 

Iji̍sɔ̄ɔsi nīi re̍ka Ifi̍līipu ma̍ ge̍ hɔ̄ tāa anu̍. O̍ tū abɔ̍ɔ lipu̍ yī ɛgabɔ̄ āchɛ arāapa 
nīi e̍ hu īchāha̍ la Ijɛru̍sālɛm ma̍. 

9 Ayi̍ yī nū anānyā lɛ āchɛ ɛnɛ gblāa abɔ̍ɔ i̍ blɛ̍ba̍ ni̍. E̍ ē ka ɛrɔ̄ yī Ɔwɔ de 

āchɛ. 

10 Alɔ hɔ̄ abɔ̍ɔ ɔ̄chī ɛmɛ̍ɛmla̍a ma̍, ɔ̄chɛ ɔka ɛrɔ̄ yī Ɔwɔ ɔha̍ wā bū la Ijudi̍ya. O̍ 

re̍ka A̍gābusi. 

11 O̍ wā dikpo̍ba̍ alɔ ge̍ ko̍o̍ la ɔjā okwo̍owu yī Ipɔ̍ɔli, de mi̍ya tū iyī nū la ikpo̍ 

ɛpɛpa ba̍la abɔ̄, ka bɛ̍ɛ̄nɛ̄ hīka, “Uhu Ɔnɛ̄ɛhɛhi Yī Ɔwɔ ka hīka i̍ngɛ̍ɛ̄nɛ̄ nīi Iju̍u 
ɛ̍lɛ ge̍ē ya̍ tāa ɔ̄chɛ nīi - ɔ̍lɔ lɛ ɔjā nūma̍ ma̍ abɔ̍ɔ la Ijɛru̍sālɛm a̍nɛ. Ɛ̍lɛ ge̍ē 
wa̍ābɔ̄ la ɔ̍lɔ de Ɛchɛkɔcha.” 

12 Alɔ plɛ̍ɛ̄lā nūma̍ ma̍, alɔ ba̍la āchɛ nīi gblāa abɔ̍ɔ wa̍a̍ ma̍ ra̍ābɔ̄ de Ipɔ̍ɔli 

kpɛ̍ɛji hīka o̍ ge̍ e̍e ga Ijɛru̍sālɛm ni̍. 

13 Ipɔ̍ɔli hīyɔkɔ bɛ̍ɛ̄nɛ̄ hīka, “Oji̍ nīi ala̍ yɛ ma̍ ē drɛ̄ɛgba i̍ngɔ̍ɔ ē ti̍ya ami ūkpɔ̄tū 

tū ma̍/? Ami ma̍, n tībi̍īyē i̍ngɔ̍ɔ mɛ̍. O̍ i̍ ge̍ u̍tu ba̍ la orōrī owā um ɔwɔ̄wā ni̍. E̍ 
ge̍ de u ngmo̍ abɔ̍ɔ la Ijɛru̍sālɛm wu̍chē yī riyī yī Ādā Iji̍sɔ̄ɔsi gɛ!” 

14 Oko̍o yī alɔ i̍ che la anu̍ gɛ ni̍ ma̍, alɔ pi̍ye̍mā cho̍cho̍. Alɔ ka hīka, “O̍ ge̍ lɛ 

lɔkɔ nīi Ādā chikpo̍ ma̍ gɛ!” 

15 Alɔ hɔ̄ abɔ̍ɔ pi̍nyɛ̍ ma̍, alɔ kpo̍ āɛ̄jā yī alɔ wā ge̍ pīya yī Ijɛru̍sālɛm. 

16 A̍chi̍kpo̍ yī Iji̍sɔ̄ɔsi ɛha̍ abɔ̍ɔ la Isi̍sari̍ya wā ba̍la alɔ. E̍ bī alɔ ga wɔlɛ̍ yī ɔ̄chɛ 

nīi alɔ ge̍ē tū ɔ̄ wɔga ma̍. O̍ re̍ka Ine̍sin. Anu̍ - ɔ̄chɛ yī Iji̍sɔ̄ɔsi gbi̍chɛ gbi̍chɛ 
nɛ. O̍ bū la Isa̍yi̍prɔ̄ɔsi. 

17 Alɔ gbajɛ ga Ijɛru̍sālɛm ma̍, āchɛ yī Iji̍sɔ̄ɔsi wā ge̍ de alɔ o̍be la ɔwɔ̄wīyā. 

18 Ɔ̄chī ɔ̍mɛpa, Ipɔ̍ɔli pīya la alɔ ga ɛbɛ yī Ije̍mēehi gāa ge̍ ma̍ ɔ̄. Ɛgabɔ̄ yī 

ogrēeyī yī āchɛ yī Ɔwɔ wa̍a̍ gblāa abɔ̍ɔ. 

19 Ipɔ̍ɔli da wa̍ o̍be. O̍ koko̍o yī lɛlā wa̍a̍ nīi Ɔwɔ ya̍ gala abɔ̄ yī nū abɔ̍ɔ lipu̍ yī 

Ɛchɛkɔcha ma̍ de wa̍. 

20 Aa̍ wa̍a̍ po̍ ma̍, e̍ kā Ɔwɔ ɔkɔ̄kā kpɛ̍ɛji. E̍ wā ge̍ de Ipɔ̍ɔli bɛ̍ɛ̄nɛ̄ hīka, “Ɔɔ̍nɛ̍ 

yī alɔ, a jo̍ōkū hīka Iju̍u yɛ̄mɛ̄mɛ̄ de pīya āchɛ yī Iji̍sɔ̄ɔsi mɛ̍. E̍ chī yɛ amu ē 
gbō Lihɔ Yī Imo̍sīisi hwɔhi hwɔhi kpɔ̍ɔ̍ we̍. 

21 E̍ po̍ hīka aɔ̍lɔ yɛ abɔ̍ɔ ē ngū Iju̍u wa̍a̍ nīi gblāa la ɔcha ma̍ hīka ɛ̍lɛ ge̍ tu̍ hī 

Lihɔ Yī Imo̍sīisi. Aɔ̍lɔ ka ɛ̍lɛ ge̍ e̍e ta̍ ayi̍ yī ɛ̍lɛ wɔwu̍ gɛ ni̍; ɛ̍lɛ ge̍ e̍e yɛ̍ɛ̄lā yī 
ɔchɔ̍ɔwɔ yī Iju̍u gɛ ni̍. 

22 Alɔ jo̍ōkū hīka e̍ i̍ ge̍ē wīyā ē tū la opo̍ hīka aɔ̍lɔ wā amu mɛ̍ ni̍. Alɔ ge̍ē ya̍ 

kana̍ ma̍? 

23 Chu̍chu̍u, ya̍ lɔkɔ nīi alɔ ge̍ē ka ē de wɔ ma̍. Āchɛ ɛha̍ choko̍o yī lɛlā lēchi̍ 

lēchi̍, gbyɛka gblāa amu āchɛ ɛnɛ. 

24 Gāa ge̍ tū ba̍la a̍a nīi āā gwā lɛbi̍ ba̍la a̍a lɔkɔ nīi Lihɔ Yī Imo̍sīisi ka āchɛ ɛ̍lɛ 

ge̍ ya̍ ma̍. De okpo nīi ē ge̍ē bī yɛ̍ɛ̄lā ɔla̍ā wa̍a̍ ma̍ de wa̍, nīi e̍ ge̍ de lɛhu̍ yī 
wā pra̍a i̍ngi̍ngɔ̍ɔ. Bū la ɛbɛ ɔla̍ā, āchɛ wa̍a̍ ge̍ē jo̍ōkū hīka lɛlā nīi ɛ̍lɛ ka ku̍ 
aɔ̍lɔ wa̍a̍ ma̍ ɔ̍lɔ - arīmɛ̄ nɛ. E̍ ge̍ē jo̍ōkū hīka aɔ̍lɔ ē yɛ̍ɛ̄lā lɔkɔ nīi Lihɔ Yī 
Imo̍sīisi ɔ̍lɔ chikpo̍ ke̍e̍ ma̍. 

25 Iyī Ɛchɛkɔcha nīi de pīya āchɛ yī Ikra̍yisi ma̍, alɔ ta̍ īpū tɛ̄rɔ̄ hu wā mɛ̍. Alɔ 

ka de wa̍ hīka e̍ ge̍ e̍e re̍ ojōre̍ nīi āchɛ de pā ɛchi̍yɛka ma̍ ni̍. E̍ ge̍ e̍e re̍ yeyī 
ni̍. E̍ ge̍ e̍e re̍ ɛbɛ̍ nīi e̍ ngmo̍ ji i̍ hɛ̍ ɔ̄ yeyī hunū ni̍ ma̍ ni̍. E̍ ge̍ e̍e la anyā bɛ̍bɛ̍ 
kɛ̄ɛ ya̍chi lɛlā ni̍.” 

26 Ɔ̄chī ɔmɛpa, Ipɔ̍ɔli wā ge̍ pīya ba̍la āchɛ ɛla̍ā bɛ̍ɛ̄nɛ̄, gāa ge̍ gwā lɛbi̍ lɔkɔ nīi 

Lihɔ Yī Imo̍sīisi chabɔ̄ ma̍, o̍bū nīi Ipɔ̍ɔli wā ge̍ pīya ga u̍nu̍ yī Ɔwɔ. O̍ gāa ge̍ē 
koko̍o yī ɔ̄chī nīi lɛbi̍ ɔgwɔ̄gwā yī wā ge̍ chlɛhu̍ ma̍, ba̍la ɔ̄chī nīi e̍ ge̍ē ya̍ 
ɔpɔ̄pā wu̍chē yī ɔnyɔnyɛ ma̍. 

27 Ɔ̄chī arāapa ɔ̍lɔma̍ hōhī pi̍nyɛ̍ nīi o̍ ge̍ē kwɛ̍ɛjī ma̍, Iju̍u ɛha̍ nīi bū la ajɛ yī 

E̍siya ma̍ ma̍ Ipɔ̍ɔli abɔ̍ɔ la u̍nu̍ yī Ɔwɔ. E̍ ta̍tu̍tu̍ yī lɛlā, de āchɛ ti̍yatū. E̍ de 
Ipɔ̍ɔli kū abɔ̍ɔ ɔpɔ̄ɔpɛ̄. 

28 E̍ to̍ohwe̍e hīka, “Aya̍ali̍sɛ̄rɛli cha̍cha̍cha̍, ala̍ tu̍ wā gɛ oo! Ala̍ chu̍chu̍u gɛ! 

Ɔ̄chɛ nīi ē gāa bɛ̍bɛ̍, ē ngū āchɛ lɛlā abi̍ pīyeyīta̍ Ali̍sɛ̄rɛli ma̍ hɔ̄ ma̍ mɛ̍. Anu̍ 
ka ɔ̄chɔ̄chɛ ɔ̍lɔ ge̍ e̍e ya̍ otūlichō yī Lihɔ Yī Imo̍sīisi ba̍la u̍nu̍ yī Ɔwɔ nūma̍ ni̍ 

a̍nɛ. Ɔdwɔ̄bi̍ yī nū wa̍a̍ ma̍, o̍ gba̍a bī Ɛchɛkɔcha ɛha̍ chɛ̄ wā amu la u̍nu̍ yī 
Ɔwɔ mɛ̍. O̍ de ɛbɛ ɔnɛ̄ɛhɛhi nūma̍ bīya i̍ngɔ̍ɔ ke̍e̍ mɛ̍.” 

29 Ɔjā nīi hu̍ nīi e̍ ka i̍ngɔ̍ɔ ma̍, e̍ ma̍ Itrofi̍mūsi nīi - Ɔlɛ̍fɛ̄susi ma̍ ba̍la Ipɔ̍ɔli 

abɔ̍ɔ la ipwɔ̍ɔ̄lɛ̍ ma̍, e̍ je̍ka Ipɔ̍ɔli ɔ̍lɔ bī ɔ̍lɔ wā abɔ̍ɔ lipu̍ yī u̍nu̍ yī Ɔwɔ. 

30 Ɛbɛ de ti̍yatū la Ijɛru̍sālɛm wa̍a̍ ɔpɔ̄ɔpɛ̄. Āchɛ chē gbūdūū wā abɔ̍ɔ. E̍ kpakri 

la Ipɔ̍ɔli ɔpɔ̄ɔpɛ̄ pi ɔ̍ kpēlēkpēlē bīyɛchɛ hī u̍nu̍ yī Ɔwɔ, de ɔpu yī u̍nu̍ yī Ɔwɔ 
kpo̍ gū cha̍cha̍. 

31 Ongmo̍ōngmo̍ nīi āchɛ ɛla̍ā yɛ ē aa̍ ge̍ē de Ipɔ̍ɔli ngmo̍ bɛ̍ɛ̄nɛ̄ a̍nɛ. Ɛrɔ̄ gbajɛ 

ga ɛbɛ yī a̍dā icho̍ojiya ɔpɔ̄ɔpɛ̄ ka Ijɛru̍sālɛm wa̍a̍ ɔ̍lɔ de ti̍yatū rɛ abɔ̍ɔ mɛ̍. 

32 Ɔpɔ̄ɔpɛ̄, o̍ bī alɛhu̍ yī icho̍ojiya ba̍la āchɛ ɛkplɛ̍wu̍ pīya ga abɔ̍ɔ. Āchɛ ɛla̍ā 

ma̍ a̍dā icho̍ojiya ɔla̍ā ba̍la āchɛ ɛkplɛ̍wu̍ yī nū ma̍, e̍ pi̍ye̍mā hī lijē ogwō Ipɔ̍ɔli 
ogwōgwō. 

33 A̍dā icho̍ojiya ɔla̍ā gāa dikpo̍ba̍ Ipɔ̍ɔli ge̍ de ɔ̍ ku̍. O̍ ka de āchɛ ɛkplɛ̍wu̍ yī 

nū ka ɛ̍lɛ ge̍ de agba̍ ɛpa tū Ipɔ̍ɔli. O̍ che āchɛ ɛla̍ā ikpo̍ hīka ɔngrɔ̄ɔ ɔla̍ā ɔ̍lɔ - 
ɔ̄nyɛ nɛ? Ɔ̍lɔ chī ya̍ kana̍? 

34 Āchɛ ɛha̍ abɔ̍ɔ lipu̍ yī ɔgbādu ɔla̍ā ya̍ ojiya nīi a̍dā icho̍ojiya i̍ je̍ ochi̍chi̍ yī 

ɔjɔ̄jā mɛ ni̍. O̍ ka de āchɛ ɛkplɛ̍wu̍ yī nū ka ɛ̍lɛ ge̍ de Ipɔ̍ɔli bī pīya ga u̍nu̍ yī 
āchɛ ɛkplɛ̍wu̍ ɔha̍ nīi e̍ ē gbō ɔ̄ ogbōgbō ma̍. 

35 E̍ bī Ipɔ̍ɔli wa̍a̍ ge̍ gbajɛ la ɛbɛ nīi e̍ ē tū ichō ge̍ u̍nu̍ ɔla̍ā ma̍, icho̍ojiya ɛha̍ 

nāa Ipɔ̍ɔli hwa̍a̍ bī ga ichō. Wu̍chē oji̍ nɛ, ɔtū ngurangura yī āchɛ ɛla̍ā de 
yu̍uhuhwi mɛ̍ - ohu̍ nīi e̍ hu ɔ̍ hwa̍a̍ a̍nɛ. 

36 E̍ chē gbūdūū ku Ipɔ̍ɔli la u̍tu, ti̍ira̍gba̍ ka aɛ̍lɛ ge̍ de ɔ̍lɔ ngmo̍! Aɛ̍lɛ ge̍ ngmo̍ 

ɔ̍lɔ! 

37 E̍ yɛ ge̍ē bī Ipɔ̍ɔli ē chɛ̄ u̍nu̍ ɔla̍ā ma̍, o̍ ka de a̍dā icho̍ojiya ɔla̍ā ka anɔ̍lɔ 

chikpo̍ ge̍ē ka lɛlā de ɔ̍lɔ. A̍dā icho̍ojiya ɔla̍ā chikpo̍ bɛ̍ɛ̄nɛ̄ hīka, “Hɔ̍ɔ! Re̍ka a 
ē ka Igri̍iki ē mɛ? 

38 N je̍ka awɔ - Oli̍jīipu ɔha̍ nīi ta̍tu̍tu̍ yī lɛlā ogbōgbo i̍krɔ̍ɔ ma̍ nɛ ko̍ō! Ɔ̄chɛ 

ɔ̍lɔma̍ kpo̍ āchɛ u̍nɔ igwo̍ chɔbū yɛ ge̍ē kplɛ̍wu̍ tāa igɔ̍mɛ̄ɛti. O̍ bī āchɛ ɔ̍lɔma̍ 
ga abɔ̍ɔ ga lipu̍ a̍chi̍ chukuru.” 

39 Ipɔ̍ɔli hīya anu̍ ɔkɔ hīka, “Ami ma̍ - Iju̍u nɛ. E̍ ma u la Ita̍susi la ajɛ yī 

Isili̍siya. Ami - oyo̍olipwo̍gra ɔlamu ɔlamu gba̍a nɛ. Chu̍chu̍u, de yɛ̄grāa de u 
nīi n ā ka lɛlā de āchɛ nūma̍!” 

40 Ɔngrɔ̄ɔ ɔla̍ā de wɔhu̍ de Ipɔ̍ɔli ka ɔ̍lɔ ge̍ ka lɛlā tāa ɛ̍lɛ gɛ. Ipɔ̍ɔli tu̍ che ga 

oko̍prīinu ɔla̍ā yɛ̍yɛ̍ bɛ̍ɛ̄nɛ̄ ma̍, o̍ ka lɛlā de wa̍ la oko̍o yī Ihi̍bru bɛ̍ɛ̄nɛ̄. 

U̍ku̍rɔ̍ yī alɛrɔ̄ 22 

1 “Aɛ̍nɛ̍ yī u ba̍la ādā yī u wa̍a̍! Ala̍ ā darɔ̄ku lɛlā yī u nīi n yɛ ma̍ ge̍ē koko̍o ē 

de ala̍ ma̍!” 

2 E̍ po̍ nīi Ipɔ̍ɔli yɛ ē ka lɛlā de wa̍ la oko̍o yī Ihi̍bru ma̍, e̍ hi̍ya cho̍o̍ ɔlamu 

ɔlamu. Ipɔ̍ɔli ka lɛlā bɛ̍ɛ̄nɛ̄ hīka, 

3 “Ami - Iju̍u nɛ ko̍ō! E̍ ma u la ipwo̍gra Ita̍susi la ajɛ yī Isili̍siya. E̍ bī u jɛ̄ amu 

la Ijɛru̍sālɛm nūma̍. N ngū īpū amu la apli̍kpo̍ yī Igame̍līyɛli. E̍ ngū u hwɔhi 
hwɔhi lɔkɔ nīi n ge̍ē de lihɔ yī ɔ̍kɔ̄kū yī alɔ ē gbō ke̍e̍ ma̍. N ē de iyī amɔ̍lɔ wa̍a̍ 
ē kwɔbɔ̄ lā de u̍ku̍rɔ̍ yī Ɔwɔ lɔkɔ nīi ala̍ wa̍a̍ nīi gblāa ma̍ i̍chɛ ma̍ yɛ ē ya̍ ma̍. 

4 Āchɛ nīi chɛ̄ku Ɔpɔ̄pū Yī Lɛlā Nūma̍ Nīi Ādā Chabɔ̄ Ma̍, n ya̍ wā ichi̍ dwɔ̄bi̍ 

dwɔ̄bi̍, ya̍ nīi e̍ ngmo̍ wā. N ē gāa ge̍ē ku̍ angrɔ̄ɔ tūla anyā yī wā kpo̍ wā tū 
igbakɔbɔ. 

5 A̍dā Aligbe ba̍la Ogrēeyī Yī Alihiyo wa̍a̍ ge̍ē ya̍ ochi̍chi̍ hīka lɛlā lēchi̍ nīi 

amɔ̍lɔ yɛ ma̍ ē ka a̍nɛ. E̍ ta̍ īpū tū um ɛrɔ̄ hu Iju̍u nīi - aɛ̍nɛ̍ yī alɔ gblāa la 
Idama̍si̍kɔsi ma̍. Bū la ɛbɛ ɔla̍ā, n pīya yɛ gāa ge̍ē ku̍ āchɛ ɛla̍ā nīi chɛ̄ku 
Ɔpɔ̄pū Yī Lɛlā Nūma̍ Nīi Ādā Chabɔ̄ Ma̍. N chikpo̍ ge̍ē tū wā agba̍ ē bī āā wā 
amu la Ijɛru̍sālɛm nīi e̍ ē ya̍ wā ichi̍. 

6 “N pīya yɛ gāa nīi n tu̍ bla̍a Idama̍si̍kɔsi bɛ̍ɛ̄nɛ̄ ma̍, ɔla̍ ɔnɔ̄kɔ̄kū ɔha̍ wu̍ rɛ u 

bū abɔ̍ɔ la ichō ɔpɔ̄ɔpɛ̄. Yɛ̄grāa nīi yɛnɔ ē rɛ yakpalɛ̄hu̍ ma̍ nɛ. Ɔla̍ ɔ̍lɔma̍ fi̍yajɛ 
kpɛ̍ɛ ta̍kakatū u. 

7 N wu̍ gwāajɛ ɔpɔ̄ɔpɛ̄. Ɔkɔlɛ̄lā ɔha̍ ka grāa ami bɛ̍ɛ̄nɛ̄ ka ɔ̍lɔ ge̍, ‘Isɔ̍ɔli be̍e! 

Isɔ̍ɔli! Oji̍ nīi a yɛ aa̍ ya̍ um ichi̍ dwɔ̄bi̍ dwɔ̄bi̍ i̍ngɔ̍ɔ ma̍/?’ 

8 N chikpo̍ hīka anu̍ - ɔ̄nyɛ nɛ, Ādā? O̍ ka grāa ami hīka, ‘Ami - Iji̍sɔ̄ɔsi Yī 

Ina̍jārɛ̄ɛti nīi a yɛ aa̍ ya̍ um ichi̍ i̍ngɔ̍ɔ a̍nɛ.’ 

9 Āchɛ nīi yɛ tāa ami ma̍ ma̍ ɔla̍ ɔ̍lɔma̍, e̍ i̍ chī pɔ̍ɔkɔlɛ̄lā ɔla̍ā nīi yɛ ē ka lɛlā tāa 

ami ma̍ ni̍. 

10 N gba̍a chikpo̍ bɛ̍ɛ̄nɛ̄ hīka, ‘Oji̍ nīi n chī ge̍ē ya̍ ma̍, Ādā?’ Ādā ka de u hīka, 

amɔ̍lɔ ge̍ nīichō nīi amɔ̍lɔ ge̍ pīya ga Idama̍si̍kɔsi. Ɛ̍lɛ ge̍ē ka lɛlāha̍ ɛlāha̍ wa̍a̍ 
nīi Ɔwɔ ɔ̍lɔ chikpo̍ nīi amɔ̍lɔ ge̍ē ya̍ ma̍ de amɔ̍lɔ abɔ̍ɔ. 

11 N i̍ myɛ̍ma̍ mɛ̍ gɛ ni̍, wu̍chē yī ɔla̍ ɔla̍ā nīi hu̍ nya̍ri̍nya̍ri̍ ɔ̄kɔ̄kū ma̍. Alikpɛ̍ɛ yī 

u de abɔ̄ ku̍ u, bī u ga Idama̍si̍kɔsi bɛ̍ɛ̄nɛ̄ a̍nɛ. 

12 “Ɔngrɔ̄ɔ ɔha̍ hɔ̄ abɔ̍ɔ re̍ka Anana̍yāasi. Ɔ̄chɛ ɔya̍ otūlichō de Ɔwɔ nɛ. O̍ ē 

gbō lihɔ yī alɔ Iju̍u tɛri̍tɛri̍. Iju̍u yī Idama̍si̍kɔsi wa̍a̍ ē tū Anana̍yāasi lichō. 

13 Ɔngrɔ̄ɔ nūma̍ wā dikpo̍ba̍ u, wā ge̍ rɛ abɔ̍ɔ bla̍a ami. O̍ da u hīka, Isɔ̍ɔli 

ɔɔ̍nɛ̍ anu̍, amɔ̍lɔ ge̍ de myɛ̍ma̍ gɛ! Ɔpɔ̄ɔpɛ̄, n de myɛ̍ma̍ i̍ngɔ̍ɔ ke̍e̍. N ma̍ ɔ̄ 
chi̍i̍. 

14 O̍ ka de u hīka, Ɔwɔ nīi ɔ̍lɔ Ɔwɔ yī ɔ̍kɔ̄kū yī aa̍ ma̍ ɔ̍lɔ hu amɔ̍lɔ ohōhu 

hɛ̄ɛbɛ nīi amɔ̍lɔ ge̍ē je̍ ɔjā nīi ɔ̍lɔ chikpo̍ ge̍ē ya̍ ma̍. Ɔwɔ ɔ̍lɔ hu amɔ̍lɔ hɛ̄ɛbɛ nīi 
amɔ̍lɔ ge̍ē ma̍ Ɔ̄chɛ Ɔlɛkpakpa Gɔ̄grāa yī ɔ̍lɔ ē plɛ̍ɛ̄lā bū la oko̍o yī ɔ̍lɔ ke̍e̍. 

15 Amɔ̍lɔ ge̍ē de ē pīya ɔ̄chɛ okoko̍o yī lɛlā yī ɔ̍lɔ, ē bī lɛlā nīi amɔ̍lɔ ma̍ la eyī 

gba̍a po̍ la arɔ̄ wa̍a̍ ma̍ ge̍ē koko̍o de āchɛ wa̍a̍. 

16 O̍ da u bɛ̍ɛ̄nɛ̄ hīka, amɔ̍lɔ chī gba̍a hɔ̄ kpɛɛ i̍ngɔ̍ɔ kana̍ gɛ? Amɔ̍lɔ ge̍ nīichō 

nīi amɔ̍lɔ ge̍ hu yenyi, hɛ̄ɛbɛ nīi lɛlā ɔdwɔ̄bi̍ yī amɔ̍lɔ wa̍a̍ ɔ̍lɔ ge̍ ngmo̍nyi̍ bū la 
riyī yī Ādā nīi amɔ̍lɔ ge̍ē de ɔtū che ma̍. 

17 “N wā ge̍ cha ga Ijɛru̍sālɛm bɛ̍ɛ̄nɛ̄. I̍chi̍chɛ ɔha̍, n kū abɔ̍ɔ ē jɔhā la u̍nu̍ yī 

Ɔwɔ ma̍, n myɛ̍ma̍ ɔlɛbɛ̍bi̍ ɔha̍. 

18 N ma̍ Ādā nīi o̍ yɛ ē ka ē grāa ami hīka amɔ̍lɔ ge̍ pa̍pa̍! Amɔ̍lɔ ge̍ pīya hī 

Ijɛru̍sālɛm! Āchɛ nūma̍ ɛ̍lɛ i̍ yɛ amu ge̍ē chɛ̄ lɛlā yī anu̍ nīi amɔ̍lɔ ē ka ma̍ ni̍. 

19 N ka de Ādā bɛ̍ɛ̄nɛ̄ hīka, ‘Ādā, e̍ jo̍ōkū wa̍a̍ hīka amɔ̍lɔ ē ga u̍nu̍ ogrēeyī 

ge̍ē ku̍ āchɛ nīi - ɔ̍lɔ chɛ̄ku aɔ̍lɔ ma̍, ē gwō ɛ̍lɛ lijē mɛ̍/. 

20 Yɛ̄grāa ɔha̍ nīi e̍ de ɔ̄chɛ ɔkɛlā yī wɔ nīi re̍ka Isiti̍bīin ngmo̍ ma̍, n yɛ abɔ̍ɔ. N 

chɛ̄ hīka e̍ ge̍ de ɔ̍ ngmo̍. Ami deyīrɛ āgbādā yī āchɛ nīi ngmo̍ ɔ̄ ma̍ de wa̍ 
a̍nɛ.’ 

21 Ādā da um ka amɔ̍lɔ ge̍ pīya gānyɔ̄ ji, ma̍a anɔ̍lɔ ge̍ē de amɔ̍lɔ ē tɛ̄rɔ̄ hwɛɛ 

ē dikpo̍ba̍ Ɛchɛkɔcha!” 

22 Āchɛ ɛla̍ā wa̍a̍ darɔ̄ku lɛlā yī Ipɔ̍ɔli kpɛɛ nīi o̍ wā ge̍ ka lɛlā ogwīihi nūma̍. E̍ 

to̍ohwe̍e bɛ̍ɛ̄nɛ̄ hīka, “Ala̍ ā de ɔ̍ ngmo̍! O̍ i̍ ngma̍ la ɔhɔ̄leyī ni̍! Ala̍ ā kwɛ̍ɛjī la 
anu̍!” 

23 E̍ gblāa abɔ̍ɔ ē to̍ohwe̍e, ē gwō aru̍ gbrugbru, e̍ ta̍ obubu tu̍u̍. 

24 A̍dā icho̍ojiya ɔla̍ā ka de āchɛ yī nū ka ɛ̍lɛ ge̍ bī Ipɔ̍ɔli pīya ga u̍nu̍ ɔla̍ā nīi 

āchɛ ɔkplɛ̍wu̍ ē gbō ɔ̄ ogbōgbō ma̍. Ɛ̍lɛ ge̍ gwō ɔ̍lɔ lijē hɛ̄ɛbɛ nīi ɛ̍lɛ ge̍ je̍ 
ochi̍chi̍ yī ɔjā nīi Iju̍u ɛ̍lɛ yɛ ē to̍ohwe̍e i̍ngɔ̍ɔ ē tū ɔ̍lɔ ma̍. 

25 E̍ wā ge̍ de okri wā Ipɔ̍ɔli hɛ̄ɛbɛ ge̍ē gwō ɔ̄ lijē bɛ̍ɛ̄nɛ̄. Ipɔ̍ɔli da ɔlɛhu̍ yī 

icho̍ojiya nīi rɛ abɔ̍ɔ ma̍ hīka, “Ɔ̄chɛ ge̍ - ɔ̄chɛ yī Iro̍om nīi ala̍ i̍ de lɛpɔ̄ ku̍ ɔ̄ 
o̍bū ni̍ ma̍, ala̍ ē gwō ɔ̄ lijē ji?” 

26 Ɔlɛhu̍ yī icho̍ojiya ɔla̍ā po̍ i̍ngɔ̍ɔ ma̍, o̍ ka de a̍dā yī wā hīka, “Oji̍ nīi a yɛ ma̍ 

ge̍ē ya̍ ma̍/? Ɔngrɔ̄ɔ nūma̍ - ɔ̄chɛ yī Iro̍om nɛ/” 

27 A̍dā icho̍ojiya ɔla̍ā wā dikpo̍ba̍ Ipɔ̍ɔli ge̍ che ɔ̍ ikpo̍, ɔ̍lɔ ge̍ ka de anu̍! Re̍ka 

ɔ̍lɔ - ɔ̄chɛ yī Iro̍om nɛ? Ipɔ̍ɔli de chɛ̄ ka anɔ̍lɔ - ɔ̄chɛ yī Iro̍om nɛ. 

28 A̍dā icho̍ojiya ɔla̍ā koko̍o de Ipɔ̍ɔli ka, anu̍ ma̍ anɔ̍lɔ de okpo mwɛbɛ o̍bū nīi 

anɔ̍lɔ de pīya ɔ̄chɛ yī Iro̍om a̍nɛ. Ipɔ̍ɔli ka de ɔ̍ ka anu̍ ma̍, anɔ̍lɔ - ɔ̄chɛ yī 
Iro̍om la ɔmɔ̄ma nɛ. 

29 Ɔpɔ̄ɔpɛ̄, āchɛ nīi yɛ ge̍ē gwō Ipɔ̍ɔli lijē, o̍bū che ɔ̍ ikpo̍ yī lɛlā ma̍ pi̍ye̍mā hī 

ɔ̄. A̍dā icho̍ojiya ɔla̍ā tūuhwi kpɛ̍ɛji nīi o̍ de jo̍ōkū hīka Ipɔ̍ɔli ɔ̍lɔ - ɔ̄chɛ yī Iro̍om 
nɛ ma̍. O̍ de tūuhwi wu̍chē yī agba̍ nīi o̍ de tū Ipɔ̍ɔli ma̍. 

30 A̍dā icho̍ojiya ɔla̍ā yɛ ē chikpo̍ ge̍ē je̍ ochi̍chi̍ yī ɔjā nīi Iju̍u ɛla̍ā ka hīka 

Ipɔ̍ɔli ɔ̍lɔ ya̍ ma̍. Wu̍chē yī ɔla̍ā, o̍ de agba̍ kpo̍ wu̍ hī Ipɔ̍ɔli. O̍ ka de alɛhu̍ 

aligbe tūla Ogrēeyī yī Alihiyo wa̍a̍ ka ɛ̍lɛ ge̍ tu̍ grēeyī. O̍ bī Ipɔ̍ɔli ge̍ rɛ abɔ̍ɔ la 
iyɔ̄bū yī wā wa̍a̍ bɛ̍ɛ̄nɛ̄. 

U̍ku̍rɔ̍ yī alɛrɔ̄ 23 

1 Ipɔ̍ɔli ma̍ Ogrēeyī Yī Alihiyo ɔla̍ā chi̍i̍ de wa̍ hīka, “Aɛ̍nɛ̍ yī u anāngrɔ̄ɔ! Ɔkpɛɛ 

ku i̍chɛ nūma̍, ɛri̍ya̍ yī ūkpɔ̄tū lɛ u bāa ɔcha̍richa̍ri̍ ma̍ la ɔhɔ̄leyī yī u nīi n ya̍ la 
eyī yī Ɔwɔ ma̍.” 

2 Ɔpɔ̄ɔpɛ̄, Anana̍yāasi nīi - A̍dā Aligbe ma̍ ka de āchɛ nīi rɛ bla̍a Ipɔ̍ɔli ma̍ ka 

ɛ̍lɛ ge̍ dra̍ ɔ̍lɔ abɔ̄ la oko̍o. 

3 Ipɔ̍ɔli da ɔ̍ hīka, “Ɔwɔ ge̍ē dra̍ awɔ ɔlɔjā abɔ̄! Awɔ - ɔ̄chɛ ɔfi̍yɛ̍rɛ̍ bāa ɔga̍ha̍ 

ɔngmi̍ya̍ri̍ ɔla̍ā! A hɔ̄ yɛ ē ka lɛpɔ̄ tāa ami lɔkɔ nīi Lihɔ Yī Imo̍sīisi chikpo̍ ma̍, a 
chī chōo̍chē de Lihɔ ɔla̍ā ē bīya ka ɛ̍lɛ ge̍ dra̍ amɔ̍lɔ abɔ̄.” 

4 Āchɛ nīi rɛ bla̍a Ipɔ̍ɔli ma̍ ka ɔ̍lɔ ge̍ wo̍o̍! Ɔ̍lɔ cha̍ A̍dā Aligbe yī Ɔwɔ ɛcha̍? 

5 Ipɔ̍ɔli hīyɔkɔ hīka, “Aɛ̍nɛ̍ yī u! Ami i̍ jo̍ōkū hīka A̍dā Aligbe ni̍ oo! Īpū Yī Ɔwɔ 

ka hīka ɔ̄chɛ ɔ̍lɔ ge̍ e̍e ka lɛlā abi̍ ku̍ ɔ̄chɛ nīi ɔ̍lɔ - ɔlɛhu̍ yī āchɛ ma̍ ni̍.” 

6 Ipɔ̍ɔli ma̍ hīka āchɛ ɛha̍ ɛ̍lɛ - Āchɛ Yī Isa̍dusīi nɛ; ɛha̍ ɛ̍lɛ chī - Āchɛ yī Ifa̍rasīi 

nɛ ma̍, o̍ tɔ̍ɔna ka grāa aa̍ wa̍a̍ hīka, “Aɛ̍nɛ̍ yī u! Ami - ɔ̄chɛ yī Ifa̍rasīi nɛ ko̍ō! 
A̍dā yī u wa̍a̍ - Ifa̍rasīi nɛ. Wu̍chē lɔkɔ nīi n de ɔtū che hīka ɔ̄chɛ ge̍ē hye̍ēyī la 
okū ma̍ nīi e̍ yɛ ma̍ ē klɛpɔ̄ tāa ami a̍nɛ.” 

7 O̍ ka i̍ngɔ̍ɔ ɔpɔ̄ɔpɛ̄ ma̍, Āchɛ Yī Ifa̍rasīi ba̍la Āchɛ Yī Isa̍dusīi kū la apɔ̄ la 

ogbōgbō tāa iyī wā. Āchɛ ɛla̍ā wa̍a̍ nīi gblāa abɔ̍ɔ la ɛbɛ yī lɛpɔ̄ ma̍ de iyī wā 
yi̍ya. 

8 Wu̍chē oji̍ nɛ, Āchɛ Yī Isa̍dusīi ka hīka ɔ̄chɛ ɔ̍lɔ i̍ ge̍ē hye̍ēyī la okū gɛ ni̍. E̍ i̍ 

chɛ̄ hīka ayɛ̍ɛ̄chɛ̄rɔ̄ kɛ̄ɛ uhu ɔha̍lɔha̍ ɔ̍lɔ hɔ̄ ni̍. Āchɛ Yī Ifa̍rasīi ma̍ chɛ̄ lɛlā 
ɛtɛ̍ɛta̍ nūma̍. 

9 E̍ gblāa abɔ̍ɔ ē ya̍ ojiya ɔlamu ɔlamu ē gāa iyɔ̄bū iyɔ̄bū. Āchɛ ongū Lihɔ yī 

Iju̍u ɛha̍ nīi - Āchɛ Yī Ifa̍rasīi ma̍ nīichō yarɛ hi̍hi̍yo̍ wɔhu̍ wɔhu̍ hīka aɛ̍lɛ i̍ ma̍ 
lɛlɛ̄lā nīi ɔngrɔ̄ɔ nūma̍ ɔ̍lɔ ya̍ abi̍ ni̍. Ɔha̍ni̍, ɔyɛ̍ɛ̄chɛ̄rɔ̄ yī Ɔwɔ kɛ̄ɛ uhu ɔha̍ ɔ̍lɔ 
ka lɛlā de ɔ̍lɔ i̍ngɔ̍ɔ ichɛ̄ɛhi bɛ̍ɛ! 

10 Ahu̍ yī lɛlā ɔla̍ā de ɛbɛ ti̍yatū kpɛ̍ɛ lēchi̍ lēchi̍. A̍dā icho̍ojiya ɔla̍ā de tūuhwi 

hīka ɛ̍lɛ ge̍ē de Ipɔ̍ɔli hwō mi̍ni̍mi̍ni̍ mɛ̍. O̍ ka de āchɛ ɛkplɛ̍wu̍ yī nū ka ɛ̍lɛ ge̍ 
chɛ̄ ga lipu̍ yī ogrēeyī ɔla̍ā ge̍ de Ipɔ̍ɔli bī pīya ga u̍nu̍ ɔla̍ā nīi āchɛ ɔkplɛ̍wu̍ 
gbō ɔ̄ ogbōgbō ma̍. 

11 La otu̍ yī nū, Ādā wā dikpo̍ba̍ Ipɔ̍ɔli ge̍ ka de ɔ̍ hīka, “Tū ūkpɔ̄tū kpɔ̍ɔ̍ ji, 

Ipɔ̍ɔli! Ma̍a a koko̍o yī lɛlā yī u amu la Ijɛru̍sālɛm mɛ̍. A ge̍ē de ē ka i̍ngi̍ngɔ̍ɔ 
abɔ̍ɔ la Iro̍om.” 

12 La eyī ɔnyɔ̄nyā yī nū, Iju̍u ɛha̍ tu̍ grēeyī ya̍ ɔmɔ̄miya ɔha̍. E̍ gwi̍yɛka hīka 

aɛ̍lɛ i̍ ge̍ de Ipɔ̍ɔli ngmo̍ o̍bū ni̍, aɛ̍lɛ i̍ ge̍ē de oko̍o ē tū ojōre̍ kɛ̄ɛ yenyi ɔbɔbɔ 
ni̍. 

13 E̍ gbajɛ la āchɛ ohu ɛpa nīi gblāa miya lɛlā nūma̍ ma̍. 

14 E̍ wā ge̍ pīya dikpo̍ba̍ alɛhu̍ aligbe ba̍la ɛgabɔ̄ ge̍ koko̍o de wa̍ hīka, “Ala̍ 

ma̍ gɛ ko̍ō! Alɔ nūma̍ wa̍a̍ gwi̍yɛka choko̍o mɛ̍ hīka alɔ i̍ ge̍ē de oko̍o ē tū ɔjɔ̄jā 
ni̍, ɔ̍chi̍kpa̍kpa̍ alɔ de Ipɔ̍ɔli ngmo̍ o̍bū. 

15 O̍ lɛ i̍ngɔ̍ɔ ma̍, ala̍ ba̍la Ogrēeyī Yī Alihiyo wa̍a̍, ala̍ ā tɛ̄rɔ̄ hu a̍dā icho̍ojiya 

ɔla̍ā gɛ hīka o̍ ge̍ de Ipɔ̍ɔli tɛ̄rɔ̄ wā. Ala̍ ā gla̍ anu̍ hīka ala̍ chikpo̍ ge̍ē plɛ̍ɛ̄lā yī 
oko̍o yī Ipɔ̍ɔli yɛ̍yɛ̍. Alɔ ma̍ ge̍ē kū inya ē de ɔ̍ ngmo̍ o̍bū nīi o̍ gbajɛ ē wā 
abɔ̍ɔ.” 

16 Ɔyi̍ ɔnɔ̄ngrɔ̄ɔ ɔha̍ nīi - ɔyi̍ yī ɔɔ̍nɛ̍ ɔnɔ̄nyā yī Ipɔ̍ɔli ma̍ de lɛlā ɔla̍ā po̍ 

cha̍cha̍. O̍ pīya ga u̍nu̍ ɔla̍ā nīi e̍ de Ipɔ̍ɔli tū ma̍ ge̍ koko̍o de ɔ̍. 

17 Ipɔ̍ɔli de ɔlɛhu̍ icho̍ojiya ɔha̍ hɛ̄ra̍. O̍ ka de ɔlɛhu̍ ɔla̍ā ka ɔ̍lɔ ge̍ bī ɔyi̍ ɔla̍ā 

ga ɛbɛ yī A̍dā icho̍ojiya; ma̍a ɔ̍lɔ lɛ lɛlā ɔha̍ ge̍ē ka ē de a̍dā icho̍ojiya. 

18 Ɔlɛhu̍ yī icho̍ojiya ɔla̍ā de abɔ̄ ku ɔɔ̍pɛ̄ ɔnɔ̄ngrɔ̄ɔ ɔla̍ā, bī ɔ̄ ge̍ de a̍dā 

icho̍ojiya. O̍ koko̍o de ɔ̍ hīka, “Ādā, oligbakɔbɔ ɔla̍ā nīi re̍ka Ipɔ̍ɔli ma̍ hī um 
ɛra̍, koko̍o de u hīka amɔ̍lɔ ge̍ bī ɔɔ̍pɛ̄ ɔnɔ̄ngrɔ̄ɔ nūma̍ ge̍ de aɔ̍lɔ; ɔyi̍ nūma̍ 
ɔ̍lɔ lɛ lɛlā ɔha̍ ge̍ē ka ē de aɔ̍lɔ.” 

19 A̍dā icho̍ojiya ɔla̍ā de abɔ̄ ku̍ ɔyi̍ ɔla̍ā bɛ̍ɛ̄nɛ̄, bī ɔ̄ ga ɛkū, aa̍ lōri̍īwā. O̍ che ɔ̍ 

ikpo̍ ka lɛlā iyī nīi ɔ̍lɔ chikpo̍ ge̍ē ka ē de anu̍ ma̍? 

20 Ɔɔ̍pɛ̄ ɔnɔ̄ngrɔ̄ɔ ɔla̍ā koko̍o de ɔ̍ bɛ̍ɛ̄nɛ̄ hīka, “Alɛhu̍ yī Iju̍u ya̍ ɔmɔ̄miya hīka 

aɛ̍lɛ ge̍ē ka nīi aɔ̍lɔ de Ipɔ̍ɔli ē tɛ̄rɔ̄ hu Ogrēeyī Yī Alihiyo i̍chi̍chi̍. E̍ yɛ ē gla̍ 
awɔ nīi a ge̍ē gbɛri̍ya̍ ka ochi̍chi̍ yī lɛlā nīi ɛ̍lɛ yɛ ē chikpo̍ ge̍ē po̍ yɛ̍yɛ̍ a̍nɛ. 

21 A ā chɛ̄ i̍ngɔ̍ɔ ni̍. Wu̍chē oji̍ nɛ, āchɛ ɛha̍ gla āchɛ ohu ɛpa ta̍ nīi kū inya 

abɔ̍ɔ tīgbē yī Ipɔ̍ɔli ma̍. Āchɛ ɛla̍ā gwi̍yɛka choko̍o mɛ̍ hīka, aɛ̍lɛ i̍ ge̍ē de oko̍o 
ē tū ojōre̍ kɛ̄ɛ yenyi ɔbɔbɔ ni̍, ɔ̍chi̍kpa̍kpa̍ aɛ̍lɛ de Ipɔ̍ɔli ngmo̍ o̍bū. E̍ tībi̍īyē 
gblāa abɔ̍ɔ ge̍ē ya̍ i̍ngɔ̍ɔ mɛ̍. E̍ yɛ ē gbēyī lɔkɔ nīi a ge̍ē hīyɔkɔ ma̍ bɛ̍ɛ̄nɛ̄.” 

22 A̍dā icho̍ojiya wā ge̍ koko̍o de ɔyi̍ ɔla̍ā bɛ̍ɛ̄nɛ̄ hīka, ɔ̍lɔ ge̍ e̍e koko̍o yī lɛlā 

ɔla̍ā de ɔ̄chɔ̄chɛ hīka ɔ̍lɔ ka de anu̍ ni̍ ko̍ō. O̍ wā ge̍ de ɔyi̍ ɔla̍ā tɛ̄rɔ̄ pīya 
bɛ̍ɛ̄nɛ̄. 

23 A̍dā icho̍ojiya ɔla̍ā de alɛhu̍ icho̍ojiya yī nū āchɛ ɛpa hɛ̄ra̍. O̍ koko̍o de wa̍ 

hīka, “Ala̍ ā ka nīi icho̍ojiya āchɛ ohu igwo̍ ge̍ tībi̍īyē, hɛ̄ɛbɛ nīi ala̍ ge̍ ga 
Isi̍sari̍ya i̍chɛ la oje arāanɛ yī otu̍. Alwɔnya āchɛ ohu ɛta̍ chigwo̍ ba̍la 
alɔ̍kpa̍chi̍ āchɛ ohu igwo̍ ge̍ yɛ abɔ̍ɔ tāa aa̍. 

24 Ala̍ ā de wɔnya ɛha̍ kwɔbɔ̄ de Ipɔ̍ɔli hɛ̄ɛbɛ nīi o̍ ge̍ che. Ala̍ ā bī ɔ̄ ke̍e̍ ge̍ de 

Ifi̍līisi nīi - ɔ̄chɛ odeyīrɛ ajɛ ɔla̍ā ma̍.” 

25 A̍dā icho̍ojiya ɔla̍ā wā ge̍ ta̍ īpū tɛ̄rɔ̄ hu Ifi̍līisi bɛ̍ɛ̄nɛ̄. I̍ngɛ̍ɛ̄nɛ̄ nīi o̍ ka a̍nɛ: 

26 “Ādā Ifi̍līisi, Ɔgāmode! Ami Ikla̍dīyusi Ili̍sīyasi tɛ̄rɔ̄ nūma̍ hu wɔ a̍nɛ. No̍be 

ādā! 

27 Ɔngrɔ̄ɔ nūma̍, Iju̍u ku̍ ɔ̄ yɛ ge̍ē de ɔ̍ ngmo̍. N po̍ hīka ɔ̍lɔ - ɔ̄chɛ yī Iro̍om nɛ 

ma̍, n bī āchɛ ɛkplɛ̍wu̍ yī u gāa ge̍ hɛ̍ ɔ̄ ta̍ hī wā abɔ̄. 

28 N yɛ ē chikpo̍ ge̍ē ji̍yɛ̄lā nīi e̍ ka ɔ̍lɔ ya̍ ma̍; wu̍chē yī ɔla̍ā, n bī ɔ̄ ga ɛbɛ yī 

Ogrēeyī Yī Alihiyo. 

29 Lɛlā nīi n po̍ ka̍ta̍ nīi e̍ ka ku̍ ɔ̄ ma̍ - lɛlā yī lihɔ yī Iju̍u ji nɛ. N i̍ ma̍ lɛlā abi̍ 

ɔha̍lɔha̍ nīi o̍ ya̍ nīi ngma̍ la ode ɔ̍ ngmo̍ kɛ̄ɛ de ɔ̍ tū igbakɔbɔ abɔ̍ɔ ni̍. 

30 E̍ de koko̍o de u hīka Iju̍u ɛha̍ ɛ̍lɛ yɛ amu ē miya tū ɔ̍lɔ ma̍, anu̍ nīi n de ɔ̍ 

tɛ̄rɔ̄ hu wɔ ɔpɔ̄ɔpɛ̄ a̍nɛ. N koko̍o de āchɛ ɛla̍ā nīi bī lɛlā tū anu̍ ma̍ hīka e̍ ge̍ wā 
abɔ̍ɔ dikpo̍ba̍ wɔ bɛ̍ɛ̄nɛ̄.” 

31 Icho̍ojiya ɛla̍ā ya̍ lɔkɔ nīi o̍ ka de wa̍ ma̍, bī Ipɔ̍ɔli la oto̍tu̍ ɔla̍ā ge̍ chɛ̄ la 

A̍nti̍pātrisi. 

32 La eyī ɔnyɔ̄nyā yī nū, icho̍ojiya ehēhī nīi yɛ la ikpo̍ ma̍ ku̍chē hī wā pīya yī 

u̍nu̍ ɔla̍ā nīi e̍ ē gbō ɔ̄ ogbōgbō ma̍. Enīi yɛ la wɔnya ma̍ yɛ ba̍la Ipɔ̍ɔli bɛ̍ɛ̄nɛ̄ 
a̍nɛ. 

33 E̍ bī Ipɔ̍ɔli gbajɛ ga Isi̍sari̍ya ma̍, e̍ bī ɔ̄ ge̍ de ɔ̄chɛ odeyīrɛ ajɛ ɔla̍ā ɔpɔ̄ɔpɛ̄, 

de īpū ɔla̍ā de de ɔ̍. 

34 Ɔlɛhu̍ yī ajɛ ɔla̍ā de īpū ma̍ kwɛ̍ɛjī ma̍, o̍ che Ipɔ̍ɔli ikpo̍ ka ɔ̍lɔ wɛ ɔyi̍ la ajɛ 

yī oe̍ ɔna̍? O̍ de po̍ bɛ̍ɛ̄nɛ̄ hīka ɔ̍lɔ bū la Isili̍siya. 

35 O̍ koko̍o de Ipɔ̍ɔli hīka āchɛ nīi - ɛ̍lɛ bī lɛlā tū ɔ̍lɔ ma̍ ɛ̍lɛ ge̍ē wā ma̍ nīi anɔ̍lɔ 

ge̍ē plɛ̍ɛ̄lā nīi ɛ̍lɛ ka ku̍ ɔ̍lɔ ma̍ a̍nɛ. O̍ ka hīka ɛ̍lɛ ge̍ bī ɔ̍lɔ ge̍ hɔ̄ la wɔlɛ̍ nīi re̍ka 
Ipwɔ̍ɔ̄nū Yī Ihɛ̍rɔ̄ɔdi ma̍ nīi ɛ̍lɛ ge̍ deyīrɛ ɔ̍lɔ. 

U̍ku̍rɔ̍ yī alɛrɔ̄ 24 

1 Ɔ̄chī ɔmɛrwɔ̄ yī nū, Anana̍yāasi nīi - A̍dā Aligbe ma̍ pīya ga abɔ̍ɔ ga 

Isi̍sari̍ya. O̍ bī ɛgabɔ̄ ɛha̍ ba̍la ilo̍ya ɔha̍ nīi re̍ka Itɛ̍tūlusi ma̍ yɛ. E̍ gāa ga 
ipwɔ̍ɔ̄nū ge̍ kū la okoko̍o yī lɛlā nīi Ipɔ̍ɔli ya̍ ma̍ de Ādā Ifi̍līisi bɛ̍ɛ̄nɛ̄. 

2 E̍ de Itɛ̍tūlusi nīi - ilo̍ya yī wā ma̍ hɛ̄ra̍ wā abɔ̍ɔ. Ilo̍ya ɔla̍ā de oko̍o nāa lɛlā 

abi̍ yī Ipɔ̍ɔli bɛ̍ɛ̄nɛ̄ hīka, “Ādā Ifi̍līisi, Ɔgāmode! Lɛlā ojo̍ōje̍ nīi ya̍ nīi a bī ajɛ 
yɛ̍yɛ̍ ma̍ - ohu̍ nīi ɛbɛ ogbodɔ̍dɔ̍ hɔ̄ ma̍ kpɛɛ de alɔ a̍nɛ. Ɔhīyabɔ̄ yī lɛlā 
yɛ̄mɛ̄mɛ̄ nīi ge̍ē bī ɔnɛ̄ɛhɛhi ge̍ē de ɔcha yī alɔ ma̍ hɔ̄ u̍ma̍ama wu̍chē yī wɔ. 

3 Alɔ ē lɛ ɔwɔ̄wīyā wu̍chē yī lɛlā nūma̍ myɛ̄grāa-myɛ̄grāa la ɛbɛha̍ ɛbɛha̍ wa̍a̍. 

Alɔ da wɔ o̍be kpɛ̍ɛji, Ādā. 

4 N i̍ chikpo̍ ge̍ē nāa awɔ yɛ̄grāa la lɛlā ɔkɔ̄ka kpradada ni̍. A chī ge̍ē chu̍chu̍u! 

A ge̍ē plɛ̍ɛ̄lā ɔha̍ pi̍nyɛ̍ tāa alɔ! 

5 Alɔ ma ɔngrɔ̄ɔ nīi rɛ ma̍ ma̍, ɔ̄chɛ ɔta̍tu̍tu̍ yī lɛlā dwɔ̄bi̍ dwɔ̄bi̍ nɛ. Anu̍ ē ta̍tu̍tu̍ 

yī lɛlā ogbōgbō ē de Iju̍u nīi gblāa la ɔcha ɔha̍lɔha̍ wa̍a̍ ma̍ a̍nɛ. Anu̍ chī - 
ɔlɛhu̍ yī ribi yī āchɛ nīi re̍ka Alina̍jārɛ̄ɛti ma̍ a̍nɛ. 

6 O̍ kū yɛ ge̍ de u̍nu̍ yī Ɔwɔ yī alɔ ē bīya la lɛlā abi̍ ɔyɔ̍ɔ̄ya̍, anu̍ nīi alɔ de ɔ̍ ku̍ 

a̍nɛ. [Alɔ yɛ ge̍ klɛpɔ̄ yī nū lɔkɔ nīi lihɔ yī alɔ ka ma̍; 

7 a̍dā icho̍ojiya nīi re̍ka Ili̍sīyasi ma̍ wā wɔhu̍ wɔhu̍ ge̍ de ɔ̍ bī pīya. 

8 O̍ koko̍o de āchɛ nīi bī lɛlā tū anu̍ ma̍ ka ɛ̍lɛ ge̍ wā ge̍ ka la apli̍kpo̍ yī aɔ̍lɔ.] 

Awɔ ɔlɔjā ge̍ u̍tu che ɔngrɔ̄ɔ nūma̍ ikpo̍, a ge̍ ma̍ lɛlā nūma̍ wa̍a̍ nīi alɔ ka ku̍ ɔ̄ 
ma̍.” 

9 Iju̍u ehēhī titi tū oko̍o bɛ̍ɛ̄nɛ̄ hīka lɛlā nīi ɔ̍lɔ ka wa̍a̍ ma̍, i̍ngɔ̍ɔ ke̍e̍ nīi ɔ̍lɔ lɛ 

a̍nɛ. 

10 Ɔ̄chɛ odeyīrɛ ajɛ ɔla̍ā da Ipɔ̍ɔli ka ɔ̍lɔ ge̍ īcha la iyī ɔ̍lɔ gɛ! Lɛlā yī Ipɔ̍ɔli hɔ̄ 

ma̍ a̍nɛ: “N jo̍ōkū hīka awɔ ē klɛpɔ̄ yī ɔcha nūma̍ gbi̍chɛ gbi̍chɛ a̍nɛ. Wu̍chē yī 
ɔla̍ā, n lɛ ɔwɔ̄wīyā kpɛ̍ɛji nīi n rɛ ma̍ ge̍ē koko̍o yī lɛpɔ̄ yī u la iyɔ̄bū yī wɔ ma̍. 

11 Awɔ ɔlɔjā ge̍ chikpo̍ po̍, a ge̍ē jo̍ōkū hīka o̍ i̍ gla ɔ̄chī igwo̍lɛpa ta̍ we̍ ni̍ nīi n 

ga ga Ijɛru̍sālɛm gāa ge̍ē ya̍ otūlichō de Ɔwɔ ma̍, 

12 Iju̍u ɔha̍lɔha̍ i̍ ma̍ u nīi yɛ ē ta̍ahu̍ yī lɛlɛ̄lā ba̍la ɔ̄chɔ̄chɛ abɔ̍ɔ la u̍nu̍ yī Ɔwɔ 

ni̍. E̍ i̍ ma̍ u nīi n yɛ ē ta̍tu̍tu̍ yī lɛlā ogbōgbō la u̍nu̍ ogrēeyī yī wā kɛ̄ɛ ɛbɛha̍ 
abɔ̍ɔ la ipwo̍gra ɔla̍ā ni̍. 

13 Ɔ̄chɔ̄chɛ yī wā i̍ yɛ abɔ̍ɔ ge̍ē ya̍ ochi̍chi̍ yī lɛlā ɔla̍ā nīi e̍ ka ku u wa̍a̍ ma̍ ē 

de wɔ ē mɛ ni̍. 

14 Lɛlā nīi n chɛ̄ nīi n ge̍ē ka ē de wɔ ma̍ re̍ka, ami ē ya̍ otūlichō de Ɔwɔ yī 

a̍dɔ̄kū yī alɔ la Ɔpɔ̄pū Yī Lɛlā Nīi Ādā Chabɔ̄ nīi aa̍ chī ka ɔ̍lɔ - arīmɛ̄ nɛ ma̍. N 
chī chɛ̄ku lɛlāha̍ ɛlāha̍ wa̍a̍ nīi tū la īpū yī Lihɔ Yī Imo̍sīisi ba̍la iyī āchɛ ɔkɛrɔ̄ yī 
Ɔwɔ ma̍. 

15 N de ɔtū che Ɔwɔ, chɛ̄ hīka āchɛ wa̍a̍ ge̍ē hye̍ēyī la okū, āchɛ ɛnɛ̄ɛhɛhi tūla 

āchɛ ɛdwɔ̄bi̍ wa̍a̍. I̍ngi̍ngɔ̍ɔ nīi aa̍ titi chī de ɔtū che a̍nɛ. 

16 N ē chɛ̄rī myɛ̄grāa-myɛ̄grāa hɛ̄ɛbɛ nīi ɛri̍ya̍ yī ūkpɔ̄tū yī u ge̍ē lɛ u kpakpa ē 

tāa Ɔwɔ ba̍la āchɛ̄ɛchɛ wa̍a̍. 

17 “N pīya hī Ijɛru̍sālɛm gbajɛ lɛ̍yi̍ ɛmɛ̍ɛmla̍a mɛ̍; aa̍ nīi n ga abɔ̍ɔ, bī okpo ge̍ē 

de āchɛ yī u, hɛ̄ɛbɛ ge̍ē ya̍ ɔpɔ̄pā de Ɔwɔ abɔ̍ɔ i̍ngi̍ngɔ̍ɔ a̍nɛ. 

18 Yɛ̄grāa nīi yɛ ē yɛ̍ɛ̄lā nūma̍ ma̍, aa̍ nīi e̍ ma̍ u abɔ̍ɔ la u̍nu̍ yī Ɔwɔ a̍nɛ. 

Yɛ̄grāa ɔla̍ā, n chī kwɛ̍ɛjī la lɛbi̍ ɔgwɔ̄gwā wa̍a̍ mɛ̍. Āchɛ i̍ gbɔ̄gblāa abɔ̍ɔ 
mwɛbɛ ta̍kakatū u ni̍. Ɛbɛ i̍ chī tɔ̍ɔ̄ti̍yatu̍ ni̍. 

19 Iju̍u ɛha̍ nīi bū la ajɛ yī E̍siya ma̍ gblāa abɔ̍ɔ a̍nɛ. O̍ ngma̍ nīi aa̍ pi̍i̍ ē wā la 

iyɔ̄bū yī wɔ ge̍ē koko̍o yī lɛlā yī wā, nīi e̍ ge̍ lɛ lɛlā ɔha̍ ɔka ku̍ u. 

20 Kɛ̄ɛ i̍ i̍ngɔ̍ɔ ni̍, aa̍ enūma̍ ge̍ koko̍o yī lɛpɔ̄ yī yɛ̄grāa nīi e̍ bī u ga iyɔ̄bū yī 

Ogrēeyī Yī Alihiyo ma̍ gɛ! Lɛlā abi̍ ɔna̍ nīi lɛpɔ̄ ku̍ u wu̍chē yī nū ma̍? 

21 Lɛlā nīi n ka abɔ̍ɔ ka̍ta̍ ma̍, n ka hīka, ‘O̍ re̍ka ala̍ ē klɛpɔ̄ tāa ami i̍chɛ nūma̍ 

wu̍chē lɔkɔ nīi n de ɔtū che hīka āchɛ ge̍ē hye̍ēyī la okū ma̍?’ ” 



311 

 

Yala © Bible Society of Nigeria, 1979. 
 

 
 

 

22 Bɛ̍ɛ̄nɛ̄, Ifi̍līisi wā ge̍ de lɛpɔ̄ ku̍ kla̍. Wu̍chē oji̍ nɛ, o̍ jo̍ōkū yī lɛlā yī Ɔpɔ̄pū 

Nūma̍ Nīi Ɔwɔ Chabɔ̄ ma̍ hwɔhi hwɔhi. O̍ ka de wa̍ bɛ̍ɛ̄nɛ̄ hīka Ili̍sīyasi a̍dā 
icho̍ojiya ɔ̍lɔ ge̍ gbajɛ wā mɛ̍, anɔ̍lɔ ge̍ē je̍ ochi̍chi̍ yī lɛpɔ̄ ɔla̍ā yɛ̍yɛ̍. 

23 Ifi̍līisi ka de ɔlɛhu̍ yī āchɛ nīi ē gbō Ipɔ̍ɔli ma̍ ka ɔ̍lɔ ge̍ bī ɔ̍lɔ gāa ge̍ deyīrɛ 

ɔ̍lɔ yɛ̍yɛ̍. Ɔ̍lɔ ge̍ de yɛ̄grāa de ɔ̍lɔ yɛ̍yɛ̍. Ɔ̍lɔ ge̍ pi̍ye̍mā nīi aɛ̍ɛya yī ɔ̍lɔ ge̍ wā ge̍ 
ma̍ ɔ̍lɔ nīi ɛ̍lɛ ge̍ de ɔjā nīi - ɔ̍lɔ ku̍ ɔ̍lɔ ɔkɔ ma̍ de ɔ̍lɔ. 

24 Ɔ̄chī ɛha̍ wā ge̍ ga ma̍, Ifi̍līisi ba̍la Idrusi̍la ɔnyā yī nū nīi - Iju̍u ma̍ wā abɔ̍ɔ 

bɛ̍ɛ̄nɛ̄. Ifi̍līisi de ɛrɔ̄ tū hu Ipɔ̍ɔli. E̍ gblāa abɔ̍ɔ ē darɔ̄ku lɛlā nīi Ipɔ̍ɔli yɛ ē ka 
ma̍. Lɛlā yī ɔtū ode che Ikra̍yisi nīi - Iji̍sɔ̄ɔsi ma̍ nīi o̍ yɛ ē ka a̍nɛ. 

25 Ipɔ̍ɔli wā ge̍ yɛ ē ka lɛlā yī lɛlā ɔya̍ kpakpa, ba̍la ūkpɔ̄tū iyī ɔ̄chɛ oku̍bī, ba̍la 

Ɔ̄chī Nīi Ɔwɔ Ge̍ Ē Hlɛ̍ɛ̄pɔ̄ ma̍, Ifi̍līisi de tūuhwi. O̍ ka Ipɔ̍ɔli ɔ̍lɔ ge̍ pīya gɛ. 
Yɛ̄grāa nīi anɔ̍lɔ ge̍ lɛ yɛ̄grāa mɛ̍, anɔ̍lɔ ge̍ē gba̍a ē hī ɔ̍lɔ ɛra̍. 

26 O̍ yɛ ē deyīche hīka Ipɔ̍ɔli ɔ̍lɔ ge̍ē de okpo ē tū anu̍ la oko̍o. Wu̍chē yī ɔla̍ā, 

o̍ ē hī Ipɔ̍ɔli ɛra̍ myɛ̄grāa-myɛ̄grāa ge̍ē kwɔ̄kā tāa anu̍. 

27 Lɛ̍yi̍ ɛpa wā ge̍ ga ma̍, ɔngrɔ̄ɔ ɔha̍ nīi re̍ka Ipɔ̍kīyusi Ifɛ̍si̍tusi ma̍ wā ge̍ nāa 

ɛbɛ yī Ifi̍līisi nīi - ɔ̄chɛ odeyīrɛ ajɛ ɔla̍ā o̍bū ma̍. Ifi̍līisi chikpo̍ nīi lɛlā yī nū ge̍ē hi 
Iju̍u ɔtū ma̍, o̍ tū hī Ipɔ̍ɔli tū abɔ̍ɔ la igbakɔbɔ kpɔ̍ɔ̍. 

U̍ku̍rɔ̍ yī alɛrɔ̄ 25 

1 Ifɛ̍si̍tusi gbajɛ wā la ajɛ ɔla̍ā re̍ ɔ̄chī ɛta̍ ma̍, o̍ wā ge̍ pīya bū la Isi̍sari̍ya ga 

Ijɛru̍sālɛm. 

2 Bɛ̍ɛ̄nɛ̄, alɛhu̍ aligbe ba̍la ɛgabɔ̄ yī Iju̍u gāa ge̍ koko̍o yī lɛlā nīi e̍ lɛ ba̍la Ipɔ̍ɔli 

ma̍ de ɔ̍. E̍ ra̍ābɔ̄ de Ifɛ̍si̍tusi ka ɔ̍lɔ ge̍ chu̍chu̍u! 

3 Ɔ̍lɔ ge̍ ya̍ hwɔhi hwɔhi de aa̍. Ɔ̍lɔ ge̍ ka nīi ɛ̍lɛ ge̍ bī Ipɔ̍ɔli wā la Ijɛru̍sālɛm. 

Iju̍u ɛla̍ā de ɔmɔ̄miya ya̍ lɔ̄lā mɛ̍. E̍ ka hɛ̄ɛbɛ nīi e̍ ge̍ē de Ipɔ̍ɔli ē ngmo̍ la 
ɔpɔ̄pū. 

4 Ifɛ̍si̍tusi koko̍o de wa̍ hīka, “Ipɔ̍ɔli ma̍, e̍ ku̍ ɔ̄ tū abɔ̍ɔ la igbakɔbɔ la Isi̍sari̍ya 

we̍. Ami ɔlɔjā chī cha yɛ amu yɛ gānyɔ̄ lipu̍ yī ɔ̄chī ɛpɛpa nūma̍. 

5 Alɛhu̍ yī ala̍ ge̍ wā la Isi̍sari̍ya tāa ami gɛ. Ipɔ̍ɔli ge̍ yɛ̍ɛ̄lā abi̍ ɔha̍, hɛ̄ɛbɛ nīi e̍ 

klɛpɔ̄ ba̍la anu̍ abɔ̍ɔ.” 

6 Ifɛ̍si̍tusi gba̍a hɔ̄ abɔ̍ɔ gbajɛ la ɔ̄chī arāata̍ kɛ̄ɛ igwo̍ o̍bū nīi o̍ cha ga 

Isi̍sari̍ya. La eyī ɔnyɔ̄nyā yī nū, o̍ pīya ga ɛbɛ yī lɛpɔ̄ yī nū ge̍ hyāhɔ̄. O̍ ka hīka 
ɛ̍lɛ ge̍ bī Ipɔ̍ɔli wā abɔ̍ɔ. 

7 Ipɔ̍ɔli gbajɛ wā ma̍, Iju̍u nīi bū la Ijɛru̍sālɛm ma̍ yarɛ ta̍kakatū ɔ̄, ka lɛlā 

yɛ̄mɛ̄mɛ̄ ke̍ke̍ni̍ ke̍ke̍ni̍ ku̍ Ipɔ̍ɔli. E̍ i̍ chī ya̍ ochi̍chi̍ lɛlā nīi ge̍ē chabɔ̄ hīka ɔ̍lɔ - 
ichɛ̄ɛhi nɛ ma̍ ni̍. 

8 Ipɔ̍ɔli nyiya iyī nū bɛ̍ɛ̄nɛ̄ hīka, “N i̍ bīya lihɔ yī Iju̍u ni̍; n i̍ chī bīya lihɔ yī u̍nu̍ yī 

Ɔwɔ kɛ̄ɛ iyī Isi̍sa nīi - Ɔchwɔ̄lɛ̍ Ɔnɔ̄kɔ̄kū yī Iro̍om ma̍ ni̍.” 

9 Ifɛ̍si̍tusi yɛ ē ya̍ lɛbɛ nīi lɛlā yī nū ge̍ē hī Iju̍u ɔtū. Wu̍chē yī ɔla̍ā, o̍ chōo̍chē 

che Ipɔ̍ɔli ikpo̍ hīka, ɔ̍lɔ chikpo̍ ge̍ē gāa Ijɛru̍sālɛm nīi anɔ̍lɔ ē wā ge̍ē klɛpɔ̄ yī 
ɛ̍lɛ abɔ̍ɔ bɛ̍ɛ̄nɛ̄ ni̍? 

10 Ipɔ̍ɔli hīyɔkɔ bɛ̍ɛ̄nɛ̄ hīka, “Ɛbɛ ɔklɛpɔ̄ nīi - iyī Isi̍sa, Ɔchwɔ̄lɛ̍ Ɔnɔ̄kɔ̄kū yī ajɛ yī 

Iro̍om wa̍a̍ ma̍ nīi n rɛ ma̍ a̍nɛ. Anu̍ ge̍ē nāa lɛpɔ̄ yī u ē ka bɛ̍ɛ̄nɛ̄ a̍nɛ. N i̍ yɛ̍ɛ̄lā 
abi̍ ɔha̍lɔha̍ ku̍ Iju̍u ni̍; awɔ ɔlɔjā jo̍ōkū i̍ngɔ̍ɔ hwɔhi hwɔhi. 

11 N ge̍ bīya lihɔ ɔha̍, yɛ̍ɛ̄lā ɔha̍ nīi ngma̍ nīi e̍ ge̍ē de u ē ngmo̍, n i̍ ra̍ābɔ̄ yī 

ɔhɔ̄leyī yī u ni̍. Lɛlā nīi e̍ chī yɛ aa̍ ē ka ē ku̍ u wa̍a̍ ma̍ i̍ ge̍ - ichɛ̄ɛhi ni̍, ɔ̍lɔma̍ 
ɔ̄chɔ̄chɛ i̍ lwɔhu̍ ge̍ē wa̍ābɔ̄ la ami ē de wa̍ mɛ ni̍. Ɔjā nīi n chikpo̍ ma̍, Isi̍sa 
ge̍ē klɛpɔ̄ yī u nūma̍ bɛ̍ɛ̄nɛ̄ a̍nɛ.” 

12 Ifɛ̍si̍tusi wā ge̍ ka̍rɔ̄ ba̍la ɛgabɔ̄ yī nū wa̍a̍ bɛ̍ɛ̄nɛ̄ ma̍, o̍ hīya Ipɔ̍ɔli ɔkɔ hīka 

ɔ̍lɔ hwɔhi. Ɔ̍lɔ chikpo̍ ka Isi̍sa ɔ̍lɔ ge̍ē klɛpɔ̄ nūma̍ a̍nɛ ma̍, ɛbɛ yī Isi̍sa nīi ɔ̍lɔ 
yɛ gāa bɛ̍ɛ̄nɛ̄ a̍nɛ. 

13 I̍chi̍chɛ ɔha̍, A̍grīpa Ipwɔ̍lɛ̍ ba̍la Ibɛni̍isi wā la Isi̍sari̍ya ge̍ē ma̍ Ifɛ̍si̍tusi ē ta̍ 

ɔ̄ ogo̍go̍o. 

14 E̍ hɔ̄ abɔ̍ɔ tāa anu̍ gbajɛ la ɔ̄chī ɛmɛ̍ɛmla̍a o̍bū, Ifɛ̍si̍tusi wā ge̍ koko̍o yī lɛlā 

yī Ipɔ̍ɔli de A̍grīpa bɛ̍ɛ̄nɛ̄ hīka, “Ala̍ ma̍ ko̍ō! Ifi̍līisi pīya hī ɔngrɔ̄ɔ ɔha̍ tū amu la 
igbakɔbɔ. 

15 Yɛ̄grāa nīi n ga Ijɛru̍sālɛm īchāha̍ ma̍, alɛhu̍ yī aligbe ba̍la ɛgabɔ̄ yī Iju̍u wā 

dikpo̍ba̍ u. E̍ ka lɛlā abi̍ yɛ̄mɛ̄mɛ̄ ku̍ ɔngrɔ̄ɔ ɔla̍ā ka ɔ̍lɔ bīya lihɔ. E̍ ka amɔ̍lɔ ge̍ 
de lɛpɔ̄ ku̍ ɔ̍lɔ, ya̍ ɔ̍lɔ ichi̍. 

16 N koko̍o de wa̍ hīka āchɛ yī Iro̍om i̍ ya̍ i̍ngɔ̍ɔ ni̍. E̍ i̍ ē de lɛpɔ̄ ku̍ ɔ̄chɛ ē ya̍ ɔ̄ 

ichi̍ ji ni̍; ɔ̍chi̍kpa̍kpa̍ ɔlɔjā ba̍la āchɛ nīi bī lɛlā tāa anu̍ ma̍ gblāa lɛpɔ̄ o̍bū. Bū 
la ɛbɛ ɔla̍ā, ɔlɔjā lɛ yɛ̄grāa ē nyiyoko̍o iyī nū. 

17 Wu̍chē yī ɔla̍ā, e̍ wā amu lɛpɔ̄ la ɛbɛ yī u: La eyī ɔnyɔ̄nyā yī nū, n pīya ge̍ hɔ̄ 

la ɛbɛ yī lɛpɔ̄ ɔpɔ̄ɔpɛ̄. N i̍ ya̍ irwɛ ni̍ kpɛkpɛ. N ka nīi e̍ de ɔngrɔ̄ɔ ɔ̍lɔma̍ bī wā. 

18 Āchɛ ɛla̍ā nīichō yarɛ bɛ̍ɛ̄nɛ̄. Lɛlā ɔdwɔ̄bi̍ nīi n gbɛri̍ya̍ wa̍a̍ hīka e̍ ge̍ē ka ē 

ku̍ ɔ̄ ma̍, e̍ i̍ ka ni̍. 

19 Ahu̍ yī lɛlā yī ɔpɔ̄pā Ɔwɔ yī wā nīi e̍ chōo̍chē ka a̍nɛ. Ahu̍ yī lɛlā yī ɔngrɔ̄ɔ 

ɔha̍ nīi re̍ka Iji̍sɔ̄ɔsi nīi pīyaku̍ nīi Ipɔ̍ɔli chī ka ɔ̍lɔ e̍e hɔ̄leyī ma̍ nɛ. 

20 Ami i̍ chī je̍ lɔkɔ nīi n ge̍ē klɛpɔ̄ oli̍ngɔ̍ɔ ni̍. Wu̍chē yī ɔla̍ā, n che Ipɔ̍ɔli ikpo̍ 

ka o̍ ge̍ē gāa Ijɛru̍sālɛm nīi e̍ ē de lɛlā nūma̍ ka abɔ̍ɔ bɛ̍ɛ̄nɛ̄ ni̍? 

21 Ipɔ̍ɔli ra̍ābɔ̄ ka anɔ̍lɔ ge̍ē tū amu nīi ɛ̍lɛ ē deyīrɛ anu̍ kpɛɛ nīi Isi̍sa ɔ̍lɔ klɛpɔ̄ 

yī anu̍. O̍ de lɛpɔ̄ yī nū nāa ga ɛbɛ yī Isi̍sa. Wu̍chē yī ɔla̍ā nīi n ka nīi o̍ hɔ̄ aa̍ 
nīi e̍ ē deyīrɛ ɔ̍, kpɛɛ nīi n ge̍ē de ɔ̍ tɛ̄rɔ̄ hu Isi̍sa a̍nɛ.” 

22 A̍grīpa da Ifɛ̍si̍tusi ka anɔ̍lɔ chikpo̍ ge̍ē plɛ̍ɛ̄lā la oko̍o yī ɔngrɔ̄ɔ ɔ̍lɔma̍ la abɔ̄ 

yī anu̍ ɔlɔjā. 

23 Ɔ̄chī ɔ̍mɛpa, A̍grīpa ba̍la Ibɛni̍isi wā ge̍ pīya gānyɔ̄. E̍ ta̍ ɔjā la ibi̍īyē kpɛ̍ɛji. 

Āchɛ kpo̍ bāa ɔkɛ̍kɛkɛ̍ ma̍ tū wā. E̍ chɛ̄ ga u̍twɔ̄ɔda ɔnɔ̄kɔ̄kū ɔla̍ā la ɛbɛ nīi 
āchɛ wa̍a̍ ē grēeyī ma̍, aa̍ ba̍la alɛhu̍ yī āchɛ ɛkplɛ̍wu̍ ba̍la āchɛ ɔnɔ̄kɔ̄kū yī 
ipwo̍gra ɔla̍ā. Ifɛ̍si̍tusi ka grāa āchɛ yī nū ɔpɔ̄ɔpɛ̄, e̍ bī Ipɔ̍ɔli wā abɔ̍ɔ. 

24 Lɛlā nīi Ifɛ̍si̍tusi koko̍o de wa̍ o̍bū ma̍ hɔ̄ ma̍ a̍nɛ. “Ādā A̍grīpa ba̍la ala̍ āchɛ 

nīi gblāa ma̍ wa̍a̍ ba̍la alɔ ma̍! Je̍ka aa̍ ala̍ ma̍ ɔngrɔ̄ɔ nīi rɛ ma̍ ma̍! Anu̍ nīi 
Iju̍u wa̍a̍ amu u̍ma̍ ba̍la Ijɛru̍sālɛm grēeyī tū ɔ̄, ka lɛlā ku̍ ɔ̄ la ikpo̍ yī u a̍nɛ. E̍ 
ya̍ ojiya ka ɛ̍lɛ ge̍ de ɔ̍lɔ ngmo̍! 

25 Ami i̍ chī ma̍ lɛlɛ̄lā nīi o̍ ya̍ abi̍ nīi ngma̍ lɛbɛ nīi o̍ ge̍ē ku̍ rikū ɔla̍ā ni̍. Anu̍ 

ɔlɔjā de lɛpɔ̄ yī nū nāa ga ɛbɛ yī Isi̍sa mɛ̍ ma̍, n chikpo̍ ge̍ē de ɔ̍ tɛ̄rɔ̄ gāa. 

26 N i̍ chī je̍ lɛlɛ̄lā kpakpa nīi n ge̍ē ka ē tū la īpū ē tɛ̄rɔ̄ hu Isi̍sa ma̍ ni̍. Wu̍chē 

yī ɔla̍ā nīi n bī ɔ̄ wā ma̍ la iyɔ̄bū yī ala̍ a̍nɛ. Iyɔ̄bū yī awɔ pi̍i̍ nɛ, Ādā A̍grīpa! A 
ge̍ plɛ̍ɛ̄lā la oko̍o yī nū mɛ̍, n gbɛri̍ya̍ ka lɛlā ɔha̍ ge̍ē hɔ̄ nīi n ē ta̍ tū la īpū 
ɔ̍lɔma̍. 

27 Wu̍chē oji̍ nɛ, n gbɛri̍ya̍ ka ɔ̄chɛ ge̍ de oligbakɔbɔ nāa tɛ̄rɔ̄ ji i̍ngɔ̍ɔ, nīi o̍ i̍ ge̍ 

ka lɛlā abi̍ nīi o̍ ya̍ ma̍ ni̍, o̍ i̍ lɛ kpakpa la eyī ni̍.” 

U̍ku̍rɔ̍ yī alɛrɔ̄ 26 

1 A̍grīpa da Ipɔ̍ɔli bɛ̍ɛ̄nɛ̄ hīka ɔ̍lɔ ge̍ īcha la oko̍o yī lɛlā yī ɔ̍lɔ gɛ. Ipɔ̍ɔli wī abɔ̄ 

hī iyē bɛ̍ɛ̄nɛ̄, kū la oko̍o yī lɛlā yī nū la ɔkɔ̄ka bɛ̍ɛ̄nɛ̄ hīka, 

2 “Ādā A̍grīpa, Ɔgāmode! N lɛ ɔwɔ̄wīyā kpɛ̍ɛji nīi ami ɔlɔjā rɛ ma̍ i̍chɛ la iyɔ̄bū 

yī wɔ ge̍ē koko̍o yī u ma̍. Oko̍o yī lɛlā ɔla̍ā nīi Iju̍u wa̍a̍ ka ku̍ um ma̍ nɛ. 

3 Wu̍chē oji̍ nɛ, awɔ ɔlɔjā ji̍yɛ̄lā yī ɔchɔ̍ɔwɔ yī āchɛ yī Iju̍u wa̍a̍ ba̍la lɛlā nīi e̍ ē 

bī ta̍ahu̍ ma̍. N ra̍ābɔ̄ de wɔ, chu̍chu̍u! Gbɔtū hɛmɛɛ nīi a ā plɛ̍ɛ̄lā yī u! 

4 “Iju̍u wa̍a̍ jo̍ōkū lɔkɔ nīi ɔhɔ̄leyī yī u lɛ bū la lɛɛ̍pɛ̄ɛ̍pɛ̄ ma̍. E̍ jo̍ōkū wa̍a̍ hīka 

o̍bū la owu̍tu, amɔ̍lɔ hɔ̄ abɔ̍ɔ la ɔcha yī amɔ̍lɔ la Ijɛru̍sālɛm ba̍la āchɛ yī amɔ̍lɔ. 

5 E̍ je̍ um gbi̍chɛ gbi̍chɛ. E̍ jo̍ōkū hwɔhi hwɔhi, nīi e̍ ge̍ yɛ ge̍ē chɛ̄ ka nɛ, hīka 

amɔ̍lɔ tū tāa ribi yī āchɛ nīi re̍ka Ifa̍rasīi ma̍. Ɔpɔ̄pū nīi Āchɛ Yī Ifa̍rasīi ē bī ya̍ 
otūlichō yī Ɔwɔ ma̍ lɛ kɛ̍mɛ̍kɛ̍mɛ̍ hɛ̍ iyī ribi ehēhī yī āchɛ yī alɔ a̍nɛ. 

6 U̍ma̍ama, e̍ chī ku̍ u yarɛ yɛ ē klɛpɔ̄ tāa ami; wu̍chē oji̍ nɛ, n deyīche lɛlā nīi 

Ɔwɔ choko̍o de aa̍ ɔ̍kɔ̄kū yī alɔ ma̍. 

7 Oko̍o ochōche ɔla̍ā nīi āchɛ yī alɔ ipwɔ̍ɔma igwo̍lɛpa chī yɛ ē deyīche ge̍ē 

nāa a̍nɛ. E̍ ē ya̍ otūlichō de Ɔwɔ myɛ̄grāa-myɛ̄grāa ma̍, i̍ngɔ̍ɔ nīi e̍ chī yɛ abɔ̍ɔ 
ē deyīrɛ yī nū a̍nɛ. Wu̍chē lɔkɔ nīi ami deyīche i̍ngi̍ngɔ̍ɔ ma̍, aa̍ nīi Iju̍u wa̍a̍ yɛ 
ma̍ ē ka lɛlā abi̍ ku̍ u a̍nɛ ko̍ō, Ɔgāmode! 

8 Oji̍ - ohu̍ nīi o̍ lichi̍chi̍ de ala̍ Iju̍u la ɔchɛ̄ hīka Ɔwɔ ge̍ē de okū hye̍ēyī ma̍ 

gɛ? 

9 “Ami ɔlɔjā gbɛri̍ya̍ ge̍ yɛ̍ɛ̄lā abi̍ yɛ̄mɛ̄mɛ̄ pīyeyīta̍ riyī yī Iji̍sɔ̄ɔsi Yī Ina̍jārɛ̄ɛti 

nūma̍ je̍. 

10 Lɛlā nīi n ya̍ la Ijɛru̍sālɛm ma̍, n nāa wɔhu̍ bū abɔ̄ yī alɛhu̍ yī aligbe. N ku̍ 

āchɛ yī Ɔwɔ nūma̍ yɛ̄mɛ̄mɛ̄ ge̍ tū igbakɔbɔ. E̍ hɛ̍ wā ɔpīyaku̍ ma̍, n chɛ̄ hīka e̍ 
ge̍ de wa̍ ngmo̍. 

11 Yɛ̄grāa yɛ̄mɛ̄mɛ̄, n ē gāa ge̍ē ya̍ wā ichi̍ la u̍nu̍ ogrēeyī yī Iju̍u. N chikpo̍ 

hīka e̍ ge̍ wa̍ābɔ̄ hī lɛlā ɔla̍ā nīi e̍ chɛ̄ ma̍. O̍ wu̍ um ɔtū tāa aa̍ kpɛ̍ɛji, nōnuni̍ 
pīya yɛ gāa ipwo̍gra ɛha̍ ge̍ē ya̍ wā ichi̍. 

12 “I̍chi̍chɛ ɔha̍, n pīya yī Idama̍si̍kɔsi wu̍chē yī lɛlā nūma̍ pi̍i̍. N nāa wɔhu̍ ba̍la 

lɛhu̍ īpū bū la abɔ̄ yī alɛhu̍ aligbe. 

13 Ɔgāmode, n wā ge̍ gbajɛ la ɔpɔ̄pū yɛ̄grāa yī yɛnɔ oche la yakpalɛ̄hu̍ bɛ̍ɛ̄nɛ̄ 

ma̍, n ma̍ ɔla̍ ɔha̍ nīi wu̍ bū abɔ̍ɔ la ichō. O̍ hu̍ kpɛɛ hɛ̍ yɛnɔ pɛtɛpɛtɛ. O̍ fi̍yajɛ 
ta̍kakatū ami ba̍la āchɛ nīi yɛ abɔ̍ɔ tāa ami ma̍. 

14 Alɔ wa̍a̍ ngma̍ mla̍ajɛ. N pɔ̍ɔkɔlɛ̄lā ɔha̍ nīi ka grāa ami la oko̍o yī Ihi̍bru 

bɛ̍ɛ̄nɛ̄ hīka, ‘Isɔ̍ɔli be̍e! Isɔ̍ɔli! Oji̍ - ohu̍ nīi a yɛ ē ya̍ um ichi̍ dwɔ̄bi̍ dwɔ̄bi̍ ma̍/? 
A i̍ jo̍ōkū ni̍ ma̍, yɛna ge̍ ta̍ ɛka dra̍ ogblo̍ yī abā yī nū, o̍ ē ya̍ iyī nū ɔjā/. 
I̍ngi̍ngɔ̍ɔ nīi a yɛ aa̍ ē ya̍ ge̍ē ya̍ iyī wɔ ɔjā a̍nɛ.’ 

15 N chikpo̍ bɛ̍ɛ̄nɛ̄ hīka, ‘Awɔ - Ɔ̄nyɛ nɛ, Ādā?’ O̍ ka grāa ami bɛ̍ɛ̄nɛ̄ hīka, ‘Ami 

Iji̍sɔ̄ɔsi nīi a yɛ aa̍ ē ya̍ um ichi̍ dwɔ̄bi̍ dwɔ̄bi̍ i̍ngɔ̍ɔ a̍nɛ. 

16 Nīichō gɛ! Nīichō yarɛ gɛ! N wā ge̍ de iyī u chabɔ̄ hu̍ wɔ hɛ̄ɛbɛ nīi a ge̍ē de 

ē pīya ɔ̍chɛ̍ yī u. N hu wɔ ohōhu nīi a ge̍ē koko̍o ē de āchɛ lɔkɔ nīi a ma̍ u i̍chɛ 
ma̍. A ge̍ē koko̍o ē de wa̍ yɛ̄grāa ɛha̍ nīi n ge̍ē gba̍a ē de iyī u ē chabɔ̄ hu̍ wɔ 
ma̍. 

17 N ge̍ē gbō wɔ ogbōgbō hī Ali̍sɛ̄rɛli nīi - āchɛ yī wɔ ma̍. N chī ge̍ē gbō wɔ ē 

hī Ɛchɛkɔcha nīi n ge̍ē de wɔ tɛ̄rɔ̄ hu wa̍ ma̍. 

18 N ge̍ē de wɔ ē tɛ̄rɔ̄ hu wa̍, hɛ̄ɛbɛ ge̍ē ya̍ nīi eyī yī wā ge̍ē lwāa; hɛ̄ɛbɛ nīi e̍ 

ge̍ē pīya ē hī ɛbɛ odobū wā la ɛbɛ ɔlɛgēdēgēdē; hɛ̄ɛbɛ nīi e̍ ge̍ē pīya ē hī 
wɔhu̍ yī Ɔngūwɛ̄gā wā dikpo̍ ē ba̍ Ɔwɔ; hɛ̄ɛbɛ nīi e̍ ge̍ de ɔtū che u nīi Ɔwɔ ē 
de lɛlā ɔdwɔ̄bi̍ yī wā kɔ̄ de wa̍; hɛ̄ɛbɛ nīi e̍ ē wā ge̍ē hɔ̄ ba̍la āchɛ nīi Ɔwɔ hōhu 
ma̍.’ 

19 “Wu̍chē yī ɔla̍ā, n i̍ tɔ̍ɔkɔ yī ɔ̄chɛ ɔla̍ā nīi n ma̍ nīi ka lɛlā tāa ami bū la ichō 

ma̍ ni̍ ko̍ō, Ādā A̍grīpa! 

20 N gāa ge̍ kā Wɔ̄kā Ɔlwɔnyɛ ɔla̍ā de ala̍ Idama̍si̍kɔsi ba̍la Ijɛru̍sālɛm 

yɔbɔ̄ɔbū. O̍bū, n gāa ge̍ ka la ɔcha yī Iju̍u wa̍a̍. N de wa̍ hīka e̍ ge̍ pīyabɔ̄ta̍ hī 
lɛlā ɔdwɔ̄bi̍ ɔyɔ̍ɔ̄ya̍ nīi e̍ ge̍ pīya ūkpɔ̄tū kɔ̍ Ɔwɔ. N da wa̍ hīka e̍ ge̍ ya̍ ɔhɔ̄leyī 
nīi ge̍ē chabɔ̄ hīka ɛ̍lɛ pīyabɔ̄ta̍ hī lɛlā ɔdwɔ̄bi̍ ɔyɔ̍ɔ̄ya̍ ma̍. 

21 Lɛlā nūma̍ - ohu̍ nīi Iju̍u ku̍ u la u̍nu̍ yī Ɔwɔ yɛ ge̍ de u ngmo̍ a̍nɛ. 

22 Ɔwɔ chī tū u wɔbɔ̄ kpɛɛ ku i̍chɛ nūma̍; aa̍ nīi n rɛ ma̍ ē koko̍o yī lɛlā de āchɛ 

enīchi̍chɛ̍ tūla āchɛ ɔnɔ̄kɔ̄kū wa̍a̍ a̍nɛ. Lɛlā yī u nīi n ka ma̍, i̍ngi̍ngɔ̍ɔ nīi 
Imo̍sīisi ba̍la āchɛ ɛkɛrɔ̄ yī Ɔwɔ chī ka hīka ɔ̍lɔ ge̍ ya̍ a̍nɛ. 

23 E̍ ka Ikra̍yisi ɔ̍lɔ ge̍ē mi̍chi̍. Ɔ̍lɔ ge̍ē hye̍ēyī la okū yɔbɔ̄ɔbū a̍nɛ. Ɔ̍lɔ ge̍ē 

koko̍o yī lɛlā yī ɔhɛ̍ta̍ de āchɛ. Ɔla̍ā ɔ̍lɔ ge̍ē lɛ bāa ɔla̍ ɔmyɛ̍ma̍ ma̍ ē de āchɛ 
yī Iju̍u ba̍la Ɛchɛkɔcha.” 

24 Ipɔ̍ɔli rɛ ma̍ ē koko̍o yī lɛlā nūma̍ i̍ngɔ̍ɔ bɛ̍ɛ̄nɛ̄ ma̍, Ifɛ̍si̍tusi to̍ohwe̍e! Ipɔ̍ɔli 

ɔ̍lɔ de gbyɛ̍lɛ̍ mɛ̍! Īpū ojo̍ōje̍ ɔ̄kɔ̄kū yī ɔ̍lɔ de ɔ̍lɔ gbyɛ̍lɛ̍ mɛ̍! 

25 Ipɔ̍ɔli ka de ɔ̍ bɛ̍ɛ̄nɛ̄ hīka, “Ādā Ifɛ̍si̍tusi, i̍ yɛ̍lɛ̍ nīi n gbōgbo a̍ni̍; lɛlā lēchi̍ 

lēchi̍ nīi n yɛ ē ka a̍nɛ. O̍ lɛ bāa ɔkpakpa ma̍. 

26 Ādā A̍grīpa! Awɔ ɔlɔjā jo̍ōkū yī lɛlā nūma̍ wa̍a̍; anu̍ - ohu̍ nīi n rɛ ma̍ ē ka 

lɛlā nūma̍ de wɔ nīi n i̍ tūuhwi ni̍ a̍nɛ. N jo̍ōkū hīka a je̍ ɔha̍lɔha̍ yī nū wa̍a̍. 
Wu̍chē oji̍ nɛ, lɛlā nūma̍ i̍ ya̍ la lɛ̍bɛ̍ba ni̍. 

27 Ādā A̍grīpa be̍e! Je̍ka a̍a a chɛ̄ lɛlā yī āchɛ ɔkɛrɔ̄ yī Ɔwɔ? N jo̍ōkū hīka a 

chɛ̄ku wa̍!” 

28 A̍grīpa Ipwɔ̍lɛ̍ da Ipɔ̍ɔli bɛ̍ɛ̄nɛ̄ hīka, “Ipɔ̍ɔli, re̍ka a gbɛri̍ya̍ ka aɔ̍lɔ ge̍ē de 

amɔ̍lɔ ē pīya Ɔ̄chɛ Yī Ikra̍yisi yɛ̄grāa pi̍nyɛ̍ nūma̍ bɛ̍ɛ̄nɛ̄ ni̍?” 

29 Ipɔ̍ɔli ka de ɔ̍ hīka, “Ādā, o̍ ge̍ ro̍ōre̍ka yɛ̄grāa opi̍nyɛ̍ nūma̍ kɛ̄ɛ yɛ̄grāa 

ɔgwɔ̄gwā oo, n yɛ ē jɔhā de Ɔwɔ hīka o̍ ge̍ ya̍ nīi a ē lɛ bāa ami ma̍, awɔ ba̍la 
āchɛ nīi gblāa ma̍ ā plɛ̍ɛ̄lā yī u i̍chɛ ma̍. Ɔ̍chi̍kpa̍kpa̍ yī agba̍ nīi e̍ de tū u hɔ̄ 
ma̍ ma̍ ge̍ hɔ̄ɔ̄hɔ̄.” 

30 A̍grīpa Ipwɔ̍lɛ̍ wā ge̍ nīichō bɛ̍ɛ̄nɛ̄. Ifɛ̍si̍tusi nīi - ɔ̄chɛ odeyīrɛ ajɛ ɔla̍ā ma̍, 

ba̍la Ibɛni̍isi, ba̍la āchɛ ɛla̍ā nīi gblāa abɔ̍ɔ wa̍a̍ ma̍ nīichō i̍ngi̍ngɔ̍ɔ. 

31 E̍ pīya hī ɛbɛ ogrēeyī ɔla̍ā bɛ̍ɛ̄nɛ̄. E̍ kū abɔ̍ɔ ē ka ē de iyī wā ka Ipɔ̍ɔli ɔ̍lɔ i̍ 

ya̍ lɛlɛ̄lā abi̍ nīi - ɔ̍lɔ ngma̍ la ode ɔ̍lɔ ngmo̍ kɛ̄ɛ de ɔ̍lɔ tū igbakɔbɔ ni̍. 

32 A̍grīpa koko̍o de Ifɛ̍si̍tusi ka Ipɔ̍ɔli ɔ̍lɔ i̍ ge̍ de lɛpɔ̄ yī ɔ̍lɔ nāa ga ɛbɛ yī Isi̍sa 

we̍ ni̍ nɛ, ɔ̍lɔ ge̍ tu̍ hī ɔ̍lɔ. 

U̍ku̍rɔ̍ yī alɛrɔ̄ 27 

1 E̍ de miya bɛ̍ɛ̄nɛ̄ ka aɛ̍lɛ ge̍ē tū wɔwu̍ yī yenyi ē ga I̍tāli. Ɔlɛhu̍ icho̍ojiya ɔha̍ 

nīi re̍ka Iju̍līyɔsi ma̍ nīi e̍ de Ipɔ̍ɔli ba̍la aligbakɔbɔ ehēhī wa̍a̍ tū ɔ̄ la abɔ̄ a̍nɛ. 
Ribi yī icho̍ojiya nīi re̍ka “Iyī Ɔgɔ̍sītusi Ɔchwɔ̄lɛ̍ Ɔnɔ̄kɔ̄kū” ma̍ nīi Iju̍līyɔsi - 
ɔlɛhu̍ yī wā a̍nɛ. 

2 Alɔ wā ge̍ tū wɔwu̍ ɔha̍ nīi bū la ipwo̍gra nīi re̍ka Adrami̍tiyum ma̍ bɛ̍ɛ̄nɛ̄. 

Wɔwu̍ nīi ē ku̍ jī rɛ ē ta̍ lɛgɛga yī ajɛ yī E̍siya wa̍a̍ ma̍ nɛ. Alɔ wā ge̍ pīya bɛ̍ɛ̄nɛ̄. 
Ɔngrɔ̄ɔ nīi re̍ka Ari̍si̍tākusi bū la ipwo̍gra yī Itɛsalona̍yīka la Imɛsɛdo̍niya ma̍ 
yɛ abɔ̍ɔ ba̍la alɔ. 

3 La eyī ɔnyɔ̄nyā yī nū, alɔ ku̍ jī rɛ la lɛga yī ipwo̍gra yī Isa̍yi̍dɔn. Iju̍līyɔsi lɛ 

yaya tāa Ipɔ̍ɔli kpɛ̍ɛji. O̍ pi̍ye̍mā hī Ipɔ̍ɔli ka ɔ̍lɔ ge̍ gāa ge̍ ma̍ aɛ̍ɛya yī ɔ̍lɔ 
hɛ̄ɛbɛ nīi e̍ ge̍ē de ɔjā nīi ku̍ ɔ̄ ɔkɔ ma̍ de ɔ̍. 

4 Alɔ gba̍a wā ge̍ hu bū abɔ̍ɔ bɛ̍ɛ̄nɛ̄. Wu̍chē lɔkɔ nīi ahuhu yɛ ē gwō pīyeyīta̍ 

alɔ ma̍, alɔ gāa ge̍ ga la wāā ɔha̍ yī ajɛ yī Isa̍yi̍prɔ̄ɔsi nīi gbo dɔ̍dɔ̍ ma̍. Yenyi 
ta̍kakatū ajɛ yī Isa̍yi̍prɔ̄ɔsi. 

5 Alɔ hɛ̍ li̍hu ārɛ̄ abɔ̍ɔ bla̍a Isili̍siya ba̍la Ipamfi̍liya. Alɔ wā ge̍ gbajɛ la ipwo̍gra 

yī Ima̍yi̍ra la ɔcha yī Ila̍yi̍siya bɛ̍ɛ̄nɛ̄. 

6 Ɔlɛhu̍ ɔla̍ā ma̍ wɔwu̍ ɔha̍ nīi bū la Alɛsa̍ndriya yɛ gāa ɔcha yī I̍tāli ma̍ abɔ̍ɔ 

ma̍, o̍ kpo̍ alɔ tū la anu̍. 

7 Alɔ yɛ bāa odu̍mɔ̍ du̍mɔ̍ ma̍ gbajɛ la ɔ̄chī ɛmɛ̍ɛmla̍a. Alɔ mi̍chi̍ kpɛ̍ɛji, o̍bū nīi 

alɔ wā ge̍ gbajɛ la ipwo̍gra yī Ina̍yi̍dūusi. Ahuhu yɛ ē gwō pīyeyīta̍ alɔ wɔhɔ̍hu̍ 
ma̍, alɔ i̍ yɛ ga iyɔ̄bū mɛ gɛ ni̍. Wu̍chē yī ɔla̍ā, wɔwu̍ yī alɔ chōo̍chē pīya ge̍ ga 
la ɔcha yī Ikre̍eti la wāā yī ɛbɛ nīi ahuhu i̍ lɛ ɔ̄kɔ̄kū gba̍a̍ ni̍ ma̍. Alɔ ga la ɛbɛ 
ɔha̍ nīi re̍ka “Ɛ̍ngɔ̍ Yī Ajɛ Yī Isalo̍me” ma̍. 

8 Wɔwu̍ yī alɔ ga la ɛkɛ̄ɛkū. O̍ lichi̍ de alɔ kpɛ̍ɛ o̍bū nīi alɔ gbajɛ ga ɛbɛ nīi re̍ka 

“Lɛga Ogbodɔ̍dɔ̍” ma̍. Ɛbɛ ɔla̍ā lɛ kurɛkurɛ ga ipwo̍gra yī Ila̍siya. 

9 Alɔ hɔ̄ abɔ̍ɔ ligbi̍gbo̍, kpɛ̍ɛ nīi o̍ de yu̍uhuhwi de alɔ la ɔgba̍a yɛ ga iyɔ̄bū. 

Yɛ̄grāa nīi e̍ ē ya̍ ɔbɔ̄bla yī Lɛlā Ɔdwɔ̄bi̍ Ode Kɔ̄kɔ̄ ma̍ hɛ̍ga la olo̍ ɔla̍ā mɛ̍. 
Wu̍chē yī ɔla̍ā, Ipɔ̍ɔli ta̍ wā ɔna. 

10 O̍ ka de wa̍ hīka, “Ādā yī u wa̍a̍, ɔpɛ̄ nīi n yɛ ma̍ ē ma̍ ma̍, ɛɛ yī alɔ bū amu 

u̍ma̍ ga iyɔ̄bū ge̍ē luhuhwi ē de alɔ kpɛ̍ɛji. I̍hi ge̍ē ya̍ iho̍ nīi tū la wɔwu̍ ma̍ 
ba̍la wɔwu̍ ɔlɔjā ba̍la alɔ ɛlɛjā.” 

11 Ɔlɛhu̍ icho̍ojiya ɔla̍ā i̍ chɛ̄ pɔ̍ɔkɔ yī Ipɔ̍ɔli ni̍. Lɛlā yī ɔlɛhu̍ yī wɔwu̍ ɔla̍ā ba̍la 

ɔlɔjā yī wɔwu̍ nīi o̍ po̍ a̍nɛ. 

12 Ɛbɛ ɔla̍ā i̍ gba̍a hwɔhi la ode wɔwu̍ ku̍ lɛga kpɛɛ yɛ̄grāa yī owu ni̍ ma̍, āchɛ 

ɛha̍ chikpo̍ ge̍ē yɛ ē gāa iyɔ̄bū. E̍ je̍ka aɛ̍lɛ ge̍ gbajɛ ē gāa Ifɛ̍nīisi o̍bū nīi aɛ̍lɛ ē 
jī hɔ̄ abɔ̍ɔ yɛ̄grāa yī owu. Lɛga yī Ifɛ̍nīisi - lɛga ogbodɔ̍ɔ̍ nīi yenyi i̍ ha̍kpa̍ ni̍ ma̍ 
nɛ. O̍ hɔ̄ la ɔcha yī Ikre̍eti pīyeyīta̍ wāā yī yɛnɔ ɔ̄nɛ̄. 

13 Owu yɛ ē ta̍ pepe ē bū la ihi̍yajɛ ma̍, āchɛ ɛla̍ā wa̍a̍ gbɛri̍ya̍ ka ɔmɔ̄miya yī 

aa̍ ɔ̍lɔ de ngmɛ̍rɛ̍ de aa̍ mɛ̍. E̍ hu a̍bi̍ije ɔlyɛnɛ̍nu̍ nīi ku̍ wɔwu̍ chi̍yɛ ma̍ hī ɔ̄. E̍ 
hu wɔwu̍ bū abɔ̍ɔ bɛ̍ɛ̄nɛ̄. E̍ yɛ la ɛkɛ̄ɛkɛ̄ɛkū yī li̍hu yī ɔcha yī Ikre̍eti ɔla̍ā. 

14 O̍ i̍ lɔ̄lɛ igbi̍gbo̍ o̍bū ni̍, ahuhu ɔlwɔhɔ̍hu̍ ɔha̍ kū la ogwōgwō bū la Ikre̍eti 

bɛ̍ɛ̄nɛ̄. E̍ ē hī ita yī ahuhu ɔla̍ā ka “Ahuhu Yī Abɔ̄ Līfīyē Yī Yɛnɔ Ɔ̄chī.” 

15 Ahuhu ɔla̍ā wā ge̍ dra̍ wɔwu̍ yī alɔ bɛ̍ɛ̄nɛ̄. Ɔyɛ ga iyɔ̄bū lipu̍ yī ahuhu gɛ, o̍ i̍ 

ngmɛ̍rɛ̍ gɛ ni̍. Wu̍chē yī ɔla̍ā, e̍ wā ge̍ pi̍ye̍mā nīi ahuhu ge̍ē pɛ̍ wɔwu̍ gāa ɛbɛ 
nīi o̍ yɛ gāa ma̍ bɛ̍ɛ̄nɛ̄. 

16 Wɔwu̍ yī alɔ gbajɛ bla̍a ajɛ ɔha̍ nīi yenyi ta̍kakatū ɔ̄ re̍ka Iklɔ̍da ma̍ la wa̍a̍ yī 

ihi̍yajɛ yī nū, ajɛ ɔla̍ā ku̍ ahuhu chi̍yɛ de alɔ. Abɔ̍ɔ la ɛbɛla̍ā, alɔ chɛ̄rī de 
i̍kpwɔ̍ɔ̄wu̍ nīi pla la ɔnɔ̄kɔ̄kū ma̍ pi lɔ̄lā hwɔhi hwɔhi. O̍ lichi̍ de alɔ kpɛ̍ɛ o̍bū. 

17 E̍ de ɔ̍ nāa tū wā lipu̍ yī wɔwu̍ ɔnɔ̄kɔ̄kū ke̍e̍. E̍ de orī ha̍aba ku̍ wɔwu̍ 

ɔnɔ̄kɔ̄kū ɔla̍ā brii bɛ̍ɛ̄nɛ̄. E̍ yɛ ē tūuhwi ka ɔ̍lɔ ge̍ē bī aa̍ ge̍ē chiya ē gblāa la 
wɔjɛ ɔdwɔ̄bi̍ ɔha̍ abɔ̍ɔ la li̍hu bla̍a ɔcha yī Ili̍biya. Wu̍chē yī ɔla̍ā, e̍ de ɔ̄pa̍ nīi ē 
bī wɔwu̍ rɛ̄ɛnya ma̍ hā. E̍ pi̍ye̍mā hī wɔwu̍ nīi ahuhu ge̍ē bī ɔ̄ ga ɛbɛ nīi hī ɔ̄ 
ɔtū ma̍ bɛ̍ɛ̄nɛ̄. 

18 Ahuhu ɔdwɔ̄bi̍ ɔla̍ā de hɛ̍ wɔbi̍ dɛ̄ la ɔ̄chī ɔmɛpa. E̍ kū la okpo̍ iho̍ yī wɔwu̍ 

ɔla̍ā wu̍ chīyenū bɛ̍ɛ̄nɛ̄. 

19 La ɔ̄chī ɔmɛta̍, āɛ̄jā yī wɔwu̍ ɔlɔjā nīi e̍ bī abɔ̄ kpo̍ ɛha̍ chīyenū bɛ̍ɛ̄nɛ̄ a̍nɛ. 

20 Ɔ̄chī ɛmɛ̍ɛmla̍a, alɔ i̍ ma̍ yɛnɔ kɛ̄ɛ i̍nyi̍nyɔ̍ɔwīyā la eyī ni̍. Ahuhu ɔnɔ̄kɔ̄kū 

ɔla̍ā de dwɔ̄bi̍ ga iyɔ̄bū iyɔ̄bū. Alɔ i̍ de ɔtū che ɔhɛ̍ta̍ yī alɔ gɛ ni̍ lachi̍ lachi̍. 

21 O̍ ligbo̍ kpɛ̍ɛji mɛ̍ nīi alwɔwu̍ ɔla̍ā wa̍a̍ i̍ re̍ ojōre̍ gɛ ni̍ ma̍. Ipɔ̍ɔli nīichō yarɛ 

koko̍o de wa̍ bɛ̍ɛ̄nɛ̄ hīka, “O̍ ge̍ re̍ka ala̍ pɔ̍ɔkɔ yī u nɛ, alɔ i̍ ge̍ hu wɔwu̍ pīya 
hī ɔcha yī Ikre̍eti we̍ ni̍. Nɛ̄ni̍, i̍hi nūma̍ wa̍a̍ i̍ ke̍ ge̍ ya̍ alɔ gɛ ni̍. 

22 U̍ma̍ama nūma̍, n yɛ ē ra̍ābɔ̄ de ala̍! Ala̍ chu̍chu̍u, ala̍ ā mla ɔtū! Ɔ̄chɔ̄chɛ yī 

ala̍ i̍ ge̍ē bi̍ ni̍. Wɔwu̍ lōri̍īnū ge̍ē ku̍ chiya ē hunū a̍nɛ. 

23 Wu̍chē oji̍ nɛ, i̍ni̍īnɛ̄ la otu̍, ɔyɛ̍ɛ̄chɛ̄rɔ̄ yī Ɔwɔ nīi hɔ̍chɛ̍ yī nū nīi ē ya̍ otūlichō 

de ɔ̄ ma̍ wā dikpo̍ba̍ u. 

24 O̍ hī um ɛra̍ ka ɔ̍lɔ ge̍ Ipɔ̍ɔli! Amɔ̍lɔ ge̍ e̍e tūuhwi ni̍, ma̍a amɔ̍lɔ ge̍ē gbajɛ ē 

gāa iyɔ̄bū yī Isi̍sa gblɛ̍ɛ-gblɛ̍ɛ. Wu̍chē yī lɛhi ɔyɔ̍ɔ̄ya̍ yī Ɔwɔ, Ɔwɔ ɔ̍lɔ ge̍ē de 
ɔhɔ̄leyī yī āchɛ nīi - ɔ̍lɔ tū la wɔwu̍ nūma̍ ma̍ hɛ̍ta̍ de amɔ̍lɔ. 

25 O̍ lɛ i̍ngɔ̍ɔ ma̍, ala̍ ā mlɔtū, ma̍a n de ɔtū che Ɔwɔ. O̍ ge̍ē ya̍ i̍ngɔ̍ɔ ke̍e̍ lɔkɔ 

nīi ɔyɛ̍ɛ̄chɛ̄rɔ̄ yī nū ka de u ma̍. 

26 Ajɛ ɔha̍ nīi yenyi ta̍kakatū ɔ̄ ma̍ nīi wɔwu̍ ge̍ē bī alɔ ge̍ chīyenū a̍nɛ.” 

27 La otu̍ omigwo̍lɛnɛ, ahuhu yɛ ē gwō alɔ ē hɛ̍ Li̍hu Yī Imɛditare̍niya ārɛ̄ 

bɛ̍ɛ̄nɛ̄. La iyārōtu̍ yī nū, āchɛ ɔpwɔ̍wu̍ yɛ ē gbɛri̍ya̍ ka aɛ̍lɛ tu̍ bla̍a o̍chi ɔha̍ mɛ̍. 

28 Wu̍chē yī ɔla̍ā, e̍ de ɔjā miya yenyi ga ajɛ ma̍. E̍ ma̍ hīka yenyi yī ɛbɛla̍ā ɔ̍lɔ 

lɛ ikpo̍ ohu erīiyī ga ajɛ. E̍ yɛ pi̍nyɛ̍ gba̍a miya yenyi ga ajɛ ma̍, e̍ ma̍ hīka ɔ̍lɔ 
lɛ ikpo̍ ohu ɛnɛ chigwo̍ ga ajɛ bɛ̍ɛ̄nɛ̄. 

29 E̍ yɛ ē tūuhwi ka wɔwu̍ ɔ̍lɔ ge̍ē yɛ la aa̍ ge̍ē dra̍ lɛchɔ̄ ɔha̍. Wu̍chē yī ɔla̍ā ē 

wu̍ a̍bi̍ije ɔlyɛnɛ̍nu̍ ɔha̍ nīi ē ku̍ wɔwu̍ chi̍yɛ ma̍ ɛnɛ ta̍tū ga yenyi la u̍tu yī 
wɔwu̍. E̍ gblāa abɔ̍ɔ ē jɔhā yī eyī ɔnyɔ̄nyā bɛ̍ɛ̄nɛ̄. 

30 Āchɛ ɔpwɔ̍wu̍ yɛ ge̍ē ku̍ gwɛ̍ɛnya ē hī wɔwu̍. E̍ wu̍ i̍kpwɔ̍ɔ̄wu̍ ta̍ tū ga yenyi, 

warīmɛ̄ ka aɛ̍lɛ yɛ gāa ge̍ē wu̍ a̍bi̍ije ɔlyɛnɛ̍nu̍ ɔha̍ nīi ē ku̍ wɔwu̍ chi̍yɛ ma̍ 
abɔ̍ɔ la lɛhu̍ yī wɔwu̍ ɔnɔ̄kɔ̄kū. 

31 Ipɔ̍ɔli koko̍o de ɔlɛhu̍ icho̍ojiya ɔla̍ā ba̍la āchɛ yī nū hīka, āchɛ ɛla̍ā ɛ̍lɛ i̍ ge̍ 

tū amu la wɔwu̍ ni̍, ɔ̄chɔ̄chɛ ɔ̍lɔ i̍ ge̍ē wōwi lipu̍ yī alwɔwu̍ nūma̍ wa̍a̍ ni̍. 

32 Wu̍chē yī ɔla̍ā, icho̍ojiya gāa ge̍ de orī yī i̍kpwɔ̍ɔ̄wu̍ ɔla̍ā hɛ̍, pi̍ye̍mā nīi 

yenyi bī ɔ̄ pīya. 

33 Eyī ɔnyɔ̄nyā yɛ ē wā ma̍, Ipɔ̍ɔli ra̍ābɔ̄ de alwɔwu̍ ɔla̍ā wa̍a̍ ka ɛ̍lɛ ge̍ re̍ ojōre̍. 

O̍ koko̍o de wa̍ hīka, “I̍chɛ tū ɔ̄chī omigwo̍lɛnɛ nīi ala̍ gblāa ma̍ ē gbēyī ma̍; ala̍ 
i̍ de oko̍o tū ɔjɔ̄jā ni̍. 

34 Ala̍ chu̍chu̍u! Ala̍ ā re̍ ojōre̍ gɛ! Wu̍chē yī ode wōwi yī ala̍ nɛ. Ūkpō yī 

inyɛ̄lɛ̄hu̍ ūkpo̍he yī ɔ̄chɔ̄chɛ i̍ ge̍ē pīyēbi̍ lipu̍ yī ala̍ ni̍.” 

35 Ipɔ̍ɔli kwɛ̍ɛjī la lɛlā ɔla̍ā ɔkɔ̄ka ma̍, o̍ wu̍ ibrɛ̍ɛdi ɛha̍ bī la abɔ̄. O̍ da Ɔwɔ o̍be 

la iyɔ̄bū yī āchɛ ɛla̍ā wa̍a̍ de ibrɛ̍ɛdi hɛ̍ bī abɔ̍ɔ ē re̍ bɛ̍ɛ̄nɛ̄. 

36 Āchɛ ɛla̍ā titi wā ge̍ mlɔtū bɛ̍ɛ̄nɛ̄, pra̍a kū la ojōre̍ la oro̍ōre̍. 

37 Alɔ āchɛ wa̍a̍ nīi tū abɔ̍ɔ la wɔwu̍ ɔla̍ā ma̍ lɛ āchɛ ohu igwo̍lɛta̍ che āchɛ 

igwe̍erīiyī. 

38 Aa̍ wa̍a̍ re̍ ɔjā jɛ̄ wā hwɔhi hwɔhi. E̍ wā ge̍ kpo̍ obuhū yī igu nīi re̍ka iwi̍iti tū 

abɔ̍ɔ la wɔwu̍ wa̍a̍ ma̍ chīyētū la yenyi. E̍ ya̍ hɛ̄ɛbɛ nīi wɔwu̍ i̍ ge̍ē lɛ yɛnɛ̍nu̍ 
ɔ̄kɔ̄kū gɛ ni̍. 

39 Eyī wā ge̍ nyā ma̍, āchɛ ɔpwɔ̍wu̍ ma̍ ajɛ ɔha̍. E̍ i̍ chī je̍ ɔcha nīi o̍ wɛ ma̍ ni̍. 

E̍ ma̍ oko̍o yī o̍chi ɔha̍ nīi lɛ wɔjɔjɛ ma̍, e̍ miya ka aɛ̍lɛ ge̍ē ya̍ nīi wɔwu̍ ɔ̍lɔ ē yɛ 
ge̍ē rutū abɔ̍ɔ. 

40 E̍ wā ge̍ de orī hɛ̍ hī a̍bi̍ije ɔlyɛnɛ̍nu̍ nīi ē ku̍ wɔwu̍ chi̍yɛ ma̍ chīyētū abɔ̍ɔ la 

yenyi. E̍ de orī wī hī ɔchi̍ ɔpwɔ̍wu̍ nīi e̍ ē bī jiya ɔkɔ yī wɔwu̍ ma̍ i̍ngi̍ngɔ̍ɔ 
ɔpɔ̄ɔpɛ̄. E̍ de ɔ̄pa̍ nīi e̍ ya̍ nīi owu ē bī wɔwu̍ rɛ̄ɛnya ma̍ wī ta̍ ɔpɔ̄ɔpɛ̄. E̍ ya̍ 
hɛ̄ɛbɛ nīi o̍ ge̍ē yɛ ge̍ē ru ē tū la wɔjɛ ɔla̍ā. 

41 Wɔwu̍ chōo̍chē pīya ge̍ rutū la ɛbɛ nīi wɔjɛ lɛ ɔ̄kɔ̄kū la yenyi ma̍. Lɛhu̍ yī 

wɔwu̍ rutū la wɔjɛ kpɛ̍ɛ, o̍ i̍ yɛ ga iyɔ̄bū mɛ gɛ ni̍. A̍kpa̍yēenyi chī rɛ amu dra̍ tū 
u̍tu yī wɔwu̍ kpɛ̍ɛ nīi o̍ ku̍ mīyanya wa̍a̍. 

42 Icho̍ojiya miya ge̍ de aligbakɔbɔ wa̍a̍ ē kpo̍ ē ngmo̍, hɛ̄ɛbɛ nīi e̍ i̍ ge̍ē ta̍gwā 

ga o̍chi de ē gwɛ̍ɛnya ni̍. 

43 Ɔlɛhu̍ icho̍ojiya ɔla̍ā chī chikpo̍ ge̍ē hɛ̍ Ipɔ̍ɔli ē ta̍ ma̍, o̍ i̍ chɛ̄ nīi e̍ ya̍ i̍ngɔ̍ɔ 

lɔkɔ nīi e̍ miya ma̍ ni̍. O̍ koko̍o de alwɔwu̍ ɔla̍ā wa̍a̍ bɛ̍ɛ̄nɛ̄ hīka, “Ala̍ āchɛ nīi ē 
ta̍gwā mɛ ma̍, ala̍ ā ta̍gwā ga o̍chi o̍bū gɛ! 

44 Ala̍ āchɛ ehēhī, ala̍ hi̍bi gwō yenyi nīi ala̍ ge̍ de abɔ̄ kpla tū a̍krɔ̍ɔkpa kɛ̄ɛ 

wāā yī wɔwu̍ ɔha̍ ga o̍chi.” I̍ngɔ̍ɔ nīi o̍ lɛ nīi alɔ wa̍a̍ ga ga o̍chi ke̍e̍ a̍nɛ. 

U̍ku̍rɔ̍ yī alɛrɔ̄ 28 

1 Alɔ gbajɛ ga o̍chi ke̍e̍ ma̍, e̍ ka de alɔ hīka ɔcha ɔla̍ā ɔ̍lɔ re̍ka Imɔ̍lta. Yenyi 

ta̍kakatū ɔ̄. 

2 Alɛbɛ ɔla̍ā ji̍yɛ̄lā tāa alɔ kpɛ̍ɛji. Riwō yɛ ē hā nīi ohū lɔ̄kū ma̍, e̍ kpla̍ ɔla̍ tū de 

alɔ. E̍ ya̍ alɔ wɔga hwɔhi hwɔhi. 

3 Ipɔ̍ɔli gāa ge̍ē kpo̍ ɛwu̍ ge̍ē ku ɔla̍. Ogbiji ɔha̍ bī yɛchɛ bū la ɛwu̍ yī ɔla̍ ɔla̍ā 

ɔpɔ̄ɔpɛ̄ ge̍ ku̍ Ipɔ̍ɔli angūu la abɔ̄, de jī pla abɔ̍ɔ. 

4 Alɛbɛ ɔla̍ā ma̍ yɛgwā ɔla̍ā nīi pla abɔ̍ɔ la abɔ̄ yī Ipɔ̍ɔli ma̍, e̍ gblāa abɔ̍ɔ ē ka 

ē de ɔ̍nyīnū hīka, ɔngrɔ̄ɔ ɔla̍ā ɔ̍lɔ - ɔ̄chɛ ongmo̍ ɔ̄chɛ lēchi̍ lēchi̍ nɛ. Ɔ̍lɔ 
hɔ̍ɔ̄hɛ̍ta̍ hī ɔpīyaku̍ la li̍hu nyaa ma̍, Ɔwɔ Ɔkwɔ̍ɔnyɛ Ure̍ ɔ̍lɔ i̍ chikpo̍ ka ɔ̍lɔ ge̍ 
hɔ̄leyī ni̍. 

5 Ipɔ̍ɔli gwō abɔ̄ ji̍yɛ̍ji̍yɛ̍ la yɛgwā ɔla̍ā ta̍ tū ga ɔla̍. O̍ i̍ ya̍ ɔjɔ̄jā mɛ ni̍. 

6 Āchɛ ɛla̍ā yɛ ē gbēyī ka u̍ma̍ama nīi Ipɔ̍ɔli ɔ̍lɔ ge̍ē de ē mōmi, ē wu̍ mla̍ajɛ, ē 

hīya ɔtū a̍nɛ. E̍ gblāa abɔ̍ɔ ē gbēyī kpɛɛ nīi e̍ i̍ ma̍ lɛlɛ̄lā ɔdwɔ̄bi̍ nīi ya̍ Ipɔ̍ɔli gɛ 
ni̍ ma̍, e̍ chōo̍chē pīya ūkpɔ̄tū ta̍, ka hīka Ipɔ̍ɔli ɔ̍lɔ ɔwɔ ita yī ɔha̍ ke̍e̍ nɛ! 

7 Ɔngrɔ̄ɔ ɔha̍ nīi re̍ka Ipu̍blīyusi ma̍ lɛ ajɛ yī yɛrɔ̄ ɔha̍ abɔ̍ɔ kurɛkurɛ bla̍a 

ɛbɛla̍ā. Anu̍ - ɔgabɔ̄ yī ɔcha ɔla̍ā a̍nɛ. O̍ bī alɔ ga wɔlɛ̍ yī nū ge̍ ya̍ alɔ wɔga 
ɔ̄chī ɛta̍. 

8 A̍dā yī Ipu̍blīyusi ɔla̍ā kwi̍īyē gbo abɔ̍ɔ. Ibi̍īyē ɔkwɔ̍la̍ ba̍la ohīchi ɔdwɔ̄bi̍ ya̍ ɔ̄ 

a̍nɛ. Ipɔ̍ɔli chɛ̄ ga ipu̍nu̍ ge̍ ma̍ ɔ̄. O̍ jɔhā de Ɔwɔ, de abɔ̄ che ɔ̍ lɛhu̍, de ɔ̍ nyiya 
ke̍e̍ ɔpɔ̄ɔpɛ̄, 

9 Lɛlā nūma̍ ya̍ i̍ngɔ̍ɔ ma̍, āchɛ nīi kwi̍īyē abɔ̍ɔ ma̍ pɛ̍ wa̍ dikpo̍ba̍ Ipɔ̍ɔli. E̍ chī 

de lɛ cha̍cha̍ i̍ngɔ̍ɔ wa̍a̍. 

10 Āchɛ kɔ̄ ɔjā de alɔ mwɛbɛ. Alɔ yɛ ē pīya ma̍, e̍ de ɛjā nīi ku̍ alɔ ɔkɔ la ɛɛ yī 

alɔ ɔla̍ā wa̍a̍ ma̍ tū la wɔwu̍ de alɔ. 

11 Wɔwu̍ ɔha̍ nīi bū la Alɛsa̍ndriya ma̍ ku̍ lɛga rɛ abɔ̍ɔ la Imɔ̍lta yɛ̄grāa yī ohū 

ɔla̍ā wa̍a̍. E̍ ē hī wɔwu̍ ɔla̍ā ka, “Ɔwɔ Yī Ayɛ̍ɛpa.” Alɔ hɔ̄ abɔ̍ɔ ɔyɔ̍ɔ ɛta̍ o̍bū nīi 
alɔ gāa ge̍ tū wɔwu̍ ɔla̍ā pīya a̍nɛ. 

12 Alɔ gbajɛ ga ipwo̍gra yī Isi̍rākusi, chā abɔ̍ɔ ɔ̄chī ɛta̍. 

13 Alɔ wā ge̍ pīya bū abɔ̍ɔ, yɛ i̍ngi̍ngɔ̍ɔ bla̍a o̍cho̍chi ga ipwo̍gra yī Ire̍giyum. 

Ɔ̄chī ɔmɛpa, alɔ gbajɛ ga ipwo̍gra yī Iputi̍yōli. 

14 Alɔ ma̍ aɛ̍nɛ̍ yī alɔ, A̍chɛ̍ Yī Ikra̍yisi abɔ̍ɔ. E̍ ra̍ābɔ̄ de alɔ ka aɛ̍lɛ ge̍ hɔ̄ tāa 

aa̍ ɔ̄chī arāapa o̍bū. Alɔ wā ge̍ pīya ga Iro̍om bɛ̍ɛ̄nɛ̄. 

15 Āchɛ Yī Ikra̍yisi abɔ̍ɔ la Iro̍om po̍ ohu yī ɔwɔ̄wā yī alɔ ma̍, e̍ yɛ grāa alɔ wā 

la ɛbɛ ɛha̍ nīi re̍ka O̍gra Yī Rihī Yī A̍pīyɔsi ba̍la Ɛbɛ Oro̍ōjōre̍ Ɔgblɛ̄ɛta̍ ma̍. 
Ipɔ̍ɔli ma̍ wā ma̍, o̍ da Ɔwɔ o̍be, o̍ tu̍ ūkpɔ̄tū chɛ̄ bɛ̍ɛ̄nɛ̄. 

16 Alɔ gbajɛ ga Iro̍om ma̍, e̍ pi̍ye̍mā hī Ipɔ̍ɔli nīi o̍ hɔ̄ wɔ̄bɔ̄bɔ̄ yī nū, anu̍ ba̍la 

icho̍ojiya nīi ē deyīrɛ ɔ̍ ma̍. 

17 Ɔ̄chī ɛta̍ wā ge̍ ga ma̍, Ipɔ̍ɔli tɛ̄rɔ̄ hu alɛhu̍ yī Iju̍u nīi gblāa abɔ̍ɔ la Iro̍om ma̍. 

E̍ wā ge̍ grēeyī ma̍, lɛlā nīi Ipɔ̍ɔli ka de wa̍ ma̍ hɔ̄ ma̍ a̍nɛ. “Aɛ̍nɛ̍ yī u! N i̍ ya̍ 
lɛlɛ̄lā abi̍ pīyeyīta̍ āchɛ yī alɔ ni̍. N i̍ bīya lihɔ yī a̍dɔ̄kū yī alɔ ni̍. Āchɛ yī alɔ chī 
de u ku̍ pīya oligbakɔbɔ abɔ̍ɔ la Ijɛru̍sālɛm. E̍ bī u ge̍ de āchɛ yī Iro̍om. 

18 E̍ che um ikpo̍ yī lɛpɔ̄ po̍ ma̍, e̍ chikpo̍ ge̍ē tu̍ la abɔ̄ hī u. Wu̍chē oji̍ nɛ, e̍ i̍ 

ma̍ lɛlā ɔdwɔ̄bi̍ ɔha̍lɔha̍ nīi n ya̍ abɔ̍ɔ lɛbɛ ode u ngmo̍ tū ɔ̄ ni̍. 

19 Iju̍u i̍ chɛ̄ ka ɛ̍lɛ ge̍ tu̍ hī amɔ̍lɔ ni̍. Aa̍ nīi n de lɛpɔ̄ yī u nāa wā ma̍ la ɛbɛ yī 

Isi̍sa nīi Ɔchwɔ̄lɛ̍ Ɔnɔ̄kɔ̄kū ma̍ a̍nɛ. Ami ma̍ i̍ lɛ ɔjɔ̄jā ge̍ē ka ē ku̍ āchɛ yī u ni̍. 

20 Lɛlā nūma̍ - ohu̍ nīi n tɛ̄rɔ̄ hu ala̍ hɛ̄ɛbɛ ge̍ē kwɔ̄kā ba̍la ala̍ a̍nɛ. Wu̍chē lɔkɔ 

nīi n de ɔtū che ɔ̄chɛ nīi Ɔwɔ choko̍o ma̍, anu̍ - ohu̍ nīi n de pīya oligbakɔbɔ tū 
agba̍ hɔ̄ ma̍ i̍chɛ a̍nɛ. I̍ngi̍ngɔ̍ɔ nīi Ali̍sɛ̄rɛli wa̍a̍ chī de ɔtū che titi a̍nɛ.” 

21 Āchɛ ɛla̍ā ka de Ipɔ̍ɔli bɛ̍ɛ̄nɛ̄ hīka, “Alijudi̍ya i̍ de īpū yī lɛlā yī wɔ ɔha̍lɔha̍ 

tɛ̄rɔ̄ hu alɔ ni̍. Aɛ̍nɛ̍ yī alɔ ɔha̍lɔha̍ i̍ chī wā amu ge̍ kā wɔ̄kā ɔla̍ā, kɛ̄ɛ ka lɛlā 
abi̍ yī wɔ de alɔ ni̍. 

22 Alɔ chī chikpo̍ ge̍ē po̍ ɛri̍ya̍ yī lɛlā yī wɔ ɔla̍ā. Alɔ jo̍ōkū hīka ɛbɛha̍ ɛbɛha̍ 

wa̍a̍, āchɛ ē ka lɛlā abi̍ ku̍ ribi yī āchɛ yī wɔ ɔla̍ā.” 

23 E̍ wā ge̍ tū Ipɔ̍ɔli ɔ̄chī bɛ̍ɛ̄nɛ̄. I̍chi̍chɛ ɔla̍ā, āchɛ nīi wā la ɛbɛ nīi Ipɔ̍ɔli hɔ̄ ma̍ 

mwɛbɛ kpɛ̍ɛji. Bū la ɔ̄chɔ̄chī kpɛɛ ge̍ ku ɔ̄nɛ̄, o̍ hɔ̄ abɔ̍ɔ ē ka ɛrɔ̄ yī Ɔwɔ ē de 
wa̍. O̍ ka ochi̍chi̍ yī lɛlā yī Ɔchwɔ̄lɛ̍ Oro̍ōre̍ Yī Ɔwɔ de wa̍. O̍ ka lɛlā de wa̍ bū 
la yī Lihɔ Yī Imo̍sīisi ba̍la iyī āchɛ ɔkɛrɔ̄ yī Ɔwɔ kpɛ̍ɛ hɛ̄ɛbɛ ge̍ē chɛ̄ku Iji̍sɔ̄ɔsi. 

24 Āchɛ ɛha̍ yī wā chɛ̄ku lɛlā nīi Ipɔ̍ɔli ka ma̍; āchɛ ɛha̍ i̍ chikpo̍ ge̍ē chɛ̄ ni̍. 

25 Aa̍ wa̍a̍ i̍ chɛ̄ku ɔ̍nyīnū gɛ ni̍ ma̍, e̍ wā ge̍ yɛ ē pīya bɛ̍ɛ̄nɛ̄. O̍bū nīi e̍ pīya 

ma̍, lɛlā ūkpo̍he nīi Ipɔ̍ɔli gba̍a ka ma̍ hɔ̄ ma̍ a̍nɛ. “Lɛlā ɔla̍ā nīi Uhu Ɔnɛ̄ɛhɛhi 
Yī Ɔwɔ ka tāa aa̍ ɔ̍kɔ̄kū yī ala̍ gala abɔ̄ yī Ayisa̍ya nīi - ɔ̄chɛ ɔkɛrɔ̄ yī nū ma̍ ku 
kpa̍a. 

26 O̍ ka ɔ̍lɔ ge̍, “ ‘Gāa ge̍ ka de āchɛ ɛla̍ā hīka; Ala̍ ge̍ darɔ̄ku kana̍kana̍, ala̍ i̍ 

ge̍ po̍ la ochi̍chi̍ ni̍. Ala̍ ge̍ deyīrɛ kana̍kana̍, ala̍ i̍ ge̍ ma̍ ni̍. 

27 Wu̍chē oji̍ nɛ: Ūkpɔ̄tū yī āchɛ ɛla̍ā de ngmu̍wɔ̍hu̍ mɛ̍. E̍ de iyī wā darɔ̄ mɛ̍. E̍ 

de iyī wā priyī mɛ̍. Nɛ̄ni̍, īkprī yī wā ge̍ē de ē myɛ̍ma̍; nīi arɔ̄ yī wā ge̍ē de ē 
plɛ̍ɛ̄lā; nīi ūkpɔ̄tū yī wā ge̍ē de ē je̍ ochi̍chi̍ yī lɛlā; bū la ɛbɛla̍ā, e̍ ge̍ē pīya wā 
dikpo̍ ē ba̍ u. N chī ge̍ē de wa̍ nyiya i̍ngɔ̍ɔ ke̍e̍. Ami Ɔwɔ ka i̍ngɔ̍ɔ a̍nɛ.’ ” 

28 Ipɔ̍ɔli gba̍a ka de wa̍ hīka, “N chikpo̍ nīi ala̍ ge̍ē jo̍ōkū hīka, ɛrɔ̄ yī ɔhɛ̍ta̍ nīi 

Ɔwɔ de ma̍, o̍ de tɛ̄rɔ̄ hu Ɛchɛkɔcha mɛ̍. Aa̍ ma̍ ge̍ē darɔ̄ku ē po̍ ɔ̄ yɛ̍yɛ̍.” 

29 [Ipɔ̍ɔli kwɛ̍ɛjī lɛlā nūma̍ la ɔkɔ̄ka ma̍, alɛhu̍ yī Iju̍u ɛla̍ā pīya. E̍ yɛ abɔ̍ɔ ta̍ iyī 

wā ahu̍ kpɛ̍ɛ ɛbɛ̍bɛ̍ ɛbɛ̍bɛ̍ yɛ gāa.] 

30 Lipu̍ yī lɛ̍yi̍ ɛpa ligbo̍ ligbo̍, Ipɔ̍ɔli hɔ̄ abɔ̍ɔ la wɔlɛ̍ nīi o̍ nāa la okpo tū ma̍. O̍ 

ē yɛ̍ɛ̄lā bāa ɔyaya ma̍ ē tāa āchɛha̍ āchɛha̍ nīi ē gāa ge̍ē ma̍ ɔ̄ ma̍. 



321 

 

Yala © Bible Society of Nigeria, 1979. 
 

 
 

 

31 O̍ ē ka lɛlā yī Ɔchwɔ̄lɛ̍ Oro̍ōre̍ Yī Ɔwɔ ē de āchɛ. O̍ ngū āchɛ lɛlā yī Ādā 

Iji̍sɔ̄ɔsi Ikra̍yisi brii; o̍ i̍ ē tūuhwi ni̍; ɔ̄chɔ̄chɛ i̍ chī ku̍ ɔ̄ chi̍yɛ ni̍. 

Aliro̍om 

Aliro̍om 1 

1 Ami Ipɔ̍ɔli nīi - ɔ̍chɛ̍ yī Ikra̍yisi Iji̍sɔ̄ɔsi, gba̍a ɔlɛrɔ̄ nīi Ɔwɔ hōhu, de abɔ̄ ku u 

nīi n ge̍ē kā Wɔ̄kā Ɔlwɔnyɛ yī nū de āchɛ ma̍ ta̍ īpū nūma̍ a̍nɛ. 

2 Ɔwɔ choko̍o yī Wɔ̄kā Ɔlwɔnyɛ nūma̍ i̍ngɔ̍ɔ gbi̍chɛ gbi̍chɛ gala abɔ̄ yī āchɛ 

ɔkɛrɔ̄ yī nū; e̍ de tɔ̍ɔ̄ta̍ tū la Īpū Ɔnɛ̄ɛhɛhi Yī Ɔwɔ. 

3 Lɛlā yī Ɔyi̍ Yī Ɔwɔ nīi - Ādādā yī alɔ re̍ka Iji̍sɔ̄ɔsi Ikra̍yisi ma̍ nɛ. Gala ɔgu yī 

ɔ̄chɛ̄ɛchɛ nīi o̍ wɛ ma̍, e̍ ma ɔ̍ bū la wɔma yī Ide̍bīidi. 

4 Gala ɔgu yī Ɔwɔ nīi o̍ wɛ ma̍, e̍ de ɔ̍ chabɔ̄ la wɔhu̍ ɔnɔ̄kɔ̄kū ke̍ke̍ni̍ ka ɔ̍lɔ - 

Ɔyi̍ Yī Ɔwɔ nɛ, bū la onīi Ɔwɔ de ɔ̍ hye̍ēyī la okū ma̍. 

5 Gala abɔ̄ yī nū nīi Ɔwɔ de ɔplɛ̄ɛhi de u ka amɔ̍lɔ ge̍ de pīya ɔlɛrɔ̄ wu̍chē yī 

Ikra̍yisi a̍nɛ. O̍ ya̍ i̍ngɔ̍ɔ hɛ̄ɛbɛ nīi n ge̍ē bī āchɛ yī ɔcha mɔcha wa̍a̍ ē wā ge̍ē 
chɛ̄ku ɔ̍ nīi e̍ ē pɔ̍ɔkɔ yī nū. 

6 Ala̍ titi nīi gblāa abɔ̍ɔ la Iro̍om nīi - āchɛ nīi Ɔwɔ de kwɔbɔ̄ de Iji̍sɔ̄ɔsi Ikra̍yisi 

ma̍ tū abɔ̍ɔ lipu̍ yī āchɛ nūma̍. 

7 Anu̍ - ohu̍ nīi n ta̍ īpū nūma̍ tɛ̄rɔ̄ hu ala̍ Aliro̍om nīi Ɔwɔ yɔ̍ɔhɔtū yī ala̍, de 

abɔ̄ ku ala̍ nīi ala̍ ge̍ē re̍ka āchɛ yī anu̍ ɔlɔjā ma̍ a̍nɛ. Ɔwɔ A̍dā yī alɔ ba̍la 
Iji̍sɔ̄ɔsi Ikra̍yisi nīi - Ādādā ma̍ ge̍ de ɔpiyɛ ba̍la ogbodɔ̍dɔ̍ de ala̍ wa̍a̍. 

8 N yɛ amu ē da Ɔwɔ yī u o̍be gala abɔ̄ yī Iji̍sɔ̄ɔsi Ikra̍yisi wu̍chē yī ala̍ wa̍a̍. 

Wu̍chē oji̍ nɛ, yɛchɛ wa̍a̍ yɛ amu ē po̍ lɔkɔ nīi ala̍ de ɔtū che Ɔwɔ ma̍. 

9 Ɔwɔ ɔlɔjā nīi n hɔ̍chɛ̍ yī nū la ūkpɔ̄tū yī u wa̍a̍ bū la Wɔ̄kā Ɔlwɔnyɛ yī Ɔyi̍ yī 

nū nīi n yɛ ē ka ē de āchɛ ma̍ ge̍ē chabɔ̄ mɛ hīka ichɛ̄ɛhi nīi amɔ̍lɔ ē ka a̍nɛ. 
Ɔwɔ jo̍ōkū hīka amɔ̍lɔ ē bla ē tū ala̍ 

10 myɛ̄grāa-myɛ̄grāa la ɔhā yī u nīi n ji ma̍. Bū la lɛlā ɔnɛ̄ɛhɛhi lɔkɔ nīi Ɔwɔ 

ɔlɔjā chikpo̍ ma̍, n ra̍ābɔ̄ hīka Ɔwɔ ge̍ ya̍ lɛbɛ nīi n ē wā ge̍ ma̍ ala̍ lɛɛ nūma̍ 
bɛ̍ɛ̄nɛ̄. 

11 Wu̍chē oji̍ nɛ, o̍ yɛ ē hla̍ ami kpɛɛ la ɔwā ge̍ ma̍ ala̍ hɛ̄ɛbɛ nīi ala̍ titi ge̍ nāa 

ɔpiyɛ yī Ɔwɔ nīi ge̍ē ya̍ nīi ala̍ ē lwɔhɔ̍hu̍ ma̍ ba̍la ami. 

12 Ɔjā nīi n yɛ ē ka ma̍, ami ba̍la ala̍ ɔnāa wɔbɔ̄ otōtū la abɔ̄ yī ɔ̍nyīnū nɛ. Ɔtū 

ode chōche yī ala̍ ge̍ tū u wɔbɔ̄, nīi iyī u titi tū ala̍ wɔbɔ̄ nīi n ka a̍nɛ. 

13 Aɛ̍nɛ̍ yī u, ala̍ ā ma̍ gɛ ko̍ō! Yɛ̄grāa yɛ̄mɛ̄mɛ̄, n miya yɛ ge̍ē wā ge̍ē ma̍ ala̍, 

ɔjā ɔha̍ ē chī wā ge̍ē ku̍ u chi̍yɛ i̍ngi̍ngɔ̍ɔ. N chikpo̍ ge̍ē ya̍ nīi āchɛ ɛha̍ ē de 
pīya āchɛ yī Ikra̍yisi abɔ̍ɔ la ɛbɛ yī ala̍ lɔkɔ nīi n ya̍ la ɛbɛ yī Ɛchɛkɔcha ehēhī 
wa̍a̍ ma̍. 

14 Wu̍chē oji̍ nɛ, n dūre̍ yī lɛlā yī āchɛ wa̍a̍: āchɛ orwēeyī ka̍ka̍ ba̍la alipu̍ a̍chi̍, 

āchɛ eji̍īpū ka̍ka̍ ba̍la i̍jɔ̍ɔ̄jɔ̄jā ni̍. 

15 Wu̍chē ɔla̍ā, o̍ yɛ ē hla̍ ami kpɛ̍ɛ la ɔwā ge̍ kā Wɔ̄kā Ɔlwɔnyɛ yī Ɔwɔ de ala̍ 

titi nīi gblāa la Iro̍om ma̍. 

16 N de ūkpɔ̄tū yī u wa̍a̍ che Wɔ̄kā Ɔlwɔnyɛ yī Ɔwɔ la ɔgɔ̄grāa ke̍e̍. Anu̍ - wɔhu̍ 

yī Ɔwɔ obī hɛ̍ āchɛ wa̍a̍ nīi de ɔtū che Ɔwɔ ma̍ ta̍ a̍nɛ; ɔrāarāa yī nū, āchɛ yī 
Iju̍u nɛ, o̍bū ma̍ Ɛchɛkɔcha. 

17 Wu̍chē oji̍ nɛ; Wɔ̄kā Ɔlwɔnyɛ yī Ɔwɔ ē chabɔ̄ lɔkɔ nīi Ɔwɔ ɔlɔjā ya̍ nīi āchɛ 

de ē lɛ kpakpa ba̍la anu̍ ma̍ a̍nɛ. Ɔla̍ā bū la ɔtū ode che Ɔwɔ ochōche, bū la 
owu̍tu yī nū kpɛɛ ge̍ chɛ̄ ɔkwɛ̍ɛjī tū. Bū la ɛbɛ ɔla̍ā, o̍ lɛ lɔkɔ nīi Īpū Yī Ɔwɔ ka 
ke̍e̍ ma̍, “Ɔ̄chɛ nīi ge̍ de lɛ kpakpa ba̍la Ɔwɔ bū la ɔtū ode chōche, ɔlɔjā ge̍ē 
wōwi.” 

18 Lɛpɔ̄ nīi Ɔwɔ ge̍ē hɛ̍ āchɛ la ɔtū ngurangura yī nū ma̍ hi̍yɛchɛ bū abɔ̍ɔ la 

ichō yɛ amu yewā dikpo̍ba̍ alɛlā ɔdwɔ̄bi̍ ba̍la alwɔbi̍ lɛlā mɛ̍. Lɛpɔ̄ ɔla̍ā ge̍ē ku̍ 
āchɛ ɛla̍ā nīi ɔpɔ̄pū yī lɛlā abi̍ ɔyɔ̍ɔ̄ya̍ yī wā ɔ̍lɔma̍ gū ɔpu tū lɛlā olēchi̍ lēchi̍, 
chɛ̄ nīi āchɛ ge̍ē jo̍ōkū ni̍ ma̍. 

19 Ɔwɔ ge̍ē ya̍ wā ichi̍; wu̍chē oji̍ nɛ, lɛlā yī Ɔwɔ nīi ɔ̄chɛ ge̍ē jo̍ōkū mɛ ma̍ lā 

nyaa de wa̍ la ojo̍ōkū. Ɔwɔ ɔlɔjā de lɛlā ɔla̍ā lā gēdēgēdē i̍ngɔ̍ɔ de wa̍ a̍nɛ. 

20 Wu̍chē oji̍ nɛ, Ɔwɔ lɛ lɛlā ɛha̍ nīi lā ku anu̍ ɔlɔjā nīi ɔ̄chɔ̄chɛ i̍ ē mɔ̍ɔ̄ma̍ mɛ ni̍ 

ma̍: Wɔhu̍ i̍mɔ̄mɛni̍ yī nū ba̍la ɔkɔ nīi o̍ lɛ nīi o̍ - Ɔwɔ ma̍ nɛ. Bū la ogbi̍chɛ 
gbi̍chɛ ɔla̍ā nīi Ɔwɔ de yɛchɛ ya̍ ma̍, āchɛ chī yɛ amu ē ma̍ lɛlā ɔla̍ā nīi lā ku ɔ̍ 
ma̍ bāa ogēdēgēdē ma̍. E̍ yɛ ē ma̍ ɔ̄ bū la ɛjā nīi Ɔwɔ ya̍ wa̍a̍ ma̍. Wu̍chē 
ɔla̍ā, ɔpɔ̄pū ɔha̍lɔha̍ i̍ hɔ̄ nīi e̍ ge̍ē wu̍ oko̍o ni̍. 

21 E̍ je̍ Ɔwɔ, e̍ i̍ ē chī de otūlichō nīi - iyī nū ke̍e̍ ma̍ ē de ɔ̍ ni̍. E̍ i̍ ē chɛ̄ to̍gbo̍ ē 

de ɔ̍ o̍bo̍o̍bū ni̍. Ɔkɔkɔ ɔla̍ā, ɛri̍ya̍ ogbōgbo yī wā chōo̍chē mōmu la a̍kra̍kpa̍ yī 
lɛlā; ūkpɔ̄tū yī wā nīi ta̍lā ji ma̍ de dobū. 

22 E̍ ē ka aɛ̍lɛ ji̍yɛ̄lā ka̍ka̍, e̍ chī - ali̍bobo ke̍e̍ nɛ. 

23 Ɔkɔkɔ nīi e̍ ge̍ē ya̍ otūlichō de Ɔwɔ nīi i̍ ē ko̍ōku̍ mɛ ni̍ ma̍, e̍ ē chōo̍chē ya̍ 

otūlichō de i̍kpe̍ēkū nīi lɛ bāa ɔ̄chɛ̄ɛchɛ, kɛ̄ɛ a̍gba̍ana, kɛ̄ɛ ɛbɛ̍, kɛ̄ɛ ɛjāajɛ opōpi 
nīi - ɛjā oko̍ōku̍ mɛ wa̍a̍ ma̍. 

24 Wu̍chē lɔkɔ nīi āchɛ̄ɛchɛ hi̍īchī i̍ngɔ̍ɔ ɔ̄kū ma̍, Ɔwɔ tu̍labɔ̄ hī wā nīi e̍ ge̍ē 

yɛ̍ɛ̄lā eli̍hi̍hi̍ya̍ ɛla̍ā nīi ē hla̍ āā ɔhɔ̍ɔ̄hla̍ ma̍. E̍ ē yɛ̍ɛ̄lā oliwēyī iwēyī yɛ̄mɛ̄mɛ̄ 
ba̍la ɔ̍nyīnū bɛ̍ɛ̄nɛ̄. 

25 E̍ ē de lɛlā olēchi̍ lēchi̍ yī Ɔwɔ ē hīyabɔ̄ la arīmɛ̄. E̍ ē ya̍ otūlichō, chī gba̍a ē 

hɔ̍chɛ̍ yī ɛjā nīi Ɔwɔ ɔlɔjā yɔ̍ɔ̄ya̍ ma̍ ihihi. Ɔjā nīi e̍ ge̍ē ya̍ i̍ngɔ̍ɔ de Ɔwɔ ɔlɔjā 
nīi ya̍ ɛjā wa̍a̍ ma̍. Ɔwɔ ngma̍ nīi e̍ ē kā ɔ̄ ɔkɔ̄kā ku yɛ̄grāa ɔha̍lɔha̍ a̍nɛ! O̍ ge̍ 
lɛ i̍ngɔ̍ɔ! 

26 Wu̍chē lɔkɔ nīi āchɛ ē ya̍ i̍ngɔ̍ɔ ma̍, Ɔwɔ tu̍labɔ̄ hī wā de lɛlā oliwēyī iwēyī 

ɔhɔ̍ɔ̄hla̍ ɛbɛ̍bɛ̍ ɛbɛ̍bɛ̍. Anyānyā chōo̍chē kū la ɔla̍ ɔ̍nyīnū gbo tāa ɔ̍nyīnū la 
ɔpɔ̄pū nīi i̍ ku kpakpa ni̍ ma̍. 

27 Gala ɔgɔgu ɔla̍ā, angrɔ̄ɔ titi ē pi̍ye̍mā hī ogbo tāa anyā nīi re̍ka ɔgu yī lɛlā 

kpakpa ma̍, ē chōo̍chē gāa ge̍ kū la ogbo tāa ɔ̍nyīnū. Āchɛ ē yɛ̍ɛ̄lā oliwēyī 
iwēyī yɛ̄mɛ̄mɛ̄ i̍ngɔ̍ɔ wa̍a̍ ba̍la ɔ̍nyīnū. Bū la ɔla̍ā, Ɔwɔ de ichi̍ nīi ngma̍ la aa̍ 
ma̍ de wa̍ wu̍chē yī lɛlā i̍ya̍ kpakpa ni̍ ɛla̍ā. 

28 Lɛlā olēchi̍ lēchi̍ nīi āchɛ je̍ ku̍ Ɔwɔ ma̍, e̍ i̍ chɛ̄ de gbō la ūkpɔ̄tū yī wā ni̍. 

Wu̍chē ɔla̍ā, Ɔwɔ tu̍labɔ̄ hī wā de ɛri̍ya̍ ya̍chi. Bū la ɛbɛ ɔla̍ā, e̍ ē yɛ̍ɛ̄lā nīi 
ngma̍ nīi e̍ i̍ ge̍ ya̍ ni̍ ma̍: 

29 Wɔbi̍ lɛlā, ba̍la lɛlā abi̍ ɔyɔ̍ɔ̄ya̍, ba̍la ānyānyi, ba̍la ya̍chi yī lɛlā ɔyɔ̍ɔ̄ya̍ yī 

angrɔ̄ɔ ba̍la anyā mu wa̍ lipu̍ omōmu a̍nɛ. Ya̍nya, ba̍la ɔ̄chɛ ongmo̍ōngmo̍, 
ba̍la unu onōnu bɛ̍bɛ̍, ba̍la yɛ̍gra̍ ɔgla̍ āchɛ, ba̍la ochi̍kpo̍ ge̍ ya̍ āchɛ ɔjā ē mu 
wa̍ lipu̍ omōmu a̍nɛ. E̍ ē ka la ɔ̍nyīnū. 

30 E̍ ē ka ɔdwɔ̄bi̍ ɔdwɔ̄bi̍ yī ɔ̍nyīnū. Ɔwɔ ta̍ wā anyī. E̍ i̍ ē gbɛri̍ya̍ tū āchɛ ni̍. E̍ 

ē jɛ̄ ɛba̍achɛ. E̍ ē bī iyī wā gbogū. E̍ ē gbɛrɛ̍ri̍ya̍ yī ɔpɔ̄pū nīi e̍ ge̍ē bī yɛ̍ɛ̄lā abi̍ 
gāa iyɔ̄bū iyɔ̄bū ma̍. E̍ ē tɔ̍ɔkɔ yī āchɛ nīi ma wa̍ ɔmɔ̄ma ma̍. 

31 E̍ ya̍chi lɛlā ɔha̍lɔha̍ wa̍a̍. E̍ i̍ ē yɛ̍ɛ̄lā lɔkɔ nīi e̍ choko̍o ge̍ē ya̍ ma̍ ni̍. E̍ i̍ ē lɛ 

yaya ē tāa āchɛ ni̍. E̍ ē chī mlɛ̍ha̍ ē de āchɛ ni̍. 

32 E̍ jo̍ōkū hīka lihɔ yī Ɔwɔ ɔ̍lɔ ka ɔ̄chɛ nīi - ɔ̍lɔ ge̍ ya̍ ɔhɔ̄leyī la ɔpɔ̄pū 

eli̍ngɛ̍ɛ̄nɛ̄, ɔpīyaku̍ ɔ̍lɔ ngma̍ la ɔlɔjā a̍nɛ, e̍ chī yɛ abɔ̍ɔ ē yɛ̍ɛ̄lā nūma̍ i̍ngɔ̍ɔ 
kpɔ̍ɔ̍ ē gāa iyɔ̄bū iyɔ̄bū. E̍ gba̍a nōnuni̍ chɛ̄ hwɔhi hwɔhi ku āchɛ ehēhī nīi ē ya̍ 
ita yī lɛlā ɛla̍ā ma̍. 

Aliro̍om 2 

1 Ɔya ami, a de lɛpɔ̄ ku̍ āchɛ? N ge̍ē koko̍o ē de wɔ hīka, a ge̍ ro̍ōre̍ka ɔ̄chɛ 

mɔ̄chɛ, a i̍ lwɔhu̍ ɔha̍lɔha̍ yī ɔya̍ i̍ngɔ̍ɔ ni̍. Wu̍chē oji̍ nɛ, a ge̍ de lɛpɔ̄ ku̍ āchɛ 
i̍ngɔ̍ɔ, nīi awɔ ɔlɔjā chī yɛ abɔ̍ɔ ē yɛ̍ɛ̄lā nīi āchɛ ɛla̍ā ya̍ ma̍, o̍ re̍ka a yɛ ē hɛ̍ iyī 
awɔ ɔlɔjā lɛpɔ̄. 

2 Alɔ wa̍a̍ jo̍ōkū ka Ɔwɔ hwɔhi gɔ̄grāa nīi o̍ ē hɛ̍ āchɛ nīi ē ya̍ ita yī lɛlā i̍ngɔ̍ɔ 

lɛpɔ̄ ɔdwɔ̄bi̍ ma̍. 

3 Ɔya ami, awɔ ma̍ ē chī ya̍ ita yī lɛlā nūma̍ pi̍i̍ nīi a ē de lɛpɔ̄ ku̍ āchɛ wu̍chē 

yī nū ma̍! Bɛ̍ɛ̄nɛ̄ ma̍, a gbɛri̍ya̍ ka aɔ̍lɔ ge̍ē hɛ̍ga ē hī lɛpɔ̄ ɔhɔ̍ɔ̄hɛ̍ yī Ɔwɔ ē mɛ? 

4 Kɛ̄ɛ a ka̍a yɛ ē chi̍hi̍ya̍ yī onīi Ɔwɔ ji̍yɛ̄lā gba̍a̍ tāa āchɛ ma̍, ba̍la onīi o̍ ē ma̍ 

lɛlā hīdīdū ji ma̍, ba̍la onīi o̍ ē mlɔtū kpɔ̍ɔ̍ ma̍ oo! A jo̍ōkū hwɔhi hwɔhi hīka 
Ɔwɔ ji̍yɛ̄lā tāa awɔ wu̍chē lɔkɔ nīi o̍ yɛ ē ya̍ nīi a ge̍ē pīyabɔ̄ta̍ hī lɛlā ɔdwɔ̄bi̍ 
ɔyɔ̍ɔ̄ya̍ ma̍. 

5 Ūkpɔ̄tū yī wɔ chī de ngmu̍wɔ̍hu̍ kpɛ̍ɛ nīi a i̍ chikpo̍ ge̍ē rīya kpe̍e̍ ni̍. Bū la ɛbɛ 

ɔla̍ā, a yɛ ē ya̍ nīi ichi̍ yī wɔ ge̍ē de ē hwɔ̍bi̍ ē dɛ̄ la Ɔ̄chī ɔla̍ā nīi ɔtū 
ngurangura yī Ɔwɔ ba̍la lɛpɔ̄ ɔhɔ̍ɔ̄hɛ̍ kpakpa yī nū ge̍ē hi̍yɛchɛ ma̍. 

6 Wu̍chē oji̍ nɛ, Ɔwɔ ge̍ē kla̍ ɔ̄chɛ mɔ̄chɛ ure̍ yī lɛlā lɔkɔ nīi ɔlɔjā ya̍ ma̍. 

7 Āchɛ ɛha̍ ma̍ ē kwɔgu yī rīgā ba̍la otūlichō ba̍la i̍ko̍ōku̍ ni̍. Āchɛ eli̍ngɛ̍ɛ̄nɛ̄ 

nūma̍, Ɔwɔ ge̍ē de ɔhɔ̄leyī i̍mɔ̄mɛni̍ ē de wa̍. 

8 Āchɛ ɛha̍ ma̍ ē chī de ɔjā gbō iyī wā iyī wā. E̍ ē hi̍hi̍yo̍ yī lɛlā nīi ku kpakpa 

ma̍ ē chōo̍chē kwɔgu yī onīi i̍ ku ni̍ ma̍. Āchɛ nūma̍, Ɔwɔ ge̍ē ya̍ tāa aa̍ la ɔtū 
ngurangura ba̍la otōwu̍ yī nū. 

9 Ichi̍ ɔmɔ̍ɔ̄ma̍ ba̍la wɔnɔ ge̍ē hɔ̄ de āchɛ wa̍a̍ nīi ē yɛ̍ɛ̄lā abi̍ ma̍. O̍ ge̍ē hɔ̄ de 

āchɛ yī Iju̍u yɔbɔ̄ɔbū, o̍bū mɛ̍ - Ɛchɛkɔcha. 

10 Ɔwɔ chī ge̍ē de rīgā ba̍la otūlichō ba̍la ogbodɔ̍dɔ̍ ē de āchɛ wa̍a̍ nīi ē yɛ̍ɛ̄lā 

ɔnɛ̄ɛhɛhi ma̍. O̍ ge̍ē de ē de āchɛ yī Iju̍u yɔbɔ̄ɔbū, o̍bū mɛ̍ - Ɛchɛkɔcha. 

11 Wu̍chē oji̍ nɛ, āchɛ̄ɛchɛ wa̍a̍ jɔ̄ɔ̄jɛ̄ la īkprī yī Ɔwɔ. 

12 Ɛchɛkɔcha ma̍ i̍ lɛ Lihɔ Yī Imo̍sīisi ni̍; e̍ chī yɛ̍ɛ̄lā ɔdwɔ̄bi̍ ma̍, e̍ pīyabi̍ gala 

ɔgu ɔha̍ hwɛɛ hī Lihɔ Yī Imo̍sīisi ɔla̍ā. Āchɛ yī Iju̍u ma̍ je̍ Lihɔ Yī Imo̍sīisi; e̍ 
yɛ̍ɛ̄lā ɔdwɔ̄bi̍ ma̍, Lihɔ Yī Imo̍sīisi ɔla̍ā pi̍i̍ hɛ̍ wā lɛpɔ̄. 

13 Wu̍chē oji̍ nɛ, ode lɛ kpakpa ba̍la Ɔwɔ i̍ bū la lɛlā opo̍ ji lɔkɔ nīi Lihɔ Yī 

Imo̍sīisi ka ma̍ ni̍; o̍ bū la ɔya lɔkɔ nīi Lihɔ Yī Imo̍sīisi ka ɔ̄chɛ ɔ̍lɔ ge̍ ya̍ ke̍e̍ 
ma̍. 

14 Ɛchɛkɔcha wa̍a̍ i̍ je̍ Lihɔ Yī Imo̍sīisi ni̍. Yɛ̄grāa ɔha̍lɔha̍ nīi e̍ ge̍ chī yɛ ē 

yɛ̍ɛ̄lā wɔ̄bɔ̄bɔ̄ yī wā gɔgu lɔkɔ nīi Lihɔ Yī Imo̍sīisi ka ɔ̄chɛ ɔ̍lɔ ge̍ ya̍ ma̍, o̍ re̍ka 
aa̍ ɛlɛjā - lihɔ wɔ̄bɔ̄bɔ̄ yī aa̍ ɛlɛjā nɛ, nīi e̍ i̍ jo̍ōje̍ Lihɔ Yī Imo̍sīisi ni̍ nyaa ma̍. 

15 Lɛlā nīi e̍ ē ya̍ ma̍ chabɔ̄ hīka ɛ̍lɛ de lɛlā yī Lihɔ Yī Imo̍sīisi tɔ̍ɔ̄ta̍ gblāa la 

ūkpɔ̄tū yī ɛ̍lɛ. Ɛri̍ya̍ yī ūkpɔ̄tū titi de chabɔ̄ hīka ɔ̍lɔ lɛ i̍ngɔ̍ɔ ichɛ̄ɛhi. Wu̍chē oji̍ 
nɛ, ɛri̍ya̍ ogbōgbo yī wā de lɛpɔ̄ ku̍ wā yɛ̄grāa ɔha̍. Yɛ̄grāa ɔha̍, o̍ ē chī de ē 
ngma̍ la aa̍. 

16 Gala ɔgɔgu yī Wɔ̄kā Ɔlwɔnyɛ yī Ɔwɔ nīi n ē ka ē de āchɛ ma̍, i̍ngɔ̍ɔ nīi o̍ 

ge̍ē lɛ I̍chi̍chɛ Ɔla̍ā Nīi Ɔwɔ Ge̍ Ē Hlɛ̍ɛ̄pɔ̄ yī ɛri̍ya̍ yī lɛlā ɔtrɛ̍ba yī āchɛ̄ɛchɛ wa̍a̍ 
ē gala abɔ̄ yī Iji̍sɔ̄ɔsi Ikra̍yisi ma̍ a̍nɛ. 

17 Awɔ ɔla̍ā nīi ē hī iyī wɔ ka Iju̍u ma̍ bɛ̍ɛ? Ala̍ Iju̍u de ihi gbō la Lihɔ Yī Imo̍sīisi 

nīi ala̍ lɛ ma̍ yɛ ē bī Ɔwɔ ē gbogū. 

18 Bāa ɔ̄chɛ yī Iju̍u ma̍, a jo̍ōkū yī ɔjā nīi Ɔwɔ chikpo̍ ka aɔ̍lɔ ge̍ ya̍ ma̍. A ngū 

bū abɔ̍ɔ la Lihɔ Yī Imo̍sīisi jo̍ōkū yī lɛlā nīi lɛ kpakpa gɔ̄grāa ma̍. 

19 A jo̍ōkū gblɛ̍ɛ-gblɛ̍ɛ hīka aɔ̍lɔ re̍ka ɔ̄chɛ ɔchabɔ̄ yī ɔpɔ̄pū hu̍ ɔ̄chɛ opriyī a̍nɛ; 

aɔ̍lɔ re̍ka ɔla̍ ɔmyɛ̍ma̍ de āchɛ nīi gblāa la ɛbɛ odobū ma̍ a̍nɛ. 

20 A jo̍ōkū gblɛ̍ɛ-gblɛ̍ɛ ka aɔ̍lɔ re̍ka ɔ̄chɛ ɔka ochi̍chi̍ yī lɛlā de ali̍bobo a̍nɛ; 

aɔ̍lɔ re̍ka ɔ̄chɛ ongū aɛ̍pɛ̄ lɛlā a̍nɛ. Wu̍chē oji̍ nɛ, ala̍ Iju̍u de ɔtū che hīka abɔ̍ɔ 
lipu̍ yī Lihɔ Yī Imo̍sīisi ɔla̍ā nīi lɛlā ojo̍ōje̍ ka̍ka̍ ba̍la lɛlā olēchi̍ lēchi̍ ɔ̍lɔ tū la 
ɔgɔ̄grāa a̍nɛ. 

21 A ē ngū āchɛ ehēhī lɛlā; oji̍ - ohu̍ nīi a ē ngū iyī awɔ lɛlā ni̍ ma̍/? A koko̍o ē 

de āchɛ hīka ɛ̍lɛ ge̍ e̍e wūwī ni̍; awɔ i̍ ē wūwī ni̍? 

22 A ē ka hīka ɛ̍lɛ ge̍ e̍e la̍ ɔ̍bɔ̍ɔ̄nyā ni̍; awɔ i̍ ē la̍ ɔ̍bɔ̍ɔ̄nyā ni̍? A i̍ chikpo̍ nīi 

āchɛ ge̍ ya̍ otūlichō de i̍kpe̍ēkū ni̍; awɔ ma̍ ē yɛ̍ɛ̄lā ɔgɔgu lɔkɔ nīi o̍ ngma̍ nīi e̍ 
ē ya̍ otūlichō de Ɔwɔ ma̍? 

23 A bī lihɔ nīi Ɔwɔ de ma̍ ē gbogū, a chī de liwēyī de Ɔwɔ bū la lihɔ yī nū ɔla̍ā 

nīi a ē de ɔ̍ ē bīya ma̍. 

24 Īpū Yī Ɔwɔ ka i̍ngɔ̍ɔ hīka, “Wu̍chē yī ala̍ Iju̍u, anu̍ nīi Ɛchɛkɔcha ē ka 

ɔdwɔ̄bi̍ yī Ɔwɔ a̍nɛ.” 

25 A ge̍ ya̍ lɔkɔ nīi Lihɔ Yī Imo̍sīisi ka ma̍, ɔ̍lɔma̍ wɔwu̍ ɔtɔ̍ɔ̄ta̍ yī wɔ - ɔjā ɔlamu 

ɔlamu de wɔ nɛ. A i̍ ge̍ chī ya̍ lɔkɔ nīi Lihɔ Yī Imo̍sīisi ka ma̍ ni̍, ɔkɔkɔ ɔla̍ā a 
ke̍ ge̍ pi̍ye̍mā la wɔwu̍ ɔtɔ̍ɔ̄ta̍ kpɛ̍ɛ. 

26 Wu̍chē oji̍ nɛ, Ɛchɛkɔcha nīi i̍ je̍ wɔwu̍ ɔtɔ̍ɔ̄ta̍ ni̍ ma̍ ge̍ ya̍ lɔkɔ nīi Lihɔ Yī 

Imo̍sīisi ka ɔ̄chɛ ɔ̍lɔ ge̍ ya̍ ma̍, Ɔwɔ ge̍ē nāa anu̍ bāa ɔ̄chɛ ɔtwɔ̍wu̍ ma̍. 

27 Bū la ɛbɛ ɔla̍ā, āchɛ nīi - Ɛchɛkɔcha ma̍ ge̍ē de lɛpɔ̄ ku̍ ala̍ Iju̍u, wu̍chē yī 

Lihɔ Yī Imo̍sīisi nīi ala̍ ē bīya ma̍. Wu̍chē oji̍ nɛ, ala̍ Iju̍u nīi e̍ de Lihɔ Yī 
Imo̍sīisi tɔ̍ɔ̄ta̍ tū de ala̍, ala̍ nīi twɔ̍wu̍ ɔ̍lɔma̍ ma̍, ala̍ pi̍i̍ i̍ chī ya̍ lɔkɔ nīi Lihɔ Yī 
Imo̍sīisi ka ma̍ ni̍. Ɛchɛkɔcha nīi i̍ twɔ̍wu̍ ɔlamu ɔla̍ā ni̍ ma̍ chī ya̍ lɔkɔ nīi Lihɔ 
Yī Imo̍sīisi ka ma̍. 

28 Bɛ̍ɛ̄nɛ̄ ma̍, ɔ̄nyɛ u̍tu re̍ka Iju̍u ɔlamu ɔlamu nīi twɔ̍wu̍ la olēchi̍ lēchi̍ ma̍/? I̍ 

ɔ̄chɛ nīi - Iju̍u ji amu la yɛchɛchɛ nīi twɔ̍wu̍ ɔlamu ji ma̍ ni̍. 

29 Ɔkɔkɔ ɔla̍ā, ɔ̄chɛ nīi re̍ka Iju̍u ɔlamu ɔlamu ma̍ - ɔ̄chɛ nīi wɛ Iju̍u abɔ̍ɔ lipi̍pu̍ 

ma̍ nɛ. Ɔ̄chɛ nīi twɔ̍wu̍ la ūkpɔ̄tū ma̍ nɛ. Ɔla̍ā chī - u̍ku̍rɔ̍ yī Uhu Yī Ɔwɔ nɛ; i̍ 
Lihɔ Yī Imo̍sīisi nīi e̍ de tɔ̍ɔ̄ta̍ tū ma̍ ni̍. Ɔ̄chɛ oli̍ngɛ̍ɛ̄nɛ̄ ē nāa ɔkɔ̄kā yī nū bū la 
abɔ̄ yī Ɔwɔ; o̍ i̍ ē nāa ē bū la abɔ̄ yī āchɛ̄ɛchɛ ni̍. 

Aliro̍om 3 

1 Oji̍ nīi Iju̍u bī gla Ɛchɛkɔcha ta̍ ma̍ gɛ? Kɛ̄ɛ, o̍ re̍ka wɔwu̍ ɔtɔ̍ɔ̄ta̍ yī wā - ɔjā 

ɔlamu ɔlamu ɔha̍ nɛ? 

2 Ɔjā ɔlamu ɔlamu ɔha̍ la ɔpɔ̄pū ɔha̍lɔha̍ wa̍a̍ nɛ. La ɔpɔ̄pū ɔrāarāa, āchɛ yī 

Iju̍u re̍ka āchɛ nīi Ɔwɔ de ɛrɔ̄ yī nū tū wā la abɔ̄ a̍nɛ. 

3 Āchɛ ɛha̍ yī wā i̍ ge̍ chī ngma̍ la ode ɔtū che wa̍ ni̍ ma̍ bɛ̍ɛ? Ɔla̍ā re̍ka Ɔwɔ 

titi i̍ ngma̍ la ode ɔtū che ɔ̍ ni̍ wu̍chē ɔla̍ā? 

4 Īchāha̍ īchāha̍! Āchɛ̄ɛchɛ ge̍ de kpo̍ pīya alarīmɛ̄ wa̍a̍, Ɔwɔ ma̍ - ɔlɛlā olēchi̍ 

lēchi̍ ke̍e̍ nɛ. O̍ lɛ lɔkɔ nīi Īpū Yī Ɔwɔ ka hɔ̄ ma̍ ma̍: “A ge̍ē ka lɛlā ma̍, e̍ ge̍ē 
jo̍ōkū hwɔhi hwɔhi hīka aɔ̍lɔ ka ku kpakpa. E̍ ge̍ē klɛpɔ̄ tāa awɔ ma̍, o̍ ge̍ē de 
ē ngma̍ la awɔ i̍ngɔ̍ɔ ke̍e̍.” 

5 Lɛlā i̍ya̍ kpakpa ni̍ yī alɔ ge̍ chī de lɛlā ɔya̍ kpakpa yī Ɔwɔ hi̍yɛchɛ ke̍e̍ ma̍ 

bɛ̍ɛ? Kana̍ nīi alɔ ge̍ē ka ma̍? Alɔ ē ka hīka, Ɔwɔ i̍ ya̍ kpakpa ni̍ wu̍chē yī onīi 
o̍ ē ya̍ alɔ ichi̍ ma̍? Onūma̍ n yɛ ē ka bɔ̄ɔkɔ nīi āchɛ̄ɛchɛ ē ka lɛlā ma̍. 

6 Īchāha̍ īchāha̍! Ɔwɔ i̍ ge̍ - ɔ̄chɛ ɔnɛ̄ɛhɛhi ni̍, kana̍ nīi o̍ ge̍ē hlɛ̍ɛ̄pɔ̄ yī yɛchɛ ē 

mɛ ma̍? 

7 Lɛlā yī u ge̍ - arīmɛ̄ nīi o̍ chī ya̍ nīi lɛlā olēchi̍ lēchi̍ yī Ɔwɔ hi̍yɛchɛ gēdēgēdē 

ma̍ bɛ̍ɛ? Oji̍ ohu̍ nīi Ɔwɔ chī ge̍ē hɛ̍ u lɛpɔ̄ ka amɔ̍lɔ - ɔ̄chɛ ɔyɛ̍ɛ̄lā ɔdwɔ̄bi̍ nɛ 
ma̍? 

8 Oji̍ ohu̍ nīi alɔ i̍ ē ka ji bɛ̍ɛ̄nɛ̄ hīka, “Alɔ ā yɛ̍ɛ̄lā abi̍ gɛ hɛ̄ɛbɛ nīi ɔnɛ̄ɛhɛhi ge̍ 

bīyɛchɛ la anu̍” ni̍ ma̍? Lēchi̍, āchɛ pra̍a ami ɛcha̍ bū la ɔka ku̍ u hīka i̍ngɔ̍ɔ pi̍i̍ 
nīi ami ka a̍nɛ. Ɔwɔ ge̍ē hɛ̍ ɛlɛjā lɛpɔ̄ lɔkɔ nīi o̍ ngma̍ nīi o̍ ge̍ ya̍ tāa aa̍ ma̍. 

9 Bɛ̍ɛ̄nɛ̄ ma̍, o̍ re̍ka iyī alɔ Iju̍u hwɔhi fi̍yɛ̍ hɛ̍ iyī Ɛchɛkɔcha kɛ̄ɛ? O̍ i̍ lɛ i̍ngɔ̍ɔ ni̍! 

Wu̍chē oji̍ nɛ, n de lā la yɛchɛ i̍ngɔ̍ɔ i̍chɛ mɛ̍ hīka Iju̍u ba̍la Ɛchɛkɔcha, aa̍ wa̍a̍ 
tū la abwɔ̄hu̍ yī lɛlā ɔdwɔ̄bi̍. 

10 O̍ lɛ lɔkɔ nīi Īpū Yī Ɔwɔ ka ma̍: “Ɔ̄chɔ̄chɛ i̍ lɛ kpakpa la eyī yī Ɔwɔ ni̍. 

11 Ɔ̄chɔ̄chɛ i̍ je̍ ochi̍chi̍ yī nū ni̍. Ɔ̄chɔ̄chɛ i̍ gāla̍ Ɔwɔ ni̍. 

12 Āchɛ̄ɛchɛ wa̍a̍ pīya okwi̍ihi ta̍ Ɔwɔ. E̍ de pīya alya̍chi wa̍a̍ mɛ̍. Ɔ̄chɛ ūkpo̍he 

ɔbɔbɔ i̍ hɔ̄ abɔ̍ɔ nīi ē yɛ̍ɛ̄lā ɔnɛ̄ɛhɛhi ni̍. 

13 Ūkpɔ̄tū yī wā lɛ bāa wɔ̄gɔ̄ yī u̍nwɔ̍wu̍ nīi ta̍āpāapɛ̄ ma̍. Arīmɛ̄ ɔdwɔ̄bi̍ ē 

pɔ̍ɔ̄pɛ̍ ē bū la u̍blɛ̍ɛ̄nyī yī wā. Lɛlā yī oko̍o yī wā ē ngmo̍ okū. Lɛlā nīi lɛ bāa 
lɛ̍hwa yī ogbiji ma̍ ē bū la oko̍o yī wā a̍nɛ. 

14 Ɔhā ɔlwɔnɔnɔ ojōji tū āchɛ mu wa̍ oko̍o omōmu. 

15 Ɔjā ɔya̍ āchɛ ɔyɔ̍ɔ̄ya̍ ba̍la āchɛ ongmo̍ōngmo̍ ē hɛ̍ wā kpɛ̍ɛ. 

16 Ɛbɛha̍ ɛbɛha̍ nīi e̍ ge̍ yɛ, e̍ ē de āchɛ ē chāajɛ, e̍ ē ya̍ nīi āchɛ ē mi̍chi̍. 

17 E̍ i̍ ē ya̍ lɛlɛ̄lā nīi ge̍ē bī ogbodɔ̍dɔ̍ ge̍ē de āchɛ ma̍ ni̍. 

18 E̍ i̍ jo̍ōkū lɔkɔ nīi ɔ̄chɛ ē tūuhwi yī Ɔwɔ ma̍ je̍ ni̍.” 

19 U̍ma̍ama, alɔ jo̍ōkū hīka lɛlā wa̍a̍ nīi tū la Lihɔ Yī Imo̍sīisi ma̍ lā ku āchɛ nīi 

ge̍ē ya̍ lɔkɔ nīi Lihɔ Yī Imo̍sīisi chikpo̍ ma̍. Lihɔ Yī Imo̍sīisi hɔ̄ hɛ̄ɛbɛ ge̍ē ya̍ nīi 
āchɛ̄ɛchɛ wa̍a̍ ē pi̍ye̍mā la ɔpīya la oko̍o, hɛ̄ɛbɛ nīi āchɛ̄ɛchɛ wa̍a̍ ge̍ē tū la 
lɛpɔ̄ nīi Ɔwɔ ge̍ē hɛ̍ wā ma̍. 

20 Wu̍chē oji̍ nɛ, ɔ̄chɔ̄chɛ i̍ ē de ē lɛ kpakpa la eyī yī Ɔwɔ bū la ɔya̍ lɔkɔ nīi 

Lihɔ Yī Imo̍sīisi chikpo̍ ma̍ ē mɛ ni̍. Ɔjā nīi Lihɔ Yī Imo̍sīisi ē ya̍ ma̍, o̍ ē ya̍ nīi 
ɔ̄chɛ ē jo̍ōkū yī lɛlā ɔdwɔ̄bi̍ ɔyɔ̍ɔ̄ya̍ yī nū. 

21 U̍ma̍ama nūma̍, ɔpɔ̄pū nīi Ɔwɔ ya̍ nīi ɔ̄chɛ de ē lɛ kpakpa ba̍la anu̍ ɔlɔjā ma̍ 

hi̍yɛchɛ mɛ̍. Ɔpɔ̄pū ɔ̍lɔma̍ i̍ gɔgu la lihɔ ɔha̍lɔha̍ ode gbōgbō ni̍ lachi̍ lachi̍. Lihɔ 
Yī Imo̍sīisi ba̍la lɛlā nīi āchɛ ɔkɛrɔ̄ yī Ɔwɔ ka ma̍ chī tū itɛ̍ɛhi̍yɛ̍ yī lɛlā nūma̍ pi̍i̍: 

22 Ɔwɔ ē ya̍ nīi āchɛ de ē lɛ kpakpa ba̍la anu̍ ɔlɔjā bū la ɔtū ode che Iji̍sɔ̄ɔsi 

Ikra̍yisi. Ɔwɔ ē ya̍ i̍ngɔ̍ɔ ē de ɔ̄chaha̍-ɔ̄chaha̍ wa̍a̍ nīi de ɔtū che Ikra̍yisi ma̍. 
Iyī ɔ̄chɔ̄chɛ i̍ hɔ̄ɔ̄hɔ̄ lɛ̍kɛ̍kɔ̍ ni̍. 

23 Wu̍chē oji̍ nɛ, āchɛ̄ɛchɛ wa̍a̍ yɛ̍ɛ̄lā ɔdwɔ̄bi̍. Bū la ɛbɛ ɔla̍ā, aa̍ wa̍a̍ ku̍ hɛ̍ 

hwɛɛ hī iyɔ̄bū yī Ɔwɔ nīi ɔhɛ̍ta̍ hɔ̄ ma̍. 

24 Bū la uhwa ɔnɛ̄ɛhɛhi yī Ɔwɔ nīi o̍ ē de ē kɔ̄kɔ̄ de āchɛ ma̍, Ɔwɔ ya̍ nīi āchɛ 

wa̍a̍ de lɛ kpakpa ba̍la anu̍ ɔlɔjā gala abɔ̄ yī Ikra̍yisi Iji̍sɔ̄ɔsi nīi de āchɛ wa̍a̍ 
hīya lɛfiyɛ ma̍. 

25 Ɔwɔ de Ikra̍yisi nāa de, hɛ̄ɛbɛ nīi ɔpīyaku̍ yī nū ge̍ē re̍ka ɔpɔ̄pū obī de lɛlā 

ɔdwɔ̄bi̍ yī āchɛ wa̍a̍ kɔ̄ de wa̍. Lɛlā ɔdwɔ̄bi̍ ode kɔ̄kɔ̄ nūma̍ chī ge̍ē bū la ɔtū nīi 
āchɛ ɛla̍ā ge̍ē de ē che Ikra̍yisi ma̍. Bū la ɔpɔ̄pū yī lɛlā nūma̍, Ɔwɔ ya̍ hɛ̄ɛbɛ 
ge̍ē de lɛlā ɔya̍ kpakpa yī nū chabɔ̄ tɛri̍tɛri̍. I̍gbi̍chɛ, Ɔwɔ ē mlɔtū kpɔ̍ɔ̍ ē hīdīdū 
hī lɛlā ɔdwɔ̄bi̍ nīi āchɛ ya̍ wa̍a̍ ma̍. 

26 U̍ma̍ama yɛ̄grāa nūma̍, o̍ yɛ amu ē ya̍ tāa lɛlā ɔdwɔ̄bi̍ nīi āchɛ ē ya̍ ma̍ 

bɛ̍ɛ̄nɛ̄. Ɔla̍ā, o̍ ē ya̍ hɛ̄ɛbɛ ge̍ē de lɛlā ɔya̍ kpakpa yī nū chabɔ̄ tɛri̍tɛri̍. Bū la 
ɔpɔ̄pū nūma̍, Ɔwɔ yɛ ē de ē chabɔ̄ hīka anɔ̍lɔ ē ya̍ nīi ɔ̄chɛ mɔ̄chɛ nīi - ɔ̍lɔ de 
ɔtū che Iji̍sɔ̄ɔsi ma̍ ɔ̍lɔ de ē lɛ kpakpa la eyī yī anu̍ ke̍e̍. 

27 Bɛ̍ɛ̄nɛ̄ ma̍, oji̍ nīi alɔ ge̍ē bī gbogū mɛ ma̍? Ɔjɔ̄jā i̍ hɔ̄ nīi alɔ ge̍ē bī gbogū 

īchāha̍ īchāha̍ ni̍! Ma̍, oji̍ chī - ohu̍ ma̍? Lihɔ Yī Imo̍sīisi ode gbōgbō - ohu̍ 
a̍nɛ? Īchāha̍ īchāha̍! Ɔtū nīi alɔ de che ma̍ nɛ. 

28 Wu̍chē oji̍ nɛ, alɔ de ka chlɛhu̍ mɛ̍ hīka, ɔ̄chɛ de ē lɛ kpakpa ba̍la Ɔwɔ bū la 

ɔtū ode Ikra̍yisi ke̍e̍; i̍ obū la ɔya̍ lɔkɔ nīi Lihɔ Yī Imo̍sīisi chikpo̍ ma̍ ni̍. 

29 Ɔwɔ u̍tu - Ɔwɔ yī āchɛ yī Iju̍u ke̍e̍ nɛ? Je̍ka Ɔwɔ yī Ɛchɛkɔcha titi nɛ? 

30 Ɔwɔ lɛ ūkpo̍he i̍ngɔ̍ɔ kpo̍kpo̍. O̍ ge̍ē ya̍ nīi āchɛ yī Iju̍u ē de lɛ kpakpa ba̍la 

anu̍ ɔlɔjā bū la ɔtū nīi e̍ ge̍ē de ē che Ikra̍yisi ma̍. O̍ chī ge̍ē ya̍ nīi Ɛchɛkɔcha 
ē de lɛ kpakpa ba̍la anu̍ ɔlɔjā bū la ɔtū nīi e̍ ge̍ē de ē che Ikra̍yisi ma̍. 

31 Ɔtū ode chōche - ɔka̍a̍ka̍ bɛ̍ɛ̄nɛ̄ nɛ ma̍, alɔ ā de Lihɔ Yī Imo̍sīisi wo̍ōkū 

bɛ̍ɛ̄nɛ̄ ni̍? Īchāha̍ īchāha̍! Ɔkɔkɔ ɔla̍ā, alɔ ge̍ē ta̍ābɔ̄ ku̍ ɔ̄ brii. 

Aliro̍om 4 

1 Bɛ̍ɛ̄nɛ̄ ma̍, oji̍ nīi alɔ ge̍ē ka ē ku̍ lɛlā yī A̍brahāam nīi - a̍dɔ̄kū yī alɔ āchɛ yī 

Iju̍u ma̍? Oji̍ nīi o̍ ma̍ wɔ̄bɔ̄bɔ̄ yī nū ma̍? 

2 Ala̍ ma̍ gɛ ko̍ō! O̍ ge̍ re̍ka A̍brahāam de lɛ kpakpa ba̍la Ɔwɔ bū la lɛlā ɔha̍ nīi 

anu̍ ɔlɔjā yɔ̍ɔ̄ya̍ ma̍ nɛ, o̍ ge̍ ma̍ lɛlā ɔha̍ ē bī gbogū. O̍ i̍ lɛ lɛlɛ̄lā obī gbogū la 
iyɔ̄bū yī Ɔwɔ ni̍. 

3 Wu̍chē oji̍ nɛ, Īpū Yī Ɔwɔ ka hīka, “A̍brahāam de ɔtū che Ɔwɔ. Bū la ɔtū ode 

chōche yī nū, Ɔwɔ nāa anu̍ nīi o̍ de lɛ kpakpa la eyī yī nū ke̍e̍.” 



329 

 

Yala © Bible Society of Nigeria, 1979. 
 

 
 

 

4 Ɔ̄chɛ nīi ya̍ u̍ku̍rɔ̍ ma̍, e̍ ē kla̍ anu̍ ure̍ yī u̍ku̍rɔ̍ nīi o̍ ya̍ ma̍. Ure̍ yī u̍ku̍rɔ̍ yī nū 

ɔla̍ā, ɔ̄chɛ i̍ ē nāa anu̍ ka ɔ̍lɔ - ɔjā ɔkɔ̄kɔ̄ ni̍. Ɔjā nīi o̍ nāa wu̍chē yī ɔjā nīi o̍ 
yɔ̍ɔ̄ya̍ ma̍ nɛ. 

5 Ɔ̄chɛ nīi i̍ chī yɛ ē kwɔgu lɛlā ɔyɔ̍ɔ̄ya̍ hɛ̄ɛbɛ gbɔjā la abɔ̄ yī Ɔwɔ ni̍, nīi de ɔtū 

che Ɔwɔ ke̍e̍ ma̍ bɛ̍ɛ? Wu̍chē oji̍ nɛ, o̍ de ɔtū che Ɔwɔ nīi ē ya̍ nīi ɔ̄chɛ ɔdwɔ̄bi̍ 
ē de ē hwɔhi-hwɔhi ē mɛ̍ ma̍. Bū la ɛbɛ ɔla̍ā, ɔtū ode chōche yī nū ɔla̍ā nīi 
Ɔwɔ ē nāa ē bī ya̍ nīi ɔlɔjā de ē lɛ kpakpa ba̍la Ɔwɔ bɛ̍ɛ̄nɛ̄ a̍nɛ. 

6 Ide̍bīidi titi ka lɛlā nūma̍ i̍ngi̍ngɔ̍ɔ. O̍ ka a̍hōhi ɔ̍lɔ ge̍ iyī ɔ̄chɛ nīi Ɔwɔ ɔ̍lɔ nāa 

ɔ̍lɔ hīka ɔ̍lɔ de lɛ kpakpa la eyī yī anu̍ ke̍e̍ ma̍. Onūma̍ i̍ lā ku lɛlā ɔyɔ̍ɔ̄ya̍ yī 
ɔ̄chɛ ɔlɔjā hɛ̄ɛbɛ gbɔjā la abɔ̄ yī Ɔwɔ ni̍. I̍ngɛ̍ɛ̄nɛ̄ nīi Ide̍bīidi ka a̍nɛ: 

7 “A̍hōhi ge̍ iyī āchɛ nīi Ɔwɔ de lɛlā abi̍ ɔyɔ̍ɔ̄ya̍ yī wā kɔ̄ de wa̍ ke̍e̍ ma̍! 

8 A̍hōhi ge̍ iyī ɔ̄chɛ nīi Ādā i̍ ge̍ē de lɛlā ɔdwɔ̄bi̍ yī nū lā ga̍nū gɛ ni̍ ma̍!” 

9 O̍ re̍ka a̍hōhi nūma̍ nīi Ide̍bīidi ka ma̍ - iyī āchɛ yī Iju̍u nīi re̍ka āchɛ ɔtwɔ̍wu̍ 

ma̍ ke̍e̍ nɛ? Ehe̍e! A̍hōhi nūma̍ - iyī Ɛchɛkɔcha nīi re̍ka āchɛ i̍twɔ̍wu̍ ni̍ ma̍ titi 
nɛ. Wu̍chē oji̍ nɛ, alɔ ka lɛlā bū la Īpū Yī Ɔwɔ i̍ngɔ̍ɔ i̍chɛ mɛ̍ hīka, “A̍brahāam 
de ɔtū che Ɔwɔ. Bū la ɔtū ode chōche yī nū, Ɔwɔ nāa anu̍ ka ɔ̍lɔ de lɛ kpakpa 
la eyī yī anu̍ ke̍e̍ mɛ̍.” 

10 Yɛ̄grāa ɔna̍ nīi lɛlā nūma̍ ya̍ ma̍? O̍ ya̍ o̍bū nīi A̍brahāam twɔ̍wu̍, kɛ̄ɛ 

A̍brahāam twɔ̍wu̍ o̍bū? Lɛlā ɔla̍ā lā o̍bo̍o̍bū nīi o̍ twɔ̍wu̍ a̍nɛ. 

11 O̍ wā ge̍ twɔ̍wu̍ bɛ̍ɛ̄nɛ̄ ma̍, wɔwu̍ ɔtɔ̍ɔ̄ta̍ yī nū ɔla̍ā lɛ bāa ukɔ̄ ohōhu nīi ge̍ē 

chabɔ̄ yī lɛlā ɔha̍ ma̍. Ɔla̍ā chabɔ̄ hīka, yɛ̄grāa nīi A̍brahāam i̍ tɔ̍ɔ̄twɔ̍wu̍ we̍ ni̍ 
ma̍, wu̍chē yī ɔtū nīi o̍ de che Ɔwɔ ma̍, Ɔwɔ nāa anu̍ ka ɔ̍lɔ de lɛ kpakpa la eyī 
yī anu̍ mɛ̍. Bū la ɛbɛ ɔla̍ā, āchɛ wa̍a̍ nīi de ɔtū che Ɔwɔ nīi Ɔwɔ nāa aa̍ ka ɛ̍lɛ 
de lɛ kpakpa la eyī yī anu̍ ma̍, e̍ i̍ ge̍ tɔ̍ɔ̄twɔ̍wu̍ ni̍, A̍brahāam re̍ka a̍dā yī wā 
a̍nɛ. 

12 A̍brahāam chī gba̍a - a̍dā yī āchɛ nīi twɔ̍wu̍ ma̍ nɛ. I̍ wu̍chē yī wɔwu̍ nīi e̍ ta̍ 

ma̍ - ohu̍ a̍ni̍. Ɔjā nīi hu̍ ma̍, onīi e̍ hɔ̄ gala ɔgɔgu yī ɔtū ode che Ɔwɔ lɔkɔ nīi 
a̍dā yī alɔ A̍brahāam hɔ̄ de ɔtū che Ɔwɔ o̍bū nīi o̍ twɔ̍wu̍ ma̍ nɛ. 

13 Ɔwɔ choko̍o de A̍brahāam ba̍la wɔma yī nū ka yɛchɛ wa̍a̍ ɔ̍lɔ - iyī ɛ̍lɛ nɛ. I̍ 

owu̍chē hīka A̍brahāam gbō Lihɔ Yī Imo̍sīisi ka̍ka̍ - ohu̍ a̍ni̍. Ɔwɔ choko̍o de ɔ̍ 
wu̍chē yī ɔtū nīi o̍ de che Ɔwɔ nīi Ɔwɔ nāa anu̍ ka ɔ̍lɔ de lɛ kpakpa la eyī yī 
anu̍ ma̍. 

14 O̍ ge̍ re̍ka Ɔwɔ ge̍ē de ɔjā nīi o̍ choko̍o ma̍ ē de āchɛ nīi ē gbō Lihɔ Yī 

Imo̍sīisi ke̍e̍ ma̍ nɛ, nɛ̄ni̍ ɔtū nīi ɔ̄chɛ de ē che Ɔwɔ ma̍ ge̍ re̍ka a̍ji yī lɛlā ke̍e̍; 
oko̍o nīi Ɔwɔ che ma̍ chī ge̍ re̍ka a̍kpla yī lɛlā i̍ngɔ̍ɔ ke̍e̍. 

15 Lihɔ Yī Imo̍sīisi nīi hɔ̄ ma̍, anu̍ ē bī ɔtū ngurangura yī lɛpɔ̄ ɔhɔ̍ɔ̄hɛ̍ yī Ɔwɔ ē 

wā a̍nɛ. Ɛbɛ nīi lihɔ ɔha̍lɔha̍ i̍ ge̍ hɔ̄ ni̍, lihɔ ode bɔ̄bīya i̍ hɔ̄ ni̍. 

16 Oko̍o nīi Ɔwɔ che ma̍ hɔ̄ wu̍chē yī ɔtū ode che Ɔwɔ ochōche. O̍ lɛ i̍ngɔ̍ɔ 

hɛ̄ɛbɛ nīi uhwa ɔnɛ̄ɛhɛhi nīi Ɔwɔ choko̍o ge̍ē de ma̍ ge̍ē re̍ka ɔjā ɔkɔ̄kɔ̄ ke̍e̍ de 
āchɛ wa̍a̍ nīi - wɔma yī A̍brahāam ma̍ la olēchi̍ lēchi̍. I̍ iyī āchɛ ka̍ta̍ nīi ē gbō 
Lihɔ Yī Imo̍sīisi ma̍ ni̍. Iyī āchɛ nīi de ɔtū che Ɔwɔ lɔkɔ nīi A̍brahāam de ɔtū 
che Ɔwɔ ma̍ kpa̍a nɛ. Wu̍chē oji̍ nɛ, A̍brahāam re̍ka a̍dā yī alɔ wa̍a̍ a̍nɛ. 

17 O̍ lɛ lɔkɔ nīi Īpū Yī Ɔwɔ ka ma̍, “N de wɔ pīya a̍dā yī ɔcha yɛ̄mɛ̄mɛ̄ mɛ̍.” 

Oko̍o nīi Ɔwɔ che ma̍ hwɔhi hwɔhi gɔ̄grāa la īkprī yī Ɔwɔ ɔlɔjā nīi A̍brahāam 
de ɔtū che ɔ̍ ma̍. Anu̍ - Ɔwɔ nīi ē de okū hye̍ēyī wā la ɔhɔ̄leyī mɛ ma̍ nɛ. Anu̍ - 
Ɔwɔ nīi ē ka lɛlā ji nīi ɔjā nīi i̍ hɔ̄ o̍bū ni̍ ē chōo̍chē de ē hɔ̄ ke̍e̍ ma̍ nɛ. 

18 A̍brahāam de ɔtū che ɔjā nīi Ɔwɔ choko̍o ma̍ i̍ngɔ̍ɔ kpɔ̍ɔ̍ yɛ̄grāa ɔla̍ā nīi 

ɔjɔ̄jā odeyīche che i̍ hɔ̄ ni̍ lachi̍ lachi̍ ma̍. Bū la ɔla̍ā, o̍ de pīya “a̍dā yī ɔcha 
yɛ̄mɛ̄mɛ̄.” O̍ lɛ lɔkɔ nīi Īpū Yī Ɔwɔ ka ma̍, “Āchɛ nīi ge̍ē bū la wɔma yī wɔ ma̍ 
ge̍ lyɛ̄mɛ̄ kpɛ̍ɛji.” 

19 A̍brahāam gbajɛ lɛ̍yi̍ ohu ɛrwɔ̄ yɛ gāa mɛ̍; o̍ ge̍ gbɔ̄gbɛri̍ya̍ tū lɔkɔ nīi ibi̍īyē 

yɛngrɔ̄ɔ yī nū ko̍ōku̍ wa̍a̍ mɛ̍, kɛ̄ɛ Isa̍ra ɔnyā yī nū nīi i̍ ge̍ē ma ɔyi̍ ē mɛ̍ ē gɛ ni̍ 
ma̍, ɔtū nīi o̍ de che Ɔwɔ ma̍ i̍ diya gee ni̍ kpɔ̍ɔ̍. 

20 A̍brahāam i̍ pi̍ye̍mā la ɔtū ode che Ɔwɔ ochōche ni̍; o̍ i̍ ta̍ahu̍ yī ɔjā nīi Ɔwɔ 

choko̍o de ɔ̍ ma̍ ni̍. Ɔkɔkɔ ɔla̍ā, ɔtū nīi o̍ de che Ɔwɔ ma̍ ya̍ nīi o̍ lwɔhu̍ brii, kā 
Ɔwɔ ɔkɔ̄kā. 

21 O̍ jo̍ōkū gblɛ̍ɛ-gblɛ̍ɛ hīka Ɔwɔ ɔ̍lɔ ge̍ē ya̍ ɔjā nīi ɔ̍lɔ choko̍o ma̍. 

22 Ɔla̍ā - ohu̍ nīi, “Ɔwɔ nāa A̍brahāam ka ɔ̍lɔ de lɛ kpakpa la eyī yī anu̍ mɛ̍” 

a̍nɛ. 

23 Ɔkɔlɛ̄lā nūma̍ nīi re̍ka, “Ɔwɔ nāa anu̍ ka ɔ̍lɔ de lɛ kpakpa la eyī yī anu̍” ma̍, 

e̍ i̍ ta̍ tū la īpū wu̍chē yī A̍brahāam ke̍e̍ ni̍. 

24 E̍ de ta̍ tū wu̍chē yī alɔ titi nīi Ɔwɔ ge̍ē nāa alɔ ka aɛ̍lɛ de lɛ kpakpa la eyī yī 

anu̍ ma̍. Alɔ wa̍a̍ nīi de ɔtū che Ɔwɔ nīi de Iji̍sɔ̄ɔsi Ādādā yī alɔ hye̍ēyī la okū 
ma̍ nɛ. 

25 Iji̍sɔ̄ɔsi nūma̍ nīi Ɔwɔ tu̍labɔ̄ hī ɔ̄ nīi o̍ pīyaku̍ wu̍chē yī lɛlā ɔdwɔ̄bi̍ yī alɔ 

wa̍a̍ ma̍, Ɔwɔ de ɔ̍ hye̍ēyī bū la okū wā la ɔhɔ̄leyī ya̍ nīi alɔ de lɛ kpakpa ba̍la 
Ɔwɔ mɛ̍. 

Aliro̍om 5 

1 Wu̍chē lɔkɔ nīi Ɔwɔ ya̍ nīi alɔ de lɛ kpakpa ba̍la anu̍ ɔlɔjā bū la ɔtū ode che ɔ̍ 

ochōche ma̍, alɔ hɔ̄ la ogbodɔ̍dɔ̍ ba̍la Ɔwɔ gala abɔ̄ yī Iji̍sɔ̄ɔsi Ikra̍yisi nīi - 
Ādādā yī alɔ ma̍ bɛ̍ɛ̄nɛ̄. 

2 Bū la ɔtū nīi alɔ de che ɔ̍ ma̍, Ikra̍yisi bī alɔ wā ge̍ ma̍ uhwa ɔnɛ̄ɛhɛhi nūma̍ 

nīi Ɔwɔ de ma̍ mɛ̍; anu̍ nīi alɔ tū ma̍ la anu̍ u̍ma̍ama a̍nɛ. Alɔ yɛ ē wɔ̄wīyā 
bɛ̍ɛ̄nɛ̄, wu̍chē lɔkɔ nīi alɔ deyīche ge̍ē nāa rīgā yī Ɔwɔ ba̍la anu̍ ma̍. 

3 Alɔ ē wɔ̄wīyā i̍ngi̍ngɔ̍ɔ wu̍chē akanya wa̍a̍ nīi ē hɔ̄ de alɔ ma̍. Wu̍chē oji̍ nɛ, 

alɔ jo̍ōkū hīka, akanya ē ta̍tu̍tu̍ nīi ɔ̄chɛ ē mlɔtū hɔ̄ kpɔ̍ɔ̍ a̍nɛ. 

4 Ɔmlɔtū hɔ̄ kpɔ̍ɔ̍ ɔla̍ā chī ya̍ nīi Ɔwɔ ē ka ɔnɛ̄ɛhɛhi yī ɔ̄chɛ. Ɔka ɔnɛ̄ɛhɛhi yī 

ɔ̄chɛ i̍ngɔ̍ɔ chī ya̍ nīi ɔ̄chɛ ē deyīche Ɔwɔ a̍nɛ. 

5 Eyī ode chōche nūma̍ i̍ ē mwajɛ ē mɛ ni̍. Wu̍chē oji̍ nɛ, Ɔwɔ de ɔhɔtū yī nū 

mwɛbɛ mwɛbɛ tū alɔ la ūkpɔ̄tū bū la Uhu Ɔnɛ̄ɛhɛhi yī nū nīi - ɔjā nīi o̍ kɔ̄kɔ̄ de 
alɔ ke̍e̍ ji ma̍. 

6 Wu̍chē oji̍ nɛ, yɛ̄grāa nīi wɔbɔ̄ otōtū ɔha̍lɔha̍ i̍ hɔ̄ de alɔ ni̍ cha̍ka̍ra̍ ma̍, 

Ikra̍yisi wā ge̍ pīyaku̍ de alɔ wu̍chē yī wɔbi̍ lɛlā yī alɔ. Ikra̍yisi ya̍ i̍ngɔ̍ɔ yɛ̄grāa 
pi̍i̍ nīi Ɔwɔ ɔlɔjā de lā ma̍. 

7 O̍ lichi̍ gba̍a̍ o̍bū nīi ɔ̄chɛ ge̍ē pīyēku̍ ē de ɔ̄chɛ nīi ē yɛ̍ɛ̄lā ɔlɛkpakpa ma̍. 

Ɔ̄chɛ nīi ē yɛ̍ɛ̄lā ɔnɛ̄ɛhɛhi ɔnɛ̄ɛhɛhi ma̍ nīi ɔ̄chɛ ka̍a ge̍ē bɔ̍ɔ̄tū pīyēku̍ ē de ɔ̍ 
a̍nɛ oo. 

8 Mɔ̍ɔkɔ nīi Ɔwɔ chī de ɔhɔtū yī nū chabɔ̄ hu̍ alɔ ɔ̄kū gɛ! Yɛ̄grāa nīi alɔ e̍e re̍ka 

āchɛ ɔyɛ̍ɛ̄lā ɔdwɔ̄bi̍ we̍ ma̍ nīi Ikra̍yisi pīyaku̍ de alɔ a̍nɛ. 

9 Bū la ɔpīyaku̍ yī nū nīi Ɔwɔ ya̍ nīi alɔ de lɛ kpakpa ke̍e̍ ba̍la Ɔwɔ ɔlɔjā a̍nɛ. 

Ɔla̍ā lɛ i̍ngɔ̍ɔ ma̍, alɔ jo̍ōkū hwɔhi hwɔhi bɛ̍ɛ̄nɛ̄ hīka Ikra̍yisi ge̍ē de alɔ ē hɛ̍ta̍ 
hī ɔtū ngurangura yī lɛpɔ̄ ɔhɔ̍ɔ̄hɛ̍ yī Ɔwɔ. 

10 Alɔ - aluji yī Ɔwɔ o̍bū nɛ, Ɔwɔ chī de alɔ pīya aɛ̍ɛya anu̍ bū la ɔpīyaku̍ yī Ɔyi̍ 

yī nū ke̍e̍ mɛ̍. U̍ma̍ama nīi alɔ - aɛ̍ɛya yī Ɔwɔ bɛ̍ɛ̄nɛ̄ nɛ ma̍, ɔla̍ā kpɛ̍ɛ nīi o̍ ge̍ē 
de alɔ hɛ̍ta̍ bū la ɔhɔ̄leyī yī Ikra̍yisi bɛ̍ɛ̄nɛ̄ a̍nɛ. 

11 I̍ ɔla̍ā ɔla̍ā ke̍e̍ ni̍. Alɔ yɛ ē wɔ̄wīyā wu̍chē yī Ɔwɔ bɛ̍ɛ̄nɛ̄. Ɔwɔ̄wīyā ɔla̍ā bū la 

abɔ̄ yī Ādādā yī alɔ Iji̍sɔ̄ɔsi Ikra̍yisi nīi de alɔ pīya aɛ̍ɛya yī Ɔwɔ bɛ̍ɛ̄nɛ̄ ma̍. 

12 Lɛlā ɔdwɔ̄bi̍ wā la yɛchɛ nūma̍ gala abɔ̄ yī ɔngrɔ̄ɔ ūkpo̍he. Lɛlā ɔdwɔ̄bi̍ yī nū 

ɔla̍ā bī ɔpīyaku̍ ku iyī nū wā. Wu̍chē ɔla̍ā, ɔpīyaku̍ hɔ̄ de ɔ̄chɛ mɔ̄chɛ wa̍a̍ 
bɛ̍ɛ̄nɛ̄. Wu̍chē oji̍ nɛ, ɔ̄chɛ mɔ̄chɛ ē yɛ̍ɛ̄lā ɔdwɔ̄bi̍. 

13 Lɛlā ɔdwɔ̄bi̍ hɔ̄ la yɛchɛ o̍bū nīi Ɔwɔ de Lihɔ ɔla̍ā de Imo̍sīisi a̍nɛ. Ɛbɛ nīi 

lihɔ ɔha̍lɔha̍ i̍ ge̍ chī hɔ̄ ni̍, ɔka hīka ɔ̄chɛ ya̍ dwɔ̄bi̍ mɛ̍ i̍ hɔ̄ ni̍. 

14 Bū la yɛ̄grāa yī A̍dāam kpɛɛ ge̍ chɛ̄ yɛ̄grāa yī Imo̍sīisi, ɔpīyaku̍ bī wɔhu̍ yī 

āchɛ̄ɛchɛ wa̍a̍ a̍nɛ. Gɔ̄ga la āchɛ nīi i̍ yɛ̍ɛ̄lā ɔdwɔ̄bi̍ bāa A̍dāam nīi tɔ̍ɔkɔ yī lɛlā 
yī Ɔwɔ ma̍ ni̍ ma̍, ɔpīyaku̍ bī wɔhu̍ yī wā titi. A̍dāam nūma̍ re̍ka īgbla yī ɔ̄chɛ 
nīi yeēwā ma̍ a̍nɛ. 

15 Lɛlā yī aa̍ āchɛ ɛpɛpa nūma̍ chī hɔ̄ɔ̄hɔ̄ hɔ̄ɔ̄hɔ̄. Wu̍chē oji̍ nɛ, lɛlā yī ɔjā nīi 

Ɔwɔ ē kɔ̄kɔ̄ ke̍e̍ ji ē de ɔ̄chɛ ma̍ hɔ̄ɔ̄hɔ̄ hɛ̍ iyī lɛlā ɔdwɔ̄bi̍ yī A̍dāam. Lēchi̍ nɛ, 
āchɛ̄ɛchɛ wa̍a̍ pīyaku̍ wu̍chē yī lɛlā ɔdwɔ̄bi̍ nīi ɔngrɔ̄ɔ ūkpo̍he ɔla̍ā ya̍ ma̍. Lɛlā 
yī uhwa ɔnɛ̄ɛhɛhi yī Ɔwɔ chī gɔ̄ga pɛtɛpɛtɛ. I̍ngi̍ngɔ̍ɔ nīi Ɔwɔ kɔ̄ ɔjā ɔkɔ̄kɔ̄ ke̍e̍ 
ji de āchɛ̄ɛchɛ wa̍a̍ bū la uhwa ɔnɛ̄ɛhɛhi nīi ɔngrɔ̄ɔ ūkpo̍he ē de ma̍ a̍nɛ. 
Ɔngrɔ̄ɔ ūkpo̍he ɔla̍ā re̍ka Iji̍sɔ̄ɔsi Ikra̍yisi. 

16 Lɛlā yī ɔjā nīi Ɔwɔ ē kɔ̄kɔ̄ ke̍e̍ ji ē de ɔ̄chɛ ma̍ chī hɔ̄ɔ̄hɔ̄ hɛ̍ lɛlā ɔdwɔ̄bi̍ nīi 

ɔngrɔ̄ɔ ūkpo̍he ta̍tu̍tu̍ ma̍. Wu̍chē oji̍ nɛ, lɛlā ɔdwɔ̄bi̍ ūkpo̍he ɔla̍ā nīi A̍dāam ya̍ 
ma̍, Ɔwɔ hɛ̍ ɔ̄ lɛpɔ̄, de lɛpɔ̄ ku̍ ɔ̄. Lɛlā ɔdwɔ̄bi̍ wa̍a̍ nīi āchɛ ya̍ bɛ̍ɛ̄nɛ̄ ma̍, Ɔwɔ 
chī ya̍ wā lɛhi ka anɔ̍lɔ de lɛlā ngma̍ la ɛ̍lɛ ke̍e̍ mɛ̍. 

17 Lēchi̍ nɛ, bū lɛlā ɔdwɔ̄bi̍ yī ɔngrɔ̄ɔ ūkpo̍he ɔla̍ā nīi ɔpīyaku̍ wu̍tu yɛ ē bī 

wɔhu̍ yī āchɛ wa̍a̍ a̍nɛ. O̍ lɛ i̍ngɔ̍ɔ wu̍chē yī ɔngrɔ̄ɔ ūkpo̍he ɔla̍ā ma̍, ɔjā nīi bū 
la lɛlā nīi ɔngrɔ̄ɔ nīi re̍ka Iji̍sɔ̄ɔsi Ikra̍yisi ya̍ ma̍ ge̍ gɔ̄ga pɛtɛpɛtɛ kana̍ ma̍ ēēe! 
Lēchi̍, āchɛ nāa uhwa ɔnɛ̄ɛhɛhi yī Ɔwɔ mwɛbɛ mwɛbɛ, de lɛ kpakpa la eyī yī 
Ɔwɔ ɔlɔjā bū la ɔjā nīi Ɔwɔ kɔ̄kɔ̄ de wa̍ ke̍e̍ ji ma̍ mɛ̍. Wu̍chē ɔla̍ā, aa̍ wa̍a̍ ge̍ē 
lwɔhɔ̍hu̍ brii la ɔhɔ̄leyī nīi e̍ ge̍ē hɔ̄ gala abɔ̄ yī Ikra̍yisi ma̍. 

18 Ma̍ gɛ! Lɛlā ɔdwɔ̄bi̍ yī ɔngrɔ̄ɔ ūkpo̍he ɔla̍ā hu̍ nīi Ɔwɔ hlɛ̍ɛ̄pɔ̄ de ku̍ āchɛ 

wa̍a̍. Gala ɔgɔgu ɔla̍ā, lɛlā ɔlɛkpakpa ɔyɔ̍ɔ̄ya̍ yī ɔngrɔ̄ɔ ūkpo̍he hu̍ nīi Ɔwɔ de 
lɛlā ngma̍ la āchɛ wa̍a̍ gba̍a de ɔhɔ̄leyī de wa̍. 

19 Lɛlā ɔdwɔ̄bi̍ ūkpo̍he yī A̍dāam nīi o̍ i̍ pɔ̍ɔkɔ yī Ɔwɔ ni̍ ma̍ - ohu̍ nīi āchɛ wa̍a̍ 

de pīya āchɛ ɔyɛ̍ɛ̄lā ɔdwɔ̄bi̍ a̍nɛ. Gala ɔgɔgu ɔla̍ā, Iji̍sɔ̄ɔsi Ikra̍yisi ɔ̄chɛ ūkpo̍he 
nīi pɔ̍ɔkɔ yī Ɔwɔ ma̍ - ohu̍ nīi āchɛ wa̍a̍ de lɛ kpakpa ba̍la Ɔwɔ a̍nɛ. 

20 Lihɔ Yī Imo̍sīisi wā hɛ̄ɛbɛ nīi lɛlā ɔdwɔ̄bi̍ ge̍ē mwɛbɛ ē gāa iyɔ̄bū iyɔ̄bū. Lɛlā 

ɔdwɔ̄bi̍ ge̍ chī mwɛbɛ ga iyɔ̄bū iyɔ̄bū, uhwa ɔnɛ̄ɛhɛhi nīi Ɔwɔ ē de ma̍ ge̍ē 
mwɛbɛ ē gāa iyɔ̄bū iyɔ̄bū gɔ̄ga pɛtɛpɛtɛ bɛ̍ɛ̄nɛ̄. 

21 Bū la ɛbɛ ɔla̍ā, lɔkɔ nīi lɛlā ɔdwɔ̄bi̍ bī wɔhu̍ yī ɔpīyaku̍ odōde de āchɛ̄ɛchɛ 

wa̍a̍ ma̍, i̍ngi̍ngɔ̍ɔ nīi uhwa ɔnɛ̄ɛhɛhi yī Ɔwɔ titi bī wɔhu̍ yī ɔya̍ nīi alɔ de lɛ 
kpakpa ba̍la Ɔwɔ bɛ̍ɛ̄nɛ̄ a̍nɛ. Anu̍ ge̍ē bī alɔ ē gāa ɔhɔ̄leyī i̍mɔ̄mɛni̍ nīi hɔ̄ gala 
abɔ̄ yī Iji̍sɔ̄ɔsi Ikra̍yisi Ādādā yī alɔ ma̍ a̍nɛ. 

Aliro̍om 6 

1 Alɔ ge̍ē ka kana̍ bɛ̍ɛ̄nɛ̄ ma̍? O̍ re̍ka alɔ ge̍ē hɔ̄ la lɛlā ɔdwɔ̄bi̍ gāa iyɔ̄bū hɛ̄ɛbɛ 

nīi uhwa ɔnɛ̄ɛhɛhi nīi Ɔwɔ ē de ma̍ ge̍ē mwɛbɛ gba̍a̍ ē gāa iyɔ̄bū iyɔ̄bū kɛ̄ɛ? 

2 Īchāha̍ īchāha̍! Je̍ka a̍a alɔ ko̍ōku̍ tunutunu de lɛlā ɔdwɔ̄bi̍ mɛ̍? Kana̍ nīi alɔ 

ge̍ē gba̍a ē hɔ̄ la lɛlā ɔdwɔ̄bi̍ ē mɛ we̍ ma̍ gɛ? 

3 Je̍ka a̍a ala̍ jo̍ōkū yī lɛlā nūma̍? E̍ hu alɔ yenyi nīi alɔ tū ngmo̍tu̍chɛ̄ ba̍la 

Iji̍sɔ̄ɔsi Ikra̍yisi ma̍, e̍ hu alɔ yenyi ɔla̍ā i̍ngi̍ngɔ̍ɔ la ɔpīyaku̍ ba̍la anu̍. 

4 Bū la yenyi ohōhu nīi e̍ hu alɔ ma̍, o̍ re̍ka e̍ de alɔ nyi ba̍la anu̍ mɛ̍. Ɔla̍ā re̍ka 

alɔ titi pīyaku̍ bāa anu̍ ma̍. Ɔla̍ā lɛ i̍ngɔ̍ɔ wa̍a̍ hɛ̄ɛbɛ nīi alɔ ge̍ē hɔ̄ la ɔhɔ̄leyī 
onīpīpɛ̄ gala ɔgɔgu lɔkɔ nīi Ɔwɔ A̍dā yī alɔ de Ikra̍yisi hye̍ēyī la okū ke̍e̍ bū la 
wɔhu̍ ɔlɛbɛ̍bi̍ yī nū ma̍. 

5 Wu̍chē oji̍ nɛ, o̍ ge̍ re̍ka alɔ tū ngmo̍tu̍chɛ̄ ba̍la Ikra̍yisi, pīyaku̍ bɔ̄ɔkɔ nīi anu̍ 

ku̍ ma̍, i̍ngi̍ngɔ̍ɔ nīi alɔ ge̍ē tū ngmo̍tu̍chɛ̄ ba̍la anu̍; hye̍ēyī la okū bɔ̄ɔkɔ nīi 
anu̍ hye̍ēyī ma̍ a̍nɛ. 

6 Alɔ wa̍a̍ jo̍ōkū hīka ɔ̄chɛ nīi alɔ nūma̍ wɛ o̍bū ma̍, e̍ de ɔ̍ ngmo̍ yɛ̄gɛ̄grāa nīi e̍ 

de Ikra̍yisi gwōba̍ la ɔchi̍ ɔhrɛ̍ɛpa ma̍ mɛ̍. O̍ lɛ i̍ngɔ̍ɔ hɛ̄ɛbɛ nīi Ɔwɔ ge̍ē de 
ɔ̄chɛ ɔdwɔ̄bi̍ ɔla̍ā nīi alɔ wɛ o̍bū ma̍ ē chāajɛ. Bū la ɛbɛ ɔla̍ā, alɔ i̍ ge̍ē hɔ̄ bāa 
afiyɛ yī lɛlā ɔdwɔ̄bi̍ ma̍ ē gɛ ni̍. 

7 Wu̍chē oji̍ nɛ, ɔ̄chɛ ge̍ ko̍ōku̍ mɛ̍, ɔlɔjā i̍ tū la abwɔ̄hu̍ yī lɛlā ɔdwɔ̄bi̍ gɛ ni̍ 

lachi̍ lachi̍. 

8 Alɔ ge̍ pīyaku̍ i̍ngɔ̍ɔ ba̍la Ikra̍yisi, alɔ de ɔtū che hīka alɔ ge̍ē lɛ ɔhɔ̄leyī 

i̍ngi̍ngɔ̍ɔ bāa anu̍ ma̍. 

9 Wu̍chē oji̍ nɛ, alɔ jo̍ōkū hīka Ɔwɔ de Ikra̍yisi hye̍ēyī la okū mɛ̍. O̍ i̍ chī ge̍ē 

pīyaku̍ ge̍ē gbo̍ mɛ ē gɛ ni̍. Ɔpīyaku̍ i̍ lwɔhu̍ ɔha̍lɔha̍ wā la lɛhu̍ yī nū gɛ ni̍. 

10 Ɔpīyaku̍ nīi o̍ ku̍ ma̍, o̍ de ko̍ōku̍ tunutunu de lɛlā ɔdwɔ̄bi̍ i̍ngɔ̍ɔ kpɛɛ ku 

yɛ̄grāa ɔha̍lɔha̍ bɛ̍ɛ̄nɛ̄. Ɔhɔ̄leyī nīi o̍ hɔ̄ u̍ma̍ama ma̍, Ɔwɔ nīi o̍ hɔ̄ de ɔ̍ bɛ̍ɛ̄nɛ̄ 
a̍nɛ. 

11 Gala ɔgɔgu ɔla̍ā, ala̍ titi ge̍ē gbɛri̍ya̍ ē tū iyī ala̍ hīka ala̍ ko̍ōku̍ tunutunu de 

lɛlā ɔdwɔ̄bi̍ mɛ̍. Ala̍ hɔ̄leyī de Ɔwɔ bū la otū ngmo̍tu̍chɛ̄ ba̍la Ikra̍yisi Iji̍sɔ̄ɔsi 
bɛ̍ɛ̄nɛ̄. 

12 O̍ lɛ i̍ngɔ̍ɔ ma̍, lɛlā ɔdwɔ̄bi̍ ge̍ e̍e bī wɔhu̍ yī ibi̍īyē yī ala̍ ɛla̍ā nīi ē ko̍ōku̍ mɛ 

ma̍ gɛ ni̍, lɛbɛ nīi ala̍ ge̍ e̍e hɔ̄ pɔ̍ɔkɔ yī lɛlā a̍hla̍ nīi ala̍ ɛlɛjā hla̍ ma̍ gɛ ni̍. 

13 Ala̍ e̍e tu̍ hī ɛbɛbɛ yī ala̍ lā de lɛlā ɔdwɔ̄bi̍ obī yɔ̍ɔ̄ya̍ ni̍. Ɔkɔkɔ ɔla̍ā, ala̍ ā tu̍ 

hī iyī ala̍ wa̍a̍ de Ɔwɔ. Ala̍ ā ya̍ i̍ngɔ̍ɔ bāa āchɛ nīi Ɔwɔ de wa̍ hye̍ēyī bū la 
ɔpīyaku̍ wā la ɔhɔ̄leyī ma̍. Ala̍ ā tu̍labɔ̄ hī iyī ala̍ wa̍a̍ ligbo̍ ligbo̍ lā de Ɔwɔ nīi o̍ 
ge̍ bī ala̍ yɛ̍ɛ̄lā ɔlɛkpakpa yī nū. 

14 Ala̍ e̍e chɛ̄ nīi lɛlā ɔdwɔ̄bi̍ ge̍ bī wɔhu̍ yī ala̍ gɛ ni̍. Wu̍chē oji̍ nɛ, ala̍ i̍ hɔ̄ la 

ɔya̍ lɔkɔ nīi lihɔ ka ɔ̄chɛ ɔ̍lɔ ge̍ ya̍ ma̍ gɛ ni̍. Uhwa ɔnɛ̄ɛhɛhi nīi Ɔwɔ ē de ma̍ nīi 
ala̍ hɔ̄ la anu̍ a̍nɛ. 

15 Ɔkana̍ bɛ̍ɛ̄nɛ̄ nɛ? O̍ re̍ka alɔ i̍ hɔ̄ gɔgu lihɔ gɛ ni̍ nīi alɔ hɔ̄ la uhwa ɔnɛ̄ɛhɛhi 

nīi Ɔwɔ ē de ma̍, alɔ ge̍ē yɛ̍ɛ̄lā ɔdwɔ̄bi̍ kpɔ̍ɔ̍ wu̍chē yī ɔla̍ā? Īchāha̍ īchāha̍! 

16 Je̍ka a̍a ala̍ jo̍ōkū hīka ala̍ ge̍ tu̍labɔ̄ hī iyī ala̍ bāa afiyɛ yī ɔ̄chɛ ɔha̍ yɛ ē 

pɔ̍ɔkɔ yī nū mɛ̍, o̍ re̍ka ala̍ - afiyɛ yī abābā ɔla̍ā nīi ala̍ ē pɔ̍ɔkɔ yī nū ma̍ ichɛ̄ɛhi 
nɛ. O̍ ge̍ - lɛlā ɔdwɔ̄bi̍ nīi ala̍ ē pɔ̍ɔkɔ yī nū a̍nɛ, ɛpiyabuna yī nū - ɔpīyaku̍ nɛ. 
O̍ ge̍ chī - ɔya̍ lɔkɔ nīi Ɔwɔ ka ma̍ nīi ala̍ yɛ ē pɔ̍ɔkɔ yī nū a̍nɛ, ɛpiyabuna yī nū 
- ode lɛ kpakpa ba̍la Ɔwɔ nɛ. 

17 O̍gbo̍ ge̍ iyī Ɔwɔ! Wu̍chē oji̍ nɛ, ala̍ - afiyɛ yī lɛlā ɔdwɔ̄bi̍ īchāha̍ o̍bū nɛ; ala̍ 

chī chōo̍chē wā ge̍ yɛ ē pɔ̍ɔkɔ yī lɛlā olēchi̍ lēchi̍ nīi bū la lɛlā ongōngū nīi ala̍ 
nāa po̍ ma̍ bɛ̍ɛ̄nɛ̄. 

18 Bū la ɛbɛ ɔla̍ā, Ɔwɔ de ala̍ hīya lɛfiyɛ hī wɔhu̍ yī lɛlā ɔdwɔ̄bi̍. Ala̍ de pīya 

afiyɛ yī lɛlā ɔlɛkpakpa ɔyɔ̍ɔ̄ya̍ bɛ̍ɛ̄nɛ̄. 

19 N yɛ ē bī igbla yī lɛlā ɔlamu yī alɔ āchɛ̄ɛchɛ ē ka lɛlā oli̍ngɛ̍ɛ̄nɛ̄ wu̍chē yī 

ɔlɛkwīkwī yī ala̍ ɛlɛjā bāa āchɛ̄ɛchɛ ma̍. Īchāha̍ ɔla̍ā, ala̍ tu̍labɔ̄ hī iyī ala̍ wa̍a̍ 
lā bāa afiyɛ yī lɛlā ya̍chi ɔyɔ̍ɔ̄ya̍ ba̍la wɔbi̍ lɛlā ɔdɔ̄dɛ̄ ɔha̍lɔha̍ wa̍a̍ nīi ala̍ yɛ ē 
chikpo̍ ma̍. Gala ɔgɔgu ɔla̍ā, ala̍ ā tu̍labɔ̄ hī iyī ala̍ wa̍a̍ lā u̍ma̍ama bāa afiyɛ yī 
lɛlā ɔlɛkpakpa ɔyɔ̍ɔ̄ya̍ ma̍ la obī yɛ̍ɛ̄lā ɔnɛ̄ɛhɛhi gɛ. 

20 Olo̍ nīi ala̍ e̍e wɛ afiyɛ yī lɛlā ɔdwɔ̄bi̍ ma̍, lɛlā ɔlɛkpakpa ɔyɔ̍ɔ̄ya̍ i̍ lwɔhu̍ 

ɔha̍lɔha̍ wā la ibi̍īyē yī ala̍ ni̍. 

21 Ma̍, oji̍ nīi ala̍ chī lɛ bū la lɛlā ɛla̍ā nīi ala̍ yɛ ē ya̍ o̍bū nīi chī chōo̍chē de ya̍ 

ala̍ liwēyī iwēyī u̍ma̍ama hɔ̄ ma̍ ma̍? Ɛpiyabuna yī lɛlā ɛla̍ā wa̍a̍ - ɔpīyaku̍ nɛ. 

22 U̍ma̍ama ma̍, Ɔwɔ chī de ala̍ hīya lɛfiyɛ hī lɛlā ɔdwɔ̄bi̍ mɛ̍; ala̍ de pīya afiyɛ 

yī Ɔwɔ bɛ̍ɛ̄nɛ̄. Ɔjā nīi ala̍ ge̍ē lɛ ē bū la onūma̍ ma̍ - ode ɔhɔ̄leyī yī ala̍ kwɔbɔ̄ 
de Ɔwɔ la ɔgɔ̄grāa, nīi ɛpiyabuna yī nū re̍ka ɔhɔ̄leyī i̍mɔ̄mɛni̍ ma̍ nɛ. 

23 Wu̍chē oji̍ nɛ, ɔpīyaku̍ re̍ka ɛpiyabuna nīi ɔ̄chɛ ē nāa la lɛlā ɔdwɔ̄bi̍ a̍nɛ. Ɔjā 

nīi Ɔwɔ chī ē kɔ̄kɔ̄ de ɔ̄chɛ ke̍e̍ ji ma̍ - ɔhɔ̄leyī i̍mɔ̄mɛni̍ bū la otū ngmo̍tu̍chɛ̄ 
ba̍la Ikra̍yisi Iji̍sɔ̄ɔsi nīi - Ādādā yī alɔ ma̍ nɛ. 

Aliro̍om 7 

1 Aɛ̍nɛ̍ yī u! N jo̍ōkū hwɔhi hwɔhi hīka ala̍ je̍ ochi̍chi̍ yī ɔjā nīi n yɛ ma̍ ge̍ē ka 

ma̍. Wu̍chē oji̍ nɛ, ala̍ jo̍ōkū lɔkɔ nīi lihɔ lɛ ma̍. Yɛ̄grāa wa̍a̍ nīi ɔ̄chɛ e̍e hɔ̄leyī 
ma̍ nīi lihɔ ē bī wɔhu̍ yī ɔ̄chɛ a̍nɛ. 

2 O̍ lɛ bāa lɛlā yī ɔnyā ɔblɛ̍ba̍ ma̍. Kpɛɛ nīi ɔbu̍ūnū e̍e hɔ̄leyī we̍ ma̍, ɔnyā ɔla̍ā 

hɔ̄ la ɔkɔkɔ yī ɔbu̍ūnū ke̍e̍ gala ɔgu yī lihɔ. Ɔbu̍ūnū ge̍ chī pīyaku̍ mɛ̍, o̍ re̍ka o̍ 
i̍ gblɛfiyɛ yī lihɔ ɔla̍ā nīi o̍ hɔ̄ la ɔkɔkɔ yī ɔbu̍ūnū ma̍ gɛ ni̍. 

3 Ɔnyā ɔblɛ̍ba̍ ɔla̍ā ge̍ chī pīya ge̍ hɔ̄ tāa ɔngrɔ̄ɔ ɔha̍ yɛ̄grāa nīi ɔbu̍ūnū e̍e 

hɔ̄leyī ma̍, ɔ̍lɔma̍ o̍ re̍ka ɔnyā ɔla̍ā la̍ ɔ̍bɔ̍ɔ̄nyā. Ɔbu̍ūnū ge̍ chī pīyaku̍ mɛ̍, o̍ 
re̍ka o̍ i̍ gblɛfiyɛ yī lihɔ ɔla̍ā gɛ ni̍ lachi̍ lachi̍. O̍ ge̍ pɔ̄pīya ge̍ bla̍a ɔngrɔ̄ɔ ɔha̍ o̍ 
i̍ la̍ ɔ̍bɔ̍ɔ̄nyā gɛ ni̍. 

4 I̍ngɛ̍ɛ̄nɛ̄ nīi lɛlā yī ala̍ titi lɛ a̍nɛ, aɛ̍nɛ̍ yī u. Gala ɔgɔgu yī Lihɔ Yī Imo̍sīisi ala̍ 

wa̍a̍ titi ko̍ōku̍ mɛ̍. Ichɛ̄ɛhi nɛ, wu̍chē oji̍ nɛ, alɔ - ɛbɛha̍ yī ibi̍īyē yī Ikra̍yisi nɛ. 
U̍ma̍ama, alɔ - āchɛ yī anu̍ nīi Ɔwɔ de ɔ̍ hye̍ēyī la okū ma̍ bɛ̍ɛ̄nɛ̄ nɛ. O̍ ya̍ 
hɛ̄ɛbɛ nīi alɔ ge̍ē hwɔhi hwɔhi la ɔhɔ̍chɛ̍ yī Ɔwɔ. 

5 Wu̍chē oji̍ nɛ, yɛ̄grāa nīi alɔ hɔ̄ lɔkɔ nīi ɔchɔ̍ɔwɔ yī ɔ̄chɛ̄ɛchɛ chikpo̍ ma̍, a̍hla̍ 

yī lɛlā ɔdwɔ̄bi̍ ɔyɔ̍ɔ̄ya̍ nīi Lihɔ Yī Imo̍sīisi ta̍tu̍tu̍ yī nū ma̍ yɛ ē ya̍ u̍ku̍rɔ̍ la ibi̍īyē 
yī alɔ a̍nɛ. Yɛ̄grāa ɔla̍ā, alɔ hwɔhi hwɔhi yɛ ē hɔ̍chɛ̍ yī ɔpīyaku̍. 

6 U̍ma̍ama nūma̍, alɔ i̍ gblɛfiyɛ yī Lihɔ Yī Imo̍sīisi gɛ ni̍. Wu̍chē oji̍ nɛ, gala 

ɔgɔgu yī Lihɔ Yī Imo̍sīisi nīi ku̍ alɔ tū bāa aligbakɔbɔ o̍bū ma̍, alɔ ko̍ōku̍ mɛ̍. 
Alɔ i̍ hɔ̍chɛ̍ yī ɔpɔ̄pū ɔnɛ̄chɛ̄ ɔla̍ā nīi - iyī lihɔ nīi e̍ de tɔ̍ɔ̄ta̍ gblāa ma̍ gɛ ni̍. 
Ɔkɔkɔ ɔla̍ā, ɔpɔ̄pū onīpīpɛ̄ nīi - iyī Uhu Yī Ɔwɔ ma̍ nīi alɔ hɔ̍chɛ̍ yī nū bɛ̍ɛ̄nɛ̄ 
a̍nɛ. 

7 Alɔ ge̍ē ka kana̍ ma̍ gɛ? O̍ re̍ka Lihɔ Yī Imo̍sīisi ɔjā ɔdwɔ̄bi̍ nɛ? Īchāha̍ 

īchāha̍! Je̍ka Lihɔ Yī Imo̍sīisi ɔla̍ā ohu̍ nīi n jo̍ōkū yī lɛlā ɔdwɔ̄bi̍ a̍nɛ? O̍ ge̍ 
re̍ka Lihɔ Yī Imo̍sīisi nīi ka hīka, “A ā hla̍ ɔjā ɔhɔ̍ɔ̄hla̍ ni̍” ma̍, kana̍ nīi n ke̍ ge̍ 
jo̍ōkū yī lɛlā yī ɔjā ɔhɔ̍ɔ̄hla̍ ma̍? 

8 Lɛlā ɔdwɔ̄bi̍ ta̍tu̍tu̍ ya̍ nīi a̍hla̍ ita ɔha̍lɔha̍ wa̍a̍ hɔ̄ de u bɛ̍ɛ̄nɛ̄ a̍nɛ. O̍ ya̍ i̍ngɔ̍ɔ 

bū la lɛlā nīi Ɔwɔ ka āchɛ ɛ̍lɛ ge̍ ya̍ ma̍. Ɛbɛ nīi lihɔ ɔha̍lɔha̍ i̍ ge̍ hɔ̄ ni̍, lɛlā 
ɔdwɔ̄bi̍ i̍ ē ya̍ ɔjɔ̄jā wɔ̄bɔ̄bɔ̄ yī nū mɛ ni̍. 

9 Ami ma̍, yɛ̄grāa nīi lihɔ ɔha̍lɔha̍ i̍ hɔ̄ ge̍ē kɛlɛ̄lā de u lɔkɔ nīi n ge̍ē ya̍ ma̍ ni̍ 

ma̍, n hɔ̄leyī. N wā ge̍ jo̍ōkū yī ɔjā nīi Ɔwɔ ka āchɛ ɛ̍lɛ ge̍ ya̍ ma̍ bɛ̍ɛ̄nɛ̄ ma̍, lɛlā 
ɔdwɔ̄bi̍ nū kwrichi yarɛ brii bɛ̍ɛ̄nɛ̄. 

10 Bū la ɛbɛ ɔla̍ā, n pīyaku̍ ke̍e̍. Lɛlā nīi Ɔwɔ ka āchɛ ɛ̍lɛ ge̍ ya̍ nīi ke̍ ge̍ bī 

ɔhɔ̄leyī ge̍ de u ma̍ chōo̍chē bī ɔpīyaku̍ ge̍ de ami ke̍e̍. 

11 Lɛlā ɔdwɔ̄bi̍ ma̍ ɛbɛ de ikpo̍ rɛ, gla̍ ami yɛ̍gra̍ bū la lɛlā ɔ̍lɔma̍ nīi Ɔwɔ ka 

āchɛ ɛ̍lɛ ge̍ ya̍ ma̍. Lɛlā ɔdwɔ̄bi̍ nāa lɛlā ɔla̍ā nīi Ɔwɔ ka āchɛ ɛ̍lɛ ge̍ ya̍ ma̍ bī 
ngmo̍ u i̍ngɔ̍ɔ ke̍e̍. 

12 Bū la ɛbɛ ɔla̍ā, o̍ re̍ka Lihɔ Yī Imo̍sīisi - ɔjā ɔlɛcha̍ri̍cha̍ri̍ nɛ. Lɛlā nīi Ɔwɔ chī 

ka āchɛ ɛ̍lɛ ge̍ ya̍ ma̍ chī lɛ cha̍ri̍cha̍ri̍, lɛ kpakpa, gba̍a hwɔhi gɔ̄grāa ke̍e̍. 

13 Ma̍, o̍ re̍ka ɔjā nīi hwɔhi hwɔhi ma̍ chōo̍chē bī ɔpīyaku̍ ge̍ de ami a̍nɛ? 

Īchāha̍ īchāha̍! Lɛlā ɔdwɔ̄bi̍ ngmo̍ u a̍nɛ. Lɛlā ɔdwɔ̄bi̍ bī ɔjā nīi - ɔnɛ̄ɛhɛhi ma̍ 
ya̍ de u ngmo̍ a̍nɛ. Lɛlā ɔdwɔ̄bi̍ ya̍ i̍ngɔ̍ɔ lɛbɛ ge̍ē de iyī nū chabɔ̄ lɔkɔ nīi o̍ lɛ 
la olēchi̍ lēchi̍ ma̍. Bū la ɔla̍ā nīi lɛlā ɔdwɔ̄bi̍ nāa lɛlā nīi Ɔwɔ ka āchɛ ɛ̍lɛ ge̍ ya̍ 
ma̍ bī ya̍ u̍ku̍rɔ̍ ma̍, lɛlā ɔdwɔ̄bi̍ de iyī nū chabɔ̄ bāa ɔjā ɔdwɔ̄bi̍ ke̍ke̍ni̍ gba̍a̍ 
ma̍. 

14 Alɔ jo̍ōkū hīka Lihɔ Yī Imo̍sīisi ma̍ bū la abɔ̄ yī Ɔwɔ ke̍e̍. Ami chī - ɔ̄chɛ̄ɛchɛ 

ɔbɔbɔ nīi ē ko̍ōku̍ mɛ ma̍ nɛ. N de pīya ɔfiyɛ yī lɛlā ɔdwɔ̄bi̍ i̍ngɔ̍ɔ ke̍e̍. 

15 N i̍ ē je̍ ochi̍chi̍ yī ɔjā nīi n chikpo̍ ge̍ ya̍ ma̍ mɛ ni̍. Lɛlā nīi ta̍ um anyī ma̍ nīi 

n ē chōo̍chē ya̍ ihihi a̍nɛ. 

16 Ɔla̍ā nīi n ē chōo̍chē ya̍ ɔjā nīi n i̍ ē chikpo̍ ge̍ē ya̍ ni̍ ma̍ chabɔ̄ hīka amɔ̍lɔ 

chɛ̄ hīka Lihɔ Yī Imo̍sīisi ɔ̍lɔ hwɔhi hwɔhi. 

17 Bū la ɛbɛ ɔla̍ā, o̍ re̍ka i̍ ami ɔlɔjā yɛ ē yɛ̍ɛ̄lā ɔla̍ā a̍ni̍; lɛlā ɔdwɔ̄bi̍ nīi lwɔ̄lɛ̍ la 

ami ma̍ yɛ ē ya̍ ihihi a̍nɛ. 

18 N jo̍ōkū gblɛ̍ɛ-gblɛ̍ɛ hīka lɛlā ɔnɛ̄ɛhɛhi ɔyɔ̍ɔ̄ya̍ ɔha̍lɔha̍ i̍ hɔ̄ amu la ami nūma̍ 

nīi - ɔ̄chɛ̄ɛchɛ cha̍ka̍ra̍ ma̍ ni̍. Wu̍chē oji̍ nɛ, lɛlā ɔnɛ̄ɛhɛhi ē hɔ̍ɔ̄hla̍ ami la 
ɔyɔ̍ɔ̄ya̍ nyaa ma̍, n i̍ ē ya̍ mɛ ni̍. 

19 N i̍ ē yɛ̍ɛ̄lā ɔnɛ̄ɛhɛhi nīi n ē chikpo̍ ge̍ē ya̍ ma̍ ni̍; ɔdwɔ̄bi̍ ɔdwɔ̄bi̍ nīi n i̍ ē 

chikpo̍ ge̍ē ya̍ ni̍ ma̍, anu̍ nīi n ē chōo̍chē ya̍ ihihi a̍nɛ. 

20 O̍ ge̍ re̍ka n yɛ ē ya̍ ɔjā nīi ami ɔlɔjā i̍ chikpo̍ ge̍ē ya̍ ni̍ ma̍, ɔla̍ā chabɔ̄ hīka i̍ 

ami ɔlɔjā yɛ ē yɛ̍ɛ̄lā ɔ̍lɔma̍ a̍ni̍; lɛlā ɔdwɔ̄bi̍ nīi lwɔ̄lɛ̍ la ami ma̍ yɛ ē ya̍ ihihi a̍nɛ. 

21 Bū la ɛbɛ ɔla̍ā, n ma̍ hīka ita yī lihɔ nūma̍ i̍ngɛ̍ɛ̄nɛ̄ yɛ ē ya̍ u̍ku̍rɔ̍ amu lipu̍ yī 

ibi̍īyē yī u a̍nɛ: N ge̍ chikpo̍ ge̍ē yɛ̍ɛ̄lā ɔnɛ̄ɛhɛhi, lɛlā abi̍ ɔyɔ̍ɔ̄ya̍ chōo̍chē hɛ̍ u 
kpɛ̍ɛ ihihi a̍nɛ. 

22 Abɔ̍ɔ la ɛri̍ya̍ yī lipu̍ yī ami ɔlɔjā ma̍, lihɔ yī Ɔwɔ lɛ u wɔnyɛ gɔ̄ga a̍nɛ. 

23 N chī ma̍ lihɔ ɔha̍ nīi hɔ̄ɔ̄hɔ̄ ke̍e̍ ma̍ amu la ibi̍īyē yī u. Lihɔ ɔ̍lɔma̍ yɛ ē nunu 

ē tāa lihɔ ɔla̍ā nīi lɛ ūkpɔ̄tū yī u wɔnyɛ ma̍. O̍ de u ku̍ pīya ɔfiyɛ yī lihɔ yī lɛlā 
ɔdwɔ̄bi̍ nīi yɛ ē ya̍ u̍ku̍rɔ̍ la ibi̍īyē yī u ma̍. 

24 Ɔchɔ̍ɔnyɛ ēēe! Ɔ̄nyɛ kpɛ̍ɛ ge̍ē u̍tu ē de u ē hɛ̍ta̍ hī ibi̍īyē nūma̍ nīi bī u yɛ 

ma̍ yɛ gāa ɔpīyaku̍ ma̍? 

25 O̍gbo̍ ge̍ - iyī Ɔwɔ nīi ge̍ē de u ē hɛ̍ta̍ gala abɔ̄ yī Iji̍sɔ̄ɔsi Ikra̍yisi Ādādā yī 

alɔ ke̍e̍ ma̍! Ɔchlɛhu̍ yī lɛlā nīi n lɛ ma̍ hɔ̄ ma̍ a̍nɛ! Ami ɔlɔjā ma̍ ge̍ē hɔ̍chɛ̍ yī 
lihɔ yī Ɔwɔ ke̍e̍ la ūkpɔ̄tū yī u wa̍a̍. Ɔchɔ̍ɔwɔ yī ɔ̄chɛ̄ɛchɛ nīi n wɛ ma̍, anu̍ ge̍ē 
hɔ̍chɛ̍ yī lihɔ yī lɛlā ɔdwɔ̄bi̍ ɔla̍ā a̍nɛ. 

Aliro̍om 8 

1 Ala̍ ma̍ gɛ ko̍ō! Āchɛ wa̍a̍ nīi hɔ̄ la ongmo̍tu̍chɛ̄ ba̍la Ikra̍yisi Iji̍sɔ̄ɔsi ma̍, Ɔwɔ 

i̍ ge̍ē hɛ̍ wā lɛpɔ̄ ɔdwɔ̄bi̍ ni̍. 

2 Wu̍chē oji̍ nɛ, lihɔ yī Uhu Yī Ɔwɔ nīi ē de ɔhɔ̄leyī de alɔ la otū ngmo̍tu̍chɛ̄ yī 

alɔ ba̍la Ikra̍yisi ma̍ de u hɛ̍ta̍ i̍ngɔ̍ɔ ke̍e̍ hī lihɔ yī lɛlā ɔdwɔ̄bi̍ ba̍la ɔpīyaku̍ ɔla̍ā 
mɛ̍. 

3 Ɔjā nīi Lihɔ Yī Imo̍sīisi i̍ ya̍ mɛ ni̍ wu̍chē yī ɔlɛkwīkwī yī ɔchɔ̍ɔwɔ yī ɔ̄chɛ̄ɛchɛ 

ma̍, Ɔwɔ de ya̍ mɛ̍. Lɛlā ɔdwɔ̄bi̍ nīi bī wɔhu̍ yī ɔchɔ̍ɔwɔ yī ɔ̄chɛ̄ɛchɛ ma̍, Ɔwɔ 
hɛ̍ ɔ̄ lɛpɔ̄ ɔdwɔ̄bi̍ mɛ̍. O̍ ya̍ i̍ngɔ̍ɔ bū la onīi o̍ de Ɔyi̍ yī nū tɛ̄rɔ̄ wā ge̍ de lɛlā 
ɔdwɔ̄bi̍ ngmo̍nyi̍ ma̍. Ɔyi̍ yī nū tū ibi̍īyē bāa ɔ̄chɛ̄ɛchɛ ɔlamu nīi ē yɛ̍ɛ̄lā ɔdwɔ̄bi̍ 
ma̍. 

4 Lɛlā nūma̍, Ɔwɔ ya̍ hɛ̄ɛbɛ nīi lɛlā ɔlɛkpakpa lɔkɔ nīi Lihɔ Yī Imo̍sīisi chikpo̍ 

ma̍ ge̍ē hɔ̄ gɔ̄grāa la ibi̍īyē yī alɔ. Alɔ nīi hɔ̄ gala ɔgɔgu yī Uhu Yī Ɔwɔ ma̍, alɔ 
nīi i̍ chɛ̄ hɔ̄ gala ɔgɔgu yī lɛlā yī ɔchɔ̍ɔwɔ yī ɔ̄chɛ̄ɛchɛ ni̍ ma̍ nɛ. 

5 Wu̍chē oji̍ nɛ, āchɛ nīi ē hɔ̄ lɔkɔ nīi ɔchɔ̍ɔwɔ yī ɔ̄chɛ̄ɛchɛ ka ɛ̍lɛ ge̍ ya̍ ma̍, ɔjā 

nīi ɔchɔ̍ɔwɔ yī ɔ̄chɛ̄ɛchɛ chikpo̍ ma̍ nīi ɛri̍ya̍ ogbōgbō yī wā rɛ la anu̍ a̍nɛ. Āchɛ 
nīi ē chī hɔ̄ lɔkɔ nīi Uhu Yī Ɔwɔ ka ɛ̍lɛ ge̍ ya̍ ma̍, ɔjā nīi Uhu Yī Ɔwɔ chikpo̍ ma̍ 
nīi ɛri̍ya̍ ogbōgbō yī wā rɛ la anu̍ a̍nɛ. 

6 Ɛri̍ya̍ ogbōgbō yī ɔ̄chɛ ge̍ rɛ la ɔjā nīi ɔchɔ̍ɔwɔ yī ɔ̄chɛ̄ɛchɛ chikpo̍ ma̍, 

ɛpiyabuna yī nū - ɔpīyaku̍ nɛ. Ɛri̍ya̍ ogbōgbō yī ɔ̄chɛ ge̍ chī rɛ la ɔjā nīi Uhu Yī 
Ɔwɔ chikpo̍ ma̍, ɔ̍lɔma̍ ɛpiyabuna yī nū - ɔhɔ̄leyī ba̍la ogbodɔ̍dɔ̍ nɛ. 

7 Bū la ɛbɛ ɔla̍ā, ɔ̄chɛ nīi ɛri̍ya̍ ogbōgbō yī nū ge̍ rɛ la ɔjā nīi ɔchɔ̍ɔwɔ yī 

ɔ̄chɛ̄ɛchɛ chikpo̍ ma̍, ɔlɔjā de ē pīya oluji yī Ɔwɔ. Wu̍chē oji̍ nɛ, o̍ i̍ chɛ̄ gbō lihɔ 
yī Ɔwɔ ni̍. O̍ i̍ u̍tu ge̍ē de ɔ̍ gbōgbō mɛ o̍bo̍o̍bū ni̍. 

8 Āchɛ wa̍a̍ nīi ē ya̍ lɔkɔ nīi ɔchɔ̍ɔwɔ yī aa̍ ɛlɛjā chikpo̍ ma̍ i̍ ē yɛ̍ɛ̄lā lɛ Ɔwɔ 

wɔnyɛ ē mɛ ni̍. 

9 Ala̍ ma̍ i̍ hɔ̄ lɔkɔ nīi ɔchɔ̍ɔwɔ yī ala̍ ɛlɛjā ka ala̍ ɔ̍lɔ ge̍ ya̍ ma̍ ni̍. Lɔkɔ nīi Uhu 

Yī Ɔwɔ ka ala̍ ɔ̍lɔ ge̍ hɔ̄ ma̍ nīi ala̍ yɛ ē ya̍ i̍ngɔ̍ɔ ke̍e̍ a̍nɛ. O̍ lɛ i̍ngɔ̍ɔ ichɛ̄ɛhi nīi 
o̍ ge̍ re̍ka Uhu Yī Ɔwɔ hɔ̄ abɔ̍ɔ la ala̍, ɔ̄chɛ nīi Uhu yī Ikra̍yisi i̍ ge̍ hɔ̄ abɔ̍ɔ la 
anu̍ ni̍, ɔ̍lɔma̍, ɔlɔjā i̍ ɔ̄chɛ yī Ikra̍yisi ni̍ 

10 Wu̍chē yī lɛlā ɔdwɔ̄bi̍, ibi̍īyē ɔlamu ē ko̍ōku̍. Ikra̍yisi ge̍ chī hɔ̄ abɔ̍ɔ la ala̍, 

ɔ̍lɔma̍, Uhu yī nū ɔla̍ā re̍ka ɔhɔ̄leyī de ala̍ a̍nɛ. Wu̍chē oji̍ nɛ, Ɔwɔ ya̍ nīi ala̍ de 
lɛ kpakpa ba̍la anu̍ ɔlɔjā mɛ̍. 

11 Uhu Yī Ɔwɔ de Iji̍sɔ̄ɔsi ɔlɔjā hye̍ēyī la okū a̍nɛ. Uhu ɔla̍ā ge̍ hɔ̄ abɔ̍ɔ la ala̍, 

ɔ̍lɔma̍ anu̍ nīi de Iji̍sɔ̄ɔsi ɔlɔjā hye̍ēyī bū la okū ma̍ ge̍ē de ɔhɔ̄leyī tū ibi̍īyē ɛla̍ā 
nīi ē ko̍ōku̍ ma̍ bū la ɔhɔ̄hɔ̄ nīi Uhu ɔla̍ā hɔ̄ abɔ̍ɔ ba̍la ala̍ ma̍. 

12 O̍ lɛ i̍ngɔ̍ɔ ma̍, aɛ̍nɛ̍ yī u, o̍ re̍ka alɔ dūre̍ yī lɛlā mɛ̍. Alɔ i̍ ge̍ē hɔ̄ lɔkɔ nīi 

ɔchɔ̍ɔwɔ yī alɔ āchɛ̄ɛchɛ chikpo̍ ma̍ gɛ ni̍. 

13 Wu̍chē oji̍ nɛ, a ge̍ hɔ̄ gala ɔgɔgu yī lɛlā ɔchɔ̍ɔwɔ yī ɔ̄chɛ̄ɛchɛ, a ge̍ē pīyēku̍ 

kpɛɛ. Uhu Yī Ɔwɔ ge̍ chī tū wɔ wɔbɔ̄ nīi a de abɔ̄lɛ̄lā abi̍ ɔyɔ̍ɔ̄ya̍ yī wɔ chāajɛ, 
ɔ̍lɔma̍ a ge̍ē lɛ ɔhɔ̄leyī. 

14 Āchɛ nīi hɔ̄ gala ɔgɔgu yī Uhu Yī Ɔwɔ ma̍, aa̍ - ayi̍ yī Ɔwɔ a̍nɛ. 

15 Wu̍chē oji̍ nɛ, Uhu ɔla̍ā nīi Ɔwɔ de de wɔ ma̍ i̍ de wɔ ē ku pīya ɔfiyɛ nīi a ē 

tūuhwi ni̍. Ɔkɔkɔ ɔla̍ā, Uhu ɔla̍ā ē ya̍ nīi a ē de ē pīya ɔyi̍ yī Ɔwɔ. Bū la wɔhu̍ 
yī Uhu ɔla̍ā nīi alɔ ē drɛ̄ɛgba ē tū Ɔwɔ hīka, “Ādā, A̍dā yī u be̍e” a̍nɛ. 

16 Bū la ɛbɛ ɔla̍ā, Uhu Yī Ɔwɔ ba̍la uhu yī alɔ ē ngmo̍tu̍chɛ̄ de lɛlā chāyenyi 

hīka aɛ̍lɛ - ayi̍ yī Ɔwɔ nɛ. 

17 Wu̍chē lɔkɔ nīi alɔ - ayi̍ yī Ɔwɔ nɛ ma̍, alɔ ge̍ē nāa ɔpiyɛ ɔla̍ā wa̍a̍ nīi Ɔwɔ 

de lā de āchɛ yī nū ma̍. Alɔ chī ge̍ē gba̍a ē bɔ̍ɔ̄ba̍ ē lɛ ɔjā nīi Ɔwɔ de lā de 
Ikra̍yisi ma̍ ba̍la anu̍. Wu̍chē oji̍ nɛ, alɔ ge̍ mi̍chi̍ ba̍la Ikra̍yisi, ɔ̍lɔma̍ o̍ re̍ka alɔ 
ge̍ nāa rīgā i̍ngi̍ngɔ̍ɔ ba̍la anu̍ titi. 

18 Ami ma̍, n jo̍ōkū gblɛ̍ɛ-gblɛ̍ɛ hīka ichi̍ ɔmɔ̍ɔ̄ma̍ nīi alɔ yɛ ē ma̍ u̍ma̍ama 

nūma̍ ma̍, ɔ̄chɛ i̍ ge̍ē nāa anu̍ ge̍ē kwichi̍ tāa rīgā ɔla̍ā nīi Ɔwɔ ge̍ē de ē 
hi̍yɛchɛ ē de alɔ la ɔ̄chī iyɔ̄bū ma̍ mɛ ni̍. 

19 Ɛjā wa̍a̍ nīi Ɔwɔ yɔ̍ɔ̄ya̍ ma̍ yɛ ē gbēyī hɔ̍ɔ̄hla̍ gba̍a̍ la oge̍ ma̍ olo̍ nīi Ɔwɔ 

ge̍ē de ayi̍ yī nū hi̍yɛchɛ ma̍. 

20 Wu̍chē oji̍ nɛ, ɛjā wa̍a̍ nīi Ɔwɔ ya̍ ma̍, Ɔwɔ hɛ̍ wā lɛpɔ̄ ɔdwɔ̄bi̍ nīi e̍ de pīya 

a̍kpla yī ɛjā mɛ̍. Wu̍chē lɔkɔ nīi aa̍ ɛlɛjā chikpo̍ ma̍ nīi o̍ lɛ i̍ngɔ̍ɔ a̍ni̍. Lɔkɔ nīi 
Ɔwɔ ɔlɔjā chikpo̍ ka ɔ̍lɔ ge̍ lɛ ma̍ nɛ. Eyī ode chōche nūma̍ chī e̍e hɔ̄ we̍. 

21 Wu̍chē oji̍ nɛ, Ɔwɔ ge̍ē de ɛjā nīi o̍ yɔ̍ɔ̄ya̍ wa̍a̍ ma̍ ē hɛ̍ta̍ hī lɛfiyɛ yī ode 

wɔ̄wa. Bɛ̍ɛ̄nɛ̄ ma̍, aa̍ titi ge̍ē nāa rīgā yī ɔhɔ̄ ke̍e̍ ɔla̍ā nīi - iyī ayi̍ yī Ɔwɔ ma̍. 

22 Alɔ jo̍ōkū hīka ɔkpɛɛ ku u̍ma̍ama nūma̍, ɛjā wa̍a̍ nīi Ɔwɔ yɔ̍ɔ̄ya̍ ma̍ yɛ ē ti̍iru. 

Wɔnɔ nīi hɔ̄ de wa̍ ma̍ lɛ bāa iyī ɔnyā nīi yɛ ē lwɔ̄ɔma yī ɔyi̍ ɔmɔ̄ma ma̍. 

23 I̍ ɛjā nīi Ɔwɔ ya̍ ma̍ ka̍ta̍ yɛ ē ya̍ i̍ngɔ̍ɔ a̍ni̍. Alɔ nūma̍ nīi Ɔwɔ de Uhu yī nū 

de alɔ bāa ɔjā ɔkɔ̄kɔ̄ ɔrāarāa ma̍ titi yɛ amu ē ti̍iru i̍ngi̍ngɔ̍ɔ lipu̍ yī ibi̍īyē yī alɔ 
ɛlɛjā. Alɔ yɛ ē ya̍ i̍ngɔ̍ɔ yɛ̄grāa nūma̍ wa̍a̍ nīi alɔ yɛ ē gbēyī nīi Ɔwɔ ge̍ē de alɔ 
ē pīya ayi̍ yī nū, ē de alɔ ɛlɛjā mɔri̍mɔri̍ ē hīya lɛfiyɛ ma̍. 

24 Wu̍chē oji̍ nɛ, alɔ deyīche i̍ngɔ̍ɔ kpɛɛ nīi Ɔwɔ de alɔ hɛ̍ta̍ ke̍e̍ mɛ̍. Alɔ ge̍ yɛ 

ē ma̍ ɔjā nīi alɔ yɛ ē deyīche ma̍, ɔ̍lɔma̍ i̍ eyī ode chōche bī aa̍ ma̍ gɛ ni̍. Ɔjā 
nīi ɔ̄chɛ yɛ ē ma̍ la eyī ma̍, o̍ gba̍a ē deyī chōche yī nū kana̍? 

25 Alɔ ge̍ yɛ ē deyīche ɔjā nīi alɔ i̍ ma̍ la eyī we̍ ni̍ ma̍, alɔ ē mlɔtū kpɔ̍ɔ̍ ē gbēyī 

yī ɔjā ɔ̍lɔma̍. 

26 Gala ɔpɔ̄pū oli̍ngɛ̍ɛ̄nɛ̄ nīi Uhu Yī Ɔwɔ ē wā ge̍ tū alɔ nīi lɛ kwīkwī ma̍ wɔbɔ̄ 

a̍nɛ. Wu̍chē oji̍ nɛ, alɔ ɛlɛjā i̍ jɔ̍ɔkɔ nīi o̍ ngma̍ nīi alɔ ge̍ē jɔhā de Ɔwɔ ma̍ ni̍. 
Uhu Yī Ɔwɔ ɔlɔjā ē ra̍ābɔ̄ de Ɔwɔ ē kulɛhu̍ yī alɔ. O̍ ē ra̍ābɔ̄ ɔla̍ā kpɛ̍ɛ ɛbɛ̍bɛ̍-
ɛbɛ̍bɛ̍ la ɔpɔ̄pū nīi ɔ̄chɛ i̍ ge̍ē kɔ̄ka la oko̍o ē mɛ ni̍. 

27 Wu̍chē lɔkɔ nīi Ɔwɔ ē ma̍ ūkpɔ̄tū yī āchɛ wa̍a̍ ma̍, o̍ ē je̍ ɔjā nīi Uhu Yī Ɔwɔ 

yɛ ē gbɛri̍ya̍ ma̍. Wu̍chē oji̍ nɛ, Uhu Yī Ɔwɔ yɛ ē ra̍ābɔ̄ de Ɔwɔ kulɛhu̍ yī āchɛ 
yī nū gala ɔgɔgu lɔkɔ nīi Ɔwɔ ɔlɔjā chikpo̍ ke̍e̍ ma̍. 

28 Alɔ jo̍ōkū hīka, la ɔjāha̍-ɔjāha̍ wa̍a̍, Ɔwɔ ē ya̍ u̍ku̍rɔ̍ ba̍la āchɛ yī nū nīi hi ɔ̍ 

ɔtū ma̍ wu̍chē yī ɔnɛ̄ɛhɛhi de wa̍. Āchɛ nīi o̍ hī wā ɛra̍ nīi e̍ ge̍ē ya̍ lɔkɔ nīi anu̍ 
ɔlɔjā miya ma̍ nɛ. 

29 Āchɛ ɛla̍ā nīi Ɔwɔ hōhu ma̍, Ɔwɔ gba̍a de wa̍ hɛ̍ gblāa lɛ̍kɛ̍kɔ̍, hɛ̄ɛbɛ nīi e̍ 

ge̍ē de ē lɛ ke̍e̍ bāa Ɔyi̍ Yī Ɔwɔ ma̍. Bū la ɛbɛ ɔla̍ā, Ɔyi̍ yī nū ge̍ē de pīya ɔyi̍ 
rɛ̄ɛya lipu̍ yī aɛ̍nɛ̍ yī nū ehēhī. 

30 Bū la ɛbɛ ɔla̍ā, āchɛ ɛla̍ā, nīi Ɔwɔ de wa̍ hɛ̍ gblāa lɛ̍kɛ̍kɔ̍ ma̍, o̍ de wa̍ hɛ̄ra̍. 

Āchɛ ɛla̍ā nīi o̍ chī de wa̍ hɛ̄ra̍ ma̍, o̍ ya̍ nīi e̍ de lɛ kpakpa ba̍la anu̍ ɔlɔjā. Āchɛ 
ɛla̍ā nīi Ɔwɔ ya̍ nīi e̍ de lɛ kpakpa ba̍la anu̍ ɔlɔjā ma̍, o̍ gba̍a ya̍ nīi e̍ bɔ̍ɔ̄ba̍ 
nāa rīgā ba̍la anu̍ ɔlɔjā. 

31 Alɔ de onūma̍ ka mɛ̍ ma̍, ɔna̍ bɛ̍ɛ̄nɛ̄ nɛ? Ɔwɔ ge̍ rɛ la ihi yī alɔ mɛ̍, ɔ̄nyɛ ge̍ē 

gba̍a ē pīyeyīta̍ alɔ ē mɛ ma̍? 

32 Ɔyi̍ nīi - Ɔyi̍ yī anu̍ ɔlɔjā ma̍, o̍ i̍ de ɔ̍ lā ga okwi̍ihi hī alɔ ni̍, o̍ de ɔ̍ nāa de la 

ɔpɔ̄pā wu̍chē yī alɔ wa̍a̍. Bū la ɔla̍ā, alɔ jo̍ōkū gblɛ̍ɛ-gblɛ̍ɛ hīka, lɔkɔ nīi o̍ de 
Ɔyi̍ yī nū nāa de wu̍chē yī alɔ ma̍, i̍ngi̍ngɔ̍ɔ nīi o̍ ge̍ē de ɔjāha̍-ɔjāha̍ wa̍a̍ ē 
kɔ̄kɔ̄ de alɔ ē mɛ a̍nɛ. 

33 Bɛ̍ɛ̄nɛ̄ ma̍, ɔ̄nyɛ chī ge̍ē de lɛpɔ̄ ku̍ āchɛ nīi Ɔwɔ hōhu ma̍? Ɔwɔ ɔlɔjā chī de 

lɛlā ngma̍ la aa̍ mɛ̍! 



339 

 

Yala © Bible Society of Nigeria, 1979. 
 

 
 

 

34 Ɔ̄nyɛ bɛ̍ɛ̄nɛ̄ nɛ nīi chī ge̍ē hɛ̍ wā lɛpɔ̄ ɔdwɔ̄bi̍ ma̍? Ikra̍yisi Iji̍sɔ̄ɔsi pīyaku̍ de 

alɔ a̍nɛ. O̍ i̍ gba̍a - i̍ngɔ̍ɔ ke̍e̍ ni̍, anu̍ hye̍ēyī bū la okū pīya ge̍ hyāhɔ̄ abɔ̍ɔ la 
abɔ̄ līre̍ yī Ɔwɔ a̍nɛ. Anu̍ yɛ ē ra̍ābɔ̄ de Ɔwɔ wu̍chē yī alɔ a̍nɛ. 

35 Bɛ̍ɛ̄nɛ̄ ma̍, oji̍ kpɛ̍ɛ ge̍ē de alɔ ē hwōta̍ hī ɔhɔtū nūma̍ nīi Ikra̍yisi lɛ de alɔ 

ma̍? Ichi̍ ɔmɔ̍ɔ̄ma̍ ge̍ē hwō alɔ ē ta̍ mɛ ma̍, kɛ̄ɛ akanya, kɛ̄ɛ ichi̍ ɔdwɔ̄bi̍ nīi e̍ ē 
ya̍ alɔ ma̍? Lɛmiyɛ, kɛ̄ɛ yeklo̍, kɛ̄ɛ ɔkpalɛ̄kā ɔha̍, kɛ̄ɛ ɔpīyaku̍ ge̍ē de alɔ ē 
hwōta̍ mɛ ma̍? Ɔjɔ̄jā i̍ ge̍ē ya̍ i̍ngɔ̍ɔ ē mɛ ni̍! 

36 Īpū Yī Ɔwɔ ka hīka ɔ̍lɔ ge̍, “Wu̍chē yī ala̍, alɔ ē tū la ɔkpalɛ̄kā yī ɔpīyaku̍ bū 

la ɔ̄chɔ̄chī kpɛɛ ge̍ē ku ɔ̄nɛ̄. E̍ ē ya̍ tāa alɔ bɔ̄ɔkɔ nīi e̍ ē ya̍ anyīyɛrɔ̄ nīi e̍ bī yɛ 
ge̍ē ngmo̍ ma̍.” 

37 Alɔ ma̍, lɛlā nūma̍ wa̍a̍ nīi ē hɔ̄ de alɔ ma̍, alɔ yɛ̍ɛ̄ngrɔ̄ɔ la aa̍ gala abɔ̄ yī 

Iji̍sɔ̄ɔsi Ikra̍yisi nīi yɔ̍ɔhɔtū yī alɔ ma̍ mɛ̍. 

38 Wu̍chē oji̍ nɛ, n jo̍ōkū gblɛ̍ɛ-gblɛ̍ɛ hīka ɔjɔ̄jā i̍ hɔ̄ abɔ̍ɔ nīi ge̍ē de alɔ ē hwōta̍ 

mɛ ē hī ɔhɔtū nīi o̍ lɛ de alɔ ma̍ ni̍. O̍ ge̍ - ɔhɔ̄leyī kɛ̄ɛ ɔpīyaku̍ oo, o̍ ge̍ - 
ayɛ̍ɛ̄chɛ̄rɔ̄ yī Ɔwɔ kɛ̄ɛ uhu ɛha̍ nīi - alɛhu̍ kɛ̄ɛ enīi bī wɔhu̍ yī ɛbɛ abɔ̍ɔ la ichō 
ma̍ oo, o̍ ge̍ - lɛlā olu̍ma̍ama kɛ̄ɛ lɛlā yī ɔ̄chī iyɔ̄bū oo, 

39 o̍ ge̍ē ro̍ōre̍ka yɛchɛ nīi hɔ̄ la ichō ma̍ kɛ̄ɛ onīi hɔ̄ abɔ̍ɔ lipu̍ yī ajɛ ma̍ oo, 

ɔha̍lɔha̍ i̍ hɔ̄ abɔ̍ɔ nīi ge̍ē de alɔ ē hwōta̍ hī ɔhɔtū yī nū mɛ ni̍. Ɔjɔ̄jā i̍ hɔ̄ abɔ̍ɔ 
lipu̍ yī ɛjā wa̍a̍ nīi Ɔwɔ ya̍ ma̍ nīi ge̍ē de alɔ ē hwōta̍ mɛ ge̍ē gbo̍ hī ɔhɔtū nīi 
Ɔwɔ lɛ la alɔ gala abɔ̄ yī Ikra̍yisi Iji̍sɔ̄ɔsi Ādādā yī alɔ ma̍ ni̍. 

Aliro̍om 9 

1 Lɛlā nūma̍ nīi n yɛ ē ka ma̍ - ichɛ̄ɛhi nɛ. Ami - ɔ̄chɛ yī Ikra̍yisi nɛ, n i̍ yɛ ē 

warīmɛ̄ ni̍. Uhu Ɔnɛ̄ɛhɛhi Yī Ɔwɔ bī wɔhu̍ yī ɛri̍ya̍ yī ūkpɔ̄tū yī u a̍nɛ. Ɔla̍ā ya̍ 
nīi n gba̍a jo̍ōkū gblɛ̍ɛ-gblɛ̍ɛ hīka n i̍ yɛ ē warīmɛ̄ ni̍ a̍nɛ. 

2 Īlāanyī nīi yɛ amu ē lā u ma̍ de glɛbɛta̍. Lɛlā ohwōhwō nīi hɔ̄ amu la ūkpɔ̄tū yī 

u ma̍ i̍ tū ɔchlɛhu̍ ni̍. 

3 Wu̍chē yī āchɛ yī ami ɔlɔjā nīi - ayɔ̍ɔcha yī u la ɔmɔ̄ma ma̍ nɛ. Ɔwɔ ge̍ u̍tu 

gbo u yɛka, de u wu̍ligbo̍ hī Ikra̍yisi wu̍chē yī wā, o̍ ge̍ē lɛ u wɔnyɛ. 

4 Aa̍ re̍ka āchɛ nīi Ɔwɔ hōhu a̍nɛ. Ɔwɔ ɔlɔjā de wa̍ pīya ayi̍ yī nū, ya̍ nīi e̍ nāa 

rīgā bāa anu̍ ɔlɔjā ma̍. O̍ gwi̍yɛka yī nū ba̍la aa̍. O̍ de Lihɔ Yī Imo̍sīisi de wa̍. 
Aa̍ lɛ ɔpɔ̄pū olēchi̍ lēchi̍ obī ya̍ otūlichō de Ɔwɔ a̍nɛ. Aa̍ nāa oko̍o ochōche 
wa̍a̍ nīi ɔwɔ che ma̍ a̍nɛ. 

5 Aa̍ bū la wɔma yī a̍dɔ̄kū yī alɔ ɛla̍ā a̍nɛ. Bāa ɔ̄chɛ̄ɛchɛ ma̍, Ikra̍yisi titi bū la 

wɔma yī wā ɔla̍ā. Ɔwɔ nīi bī wɔhu̍ yī ɛjā wa̍a̍ ma̍, o̍gbo̍ ge̍ - iyī nū kpɛɛ ku 
yɛ̄grāa ɔha̍lɔha̍! O̍ ge̍ lɛ i̍ngɔ̍ɔ. 

6 N i̍ yɛ ē kɔ̄ka hīka oko̍o nīi Ɔwɔ che ma̍ ngmɛ̍rɛ̍ gɛ ni̍ ni̍. Wu̍chē oji̍ nɛ, i̍ āchɛ 

wa̍a̍ nīi - Ali̍sɛ̄rɛli ma̍ re̍ka āchɛ nīi Ɔwɔ hōhu a̍ni̍. 

7 I̍ āchɛ wa̍a̍ nīi bū la wɔma yī A̍brahāam ma̍ chī - ayi̍ yī Ɔwɔ a̍ni̍. I̍ngɛ̍ɛ̄nɛ̄ nīi 

Ɔwɔ koko̍o de A̍brahāam ɔlɔjā a̍nɛ: “Āchɛ nīi ge̍ē bū la wɔma yī A̍yi̍sāaki ma̍, 
aa̍ ke̍e̍ ge̍ē re̍ka ayi̍ yī wɔ a̍nɛ.” 

8 Ɔla̍ā chabɔ̄ hīka ayi̍ nīi A̍brahāam ma la ɛbɛ ɔlamu ji ma̍ i̍ re̍ka ayi̍ yī Ɔwɔ ni̍; 

ayi̍ nīi o̍ ma gala ɔgɔgu lɔkɔ nīi Ɔwɔ choko̍o de ɔ̍ ma̍, aa̍ - ayi̍ yī nū la olēchi̍ 
lēchi̍ a̍nɛ. 

9 Lɛlā nīi Ɔwɔ choko̍o de A̍brahāam ma̍ re̍ka, “Yɛ̄grāa kpakpa ɔla̍ā ge̍ de 

gbajɛ mɛ̍, n ge̍ē ku̍chē wā. Bɛ̍ɛ̄nɛ̄ ma̍, Isa̍ra ɔnyā yī wɔ ge̍ē ma ɔyi̍ ɔnɔ̄ngrɔ̄ɔ.” 

10 O̍ i̍ gba̍a - onūma̍ ke̍e̍ ni̍. A̍dɔ̄kū yī alɔ ɔla̍ā nīi re̍ka A̍yi̍sāaki ma̍, anu̍ trīpu̍ 

yī ayɛ̍ɛpa anāngrɔ̄ɔ ɛla̍ā nīi Irɛbɛ̍ka ma ma̍ a̍nɛ. 

11 Yɛ̄grāa nīi o̍ i̍ ma ayi̍ ɛla̍ā we̍ ni̍, kɛ̄ɛ nīi ayi̍ ɛ̍lɛma̍ i̍ ji̍yɛ̄lā ɔnɛ̄ɛhɛhi kɛ̄ɛ 

ɔdwɔ̄bi̍ ɔyɔ̍ɔ̄ya̍ we̍ ni̍ ma̍, Ɔwɔ koko̍o yī lɛlā ɔha̍ de Irɛbɛ̍ka. Ɔwɔ ka de Irɛbɛ̍ka 
hīka, Oho̍bū ɔ̍lɔ ge̍ē hɔ̍chɛ̍ yī Ogwīihi. Ɔwɔ ya̍ i̍ngɔ̍ɔ hɛ̄ɛbɛ ge̍ē de ochi̍chi̍ yī 
lɛlā yī nū lɔkɔ nīi o̍ ē hu āchɛ ohōhu ke̍e̍ ma̍ ē lā brii gāa iyɔ̄bū iyɔ̄bū. Ohōhu 
nīi Ɔwɔ ē hu āchɛ ma̍ i̍ bū lɛlā nīi āchɛ ɛlɛjā ya̍ o̍bū ma̍ ni̍; o̍ bū la ɛra̍ nīi Ɔwɔ 
hī ɔ̄chɛ ke̍e̍ ji ma̍. 

13 Īpū Yī Ɔwɔ gba̍a ka Ɔwɔ ɔ̍lɔ ka hīka, “Ije̍kɔ̄ɔpu hi um ɔtū a̍nɛ; I̍sɔ ma̍ ta̍ um 

anyī.” 

14 Kana̍ nīi alɔ chī ge̍ē ka bɛ̍ɛ̄nɛ̄ ma̍? O̍ re̍ka Ɔwɔ i̍ ē hlɛ̍ɛ̄pɔ̄ kpakpa ni̍ kɛ̄ɛ? 

Īchāha̍ īchāha̍! 

15 Ɔwɔ ɔlɔjā koko̍o de Imo̍sīisi i̍chɔ̍lɔ hīka, “Ma̍ ko̍ō! Ɔ̄chɛ nīi o̍ ge̍ rīya ami la 

ɔmlɛ̍ha̍ yī nū, n ge̍ē mlɛ̍ha̍ yī nū. Ɔ̄chɛ nīi o̍ ge̍ rīya ami la ɔjrɛha̍ de ɔ̍, n ge̍ē 
jrɛha̍ ē de ɔ̍.” 

16 Bū la ɛbɛ ɔla̍ā, ohōhu nīi Ɔwɔ ē hu ɔ̄chɛ ma̍ i̍ lā bū lɔkɔ nīi ɔlɔjā chikpo̍ ma̍, 

kɛ̄ɛ bū la ɔjā nīi ɔlɔjā ya̍ o̍bū ma̍ ni̍; o̍ bū lɛhi ɔyɔ̍ɔ̄ya̍ yī Ɔwɔ ɔlɔjā ke̍e̍. 

17 Wu̍chē oji̍ nɛ, lɛlā nīi Ɔwɔ da Ife̍ro nīi e̍ ta̍tū la Īpū Yī Ɔwɔ ma̍ re̍ka, “N de 

wɔ re̍ ɔchwɔ̄lɛ̍ wu̍chē yī lɛlā nūma̍ pi̍i̍. N ya̍ i̍ngɔ̍ɔ hɛ̄ɛbɛ ge̍ē de wɔhu̍ ɔnɔ̄kɔ̄kū 
nīi lɛ ma̍ ē chabɔ̄ bū la lɛlā ɔyɔ̍ɔ̄ya̍ ba̍la awɔ. N ya̍ i̍ngɔ̍ɔ hɛ̄ɛbɛ nīi alipu̍ yī 
yɛchɛ wa̍a̍ ge̍ē po̍ ohu yī riyī yī u.” 

18 Wu̍chē ɔla̍ā, ɔ̄chɛ nīi o̍ rīya Ɔwɔ la ɔlɛ̍ɛhi tāa anu̍ ma̍ nīi o̍ ē lɛ̍ɛhi ē tāa anu̍ 

a̍nɛ. Ɔ̄chɛ nīi o̍ chī rīya anu̍ la ɔya̍ nīi ɔlɔjā darɔ̄lɛhu̍ ma̍ nīi o̍ ē ya̍ nīi ɔlɔjā 
darɔ̄lɛhu̍ a̍nɛ. 

19 Bū la ɛbɛ ɔla̍ā, ɔ̄chɛ ɔha̍ yī ala̍ ge̍ē che um ikpo̍ mɛ hīka, ɔ̍lɔ lɛ i̍ngɔ̍ɔ bɛ̍ɛ̄nɛ̄ 

nɛ ma̍, kana̍ nīi Ɔwɔ ɔ̍lɔ ge̍ ya̍ ɔ̄chɛ lɛfiyɛ ē mɛ ma̍? Ɔ̄chɔ̄chɛ ɔ̍lɔ i̍ chī ge̍ē 
hi̍hi̍yo̍ yī ɔjā nīi Ɔwɔ ɔlɔjā ɔ̍lɔ chikpo̍ ma̍ ē mɛ ni̍! 

20 Ɔya ami, awɔ u̍tu - ɔ̄nyɛ kpɛ̍ɛ nɛ nīi ge̍ē rɛ ē hīya Ɔwɔ ɔkɔlɛ̄lā ma̍/? Yɛ̄hī nīi 

e̍ mɔ̄ma la ajɛ ma̍ hāa da ɔ̄chɛ nīi ya̍ ɔ̄ ma̍ hīka, “A ya̍ u i̍ngɛ̍ɛ̄nɛ̄ ge̍ ya̍ oji̍?” 

21 A ge̍ ka ge̍ē ka, je̍ka ɔ̄chɛ nīi ē ma yɛ̄hī ma̍ lwɔhu̍ ge̍ē bī ajɛ ɔmɔjā ɔla̍ā ya̍ 

lɔkɔ nīi o̍ hi ɔ̍ ɔtū ma̍? O̍ ge̍ rīya anu̍, o̍ ē de ajɛ ɔmɔjā ɔla̍ā ma yɛ̄hī ɛpa: Ɔha̍ - 
obī tū ɔjā la yɛ̄grāa ɔlamu ɔlamu ɛha̍; ɔha̍ chī - obī tū ɔjā la yɛ̄grāa ɔha̍lɔha̍ ji. 

22 I̍ngɔ̍ɔ ke̍e̍ nīi lɛlā nīi Ɔwɔ ya̍ ma̍ lɛ a̍nɛ. Ɔwɔ chikpo̍ ge̍ē de ɔtū ngurangura 

lɛpɔ̄ ɔhɔ̍ɔ̄hɛ̍ yī nū chabɔ̄. O̍ chikpo̍ ge̍ē ya̍ nīi āchɛ ē jo̍ōkū yī wɔhu̍ ɔnɔ̄kɔ̄kū nīi 
o̍ lɛ ma̍. Ɔwɔ chī mlɔtū hīdīdū kpɔ̍ɔ̍ hī āchɛ ɛla̍ā nīi ta̍tu̍tu̍ yī ɔtū ngurangura yī 
nū ma̍. Ɔchāajɛ yī wā ma̍ chī lā nyaa. 

23 Ɔwɔ gba̍a chikpo̍ ge̍ē de rīgā yī nū ɔla̍ā nīi mwɛbɛ mwɛbɛ ma̍ ē hi̍yɛchɛ. 

Rīgā yī nū ɔla̍ā nīi o̍ de mwɛbɛ ke̍ke̍ni̍ de alɔ nīi - āchɛ nīi o̍ mlɛ̍ha̍ yī alɔ ma̍ 
nɛ. Alɔ āchɛ nīi o̍ de alɔ gbɔ̍ɔ̄gbla̍a lɔ̄lā nīi alɔ ge̍ē nāa rīgā yī nū ma̍ nɛ. 

24 Wu̍chē oji̍ nɛ, alɔ re̍ka āchɛ nīi Ɔwɔ hɛ̄ra̍ a̍nɛ. O̍ i̍ hɛ̄ra̍ nūma̍ bū lipu̍ yī āchɛ 

yī Iju̍u ka̍ta̍ ni̍; o̍ hī āchɛ ɛra̍ bū lipu̍ yī Ɛchɛkɔcha titi kpa̍a. 

25 I̍ngɛ̍ɛ̄nɛ̄ nīi Ɔwɔ ka abɔ̍ɔ la īpū ɔha̍ nīi re̍ka Īpū Yī Ihose̍ya ma̍ a̍nɛ. “Āchɛ 

ɛla̍ā nīi i̍ āchɛ yī u ni̍ o̍bū ma̍, n ge̍ē hī wā ka ‘Āchɛ yī u.’ Ɔcha nīi i̍ hī um ɔtū 
ni̍ o̍bū ma̍, n ge̍ē hī wā ka ‘Ehiyumɔtū.’ 

26 Abɔ̍ɔ la ɛbɛ pi̍i̍ nīi n da āchɛ ɛla̍ā hīka, ‘Ala̍ i̍ āchɛ yī u ni̍’ ma̍. N ge̍ē de wa̍ ē 

re̍ka, ‘Ayi̍ yī Ɔwɔ nīi - Ɔwɔ ɔhɔ̄leyī ma̍’ abɔ̍ɔ.” 

27 I̍ngɛ̍ɛ̄nɛ̄ nīi Ayisa̍ya chī ka lɛlā ɔha̍ ku̍ Ali̍sɛ̄rɛli a̍nɛ: “Ali̍sɛ̄rɛli ge̍ lɔ̄lyɛ̄mɛ̄ bāa 

wɔjɛ nīi gblāa la oko̍o yī li̍hu ma̍, āchɛ ɛha̍ yī wā nīi ge̍ hōhī kplɛ̄ɛ̄ ji ma̍ ge̍ē lɛ 
ɔhɛ̍ta̍ a̍nɛ. 

28 Wu̍chē oji̍ nɛ, Ādādā ɔlɔjā ge̍ē de lɛpɔ̄ yī alipu̍ yī yɛchɛ nūma̍ hɛ̍ gbra 

ɔpɔ̄ɔpɛ̄.” 

29 Ɔla̍ā lɛ bāa lɛlā ɔha̍ nīi Ayisa̍ya ka lɔ̄lā o̍bū ma̍. O̍ hīka, “O̍ ge̍ re̍ka Ādādā 

ɔlɔjā nīi - Ɔgɔnyɛ Ɔnɔ̄kɔ̄kū ma̍ i̍ ge̍ tu̍ hī wɔma yī alɔ ɛha̍ gblāa amu ni̍ nɛ, alɔ 
ge̍ē de ya̍ bāa alipwo̍gra nīi re̍ka Isɔ̍dɔm ba̍la Igomo̍ra ma̍ mɛ̍.” 

30 Bɛ̍ɛ̄nɛ̄ ma̍, kana̍ nīi alɔ chī ge̍ē ka ma̍? Ɛchɛkɔcha nīi i̍ yɛ ē nyiya hɛ̄ɛbɛ ge̍ē 

de ē lɛ kpakpa ba̍la Ɔwɔ ni̍ ma̍ hɔ̄ɔ̄hɔ̄ de lɛ kpakpa ba̍la Ɔwɔ bū la ɔtū nīi e̍ de 
che ɔ̍ ma̍. 

31 Ali̍sɛ̄rɛli nīi re̍ka āchɛ nīi Ɔwɔ hōhu, aa̍ nīi yɛ ē kwɔgu yī lihɔ nīi ge̍ē ya̍ nīi e̍ 

ē de ē lɛ kpakpa ba̍la Ɔwɔ ma̍ i̍ chī ma̍ ɔla̍ā gɛ ni̍. 

32 Oji̍ chī - ohu̍ ma̍? Ɔjā nīi hu̍ ma̍, e̍ de ihi gbō la ɔjā nīi aa̍ ɛlɛjā yɛ ē ya̍ ma̍; e̍ 

i̍ chɛ̄ de ihi gbō la ɔtū ode che Ɔwɔ ochōche ke̍e̍ ni̍. Bū la ɛbɛ ɔla̍ā, e̍ hu̍kōowu 
gwāajɛ la “lɛchɔ̄ ɔta̍ ɔ̄chɛ ingla̍ gwāajɛ” ɔla̍ā 

33 nīi Īpū Yī Ɔwɔ ka lɛlā ku̍ ɔ̄ ma̍. O̍ ka ɔ̍lɔ ge̍, “Ala̍ ma̍ ko̍ō! N de lɛchɔ̄ ɔha̍ lā 

abɔ̍ɔ la Isa̍yɔn! Lɛchɔ̄ nīi ge̍ē ya̍ nīi āchɛ ē ti̍ingla̍ ma̍! Lɛchɔ̄ ɔlwɔhɔ̍hu̍ nīi ge̍ē 
nāa āchɛ ē gwāajɛ ma̍! Ɔ̄chɛ mɔ̄chɛ nīi ge̍ē chī de ɔtū che ɔ̍, n i̍ ge̍ē de liwēyī 
de ɔlɔjā ge̍ē gbo̍ ni̍.” 

Aliro̍om 10 

1 Aɛ̍nɛ̍ yī u! O̍ yɛ amu ē hla̍ ami kpɛ̍ɛji hīka Iju̍u āchɛ yī ami ɔlɔjā ge̍ lɛ ɔhɛ̍ta̍. N 

yɛ amu ē jɔhā de Ɔwɔ kpɛ̍ɛji wu̍chē yī wā. 

2 N chī ge̍ē tū itɛ̍ɛhi̍yɛ̍ yī wā mɛ hīka e̍ de iyī wā kwɔbɔ̄ de Ɔwɔ gba̍a̍. Lɔkɔ nīi 

e̍ de iyī wā kwɔbɔ̄ de Ɔwɔ ma̍ i̍ chī bū lɛlā yī Ɔwɔ ojo̍ōje̍ tri̍di̍di̍ ni̍. 

3 E̍ i̍ je̍ ɔpɔ̄pū yī lɛlā lɔkɔ nīi Ɔwɔ ē ya̍ nīi ɔ̄chɛ de ē lɛ kpakpa ba̍la Ɔwɔ ɔlɔjā 

ma̍ ni̍; e̍ hɔ̄ɔ̄hɔ̄ wu̍ ɔgu yī lɛlā ɔla̍ā ta̍ la abɔ̄ yī aa̍ ɛlɛjā. Bū la ɛbɛ ɔla̍ā, e̍ i̍ chɛ̄ 
nāa ɔpɔ̄pū nīi Ɔwɔ ē ya̍ nīi ɔ̄chɛ de ē lɛ kpakpa ba̍la anu̍ ɔlɔjā ma̍ gɛ ni̍. 

4 Wu̍chē oji̍ nɛ, Ikra̍yisi re̍ka ɔchlɛhu̍ yī Lihɔ Yī Imo̍sīisi a̍nɛ. O̍ lɛ i̍ngɔ̍ɔ hɛ̄ɛbɛ 

nīi ɔ̄chɛ mɔ̄chɛ ji nīi ge̍ de ɔtū che Ikra̍yisi mɛ̍ ge̍ē de ē lɛ kpakpa ba̍la Ɔwɔ 
ɔlɔjā. 

5 Lɔkɔ nīi Imo̍sīisi ka tū la īpū ku̍ ode lɛ kpakpa ba̍la Ɔwɔ bū Lihɔ Yī Imo̍sīisi 

ode gbōgbō ma̍ hɔ̄ ma̍ a̍nɛ: “Ɔ̄chɛ mɔ̄chɛ nīi ge̍ ya̍ lɔkɔ nīi Lihɔ ka ɔ̄chɛ ɔ̍lɔ ge̍ 
ya̍ ma̍, ɔlɔjā ge̍ē lɛ ɔhɔ̄leyī bū la anu̍.” 

6 Ode lɛ kpakpa ba̍la Ɔwɔ nīi bū la ɔtū ode che Ɔwɔ ochōche ma̍, i̍ngɛ̍ɛ̄nɛ̄ nīi e̍ 

ka lɛlā ku̍ wɔ a̍nɛ: “A ā che iyī wɔ ikpo̍ hīka, ‘Ɔ̄nyɛ ge̍ē gāa abɔ̍ɔ ā gāa ichō 
ma̍ ēēe’ ni̍.” Ochi̍chi̍ yī “ɔga abɔ̍ɔ ga ichō” ɔla̍ā re̍ka, ɔgāā ge̍ ya̍ hɛ̄ɛbɛ nīi 
Ikra̍yisi wā la ajɛ. 

7 “A ā chī ka hīka, ‘Ɔ̄nyɛ ge̍ē gāa ayekū ma̍ ēēe’ ni̍.” Ochi̍chi̍ yī “ɔga ayekū” 

ɔla̍ā re̍ka, ɔgāā ge̍ ya̍ hɛ̄ɛbɛ nīi Ikra̍yisi hye̍ēyī la okū wā la yɛchɛ. 

8 Ɔjā nīi Īpū Yī Ɔwɔ ka ma̍ re̍ka, “Ɛrɔ̄ yī Ɔwɔ hɔ̄ abɔ̍ɔ bla̍a ala̍ mɛ̍. O̍ che abɔ̍ɔ 

la ya̍kla̍ yī oko̍o yī ala̍; o̍ chī tū abɔ̍ɔ la ūkpɔ̄tū yī ala̍ mɛ̍.” Ɛrɔ̄ yī ɔtū ode che 
Ɔwɔ ochōche nīi alɔ ē koko̍o ē de āchɛ ma̍ bī aa̍ a̍nɛ. 

9 A ge̍ de ka hi̍yɛchɛ la oko̍nu hīka, Iji̍sɔ̄ɔsi Ikra̍yisi ɔ̍lɔ - Ādādā a̍nɛ, nīi a de 

chɛ̄ i̍ngɔ̍ɔ abɔ̍ɔ lipu̍ ūkpɔ̄tū yī wɔ hīka Ɔwɔ ɔ̍lɔ de ɔ̍lɔ hye̍ēyī la okū mɛ̍, ɔ̍lɔma̍ 
a ge̍ lɛ ɔhɛ̍ta̍. 

10 Wu̍chē oji̍ nɛ, bū la ɔchɛ̄ ku Ɔwɔ la ūkpɔ̄tū yī alɔ nīi alɔ ē de ē lɛ kpakpa 

ba̍la Ɔwɔ a̍nɛ. Obū la ode ka hi̍yɛchɛ nīi alɔ ē chī lɛ ɔhɛ̍ta̍ a̍nɛ. 

11 Īpū Yī Ɔwɔ ka ɔ̍lɔ ge̍, “Ɔ̄chɛ mɔ̄chɛ nīi ge̍ de ɔtū che ɔ̍, o̍ i̍ ge̍ē de liwēyī de 

ɔlɔjā ni̍.” 

12 Lɛlā nūma̍ chɛ̄chi̍ yī āchɛ māchɛ wa̍a̍ tū. Ɔpɔ̄pū ɔha̍lɔha̍ i̍ hɔ̄ abɔ̍ɔ de āchɛ 

Iju̍u kɛ̄ɛ Ɛchɛkɔcha lɛ̍kɛ̍kɔ̍ ni̍. Ɔwɔ ūkpo̍he re̍ka Ādādā yī āchɛ wa̍a̍ a̍nɛ. Anu̍ ē 
de ɔpiyɛ ē mwɛbɛ mwɛbɛ de āchɛ nīi drɛ̄ɛgba hī ɔ̄ ma̍ a̍nɛ. 

13 O̍ lɛ lɔkɔ nīi Īpū Yī Ɔwɔ ka ma̍, “Ɔ̄chɛ mɔ̄chɛ nīi ge̍ drɛ̄ɛgba hī Ādā ɛra̍, o̍ 

ge̍ē de ɔlɔjā hɛ̍ ē ta̍ ke̍e̍.” 



343 

 

Yala © Bible Society of Nigeria, 1979. 
 

 
 

 

14 E̍ i̍ ge̍ chī de ɔtū che Ādā o̍bū ni̍ ma̍ kana̍ nīi e̍ ge̍ē drɛ̄ɛgba ē hī ɔ̄ mɛ ma̍? 

E̍ i̍ ge̍ chī po̍ ɛrɔ̄ yī nū o̍bū ni̍ ma̍, kana̍ nīi e̍ ge̍ē de ɔtū che ɔ̍ ē mɛ ma̍? Āchɛ i̍ 
ge̍ chī koko̍o yī ɛrɔ̄ yī nū o̍bū ni̍ ma̍, kana̍ nīi e̍ ge̍ē po̍ ē mɛ ma̍? 

15 O̍ i̍ ge̍ chī de alɛrɔ̄ yī nū tɛ̄rɔ̄ o̍bū ni̍ ma̍, kana̍ nīi ɛrɔ̄ yī nū ge̍ē ngmɛ̍rɛ̍ la 

okoko̍o de āchɛ ma̍? O̍ chī lɛ lɔkɔ nīi Īpū Yī Ɔwɔ ka ma̍: “Ɔwɔ̄wā nīi āchɛ obī 
Wɔ̄kā Ɔlwɔnyɛ yī Ɔwɔ yɛ ma̍ ē wā ma̍ hwɔhi kpɛ̍ɛ ɛbɛ̍bɛ̍ ɛbɛ̍bɛ̍!” 

16 I̍ āchɛ wa̍a̍ chī chɛ̄ nāa Wɔ̄kā Ɔlwɔnyɛ ɔ̍lɔma̍ a̍ni̍. Ayisa̍ya ɔlɔjā ka ɔ̍lɔ ge̍, 

“Ādā be̍e! Ɔ̄nyɛ u̍tu chɛ̄ku ɛrɔ̄ yī wɔ nīi alɔ yɛ ē ka ma̍?” 

17 Ala̍ ma̍ gɛ ko̍ō! Ɔtū ode chōche bū la ɛrɔ̄ yī Ɔwɔ opo̍ōpo̍. Ɛrɔ̄ ɔla̍ā chī bū la 

lɛlā yī Iji̍sɔ̄ɔsi Ikra̍yisi nīi e̍ ē bī koko̍o ē de āchɛ ma̍. 

18 N chī ge̍ē chikpo̍ o̍bū; o̍ re̍ka e̍ i̍ po̍ ɛrɔ̄ yī nū ni̍ i̍ngɔ̍ɔ ichɛ̄ɛhi? Aba̍? Opo̍ōpo̍ 

ma̍, e̍ po̍. Wu̍chē oji̍ nɛ, Īpū Yī Ɔwɔ ka ɔ̍lɔ ge̍: “Ɔna nīi e̍ ta̍ ma̍ gbajɛ ga ɛbɛha̍ 
ɛbɛha̍ wa̍a̍ lipu̍ yī yɛchɛ. Lɛlā nīi e̍ ka ma̍ gbajɛ ga ɔbɔ̍ɔ̄ba̍ yī yɛchɛ wa̍a̍.” 

19 N ge̍ē gba̍a ē chikpo̍ yī ɔha̍: O̍ re̍ka Ali̍sɛ̄rɛli i̍ jo̍ōkū ni̍ kɛ̄ɛ? Lɛlā nūma̍ nīi 

Ɔwɔ ka gala oko̍o yī Imo̍sīisi ma̍ ge̍ē re̍ka ɔhīyɔkɔ ɔrāarāa a̍nɛ: “N ge̍ē ya̍ nīi 
ala̍ ē kpi̍ya̍nya ē tāa āchɛ yī ɔcha ɔha̍ nīi i̍ ɔcha ɔlamu ɔlamu ni̍ ma̍. N ge̍ē ya̍ 
nīi ala̍ ē ya̍ ɔtū ngurangura ē tāa ɔcha nīi - ali̍bobo ma̍.” 

20 Ayisa̍ya titi tū ūkpɔ̄tū yɛngrɔ̄ɔ ka lɛlā brii yɛ̄grāa nīi o̍ ka lɛlā nūma̍ ma̍: “Āchɛ 

nīi i̍ yɛ ē gāla̍ u ni̍ ma̍, aa̍ de u pīyɛ̄ a̍nɛ. Āchɛ nīi i̍ yɛ ē chōchikpo̍ yī u ni̍ ma̍, 
aa̍ nīi n de iyī u chabɔ̄ hu̍ wā a̍nɛ.” 

21 Ɔwɔ gba̍a ka lɛlā ɔha̍ ku Ali̍sɛ̄rɛli hīka, “Bū la ɔ̄chɔ̄ɔ̄chī kpɛɛ ge̍ ku ɔ̄nɛ̄, n na 

abɔ̄ kpaa grāa āchɛ i̍pɔ̍ɔkɔ yī u ni̍, hi̍hi̍hi̍yo̍ yī u kpɛɛ ɛla̍ā i̍ngɔ̍ɔ ji ke̍e̍.” 

Aliro̍om 11 

1 Bɛ̍ɛ̄nɛ̄ ma̍, o̍ re̍ka Ɔwɔ de āchɛ yī nū wu̍ligbo̍ kɛ̄ɛ? Īchāha̍ īchāha̍! Je̍ka a̍a 

ami ɔlɔjā nīi hɔ̄ ma̍ ma̍ - Oli̍sɛ̄rɛli nɛ. N bū la wɔma yī A̍brahāam. Ami - 
olipwɔ̍ɔma yī Ibɛ̍njāmɛn nɛ. 

2 Ɔwɔ i̍ de āchɛ yī nū nīi o̍ hōhu bū la owu̍tu ma̍ wu̍ligbo̍ je̍ ni̍. Je̍ka a̍a ala̍ ma̍ 

lɛlā nīi Īpū Yī Ɔwɔ ka ku̍ lɛlā nīi Ɛla̍yi̍ja ra̍ābɔ̄ de Ɔwɔ pīyeyīta̍ Ali̍sɛ̄rɛli īchāha̍ 
ma̍? Ɛla̍yi̍ja ka de Ɔwɔ ka ɔ̍lɔ ge̍, 

3 “Ādā be̍e! E̍ de āchɛ ɔkɛrɔ̄ yī wɔ kpo̍ ngmo̍ cha̍cha̍ mɛ̍. Ɛbɛ nīi e̍ ē de ɔjā pā 

wɔ ma̍, e̍ de ɔ̍ hi̍ya tāajɛ cha̍cha̍ mɛ̍. O̍ de hī amami lōru̍u, e̍ i̍ chī gba̍a yɛ amu 
ē chikpo̍ ge̍ē de u ē ngmo̍.” 

4 Ɔjā nīi Ɔwɔ hīya anu̍ ɔkɔ ma̍ hɔ̄ a̍nɛ: “N lɛ āchɛ u̍nɔ igwa̍arāapa che āchɛ 

ohu igwo̍ nīi chɛ̄ku u gblāa abɔ̍ɔ ma̍. Lipu̍ yī āchɛ ɛla̍ā, ɔ̄chɔ̄chɛ i̍ pu̍ kpɛ̍ɛ̍ ya̍ 
otūlichō de i̍kpe̍ēkū ɔla̍ā nīi re̍ka Ibe̍eli ma̍ je̍ ni̍.” 

5 I̍ngi̍ngɔ̍ɔ nīi o̍ lɛ u̍ma̍ama yɛ̄grāa nūma̍ a̍nɛ. Āchɛ ɛha̍ hōhī kplɛ̄ɛ̄ gblāa amu 

nīi Ɔwɔ hu wa̍ ohōhu bū lɛhi ɔyɔ̍ɔ̄ya̍ yī nū ma̍. 

6 Ohōhu nīi Ɔwɔ ē hu āchɛ ma̍ bū lɛhi ɔyɔ̍ɔ̄ya̍ yī Ɔwɔ ɔlɔjā. O̍ i̍ bū lɛlā ɔyɔ̍ɔ̄ya̍ 

yī āchɛ ɔlɔjā ni̍. O̍ ge̍ re̍ka ohōhu ɔla̍ā bū lɛlā nīi āchɛ ɛlɛjā ya̍ o̍bū ma̍ nɛ, nɛ̄ni̍ 
lɛhi ɔyɔ̍ɔ̄ya̍ yī Ɔwɔ i̍ ge̍ re̍ka lɛlā olēchi̍ lēchi̍ ni̍. 

7 O̍ chī - oji̍ bɛ̍ɛ̄nɛ̄ nɛ? Ɔjā nīi Ali̍sɛ̄rɛli wa̍a̍ yɛ ē gāla̍ ma̍, e̍ i̍ ma̍ ni̍? Āchɛ kplɛ̄ɛ̄ 

nīi Ɔwɔ hōhu ma̍ ma̍ ɔjā ɔ̍lɔma̍ a̍nɛ. Āchɛ ehēhī de darɔ̄, e̍ i̍ chɛ̄ po̍ ɛra̍ ohōhī 
yī Ɔwɔ ni̍. 

8 O̍ lɛ lɔkɔ nīi Īpū Yī Ɔwɔ ka ma̍, “Ɔwɔ ya̍ nīi ūkpɔ̄tū yī wā ba̍la ɛri̍ya̍ ogbōgbo 

yī wā de ya̍ kwīkwī mɛ̍. Ɔkpɛɛ ku i̍chɛ nūma̍, e̍ i̍ ē bī eyī yī wā myɛ̍ma̍ mɛ ni̍, e̍ 
i̍ ē chī bī arɔ̄ yī wā plɛ̍ɛ̄lā mɛ ni̍.” 

9 Ide̍bīidi chī ka ɔha̍ hīka, “Ɔwɔ chu̍chu̍u, ku̍ wā! Rɛ̍ɛda kla̍ āā abɔ̍ɔ la ɛbɛ yī 

ɔwɔ̄wīyā ɔyɔ̍ɔ̄ya̍ yī wā ɔla̍ā. Ya̍ nīi e̍ ge̍ gwāajɛ! Ya̍ wā ichi̍ ku̍re̍! 

10 Ya̍ nīi e̍ ge̍ de priyī ligbo̍ ligbo̍! Ya̍ nīi akanya nīi ge̍ē hɔ̄ de wa̍ ma̍ ge̍ de wa̍ 

pu̍ kɔ̍kɔ̍kɔ̍ yɛ̄grāa ɔha̍lɔha̍!” 

11 Bɛ̍ɛ̄nɛ̄ ma̍, o̍ re̍ka Iju̍u ti̍ingla̍ i̍ngɔ̍ɔ ma̍, e̍ gwāajɛ de chāajɛ kpɛɛ ojōjī? 

Īchāha̍ īchāha̍! Wu̍chē lɔkɔ nīi e̍ ya̍ dwɔ̄bi̍ ma̍, ɔhɛ̍ta̍ hɔ̄ de Ɛchɛkɔcha bɛ̍ɛ̄nɛ̄. 
Ɔla̍ā ge̍ē ya̍ nīi āchɛ yī Iju̍u ē kpi̍ya̍nya ē tāa aa̍. 

12 Lɛlā ɔdwɔ̄bi̍ yī āchɛ yī Iju̍u bī ɔpiyɛ mwɛbɛ mwɛbɛ ge̍ de āchɛ yī yɛchɛ wa̍a̍. 

Yeklo̍ nīi āchɛ yī Iju̍u gbo la ɔpɔ̄pū yī Ɔwɔ ma̍ bī wɔdu yī ɔpiyɛ ge̍ de 
Ɛchɛkɔcha wa̍a̍. O̍ ge̍ re̍ka āchɛ yī Iju̍u pɔ̍ɔkɔ yī Ɔwɔ la ɔgɔ̄grāa nɛ ma̍, ɔpiyɛ 
nūma̍ ge̍ē lɛ ke̍ke̍ni̍ kana̍ ma̍ ēēe! 

13 U̍ma̍ama, n ge̍ē ka lɛlā tāa ala̍ nīi - Ɛchɛkɔcha ma̍: Kpɛɛ ku olo̍ ɔha̍lɔha̍ nīi 

ami chī re̍ka ɔlɛrɔ̄ yī Iji̍sɔ̄ɔsi de ala̍ Ɛchɛkɔcha nɛ ma̍, n ge̍ē wīyā la u̍ku̍rɔ̍ yī u 
nūma̍. 

14 Ɔha̍ni̍, n ē ya̍ nīi Iju̍u nīi - āchɛ yī ami ɔlɔjā ma̍ ē kpi̍ya̍nya ē tāa ala̍. Bū la 

ɛbɛ ɔla̍ā, ɔha̍ni̍ Ɔwɔ ē de ibiha̍ yī wā hɛ̍ ē ta̍. 

15 Wu̍chē oji̍ nɛ, Ɔwɔ de wa̍ wu̍ligbo̍ ma̍, yɛchɛ wa̍a̍ de rɛ̍ɛya ba̍la Ɔwɔ bɛ̍ɛ̄nɛ̄. 

O̍ ge̍ re̍ka Ɔwɔ chōo̍chē nāa aa̍ ba̍ ɔgɛgɛ ma̍, kana̍ kpɛ̍ɛ nīi o̍ ge̍ē lɛ ma̍? 
Lēchi̍, o̍ ge̍ē lɛ bɔ̄ɔkɔ nīi ɔ̄chɛ ē hye̍ēyī bū la okū wā la ɔhɔ̄leyī ma̍. 

16 Ala̍ ma̍ gɛ ko̍ō! Ɔ̄chɛ ge̍ de irwi ɔrāarāa nīi bū la ibrɛ̍ɛdi ma̍ kɔ̄ de Ɔwɔ, 

ɔ̍lɔma̍ o̍ re̍ka ākpā yī ibrɛ̍ɛdi ɔla̍ā ligbo̍ ligbo̍ wa̍a̍, o̍ de kwɔbɔ̄ de Ɔwɔ mɛ̍. 
Ɔ̄chɛ ge̍ chī de ɛgba yī ɔchi̍ ɔha̍ kɔ̄ de Ɔwɔ mɛ̍, o̍ re̍ka a̍bɔ̄ yī ɔchi̍ ɔla̍ā wa̍a̍ - 
iyī Ɔwɔ bɛ̍ɛ̄nɛ̄ nɛ. 

17 Ɔchi̍ nīi re̍ka o̍līifu nīi e̍ ē tōtū ma̍, e̍ de a̍bɔ̄ yī nū ɛha̍ kpo̍ hwō. E̍ bī a̍bɔ̄ yī 

o̍līifu ɔha̍ nīi bū rɛ la a̍chi̍ ji ma̍ ge̍ ku ɔ̍ mɛ̍. Ala̍ Ɛchɛkɔcha re̍ka o̍līifu ɔla̍ā nīi 
bū rɛ la a̍chi̍ ji ma̍ a̍nɛ. U̍ma̍ama, ala̍ chī yɛ amu ē bɔ̍ɔ̄ba̍ ē nāa wɔhu̍ ba̍la 
ɔhɔ̄leyī ɔnɔ̄kɔ̄kū yī āchɛ yī Iju̍u mɛ̍. 

18 O̍ chī lɛ i̍ngɔ̍ɔ nyaa ma̍, ala̍ e̍e chi̍hi̍ya̍ yī āchɛ nīi lɛ bāa a̍bɔ̄ yī o̍līifu nīi e̍ de 

kpo̍ hwō ma̍ ni̍. Ɛba̍achɛ ma̍, ala̍ ge̍ē u̍tu jɛ̄ kana̍ ma̍? Ala̍ chī lɛ bāa abɔ̄ yī 

ɔchi̍ ɔbɔbɔ ma̍. I̍ ala̍ ē chī bī ɔgba yī ɔchi̍ ɔlɔjā a̍ni̍. Ɛgba ē bī ala̍ nīi re̍ka a̍bɔ̄ 
ma̍ a̍nɛ. 

19 Ala̍ chī ge̍ē bī gbogū mɛ hīka, je̍ka ɛ̍lɛ de a̍bɔ̄ ɛla̍ā hwō hɛ̄ɛbɛ lā de ala̍ mɛ̍. 

20 O̍ lɛ i̍ngɔ̍ɔ ichɛ̄ɛhi. Ɔwɔ de wa̍ hwō wu̍chē lɔkɔ nīi e̍ de ɔtū che Ɔwɔ ni̍ ma̍. 

Ɔwɔ chī de ala̍ ku abɔ̍ɔ riyi̍ yī wā wu̍chē lɔkɔ nīi ala̍ de ɔtū che ɔ̍ ma̍. Ɛba̍achɛ 
ɔha̍lɔha̍ ge̍ e̍e hɔ̄ la ɛri̍ya̍ ogbōgbo yī ala̍ wu̍chē ɔla̍ā ni̍. Ɔkɔkɔ ɔla̍ā, ala̍ ā 
tūuhwi. 

21 Wu̍chē oji̍ nɛ, āchɛ yī Iju̍u nīi lɔ̄lɛ bāa a̍bɔ̄ nīi ku abɔ̍ɔ la ɔchɔ̍ɔwɔ yī wā ma̍, 

Ɔwɔ i̍ pi̍ye̍mā hī wā ji ni̍. Ala̍ gbɛri̍ya̍ ka ɔ̍lɔ ge̍ē pi̍ye̍mā hī ala̍ ji ē mɛ? 

22 Bū la ɛbɛ ɔla̍ā, alɔ ē ma̍ lɔkɔ nīi Ɔwɔ ji̍yɛ̄lā tāa āchɛ kɛ̄ɛ lwɔnɔnɔ tāa āchɛ 

ma̍ gɛ. Ɔwɔ lwɔnɔnɔ tāa āchɛ nīi gwāajɛ ma̍. Ala̍ ma̍, Ɔwɔ yɛ ē ji̍yɛ̄lā tāa ala̍, o̍ 
chī ge̍ē ya̍ i̍ngɔ̍ɔ kpɛɛ ge̍ē ba̍ la yɛ̄grāa nīi hi anu̍ ɔlɔjā ɔtū ma̍. O̍ i̍ ge̍ chī lɛ 
i̍ngɔ̍ɔ ni̍, ɔ̍lɔma̍ o̍ ge̍ē de ala̍ titi ē hwō ta̍anū. 

23 Āchɛ yī Iju̍u titi ge̍ tu̍labɔ̄ hī ɔtū i̍ de che Ɔwɔ ni̍ yī wā ɔla̍ā, Ɔwɔ ge̍ē ku̍chē 

la aa̍ ē ku la ɛbɛbɛ yī wā. Wu̍chē oji̍ nɛ, Ɔwɔ lwɔhu̍ ge̍ē ku̍chē la aa̍ ku aba̍bɔ̍ɔ 
ē mɛ. 

24 Ala̍ nīi - Ɛchɛkɔcha ma̍ lɛ bāa a̍bɔ̄ yī o̍līifu ɔla̍ā nīi bū rɛ la a̍chi̍ ji nīi e̍ de ɔ̍ 

hwō bī ge̍ ku la o̍līifu nīi e̍ tōtū ma̍. O̍ i̍ chī ku i̍ngɔ̍ɔ la ɔchɔ̍ɔwɔ ni̍. Āchɛ yī Iju̍u 
ma̍ lɛ bāa o̍līifu ɔla̍ā nīi e̍ tōtū yɛ ē gbla̍a anu̍ ma̍. O̍ ge̍ē hɛ̍ kpɛ̍ɛ ē de Ɔwɔ la 
oku̍chē la a̍bɔ̄ yī ɔchi̍ ɔlɔjā ge̍ ku aba̍bɔ̍ɔ la ɔchi̍ ɔlɔjā. 

25 Aɛ̍nɛ̍ yī u, lɛlā olēchi̍ lēchi̍ ɔha̍ nīi - lɛlā ɔtrɛ̍ba ma̍ hɔ̄ amu nīi n chikpo̍ nīi ala̍ 

ge̍ē jo̍ōkū. O̍ ge̍ē ya̍ nīi ala̍ ē pi̍ye̍mā la ɔgbɛri̍ya̍ hīka ala̍ ɔ̍lɔ je̍ ka̍ka̍. Arɔ̄ 
odulɛhu̍ yī Ali̍sɛ̄rɛli i̍ ge̍ē lɛ i̍ngɔ̍ɔ kpɛɛ ni̍. O̍ ge̍ē hɔ̄ kpɛɛ ē ku yɛ̄grāa ɔla̍ā nīi 
Ɛchɛkɔcha wa̍a̍ nīi ge̍ē lɛ ɔhɛ̍ta̍ ma̍ ē wā dikpo̍ ē ba̍ Ɔwɔ la ɔgɔ̄grāa o̍bū. 

26 I̍ngɛ̍ɛ̄nɛ̄ nīi Ɔwɔ ge̍ē hɛ̍ Ali̍sɛ̄rɛli ē ta̍ a̍nɛ, lɔkɔ nīi Īpū Yī Ɔwɔ ka ma̍: 

“Ɔhɔ̍ɔnyɛta̍ ge̍ē bū la Isa̍yɔn. O̍ ge̍ē de lɛlā abi̍ ɔyɔ̍ɔ̄ya̍ ɔha̍lɔha̍ wa̍a̍ ē 
ngmo̍nyi̍ hī wɔma yī Ije̍kɔ̄ɔpu. 

27 Yɛka yī u nīi n ge̍ē gwa̍ ba̍la aa̍ yɛ̄grāa nīi n ge̍ē de lɛlā ɔdwɔ̄bi̍ yī wā kɔ̄ de 

wa̍ ma̍ bī aa̍ a̍nɛ. Ami Ɔwɔ ka i̍ngɔ̍ɔ a̍nɛ.” 

28 Wu̍chē lɔkɔ nīi āchɛ yī Iju̍u hi̍hi̍yo̍ Wɔ̄kā Ɔlwɔnyɛ yī Ɔwɔ ma̍, e̍ de pīya aluji 

yī Ɔwɔ. Ɔla̍ā chī chōo̍chē de pīya ɛpiyabuna de ala̍ nīi - Ɛchɛkɔcha ma̍. 
Wu̍chē lɔkɔ nīi Ɔwɔ chī hu āchɛ yī Iju̍u ohōhu ma̍, e̍ re̍ka aɛ̍ɛya yī Ɔwɔ kpɛɛ 
we̍ wu̍chē yī a̍dɔ̄kū yī wā we̍. 

29 Wu̍chē oji̍ nɛ, ɔ̄chɛ nīi Ɔwɔ ge̍ de ɔ̍ hōhu, de ɔpiyɛ de ɔ̍ mɛ̍, o̍ i̍ ē pīya 

ūkpɔ̄tū ta̍ gɛ ni̍. 

30 Ala̍ nīi - Ɛchɛkɔcha ma̍, je̍ka a̍a ala̍ tɔ̍ɔkɔ yī Ɔwɔ i̍gbi̍chɛ o̍bū? U̍ma̍ama ma̍, 

Ɔwɔ mlɛ̍ha̍ yī ala̍ wu̍chē yī āchɛ yī Iju̍u nīi tɔ̍ɔkɔ yī Ɔwɔ ma̍. 

31 Wu̍chē lɔkɔ nīi Ɔwɔ ma̍ ala̍ lɛha̍ ma̍, āchɛ yī Iju̍u titi tɔ̍ɔkɔ yī Ɔwɔ hɛ̄ɛbɛ nīi 

Ɔwɔ ge̍ē ma̍ aa̍ titi lɛha̍ bɛ̍ɛ̄nɛ̄. 

32 Wu̍chē oji̍ nɛ, Ɔwɔ ya̍ nīi āchɛ wa̍a̍ de pīya aligbakɔbɔ wu̍chē yī ɔkɔlɛ̄lā yī 

Ɔwɔ i̍po̍ōpo̍ ni̍. O̍ ya̍ i̍ngɔ̍ɔ hɛ̄ɛbɛ ge̍ē de lɛha̍ ɔmɔ̍ɔ̄ma̍ yī nū chabɔ̄ hu̍ wā. 

33 Ɔwɔ hwɔhi lɛlā glɛbɛta̍ kpa̍a! Lɛlā oje̍ ka̍ka̍ yī nū ba̍la ochi̍chi̍ lɛlā ojo̍ōje̍ yī 

nū glɛbɛta̍ kpa̍a! Ɔ̄nyɛ kpɛ̍ɛ u̍tu ge̍ē ka ochi̍chi̍ yī lɛlā ɔmɔ̄miya yī nū mɛ ma̍? 

34 O̍ lɛ lɔkɔ nīi Īpū Yī Ɔwɔ ka ma̍: “Ɔ̄nyɛ je̍ ɛri̍ya̍ yī ūkpɔ̄tū yī Ādā ma̍/? Ɔ̄nyɛ 

kpɛ̍ɛ ge̍ē chabɔ̄ yī lɛlā hu̍ ɔ̄ mɛ ma̍? 

35 Ɔ̄nyɛ kpɛ̍ɛ kɔ̄ ɔjā de Ɔwɔ je̍ nīi ngma̍ nīi Ɔwɔ ge̍ē kla̍ ɔlɔjā ure̍ ma̍/?” 

36 Ɔwɔ ɔlɔjā ya̍ ɔjāha̍ ɔjāha̍ wa̍a̍ a̍nɛ. Ɔjāha̍ ɔjāha̍ wa̍a̍ chī hɔ̄ bū la abɔ̄ yī nū 

de anu̍ ɔlɔjā. O̍gbo̍ ge̍ - iyī Ɔwɔ kpɛɛ ku yɛ̄grāa ɔha̍lɔha̍! O̍ ge̍ lɛ i̍ngɔ̍ɔ! 

Aliro̍om 12 

1 O̍ lɛ i̍ngɔ̍ɔ ma̍, aɛ̍nɛ̍ yī u, wu̍chē yī lɛha̍ nīi Ɔwɔ ma̍ de alɔ i̍ngɔ̍ɔ ɔ̄kū ma̍, n 

ge̍ē ra̍ābɔ̄ yī lɛlā nūma̍ ē de ala̍ wa̍a̍: Ala̍ ā de iyī ala̍ ɛlɛjā kwɔbɔ̄ de Ɔwɔ bāa 
ɔjā ode pā Ɔwɔ ɔpɔ̄pā nīi - e̍e hɔ̄leyī ma̍. Ala̍ ā de iyī ala̍ lā ke̍e̍ de ɔ̍ la u̍ku̍rɔ̍ 
yī nū ɔyɔ̍ɔ̄ya̍, gbo ɔ̍ ɔtū nɛnɛ gɛ. Ɔpɔ̄pū yī otūlichō olēchi̍ lēchi̍ nīi ala̍ ge̍ē ya̍ 
de Ɔwɔ ma̍ bī aa̍ a̍nɛ. 

2 Ala̍ e̍e nāa abɔ̄lɛ̄lā ɔyɔ̍ɔ̄ya̍ yī alyɛchɛ nūma̍ ni̍. Ɔkɔkɔ ɔla̍ā, ala̍ ā pi̍ye̍mā nīi 

ala̍ ge̍ de pīyata̍ ga onīpīpɛ̄ ke̍e̍ la ɔgɔ̄grāa gɛ. Bū la ɛbɛ ɔla̍ā bɛ̍ɛ̄nɛ̄ ma̍ ala̍ 
ge̍ē je̍ ɔjā nīi Ɔwɔ chikpo̍ ke̍e̍ ma̍ mɛ: Lɛlā nīi hwɔhi hwɔhi ma̍, ba̍la lɛlā nīi lɛ ɔ̍ 
wɔnyɛ ma̍, ba̍la lɛlā nīi hwɔhi gɔ̄grāa ke̍e̍ ma̍ nɛ. 

3 Wu̍chē yī ɔjā nīi Ɔwɔ kɔ̄kɔ̄ de u ke̍e̍ ji ma̍, n ge̍ē koko̍o de ala̍ wa̍a̍ hīka, ala̍ 

e̍e gbɛri̍ya̍ tū iyī ala̍ de glɛbɛta̍ ni̍. Ɔkɔkɔ ɔla̍ā, ala̍ gbo ɔtū nɛnɛ gbɛri̍ya̍ tū iyī 
ala̍ ɛlɛjā. Ɔnyɔnyɛ ge̍ hɛ̍ iyī nū lɛpɔ̄ kwiko la ɔtū ode chōche lɔkɔ nīi Ɔwɔ de de 
ɔlɔjā ge̍ gbajɛ ma̍. 

4 Ibi̍īyē ma̍ lɛ ūkpo̍he. Alɔ chī tū ɛbɛ yɛ̄mɛ̄mɛ̄ la ibi̍īyē ūkpo̍he nūma̍. Ɔnyɔnyɛ 

yī wā ya̍ u̍ku̍rɔ̍ hɔ̄ɔ̄hɔ̄ hɔ̄ɔ̄hɔ̄. 

5 Gala ɔgɔgu ɔla̍ā, alɔ wa̍a̍ lɔ̄lyɛ̄mɛ̄ nyaa ma̍, alɔ tū la ibi̍īyē ūkpo̍he 

ngmo̍tu̍chɛ̄ ba̍la Ikra̍yisi. Alɔ wa̍a̍ hra̍ku la ɔ̍nyīnū lɔkɔ nīi ɛbɛha̍ ɛbɛha̍ yī ibi̍īyē 
hra̍ku la ibi̍īyē ūkpo̍he ma̍. 

6 Bū la ɛbɛ ɔla̍ā, alɔ ge̍ē bī ɔjā nīi Ɔwɔ kɔ̄ de alɔ nīi hɔ̄ɔ̄hɔ̄ hɔ̄ɔ̄hɔ̄ ma̍ ē ya̍ gala 

ɔgɔgu yī uhwa ɔnɛ̄ɛhɛhi nīi Ɔwɔ de de alɔ ma̍. O̍ ge̍ - iyī ɛrɔ̄ yī Ɔwɔ ɔkɔ̄ka de 
āchɛ nɛ, alɔ ā ka ɛrɔ̄ yī Ɔwɔ kwiko la ɔtū ode chōche nīi alɔ lɛ ma̍. 

7 O̍ ge̍ chī - iyī ɛrɔ̄ ɔchɔ̄chɛ̄ nɛ, alɔ ē chrɛ̄ɛrɔ̄ i̍ngɔ̍ɔ. O̍ ge̍ - iyī ongū āchɛ lɛlā nɛ, 

alɔ ā ngū i̍ngɔ̍ɔ. 

8 O̍ ge̍ chī ɔtū āchɛ yɛngrɔ̄ɔ nɛ, alɔ ā ya̍ i̍ngɔ̍ɔ. Ɔ̄chɛ nīi ge̍ lɛ ɔjā ge̍ē kɔ̄ de 

āchɛ, ɔlɔjā ge̍ ya̍ i̍ngɔ̍ɔ la ūkpɔ̄tū ɔlɛyaya. Ɔ̄chɛ nīi ge̍ - ɔlɛhu̍ yī lɛlā ɔha̍, ɔlɔjā 

ge̍ de abɔ̄ ngmu̍wɔ̍hu̍ la u̍ku̍rɔ̍. Ɔ̄chɛ nīi ge̍ yɛ ē mlɛ̍ha̍ yī āchɛ, ɔlɔjā ge̍ ya̍ 
i̍ngɔ̍ɔ la ūkpɔ̄tū ɔlɛgbadagbada. 

9 Ɔhɔtū nīi i̍ tū a̍chālā ni̍ ma̍ nīi ala̍ ge̍ē lɛ a̍nɛ. Lɛlā abi̍ ɔha̍lɔha̍ wa̍a̍ ge̍ ta̍ ala̍ 

anyī. Ala̍ ā ta̍ābɔ̄ ku̍ lɛlā ɔnɛ̄ɛhɛhi brii. 

10 Ala̍ ā yɔ̍ɔhɔtū yī ɔ̍nyīnū gɛnɛgɛnɛ bāa aɛ̍nɛ̍ la abɔ̄ yī Ikra̍yisi ma̍. Otūlichō 

ɔya̍ de ɔ̍nyīnū ge̍ hla̍ ɔ̍nyīnū ɔhɔ̍ɔ̄hla̍. 

11 Ala̍ ā de abɔ̄ ngmu̍wɔ̍hu̍ la u̍ku̍rɔ̍; ala̍ e̍e de dwɔbɔ̄ ni̍. Ala̍ ā chrāa Ādā ɛrɔ̄ 

de ūkpɔ̄tū yī ala̍ kwɔbɔ̄ de ɔ̍ ke̍e̍. 

12 Ɔjā nīi ala̍ deyīche ma̍ ge̍ de ala̍ tū la ɔwɔ̄wīyā myɛ̄grāa-myɛ̄grāa. Ala̍ ā 

mlɔtū kpɔ̍ɔ̍ la akanya wa̍a̍ nīi ē hɔ̄ de ala̍ ma̍. Ala̍ ā jɔhā de Ɔwɔ myɛ̄grāa-
myɛ̄grāa. 

13 Ɛjā nīi ala̍ lɛ ma̍, ala̍ ā de bɔ̍ɔ̄ba̍ ba̍la aɛ̍nɛ̍ yī ala̍ nīi i̍ lɛ ni̍ ma̍. Ala̍ ā bī 

āchɔga ga wɔlɛ̍ yī ala̍. 

14 Ala̍ ā ra̍ābɔ̄ de Ɔwɔ nīi o̍ ge̍ de ɔpiyɛ kla̍ āchɛ nīi ē ya̍ ala̍ ichi̍ dwɔ̄bi̍ dwɔ̄bi̍ 

ma̍. Ala̍ ā jɔhā ojōji de wa̍, ala̍ e̍e jɔhā ojōji tū wā ni̍. 

15 Ala̍ ā wɔ̄wīyā ba̍la āchɛ nīi yɛ ē wɔ̄wīyā ma̍. Ala̍ ā gwe̍ejrīkā ba̍la āchɛ nīi yɛ 

ē gwe̍ejrīkā ma̍. 

16 Ala̍ ā gbɛri̍ya̍ tū āchɛ māchɛ wa̍a̍ jɔ̄ɔ̄jɛ̄. Ala̍ e̍e jɛ̄ ɛba̍achɛ ni̍. Ala̍ ā nāa 

u̍ku̍rɔ̍ nīi - iyī ɔchɔ̍ɔnyɛ ma̍. Ala̍ e̍e gbɛri̍ya̍ ku̍ iyī ala̍ hīka ala̍ ɔ̍lɔ je̍ ka̍ka̍ ni̍. 

17 Ɔ̄chɛ ge̍ ya̍ wɔ lɛlā abi̍, a ā ya̍ ɔ̄ lɛlā abi̍ ku̍re̍ ni̍. Ala̍ ā chɛ̄rī nīi ala̍ ge̍ yɛ̍ɛ̄lā 

nīi āchɛ wa̍a̍ nāa bāa lɛlā ɔnɛ̄ɛhɛhi ma̍. 

18 Ala̍ ā chɛ̄rī gba̍a̍ lɔkɔ nīi ala̍ ge̍ē ya̍ mɛ ma̍ nīi ala̍ ge̍ gblāa la ogbodɔ̍dɔ̍ ba̍la 

āchɛ wa̍a̍. 

19 Ala̍ e̍e ku̍ ɔ̄chɛ ure̍ yī lɛlɛ̄lā ni̍, aɛ̍ɛya ami! Ɔkɔkɔ ɔla̍ā, ala̍ ā pi̍ye̍mā nīi Ɔwɔ 

ge̍ hɛ̍ ɔ̄ lɛpɔ̄ ku̍re̍. Wu̍chē oji̍ nɛ, Īpū Yī Ɔwɔ ka ɔ̍lɔ ge̍: “Ɔwɔ ka anɔ̍lɔ ge̍ē ku̍re̍ 
yī lɛlā! Anɔ̍lɔ ge̍ē kla̍ ɛ̍lɛ ure̍ yī lɛlā abi̍ yī ɛ̍lɛ!” 

20 Ɔkɔkɔ ɔla̍ā, ala̍ ā ma̍ lɔkɔ nīi Īpū Yī Ɔwɔ ka ma̍ gɛ: “Ɛchɛlɛwu̍ yī wɔ ge̍ ku̍ 

lɛmiyɛ, kɔ̄ ojōre̍ de ɔ̍. O̍ ge̍ ku̍ odīyenyi, kɔ̄ yenyi ɔgwɔ̍ɔ̄gwa̍ de ɔ̍. Wu̍chē oji̍ 
nɛ, bū la ɔla̍ā nīi a yɛ ē ya̍ ma̍, liwēyī ɔnɔ̄kɔ̄kū nīi a nāa chiya anu̍ a̍nɛ.” 

21 Ala̍ e̍e chɛ̄ nīi lɛlā abi̍ ɔyɔ̍ɔ̄ya̍ ge̍ nāa wɔhu̍ yī ala̍ ni̍. Ɔkɔkɔ ɔla̍ā, lɛlā 

ɔnɛ̄ɛhɛhi ɔyɔ̍ɔ̄ya̍ yī ala̍ ge̍ de lɛlā abi̍ ngmo̍. 

Aliro̍om 13 

1 Ɔ̄chɛ mɔ̄chɛ ge̍ ya̍ lɔkɔ nīi āchɛ nīi bī wɔhu̍ yī ɔcha ɔla̍ā ma̍ ka ma̍. Wu̍chē 

oji̍ nɛ, Ɔwɔ i̍ ge̍ chɛ̄ o̍bū ni̍, wɔhu̍ yī ɔcha obōbī ɔha̍lɔha̍ i̍ ge̍ē hɔ̄ ni̍. Wɔhu̍ 
obōbī wa̍a̍ nīi hɔ̄ ma̍, Ɔwɔ de lā i̍ngɔ̍ɔ a̍nɛ. 

2 Bū la ɛbɛ ɔla̍ā, ɔ̄chɛ nīi ge̍ tɔ̍ɔkɔ yī lɛlā yī āchɛ nīi bī wɔhu̍ yī ɔcha u̍ma̍ama 

ma̍, o̍ re̍ka ɔlɔjā tɔ̍ɔkɔ yī lɛlā nīi Ɔwɔ de lā ma̍. Ɔ̄chɛ nīi ge̍ ya̍ i̍ngɔ̍ɔ mɛ̍, o̍ re̍ka 
ɔlɔjā yɛ ē ya̍ nīi Ɔwɔ ge̍ē hɛ̍ ɔ̄ lɛpɔ̄ ɔdwɔ̄bi̍. 

3 Āchɛ ɔyɛ̍ɛ̄lā ɔnɛ̄ɛhɛhi i̍ tūuhwi yī āchɛ nīi bī wɔhu̍ yī ɛbɛ ma̍ ni̍. Alɛlā abi̍ 

ɔyɔ̍ɔ̄ya̍ ē tūuhwi i̍ngɔ̍ɔ a̍nɛ. A i̍ ge̍ chikpo̍ nīi āchɛ nīi bī wɔhu̍ yī ɛbɛ ma̍ ge̍ē de 
ē ya̍ wɔ uhuhwi ni̍, ɔ̍lɔma̍ yɛ̍ɛ̄lā ɔnɛ̄ɛhɛhi gɛ; ma̍a e̍ ge̍ē kā wɔ ɔkɔ̄kā. 

4 Wu̍chē oji̍ nɛ, ɔ̄chɛ obī wɔhu̍ yī ɛbɛ - ɔ̍chɛ̍ yī Ɔwɔ nɛ. O̍ yɛ ē ya̍ u̍ku̍rɔ̍ wu̍chē 

yī ɔnɛ̄ɛhɛhi yī ala̍. A ge̍ chī yɛ ē yɛ̍ɛ̄lā abi̍, ɔ̍lɔma̍ tūuhwi yī nū. Wu̍chē oji̍ nɛ, o̍ 
lwɔhu̍ bī abɔ̍ɔ ge̍ē ya̍ tāa awɔ ichɛ̄ɛhi. O̍ hɔ̄ ge̍ē chrāa Ɔwɔ ɛrɔ̄. O̍ ē nāa lɛpɔ̄ 
ɔhɔ̍ɔ̄hɛ̍ yī Ɔwɔ ē bī hɛ̍ āchɛ nīi yɛ̍ɛ̄lā abi̍ ma̍ ē de ichi̍ de wa̍. 

5 Wu̍chē ɔla̍ā, ala̍ ā ya̍ lɔkɔ nīi āchɛ nīi bī wɔhu̍ yī ɛbɛ ma̍ ka ma̍, I̍ owu̍chē yī 

lɛpɔ̄ ɔhɔ̍ɔ̄hɛ̍ nīi Ɔwɔ ge̍ē de ichi̍ ē de āchɛ ma̍ ka̍ta̍ ni̍. Owu̍chē yī ɛri̍ya̍ yī 
ūkpɔ̄tū yī ala̍ ɛlɛjā i̍ngi̍ngɔ̍ɔ nɛ. 

6 Onūma̍ gba̍a - ohu̍ nīi ala̍ ē ta̍ i̍kpa̍da̍ a̍nɛ. Āchɛ nīi bī wɔhu̍ yī ɔcha ɔla̍ā ma̍ 

yɛ ē ya̍ u̍ku̍rɔ̍ ɔla̍ā de Ɔwɔ, nīi o̍ ge̍ re̍ka e̍ ya̍ ɔjā nīi ngma̍ nīi e̍ ge̍ē ya̍ ma̍. 

7 Ala̍ ā kla̍ āā ure̍ yī ɔjā nīi ala̍ dɛ̄ wā ure̍ ma̍. Ala̍ ā ta̍ i̍kpa̍da̍ yī lɛhu̍ yī ala̍ ɛlɛjā 

ba̍la iyī āɛ̄jā nīi ala̍ lɛ ma̍ de wa̍. Ala̍ ā de otūlichō ba̍la rīgā de alɛhu̍ wa̍a̍. 

8 Ala̍ e̍e dɛ̄ ɔ̄chɔ̄chɛ ure̍ ni̍. Ure̍ ka̍ta̍ nīi ala̍ ge̍ē dɛ̄ ma̍ - ɔhɔtū ɔlɔ̄lɛ de ɔ̍nyīnū 

nɛ. Ɔ̄chɛ mɔ̄chɛ nīi ge̍ yɔ̍ɔhɔtū de ɔ̍nyīmɔ̄chɛ yī nū mɛ̍, o̍ re̍ka ɔlɔjā de Lihɔ Yī 
Imo̍sīisi gbō ke̍e̍ mɛ̍. 

9 “A ā la̍ ɔ̍bɔ̍ɔ̄nyā ni̍. A ā ngmo̍ ɔ̄chɛ ni̍. A ā wūwī ni̍. A ā hla̍ ɔjā yī ɔ̄chɛ ni̍.” 

Ɔkɔlɛ̄lā nūma̍ wa̍a̍ - lɛlā nīi Ɔwɔ ka ma̍ nɛ. Enūma̍ wa̍a̍ ba̍la ɛha̍ nīi hɔ̄ chɔba 
la aa̍ ma̍ tū la lipu̍ yī lɛlā ūkpo̍he kpo̍kpo̍ nūma̍: “Yɔ̍ɔhɔtū yī ɔ̍nyīmɔ̄chɛ yī wɔ 
bāa awɔ ɔlɔjā ma̍.” 

10 Ɔ̄chɛ nīi yɔ̍ɔhɔtū yī ɔ̍nyīmɔ̄chɛ yī nū ma̍ i̍ ē ya̍ ɔ̄ dwɔ̄bi̍ ni̍. A ge̍ yɔ̍ɔhɔtū mɛ̍, 

o̍ re̍ka Lihɔ Yī Imo̍sīisi ligbo̍ ligbo̍ nīi a yɛ de ē gbō a̍nɛ. 

11 I̍ngɔ̍ɔ nīi ala̍ ge̍ē ya̍ a̍nɛ. Je̍ka a̍a ala̍ je̍ yɛ̄grāa nīi hɔ̄ ma̍ ma̍? Yɛ̄grāa 

ohye̍ēyī la wɔlā hɔ̄ ma̍ a̍nɛ. Yɛ̄grāa pi̍i̍ nīi Ɔwɔ ge̍ē de alɔ ē hɛ̍ta̍ ma̍ de hīhī 
kurɛkurɛ hɛ̍ īchāha̍ ɔla̍ā nīi alɔ chɛ̄ku Ikra̍yisi la ɔrāarāa ma̍ mɛ̍. 

12 Otu̍ de hɛ̍ga yɛ amu yɛ gāa mɛ̍; eyī ɔnyɔ̄nyā yɛ aa̍ yewā bɛ̍ɛ̄nɛ̄ a̍nɛ. O̍ lɛ 

i̍ngɔ̍ɔ ma̍, alɔ ā pi̍ye̍mā hī lɛlā yī ɛbɛ odobū la ɔyɔ̍ɔ̄ya̍ gɛ. Alɔ ā kpo̍ ɛjālɛ̄wu̍ nīi 
alɔ ge̍ē bī nunu la ɛbɛ ɔlɛgēdēgēdē ma̍ tū la iyē gɛ. 

13 Alɔ ā ya̍ abɔ̄lɛ̄lā ɔlɛtri̍di̍di̍ bāa āchɛ nīi gblāa la ɛbɛ ɔlɛgēdēgēdē la yɛnɔ ma̍ 

gɛ. Ɔjā ɔgwɔ̍ɔ̄gwa̍ de wɔ̄wīyā ɔdwɔ̄bi̍ ɔdwɔ̄bi̍ ita ɔha̍lɔha̍ wa̍a̍ ge̍ e̍e hɔ̄ gɛ ni̍. 
Ya̍chi yī lɛlā ɔyɔ̍ɔ̄ya̍ ba̍la a̍kpla yī lɛlā ɔyɔ̍ɔ̄ya̍ ita ɔha̍lɔha̍ ge̍ e̍e hɔ̄ gɛ ni̍. 

14 Ɔkɔkɔ ɔla̍ā, ala̍ ā nāa Ādā ɔlɔjā nīi - Iji̍sɔ̄ɔsi Ikra̍yisi ma̍ tū la iyē bāa ɛjālɛ̄wu̍ 

ma̍ gɛ. Ala̍ ā pi̍ye̍mā hī lɛlā yī ala̍ ɛlɛjā nīi ē hla̍ ala̍ la ɔyɔ̍ɔ̄ya̍ ma̍ gɛ. 

Aliro̍om 14 

1 Ɔ̄chɛ ɔha̍ ge̍ hɔ̄ abɔ̍ɔ la olo̍ōlo̍ yī ala̍ nīi ɔtū ode chōche yī nū i̍ ge̍ lɔ̄lɛ brii ni̍, 

ala̍ tu̍ ɔ̄ bli̍īyē yɛ̍yɛ̍. Ala̍ e̍e ta̍ahu̍ ba̍la anu̍ wu̍chē yī lɛlā nīi anu̍ ɔlɔjā gbɛri̍ya̍ 
ma̍ ni̍. 

2 Ɔtū ode chōche yī āchɛ ɛha̍ ma̍ ē bī wā ɔtū nīi e̍ ē re̍ ɔjāha̍ ɔjāha̍ ji ē mɛ. 

Ɔ̄chɛ nīi ɔtū ode chōche yī nū i̍ lɛ brii ni̍ ma̍ i̍ chɛ̄ re̍ ɛbɛ̍ ita ɔha̍lɔha̍ ji ni̍, 
ɔ̍chi̍kpa̍kpa̍ īpū yī ɔrɔ̄ ke̍e̍. 

3 Ɔ̄chɛ nīi ē re̍ ojōre̍ ita ɔha̍lɔha̍ i̍ngɔ̍ɔ ma̍ ge̍ e̍e chi̍hi̍ya̍ yī onīi i̍ ē re̍ ni̍ ma̍ ni̍. 

Anu̍ ɔ̄chɛ nīi chī re̍ īpīpū yī ɔrɔ̄ ke̍e̍ ma̍ titi ge̍ e̍e ya̍ onīi ē re̍ ɔha̍lɔha̍ ji ma̍ la 
oko̍o ni̍. Wu̍chē oji̍ nɛ, Ɔwɔ pi anu̍ nūma̍ bli̍īyē mɛ̍. 

4 Awɔ u̍tu - ɔ̄nyɛ nɛ nīi ge̍ ya̍ ɔ̍chɛ̍ yī ɔ̄chɛ ɔha̍ lɛfiyɛ ma̍? Je̍ka a̍a abā yī nū 

ge̍ē ka hīka ɔ̍lɔ ya̍ yɛ̍yɛ̍ kɛ̄ɛ ɔ̍lɔ i̍ ya̍ yɛ̍yɛ̍ ni̍ a̍nɛ? O̍ chī ge̍ē ya̍ yɛ̍yɛ̍; wu̍chē oji̍ 
nɛ, Ādā ɔlɔjā lwɔhu̍ ge̍ē ya̍ nīi o̍ ē ya̍ yɛ̍yɛ̍ mɛ. 

5 Ɔ̄chɛ ɔha̍ ē gbɛri̍ya̍ ka ɔ̄chī ɔha̍ ɔ̍lɔ - ɔ̄chī ɔnɔ̄kɔ̄kū hɛ̍ ɔha̍ nɛ; ɔ̄chɛ ɔha̍ ge̍ chī 

gbɛri̍ya̍ ka ɔ̄chī wa̍a̍ ɛ̍lɛ jɔ̄ɔ̄jɛ̄. Ɔnyɔnyɛ ge̍ bī ɛri̍ya̍ ogbōgbo yī nū abɔ̍ɔ brii gɛ. 

6 Je̍ka ɔ̄chɛ nīi de ɔtū che ka ɔ̄chī ɔha̍ ɔ̍lɔ - ɔ̄chī ɔnɔ̄kɔ̄kū hɛ̍ ɔha̍ nɛ ma̍ yɛ ē ya̍ 

hɛ̄ɛbɛ ge̍ de otūlichō de Ādā Nīi - Ɔwɔ Ma̍. Ɔ̄chɛ nīi ē re̍ ɔjāha̍ ɔjāha̍ ji ma̍ chī 
yɛ ē ya̍ i̍ngɔ̍ɔ wu̍chē yī otūlichō de Ɔwɔ; wu̍chē oji̍ nɛ, o̍ ē da Ɔwɔ o̍be yī ɔjā 
nīi o̍ ē re̍ ma̍. 

7 Ɔ̄chɔ̄chɛ lipu̍ yī ala̍ i̍ hɔ̄leyī de iyī anu̍ ɔlɔjā ka̍ta̍ ni̍. Ɔ̄chɔ̄chɛ i̍ ē chī pīyēku̍ de 

iyī anu̍ ɔlɔjā ka̍ta̍ ni̍. 

8 Alɔ ge̍ hɔ̄leyī, Ādā Nīi - Ɔwɔ Ma̍ nīi alɔ hɔ̄ de ɔ̍ a̍nɛ. Alɔ ge̍ chī pīyaku̍, Ādā 

Nīi - Ɔwɔ Ma̍ nīi alɔ ku̍ de ɔ̍ a̍nɛ. Bū la ɛbɛ ɔla̍ā, o̍ ge̍ ro̍ōre̍ka alɔ hɔ̄leyī kɛ̄ɛ 
ko̍ōku̍ oo, Ādā Nīi - Ɔwɔ Ma̍ nīi alɔ - iyī nū a̍nɛ. 

9 Wu̍chē oji̍ nɛ, Ikra̍yisi ɔlɔjā pīyaku̍ o̍bū gba̍a hye̍ēyī la okū wā la ɔhɔ̄leyī 

hɛ̄ɛbɛ nīi o̍ ge̍ de ē pīya Ādādā yī āchɛ ɔhɔ̄leyī ba̍la āchɛ nīi ko̍ōku̍ ma̍. 

10 Bɛ̍ɛ̄nɛ̄ ma̍, oji̍ - ohu̍ nīi a yɛ ē ya̍ ɔɔ̍nɛ̍ yī wɔ lɛfiyɛ ma̍? Oji̍ - ohu̍ nīi a yɛ ē 

chi̍hi̍ya̍ yī ɔɔ̍nɛ̍ yī wɔ ma̍? Je̍ka a̍a alɔ wa̍a̍ ge̍ rɛ la iyɔ̄bū yī Ɔwɔ nīi o̍ klɛpɔ̄ tāa 
alɔ. 

11 Wu̍chē oji̍ nɛ, Īpū Yī Ɔwɔ ka ɔ̍lɔ ge̍, “Ami Ādā ka a̍nɛ. Kpɛɛ nīi n hɔ̄leyī ma̍, 

ɔ̄chɛ mɔ̄chɛ ge̍ē de ūnōowu ē tāajɛ ē de u. Ɔ̄chɛ mɔ̄chɛ ge̍ē de ka ē hi̍yɛchɛ 
hwōō hīka amɔ̍lɔ - Ɔwɔ nɛ.” 

12 O̍ lɛ i̍ngɔ̍ɔ ma̍, Ɔwɔ nīi ɔ̄chɛ mɔ̄chɛ lipu̍ yī alɔ ge̍ē koko̍o yī lɛlā yī nū wa̍a̍ la 

iyɔ̄bū yī nū a̍nɛ. 

13 Wu̍chē ɔla̍ā, alɔ ā pi̍ye̍mā la ɔya̍ ɔ̍nyīnū lɛfiyɛ gɛ. Ɔkɔkɔ ɔla̍ā, i̍ngɛ̍ɛ̄nɛ̄ ngma̍ 

nīi alɔ ge̍ē miya a̍nɛ: Alɔ ā ya̍ lɛlɛ̄lā nīi ge̍ē ya̍ nīi ɔɔ̍nɛ̍ yī alɔ ɔha̍ ge̍ē ti̍ingla̍ 
kɛ̄ɛ ngma̍ ta̍tū la lɛlā ɔdwɔ̄bi̍ ma̍ ni̍. 

14 Otōtū nīi n tū ngmo̍tu̍chɛ̄ ba̍la Ādā Iji̍sɔ̄ɔsi ma̍ ya̍ nīi n jo̍ōkū gblɛ̍ɛ-gblɛ̍ɛ 

hīka, ɔjɔ̄jā i̍ bri̍īnyī wɔ̄bɔ̄bɔ̄ yī nū ni̍. Ɔ̄chɛ ge̍ chī de ɔtū che hīka ɔjā ɔha̍ ɔ̍lɔ 
bri̍īnyī, bū la ɛbɛla̍ā ɔjā ɔ̍lɔma̍ ē de ē bri̍īnyī ē de ɔlɔjā. 

15 A ge̍ chī ya̍ nīi ɔɔ̍nɛ̍ yī wɔ ɔha̍ de wɔ̍ɔ̄tū wu̍chē yī ita yī ojōre̍ nīi a re̍ ma̍, o̍ 

re̍ka a i̍ yɛ̍ɛ̄lā ɔla̍ā gala ɔpɔ̄pū yī ɔhɔtū ni̍. Ala̍ e̍e chɛ̄ nīi ita yī ojōre̍ nīi ala̍ ē re̍ 
ma̍ ge̍ de ɔ̄chɛ nīi Ikra̍yisi pīyaku̍ lɛhu̍ yī nū ma̍ bīya ni̍. 

16 Ala̍ e̍e chɛ̄ nīi lɛlā nīi ala̍ nāa anu̍ bāa lɛlā ɔhwɔhi ma̍ ge̍ chōo̍chē nāa riyī 

ɔdwɔ̄bi̍ ni̍. 

17 Wu̍chē oji̍ nɛ, lɛlā yī ɔchwɔ̄lɛ̍ Oro̍ōre̍ Yī Ɔwɔ i̍ lā ku ojōre̍ oro̍ōre̍ kɛ̄ɛ ɔjā 

ɔgwɔ̍ɔ̄gwa̍ ni̍. Ode lɛ kpakpa la eyī yī Ɔwɔ, ba̍la ogbodɔ̍dɔ̍ ba̍la ɔwɔ̄wīyā nīi 
Uhu Yī Ɔwɔ, ē de ma̍, anu̍ hɔ̄ la anu̍ a̍nɛ. 

18 Ɔ̄chɛ nīi ge̍ hɔ̍chɛ̍ yī Ikra̍yisi gala ɔpɔ̄pū oli̍ngɛ̍ɛ̄nɛ̄ nūma̍, ɔlɔjā ge̍ē ya̍ lɛ Ɔwɔ 

wɔnyɛ. Āchɛ̄ɛchɛ chī ge̍ē gba̍a ē ka ɔnɛ̄ɛhɛhi yī ɔ̄chɛ ɔlɔjā. 

19 O̍ lɛ i̍ngɔ̍ɔ ma̍, alɔ ā deyīku lɛlā nīi ge̍ē bī ogbodɔ̍dɔ̍ wā ma̍ myɛ̄grāa-

myɛ̄grāa gɛ. Alɔ ā ya̍ ɔjā nīi ge̍ē tū ɔ̍nyīnū wɔbɔ̄ nīi o̍ ge̍ē lɛ brii ma̍ myɛ̄grāa-
myɛ̄grāa. 

20 Ala̍ e̍e wu̍chē yī ojōre̍ de ɔjā nīi Ɔwɔ ya̍ ma̍ chāajɛ ni̍. Ojōre̍ wa̍a̍ hɔ̄ la 

oro̍ōre̍. Ojōre̍ oro̍ōre̍ ɔha̍ ge̍ chī yɛ ge̍ē hu̍ nīi ɔɔ̍nɛ̍ yī wɔ ē ngma̍ ta̍tū la lɛlā 
ɔdwɔ̄bi̍, ɔ̍lɔma̍ o̍ i̍ hwɔhi ni̍. 

21 Ɔjā nīi grāa kpakpa la ɔyɔ̍ɔ̄ya̍ ma̍, ala̍ ā gwō gbo̍o̍ hī ɛbɛ̍ oro̍ōre̍, kɛ̄ɛ ɛ̍mwɔ̄ 

ɔgwɔ̍ɔ̄gwa̍, kɛ̄ɛ lɛlāha̍ ɛlāha̍ ɔyɔ̍ɔ̄ya̍ ji nīi ge̍ē hu̍ nīi ɔɔ̍nɛ̍ yī ala̍ ɔha̍ ge̍ē gwāajɛ 
ma̍. 

22 Lɛlā nīi a jo̍ōkū hwɔhi hwɔhi ku̍ ɔjā oli̍ngɔ̍ɔ ma̍, de gbōgbō de iyī awɔ ɔlɔjā 

ba̍la Ɔwɔ. A̍hōhi ge̍ iyī ɔ̄chɛ nīi yɛ̍ɛ̄lā nīi anu̍ ɔlɔjā chɛ̄ hwɔhi hwɔhi nīi o̍ i̍ 
chōo̍chē ya̍ iyī nū lɛfiyɛ ihihi ni̍ ma̍! 

23 Ɔlɔjā ge̍ chī yɛ ē ta̍ahu̍ abɔ̍ɔ la ūkpɔ̄tū ūkpɔ̄tū o̍bū chōo̍chē re̍ ɔjā ɔ̍lɔma̍, 

Ɔwɔ ge̍ē hɛ̍ ɔlɔjā lɛpɔ̄ ɔdwɔ̄bi̍ nīi o̍ ge̍ de ɔjā ɔla̍ā re̍ ma̍. Wu̍chē oji̍ nɛ, ɔlɔjā i̍ 
yɛ̍ɛ̄lā ɔla̍ā bū la ɔtū ode chōche yī nū ni̍. Ɔjāha̍ ɔjāha̍ nīi i̍ ge̍ de lɛhu̍ che la ɔtū 
ode chōche ni̍ - lɛlā ɔdwɔ̄bi̍ ɔyɔ̍ɔ̄ya̍ nɛ. 

Aliro̍om 15 

1 Alɔ nīi lwɔhu̍ brii la ɔtū ode che Ɔwɔ ma̍, alɔ ge̍ē tū āchɛ nīi i̍ lɛ brii ni̍ ma̍ 

wɔbɔ̄ la ɔjā nīi lichi̍chi̍ de wa̍ ma̍ a̍nɛ. Alɔ ā yɛ̍ɛ̄lā nīi lɛ alalɔ ɛlɛjā wɔnyɛ ma̍ ni̍. 

2 Ɔkɔkɔ ɔla̍ā, ɔ̄chɛ mɔ̄chɛ ge̍ yɛ̍ɛ̄lā nīi lɛ ɔɔ̍nɛ̍ yī nū wɔnyɛ ma̍ wu̍chē yī 

ɔnɛ̄ɛhɛhi yī nū. Ɔ̄chɛ mɔ̄chɛ ge̍ ya̍ i̍ngɔ̍ɔ hɛ̄ɛbɛ nīi ɔtū ode chōche yī ɔɔ̍nɛ̍ yī nū 
ge̍ jɛ̄ ga iyɔ̄bū iyɔ̄bū. 

3 Wu̍chē oji̍ nɛ, Ikra̍yisi ɔlɔjā i̍ yɛ̍ɛ̄lā nīi lɛ anu̍ ɔlɔjā wɔnyɛ ma̍ ni̍. Ɔkɔkɔ ɔla̍ā, o̍ 

lɛ lɔkɔ nīi Īpū Yī Ɔwɔ ka ke̍e̍ ma̍: “Ɛcha̍ nīi āchɛ pra̍a ala̍ wa̍a̍ ma̍, ami nīi o̍ de 
ji la ami a̍nɛ.” 

4 Lɛlāha̍ ɛlāha̍ wa̍a̍ nīi e̍ ta̍ tū la Īpū Yī Ɔwɔ ma̍, e̍ ta̍ tū hɛ̄ɛbɛ ge̍ē ngū alɔ lɛlā, 

hɛ̄ɛbɛ nīi alɔ ge̍ē deyīche. Eyī ode chōche yī alɔ nūma̍ ge̍ē bū la ɔtū ɔmɔ̄mla 
ba̍la ūkpɔ̄tū yī yɛngrɔ̄ɔ ode de ɔ̄chɛ, lɔkɔ nīi Īpū Yī Ɔwɔ ya̍ de alɔ ma̍. 

5 Ɔwɔ nīi ē de ɔtū ɔmɔ̄mla ba̍la ūkpɔ̄tū yī yɛngrɔ̄ɔ ē de ɔ̄chɛ ma̍ ge̍ ya̍ nīi ala̍ 

ge̍ yɛ̍ɛ̄lā i̍ngɔ̍ɔ gala ɔgɔgu lɔkɔ nīi Ikra̍yisi Iji̍sɔ̄ɔsi ɔlɔjā lɛ ma̍. 

6 O̍ ge̍ lɛ i̍ngɔ̍ɔ, hɛ̄ɛbɛ nīi ala̍ wa̍a̍ ge̍ ngmo̍tu̍chɛ̄ bī ɔkɔ ūkpo̍he kā Ɔwɔ Nīi - 

A̍dā yī Iji̍sɔ̄ɔsi Ikra̍yisi Ādādā yī alɔ ma̍ ɔkɔ̄kā. 

7 Ala̍ ā tu̍ ɔ̍nyīnū bli̍īyē lɔkɔ nīi Ikra̍yisi ɔlɔjā tu̍ ala̍ bli̍īyē ma̍ gɛ, hɛ̄ɛbɛ nīi āchɛ 

ge̍ kā Ɔwɔ ɔkɔ̄kā. 

8 Wu̍chē oji̍ nɛ, Ikra̍yisi de iyī nū pīya ɔ̍chɛ̍ yī āchɛ yī Iju̍u hɛ̄ɛbɛ ge̍ē chabɔ̄ lɔkɔ 

nīi Ɔwɔ ngma̍ la ode ɔtū che ɔ̍ ma̍. Bū la ɛbɛ ɔla̍ā, o̍ ya̍ nīi oko̍o nīi Ɔwɔ che 
de a̍dɔ̄kū yī āchɛ yī Iju̍u ma̍ de pīya ichɛ̄ɛhi. 

9 O̍ gba̍a ya̍ nīi Ɛchɛkɔcha ge̍ē kā Ɔwɔ ɔkɔ̄kā wu̍chē yī lɛha̍ nīi Ɔwɔ ma̍ wā 

ma̍. O̍ lɛ lɔkɔ nīi Īpū Yī Ɔwɔ ka ma̍, “N ge̍ē to̍gbo̍ de wɔ la olo̍ōlo̍ yī 
Ɛchɛkɔcha. N ge̍ē bī riyī yī wɔ ē gwe̍ejē kā wɔ ɔkɔ̄kā.” 

10 O̍ gba̍a ka ɔha̍ hīka, “Ɛchɛkɔcha, ala̍ ā wɔ̄wīyā gɛ! Ala̍ ā wɔ̄wīyā ba̍la āchɛ 

nīi Ɔwɔ hōhu ma̍ gɛ!” 

11 O̍ gba̍a ka ɔha̍ hīka, “Ɛchɛkɔcha, ala̍ ā kā Ādā Nīi - Ɔwɔ Ma̍ ɔkɔ̄kā! Ala̍ 

āchɛ̄ɛchɛ wa̍a̍, ala̍ ā kā Ādā ɔkɔ̄kā gɛ!” 

12 Ayisa̍ya gba̍a ka ɔha̍ hīka, “Ɔ̄chɛ ɔha̍ bū la wɔma yī Ijɛ̍si yɛ amu yewā. Ɔwɔ 

ge̍ē nāa anu̍ hwa̍na̍a nīi o̍ deyīrɛ Ɛchɛkɔcha. Aa̍ titi chī ge̍ē de ɔtū che ɔ̍.” 

13 Ɔwɔ nīi ya̍ nīi ɔ̄chɛ ē deyīche ma̍ ge̍ de ɔwɔ̄wīyā ba̍la ogbodɔ̍dɔ̍ mwɛbɛ 

mwɛbɛ de ala̍ bū la ɔtū nīi ala̍ de che ɔ̍ ma̍! O̍ ge̍ ya̍ i̍ngɔ̍ɔ hɛ̄ɛbɛ nīi eyī ode 
chōche yī ala̍ ge̍ lɛ brii ga iyɔ̄bū iyɔ̄bū bū la wɔhu̍ yī Uhu Ɔnɛ̄ɛhɛhi Yī Ɔwɔ! 

14 Aɛ̍nɛ̍ yī u, ami ɔlɔjā jo̍ōkū gblɛ̍ɛ-gblɛ̍ɛ hīka lɛlā ɔnɛ̄ɛhɛhi ba̍la ochi̍chi̍ yī lɛlā 

ojo̍ōje̍ mu ala̍ iyē omōmu. N jo̍ōkū gblɛ̍ɛ-gblɛ̍ɛ hīka ala̍ ge̍ē ngū ɔ̍nyīnū lɛlā 
mɛ. 

15 Amu lipu̍ yī īpū, lɛlā ibiha̍ nīi n yɛ ē bla ala̍ ɔbɔ̄bla ma̍, n ē ka kpɛ̍ɛ bāa 

ogrigri. N yɛ ē ka lɛlā grigri i̍ngɔ̍ɔ wu̍chē yī ɔplɛ̄ɛhi nīi Ɔwɔ de de u 

16 ka amɔ̍lɔ ge̍ hɔ̍chɛ̍ yī Ikra̍yisi Iji̍sɔ̄ɔsi gāa ge̍ ya̍ u̍ku̍rɔ̍ de Ɛchɛkɔcha ma̍. N 

hɔ̍chɛ̍ yī nū bāa oligbe yī Ɔwɔ ma̍ yɛ ē bī Wɔ̄kā Ɔlwɔnyɛ yī Ɔwɔ ē koko̍o hɛ̄ɛbɛ 
nīi Ɛchɛkɔcha ge̍ē de ē lɛ bāa ɔpɔ̄pā nīi Ɔwɔ ē nāa ma̍ la ode iyī wā kwɔbɔ̄ de 
Ɔwɔ ke̍e̍ bū la abɔ̄ yī Uhu Ɔnɛ̄ɛhɛhi Yī Ɔwɔ. 

17 Bū la otū ngmo̍tu̍chɛ̄ ba̍la Ikra̍yisi Iji̍sɔ̄ɔsi, n ge̍ē wɔ̄wīyā la ɛrɔ̄ nīi n yɛ ē 

chrāa Ɔwɔ ma̍ mɛ. 

18 N ge̍ē ka lɛlā grigri kpɔ̍ɔ̍. O̍ chī - lɛlā ke̍e̍ nīi Ikra̍yisi ya̍ gala abɔ̄ yī u nīi hu̍ 

nīi Ɛchɛkɔcha ge̍ē pɔ̍ɔkɔ yī Ɔwɔ ma̍ nīi n ge̍ē ka a̍nɛ. Ami hu̍ nīi e̍ pɔ̍ɔkɔ yī 
Ɔwɔ bū la lɛlā ɔkɔ̄ka ba̍la lɛlā ɔyɔ̍ɔ̄ya̍ yī u a̍nɛ. 

19 O̍ gba̍a bū la wɔhu̍ yī lɛlā ɔlɛbɛ̍bi̍ ode chabɔ̄, ba̍la wɔhu̍ i̍mamachi̍ ɔyɔ̍ɔ̄ya̍ 

ba̍la wɔhu̍ yī Uhu Yī Ɔwɔ. Ɛɛ yī u ɔla̍ā nīi n yɛ bū la Ijɛru̍sālɛm wa̍a̍ ge̍ chɛ̄ la 
Ili̍rīkum ma̍, n koko̍o yī Wɔ̄kā Ɔlwɔnyɛ yī Ikra̍yisi la ɔgɔ̄grāa wa̍a̍ de āchɛ. 

20 Onīi hla̍ ami ka̍ka̍ka̍ ma̍, ɔgāā ge̍ kā Wɔ̄kā Ɔlwɔnyɛ de āchɛ la ɛbɛ nīi āchɛ i̍ 

plɛ̍ɛ̄lā ku̍ Ikra̍yisi we̍ ni̍ ma̍ nɛ. N yɛ ē ya̍ i̍ngɔ̍ɔ hɛ̄ɛbɛ nīi n i̍ ge̍ē gwo̍ wɔlɛ̍ che 
la ichō yī u̍tu yī wɔlɛ̍ nīi ɔ̄chɛ ɔha̍ de tū la ajɛ o̍bū ma̍ ni̍. 

21 O̍ lɛ lɔkɔ nīi Īpū Yī Ɔwɔ ka ma̍: “Āchɛ nīi e̍ i̍ kɔ̄kɛlā ku̍ ɔ̄ de wa̍ ni̍ ma̍ ge̍ē ma̍ 

ɔ̄. Āchɛ nīi i̍ po̍ōplɛ̍ɛ̄lā yī nū we̍ ni̍ ma̍ ge̍ē po̍ ochi̍chi̍ yī lɛlā yī nū.” 

22 Ɔjā nīi hu̍ nīi n i̍ wā ge̍ ma̍ ala̍ je̍ ni̍ ma̍ bī aa̍ a̍nɛ. 

23 O̍ gbajɛ lɛ̍yi̍ ɛmɛ̍ɛmla̍a mɛ̍ nīi n yɛ ē chikpo̍ yī ɔwā ge̍ ma̍ ala̍ ma̍. U̍ma̍ama 

nīi n de u̍ku̍rɔ̍ yī u ya̍ chlɛhu̍ amu la ajɛ yī ɛbɛ nūma̍ ma̍, 

24 n deyīche ge̍ē wā ge̍ē ma̍ ala̍ bɛ̍ɛ̄nɛ̄. N ge̍ē nyā wā ge̍ē ma̍ ala̍ yɛ̄grāa nīi n 

ge̍ē ga ē ga ɔcha yī Isipe̍eni ma̍. N ge̍ kwɔ̍ɔnyɛ yī ala̍ pi̍nyɛ̍ o̍bū mɛ̍, ala̍ ē tū u 
wɔbɔ̄ nīi n ē gānyɔ̄. 

25 U̍ma̍ama nūma̍, n chrɛ̄ɛrɔ̄ ɔha̍ yɛ amu yɛ gāa Ijɛru̍sālɛm wu̍chē yī āchɛ yī 

Ɔwɔ nīi gblāa abɔ̍ɔ ma̍. 

26 Wu̍chē oji̍ nɛ, ogrēeyī yī āchɛ yī Ɔwɔ amu la Imɛsɛdo̍niya ba̍la Igri̍isi lɛ 

ɔmɔ̄miya la abɔ̄ yī aa̍ ɛlɛjā, de ɔjā tɛ̄rɔ̄ yɛ ge̍ē tū alyeklo̍ nīi tū abɔ̍ɔ lipu̍ yī 
ogrēeyī yī āchɛ yī Ɔwɔ la Ijɛru̍sālɛm ma̍ wɔbɔ̄ a̍nɛ. 

27 Aa̍ ɛlɛjā miya ge̍ē ya̍ i̍ngɔ̍ɔ a̍nɛ. La olēchi̍ lēchi̍ ma̍, o̍ ngma̍ nīi e̍ u̍tu ē tū 

alyeklo̍ ɛla̍ā wɔbɔ̄ i̍ngɔ̍ɔ. Āchɛ nīi - ɛchɛkɔcha ma̍ bɔ̍ɔ̄ba̍ nāa ɔpiyɛ yī uhu ba̍la 
āchɛ yī Iju̍u mɛ̍; o̍ ngma̍ nīi āchɛ yī Iju̍u titi ē bɔ̍ɔ̄ba̍ nāa ɔpiyɛ yī āɛ̄jā ɔlamu 
ba̍la Ɛchɛkɔcha. 

28 N ge̍ kwɛ̍ɛjī la u̍ku̍rɔ̍ ɔnɔ̄kɔ̄kū nūma̍, bī okpo nūma̍ nīi e̍ de tɛ̄rɔ̄ ma̍ ge̍ de wa̍ 

mɛ̍, n ge̍ē nyɔ̄ yī ɔcha yī Isipe̍eni bɛ̍ɛ̄nɛ̄. Yɛ̄grāa ɔla̍ā nīi n ge̍ē nyā ge̍ē ma̍ ala̍ 
bɛ̍ɛ̄nɛ̄ a̍nɛ. 

29 N ge̍ē wā dikpo̍ ē ba̍ ala̍ ma̍, n ge̍ē yɛ la ɔpiyɛ ɔnɔ̄kɔ̄kū ɔla̍ā nīi Ikra̍yisi ē de 

ma̍ mwɛbɛ mwɛbɛ. 

30 Ala̍ chu̍chu̍u aɛ̍nɛ̍ yī u! Wu̍chē yī Iji̍sɔ̄ɔsi Ikra̍yisi Ādādā yī alɔ ba̍la ɔhɔtū nīi 

bū la abɔ̄ yī Uhu Yī Ɔwɔ ma̍, ala̍ ba̍la ami ge̍ bɔ̍ɔ̄ba̍ jɔhā lēchi̍ lēchi̍ de Ɔwɔ 
wu̍chē yī u gɛ. 

31 Ala̍ ā jɔhā de Ɔwɔ hɛ̄ɛbɛ nīi o̍ ge̍ de u gbōgbō hī āchɛ i̍chɛ̄ ku Ikra̍yisi ni̍ nīi 

gblāa abɔ̍ɔ la Ijudi̍ya ma̍. Ala̍ ā gba̍a jɔhā hɛ̄ɛbɛ nīi āchɛ yī Ɔwɔ nīi gblāa abɔ̍ɔ 
la Ijɛru̍sālɛm ma̍ ge̍ nāa ɛrɔ̄ nīi n yɛ chrāa aa̍ ma̍. 

32 Bū la ɛbɛ ɔla̍ā, n ge̍ē wā dikpo̍ ē ba̍ ala̍ la ɔwɔ̄wīyā mwɛbɛ mwɛbɛ, nīi o̍ ge̍ 

re̍ka Ɔwɔ chikpo̍ i̍ngɔ̍ɔ. Bɛ̍ɛ̄nɛ̄ ma̍, n ge̍ē hɔ̄ abɔ̍ɔ ē kwɔ̍ɔnyɛ yī ala̍ yɛ̍ɛ̍yɛ̍ o̍bū. 

33 Ɔwɔ nīi ogbodɔ̍dɔ̍ yī alɔ ē bū la abɔ̄ yī nū ma̍ ge̍ hɔ̄ ba̍la ala̍ wa̍a̍. O̍ ge̍ lɛ 

i̍ngɔ̍ɔ. 

Aliro̍om 16 

1 Ɔɔ̍nɛ̍ yī alɔ ɔnɔ̄nyā nūma̍ nīi re̍ka Ifi̍yōbi ma̍, ɔ̄chɛ ɔnɛ̄ɛhɛhi nīi ala̍ ge̍ē de ɔtū 

che ɔ̍ nɛ. Anu̍ ē chrɛ̄ɛrɔ̄ abɔ̍ɔ la ogrēeyī yī āchɛ yī Ɔwɔ la Ikɛ̍nkrīye a̍nɛ. 

2 Ala̍ ā tu̍ ɔ̄ bli̍īyē kwiko la ɔgu yī lɛlā yī Ādā ɔlɔjā bɔ̄ɔkɔ nīi o̍ ngma̍ nīi āchɛ yī 

Ɔwɔ ge̍ ya̍ ma̍. Ala̍ ā tū ɔ̄ wɔbɔ̄ la ɔjāha̍ ɔjāha̍ nīi ge̍ē ku̍ ɔ̄ ɔkɔ ē wā dikpo̍ ē ba̍ 
ala̍ ma̍. Wu̍chē oji̍ nɛ, anu̍ ɔlɔjā ji̍yɛ̄lā gba̍a̍ tāa āchɛ yɛ̄mɛ̄mɛ̄, tōtū la ami ɔlɔjā. 

3 Ala̍ ā ma̍ Iprisi̍la ba̍la Akwi̍la kpɔɔ de u. Ami ba̍la aa̍ - alu̍ku̍rɔ̍ ūkpo̍he 

ūkpo̍he la ɛrɔ̄ yī Ikra̍yisi Iji̍sɔ̄ɔsi nīi alɔ ē chɛ̄ ma̍ a̍nɛ. 

4 E̍ de ɔkɔ lā de rikū wu̍chē yī u. N da wa̍ o̍be gba̍a̍. I̍ amami ka̍ta̍ ni̍, ogrēeyī 

yī āchɛ yī Ɔwɔ amu la ɔcha yī Ɛchɛkɔcha wa̍a̍ da wa̍ o̍be titi. 

5 Ogrēeyī yī āchɛ yī Ɔwɔ nīi grēeyī la wɔlɛ̍ yī wā ma̍, ala̍ ā ma̍ wā kpɔɔ de u 

titi. Ala̍ ā ma̍ ɔya ami lēchi̍ lēchi̍ nīi re̍ka Epayine̍tūsi ma̍ kpɔɔ de u. Anu̍ - ɔ̄chɛ 
ɔrāarāa nīi chɛ̄ku Ikra̍yisi abɔ̍ɔ la ajɛ yī E̍siya wa̍a̍ a̍nɛ. 

6 Ala̍ ā ma̍ Imeri̍ kpɔɔ de u. O̍ ya̍ u̍ku̍rɔ̍ gba̍a̍ de ala̍ mɛ̍. 

7 Ala̍ ā ma̍ Adro̍nīkusi ba̍la Iju̍nīyasi kpɔɔ de u. Aa̍ - Iju̍u bāa ami nīi tū abɔ̍ɔ la 

igbakɔbɔ ba̍la ami i̍krɔ̍ɔ ɔla̍ā a̍nɛ. Alɛrɔ̄ yī Iji̍sɔ̄ɔsi je̍ wā hwɔhi hwɔhi. Aa̍ de 
pīya Āchɛ Yī Ikra̍yisi yɔbū de u a̍nɛ. 

8 Ala̍ ā ma̍ Ampili̍yātūusi nīi - ɔya ami gba̍a̍ lipu̍ yī lɛya nīi alɔ re̍ la abɔ̄ yī Ādā 

ma̍ kpɔɔ de u. 

9 Ala̍ ā ma̍ Ɔba̍nūusi nīi - olu̍ku̍rɔ̍ ūkpo̍he ba̍la alɔ la ɛrɔ̄ yī Ikra̍yisi nīi alɔ chɛ̄ 

ma̍ kpɔɔ de u. Ala̍ ā ma̍ Isīte̍kīisi nīi - ɔya ami gba̍a̍ ma̍ kpɔɔ de u. 

10 Ala̍ ā ma̍ Apɛ̍lɛ̄ɛsi nīi āchɛ de jo̍ōkū ka ɔ̍lɔ - ɔ̍chɛ̍ ɔnɛ̄ɛhɛhi yī Ikra̍yisi nɛ ma̍ 

kpɔɔ de u. Ala̍ ā ma̍ alwɔlɛ̍ yī Arito̍būlusi kpɔɔ de u. 

11 Ala̍ ā ma̍ Ihɛrɔ̍dīyɔn nīi - ɔ̄chɛ yī Ikra̍yisi abɔ̍ɔ la wɔma yī Inasi̍sūusi ma̍ 

kpɔɔ. 

12 Ala̍ ā ma̍ Itayi̍fe̍na ba̍la Itrayifo̍sa nīi ē ya̍ u̍ku̍rɔ̍ yī ɛrɔ̄ yī Ādā nīi alɔ ē chɛ̄ 

ma̍ kpɔɔ de u. Ɔya ami lēchi̍ lēchi̍ ɔla̍ā nīi re̍ka Ipɛ̍sīisi, nīi ya̍ u̍ku̍rɔ̍ mwɛbɛ 
mwɛbɛ de Ādā ma̍, ala̍ ā ma̍ ɔ̄ kpɔɔ de u. 

13 Ala̍ ā ma̍ Iru̍fūusi nīi - olu̍ku̍rɔ̍ gɛdɛgɛdɛ la ɛrɔ̄ yī Ādā nīi alɔ ē chɛ̄ ma̍ kpɔɔ 

de u. Ɛ̍nɛ̍ yī nū nāa ami bāa ɔyi̍ yī anu̍ ɔlɔjā ma̍; ala̍ ā ma̍ ɔ̄ kpɔɔ de u. 

14 Ala̍ ā ma̍ Asi̍krītusi, ba̍la Iflɛ̍gɔn, ba̍la Ihɛ̍mɛ̄ɛsi, ba̍la Ipatro̍basi, ba̍la 

Ihɛ̍māasi, ba̍la aɛ̍nɛ̍ yī alɔ āchɛ yī Ikra̍yisi nīi gblāa abɔ̍ɔ ba̍la aa̍ ma̍ kpɔɔ. 

15 Ala̍ ā ma̍ Ifilo̍lōgusi, ba̍la Iju̍līya, ba̍la Ine̍rīyɔsi tūla ɔɔ̍nɛ̍ yī nū ɔnɔ̄nyā, ba̍la 

Oli̍mpasi ba̍la āchɛ yī Ɔwɔ mɔri̍mɔri̍ nīi gblāa abɔ̍ɔ ba̍la aa̍ ma̍, ala̍ ā ma̍ wā 
kpɔɔ de u. 

16 Ala̍ ā da ɔ̍nyīnū o̍be la ɔgɛnɛgɛnɛ yī lɛɛ̍nɛ̍. Ogrēeyī yī āchɛ yī Ikra̍yisi wa̍a̍ 

tɛ̄rɔ̄ yī ɔma̍kpɔɔ hu ala̍. 

17 Ala̍ chu̍chu̍u, aɛ̍nɛ̍ yī u! Ala̍ ā gbō iyī ala̍ hī āchɛ nīi ē ta̍tu̍tu̍ yī ode āchɛ 

krīibi ma̍, nīi ē ya̍ nīi āchɛ ē gwāajɛ la ɔtū ode chōche yī wā ma̍. Āchɛ ɛla̍ā nīi 
ē ka lɛlā abi̍ ku̍ ɔgu yī lɛlā ongōngū nīi ala̍ ngū o̍bū ma̍ nɛ. Ala̍ ā gwō gbo̍o̍ hī 
wā. 

18 Āchɛ eli̍ngɔ̍ɔ ɛla̍ā, i̍ ɛrɔ̄ yī Ikra̍yisi nīi - Ādādā yī alɔ ma̍ nīi e̍ yɛ ē chɛ̄ a̍ni̍. 

Lɛlā yī akpa̍rīpu̍ yī wā nīi e̍ yɛ ē kwɔgu a̍nɛ. E̍ ē bī oko̍o ɔlwɔnyɛ lɛlā ba̍la 
yɛ̍gra̍ yī oko̍o yī wā ti̍ya āchɛ nīi i̍ jɔ̍ha̍ ni̍ ma̍ ūkpɔ̄tū tū. 

19 Āchɛ māchɛ de po̍ lɔkɔ nīi ala̍ ta̍ābɔ̄ ku̍ lɛlā yī Wɔ̄kā Ɔlwɔnyɛ yī Ɔwɔ brii ma̍ 

mɛ̍. Wu̍chē ɔla̍ā, n lɛ ɔwɔ̄wīyā gba̍a̍ lɛhu̍ yī ala̍. N chikpo̍ hīka ala̍ ge̍ je̍ 
kure̍kure̍ pīyeta̍ ɔjā nīi - ɔnɛ̄ɛhɛhi ma̍. Ala̍ ā gblāa bāa ɔchɔ̍ɔnyɛ ma̍ pīyeta̍ lɛlā 
abi̍ ɔyɔ̍ɔ̄ya̍. 

20 Ɔwɔ nīi ogbodɔ̍dɔ̍ yī alɔ bū la abɔ̄ yī nū ma̍ ge̍ē de wɔhu̍ yī Isa̍tan ē chāajɛ, 

ē ku̍ ɔ̄ tū ala̍ la apli̍kpo̍. Ɔpiyɛ yī Iji̍sɔ̄ɔsi Ādādā yī alɔ ge̍ hɔ̄ ba̍la ala̍ wa̍a̍. 

21 Iti̍mōti nīi - olu̍ku̍rɔ̍ ūkpo̍he ūkpo̍he ba̍la ami ma̍ tɛ̄rɔ̄ yī ɔma̍kpɔɔ hu ala̍ wa̍a̍. 

Ilu̍sīyɔsi, ba̍la Ije̍sin ba̍la Isosipa̍ta nīi - Iju̍u bāa ami ma̍ tɛ̄rɔ̄ yī ɔma̍kpɔɔ hu ala̍ 
titi. 

22 Ami, Itɛ̍tīyusi ɔlɔjā nīi bī abɔ̄ ta̍ īpū nūma̍ de Ipɔ̍ɔli ma̍ tɛ̄rɔ̄ yī ɔma̍kpɔɔ bāa 

Ɔ̄chɛ Yī Ikra̍yisi ma̍ hu ala̍ wa̍a̍. 

23 Ige̍yusi nīi - a̍dāwɔ̄lɛ̍ nīi ami Ipɔ̍ɔli twɔ̄ɔga ma̍, nīi āchɛ yī Ɔwɔ gba̍a lɛ 

ogrēeyī la wɔlɛ̍ yī nū ma̍, o̍ tɛ̄rɔ̄ yī ɔma̍kpɔɔ hu ala̍ titi. Ɛra̍si̍tusi nīi - ɔ̄chɛ ogbō 
okpo yī alo̍gra ma̍ ba̍la ɔɔ̍nɛ̍ yī alɔ ɔnɔ̄ngrɔ̄ɔ nīi re̍ka Ikwa̍tusi ma̍ tɛ̄rɔ̄ yī 
ɔma̍kpɔɔ titi hu ala̍. 

24 [Ɔpiyɛ yī Ādādā yī alɔ Iji̍sɔ̄ɔsi Ikra̍yisi ge̍ hɔ̄ ba̍la ala̍ wa̍a̍! O̍ ge̍ lɛ i̍ngɔ̍ɔ!] 

25 O̍gbo̍ ge̍ - iyī Ɔwɔ! Anu̍ hu̍ nīi ala̍ ge̍ē yarɛ brii la ɔtū ode chōche yī ala̍ a̍nɛ. 

Ɔla̍ā gala ɔgɔgu yī Wɔ̄kā Ɔlwɔnyɛ nīi ami ē ka, nīi re̍ka ɛrɔ̄ yī lɛlā yī Iji̍sɔ̄ɔsi 
Ikra̍yisi ma̍. O̍ gba̍a gala ɔgɔgu yī lɛlā olēchi̍ lēchi̍ nīi trɛ̍ba gbi̍chɛ gbi̍chɛ ma̍. 

26 U̍ma̍ama nūma̍, lɛlā olēchi̍ lēchi̍ ɔla̍ā bīyɛchɛ lā gēdēgēdē bū la lɛlā nīi āchɛ 

ɔkɛrɔ̄ yī Ɔwɔ ta̍ tū la īpū ma̍ mɛ̍. Bū la lɛlā nīi Ɔwɔ nīi i̍ ē ko̍ōku̍ ni̍ ka āchɛ ɛ̍lɛ 

ge̍ ya̍ ma̍, o̍ de ɔ̍ lā yɛchɛ de āchɛ wa̍a̍ nīi e̍ jo̍ōkū mɛ̍, hɛ̄ɛbɛ nīi āchɛ wa̍a̍ ge̍ē 
de ɔtū che Ɔwɔ ē pɔ̍ɔkɔ yī nū. 

27 Ɔwɔ lōri̍īnū nīi ji̍yɛ̄lā mɛlā wa̍a̍ la ɔgɔ̄grāa ma̍, o̍gbo̍ ge̍ - iyī nū gala abɔ̄ yī 

Iji̍sɔ̄ɔsi Ikra̍yisi kpɛɛ ku yɛ̄grāa ɔha̍lɔha̍! O̍ ge̍ lɛ i̍ngɔ̍ɔ! 

1 Alikɔ̍rīnti 

1 Alikɔ̍rīnti 1  

1 Ami Ipɔ̍ɔli nīi Ɔwɔ hōhu lɔkɔ nīi anu̍ ɔlɔjā chikpo̍, gba̍a de u pīya ɔlɛrɔ̄ yī 

Ikra̍yisi Iji̍sɔ̄ɔsi ma̍ ta̍ īpū nūma̍ a̍nɛ. Ami ba̍la Iso̍sītɛnisi ɔɔ̍nɛ̍ yī alɔ tɛ̄rɔ̄ 
ɔma̍kpɔɔ nūma̍ 

2 hu ogrēeyī yī āchɛ yī Ɔwɔ nīi hɔ̄ la Ikɔ̍rīnti ma̍ a̍nɛ. Alɔ tɛ̄rɔ̄ nūma̍ hu ala̍ āchɛ 

wa̍a̍ nīi Ɔwɔ de ala̍ kwɔbɔ̄ bāa āchɛ ɛnɛ̄ɛhɛhi yī nū, āchɛ nīi de pīya āchɛ yī nū 
ke̍e̍ bū la otū ngmo̍tu̍chɛ̄ ba̍la Ikra̍yisi Iji̍sɔ̄ɔsi ma̍. Ɛrɔ̄ nūma̍ gba̍a - iyī āchɛ 
māchɛ nīi gblāa la ɛbɛha̍ ɛbɛha̍ wa̍a̍, nīi - āchɛ ɔjɔhā de Ādādā yī alɔ Iji̍sɔ̄ɔsi 
Ikra̍yisi ma̍ nɛ. Wu̍chē oji̍ nɛ, anu̍ - Ādādā yī wā i̍ngi̍ngɔ̍ɔ lɔkɔ nīi o̍ - iyī alɔ ma̍ 
nɛ. 

3 Ɔwɔ A̍dā yī alɔ ba̍la Iji̍sɔ̄ɔsi Ikra̍yisi Ādādā yī alɔ ge̍ de ɔpiyɛ ba̍la ogbodɔ̍dɔ̍ 

de ala̍ wa̍a̍. 

4 N ē da Ɔwɔ yī u o̍be myɛ̄grāa-myɛ̄grāa wu̍chē yī ala̍. N da ɔ̍ o̍be yī uhwa 

ɔnɛ̄ɛhɛhi nīi o̍ de de ala̍ bū la abɔ̄ yī Ikra̍yisi Iji̍sɔ̄ɔsi ma̍. 

5 Wu̍chē oji̍ nɛ, bū la ongmo̍tu̍chɛ̄ yī ala̍ ba̍la Ikra̍yisi, ala̍ de gbwɔdu la ɔjāha̍ 

ɔjāha̍ wa̍a̍, gala lɛlā ɔkɔ̄ka ba̍la ochi̍chi̍ yī lɛlā ojo̍ōje̍ wa̍a̍ mɛ̍. 

6 Ɛrɔ̄ yī Ikra̍yisi nīi ala̍ po̍ ma̍ gwa̍chɛ̄ ala̍ ūkpɔ̄tū kpɛ̍ɛji. 

7 Yɛ̄grāa nūma̍ wa̍a̍ nīi ala̍ gblāa yɛ ē gbēyī nīi Iji̍sɔ̄ɔsi Ikra̍yisi Ādādā yī alɔ 

ge̍ē de iyī nū hi̍yɛchɛ ma̍, ɔpiyɛ nīi hɔ̄ abɔ̍ɔ nīi ala̍ i̍ lɛ ni̍ hɔ̄ ni̍. 

8 Ɔwɔ chī ge̍ē gba̍a ē ya̍ nīi ala̍ ē lɛ brii la ɔtū ode chōche i̍ngɔ̍ɔ kpɛɛ gbo̍ ɔ̄chī 

ɔkwɛ̍ɛjī. O̍ ge̍ē ya̍ i̍ngɔ̍ɔ hɛ̄ɛbɛ nīi lɛfiyɛ yī lɛlɛ̄lā i̍ ge̍ē hɔ̄ la ibi̍īyē yī ala̍ la Ɔ̄chī 
Yī Ɔwɔ̄wā yī Ādādā yī alɔ Iji̍sɔ̄ɔsi Ikra̍yisi ni̍. 

9 Ɔwɔ ngma̍ la ode ihi gbō la anu̍. Ɔwɔ nūma̍, anu̍ hī ala̍ ɛra̍ ge̍ tū tāa Ɔyi̍ yī 

nū Iji̍sɔ̄ɔsi Ikra̍yisi nīi - Ādādā yī alɔ ma̍ a̍nɛ. 

10 Ala̍ chu̍chu̍u, aɛ̍nɛ̍ yī u! N de Iji̍sɔ̄ɔsi Ikra̍yisi Ādādā yī alɔ ra̍ābɔ̄ de ala̍: 

Oko̍o yī ala̍ ge̍ grāa la lɛlāha̍-ɛlāha̍ wa̍a̍ nīi ala̍ ge̍ē ka ma̍, hɛ̄ɛbɛ nīi ala̍ ge̍ e̍e 
de iyī ala̍ yi̍ya ni̍. Ala̍ ā ngmo̍tu̍chɛ̄ la ɔgɔ̄grāa nīi ūkpɔ̄tū yī ala̍ ba̍la ɛri̍ya̍ ge̍ lɛ 
ūkpo̍he ūkpo̍he. 

11 Wu̍chē oji̍ nɛ, āchɛ ɛha̍ nīi bū abɔ̍ɔ la wɔlɛ̍ yī Iklo̍o ma̍ de koko̍o de u mɛ̍ 

hīka, ala̍ ɔ̍lɔ yɛ abɔ̍ɔ ē gblɛlā tāa iyī ala̍. 

12 Ɔjā nīi n yɛ ē ka ma̍, i̍ngɛ̍ɛ̄nɛ̄ nīi ala̍ yɛ ē ya̍ a̍nɛ: Ɔ̄chɛ ɔha̍ ē ka anɔ̍lɔ - ɔ̄chɛ 

yī Ipɔ̍ɔli nɛ; ɔha̍ ē ka anɔ̍lɔ - ɔ̄chɛ yī Apo̍lōosi nɛ; ɔha̍ ē ka anɔ̍lɔ ɔ̄chɛ yī Ipi̍ta 
nɛ; ɔha̍ ē ka anɔ̍lɔ ɔ̄chɛ yī Ikra̍yisi nɛ. 

13 O̍ re̍ka ala̍ chōo̍chē de Ikra̍yisi yi̍ya mi̍ni̍mi̍ni̍? Ipɔ̍ɔli nīi e̍ de gwōba̍ la ɔchi̍ 

ɔhrɛ̍ɛpa de ala̍ a̍nɛ? Kɛ̄ɛ e̍ hu ala̍ yenyi ka ala̍ ɔ̍lɔ - a̍chi̍kpo̍ yī Ipɔ̍ɔli nɛ? 



357 

 

Yala © Bible Society of Nigeria, 1979. 
 

 
 

 

14 N da Ɔwɔ o̍be wu̍chē lɔkɔ nīi n i̍ hu ɔ̄chɔ̄chɛ lipu̍ yī ala̍ yenyi ni̍ ma̍, 

ɔ̍chi̍kpa̍kpa̍ Ikri̍pūusi ba̍la Ige̍yusi. 

15 Bū la ɛbɛ ɔla̍ā, ɔ̄chɔ̄chɛ i̍ ge̍ē ka hīka ɛ̍lɛ hu ala̍ yenyi la riyī yī amɔ̍lɔ Ipɔ̍ɔli 

ni̍. 

16 Ēē, n gba̍a de bla mɛ̍! Āchɛ nīi n gba̍a hu wa̍ yenyi i̍ngi̍ngɔ̍ɔ ma̍, 

Isitɛfa̍nāasi ba̍la alwɔlɛ̍ yī nū nɛ. N i̍ gbɛri̍ya̍ hīka n gba̍a hu āchɛ ɛha̍ yenyi 
ba̍la aa̍ gɛ ni̍. 

17 Ikra̍yisi u̍tu de u tɛ̄rɔ̄ wu̍chē yī yenyi ohōhu kɛ̄ɛ? O̍ de u tɛ̄rɔ̄ nīi ge̍ē kā Wɔ̄kā 

Ɔlwɔnyɛ yī nū de āchɛ wa̍a̍. N i̍ ge̍ē bī oko̍o yī lɛlā ojo̍ōje̍ ka̍ka̍ yī āchɛ̄ɛchɛ ē 
ka ɛrɔ̄ yī nū nūma̍ ni̍. N ge̍ ya̍ i̍ngɔ̍ɔ, o̍ re̍ka n i̍ kɔ̄pɛ̄ ta̍ de wɔhu̍ nīi hɔ̄ la lɛlā yī 
Ikra̍yisi nīi pīyaku̍ la ɔchi̍ ɔhrɛ̍ɛpa ma̍ ni̍. 

18 Wu̍chē oji̍ nɛ, lɛlā yī Ikra̍yisi ɔpīyaku̍ la ɔchi̍ ɔhrɛ̍ɛpa nūma̍ wa̍a̍, i̍ ɔjɔ̄jā de 

āchɛ nīi ɔpīyabi̍ hɔ̄ de wa̍ ma̍ ni̍. Alɔ nīi ge̍ē lɛ ɔhɛ̍ta̍ ma̍, anu̍ nīi o̍ re̍ka wɔhu̍ 
yī Ɔwɔ de alɔ a̍nɛ. 

19 Īpū Yī Ɔwɔ ka hīka, “Ɔwɔ ka anɔ̍lɔ ge̍ē de lɛlā ojo̍ōje̍ yī āchɛ ɛjyɛ̍ɛ̄lā ka̍ka̍ 

ɛla̍ā chāajɛ. Anɔ̍lɔ chī ge̍ē de ochi̍chi̍ yī lɛlā ojo̍ōje̍ yī āchɛ eji̍īpū ka̍ka̍ ɛla̍ā 
chāajɛ.” 

20 O̍ lɛ i̍ngɔ̍ɔ bɛ̍ɛ̄nɛ̄ nɛ ma̍, oji̍ nīi alɛlā ojo̍ōje̍ ka̍ka̍ yī yɛchɛ nūma̍ ge̍ē bī chabɔ̄ 

yī lɛlā ojo̍ōje̍ ka̍ka̍ yī wā ma̍? Ɔwɔ de chabɔ̄ mɛ̍ hīka lɛlā ojo̍ōje̍ ka̍ka̍ yī yɛchɛ 
nūma̍ wa̍a̍ ɔ̍lɔ - i̍bobo ke̍e̍ nɛ. 

21 Wu̍chē oji̍ nɛ, bū la lɛlā ojo̍ōje̍ ka̍ka̍ yī Ɔwɔ ɔlɔjā, Ɔwɔ ya̍ nīi āchɛ i̍ ge̍ē bī 

lɛlā ojo̍ōje̍ yī aa̍ ɛlɛjā je̍ ɔ̄ mɛ ni̍. Ma̍ gɛ! Ɔwɔ miya ge̍ē hɛ̍ āchɛ wa̍a̍ nīi de ɔtū 
che ɔ̍ ma̍ ē ta̍, bū la ɛrɔ̄ yī nū nūma̍ nīi de ya̍ bāa i̍bobo nīi alɔ yɛ ē ka ē de 
āchɛ ma̍. 

22 Ma̍ gɛ! Āchɛ yī Iju̍u yɛ ē chikpo̍ yī lɛlā ɔlɛbɛ̍bi̍ ode chabɔ̄ hu̍ wā; āchɛ yī 

Igri̍iki chī yɛ ē kwɔgu yī lɛlā ojo̍ōje̍ ka̍ka̍. 

23 Alɔ ma̍, wɔ̄kā yī Ikra̍yisi ɔpīyaku̍ la ɔchi̍ ɔhrɛ̍ɛpa nīi alɔ chī tɔ̍ɔna yī nū de 

āchɛ a̍nɛ. Wɔ̄kā nūma̍ chī wu̍ āchɛ yī Iju̍u ɔtū kpɛ̍ɛji. Ɛchɛkɔcha ma̍ i̍ chī nɔ̄nāa 
anu̍ bāa ɔjɔ̄jā ma̍ ni̍. 

24 Āchɛ nīi Ɔwɔ de abɔ̄ ku wa̍ ma̍, āchɛ yī Iju̍u tōtūla Ɛchɛkɔcha oo, ɛrɔ̄ nūma̍ 

anu̍ re̍ka Ikra̍yisi nīi wɔhu̍ yī Ɔwɔ ba̍la lɛlā ojo̍ōje̍ ka̍ka̍ yī Ɔwɔ ma̍ a̍nɛ. 

25 Wu̍chē oji̍ nɛ, lɛlā ɔha̍ nīi ē ya̍ bāa i̍bobo yī Ɔwɔ ma̍ gla lɛlā ojo̍ōje̍ ka̍ka̍ yī 

āchɛ̄ɛchɛ ta̍ pɛtɛpɛtɛ. Lɛlā ɔha̍ nīi chī ya̍ bāa ɔlɛkwīkwī yī Ɔwɔ ma̍ lwɔhu̍ 
pɛtɛpɛtɛ hī wɔhu̍ yī āchɛ̄ɛchɛ. 

26 Je̍ka a̍a ala̍ jɔ̍ɔkɔ nīi ala̍ lɛ la yɛ̄grāa nīi Ɔwɔ de abɔ̄ ku ala̍ ma̍, aɛ̍nɛ̍ yī u? 

Bū la ɔpɔ̄pū nīi āchɛ̄ɛchɛ ē gbɛri̍ya̍ yī lɛlā yī wā ma̍, ɔ̄nyɛ lipu̍ yī ala̍ re̍ka ɔ̄chɛ 
ɔjyɛ̍ɛ̄lā ka̍ka̍ ma̍? Ɔ̄nyɛ lwɔhɔ̍hu̍ ka̍ka̍, kɛ̄ɛ ɔ̄nyɛ bū la wɔma ɔlamu ɔlamu ka̍ka̍ 
ma̍? 

27 Ɔjā nīi yɛchɛ wa̍a̍ nāa bāa i̍bobo ma̍, anu̍ nīi Ɔwɔ chōo̍chē mɔ̍ɔ̄ma̍chi̍ nāa 

hɛ̄ɛbɛ ge̍ē de liwēyī de āchɛ ɛjyɛ̍ɛ̄lā ka̍ka̍ ɛ̍lɛma̍ a̍nɛ. Ɔjā nīi yɛchɛ wa̍a̍ chī nāa 
bāa ɔjā ɔlɛkwīkwī ma̍, anu̍ nīi Ɔwɔ chōo̍chē mɔ̍ɔ̄ma̍chi̍ nāa hɛ̄ɛbɛ ge̍ē de 
liwēyī de ala̍ga̍ba̍ a̍nɛ. 

28 Ɔjā nīi yɛchɛ wa̍a̍ nāa tɛ̍bɛ̍lɛ̍, chi̍hi̍ya̍ yī nū, gbɛri̍ya̍ ka ɔ̍lɔ i̍ ɔjɔ̄jā ni̍ ma̍, anu̍ 

pi̍i̍ nīi Ɔwɔ nāa hɛ̄ɛbɛ ge̍ē de ɛjā nīi yɛchɛ gbɛri̍ya̍ ka ɔ̍lɔ - ɔka̍ka̍ nɛ ma̍ ē 
chāajɛ a̍nɛ. 

29 Ɔla̍ā chabɔ̄ hīka ɔ̄chɔ̄chɛ i̍ ge̍ē bī lɛlɛ̄lā gbogū la iyɔ̄bū yī Ɔwɔ ē mɛ ni̍. 

30 Ɔwɔ chī de ala̍ bī wā ge̍ ngmo̍tu̍chɛ̄ ba̍la Iji̍sɔ̄ɔsi Ikra̍yisi mɛ̍. Ɔwɔ chī de 

Ikra̍yisi pīya lɛlā ojo̍ōje̍ ka̍ka̍ yī alɔ mɛ̍. Bū la abɔ̄ yī nū, alɔ de lɛ kpakpa ba̍la 
Ɔwɔ, alɔ de pīya āchɛ ɔnɛ̄ɛhɛhi yī Ɔwɔ, o̍ de alɔ hɛ̍ta̍ ke̍e̍. 

31 O̍ lɛ i̍ngɔ̍ɔ ma̍, alɔ ā ya̍ lɔkɔ nīi Īpū Yī Ɔwɔ ka ma̍ gɛ, “Ɔ̄chɛ mɔ̄chɛ nīi ge̍ 

chikpo̍ ge̍ē bī lɛlā gbogū, o̍ ge̍ bī lɛlā nīi Ɔwɔ ya̍ mɛ ma̍ gbogū.” 

1 Alikɔ̍rīnti 2 

1 Aɛ̍nɛ̍ yī u, n wā dikpo̍ba̍ ala̍ ge̍ ka ɛrɔ̄ yī Ɔwɔ de ala̍ ma̍, lɛlā olēchi̍ lēchi̍ yī 

nū nīi - lɛlā ɔtrɛ̍ba hī ala̍ ma̍ nīi ka a̍nɛ. N i̍ bī oko̍o ojo̍ōje̍ kɛ̄ɛ lɛlā ojo̍ōje̍ ka̍ka̍ 
ka de ala̍ ni̍. 

2 Wu̍chē oji̍ nɛ, n tu̍ ūkpɔ̄tū ku iyī u brii hīka n ge̍ē mwanyī hī ɔjāha̍ ɔjāha̍ wa̍a̍ 

yɛ̄grāa ɔla̍ā nīi hɔ̄ abɔ̍ɔ ba̍la ala̍ ma̍; ɔ̍chi̍kpa̍kpa̍ Iji̍sɔ̄ɔsi Ikra̍yisi nīi n ge̍ē bla ē 
tū ɔ̄ a̍nɛ. Onīi ge̍ē bla ē tū ɔ̄ ka̍ka̍ka̍ ma̍, ɔpīyaku̍ yī nū la ɔchi̍ ɔhrɛ̍ɛpa nɛ. 

3 Wu̍chē yī ɔla̍ā, yɛ̄grāa nīi n wā dikpo̍ba̍ ala̍ ma̍, n lɛ bāa okwīkwī ma̍; n hɛ̍ 

bāa ɔkpa̍kpa̍ ma̍ la uhwi otōtū. 

4 Lɛlā nīi n yɛ ē ngū āchɛ ba̍la ɛrɔ̄ yī Ɔwɔ nīi n yɛ ē ka wa̍a̍ ma̍, n i̍ bī lɛlā 

ojo̍ōje̍ ka̍ka̍ nīi - iyī āchɛ̄ɛchɛ ma̍ ka lɛlā ni̍. Ochi̍chi̍ yī lɛlā nīi hɔ̄ la wɔhu̍ yī 
Uhu Yī Ɔwɔ ma̍ nīi n de chāyenyi de ala̍ ke̍e̍ a̍nɛ. 

5 Bū la ɛbɛ ɔla̍ā, ɔtū ode chōche yī ala̍ ɔha̍lɔha̍ i̍ ge̍ē de ihi ē gbō la lɛlā ojo̍ōje̍ 

ka̍ka̍ yī ɔ̄chɛ̄ɛchɛ ni̍. Wɔhu̍ yī Ɔwɔ nīi o̍ de ihi gbō la anu̍ a̍nɛ. 

6 O̍ lɔ̄lɛ i̍ngɔ̍ɔ nyaa ma̍, n chī bī lɛlā ojo̍ōje̍ ka̍ka̍ ē ka lɛlā de āchɛ nīi de jɛ̄ la 

ɔpɔ̄pū yī Ɔwɔ mɛ̍ ma̍. Lɛlā ojo̍ōje̍ ka̍ka̍ nūma̍ i̍ iyī yɛchɛ nūma̍ ni̍; i̍ iyī wɔhu̍ nīi 
bī yɛchɛ nūma̍ ma̍ ni̍. Wɔhu̍ nūma̍ wa̍a̍, wɔhu̍ yī wā yɛ amu ē diya bāa 
ɔkpɔ̄kɔ̄kpɔ̄kɔ̄ ma̍ mɛ̍. 

7 Lɛlā ojo̍ōje̍ ka̍ka̍ nūma̍ nīi n yɛ ē ka ma̍, lɛlā ojo̍ōje̍ ka̍ka̍ yī Ɔwɔ nīi - lɛlā 

ɔtrɛ̍ba hī āchɛ̄ɛchɛ wa̍a̍ ma̍ nɛ. Lɛlā ojo̍ōje̍ ka̍ka̍ nīi Ɔwɔ de lā gbi̍chɛ gbi̍chɛ de 
alɔ o̍bo̍o̍bū nīi o̍ ya̍ yɛchɛ ma̍ nɛ. O̍ de lā ge̍ē tū alɔ rīgā. 

8 Ɔ̄chɔ̄chɛ amu lipu̍ yī āchɛ odeyīrɛ yɛchɛ nūma̍ i̍ je̍ ita yī lɛlā ojo̍ōje̍ ka̍ka̍ 

nūma̍ ni̍. E̍ ge̍ je̍ ɔ̄ nɛ, e̍ i̍ ge̍ de Ādādā yī rīgā gwōba̍ la ɔchi̍ ɔhrɛ̍ɛpa ni̍. 

9 Bū la ɛbɛ ɔla̍ā, o̍ lɛ lɔkɔ nīi Īpū Yī Ɔwɔ ka ma̍, “Ɔjā nīi ɔ̄chɔ̄chɛ i̍ ma̍ la eyī je̍ 

ni̍, kɛ̄ɛ po̍ōpo̍ la arɔ̄ je̍ ni̍ ma̍; ɔjā nīi ɔ̄chɔ̄chɛ i̍ gbɛri̍ya̍ ka ɔ̍lɔ ge̍ē ya̍ mɛ ni̍ ma̍, 
anu̍ pi̍i̍ nīi Ɔwɔ ya̍ lā de āchɛ nīi ywɔ̍ɔnyɛ yī nū ma̍ a̍nɛ.” 

10 Alɔ nīi Ɔwɔ chī de lɛlā ɔtrɛ̍ba yī nū chabɔ̄ hu̍ alɔ gala abɔ̄ yī Uhu Ɔnɛ̄ɛhɛhi yī 

nū a̍nɛ. Uhu yī Ɔwɔ nūma̍ ē kwɔgu yī lɛlāha̍-ɛlāha̍ wa̍a̍, pɛtɛɛ ge̍ ku̍ la ohiyuu 
yī lɛlā nīī Ɔwɔ ɔlɔjā yɛ ē miya ma̍. 

11 Bɔ̄ɔkɔ nīi - iyī ɔ̄chɛ̄ɛchɛ lɛ ma̍: uhu nīi tū la ibi̍īyē yī ɔ̄chɛ̄ɛchɛ ma̍ ē je̍ ɔjāha̍ 

ɔjāha̍ wa̍a̍ nīi hɔ̄ la ibi̍īyē yī ɔ̄chɛ̄ɛchɛ ma̍ a̍nɛ. I̍ngi̍ngɔ̍ɔ nīi - iyī Ɔwɔ lɛ a̍nɛ! 
Uhu Yī Ɔwɔ lōri̍īnū je̍ ɔjāha̍ ɔjāha̍ wa̍a̍ ku̍ Ɔwɔ a̍nɛ. 

12 Alɔ ma̍, alɔ i̍ nāa uhu nīi - iyī yɛchɛ nūma̍ ma̍ ni̍; Uhu nīi Ɔwɔ de tɛ̄rɔ̄ ma̍ nīi 

alɔ nāa a̍nɛ. Bū la ɛbɛ ɔla̍ā, alɔ ge̍ē je̍ ɔjāha̍ ɔjāha̍ wa̍a̍ nīi Ɔwɔ de de alɔ ma̍. 

13 Wu̍chē yī ɔla̍ā, alɔ ge̍ yɛ ē ka ochi̍chi̍ yī lɛlā olēchi̍ lēchi̍ yī Ɔwɔ ē de āchɛ 

nīi lɛ Uhu Yī Ɔwɔ ma̍, alɔ i̍ ē bī ɔkɔ yī lɛlā ojo̍ōje̍ ka̍ka̍ yī āchɛ̄ɛchɛ ni̍; ɔkɔ yī 
lɛlā yī Uhu Yī Ɔwɔ nīi alɔ ē bī ka a̍nɛ. 

14 Ɔ̄chɛ nīi i̍ lɛ Uhu Yī Ɔwɔ ni̍ ma̍, ɛjā nīi Uhu Yī Ɔwɔ ē de ma̍ i̍ yɛ abɔ̍ɔ ge̍ē 

grāa anu̍ ni̍. O̍ i̍ je̍ ochi̍chi̍ yī wā ni̍; e̍ lɛ ɔ̍ bāa a̍kpla yī ɔjā ma̍. Wu̍chē yī oji̍ nɛ, 
bū la wɔhu̍ yī Uhu Yī Ɔwɔ lōri̍īnū nīi ɔ̄chɛ jo̍ōkū ka ɛ̍lɛ - ɔjā ɔlamu ɔlamu nɛ 
a̍nɛ. 

15 Ɔ̄chɛ nīi lɛ Uhu Yī Ɔwɔ ma̍, anu̍ ē jo̍ōkū lɔkɔ nīi ɛjāha̍ ɛjāha̍ ɛla̍ā wa̍a̍ lɛ ma̍ 

a̍nɛ, e̍ ge̍ hwɔhi kɛ̄ɛ e̍ ge̍ dwɔ̄bi̍. Ɔ̄chɔ̄chɛ i̍ ē chī jo̍ōkū lɔkɔ nīi anu̍ lɛ ma̍ ni̍. 

16 O̍ lɛ lɔkɔ nīi Īpū Yī Ɔwɔ ka ma̍, “Ɔ̄nyɛ ē je̍ ɛri̍ya̍ ogbōgbo yī Ādā Nīi - Ɔwɔ 

Ma̍? Ɔ̄nyɛ chī ge̍ē ngū ɔ̄ lɛlā mɛ ma̍?” Alɔ ma̍, alɔ lɛ ɛri̍ya̍ yī ūkpɔ̄tū yī Ikra̍yisi. 

1 Alikɔ̍rīnti 3 

1 Aɛ̍nɛ̍ yī u! Lēchi̍, n i̍ bī lɛlā ojo̍ōje̍ ka̍ka̍ ka lɛlā tāa ala̍ lɔkɔ nīi n ē ka ba̍la 

āchɛ nīi lɛ Uhu Yī Ɔwɔ ma̍ ni̍. N ē ka lɛlā tāa ala̍ bāa āchɛ ɔlamu yī yɛchɛ 
nūma̍ ma̍. Ala̍ lɛ bāa aɛ̍pɛ̄ ma̍ la ɔpɔ̄pū yī lɛlā yī ɔtū ode che Ikra̍yisi. 

2 Bū la ɛbɛ ɔla̍ā, amɛ̄ nīi n ge̍ē de ē de ala̍ a̍nɛ, i̍ ojōre̍ ɔlwɔhɔ̍hu̍ ni̍. Wu̍chē oji̍ 

nɛ, ala̍ i̍ jɛ̄ gbajɛ i̍ngɔ̍ɔ ge̍ē re̍ ojōre̍ ɔlwɔhu̍ we̍ ni̍. Kpɛɛ ge̍ ku u̍ma̍ama nūma̍, 
ala̍ jɛ̄ gbajɛ i̍ngɔ̍ɔ ge̍ē re̍ ojōre̍ ɔlwɔhu̍ we̍ ni̍. 

3 Wu̍chē oji̍ nɛ, ɔhɔ̄leyī yī ala̍ e̍e lɛ bāa āchɛ yī yɛchɛ nūma̍ ma̍. Uji otū ɔ̍nyīnū 

ba̍la apɔ̄ nīi ala̍ ē gbo ē tū ɔ̍nyīnū wa̍a̍ ma̍ chabɔ̄ hīka ala̍ ɔ̍lɔ - āchɛ yī yɛchɛ 
nūma̍ we̍ nɛ. Ita yī ɔhɔ̄leyī nūma̍ - iyī yɛchɛ nūma̍ nɛ. 

4 Onīi ala̍ āchɛ ɛha̍ ē ka hīka, “Ami chɛ̄ lɛlā yī Ipɔ̍ɔli” nīi ɔha̍ ē hīka, “Ami chɛ̄ 

lɛlā yī Apo̍lōosi” i̍ngɔ̍ɔ bɛ̍ɛ̍ ma̍, i̍ lɛlā nīi āchɛ yī yɛchɛ nūma̍ ē ya̍ ma̍ bī aa̍ a̍ni̍? 

5 Ɔ̄nyɛ kpɛ̍ɛ - Apo̍lōosi ma̍? Kɛ̄ɛ ɔ̄nyɛ - Ipɔ̍ɔli ma̍? Alɔ - a̍chɛ̍ ɔbɔbɔ yī Ɔwɔ nɛ. 

Bū la abɔ̄ yī alɔ nīi Ɔwɔ ya̍ nīi ala̍ de ɔtū che ɔ̍ a̍nɛ. Ɔnyɔnyɛ ē ya̍ u̍ku̍rɔ̍ nīi 
Ɔwɔ de de ɔ̍ ka ɔ̍lɔ ge̍ ya̍ ma̍. 

6 Ami lɛ bāa ɔ̄chɛ obī īkpɔ̄chi̍ ge̍ nyi ma̍; Apo̍lōosi lɛ bāa ɔ̄chɛ odɛ̄ yenyi ge̍ hu 

ɔ̍ ma̍. Ɔwɔ ɔlɔjā re̍ka ɔ̄chɛ nīi ē ya̍ nīi o̍ ē jɛ̄ ma̍ a̍nɛ. 

7 Iyī ɔ̄chɛ nīi bī ge̍ nyōnyi ma̍ ba̍la ɔ̄chɛ nīi dɛ̄ yenyi tū ɔ̄ ma̍ i̍ ɔka̍ka̍ ni̍. Iyī Ɔwɔ 

- ɔka̍ka̍ a̍nɛ. Wu̍chē oji̍ nɛ, anu̍ ya̍ nīi īkpɔ̄chi̍ ɔla̍ā bū jɛ̄ a̍nɛ. 

8 Ɔjɔ̄jā i̍ hɔ̄ɔ̄hɔ̄ abɔ̍ɔ lipu̍ yī ɔ̄chɛ nīi nyi īkpɔ̄chi̍ ɔla̍ā ma̍ ba̍la ɔ̄chɛ nīi dɛ̄ yenyi 

tū ɔ̄ ma̍ ni̍. Ɔwɔ ge̍ē kla̍ ɔnyɔnyɛ ure̍ yī u̍ku̍rɔ̍ nīi ɔlɔjā ya̍ ma̍. 

9 Wu̍chē oji̍ nɛ, alɔ de abɔ̄ tū la ɛbɛ ūkpo̍he yɛ ē ya̍ u̍ku̍rɔ̍ ɔla̍ā de Ɔwɔ. Ala̍ 

re̍ka ajɛ yī yɛrɔ̄ yī Ɔwɔ a̍nɛ. Ala̍ gba̍a lɛ bāa wɔlɛ̍ yī Ɔwɔ ma̍. 

10 Bū la uhwa ɔnɛ̄ɛhɛhi nīi Ɔwɔ kɔ̄ de u ma̍, n bī abɔ̄ u̍ku̍rɔ̍ yī ɔ̄chɛ ɔmwɔlɛ̍ 

ka̍ka̍ mɛ de ala̍ tū la ajɛ bāa owu̍tu yī wɔlɛ̍ ma̍ mɛ̍. Ɔ̄chɛ ɔha̍ yɛ ē mɔ̄ma ē che 
ɔ̍ la ichō bɛ̍ɛ̄nɛ̄ a̍nɛ. Ɔ̄chɛ mɔ̄chɛ lipu̍ yī alɔ chī ge̍ jɔ̍ɔkɔ nīi o̍ ge̍ē ma wɔlɛ̍ 
nūma̍ ma̍. 

11 Wu̍chē oji̍ nɛ, Iji̍sɔ̄ɔsi Ikra̍yisi lōri̍īnū kpo̍kpo̍ nīi Ɔwɔ de tū la ajɛ bāa owu̍tu 

yī wɔlɛ̍ ɔ̍lɔma̍ a̍nɛ. Owu̍tu yī wɔlɛ̍ ɔha̍lɔha̍ i̍ hɔ̄ nīi āchɛ ge̍ē de ē tū la ajɛ ē gɛ 
ni̍. 

12 Āchɛ ɛha̍ ma̍ ge̍ē bī igo̍olu kɛ̄ɛ isi̍li̍ba kɛ̄ɛ achɔ̄ ɔlamu ɔlamu ɛha̍ ē ma wɔlɛ̍ 

ē che la ichō yī owu̍tu yī wɔlɛ̍ ɔla̍ā. Āchɛ ɛha̍ chī ge̍ē bī ɛchi̍ kɛ̄ɛ ɛpɛ̄ kɛ̄ɛ akɔ̍. 

13 Lɔkɔ nīi u̍ku̍rɔ̍ yī ɔnyɔnyɛ hwɔhi ge̍ rɛ ma̍, ɔla̍ā ge̍ē hi̍yɛchɛ i̍chi̍chɛ nīi - Ɔ̄chī 

Ɔwɔ̄wā Yī Ikra̍yisi ma̍. Ɔla̍ nīi ge̍ē hɔ̄ i̍chi̍chɛ ɔla̍ā ma̍ ge̍ē chabɔ̄ yī abɔ̄ u̍ku̍rɔ̍ 
yī ɔ̄chɛ mɔ̄chɛ. Ɔla̍ ɔ̍lɔma̍ ge̍ē ma ɔ̍ ē ma̍, ē chabɔ̄ yī wɔhi yī nū a̍nɛ. 

14 Ɔjāha̍ ɔjāha̍ nīi ɔ̄chɛ ge̍ bī ma wɔlɛ̍ che la ichō yī owu̍tu yī wɔlɛ̍ ɔla̍ā, o̍ ge̍ ku̍ 

hɛ̍ta̍ hī ɔla̍ ɔla̍ā mɛ mɛ̍, ɔ̍lɔma̍ ɔlɔjā ge̍ē nāa ure̍ nīi Ɔwɔ ge̍ē kla̍ anu̍ ma̍. 

15 Abɔ̄ u̍ku̍rɔ̍ yī ɔ̄chɛ nīi ge̍ chī de wɔla̍, ɔ̍lɔma̍ o̍ re̍ka o̍ chāajɛ la anu̍. Ɔ̄chɛ 

ɔlɔjā chī ge̍ē lɛ ɔhɛ̍ta̍. Ɔla̍ā lɛ bɔ̄ɔkɔ nīi ɔ̄chɛ de ē gwɛ̍ɛnya ē ga la lipu̍ yī ɔla̍ 
ɔchɔ̄chɛ̄ ma̍. 

16 Je̍ka aa̍ ala̍ jo̍ōkū hīka ala̍ re̍ka u̍nu̍ yī Ɔwɔ a̍nɛ! Ala̍ ā jo̍ōkū hīka Uhu Yī 

Ɔwɔ hɔ̄ abɔ̍ɔ la ala̍. 

17 Wu̍chē yī ɔla̍ā, ɔ̄chɛ nīi ge̍ de u̍nu̍ yī Ɔwɔ chāajɛ, Ɔwɔ ge̍ē de ɔlɔjā chāajɛ. 

Wu̍chē oji̍ nɛ, u̍nu̍ yī Ɔwɔ lɛ cha̍ri̍cha̍ri̍ lā ke̍e̍ de Ɔwɔ. Ala̍ chī re̍ka u̍nu̍ yī Ɔwɔ 
a̍nɛ. 

18 Ɔ̄chɔ̄chɛ ge̍ e̍e ya̍ iyī nū i̍bobo ni̍. Ɔ̄chɛ ɔha̍ lipu̍ yī ala̍ ge̍ chī gbɛri̍ya̍ hīka 

anɔ̍lɔ - ɔ̄chɛ ɔjyɛ̍ɛ̄lā ka̍ka̍ nɛ, gala ɔgu yī lɛlā ojo̍ōje̍ ka̍ka̍ yī yɛchɛ nūma̍, ɔ̍lɔma̍ 
ɔlɔjā ge̍ de pīya oli̍bobo, hɛ̄ɛbɛ nīi o̍ ge̍ de pīya ɔ̄chɛ ɔjyɛ̍ɛ̄lā ka̍ka̍ la olēchi̍ 
lēchi̍. 

19 Wu̍chē oji̍ nɛ, ɔjā nīi yɛchɛ nūma̍ ē nāa ka ɔ̍lɔ - lɛlā ojo̍ōje̍ ka̍ka̍ nɛ ma̍, i̍ 

ɔjɔ̄jā la eyī yī Ɔwɔ ni̍. Lɔkɔ nīi Īpū Yī Ɔwɔ ka ma̍, “Ɔwɔ ē trɛ̍ɛda ē kla̍ āchɛ 
ɛjyɛ̍ɛ̄lā ka̍ka̍ ɛla̍ā la i̍ji̍yēyī yī wā.” 

20 Īpū Yī Ɔwɔ gba̍a ka ɔha̍ hīka, “Ɛri̍ya̍ ogbōgbo yī āchɛ ɛjyɛ̍ɛ̄lā ka̍ka̍ ɛla̍ā, Ɔwɔ 

nāa anu̍ bāa a̍kpla yī lɛlā ma̍.” 

21 O̍ lɛ i̍ngɔ̍ɔ ma̍, ɔ̄chɔ̄chɛ ge̍ e̍e bī lɛlɛ̄lā yī āchɛ̄ɛchɛ gbogū ni̍. Ɛjāha̍ ɛjāha̍ 

wa̍a̍ ma̍ - iyī ala̍ nɛ. 

22 Ipɔ̍ɔli oo, Apo̍lōosi oo, Ipi̍ta oo, yɛchɛ nūma̍ oo, ɔhɔ̄leyī kɛ̄ɛ ɔpīyaku̍ oo, 

u̍ma̍ama nūma̍ kɛ̄ɛ ɔ̄chī iyɔ̄bū oo, ɛjā nūma̍ wa̍a̍ - iyī ala̍ nɛ. 

23 Ala̍ wa̍a̍ chī - āchɛ yī Ikra̍yisi nɛ. Ikra̍yisi chī - iyī Ɔwɔ ɔlɔjā nɛ. 

1 Alikɔ̍rīnti 4 

1 Ala̍ ge̍ē gbɛri̍ya̍ ē tū alɔ ma̍, ala̍ gbɛri̍ya̍ tū alɔ bāa a̍chɛ̍ yī Ikra̍yisi ma̍. Alɔ - 

āchɛ odeyīrɛ lɛlā olēchi̍ lēchi̍ yī Ɔwɔ nīi - lɛlā ɔtrɛ̍ba ma̍ a̍nɛ. 

2 Ɔjā ūkpo̍he nīi ngma̍ nīi ɔ̄chɛ odeyīrɛ lɛlā i̍ngɔ̍ɔ ge̍ lɛ ma̍, ɔya̍ lɛbɛ nīi abā yī 

nū ge̍ de ɔtū che ɔ̍ nɛ. 

3 N i̍ hi̍yɛ̄ngura hīka ala̍ hɛ̍ u lɛpɔ̄ mɛ̍, kɛ̄ɛ āchɛ hɛ̍ u lɛpɔ̄ gala ɔgɔgu yī lɛlā yī 

āchɛ̄ɛchɛ mɛ̍ ni̍. Ami ɔlɔjā i̍ ē de hɛ̍ iyī u lɛpɔ̄ o̍bo̍bū ni̍. 

4 Ūkpɔ̄tū yī u lɛ u bāa ɔchra̍da̍da̍ ma̍. Ɔla̍ā i̍ chī re̍ka n i̍ gblɛfiyɛ yī lɛlɛ̄lā ni̍ ni̍. 

Ādā ɔlɔjā ē hɛ̍ u lɛpɔ̄ ē mɛ a̍nɛ. 

5 Wu̍chē yī ɔla̍ā, ɔ̄chɔ̄chɛ ge̍ e̍e hɛ̍ ɔ̍nyīnū lɛpɔ̄ i̍ngɔ̍ɔ o̍bū nīi yɛ̄grāa kpakpa ge̍ 

gbajɛ ni̍. Lɛpɔ̄ ɔhɔ̍ɔ̄hɛ̍ ogwīihi nūma̍ ge̍ lā gbo̍ ɔ̄chī nīi Ādā ɔlɔjā ge̍ē wā ma̍. 
Lɛlā ɔtrɛ̍ba yī āchɛ̄ɛchɛ ɔha̍lɔha̍ wa̍a̍ nīi - ɔdwɔ̄bi̍ ma̍, Ādā ge̍ē de ɔ̍ ē lā yɛchɛ 
gēdēgēdē. Ɛri̍ya̍ yī lɛlāha̍ ɛlāha̍ wa̍a̍ nīi trɛ̍ba la ūkpɔ̄tū yī āchɛ ma̍, o̍ ge̍ē de ɔ̍ 
ē lwāa ē ta̍āpāapɛ̄. Yɛ̄grāa ɔla̍ā bɛ̍ɛ̄nɛ̄ ma̍, Ɔwɔ ge̍ē de ɔkɔ̄kā nīi ngma̍ la ɔ̄chɛ 
mɔ̄chɛ ma̍ ē de ɔlɔjā. 

6 Aɛ̍nɛ̍ yī u, lɛlā nūma̍ wa̍a̍ nīi n yɛ ē ka ma̍, n nāa Apo̍lōosi ba̍la ami ɔlɔjā bāa 

igbla yī lɛlā ma̍ wu̍chē yī ala̍. N ya̍ i̍ngɔ̍ɔ hɛ̄ɛbɛ nīi ala̍ ge̍ ē je̍ “ɔgu yī lɛlā ɔlamu 
ɔlamu” lɔkɔ nīi e̍ ka ma̍. Ɔ̄chɔ̄chɛ lipu̍ yī ala̍ ge̍ e̍e wɔ̄wīyā wu̍chē yī ɔ̄chɛ ɔha̍, 
chōo̍chē chi̍hi̍ya̍ yī ɔ̄chɛ ɔha̍ ni̍. 

7 Ɔ̄nyɛ de ala̍ pīya āchɛ ɔlamu ɔlamu hɛ̍ āchɛ ehēhī ma̍? Je̍ka Ɔwɔ kɔ̄ ɔjāha̍ 

ɔjāha̍ wa̍a̍ nīi ala̍ lɛ ma̍ de ala̍ a̍nɛ? Kana̍ bɛ̍ɛ̄nɛ̄ nīi ala̍ chōo̍chē ge̍ē bī gbogū 
i̍ngɔ̍ɔ bɔ̄ɔjā nīi e̍ i̍ kɔ̄ ɛjā ɛla̍ā ɔkɔ̄kɔ̄ de ala̍ ni̍ ma̍? 

8 Ala̍ ma̍, ala̍ de lɛ ɔjāha̍ ɔjāha̍ wa̍a̍ nīi ku̍ ala̍ ɔkɔ ma̍ mɛ̍. Ala̍ de gbwɔdu mɛ̍. 

Ala̍ chī de pīya ɛchwɔ̄lɛ̍ ke̍e̍ mɛ̍. Alɔ ma̍ i̍ chī lɛ i̍ngɔ̍ɔ ni̍. O̍ ngma̍ nīi ala̍ ē de 
pīya ɛchwɔ̄lɛ̍ i̍ngɔ̍ɔ ichɛ̄ɛhi, hɛ̄ɛbɛ nīi alɔ titi ē de ē pīya ɛchwɔ̄lɛ̍ ba̍la ala̍. 

9 O̍ lɛ u bɔ̄ɔjā nīi Ɔwɔ de ɛbɛ nīi bi̍hi ka̍ka̍ ma̍ de alɔ āchɛ nīi - alɛrɔ̄ yī nū ma̍. 

Alɔ lɛ bāa āchɛ nīi e̍ hɛ̍ wā ɔpīyaku̍ nīi e̍ ge̍ē ngmo̍ wā la ɔgbādu ma̍. Alɔ lɛ 
bāa lɛbi̍ ɔma̍ bī ka lɛlā ku̍ ma̍ de yɛchɛ yī ayɛ̍ɛ̄chɛ̄rɔ̄ nīi - uhu ma̍ ba̍la 
āchɛ̄ɛchɛ wa̍a̍. 

10 Wu̍chē yī Ikra̍yisi, alɔ de pīya ali̍bobo; ala̍ ma̍ chī de ji̍yɛ̄lā i̍ngɔ̍ɔ ke̍e̍ bū la 

Ikra̍yisi mɛ̍. Alɔ lɛ kwīkwī; ala̍ ma̍ lwɔhɔ̍hu̍. Āchɛ ē chi̍hi̍ya̍ yī alɔ; ala̍ ma̍, e̍ ē tū 
ala̍ lichō. 

11 Kpɛɛ ku u̍ma̍ama nūma̍, alɔ de ku̍ lɛmiyɛ, de ku̍ odīyenyi; alɔ yɛ amu ē gāa 

la a̍chiyɔ̄pa̍ la ohi̍; āchɛ ē gwō alɔ lijē ji bɛ̍ɛ̍; alɔ ē gāa bɛ̍bɛ̍ ta̍ ɛbɛbɛ ē ta̍. 

12 Alɔ ɛlɛjā ya̍ u̍ku̍rɔ̍ o̍bū bī iyī alɔ a̍nɛ. Āchɛ ge̍ jɔhā tū alɔ, alɔ ē de ɔpiyɛ ē de 

wa̍. E̍ ge̍ ya̍ alɔ ichi̍, alɔ ē mlɔtū kpɔ̍ɔ̍. 

13 E̍ ge̍ chī pra̍a alɔ ɛcha̍, alɔ ē hīya aa̍ ɔkɔ bāa ɔyaya ma̍. Alɔ de ya̍ bāa limū 

okpo̍ chīyenū ma̍; alɔ lɛ bāa ɛrwɔ ma̍, amu la yɛchɛ nūma̍, kpɛɛ ge̍ ku 
u̍ma̍ama nūma̍. 

14 N i̍ yɛ ē ta̍ īpū nūma̍ tɛ̄rɔ̄ hu ala̍ hɛ̄ɛbɛ ge̍ē de liwēyī de ala̍ ni̍. Ɔya̍ hɛ̄ɛbɛ 

ngū ala̍ lɛlā bāa ayi̍ yī u lēchi̍ lēchi̍ ma̍ nɛ. 

15 Wu̍chē oji̍ nɛ, ala̍ ge̍ lɔ̄lɛ āchɛ u̍nɔ ohu nīi yɛ ē gbō ala̍ ogbōgbo la ɔpɔ̄pū yī 

Ikra̍yisi ma̍, ɔ̄chɛ ūkpo̍he chī - a̍dā yī ala̍ a̍nɛ. Bū la ɔpɔ̄pū yī lɛlā yī Ikra̍yisi, 
ami re̍ka a̍dā yī ala̍ a̍nɛ, bū la Wɔ̄kā Ɔlwɔnyɛ yī Ɔwɔ nīi bī wā ge̍ de ala̍ ma̍. 

16 Ala̍ chu̍chu̍u, ala̍ ā yɛ̍ɛ̄lā gala ɔgɔgu yī u. 

17 Wu̍chē yī ɔla̍ā, n de Iti̍mōti tɛ̄rɔ̄ yɛ abɔ̍ɔ yewā dikpo̍ ē ba̍ ala̍. Ɔyi̍ yī u lēchi̍ 

lēchi̍ nīi n de ɔtū che ɔ̍ la abɔ̄ yī Ikra̍yisi nɛ. O̍ ge̍ē ngū ala̍ ɔgu yī lɛlā nīi n ē ya̍ 
la ɔhɔ̄leyī onīpīpɛ̄ nīi n hɔ̄ la Ikra̍yisi Iji̍sɔ̄ɔsi ma̍. O̍ ge̍ē ka ē de ala̍ wa̍a̍ lɔkɔ nīi 
n yɛ amu ē ngū ogrēeyī āchɛ yī Ɔwɔ yɛ̄mɛ̄mɛ̄ lɛlā i̍ngɔ̍ɔ wa̍a̍ ē ta̍ ɛbɛbɛ e̍ ta̍ 
ma̍. 

18 Āchɛ ɛha̍ yī ala̍ gblāa abɔ̍ɔ ē jɛ̄ ɛba̍achɛ. E̍ je̍ka amɔ̍lɔ i̍ ge̍ē wā ge̍ē ma̍ ala̍ 

gɛ ni̍. 

19 Ɔwɔ ge̍ chɛ̄, n ge̍ē wā dikpo̍ ē ba̍ ala̍ lipu̍ yī ɔ̄chī ɛpɛpa nūma̍. Bū la ɛbɛ 

ɔla̍ā, n ge̍ē ma̍ la abɔ̄ yī u, ɔjā nīi alɛba̍achɛ ɛla̍ā ge̍ē ya̍ mɛ ma̍. I̍ ɔjā nīi e̍ ge̍ē 
ka la oko̍o ma̍ ke̍e̍ nīi n ge̍ē ma̍ a̍ni̍. 

20 Wu̍chē oji̍ nɛ, Ɔchwɔ̄lɛ̍ Oro̍ōre̍ Yī Ɔwɔ, i̍ lɛlā ɔkɔ̄ka re̍ka ɔka̍ka̍ a̍ni̍. Wɔhu̍ yī 

nū - ɔka̍ka̍ a̍nɛ. 

21 Ɔna̍ nīi ala̍ ka̍a chikpo̍ ma̍ oo? N ē wā dikpo̍ba̍ ala̍ la a̍grɛ̄chi̍ la abɔ̄ kɛ̄ɛ n ē 

wā la ūkpɔ̄tū ɔlɛmlɛ̍ɛ̍ ba̍la ɔhɔtū? 

1 Alikɔ̍rīnti 5 

1 Lēchi̍, āchɛ yɛ amu ē ka hīka ya̍chi yī lɛlā yī anyā ba̍la angrɔ̄ɔ nīi - ɔ̍lɔ rɛ 

abɔ̍ɔ lipu̍ yī ogrēeyī yī āchɛ yī Ɔwɔ abɔ̍ɔ la ɛbɛ yī ala̍ ma̍, ɔ̍lɔ de yɔ̍ɔ̄kɔ̄kū kpɛ̍ɛ 
nīi Ɛchɛkɔcha ɛ̍lɛ i̍ ge̍ē chɛ̄ ya̍ ita ya̍chi yī lɛlā oli̍ngɔ̍ɔ ni̍. E̍ ka de u hīka ɔngrɔ̄ɔ 
ɔha̍ ma̍ ɔ̍lɔ de ɔnyā yī a̍dā yī ɔ̍lɔ wu̍ hɔ̄ abɔ̍ɔ. 

2 Ɛba̍achɛ ma̍ ala̍ ē chī jɛ̄ hī iyī ma̍? Ɔkɔkɔ ɔla̍ā, eyīwɔnɔ ngma̍ nīi ala̍ ge̍ē hɛ̍ 

a̍nɛ. Ala̍ ā de ɔ̄chɛ nīi ya̍ ita ya̍chi yī lɛlā ɔla̍ā ma̍ wu̍ligbo̍ hī lipu̍ yī ala̍. 

3 Ami ɔlɔjā, n hɔ̄ɔ̄hɔ̄ hwɛɛ hī ala̍ nyaa ma̍, n hɔ̄ abɔ̍ɔ ba̍la ala̍ la uhu. Bū la riyī 

yī Iji̍sɔ̄ɔsi nīi - Ādādā yī alɔ wa̍a̍ ma̍, n de lɛpɔ̄ ku̍ ɔngrɔ̄ɔ nīi yɛ̍ɛ̄lā okwi̍bi̍īyē 
grigri ɔla̍ā ma̍. N ya̍ i̍ngɔ̍ɔ bɔ̄ɔjā nīi hɔ̄ abɔ̍ɔ ba̍la ala̍ ma̍. 

4 Ala̍ wa̍a̍ ge̍ē grēeyī nīi ami titi chī ge̍ē hɔ̄ abɔ̍ɔ ba̍la ala̍ la uhu ma̍, Iji̍sɔ̄ɔsi nīi 

- Ādādā yī alɔ wa̍a̍ ma̍ hɔ̄ abɔ̍ɔ tāa alɔ. Bū la wɔhu̍ yī Iji̍sɔ̄ɔsi nīi hɔ̄ abɔ̍ɔ ma̍, 

5 ala̍ tu̍labɔ̄ hī ɔngrɔ̄ɔ ɔ̍lɔma̍ de Isa̍tan nīi o̍ ge̍ de ibi̍īyē yī ɔ̄chɛ ɔla̍ā chāajɛ, 

hɛ̄ɛbɛ nīi uhu yī nū ge̍ lɛ ɔhɛ̍ta̍ la Ɔ̄chī ɔla̍ā nīi Ādā ge̍ē wā ma̍. 

6 O̍ i̍ ngma̍ lɛbɛ nīi ala̍ ē jɛ̄ ɛba̍achɛ i̍ngɔ̍ɔ ni̍. Je̍ka a̍a ala̍ plɛ̍ɛ̄lā ɔha̍ nīi e̍ ka 

ma̍: “Ɔjā obī ibrɛ̍ɛdi nōnū ge̍ lɔ̄lɛ bāa opi̍nyɛ̍ ma̍, anu̍ ē ya̍ nīi ɛjā nīi e̍ de ti̍yatū 
ge̍ē ya̍ ibrɛ̍ɛdi ma̍ ē nōnū pu̍tu̍pu̍tu̍ a̍nɛ” 

7 Ala̍ ā de lɛlā ɔdwɔ̄bi̍ ɔyɔ̍ɔ̄ya̍ nīi lɛ bāa ɔjā obī ibrɛ̍ɛdi nōnū nīi - ɔnɛ̄chɛ̄ ma̍ wu̍ 

ta̍anū gɛ, hɛ̄ɛbɛ nīi ala̍ ge̍ de lɛ chra̍da̍da̍ gɔ̄grāa. Bū la ɛbɛ ɔla̍ā, ala̍ ge̍ē de ē 
lɛ bāa ɔjā nīi e̍ de ti̍yatū yɛ ge̍ē ya̍ ibrɛ̍ɛdi nīi i̍ tū ɔjā obī ɔ̄ nōnū ni̍ ma̍. N u̍tu 
jo̍ōkū mɛ̍ hīka i̍ngɔ̍ɔ ke̍e̍ nīi ala̍ lɛ a̍nɛ. Wu̍chē oji̍ nɛ, yɛ̄grāa yī Ɔwɔ̄wīyā Yī 
Owu̍lā yī alɔ de gbajɛ mɛ̍. E̍ de Ikra̍yisi ngmo̍ mɛ̍. Anu̍ - ɔyɔ̍ɔ̄nyīyɛrɔ̄ yī alɔ bāa 
onīi e̍ ē ngmo̍ la yɛ̄grāa yī Ɔwɔ̄wīyā Yī Owu̍lā ma̍ a̍nɛ. 

8 O̍ lɛ i̍ngɔ̍ɔ ma̍, alɔ ā re̍ Ɔwɔ̄wīyā Yī Owu̍lā yī alɔ ɔ̍lɔma̍ gɛ! Alɔ ā e̍e bī ibrɛ̍ɛdi 

nīi tū ɔjā obī ɔ̄ nōnū nīi - ɔnɛ̄chɛ̄ ma̍ ya̍ ni̍. Wu̍chē oji̍ nɛ, ɔla̍ā lɛ bāa ɔjā obī lɛlā 
ɔdwɔ̄bi̍ ba̍la lɛlā abi̍ ɔyɔ̍ɔ̄ya̍ nōnū ma̍. Ɔjā nīi alɔ ge̍ē bī ya̍ ɔwɔ̄wīyā nūma̍ ma̍, 
ibrɛ̍ɛdi nīi i̍ tū ɔjā obī ɔ̄ nōnū ni̍ ma̍ nɛ. Wu̍chē oji̍ nɛ, anu̍ kwichi̍ tāa 
ɔlɛcha̍ri̍cha̍ri̍ ba̍la olēchi̍ lēchi̍ yī lɛlā a̍nɛ. 

9 Lipu̍ yī īpū ɔla̍ā nīi ta̍ tɛ̄rɔ̄ hu ala̍ ma̍, n ta̍ ala̍ ɔna hīka ala̍ e̍e trīibi tāa āchɛ 

nīi ē yɛ̍ɛ̄lā ya̍chi yī angrɔ̄ɔ ba̍la anyā tāa iyī wā ma̍ ni̍. 

10 I̍ āchɛ nīi i̍ je̍ Ɔwɔ we̍ ni̍ nīi ē yɛ̍ɛ̄lā ya̍chi i̍ngɔ̍ɔ ba̍la iyī wā, kɛ̄ɛ ē ya̍ ānyānyi, 

kɛ̄ɛ ē wūwī, kɛ̄ɛ ē pā ɛchi̍yɛka ma̍ nīi n yɛ ē ka a̍ni̍. Ɔ̄chɛ ge̍ bli̍kpo̍ ge̍ē gwō 
gbo̍o̍ ē hī āchɛ eli̍ngɔ̍ɔ, a ge̍ē ku̍ pīya ē hī yɛchɛ nūma̍ ligbo̍ ligbo̍. 

11 Onīi ami yɛ ē ka ma̍, ɔ̄chɛ nīi hī iyī nū ka anɔ̍lɔ - ɔɔ̍nɛ̍ yī ala̍ gala abɔ̄ yī 

Ikra̍yisi ma̍ nɛ. Ɔ̄chɛ oli̍ngɔ̍ɔ ge̍ yɛ ē yɛ̍ɛ̄lā ya̍chi yī anyā ba̍la angrɔ̄ɔ, kɛ̄ɛ ē ya̍ 
ānyānyi, kɛ̄ɛ ē pā ɛchi̍yɛka, kɛ̄ɛ ē bīya riyī yī āchɛ, kɛ̄ɛ ē gwa̍ ɔjā ka̍ka̍ ē de ē 
wɔ̄wīyā, kɛ̄ɛ ē wūwī, ala̍ e̍e trīibi tāa anu̍ ni̍. Ala̍ e̍e tābɔ̄ yī ojōre̍ ba̍la ɔ̄chɛ 
oli̍ngɔ̍ɔ o̍bo̍bū ni̍. 

12 - 

13 Ɔna̍ u̍tu iyī u, nīi n ge̍ē hɛ̍ alyɛchɛ nīi i̍ tū tāa alɔ ni̍ lɛpɔ̄ ma̍/? Ɔwɔ ɔlɔjā ge̍ē 

hɛ̍ wā lɛpɔ̄ a̍nɛ. Āchɛ ɛla̍ā chī tū lipu̍ yī ogrēeyī yī ala̍ ma̍, ala̍ ge̍ē hɛ̍ wā lɛpɔ̄. 
Wu̍chē oji̍ nɛ, Īpū Yī Ɔwɔ ka i̍ngɔ̍ɔ hīka, “Ala̍ de ɔ̄chɛ ɔdwɔ̄bi̍ wu̍ligbo̍ hī lipu̍ yī 
ala̍.” 

1 Alikɔ̍rīnti 6 

1 Ɔ̄chɛ ɔha̍ lipu̍ yī ala̍ ge̍ yɛ ē gblɛlā ba̍la ɔɔ̍nɛ̍ yī nū ɔha̍ nīi - ɔ̄chɛ yī Ikra̍yisi 

ma̍, ɔna̍ ɔpīya ge̍ hlɛ̍ɛ̄pɔ̄ la ɛbɛ yī olihiyo ɔha̍ ji nīi i̍ je̍ Ɔwɔ ni̍ ma̍? Ɔkɔkɔ ɔla̍ā, 
ala̍ ā pi̍ye̍mā nīi āchɛ yī Ɔwɔ ge̍ de lɛlā ogbōgbo ɔ̍lɔma̍ ka ke̍e̍. 

2 Kɛ̄ɛ ala̍ i̍ jo̍ōkū hīka āchɛ yī Ɔwɔ ɛ̍lɛ ge̍ē hlɛ̍ɛ̄pɔ̄ yī yɛchɛ nūma̍ a̍ni̍? Bɛ̍ɛ̄nɛ̄ nīi 

ala̍ ge̍ē hlɛ̍ɛ̄pɔ̄ yī yɛchɛ nūma̍ a̍nɛ ma̍, kana̍ - ohu̍ nīi ala̍ i̍ ge̍ē hlɛ̍ɛ̄pɔ̄ yī lɛlā 
ɔlɛpi̍nyɛ̍ i̍ngɛ̍ɛ̄nɛ̄ mɛ ni̍ ma̍? 

3 Ala̍ jo̍ōkū hīka alɔ āchɛ yī Ɔwɔ ge̍ē hlɛ̍ɛ̄pɔ̄ yī ayɛ̍ɛ̄chɛ̄rɔ̄ nīi - uhu ma̍ a̍nɛ? 

Kana̍ chī - ohu̍ nīi alɔ i̍ chī ge̍ē hlɛ̍ɛ̄pɔ̄ yī lɛlā yī ɔhɔ̄leyī nūma̍ ɔbɔbɔ ē mɛ ni̍ 
ma̍? 

4 Ma̍, o̍ re̍ka lɛlā ogbōgbo ɔha̍ ge̍ ngmɛ̍ɛchɛ mɛ̍, ala̍ ē bī gāa ɛbɛ yī āchɛ nīi i̍ 

ɔjɔ̄jā lā ku ogrēeyī yī ala̍ ni̍ ma̍ nīi e̍ ē de ē ka? 

5 Liwēyī chɔ̍ɔ! O̍ re̍ka ɔ̄chɛ̄ɛchɛ i̍ hɔ̄ abɔ̍ɔ ji̍yɛ̄lā kure̍kure̍ lipu̍ yī ogrēeyī yī ala̍ 

lɛbɛ ode lɛlā ogbōgbo i̍ngɔ̍ɔ ka hī aɛ̍nɛ̍ ɛla̍ā ni̍ kɛ̄ɛ? 

6 I̍ngɔ̍ɔ nīi ala̍ ge̍ ya̍ a̍nɛ, ɔkɔkɔ yī ɔ̄chɛ ɔha̍ ɔpīya ga ikɔ̍ɔti ge̍ hlɛ̍ɛ̄pɔ̄, nīi alihiyo 

ɛha̍ ji nīi i̍ chɛ̄ku Ɔwɔ ni̍ de lɛpɔ̄ ka. 

7 Bū la lɛlā yī lɛpɔ̄ ohī iyī ala̍ ohōhī nūma̍, o̍ chabɔ̄ hīka ala̍ gwāajɛ gblɛ̍ɛ-gblɛ̍ɛ 

mɛ̍. Oji̍ - ohu̍ nīi a i̍ pi̍ye̍mā ji nīi e̍ ya̍ wɔ dwɔ̄bi̍ ni̍ ma̍? Oji̍ - ohu̍ nīi a i̍ pi̍ye̍mā 
ji nīi e̍ kpo̍ wɔ ɛjā la uwī ni̍ ma̍? 

8 Ɔla̍ā hwɔhi fi̍yɛ̍ hɛ̍ onūma̍ nīi ala̍ ɛlɛjā ya̍ ɔ̍nyīnū dwɔ̄bi̍, ē kpo̍ ɔ̍nyīnū ɛjā la 

uwī i̍ngɔ̍ɔ ma̍. Je̍ka a̍a ala̍ - aɛ̍nɛ̍ lipu̍ bū la abɔ̄ yī Ikra̍yisi nɛ! 

9 Je̍ka a̍a ala̍ jo̍ōkū hīka āchɛ nīi ē yɛ̍ɛ̄lā abi̍ ma̍ i̍ ge̍ē nāa ɔpiyɛ yī Ɔchwɔ̄lɛ̍ 

Oro̍ōre̍ Yī Ɔwɔ ni̍. Āchɛ ɔya̍chi yī lɛlā, kɛ̄ɛ la̍ ɔ̍bɔ̍ɔ̄nyā, kɛ̄ɛ āchɛ ɔpā ɛchi̍yɛka, 
kɛ̄ɛ anāngrɔ̄ɔ ke̍e̍ ba̍la anyānyā ke̍e̍ ogbo tāa ɔ̍nyīnū chikpo̍ yī ɔ̍nyīnū, 

10 kɛ̄ɛ āchɛ okpo̍ ɛjā yī āchɛ wɔhu̍ wɔhu̍, kɛ̄ɛ āchɛ ɔya̍ ānyānyi, kɛ̄ɛ āchɛ 

ɔgwɔ̍ɔ̄jā ka̍ka̍ de wɔ̄wīyā, kɛ̄ɛ āchɛ ɔbīya riyī yī āchɛ, kɛ̄ɛ āchɛ nīi ē wūwī ma̍, 
ɔ̄chɔ̄chɛ lipu̍ yī wā i̍ ge̍ē nāa ɔpiyɛ yī Ɔchwɔ̄lɛ̍ Oro̍ōre̍ Yī Ɔwɔ ni̍. 

11 Āchɛ ɛha̍ lipu̍ yī ala̍ lɛ i̍ngɔ̍ɔ o̍bū. Ɔwɔ chī de lɛlā ɔdwɔ̄bi̍ yī ala̍ nɔ̄na 

ngmɔ̍ɔ̄ngma̍, de ala̍ kwɔbɔ̄ de iyī nū, nīi ala̍ de lɛ kpakpa ke̍e̍ la eyī yī Ɔwɔ mɛ̍. 
Onūma̍ wa̍a̍ de lɛ i̍ngɔ̍ɔ bū la riyī yī Ādā Iji̍sɔ̄ɔsi Ikra̍yisi ba̍la abɔ̄ yī Uhu Yī 
Ɔwɔ nīi - Ɔwɔ yī alɔ ma̍. 

12 Ɔ̄chɛ ge̍ē ka ē mɛ hīka anɔ̍lɔ i̍ trīihɔ yī ɔjɔ̄jā ni̍. Lēchi̍ nɛ. I̍ ɔjā wa̍a̍ chī hwɔhi 

de wɔ a̍ni̍ ma̍ bɛ̍ɛ! Ami ɔlɔjā, n ge̍ē ka ē mɛ hīka n i̍ trīihɔ yī ɔjɔ̄jā ni̍. N i̍ chī 
ge̍ē ya̍ ē de ē gblɛfiyɛ yī ɔjɔ̄jā ni̍. 

13 Ɔ̄chɛ ɔha̍ chī ge̍ē gba̍a ē ka ē mɛ hīka, ojōre̍ ɔ̍lɔ - iyī ubu nɛ; ubu ɔ̍lɔ iyī 

ojōre̍ nɛ. Ɔla̍ā - ichɛ̄ɛhi nɛ. Ɔwɔ chī ge̍ē de ɛjā ɛpɛpa nūma̍ ē chāajɛ we̍ ma̍ 
bɛ̍ɛ! Ibi̍īyē yī ɔ̄chɛ̄ɛchɛ i̍ lā de ya̍chi yī lɛlā obī yɔ̍ɔ̄ya̍ ni̍. Ibi̍īyē yī ɔ̄chɛ̄ɛchɛ hɔ̄ la 
obī ya̍ u̍ku̍rɔ̍ de Ādā Nīi - Ɔwɔ Ma̍, Ɔwɔ chī ya̍ u̍ku̍rɔ̍ ē de ibi̍īyē i̍ngi̍ngɔ̍ɔ. 

14 Ɔwɔ de Ādā Iji̍sɔ̄ɔsi hye̍ēyī la okū ma̍, anu̍ titi ge̍ē de alɔ ē hye̍ēyī la okū bū 

la wɔhu̍ yī nū. 

15 Je̍ka a̍a ala̍ jo̍ōkū hīka ibi̍īyē yī ala̍ - ɛbɛha̍ yī ibi̍īyē yī Ikra̍yisi nɛ! Ma̍, o̍ re̍ka 

n ge̍ē nāa ɛbɛha̍ yī ibi̍īyē yī Ikra̍yisi ge̍ē pīya ɛbɛha̍ yī ɔ̄chɛ nīi - akpara ma̍? 
Īchāha̍ īchāha̍! 

16 Ala̍ ka̍a jo̍ōkū ni̍ oo, ɔngrɔ̄ɔ nīi ge̍ bī ibi̍īyē yī nū ge̍ de akpara mɛ̍, o̍ re̍ka 

ibi̍īyē yī anu̍ ba̍la akpara ɔla̍ā de pīya ūkpo̍he mɛ̍. O̍ lɛ lɔkɔ nīi Īpū Yī Ɔwɔ ka 
ke̍e̍ ma̍: “Aa̍ āchɛ ɛpɛpa ge̍ē de ē pīya āchɛ ūkpo̍he.” 

17 Ɔ̄chɛ nīi ge̍ē chī de iyī nū tū tāa Ādā Iji̍sɔ̄ɔsi, ɔlɔjā ge̍ē de ē pīya ɔ̄chɛ 

ūkpo̍he ba̍la anu̍ la uhu. 

18 Ala̍ ā pi̍ye̍mā hī ya̍chi yī lɛlā ɔyɔ̍ɔ̄ya̍ yī anyā ba̍la angrɔ̄ɔ ɔla̍ā gɛ. Lɛlā 

ɔdwɔ̄bi̍ ɛha̍lɛha̍ wa̍a̍ nīi ɔ̄chɛ ē ya̍ ma̍ i̍ lā ku ibi̍īyē yī ɔ̄chɛ ɔlɔjā ni̍. Ɔ̄chɛ nīi ge̍ 
ya̍chi yī lɛlā yī anyā ba̍la angrɔ̄ɔ i̍ngɔ̍ɔ, o̍ re̍ka ɔlɔjā yɛ̍ɛ̄lā ɔdwɔ̄bi̍ ku ibi̍īyē yī 
anu̍ ɔlɔjā. 

19 Je̍ka ibi̍īyē yī wɔ ɔla̍ā re̍ka u̍nu̍ yī Uhu Ɔnɛ̄ɛhɛhi nīi Ɔwɔ de de wɔ nīi tū 

abɔ̍ɔ la awɔ ma̍ a̍nɛ? Awɔ u̍tu - ɔ̄chɛ yī awɔ ɔlɔjā nɛ. Je̍ka a̍a awɔ - ɔ̄chɛ yī 
Ɔwɔ nɛ? 

20 Ɔwɔ ra̍ wɔ ɔrɔ̍ɔ̄ra̍ la ɔjā. Wu̍chē yī ɔla̍ā, ala̍ bī ibi̍īyē yī ala̍ ya̍ lɛbɛ nīi rīgā ge̍ 

iyī Ɔwɔ. 

1 Alikɔ̍rīnti 7 

1 U̍ma̍ama, n ge̍ē ka lɛlā nīi ala̍ ta̍ īpū yī nū tɛ̄rɔ̄ hu ma̍ bɛ̍ɛ̄nɛ̄. Lēchi̍ nɛ! Ɔ̄chɛ 

ge̍ hɔ̄ ke̍e̍ i̍ wu̍ ɔnyā kɛ̄ɛ blɛ̍ba̍ ni̍, ɔlɔjā ya̍ hwɔhi. 

2 Wu̍chē lɔkɔ nīi ya̍chi yī lɛlā ɔyɔ̍ɔ̄ya̍ yī anyā ba̍la angrɔ̄ɔ de yɔ̍ɔ̄kɔ̄kū ma̍, o̍ 

ngma̍ nīi angrɔ̄ɔ mangrɔ̄ɔ ē wu̍ ɔnyā, nīi anyā manyā ē blɛ̍ba̍. 

3 Ɔngrɔ̄ɔ ge̍ yɛ̍ɛ̄lā nīi ngma̍ nīi ɔngrɔ̄ɔ ɔwɔ̍ɔ̄nyā ē ya̍ ma̍; ɔnyā titi ge̍ yɛ̍ɛ̄lā nīi 

ngma̍ nīi ɔnyā ɔblɛ̍ba̍ ē ya̍ ma̍. Ɔnyɔnyɛ ge̍ yɛ̍ɛ̄lā nīi ge̍ē hi ɔ̍nyīnū ɔtū ke̍e̍ ma̍. 

4 I̍ ɔnyā ɔblɛ̍ba̍ lɛ ibi̍īyē yī anu̍ ɔlɔjā a̍ni̍; ɔbu̍ūnū lɔ̄lɛ a̍nɛ. I̍ ɔngrɔ̄ɔ chī lɛ ibi̍īyē 

yī anu̍ ɔlɔjā a̍ni̍; ɔnyā yī nū lɔ̄lɛ a̍nɛ. 

5 Ala̍ e̍e hi̍hi̍yo̍ yī ibi̍īyē iyī ɔ̍nyīnū ni̍, ɔ̍chi̍kpa̍kpa̍ ala̍ āchɛ ɛpɛpa chɛ̄ ge̍ē gbo 

ē hī iyī ala̍ yɛ̄grāa ɔha̍ pi̍nyɛ̍ i̍ngɔ̍ɔ o̍bū. Ɔla̍ā - ɔya̍ lɛbɛ de yɛ̄grāa lā de ɔhā 
ojōji nɛ. O̍bū ma̍, ala̍ gbo tāa iyī ala̍ bɛ̍ɛ̄nɛ̄. Nɛ̄ni̍, Isa̍tan ge̍ē ma̍ ɛbɛ ē yarɛ 
wu̍chē yī ɔlɛkwīkwī yī ala̍, ē tu̍ ala̍ tū yī lɛlā ɔdwɔ̄bi̍ ɔyɔ̍ɔ̄ya̍. 

6 Lɛlā nūma̍ nīi n ka ma̍, i̍ lihɔ nīi n tōtū a̍ni̍. Ɔkɔ nīi n gbɛri̍ya̍ ka o̍ hwɔhi ma̍ 

nɛ. 

7 O̍ ge̍ amami nɛ, o̍ ngma̍ nīi āchɛ wa̍a̍ ge̍ hɔ̄ ke̍e̍ bāa ami ma̍. Ɔ̄chɛ mɔ̄chɛ 

chī lɛ ita yī ɔjā ɔha̍ lɛ̍kɛ̍kɔ̍ nīi Ɔwɔ kɔ̄ de ɔ̍ ma̍. O̍ de onūma̍ de ɔ̄chɛ ɔha̍; o̍ ē 
de ɔla̍ā de ɔha̍. 

8 U̍ma̍ama, lɛlā yī anyōkū nīi kwɔ̄ɔgba ma̍ ba̍la āchɛ nīi i̍ wu̍ ɔnyā kɛ̄ɛ blɛ̍ba̍ ni̍ 

ma̍ nīi n ge̍ē ka bɛ̍ɛ̄nɛ̄ a̍nɛ: O̍ ge̍ē hwɔhi pɛtɛpɛtɛ ē de ala̍ nīi o̍ ge̍ re̍ka ala̍ hɔ̄ 
i̍ngɔ̍ɔ ke̍e̍ lōra̍ala̍ ga iyɔ̄bū iyɔ̄bū bāa ami ma̍. 

9 A i̍ ge̍ chī yɛ ge̍ē ku̍ iyī wɔ ē bī i̍ngɔ̍ɔ ē mɛ ni̍, ɔ̍lɔma̍ wu̍ ɔnyā kɛ̄ɛ blɛ̍ba̍ gɛ. O̍ 

hwɔhi pɛtɛpɛtɛ nīi a ge̍ wu̍ ɔnyā kɛ̄ɛ blɛ̍ba̍ hɛ̍ ɔkɔkɔ nīi a ge̍ē gbo ē hɔ̍ɔ̄hla̍. 

10 Iyī āchɛ ɔwɔ̍ɔ̄nyā kɛ̄ɛ ɛblɛ̍ba̍ nīi n yɛ ma̍ ge̍ē ka ma̍, lihɔ nīi n tū a̍nɛ. I̍ ami tū 

a̍ni̍, Ādādā ɔlɔjā nɛ: Ɔnyā ɔblɛ̍ba̍ ge̍ e̍e pɔ̄pīya hī ɔbu̍ūnū ni̍. 

11 O̍ ge̍ chī pīya hī ɔbu̍ūnū, ɔ̍lɔma̍ o̍ ge̍ hɔ̄ ke̍e̍ lōri̍īnū. Kɛ̄ɛ i̍ngɔ̍ɔ ni̍, e̍ ge̍ de 

lɛlā yī wā ka la ɔmlɛ̍ɛ̍ nīi o̍ ge̍ ku̍chē ga ɛbɛ yī ɔbu̍ūnū. Ɔngrɔ̄ɔ ge̍ e̍e ta̍ ɔnyā yī 
nū ni̍. 

12 Iyī āchɛ ehēhī ma̍, n ge̍ē koko̍o ē de wa̍! Onūma̍ - ami ka a̍nɛ, i̍ Ādādā ɔlɔjā 

ni̍: Ɔngrɔ̄ɔ ge̍ - Ɔ̄chɛ Yī Ikra̍yisi nīi o̍ ge̍ wu̍ ɔnyā nīi i̍ chɛ̄ku Ɔwɔ ni̍, ɔnyā 
ɔ̍lɔma̍ ge̍ chɛ̄ ge̍ē hɔ̄ i̍ngɔ̍ɔ ē tāa anu̍, ɔngrɔ̄ɔ ge̍ e̍e de ɔ̍ nū ni̍. 

13 Ɔnyā titi nīi ge̍ - Ɔ̄chɛ Yī Ikra̍yisi ge̍ blɛ̍ba̍ nīi ɔbu̍ūnū i̍ chɛ̄ku Ɔwɔ ni̍, ɔngrɔ̄ɔ 

ɔla̍ā ge̍ chɛ̄ ge̍ē hɔ̄ i̍ngɔ̍ɔ ba̍la anu̍, ɔ̍lɔma̍ ɔnyā ge̍ e̍e ta̍ ɔ̄ ni̍. 

14 Wu̍chē oji̍ nɛ, ɔbu̍ūnū ɔla̍ā nīi i̍ chɛ̄ku Ɔwɔ ni̍ ma̍ ge̍ē de ē hwɔhi hwɔhi la 

eyī yī Ɔwɔ bū la ongmo̍tu̍chɛ̄ yī anu̍ ba̍la ɔnyā yī nū ɔla̍ā nīi je̍ Ɔwɔ ma̍. Anu̍ 
ɔnyā ɔla̍ā nīi i̍ chɛ̄ku Ɔwɔ ni̍ ma̍ titi ge̍ē de ē hwɔhi hwɔhi la eyī yī Ɔwɔ bū la 
ongmo̍tu̍chɛ̄ yī anu̍ ba̍la ɔbu̍ūnū nīi je̍ Ɔwɔ ma̍. O̍ i̍ ge̍ lɛ i̍ngɔ̍ɔ ni̍ nɛ, ayi̍ nīi e̍ 
ma ma̍ ge̍ē de ē lɛ bāa ayi̍ yī āchɛ i̍je̍ Ɔwɔ ni̍ ma̍. O̍ de lɛ i̍ngɔ̍ɔ ma̍, e̍ de 
hwɔhi hwɔhi la eyī yī Ɔwɔ. 

15 Ɔ̄chɛ nīi i̍ chɛ̄ku Ɔwɔ ni̍ ma̍ ge̍ chī chikpo̍ ge̍ē ku̍ ē pīya hī onīi - Ɔ̄chɛ Yī 

Ikra̍yisi ma̍, pi̍ye̍mā nīi o̍ ge̍ ya̍ i̍ngɔ̍ɔ. O̍ ge̍ de lɛ i̍ngɔ̍ɔ ma̍, ɔ̄chɛ nīi - Ɔ̄chɛ Yī 
Ikra̍yisi ma̍, o̍ ge̍ - ɔngrɔ̄ɔ kɛ̄ɛ ɔnyā oo, ɔlɔjā i̍ gblɛfiyɛ yī lɛlɛ̄lā abɔ̍ɔ la lɛlā ɔla̍ā 
ni̍. Ɔwɔ ma̍ hī ala̍ ɛra̍ nīi ala̍ ge̍ē gblāa la ogbodɔ̍dɔ̍ ke̍e̍. 

16 Ala̍ gbɛri̍ya̍ yī nū we̍ e̍e, Ɔnyā ɔblɛ̍ba̍, ɔha̍ni̍ awɔ ge̍ē ya̍ nīi ɔbu̍wɔ ē lɛ ɔhɛ̍ta̍ 

a̍nɛ bɛ̍ɛ? Ɔngrɔ̄ɔ ɔwɔ̍ɔ̄nyā, ɔha̍ni̍ awɔ ge̍ē ya̍ nīi ɔnyā yī wɔ ē lɛ ɔhɛ̍ta̍ a̍nɛ bɛ̍ɛ? 

17 Ɔnyɔnyɛ ge̍ hɔ̄ lɔkɔkɔ nīi Ādā ɔlɔjā kɔ̄ ɔjā de ɔ̍ ma̍ ba̍la ɔkɔ nīi ɔlɔjā lɛ nīi 

Ɔwɔ hī ɔ̄ ɛra̍ ma̍. Ɔgu yī lɛlā nūma̍ nīi n ē ngū āchɛ la ogrēeyī yī āchɛ yī Ɔwɔ 
wa̍a̍ a̍nɛ. 

18 Ɔ̄chɛ nīi twɔ̍wu̍ ma̍ ge̍ nāa lɛlā nīi Ɔwɔ hī ɔ̄ ɛra̍ ma̍ mɛ̍, ɔlɔjā ge̍ e̍e chōo̍chē 

chikpo̍ yī ode lɛlā yī wɔwu̍ ɔtɔ̍ɔ̄ta̍ yī nū ɔla̍ā ngmo̍nyi̍ gɛ ni̍. Ɔ̄chɛ nīi i̍ twɔ̍wu̍ ni̍ 
ma̍ ge̍ chī nāa lɛlā nīi Ɔwɔ hī ɔ̄ ɛra̍ yī nū ma̍ mɛ̍, ɔlɔjā ge̍ e̍e chōo̍chē chikpo̍ yī 
wɔwu̍ ɔtɔ̍ɔ̄ta̍ gɛ ni̍. 

19 Wu̍chē oji̍ nɛ, wɔwu̍ ɔtɔ̍ɔ̄ta̍ kɛ̄ɛ i̍ta̍ ni̍, i̍ ɔjɔ̄jā ni̍. Ɔjā nīi - ɔka̍ka̍ ma̍, lɛlā ɔya̍ 

lɔkɔ nīi Ɔwɔ ka ma̍ nɛ. 

20 Ɔ̄chɛ mɔ̄chɛ ge̍ hɔ̄ ke̍e̍ lɔkɔ nīi ɔlɔjā lɛ nīi Ɔwɔ hī ɔ̄ ɛra̍ ma̍. 

21 Yɛ̄grāa nīi Ɔwɔ hī wɔ ɛra̍ ma̍, awɔ ka̍a - ɔfiyɛ nɛ oo! Ɔ̍lɔma̍ a ā gbɛri̍ya̍ ni̍. A 

ge̍ chī lɛ ɔpɔ̄pū ɔha̍ nīi a ge̍ē de iyī wɔ ē hīya lɛfiyɛ, ɔ̍lɔma̍ kwɔgu yī nū gɛ. 

22 Nɛ̄ni̍, ɔ̄chɛ nīi ge̍ ɔfiyɛ nīi Ādā chī hī ɔ̄ ɛra̍ mɛ̍, ɔ̍lɔma̍ ɔlɔjā de pīya ɔ̄chɛ 

ɔlamu yī Ādā mɛ̍. Ɔ̄chɛ nīi ge̍ chī ɔ̄chɛ ɔlamu nīi Ikra̍yisi hī ɔ̄ ɛra̍, o̍ re̍ka ɔlɔjā - 
ɔfiyɛ yī Ikra̍yisi bɛ̍ɛ̄nɛ̄ nɛ. 

23 Ɔwɔ ra̍ ala̍ ɔrɔ̍ɔ̄ra̍ la ɔjā. Wu̍chē yī ɔla̍ā, ɔ̄chɔ̄chɛ ge̍ e̍e wɛ ɔfiyɛ yī āchɛ̄ɛchɛ 

ni̍. 

24 Aɛ̍nɛ̍ yī u, ɔ̄chɛ mɔ̄chɛ ge̍ hɔ̄ ke̍e̍ la ɔgɛnɛgɛnɛ ba̍la Ɔwɔ lɔkɔkɔ nīi ɔlɔjā hɔ̄ 

yɛ̄grāa nīi Ɔwɔ hī ɔ̄ ɛra̍ ma̍. 

25 U̍ma̍ama lɛlā yī āchɛ i̍wɔ̍ɔ̄nyā ni̍ bɛ̍ɛ̄nɛ̄ nɛ: Onūma̍ i̍ Ādā ɔlɔjā ka de u ka 

amɔ̍lɔ ge̍ ka a̍ni̍. Ɛri̍ya̍ yī ami ɔlɔjā nɛ. N yɛ ē ka i̍ngɔ̍ɔ, wu̍chē oji̍ nɛ, ami - 
ɔ̄chɛ nīi Ādā lɛ̍ɛhi tāa ami ngma̍ nīi āchɛ ē de ɔtū che u nɛ. 

26 Wu̍chē yī akanya nīi hɔ̄ yɛ̄grāa nūma̍ ma̍, n gbɛri̍ya̍ hīka o̍ ngma̍ nīi ɔ̄chɛ ē 

hɔ̄ ke̍e̍ lɔkɔkɔ nīi o̍ hɔ̄ o̍bū ma̍. 

27 A ka̍a wu̍ ɔnyā oo! Ɔ̍lɔma̍, a ā chikpo̍ yī ode ɔnyā yī wɔ nū ni̍. A i̍ wu̍ ɔnyā 

ni̍? Ɔ̍lɔma̍ a ā kwɔgu yī ɔnyā owo̍ōwu̍ gɛ ni̍. 

28 A ge̍ chī wu̍ ɔnyā, i̍ lɛlā ɔdwɔ̄bi̍ ɔha̍ nīi a yɔ̍ɔ̄ya̍ a̍ni̍. Ɔnyā i̍blɛ̍ba̍ we̍ ni̍ ge̍ 

chī blɛ̍ba̍, i̍ lɛlā ɔdwɔ̄bi̍ ɔha̍ nīi o̍ yɔ̍ɔ̄ya̍ a̍ni̍. Akanya chī ge̍ē hɔ̄ de wa̍ la 
ɔhɔ̄leyī yī lɛba̍ yī wā ɔ̍lɔma̍. Anu̍ nīi n yɛ ē chikpo̍ yī ode ala̍ lā la ɛkū hī ɔla̍ā 
a̍nɛ. 

29 Aɛ̍nɛ̍ yī u, ɔjā nīi hu̍ nīi n ka i̍ngɔ̍ɔ ma̍ hɔ̄ ma̍ a̍nɛ! Yɛ̄grāa i̍ hōhī ɛmla̍a gɛ ni̍. 

Bū la u̍ma̍ama nūma̍, āchɛ ɔwɔ̍ɔ̄nyā ge̍ ya̍ bɔ̄ɔjā nīi e̍ i̍ wu̍ ɔnyā ni̍ ma̍ bɛ̍ɛ̄nɛ̄. 

30 Āchɛ nīi yɛ ē drɛ̄ɛgba ma̍ ge̍ ya̍ bɔ̄ɔjā nīi e̍ i̍ yɛ ē he̍ēyīwɔnɔ ni̍ ma̍. Āchɛ nīi 

yɛ ē hɛhɛ ma̍ ge̍ ya̍ bɔ̄ɔjā nīi e̍ i̍ yɛ ē wɔ̄wīyā ni̍ ma̍. Āchɛ nīi yɛ ē ra̍ ɔjā ma̍ 
ge̍ē ya̍ bɔ̄ɔjā nīi e̍ i̍ lɛ ɔjā ɔla̍ā nīi e̍ ra̍ ma̍ gɛ ni̍ ma̍. 

31 Āchɛ nīi yɛ ē tɔ̍hi̍ yī āɛ̄jā yī yɛchɛ nūma̍ ma̍ ge̍ ya̍ bɔ̄ɔjā nīi e̍ i̍ lɛ yɛ̄grāa de 

āɛ̄jā ɛla̍ā gɛ ni̍ ma̍. Wu̍chē oji̍ nɛ, lɔkɔ nīi yɛchɛ lɛ u̍ma̍ama hɔ̄ ma̍ ma̍, o̍ i̍ ge̍ē 
ri̍yɛchɛ gba̍a̍ gɛ ni̍. 

32 N chikpo̍ hīka yɛ̄ngura ɔhɔ̍ɔ̄hɛ̍ ɔha̍lɔha̍ i̍ ge̍ hɔ̄ de ala̍ ni̍. Ɔ̄chɛ nīi i̍ wu̍ ɔnyā 

ni̍ ma̍ ē de iyī nū wa̍a̍ lā de u̍ku̍rɔ̍ yī Ɔwɔ ɔyɔ̍ɔ̄ya̍. Wu̍chē oji̍ nɛ, o̍ yɛ ē chikpo̍ 
ge̍ē yɛ̍ɛ̄lā nīi ge̍ē hī Ɔwɔ ɔtū ma̍. 

33 Ɔ̄chɛ nīi chī wu̍ ɔnyā ma̍ ē de iyī nū lā de lɛlā yī lipu̍ yɛchɛ nūma̍. Wu̍chē oji̍ 

nɛ, o̍ yɛ ē chikpo̍ ge̍ē ya̍ ɔjā nīi ge̍ē lɛ ɔnyā yī nū wɔnyɛ ma̍. 

34 Bū la ɛbɛ ɔla̍ā, lɛlā ɛpɛpa nūma̍ ē pi ɔ̍ gāa oo̍he oo̍he. Ɔnyā nīi i̍ blɛ̍ba̍ we̍ ni̍ 

ma̍ kɛ̄ɛ nīi i̍ je̍ ɔngrɔ̄ɔ ni̍ ma̍ ē chikpo̍ ode iyī nū lā ke̍e̍ de u̍ku̍rɔ̍ yī Ɔwɔ ɔyɔ̍ɔ̄ya̍. 
Wu̍chē oji̍ nɛ, o̍ chikpo̍ nīi ibi̍īyē yī nū ba̍la uhu yī nū ge̍ lā ke̍e̍ de Ɔwɔ lōri̍īnū. 
Ɔnyā ɔblɛ̍ba̍ ma̍ ē chikpo̍ ode iyī nū lā de lɛlā yī lipu̍ yī yɛchɛ nūma̍. Wu̍chē oji̍ 
nɛ, o̍ chikpo̍ ge̍ē ya̍ ɔjā nīi ge̍ē lɛ ɔbu̍ūnū wɔnyɛ ma̍. 

35 N yɛ ē ka lɛlā nūma̍ wu̍chē oji̍ nɛ, n chikpo̍ ge̍ē tū ala̍ wɔbɔ̄. N i̍ yɛ ē ya̍ 

hɛ̄ɛbɛ nīi o̍ ge̍ē de ē yi̍chi̍chi̍ ē de ala̍ ni̍. N yɛ ē chikpo̍ nīi ala̍ ge̍ē ya̍ ɔgu yī 
lɛlā nīi - ɔkpakpa ba̍la ɔlamu ɔlamu ma̍. N chikpo̍ nīi ala̍ ge̍ē de iyī ala̍ wa̍a̍ 
ligbo̍ ligbo̍ lā de u̍ku̍rɔ̍ yī Ɔwɔ nīi ɔha̍lɔha̍ ge̍ e̍e kɔ̄ lā ga ɛkū ni̍. 

36 Ɔngrɔ̄ɔ ba̍la ɔnyā nīi ge̍ ti̍yaha iyī wā yɛ ge̍ē de iyī wā wu̍ o̍bū chōo̍chē 

pi̍ye̍mā bɛ̍ɛ? Ɔngrɔ̄ɔ ge̍ yɛ ē gbɛri̍ya̍ ka anɔ̍lɔ ya̍ ɔɔ̍pɛ̄ ɔnɔ̄nyā ɔla̍ā ɔyɔ̍ɔ̄ya̍, nīi 
ɔnyā ge̍ yɛ ē hla̍ anu̍ ɔ̄kɔ̄kū, o̍ ge̍ yɛ ē gbɛri̍ya̍ ka aɛ̍lɛ ge̍ē de iyī aa̍ ē wu̍, 
ɔ̍lɔma̍ e̍ ge̍ de iyī wā wu̍ lɔkɔ nīi e̍ chikpo̍ ma̍. 

37 Ɔngrɔ̄ɔ nīi ɔ̄chɔ̄chɛ i̍ ge̍ ku̍ ɔ̄ wɔhu̍ wɔhu̍ ni̍, nīi o̍ miya la ūkpɔ̄tū yī nū brii ka 

anɔ̍lɔ i̍ ge̍ē wu̍ ɔnyā ni̍ bɛ̍ɛ? Ɔlɔjā ge̍ ku̍ iyī nū bī brii i̍ngɔ̍ɔ gɔ̄grāa, nīi o̍ ge̍ de 
miya i̍ngɔ̍ɔ abɔ̍ɔ la ūkpɔ̄tū lɔkɔ nīi o̍ ge̍ē ya̍ ma̍ mɛ̍, ɔ̍lɔma̍ ɔlɔjā ya̍ hwɔhi nīi o̍ i̍ 
ge̍ wu̍ ɔɔ̍pɛ̄ ɔnɔ̄nyā ɔla̍ā gɛ ni̍. 

38 Bū la ɛbɛ ɔla̍ā, ɔ̄chɛ nīi chōo̍chē de ɔɔ̍pɛ̄ ɔnɔ̄nyā yī nū wu̍ ma̍ ya̍ hwɔhi; onīi 

i̍ chī de iyī nū wu̍ ni̍ ma̍, anu̍ ya̍ hwɔhi gata̍ a̍nɛ. 

39 Ɔnyā ɔblɛ̍ba̍ nīi ɔbu̍ūnū hɔ̄leyī we̍ ma̍ tū lɛfiyɛ yī ɔbu̍ūnū we̍. Ɔbu̍ūnū ge̍ 

pīyaku̍ o̍bū mɛ̍, o̍ re̍ka o̍ wu̍ lɛfiyɛ ɔla̍ā mɛ̍; o̍ ge̍ē blɛ̍ba̍ ɔha̍ nīi o̍ chikpo̍ ma̍ 
bɛ̍ɛ̄nɛ̄. O̍ chī ge̍ē blɛ̍ba̍ ɔla̍ā bāa Ɔ̄chɛ Yī Ikra̍yisi ma̍. 

40 O̍ ge̍ chī kwɔ̄ɔgba hɔ̄ ke̍e̍, anu̍ nīi o̍ ge̍ē lɛ ɔwɔ̄wīyā gɔ̄ga a̍nɛ. Ɔla̍ā lɔkɔ nīi 

ami ɔlɔjā gbɛri̍ya̍ ma̍ nɛ; je̍ka a̍a ami titi lɛ Uhu Yī Ɔwɔ. 

1 Alikɔ̍rīnti 8 

1 U̍ma̍ama, lɛlā yī ojōre̍ nīi e̍ de pā ɛchi̍yɛka ma̍ bɛ̍ɛ̄nɛ̄ nɛ: Lēchi̍ nɛ, “Alɔ wa̍a̍ 

jo̍ōkū yī lɛlā,” lɔkɔ nīi āchɛ ka ma̍. Ita yī lɛlā ojo̍ōje̍ nūma̍ chī bī ɔ̄chɛ ē jɛ̄ 
ɛba̍achɛ. Ɔhɔtū, anu̍ ē bī ɔ̄chɛ ē jɔ̄jɛ̄ la ɔgɔ̄grāa a̍nɛ. 

2 Ɔ̄chɛ nīi ē gbɛri̍ya̍ ka anɔ̍lɔ jo̍ōkū yī lɛlā ma̍; lēchi̍, ɔ̄chɛ oli̍ngɔ̍ɔ i̍ je̍ gbajɛ la 

ɛbɛ nīi ngma̍ nīi o̍ ge̍ je̍ gbajɛ ma̍ ni̍. 

3 Ɔ̄chɛ nīi ē yɔ̍ɔhɔtū yī Ɔwɔ ma̍, o̍ ē je̍ ɔlɔjā. 

4 Lɛlā yī ojōre̍ nīi e̍ de pā ɛchi̍yɛka ma̍ oro̍ōre̍ bɛ̍ɛ̄nɛ̄ nɛ: Alɔ jo̍ōkū hīka ɔjā nīi 

re̍ka ɛchi̍yɛka ma̍ i̍ ɔjɔ̄jā hɔ̄ abɔ̍ɔ i̍ngɔ̍ɔ lēchi̍ a̍ni̍. Alɔ jo̍ōkū hīka Ɔwɔ lɛ ūkpo̍he 
kpo̍kpo̍. 

5 Ɔwɔ ɛha̍ ge̍ hɔ̄ɔ̄hɔ̄ abɔ̍ɔ la ichō kɛ̄ɛ amu la ajɛ, ɔwɔ ɛ̍lɛma̍ kɛ̄ɛ ādādā ɛ̍lɛma̍ 

ge̍ lɔ̄lyɛ̄mɛ̄mɛ̄ oo, 

6 alɔ ma̍, Ɔwɔ lɛ ūkpo̍he kpo̍kpo̍ de alɔ. Anu̍ - Ādā yī ɛjā wa̍a̍ a̍nɛ. Anu̍ ya̍ 

ɔjāha̍ ɔjāha̍ wa̍a̍ nīi hɔ̄ ma̍ a̍nɛ. Anu̍ nīi alɔ hɔ̄ de ɔ̍ a̍nɛ. Ādādā ɔlɔjā ɔlɔjā chī lɛ 
ūkpo̍he kpo̍kpo̍ Iji̍sɔ̄ɔsi Ikra̍yisi nɛ. Bū la abɔ̄ yī nū nīi Ɔwɔ ya̍ ɛjā wa̍a̍ a̍nɛ. Bū 
la abɔ̄ yī nū nīi alɔ hɔ̄leyī a̍nɛ. 

7 I̍ āchɛ wa̍a̍ chī jo̍ōkū yī lɛlā olēchi̍ lēchi̍ nūma̍ i̍ngɔ̍ɔ a̍ni̍. Āchɛ ɛha̍, lɛlā yī 

ɛchi̍yɛka de ba̍ wā eyī gba̍a̍ mɛ̍. Kpɛɛ ku i̍chɛ nūma̍, āchɛ eli̍ngɔ̍ɔ ge̍ yɛ ē re̍ 

ojōre̍ nīi āchɛ ɛha̍ de pā ɛchi̍yɛka ma̍, e̍ ē gbɛri̍ya̍ tū ɔ̄ bāa ojōre̍ yī ɛchi̍yɛka 
ma̍. Ɛri̍ya̍ yī ūkpɔ̄tū yī wā lɛ kwīkwī ma̍, e̍ ē gbɛri̍ya̍ ka ojōre̍ yī ɛchi̍yɛka ɔ̍lɔ de 
aa̍ bīya mɛ̍. 

8 Ojōre̍ i̍ ɔjā nīi ge̍ē bī alɔ rɛ̍ɛya ē tū Ɔwɔ ni̍. A i̍ ge̍ ro̍ōre̍ ni̍, ɔjɔ̄jā i̍ bi̍ la awɔ 

ni̍. A ge̍ chī ro̍ōre̍, ɛpiyabuna ɔha̍lɔha̍ i̍ hɔ̄ la anu̍ de wɔ ni̍. 

9 Ala̍ ā du̍mɔ̍ du̍mɔ̍, hɛ̄ɛbɛ nīi lɛlā ɔya̍ ji tɛ̍bɛ̍lɛ̍ yī ala̍ ge̍ e̍e ya̍ nīi āchɛ nīi lɛ 

kwīkwī la ɔtū ode che Ɔwɔ ma̍ ge̍ ngma̍ ta̍tū lɛlā ɔdwɔ̄bi̍ ɔyɔ̍ɔ̄ya̍ ni̍. 

10 Ɔ̄chɛ ɔha̍ nīi ɛri̍ya̍ yī ūkpɔ̄tū yī nū i̍ lɛ brii ni̍ ma̍ ge̍ ma̍ awɔ ɔ̄chɛ ojo̍ōkū yī 

lɛlā oli̍ngɔ̍ɔ nīi yɛ ē re̍ ɔjā la u̍nu̍ yī ɛchi̍yɛka ma̍ bɛ̍ɛ? Ɔla̍ā ge̍ē mla anu̍ ɔtū ya̍ 
nīi o̍ ē gāa ge̍ē re̍ ɔjā nīi e̍ de pā ɛchi̍yɛka ma̍ bɛ̍ɛ̄nɛ̄. 

11 Bū la ɛbɛ ɔla̍ā, anu̍ nīi i̍ lɛ brii ni̍ ma̍, ɔɔ̍nɛ̍ yī wɔ ɔla̍ā nīi Ikra̍yisi pīyaku̍ de ɔ̍ 

titi ma̍ ge̍ē de chāajɛ wu̍chē yī lɛlā ojo̍ōkū yī wɔ. 

12 Ɔla̍ā re̍ka a yɛ ē ya̍ ɔdwɔ̄bi̍ yī Ikra̍yisi bū la ɔdwɔ̄bi̍ nīi a ya̍ tāa aɛ̍nɛ̍, ya̍ nīi 

ɛri̍ya̍ yī ūkpɔ̄tū yī wā nīi lɛ kwīkwī ma̍ ē bīya ma̍. 

13 Wu̍chē ɔla̍ā, ojōre̍ ge̍ yɛ ge̍ē ya̍ nīi ɔɔ̍nɛ̍ yī u ɔha̍ ē yɛ̍ɛ̄lā ɔdwɔ̄bi̍, ɔ̍lɔma̍ n i̍ 

ge̍ē re̍ ɛbɛ̍ ge̍ē gbo̍ ē gɛ ni̍, hɛ̄ɛbɛ nīi n i̍ ē ya̍ nīi ɔɔ̍nɛ̍ yī u ē ngma̍ ta̍tū la lɛlā 
ɔdwɔ̄bi̍ ɔyɔ̍ɔ̄ya̍ ni̍. 

1 Alikɔ̍rīnti 9 

1 Ami hɔ̄ lɛfiyɛ yī ɔ̄chɛ ɔha̍? Je̍ka a̍a ami - ɔlɛrɔ̄ yī Ādā nɛ. N i̍ ma̍ Iji̍sɔ̄ɔsi, 

Ādādā yī alɔ je̍ ni̍ kɛ̄ɛ? Je̍ka a̍a ala̍ - āchɛ nīi n lɛ bū la u̍ku̍rɔ̍ yī u nīi n ya̍ de 
Ādā ma̍ a̍nɛ? 

2 Āchɛ ehēhī i̍ ge̍ chɔ̄chɛ̄ hīka amɔ̍lɔ ɔlɛrɔ̄ yī Ādā ni̍, n jo̍ōkū hīka ala̍ ma̍ ge̍ē 

chɛ̄. Ala̍ ɛlɛjā re̍ka ochi̍chi̍ yī lɛlā nīi de u chabɔ̄ hīka amɔ̍lɔ - ɔlɛrɔ̄ yī Ādā ma̍ 
a̍nɛ, bū la ɔhɔ̄leyī yī ala̍ nīi ala̍ lɛ la Ādā Ikra̍yisi ma̍. 

3 Yɛ̄grāa nīi āchɛ ge̍ yɛ ē ya̍ u la oko̍o ma̍, i̍ngɛ̍ɛ̄nɛ̄ nīi n ē ka ē de wa̍ a̍nɛ: 

4 N i̍ ngma̍ lɛbɛ nīi āchɛ ē de ojōre̍ ba̍la ɔjā ɔgwɔ̍ɔ̄gwa̍ ē de u wu̍chē yī abɔ̄ 

u̍ku̍rɔ̍ yī u ni̍? 

5 N i̍ ngma̍ la ɔya̍ lɔkɔ nīi alɛrɔ̄ yī Ādā āchɛ ehēhī yɛ ē ya̍ ma̍ ni̍? N i̍ ngma̍ la 

ɔwɔ̍ɔ̄nyā nīi - Ɔ̄chɛ Yī Ikra̍yisi ma̍ hɛ̄ɛbɛ nīi o̍ ku u ga ɛɛ, bɔ̄ɔkɔ nīi aɛ̍nɛ̍ 
anāngrɔ̄ɔ yī Ādā Iji̍sɔ̄ɔsi tū la Ipi̍ta ya̍ ma̍ ni̍? 

6 Kɛ̄ɛ ami ba̍la Iba̍nābasi lōra̍alɔ ngma̍ la ɔya̍ u̍ku̍rɔ̍ yī ɔhɔ̄leyī yī alɔ ɛlɛjā ma̍? 

7 Icho̍ojiya ɔha̍ hɔ̄ abɔ̍ɔ nīi ē chōo̍chē de okpo yī lɛhu̍ yī anu̍ ɔlɔjā de iyī nū? 

Kɛ̄ɛ ɔhi̍yɛ̄rɔ̄ ɔna̍ hɔ̄ abɔ̍ɔ nīi i̍ ē re̍ īkpɔ̄chi̍ yī yɛrɔ̄ yī anu̍ ɔlɔjā ni̍ ma̍? Kɛ̄ɛ ɔ̄chɛ 
ɔgbyɛ̄wū ɔna̍ hɔ̄ abɔ̍ɔ nīi i̍ ē gwa̍ amɛ̄ yī yɛwū nīi anu̍ ɔlɔjā po̍ōpi̍ tū la ɔjā ma̍ 
ni̍ ma̍? 

8 N i̍ ge̍ē bli̍kpo̍ yī ɔchabɔ̄ yī ita yī lɛlā oli̍ngɛ̍ɛ̄nɛ̄ kpɛɛ ni̍; wu̍chē oji̍ nɛ, Lihɔ Yī 

Imo̍sīisi titi ka i̍ngi̍ngɔ̍ɔ. 

9 E̍ ta̍ tū la īpū yī Lihɔ Yī Imo̍sīisi hīka, “A ā de ɔjā wā yɛna la oko̍o yɛ̄grāa nīi 

a bī ɔ̄ yɛ ē ya̍ nīi o̍ yɛ ē ru̍ igu ē de wɔ ma̍ ni̍.” O̍ re̍ka lɛlā yī yɛna tū Ɔwɔ la ɔtū 
a̍nɛ? 

10 Je̍ka a̍a alɔ nīi o̍ gbɛri̍ya̍ ku̍ alɔ ohu̍ nīi o̍ ka i̍ngɔ̍ɔ a̍nɛ? Lēchi̍, alɔ nīi e̍ ta̍ 

lɛlā nūma̍ tū de alɔ a̍nɛ. Wu̍chē oji̍ nɛ, ɔ̄chɛ nīi gɔ̄ iwu̍ ma̍, ba̍la ɔ̄chɛ nīi 
chi̍kri̍wu̍ ma̍ ya̍ u̍ku̍rɔ̍ ɔla̍ā deyīche ge̍ē re̍ ɔjāyɛ̄rɔ̄ ɔla̍ā. 

11 Alɔ ge̍ re̍ ɛpiyabuna yī āɛ̄jā ɔlamu bū la abɔ̄ yī ala̍ ma̍, re̍ka o̍ de yɔ̍ɔ̄kɔ̄kū? 

12 Āchɛ ehēhī ge̍ ngma̍ la odeyīche ɛjā eli̍ngɔ̍ɔ, o̍ i̍ ngma̍ nīi iyī alɔ ē gɔ̄ga ni̍? 

Alɔ ma̍, alɔ i̍ bī wɔhu̍ yī oli̍ngɔ̍ɔ ya̍ lɛlɛ̄lā ni̍. Ɔkɔkɔ ɔla̍ā, alɔ mlɔtū kpɔ̍ɔ̍ pi̍ye̍mā, 
hɛ̄ɛbɛ nīi ɔjɔ̄jā ge̍ e̍e re̍ka ɛkwɔ ogū ɔpɔ̄pū yī Wɔ̄kā Ɔlwɔnyɛ yī Ikra̍yisi ni̍. 

13 Je̍ka a̍a ala̍ jo̍ōkū hīka āchɛ nīi ē ya̍ u̍ku̍rɔ̍ abɔ̍ɔ la u̍nu̍ yī Ɔwɔ ma̍ ē nāa 

ojōre̍ yī wā bū abɔ̍ɔ la u̍nu̍ yī Ɔwɔ. Āchɛ nīi ē de ɛjā pā Ɔwɔ abɔ̍ɔ la ɛbɛ ɔpā 
Ɔwɔ ma̍ chī ē re̍ ɔjā nīi e̍ de pā Ɔwɔ ma̍. 

14 Gala ɔgɔgu yī ɔla̍ā, Ādā ɔlɔjā de ka mɛ̍ hīka, āchɛ nīi - ɛ̍lɛ ē kā Wɔ̄kā 

Ɔlwɔnyɛ yī Ikra̍yisi ē de āchɛ ma̍, ɛ̍lɛ ge̍ nāa ɛjā yī ɔhɔ̄leyī yī ɛ̍lɛ bū la ɔ̍lɔ. 

15 Ami ma̍, n i̍ bī wɔhu̍ oli̍ngɛ̍ɛ̄nɛ̄ nūma̍ ya̍ lɛlɛ̄lā je̍ ni̍. N i̍ chī yɛ ē ta̍ īpū nūma̍ 

hɛ̄ɛbɛ ge̍ē nāa wɔhu̍ ita nūma̍ wa̍a̍ ē de iyī u ni̍. Ɔkɔkɔ ɔla̍ā, n ā pīyaku̍. 
Ɔ̄chɔ̄chɛ i̍ ge̍ē de lɛlā nūma̍ nīi n yɛ ē bī gbogū la ɔkpakpa ma̍ ē pīya a̍kpla yī 
lɛlā mɛ ni̍. 

16 N i̍ lwɔhu̍ ge̍ē bī gbogū ji wu̍chē lɔkɔ nīi ami - ɔ̄chɛ ɔkā Wɔ̄kā Ɔlwɔnyɛ yī 

Ikra̍yisi nɛ ma̍ ni̍. Je̍ka ɔkɔ nīi o̍ ka amɔ̍lɔ ge̍ ya̍ ma̍ nīi n yɛ ē ya̍ a̍nɛ. N i̍ ge̍ kā 
Wɔ̄kā Ɔlwɔnyɛ nūma̍ ni̍ ma̍, o̍ ge̍ dwɔ̄bi̍ de u kana̍ ma̍ ēēe! 

17 O̍ ge̍ re̍ka n ya̍ u̍ku̍rɔ̍ yī u lɔkɔ nīi ami ɔlɔjā chikpo̍ ma̍ nɛ, n ge̍ē deyīche ure̍ 

yī u̍ku̍rɔ̍ yī ɔnɔ̄nāa. Wu̍chē lɔkɔ nīi Ɔwɔ de u̍ku̍rɔ̍ nūma̍ gbo u la abɔ̄ a̍nɛ ma̍, n 
yɛ ē ya̍ ɔ̄ bāa ɔjā nīi ngma̍ la ɔyɔ̍ɔ̄ya̍ ma̍. 

18 Ɛpiyabuna ɔna̍ nīi n chī nāa la anu̍ ma̍? Ɔplɛ̄ɛhi nīi lɛ ge̍ē bī Wɔ̄kā Ɔlwɔnyɛ 

yī Ikra̍yisi ge̍ē koko̍o ē de āchɛ ji i̍ hɛ̍ wā wɔ̍ra̍ yī ɔjɔ̄jā ni̍ ma̍, ba̍la ɔpi̍ye̍mā 
ke̍e̍ hī ɔjā nīi ngma̍ la ami bāa olu̍ku̍rɔ̍ yī Wɔ̄kā Ɔlwɔnyɛ yī Ikra̍yisi ɔkɔ̄ka de 
āchɛ ma̍ nɛ. 

19 Ami - ɔ̄chɛ ɔlamu nɛ. Ami i̍ ɔfiyɛ yī ɔ̄chɔ̄chɛ ni̍. N ē mɔ̍ɔ̄ma̍chi̍ ē de iyī u pīya 

ɔfiyɛ yī āchɛ māchɛ wa̍a̍ hɛ̄ɛbɛ ge̍ē bī āchɛ yɛ̄mɛ̄mɛ̄ wā ge̍ē je̍ Ɔwɔ. 

20 N ge̍ yɛ ē ya̍ u̍ku̍rɔ̍ ba̍la āchɛ yī Iju̍u ma̍, n ē hɔ̄ bāa ɔ̄chɛ yī Iju̍u ma̍, hɛ̄ɛbɛ 

ge̍ē jɔ̍ɔkɔ ē bī āā wā dikpo̍ ē ba̍ Ɔwɔ. N i̍ tōtū lɛfiyɛ yī Lihɔ Yī Imo̍sīisi ni̍ ma̍, n 
ge̍ yɛ ē ya̍ u̍ku̍rɔ̍ ba̍la āchɛ nīi tū lɛfiyɛ yī Lihɔ Yī Imo̍sīisi ma̍, n ē ya̍ bɔ̄ɔjā nīi 
ami tū ma̍, hɛ̄ɛbɛ ge̍ē bī āā wā dikpo̍ ē ba̍ Ɔwɔ. 

21 Gala ɔgɔgu ɔla̍ā, n ge̍ yɛ ba̍la Ɛchɛkɔcha nīi - āchɛ nīi i̍ tū la lɛlā yī Lihɔ Yī 

Imo̍sīisi ni̍ ma̍, n ē hɔ̄ bāa aa̍ ma̍, hɛ̄ɛbɛ ge̍ē bī āā wā dikpo̍ ē ba̍ Ɔwɔ. Ɔla̍ā i̍ 
re̍ka n yɛ ē tɔ̍ɔkɔ yī lihɔ yī Ɔwɔ ni̍. Wu̍chē oji̍ nɛ, n tū amu la lihɔ yī Ikra̍yisi. 

22 N ge̍ chī yɛ ba̍la āchɛ nīi i̍ lɛ brii la ɔtū ode che Ɔwɔ ni̍ ma̍, n ē de ē lɛ 

kwīkwī bāa aa̍ ma̍, hɛ̄ɛbɛ ge̍ē bī āā wā dikpo̍ ē ba̍ Ɔwɔ. Lēchi̍, n ē de iyī u ē 
pīya ɔjāha̍ ɔjāha̍ wa̍a̍ ē mi̍yɛ̄gbla yī ita āchɛha̍ āchɛha̍ wa̍a̍, hɛ̄ɛbɛ ge̍ē hɛ̍ āchɛ 
ɛha̍ yī wā ta̍ gala ɔpɔ̄pū ɔha̍lɔha̍ wa̍a̍ nīi ge̍ ngmɛ̍rɛ̍ mɛ ma̍. 

23 Onūma̍ wa̍a̍ nīi n ē ya̍ ma̍, n ē ya̍ wu̍chē yī Wɔ̄kā Ɔlwɔnyɛ yī Ikra̍yisi, hɛ̄ɛbɛ 

nīi n ge̍ē re̍ uhwa yī nū. 

24 Je̍ka a̍a ala̍ jo̍ōkū hīka e̍ ge̍ yɛ ē ta̍ahu̍ yī ɛnya ɔrɔ̄rɛ̄, alɛnya wa̍a̍ ē rɛ a̍nɛ; 

ɔ̄chɛ ūkpo̍he kpo̍kpo̍ ē chī ga nīi e̍ ē kɔ̄ ɔjā de ɔ̍ a̍nɛ. Ala̍ titi, ala̍ rɛ̄ gba̍a̍ gɛ, 
hɛ̄ɛbɛ nīi ala̍ ge̍ ga, gbɔjā. 

25 Āchɛ wa̍a̍ nīi gblāa la ita yī īrɛ̄ nūma̍ ongōngū ma̍ ē yɛ̍ɛ̄lā bāa ɔkɛ̍mɛ̍kɛ̍mɛ̍ 

ma̍. E̍ ē ya̍ i̍ngɔ̍ɔ hɛ̄ɛbɛ nīi e̍ ge̍ē nāa lɛkā oli̍hi̍hi̍ ɔha̍ nīi e̍ kɔ̄ de āchɛ nīi ga la 
īrɛ̄ ɔha̍ ɔyɔ̍ɔ̄ya̍ ma̍. Ɔjā ɔla̍ā nīi e̍ ē nāa ma̍ i̍ chī ri̍yɛchɛ ni̍. Iyī alɔ ma̍ onīi ge̍ē 
ri̍yɛchɛ kpɛɛ ku yɛ̄grāa ɔha̍lɔha̍ ma̍ nɛ. 

26 Ɔla̍ā - ohu̍ nīi ami ē rɛ̄ɛnya yī u kpɛɛ ge̍ē chɛ̄ la ɔbɔ̍ɔ̄ba̍ yī ɔgu la ɛbɛ nīi 

ɛnya ge̍ē ba̍ ma̍ a̍nɛ. N lɛ bāa ɔ̄chɛ ɔtrɛ̍ɛ̄kū nīi lɛkū yī nū i̍ ē mwajɛ ni̍ ma̍. 

27 N ē mlɛkū gwō tū ibi̍īyē yī u wɔhu̍ wɔhu̍, kpɛɛ nīi o̍ je̍ ɔ̄chɛ nīi - abā yī nū 

ma̍. Wu̍chē oji̍ nɛ, bāa ɔ̄chɛ nīi hī āchɛ ɛra̍ yī ahu̍ ɛnya ma̍, n i̍ chikpo̍ nīi e̍ ge̍ 
hi̍hi̍yo̍ yī u ni̍. 

1 Alikɔ̍rīnti 10 

1 Aɛ̍nɛ̍ yī u, n chikpo̍ nīi ala̍ ge̍ē bla lɛlā nīi ya̍ aa̍ ɔ̍kɔ̄kū yī alɔ nīi ku Imo̍sīisi la 

u̍tu ma̍. Akpɔ̍ɔwɔ nīi bī āā ɔtū ma̍ gbō wā ogbōgbō; aa̍ wa̍a̍ ga hɛ̍ li̍hu ɔla̍ā nīi 
re̍ka Li̍hu Ɔnɔ̄a̍ ma̍ ārɛ̄ i̍ngɔ̍ɔ ke̍e̍ ga oe̍. 

2 E̍ yɛ abɔ̍ɔ lipu̍ yī akpɔ̍ɔwɔ ɔ̍lɔma̍ ba̍la li̍hu ɔ̍lɔma̍ ma̍, e̍ de hu yenyi wa̍a̍ bāa 

alikpɛ̍ɛ yī Imo̍sīisi ma̍. 

3 Aa̍ wa̍a̍ re̍ ibrɛ̍ɛdi ɔla̍ā nīi Ɔwɔ de ma̍. 

4 Aa̍ wa̍a̍ chī gwa̍ yenyi ɔla̍ā nīi Ɔwɔ de ma̍. E̍ gwa̍ yenyi ɔla̍ā nīi bū la lɛchɔ̄ 

ɔlwɔhɔ̍hu̍ ɔla̍ā nīi Ɔwɔ de nīi yɛ abɔ̍ɔ tāa aa̍ ma̍. Lɛchɔ̄ ɔlwɔhɔ̍hu̍ ɔla̍ā - Ikra̍yisi 
ɔlɔjā nɛ. 

5 O̍ lɔ̄lɛ i̍ngɔ̍ɔ nyaa yɛ̄grāa ɔla̍ā ma̍, Ɔwɔ i̍ lɛ ɔwɔ̄wīyā ba̍la āchɛ ɛha̍ lipu̍ yī wā 

ni̍. Wu̍chē yī ɔla̍ā, e̍ pīyaku̍ yɛ̄mɛ̄mɛ̄ abɔ̍ɔ lipu̍ a̍chi̍ chukuru ɔla̍ā. 

6 Lɛlā nūma̍ wa̍a̍ hɔ̄ bāa igbla yī lɛlā ma̍ de alɔ. Ɔla̍ā ge̍ē ta̍ alɔ ɔna hɛ̄ɛbɛ nīi 

alɔ i̍ ē hla̍ lɛlā abi̍ bāa aa̍ ma̍ gɛ ni̍. 

7 O̍ ya̍ hɛ̄ɛbɛ nīi alɔ i̍ ge̍ē ya̍ otūlichō yī ɛchi̍yɛka lɔkɔ nīi ibiha̍ yī wā ya̍ ma̍ ē gɛ 

ni̍. Īpū Yī Ɔwɔ ka i̍ngɔ̍ɔ hīka, “Āchɛ ɛla̍ā pīya hyāhɔ̄ re̍ ojōre̍, gwa̍ ɛ̍mwɔ̄, o̍bū 
nīichō kū la ejē ojōjē.” 

8 Alɔ e̍e ya̍chi yī lɛlā lɔkɔ nīi ibiha̍ yī wā ya̍ ma̍ ni̍. Aa̍ ya̍ i̍ngɔ̍ɔ ma̍, i̍chi̍chɛ ɔha̍, 

āchɛ u̍nɔ ohu ɛpa che igwa̍arāapa che āchɛ ohu igwo̍ kpo̍ pīyaku̍ cha̍cha̍. 

9 Alɔ ā ma Ādā ma̍ lɔkɔ nīi aa̍ ɔ̍kɔ̄kū yī alɔ ɛha̍ ya̍ ma̍ ni̍. E̍ ya̍ i̍ngɔ̍ɔ ma̍, 

yɛgwā ngmo̍ wā ɛbɛ̍bɛ̍. 

10 Ala̍ e̍e ywɔ̍na yī lɛlā lɔkɔ nīi ibiha̍ yī wā ya̍ ma̍ ni̍. Aa̍ ɛla̍ā, Ɔyɛ̍ɛ̄chɛ̄rɔ̄ Yī 

Ɔpīyaku̍ de wa̍ chāajɛ cha̍cha̍. 

11 Lɛlā nūma̍ wa̍a̍ nīi ya̍ wā ma̍ ya̍, hɛ̄ɛbɛ ge̍ē chabɔ̄ hu̍ āchɛ ehēhī. E̍ de ta̍ tū 

la īpū hɛ̄ɛbɛ ge̍ē ta̍ alɔ ɔna. Wu̍chē oji̍ nɛ, alɔ hɔ̄ la yɛ̄grāa nīi yɛchɛ ɔkwɛ̍ɛjī 
hōhī kurɛkurɛ ma̍. 

12 Ɔ̄chɛ nīi ge̍ gbɛri̍ya̍ ka anɔ̍lɔ yarɛ brii mɛ̍, ɔlɔjā ge̍ du̍mɔ̍-du̍mɔ̍, nīi o̍ ge̍ e̍e 

ngma̍ gwāajɛ ni̍. 

13 Otu̍tū ɔha̍lɔha̍ wa̍a̍ nīi ē hɔ̄ de ala̍ ma̍, ita yī onīi ge̍ē hɔ̄ de āchɛ wa̍a̍ ma̍ nɛ. 

Ɔwɔ ē yɛ̍ɛ̄lā lɔkɔ nīi o̍ choko̍o ma̍. Wu̍chē yī ɔla̍ā, o̍ i̍ ge̍ē chɛ̄ nīi otu̍tū nīi gla 
ala̍ ibi̍īyē ta̍ ma̍ ē hɔ̄ de ala̍ ni̍. Yɛ̄grāa nīi otu̍tū ge̍ hɔ̄ de ala̍, Ɔwɔ ge̍ē de 
wɔhu̍ ē de ala̍ nīi ala̍ ē tū ūkpɔ̄tū brii ē ya̍ nīi ala̍ ē ngmɛ̍ɛchɛ ē hī ɔ̄ ke̍e̍. 

14 Aɛ̍ɛya ami lēchi̍ lēchi̍! O̍ lɛ i̍ngɔ̍ɔ ma̍, ala̍ ā gwō gbo̍o̍ hī otūlichō ɔyɔ̍ɔ̄ya̍ de 

ɛchi̍yɛka gɛ. 

15 N yɛ ē ka ē de ala̍ bāa āchɛ ɛjyɛ̍ɛ̄lā ka̍ka̍ ma̍. Ala̍ ɛlɛjā, ala̍ jiya lɛlā nīi n ka 

ma̍ ma̍ la abɔ̄ yī ala̍ gɛ. 

16 Ɔgba̍galā yī ɔpiyɛ nīi alɔ ē da Ɔwɔ o̍be wu̍chē yī nū ma̍, yɛ̄grāa nīi alɔ ē 

gwa̍ ɔjā la anu̍ ma̍, je̍ka yeyī yī Ikra̍yisi nīi alɔ nāa a̍nɛ? Ibrɛ̍ɛdi ɔla̍ā nīi alɔ ē re̍ 
ma̍ je̍ka ibi̍īyē yī Ikra̍yisi nīi alɔ ē nāa i̍ngi̍ngɔ̍ɔ a̍nɛ? 

17 Wu̍chē lɔkɔ nīi ākpā yī ibrɛ̍ɛdi ɔla̍ā lɛ ūkpo̍he i̍ngɔ̍ɔ kpo̍kpo̍ ma̍, alɔ 

lɔ̄lyɛ̄mɛ̄mɛ̄ nyaa ma̍, ibi̍īyē ūkpo̍he i̍ngɔ̍ɔ kpo̍kpo̍ nīi alɔ wɛ a̍nɛ. Wu̍chē oji̍ nɛ, 
ākpā yī ibrɛ̍ɛdi ūkpo̍he kpo̍kpo̍ ɔla̍ā nīi alɔ wa̍a̍ bɔ̍ɔ̄ba̍ re̍ a̍nɛ. 

18 Ala̍ ā ma̍ lɛlā yī āchɛ yī Ihi̍bru we̍ e̍e! Je̍ka a̍a āchɛ nīi ē re̍ ɔjā nīi e̍ de pā 

Ɔwɔ ma̍, aa̍ ē ya̍ u̍ku̍rɔ̍ abɔ̍ɔ la ɛbɛ ode ɔjā pā Ɔwɔ a̍nɛ? 

19 Oji̍ - ochi̍chi̍ yī lɛlā nīi n ka hɔ̄ ma̍ ma̍? Ɛchi̍yɛka kɛ̄ɛ ojōre̍ nīi e̍ ē de ē pā 

ɛchi̍yɛka ma̍ - ɔjā ɔlamu ɔlamu nɛ nīi n yɛ ē ka a̍nɛ? 

20 I̍ i̍ngɔ̍ɔ ni̍! Wu̍chē oji̍ nɛ, ɔjā nīi āchɛ i̍je̍ Ɔwɔ ni̍ de ē ya̍ ɔpɔ̄pā la ɛbɛ 

ɔyɔ̍ɔ̄pɔ̄pā yī wā ma̍, yapri̍ija ɔdwɔ̄bi̍ nīi e̍ ē de ē de ɔ̍ a̍nɛ; i̍ Ɔwɔ ni̍. N i̍ chikpo̍ 
nīi ala̍ ge̍ tābɔ̄ yī lɛlɛ̄lā tāa yapri̍ija ɔdwɔ̄bi̍ ni̍. 

21 Ala̍ i̍ ge̍ē gwa̍ ɔjā la ɔgba̍galā yī Ādā Ikra̍yisi gba̍a ē gwa̍ la iyī yapri̍ija 

ɔdwɔ̄bi̍ ē gɛ ni̍. Ala̍ i̍ chī ge̍ē re̍ ojōre̍ la okpōkōlō yī Ādā Ikra̍yisi gba̍a ē re̍ la 
iyī yapri̍ija ɔdwɔ̄bi̍ ē gɛ ni̍. 

22 Kɛ̄ɛ alɔ chikpo̍ ge̍ē de Ādā pīya ɔli̍ya̍nya? Ɔla̍ā ma̍, alɔ yɛ ē gbɛri̍ya̍ ka alɔ 

lwɔhu̍ hɛ̍ ɔ̄ kɛ̄ɛ? 

23 “Alɔ i̍ trīihɔ yī ɔjɔ̄jā ɔyɔ̍ɔ̄ya̍ ni̍,” i̍ngɔ̍ɔ nīi āchɛ ē ka a̍nɛ. Ɔla̍ā - lēchi̍ nɛ. I̍ ɔjā 

wa̍a̍ chī hwɔhi la ɔyɔ̍ɔ̄ya̍ a̍ni̍ ma̍ bɛ̍ɛ? “Alɔ i̍ trīihɔ yī ɔjɔ̄jā ɔyɔ̍ɔ̄ya̍ ni̍,” ichɛ̄ɛhi. I̍ 
ɔjā wa̍a̍ chī tū ɔ̄chɛ wɔbɔ̄ a̍ni̍. 

24 Ɔ̄chɔ̄chɛ ge̍ e̍e kwɔgɔgu yī lɛlā ɔkwɔ̍ɔkɔ yī anu̍ ɔlɔjā ke̍e̍ ni̍. Ɔkɔkɔ ɔla̍ā, ala̍ 

ā kwɔgu yī lɛlā nīi hī āchɛ ehēhī ɔtū ma̍ la ɔyɔ̍ɔ̄ya̍. 

25 Ɛbɛ̍ oro̍ōre̍ nīi e̍ ē bī ra̍ la lihī ma̍, ala̍ ā ra̍ ge̍ re̍ ji. Ala̍ e̍e chikpo̍ yī lɛlɛ̄lā o̍bū 

ni̍, wu̍chē yī ɛri̍ya̍ yī ūkpɔ̄tū yī ala̍ ɛlɛjā. 

26 Wu̍chē oji̍ nɛ, Īpū Yī Ɔwɔ ka hīka, “Ajɛ yī yɛchɛ nūma̍ wa̍a̍ ba̍la ɛjā nīi gblāa 

la anu̍ ma̍, Ādā ɔlɔjā lɔ̄lɛ a̍nɛ.” 

27 Ɔ̄chɛ nīi i̍ chɛ̄ku Ɔwɔ ni̍ ma̍ ge̍ hī wɔ ɛra̍ yī ojōre̍ nīi a ge̍ chikpo̍ ge̍ē yɛ, re̍ 

ɔjāha̍ ɔjāha̍ nīi e̍ de de wɔ ma̍ ji. A ā chikpo̍ yī lɛlɛ̄lā o̍bū ni̍, wu̍chē yī ɛri̍ya̍ yī 
ūkpɔ̄tū yī awɔ ɔlɔjā. 

28 Ɔ̄chɛ ge̍ chī de ka de wɔ hīka ɔ̍lɔ - ojōre̍ yī ɛchi̍yɛka nɛ, a ā re̍ ojōre̍ ɔla̍ā ni̍, 

wu̍chē yī ɔ̄chɛ nīi ka de wɔ ma̍ ba̍la ɛri̍ya̍ yī ūkpɔ̄tū. 

29 I̍ ɛri̍ya̍ yī ūkpɔ̄tū yī awɔ ɔlɔjā ni̍; iyī anu̍ ɔla̍ā nīi ka de wɔ ma̍ nɛ. Ɔ̄chɛ ɔha̍ 

ge̍ē chikpo̍ bɛ̍ɛ̄nɛ̄ hīka, anu̍ nīi - ɔ̍lɔ i̍ trīihɔ yī ɔjɔ̄jā ɔyɔ̍ɔ̄ya̍ ni̍ ma̍, kana̍ - ohu̍ nīi 
ɛri̍ya̍ yī ūkpɔ̄tū yī ɔ̄chɛ ɔha̍ ɔ̍lɔ chōo̍chē ge̍ē ku̍ anu̍ chi̍yɛ ma̍? 

30 Anɔ̍lɔ ge̍ to̍gbo̍ de Ɔwɔ wu̍chē yī ojōre̍ nīi anɔ̍lɔ re̍ ma̍, ɔna̍ nīi ɛ̍lɛ gba̍a ē ka 

la anu̍ tū ojōre̍ nīi anɔ̍lɔ to̍gbo̍ de Ɔwɔ ma̍? 

31 Ala̍ ma̍ ko̍ō! Ɔjāha̍-ɔjāha̍ nīi ala̍ ge̍ē ya̍ ma̍, ala̍ ge̍ yɛ ē ro̍ōre̍ kɛ̄ɛ ē 

gwɔ̍ɔ̄gwa̍ oo, ala̍ ā ya̍ ɔ̄ hɛ̄ɛbɛ nīi rīgā ge̍ - iyī Ɔwɔ. 

32 Ala̍ ā ya̍ ɔhɔ̄leyī yī ala̍ la ɔpɔ̄pū nīi i̍ ge̍ē ta̍tu̍tu̍ yī lɛlā ogbōgbo ē de āchɛ yī 

Iju̍u, kɛ̄ɛ Ɛchɛkɔcha, kɛ̄ɛ ogrēeyī yī āchɛ yī Ɔwɔ ni̍ ma̍. 

33 Ala̍ ā ya̍ lɔkɔ nīi ami ē ya̍ ke̍e̍ ma̍. Lɛlāha̍ ɛlāha̍ yī u wa̍a̍, n ē chikpo̍ ɔyɛ̍ɛ̄lā 

nīi hī ɔ̄chɛ mɔ̄chɛ ɔtū ma̍. N i̍ ē gbɛri̍ya̍ yī ɔnɛ̄ɛhɛhi yī ami ɔlɔjā ni̍. Ɔnɛ̄ɛhɛhi yī 
āchɛ wa̍a̍ nīi n ē chikpo̍ a̍nɛ, hɛ̄ɛbɛ nīi e̍ ge̍ē lɛ ɔhɛ̍ta̍. 

1 Alikɔ̍rīnti 11 

1 Ala̍ ā mi̍yɛ̄gbla yī u lɔkɔ nīi ami ē mi̍yɛ̄gbla yī Ikra̍yisi ma̍ gɛ. 

2 Ala̍ ya̍ yɛ̍yɛ̍ kpɛ̍ɛji wu̍chē lɔkɔ nīi ala̍ yɛ ē bla ē tū u myɛ̄grāa-myɛ̄grāa ma̍. 

Ala̍ gba̍a yɛ abɔ̍ɔ ē ga la ɔgɔgu yī lɛlā nīi n wa̍ābɔ̄ la anu̍ de ala̍ ma̍. 

3 N chikpo̍ nīi ala̍ ge̍ē jo̍ōkū hīka, Ikra̍yisi re̍ka ɔlɛhu̍ yī āchɛ wa̍a̍ a̍nɛ. Ɔngrɔ̄ɔ 

ɔwɔ̍ɔ̄nyā chī re̍ka ɔlɛhu̍ yī ɔnyā yī nū a̍nɛ. Ɔwɔ chī re̍ka ɔlɛhu̍ yī Ikra̍yisi a̍nɛ. 

4 Wu̍chē ɔla̍ā, ɔngrɔ̄ɔ nīi ge̍ yɛ ē jɔhā kɛ̄ɛ yɛ ē ka ɛrɔ̄ yī Ɔwɔ la ɔgbādu de ɔjā 

kla̍ lɛhu̍, o̍ re̍ka ɔlɔjā yɛ ē de liwēyī de Ikra̍yisi. 

5 Ɔnyā nīi ge̍ chī yɛ ē jɔhā kɛ̄ɛ yɛ ē ka ɛrɔ̄ yī Ɔwɔ la ɔgbādu i̍ de ɔjā kla̍ lɛhu̍ ni̍, 

o̍ re̍ka ɔnyā ɔlɔjā yɛ ē de liwēyī de ɔbu̍ūnū. Ɔjɔ̄jā i̍ hɔ̄ɔ̄hɔ̄ abɔ̍ɔ lipu̍ yī anu̍ ba̍la 
ɔnyā nīi pla̍a lɛhu̍ okpukpru ma̍ ni̍. 

6 Ɔnyā nīi i̍ ge̍ chikpo̍ yī ɔjā ode kla̍ lɛhu̍ ni̍, o̍ ge̍ de lɛhu̍ pla̍a okpukpru ji kpɛ̍ɛ. 

Wu̍chē lɔkɔ nīi lɛhu̍ ɔpɔ̍ɔ̄pla̍a chī - lɛlā oliwēyī iwēyī de anyā nɛ ma̍, o̍ ngma̍ nīi 
ɔnyā ē de ɔjā kla̍ lɛhu̍. 

7 Ɔngrɔ̄ɔ ma̍ i̍ ngma̍ la ode ɔjā kla̍ lɛhu̍ ni̍. Wu̍chē oji̍ nɛ, anu̍ - ɔjā ɔchabɔ̄ yī 

igbla ba̍la rīgā yī Ɔwɔ ɔlɔjā a̍nɛ. Ɔnyā - ɔjā ɔchabɔ̄ yī rīgā yī ɔngrɔ̄ɔ nɛ. 

8 Wu̍chē oji̍ nɛ, Ɔwɔ i̍ ya̍ ɔngrɔ̄ɔ bū la ibi̍īyē yī ɔnyā ni̍; ɔnyā nīi o̍ ya̍ bū la 

ibi̍īyē yī ɔngrɔ̄ɔ a̍nɛ. 

9 Ɔwɔ i̍ chī ya̍ ɔngrɔ̄ɔ wu̍chē yī ɔnyā ni̍. Ɔnyā nīi o̍ ya̍ wu̍chē yī ɔngrɔ̄ɔ a̍nɛ. 

10 Wu̍chē yī ayɛ̍ɛ̄chɛ̄rɔ̄ yī Ɔwɔ, o̍ ngma̍ nīi ɔnyā de ɔjāha̍ ē kla̍ lɛhu̍. Ɔla̍ā ge̍ē 

chabɔ̄ hīka ɔnyā hɔ̄ la ihi̍yajɛ yī ɔngrɔ̄ɔ nīi wu̍ ɔ̄ ma̍. 

11 Lipu̍ yī ɔhɔ̄leyī nīi alɔ ma̍ lɛ la Ādā Ikra̍yisi ma̍, ɔnyā i̍ hɔ̄ wɔ̄bɔ̄bɔ̄ yī nū hī 

ɔngrɔ̄ɔ ni̍; ɔngrɔ̄ɔ i̍ chī hɔ̄ wɔ̄bɔ̄bɔ̄ yī nū hī ɔnyā ni̍. 

12 Wu̍chē oji̍ nɛ, lɔkɔ nīi Ɔwɔ ya̍ ɔnyā bū la ɔngrɔ̄ɔ ma̍, i̍ngi̍ngɔ̍ɔ nīi ɔnyā ē ma 

ɔngrɔ̄ɔ a̍nɛ. Ɔjāha̍ ɔjāha̍ wa̍a̍ chī bū la abɔ̄ yī Ɔwɔ ɔlɔjā. 

13 Ala̍ ma̍ ɔ̄ la abɔ̄ yī ala̍ ɛlɛjā we̍ e̍ē! O̍ re̍ka o̍ i̍ hwɔhi nīi ɔnyā ge̍ jɔhā de Ɔwɔ 

la ɔgbādu, de ɔjɔ̄jā kla̍ lɛhu̍ ni̍? 

14 Ehe̍e! La ɔchɔ̍ɔwɔ yī alɔ āchɛ̄ɛchɛ, alɔ jo̍ōkū hīka, inyɛ̄lɛ̄hu̍ yī ɔngrɔ̄ɔ ge̍ de 

gwā ɔ̄kɔ̄kū, o̍ liwēyī iwēyī de ɔngrɔ̄ɔ. 

15 Inyɛ̄lɛ̄hu̍ ɔgwɔ̄gwā chī - ɔjā yī rīgā yī ɔnyā nɛ. Anu̍ - ɔjā ɔkla̍lɛhu̍ nīi Ɔwɔ de 

de ɔnyā ma̍ a̍nɛ. 

16 Ɔ̄chɛ ɔha̍ ge̍ chī chikpo̍ ge̍ē ta̍ahu̍ yī lɛlā nūma̍, ɔ̍lɔma̍ n ā koko̍o de ala̍ gɛ! 

Alɔ ma̍ i̍ lɛ ɔgu yī lɛlā ɔha̍lɔha̍ gla onūma̍ ta̍ gɛ ni̍. Ogrēeyī yī āchɛ yī Ɔwɔ 
ɔha̍lɔha̍ i̍ lɛ ɔgu yī lɛlā gla onūma̍ ta̍ gɛ ni̍. 

17 Lipu̍ yī lɛlā nūma̍ nīi n yɛ ge̍ē ngū ala̍ ma̍, n ge̍ē ka lɛlā ɔha̍ nīi ala̍ i̍ ya̍ 

hwɔhi ni̍ ma̍: Ogrēeyī nīi ala̍ āchɛ yī Ɔwɔ yɛ ē lɛ abɔ̍ɔ ma̍ yɛ ē bīya lɛlā hɛ̍ 
ɔgbla̍a lɛlā ɔgbɔ̍ɔ̄gbla̍a. 

18 Onīi ge̍ē wu̍tu la anu̍ ma̍, n po̍ hīka ala̍ ɔ̍lɔ de iyī ala̍ krīibi yɛ̄mɛ̄mɛ̄ nīi ala̍ ɔ̍lɔ 

ge̍ gblāa la ogrēeyī yī ala̍ ma̍. Ribi ɛha̍ ɛ̍lɛ i̍ ē chɛ̄ku ɛha̍ ni̍. N jo̍ōkū hīka lɛlā 
nūma̍ nīi n po̍ ma̍, lɛlā lēchi̍ tū abɔ̍ɔ la anu̍. 

19 Lēchi̍ nɛ, ribi yī āchɛ ē hɔ̄ i̍ngɔ̍ɔ, hɛ̄ɛbɛ nīi e̍ ē je̍ āchɛ nīi lɛlā yī wā ku 

kpakpa ma̍ hwɔhi hwɔhi. 

20 Onīi n yɛ ē ka ma̍, ɔla̍ā nīi ala̍ ē lɛ ogrēeyī i̍ngɔ̍ɔ bāa ribi ūkpo̍he ma̍, i̍ Ojōre̍ 

Nīi Ādā Iji̍sɔ̄ɔsi De Ma̍ nīi ala̍ grēeyī ge̍ē re̍ a̍ni̍. 

21 Wu̍chē oji̍ nɛ, ala̍ ge̍ yɛ ē re̍ ma̍, āchɛ ɛha̍ ē kɔ̄leyī re̍ iyī wā, kpɛ̍ɛ nīi ɛha̍ ē 

de ē ku̍ lɛmiyɛ, nīi ɛha̍ de ē wīyɔ̄jā. 

22 O̍ re̍ka ala̍ i̍ lɛ wɔlɛ̍ lɛbɛ ore̍ ojōre̍ kɛ̄ɛ gwa̍ ɔjā abɔ̍ɔ ni̍? O̍ re̍ka ala̍ nāa 

ogrēeyī yī āchɛ yī Ɔwɔ tɛ̍bɛ̍lɛ̍? Kɛ̄ɛ ala̍ chikpo̍ ge̍ē de liwēyī de āchɛ nīi i̍ lɛ 
ɔjɔ̄jā ni̍ ma̍? Oji̍ nīi ala̍ gbɛri̍ya̍ ka amɔ̍lɔ ge̍ē ka ē tāa ala̍ wu̍chē yī lɛlā nūma̍ 
ma̍? N ā kā ala̍ ɔkɔ̄kā kɛ̄ɛ? Īchāha̍ īchāha̍, n i̍ ge̍ē kā ala̍ ɔkɔ̄kā ni̍! 

23 Wu̍chē oji̍ nɛ, ɔgu yī lɛlā ɔyɔ̍ɔ̄ya̍ nīi n nāa bū la abɔ̄ yī Ādā Iji̍sɔ̄ɔsi ɔlɔjā ma̍, 

n de de ala̍ i̍ngi̍ngɔ̍ɔ. La otu̍ i̍chi̍chɛ nīi e̍ chɔ̄ɔwɛ tū Ādā Iji̍sɔ̄ɔsi ma̍, o̍ nāa 
ibrɛ̍ɛdi ɔla̍ā bī la abɔ̄. 

24 O̍ da Ɔwɔ o̍be ma̍, o̍ de ɔ̍ hɛ̍ wa̍a̍. O̍ ka hīka, “Ibi̍īyē yī u nīi n de de ala̍ ma̍ 

hɔ̄ ma̍ a̍nɛ. Ala̍ ā ya̍ i̍ngɛ̍ɛ̄nɛ̄ lɛ ɔbɔ̄bla tū u.” 

25 Gala ɔgɔgu yī ɔla̍ā, Ādā gba̍a nāa ɔgba̍galā yī ɛ̍mwɔ̄ bī la abɔ̄ yɛ̄grāa nīi 

ojōre̍ kwɛ̍ɛjī ma̍. O̍ ka hīka, “Ɔgba̍galā yī ɛ̍mwɔ̄ nūma̍ - yɛka onīpīpɛ̄ yī Ɔwɔ nīi 
de lwɔhu̍ brii bū la yeyī yī u ma̍ nɛ. Yɛ̄grāa ɔha̍lɔha̍ nīi ala̍ ge̍ē gwa̍ ma̍, ala̍ 
gwa̍ lɛ ɔbɔ̄bla tū u.” 

26 Wu̍chē oji̍ nɛ, yɛ̄grāa ɔha̍lɔha̍ nīi ala̍ ā ge̍ yɛ ē re̍ ibrɛ̍ɛdi nūma̍ kɛ̄ɛ yɛ ē gwa̍ 

ɔjā la ɔgba̍galā nūma̍ ma̍, ɔpīyaku̍ yī Ādā Iji̍sɔ̄ɔsi nīi ala̍ yɛ ē de ē hi̍yɛchɛ 
hwōō a̍nɛ. I̍ngɔ̍ɔ nīi o̍ chī ge̍ē lɛ kpɛɛ nīi Ādā ɔlɔjā wā a̍nɛ. 

27 O̍ lɛ i̍ngɔ̍ɔ bɛ̍ɛ̄nɛ̄ nɛ ma̍, ɔ̄chɛ mɔ̄chɛ nīi ge̍ē re̍ ibrɛ̍ɛdi nūma̍ nīi Ādā de ma̍, 

kɛ̄ɛ gwa̍ ɔjā la ɔgba̍galā nūma̍ nīi o̍ de ma̍ nīi ɔlɔjā i̍ ge̍ ya̍ i̍ngɔ̍ɔ la ɔpɔ̄pū yī 
otūlichō ɔlamu-ɔlamu ni̍, ɔ̍lɔma̍, o̍ re̍ka ɔlɔjā gblɛfiyɛ yī ibi̍īyē ba̍la yeyī yī Ādā 
Iji̍sɔ̄ɔsi. 

28 Wu̍chē ɔla̍ā, ɔ̄chɛ-mɔ̄chɛ ge̍ jiya iyī nū ma̍ yɛ̍yɛ̍ o̍bū nīi o̍ ge̍ re̍ ibrɛ̍ɛdi nūma̍ 

kɛ̄ɛ gwa̍ ɔjā bū la ɔgba̍galā nūma̍. 

29 Nɛ̄ni̍, ɔlɔjā ge̍ re̍ ibrɛ̍ɛdi nūma̍ kɛ̄ɛ gwa̍ ɔjā bū la ɔgba̍galā nūma̍ i̍ngɔ̍ɔ ji i̍ 

gbɛri̍ya̍ tū ibi̍īyē yī Ādā Iji̍sɔ̄ɔsi ni̍, o̍ re̍ka ɔlɔjā yɛ ē hɛ̄ra̍ yī lɛpɔ̄ nīi Ɔwɔ ge̍ē hɛ̍ 
ɔ̄ ma̍ ē de iyī nū. 

30 Ɔla̍ā - ohu̍ nīi ibiha̍ yī ala̍ ē de ē kwi̍īyē ya̍ kwīkwī nīi ibiha̍ ē pīyēku̍ bɛ̍ɛ̍ a̍nɛ. 

31 O̍ ge̍ re̍ka alɔ jiya iyī alɔ ma̍ yɛ̍yɛ̍ o̍bū, alɔ i̍ ge̍ē tū la lɛpɔ̄ nīi Ɔwɔ ge̍ē hɛ̍ 

āchɛ ma̍ ni̍. 

32 Ādā ɔlɔjā ē hɛ̍ alɔ lɛpɔ̄, ē ya̍ alɔ ichi̍ hɛ̄ɛbɛ nīi Ɔwɔ i̍ ge̍ē hɛ̍ alɔ lɛpɔ̄ 

ngmo̍tu̍chɛ̄ ba̍la alyɛchɛ ehēhī gɛ ni̍. 

33 O̍ lɛ i̍ngɔ̍ɔ ma̍, aɛ̍nɛ̍ yī u, yɛ̄grāa nīi ala̍ ge̍ē grēeyī i̍ngɔ̍ɔ ge̍ē re̍ Ojōre̍ Nīi 

Ādā Iji̍sɔ̄ɔsi De Ma̍, ala̍ ā gbēyī yī ɔ̍nyīnū. 

34 Lɛmiyɛ ge̍ yɛ ē ya̍ ɔ̄chaha̍, ɔlɔjā ge̍ re̍ ojōre̍ la wɔlɛ̍ yī nū. Ala̍ ā ya̍ i̍ngɔ̍ɔ nīi 

ala̍ ge̍ē grēeyī ma̍, hɛ̄ɛbɛ nīi ala̍ ge̍ e̍e gatū lɛpɔ̄ ɔhɔ̍ɔ̄hɛ̍ nīi Ɔwɔ ge̍ē hɛ̍ āchɛ 
ma̍ ni̍. Lɛlā ehēhī ma̍, n ge̍ē wā abɔ̍ɔ o̍bū nīi n de ɔ̍ chlɛhu̍ ē de ala̍. 

1 Alikɔ̍rīnti 12 

1 U̍ma̍ama, lɛlā yī ɛjā nīi Uhu Ɔnɛ̄ɛhɛhi Yī Ɔwɔ ē kɔ̄ de āchɛ ma̍ bɛ̍ɛ̄nɛ̄ nɛ. 

Aɛ̍nɛ̍ yī u, n chikpo̍ nīi ala̍ ge̍ē je̍ ochi̍chi̍ yī lɛlā yī ɛjā nūma̍. 

2 Je̍ka a̍a ala̍ jo̍ōkū hīka yɛ̄grāa nīi ala̍ wɛ āchɛ i̍je̍ Ɔwɔ ni̍ we̍ ma̍, ala̍ tū la 

abwɔ̄hu̍ yī ɛchi̍yɛka nīi i̍ ɔjā ɔhɔ̄leyī ni̍, nīi ē bī ala̍ ē bi̍ eyī myɛ̄grāa-myɛ̄grāa 
ma̍. 

3 Ɔ̍lɔma̍, ala̍ jo̍ōkū gɛ hīka, ɔ̄chɛ nīi Uhu Yī Ɔwɔ bī ɔ̄ ɔtū ma̍ i̍ ge̍ē ka hīka, 

“Chi̍i̍, Iji̍sɔ̄ɔsi” ē mɛ ni̍, Ɔ̄chɔ̄chɛ i̍ chī ge̍ē ka hīka, “Iji̍sɔ̄ɔsi - Ādādā a̍nɛ” ē mɛ 
ni̍, ɔ̍chi̍kpa̍kpa̍ Uhu Ɔnɛ̄ɛhɛhi Yī Ɔwɔ bī ɔlɔjā ɔtū o̍bū. 

4 Ɛjā nīi Uhu Yī Ɔwɔ ē kɔ̄ de āchɛ ma̍ chiko yɛ̄mɛ̄mɛ̄. Uhu nūma̍ lōri̍īnū chī de 

a̍nɛ. 

5 Ɔpɔ̄pū lyɛ̄mɛ̄mɛ̄ nīi ɔ̄chɛ ē bī chrɛ̄ɛrɔ̄ ma̍. Abābā ūkpo̍he nīi ɔ̄chɛ ē chī chrāa 

anu̍ ɛrɔ̄ ɔla̍ā a̍nɛ. 

6 U̍ku̍rɔ̍ ɔya̍ mɛ chiko yɛ̄mɛ̄mɛ̄. Ɔwɔ lōri̍īnū chī de u̍ku̍rɔ̍ ɔya̍ mɛ ē de ɔ̄chɛ 

mɔ̄chɛ la ɔjā nīi o̍ ya̍ ma̍ a̍nɛ. 

7 Abɔ̍ɔ lipu̍ yī ibi̍īyē yī ɔ̄chɛ mɔ̄chɛ, Uhu Yī Ɔwɔ ē bī ɔpɔ̄pū ɔha̍ ē chabɔ̄ ka 

anɔ̍lɔ hɔ̄ abɔ̍ɔ. Ɔla̍ā, o̍ ē ya̍ i̍ngɔ̍ɔ wu̍chē yī ɔnɛ̄ɛhɛhi yī ɔjā mɔjā wa̍a̍. 

8 Ɔ̄chaha̍, Uhu Yī Ɔwɔ ē de lɛlā ojo̍ōje̍ ka̍ka̍ ē de ɔ̍. Ɔha̍, o̍ ē chī de ochi̍chi̍ yī 

lɛlā ojo̍ōje̍ ē de ɔ̍. 

9 Ɔ̄chaha̍, Uhu Yī Ɔwɔ ē de ɔtū ode che Ɔwɔ ochōche brii ē de ɔ̍. Ɔha̍, o̍ ē chī 

de wɔhu̍ yī obo̍chi̍ ɔnyɔ̄nyiya ē de ɔ̍. O̍ chī Uhu ūkpo̍he ūkpo̍he nūma̍ ē de 
a̍nɛ. 

10 Ɔ̄chaha̍, Uhu Yī Ɔwɔ ē de wɔhu̍ yī lɛlā ɔlɛbɛ̍bi̍ ɔyɔ̍ɔ̄ya̍ ē de ɔ̍. Ɔha̍, o̍ ē de 

wɔhu̍ yī ɛrɔ̄ yī Ɔwɔ obī ka de āchɛ ē de ɔ̍. Ɔ̄chaha̍, o̍ ē de wɔhu̍ ē de ɔ̍ hɛ̄ɛbɛ 
nīi ɔlɔjā je̍ ɛjā nīi Uhu Yī Ɔwɔ ē kɔ̄ de āchɛ ma̍ hɔ̄ɔ̄hɔ̄ hī onīi i̍ anu̍ ni̍ ma̍ mɛ. 
Ɔha̍, o̍ ē de wɔhu̍ yī ɔcha ɔlɛbɛ̍bi̍ ɔha̍ ɔkɔ̄kā ē de ɔ̍. Ɔ̄chaha̍, o̍ ē chī de wɔhu̍ 
ē de ɔ̍ nīi o̍ ē je̍ ochi̍chi̍ yī ɔcha ɔlɛbɛ̍bi̍ nūma̍ ē de ka ē de āchɛ. 

11 O̍ chī Uhu Yī Ɔwɔ ūkpo̍he kpo̍kpo̍ nūma̍ ē ya̍ u̍ku̍rɔ̍ nūma̍ wa̍a̍ a̍nɛ. O̍ ē kɔ̄ 

ɔjā yī ɔnyɔnyɛ ɔnyɔnyɛ ē de ɔ̍ lɔkɔ nīi o̍ hī anu̍ ɔlɔjā ɔtū ma̍. 

12 Ɛbɛha̍ ɛbɛha̍ yī ibi̍īyē lɔ̄lyɛ̄mɛ̄mɛ̄ nyaa ma̍, ibi̍īyē lɛ ūkpo̍he i̍ngɔ̍ɔ kpo̍kpo̍. 

Ikra̍yisi lɛ i̍ngɔ̍ɔ ke̍e̍ bāa ibi̍īyē nīi lɛ ūkpo̍he i̍ngɔ̍ɔ kpo̍kpo̍ chī lɛ ɛbɛ yɛ̄mɛ̄mɛ̄ 
ma̍. 

13 Gala ɔgɔgu ɔla̍ā, alɔ ge̍ - āchɛ yī Iju̍u kɛ̄ɛ Ɛchɛkɔcha oo, afiyɛ kɛ̄ɛ āchɛ 

ɔlamu oo, alɔ wa̍a̍ ngmo̍tu̍chɛ̄ la ibi̍īyē ūkpo̍he nūma̍ bū la yenyi ohōhu la abɔ̄ 
yī Uhu Yī Ɔwɔ ūkpo̍he nūma̍ mɛ̍. Uhu Yī Ɔwɔ ūkpo̍he nūma̍ nīi e̍ chī de nīi alɔ 
gwa̍ wa̍a̍ a̍nɛ. 

14 Wu̍chē oji̍ nɛ, i̍ ɛbɛ ūkpo̍he ē ya̍ ibi̍īyē ligbo̍ ligbo̍ a̍ni. Ɛbɛ yɛ̄mɛ̄mɛ̄ 

ngmo̍tu̍chɛ̄ la ibi̍īyē a̍nɛ. 

15 Ikpo̍ ge̍ ka hīka anɔ̍lɔ i̍ abɔ̄ ni̍ ma̍, anɔ̍lɔ i̍ ɛbɛha̍ yī ibi̍īyē gɛ ni̍, ɔla̍ā ge̍ē ya̍ 

nīi o̍ ē wɛ ɛbɛha̍ yī ibi̍īyē ni̍ ē mɛ? 

16 Kɛ̄ɛ arɔ̄ ge̍ ka hīka anɔ̍lɔ i̍ īkprī ni̍ ma̍, anɔ̍lɔ i̍ ɛbɛha̍ yī ibi̍īyē gɛ ni̍ ma̍, ɔla̍ā 

ge̍ē ya̍ nīi o̍ ē wɛ ɛbɛha̍ yī ibi̍īyē ni̍ ē mɛ? 

17 Ibi̍īyē wa̍a̍ ge̍ de pīya īkpīkprī ma̍, kana̍ nīi o̍ ge̍ē plɛ̍ɛ̄lā ma̍? O̍ ge̍ chī de 

pīya wɔrɔ̄rɔ̄ ma̍, kana̍ nīi o̍ ge̍ē pri̍pī ma̍? 

18 O̍ de lɛ i̍ngɔ̍ɔ ma̍, Ɔwɔ de ɛbɛha̍ ɛbɛha̍ yī ibi̍īyē wa̍a̍ nīi hɔ̄ɔ̄hɔ̄ ma̍ tū lɔkɔ nīi 

o̍ hī ɔ̍ ɔtū ma̍. 

19 Ibi̍īyē i̍ ge̍ nyā a̍bɔ̄ yɛ̄mɛ̄mɛ̄ i̍ngɔ̍ɔ ni̍ nɛ, o̍ ge̍ re̍ka ibi̍īyē ni̍. 

20 O̍ lɛ i̍ngɔ̍ɔ ma̍, a̍bɔ̄ yī nū lyɛ̄mɛ̄mɛ̄; ibi̍īyē chī - ūkpo̍he kpo̍kpo̍ nɛ. 

21 Bū la ɛbɛ ɔla̍ā, īkprī i̍ ge̍ē da abɔ̄ hīka, “N i̍ chikpo̍ wɔ ni̍,” ē mɛ ni̍. Lɛhu̍ i̍ chī 

ge̍ē da ikpo̍ hīka, “N i̍ chikpo̍ wɔ ni̍ ko̍ō,” ē mɛ ni̍. 

22 Ma̍ gɛ, ɛbɛha̍ yī ibi̍īyē yī alɔ nīi alɔ gbɔ̄gbɛri̍ya̍ hīka o̍ i̍ lwɔhɔ̍hu̍ ni̍ ma̍ ge̍ hɔ̄ 

ni̍ u̍uma, alɔ i̍ ē ya̍ ɔjɔ̄jā mɛ ni̍. 

23 Ɛbɛha̍ yī ibi̍īyē nīi alɔ gbɛri̍ya̍ hīka i̍ ɔjɔ̄jā ɔlamu ɔlamu ni̍, aa̍ kpɛ̍ɛ nīi alɔ ē 

bī āā kɛ̍mɛ̍kɛ̍mɛ̍ gɔ̄ga a̍nɛ. Ɛbɛha̍ yī ibi̍īyē nīi i̍ lo̍ōli̍hi̍hi̍ yɛ̍yɛ̍ ni̍ ma̍, aa̍ kpɛ̍ɛ nīi 
alɔ ē chī deyīrɛ wa̍ gɔ̄ga a̍nɛ. 

24 Enīi li̍hi̍hi̍ ma̍ i̍ chī tū odeyīrɛ wa̍ i̍ngɔ̍ɔ ɔ̄kū ni̍. Ɔwɔ ɔlɔjā ya̍ ibi̍īyē de ɔ̍ 

ngmo̍tu̍chɛ̄ la ɔpɔ̄pū nīi otūlichō ge̍ē hɔ̄ de ɛbɛha̍ yī ibi̍īyē nīi i̍ ngma̍ la otūlichō 
ni̍ ma̍. 

25 Wu̍chē ɔla̍ā, ɛbɛbɛ yī ibi̍īyē i̍ de iyī wā yi̍ya ni̍. Ɛbɛha̍ ɛbɛha̍ yī ibi̍īyē wa̍a̍ nīi 

hɔ̄ɔ̄hɔ̄ hɔ̄ɔ̄hɔ̄ ma̍ ē ngmo̍tu̍chɛ̄ gbɛri̍ya̍ tū ɔ̍nyīnū. 

26 Ɛbɛha̍ yī ibi̍īyē ge̍ yɛ ē mi̍chi̍, aa̍ wa̍a̍ ē mi̍chi̍ ɔla̍ā ba̍la anu̍. Ɛbɛha̍ ge̍ chī 

nāa ɔkɔ̄kā, aa̍ wa̍a̍ ē lɛ ɔwɔ̄wīyā ɔla̍ā ba̍la anu̍. 

27 Ala̍ wa̍a̍ ngmo̍tu̍chɛ̄ re̍ka ibi̍īyē yī Ikra̍yisi a̍nɛ. Ɔnyɔnyɛ lipu̍ yī ala̍ re̍ka 

ɛbɛha̍ yī ibi̍īyē yī nū a̍nɛ. 

28 La ogrēeyī yī āchɛ yī Ɔwɔ, Ɔwɔ ɔlɔjā hu ɔ̄chɛ mɔ̄chɛ tū la ɛbɛ nīi ɔlɔjā tū ma̍ 

a̍nɛ: Ɛbɛ ɔrāarāa - alɛrɔ̄ yī Ikra̍yisi. Ɛbɛ ɔmɛpa - āchɛ ɔkɛrɔ̄ nīi Ɔwɔ tū ma̍. Ɛbɛ 
ɔmɛta̍ - āchɛ ongū āchɛ lɛlā; ɛha̍, āchɛ ɔyɛ̍ɛ̄lā ɔlɛbɛ̍bi̍. Enīi gba̍a lā che enūma̍ 
ma̍, āchɛ nīi Ɔwɔ de wɔhu̍ yī obo̍chi̍ ɔnyɔ̄nyiya de wa̍ ma̍, ba̍la āchɛ otū āchɛ 
wɔbɔ̄, ba̍la āchɛ nīi - alɛhu̍ ma̍, ba̍la āchɛ nīi ē ka ɔcha ɔlɛbɛ̍bi̍ ɛha̍ ma̍. 

29 I̍ aa̍ wa̍a̍ - āchɛ ɔyɛ̍ɛ̄lā ɔlɛbɛ̍bi̍ mɛ a̍ni̍. 

30 I̍ aa̍ wa̍a̍ - alobo̍chi̍ ɔnyɔ̄nyiya a̍ni̍. I̍ aa̍ wa̍a̍ chī - āchɛ ɔka ɔcha ɔlɛbɛ̍bi̍ kɛ̄ɛ 

āchɛ ɔka ochi̍chi̍ yī nū de āchɛ a̍ni̍. 

31 Ala̍ ā de ūkpɔ̄tū rɛ la ɔjā nīi Uhu Yī Ɔwɔ ē de nīi - ɔlamu ɔlamu ma̍. N ge̍ē 

chabɔ̄ yī ɔpɔ̄pū nīi - ɔlamu ɔlamu gɔ̄ga ma̍ hu̍ ala̍ u̍ma̍ama. 

1 Alikɔ̍rīnti 13 

1 N ge̍ kɔ̄ka ɔcha yī āchɛ̄ɛchɛ wa̍a̍ ba̍la iyī ayɛ̍ɛ̄chɛ̄rɔ̄ yī Ɔwɔ mɛ nīi ɔhɔtū i̍ ge̍ 

hɔ̄ la ūkpɔ̄tū yī u ni̍, ɔ̍lɔma̍ lɛlā ɔkɔ̄kā yī u ge̍ē lɛ i̍ngɔ̍ɔ ke̍e̍ bāa ojiya yī uje kɛ̄ɛ 
ichɛchɛ ma̍. 

2 N ge̍ ro̍ōre̍ka ɔ̄chɛ opo̍ ɛrɔ̄ yī Ɔwɔ ka de āchɛ, n ge̍ ro̍ōre̍ka ɔ̄chɛ oje̍ ochi̍chi̍ 

yī lɛlā wa̍a̍ jo̍ōkū yī lɛlā nīi trɛ̍ba hī āchɛ ma̍, n ge̍ ro̍ōre̍ka ɔ̄chɛ ode ɔtū che 
Ɔwɔ gba̍a̍ nīi ē ka lɛlā tāa yɛwu nīi yɛwu ē kpo̍ wɔlɛ̍ ma̍, ɔhɔtū i̍ ge̍ hɔ̄ la 
ūkpɔ̄tū yī u ni̍, ami i̍ ɔjɔ̄jā ni̍. 

3 N ge̍ dōde ɛjā wa̍a̍ nīi n lɛ ma̍ kpo̍ kɔ̄, n ge̍ dōde ibi̍īyē yī u nāa de nīi e̍ de 

kwɔla̍, ɔhɔtū i̍ ge̍ hɔ̄ la ūkpɔ̄tū yī u ni̍, ɛla̍ā wa̍a̍ i̍ ge̍ē ya̍ u lɛhi yī ɔjɔ̄jā mɛ ni̍. 

4 Ɔhɔtū tū ɔtū ɔmɔ̄mla ba̍la ɔlɛyaya. Uji otū ɔ̄chɛ, kɛ̄ɛ lɛlā oche de iyī ɔ̄chɛ, kɛ̄ɛ 

ɛba̍achɛ i̍ hɔ̄ la ɔhɔtū ni̍. 

5 I̍gbɛri̍ya̍ tū ɔ̄chɛ ni̍, kɛ̄ɛ oje̍ iyī ɔ̄chɛ iyī ɔ̄chɛ i̍ hɔ̄ la ɔhɔtū ni̍. Ohli̍kpa̍ ya̍ ɔtū 

ngurangura i̍ hɔ̄ la ɔhɔtū ni̍. Ɔhɔtū i̍ ē de lɛlā nīi ɔ̄chɛ ya̍ dwɔ̄bi̍ tāa ɔ̄chɛ ma̍ ē 
gbōgbō ni̍. 

6 Ɔhɔtū i̍ ē rɛ̍ɛya ba̍la lɛlā ɔdwɔ̄bi̍ ni̍. Lɛlā olēchi̍ lēchi̍ re̍ka ɔya yī ɔhɔtū a̍nɛ. 

7 Ɔhɔtū i̍ ē wa̍ābɔ̄ yī lɛlā ni̍. Ɔtū ode chōche ba̍la eyī ode chōche ba̍la ɔtū 

ɔmɔ̄mla nīi bū la ɔhɔtū ma̍ i̍ ē mwajɛ ni̍. 

8 Ɔhɔtū - ɔjā i̍mɔ̄mɛni̍ nɛ. Ɛrɔ̄ wa̍a̍ nīi Ɔwɔ ē tū ma̍ hɔ̄, e̍ i̍ chī ge̍ē hɔ̄ i̍ngɔ̍ɔ 

kpɛɛ ni̍. Ɔcha ɔlɛbɛ̍bi̍ ɔkɔ̄kā nīi Ɔwɔ de ma̍ hɔ̄ we̍, ɔla̍ā chī ge̍ē ba̍ we̍. Ochi̍chi̍ 
yī lɛlā ojo̍ōje̍ ka̍ka̍ nīi Ɔwɔ de ma̍ hɔ̄ we̍, e̍ i̍ chī ge̍ē hɔ̄ gɛ ni̍ we̍. 

9 Wu̍chē oji̍ nɛ, ochi̍chi̍ yī lɛlā ojo̍ōje̍ ka̍ka̍ nīi alɔ nāa ma̍, ba̍la ɛrɔ̄ ɛla̍ā nīi Ɔwɔ 

ē tū ma̍ ge̍ē hɔ̄ yɛ̄grāa ɔha̍ pi̍nyɛ̍. 

10 Yɛ̄grāa nīi ɔjā nīi hwɔhi gɔ̄grāa ma̍ ge̍ē wā ma̍, ɛjā ɛla̍ā nīi ge̍ē hɔ̄ yɛ̄grāa 

ɔha̍ pi̍nyɛ̍ ji ma̍ ge̍ē chāajɛ bɛ̍ɛ̄nɛ̄. 

11 Yɛ̄grāa nīi n e̍e - ɔɔ̍pɛ̄ ma̍, n ē klɛɛ̍pɛ̄, n ē gbɛri̍ya̍ yī lɛlā yī ɔɔ̍pɛ̄, n hɛ̍ri̍ya̍ yī 

lɛlā bāa ɔɔ̍pɛ̄ ma̍. U̍ma̍ama nīi n de pīya ɔnyāku̍ ma̍, lɛlā yī lɛɛ̍pɛ̄ ɔla̍ā wa̍a̍ i̍ 
ɔjɔ̄jā de u gɛ ni̍. 

12 Ɛjā nūma̍ nīi alɔ yɛ ē ma̍ u̍ma̍ama ma̍ lɛ bāa uhu yī ɔjā nīi ɔ̄chɛ ē ma̍ duu ji 

la inyɔ ma̍. Yɛ̄grāa ɔla̍ā ma̍, alɔ ge̍ē ma̍ wā la eyī gēdēgēdē. Ɔjā nīi n je̍ 

u̍ma̍ama wa̍a̍ ma̍, wāā yī lɛlā ojo̍ōje̍ nɛ. Iyī yɛ̄grāa ɔla̍ā ma̍, n ge̍ē je̍ ē gɔ̄grāa 
ke̍e̍ lɔkɔ nīi Ɔwɔ je̍ u tɛri̍tɛri̍ ma̍. 

13 U̍ma̍ama, ɛjā ɛta̍ nūma̍ nīi hɔ̄ ma̍ ge̍ē ri̍yɛchɛ a̍nɛ: Ɔtū ode chōche, eyī ode 

chōche ba̍la ɔhɔtū. Onīi chī gɔ̄ga wa̍a̍ ma̍ - ɔhɔtū nɛ. 

1 Alikɔ̍rīnti 14 

1 Ɔhɔtū ɔlɔ̄lɛ nīi ala̍ ge̍ē kwɔgu ē gata̍ a̍nɛ. Ala̍ de ūkpɔ̄tū yī ala̍ rɛ la ɛjā nīi 

Uhu Yī Ɔwɔ ē de ma̍. Ɛrɔ̄ yī Ɔwɔ ɔkɔ̄ka pi̍i̍ nɛ. 

2 Ɔ̄chɛ nīi ē ka ɔcha ɔlɛbɛ̍bi̍ ɛha̍ ma̍, i̍ āchɛ̄ɛchɛ nīi o̍ ē ka ba̍la aa̍ a̍ni̍; Ɔwɔ nɛ. 

Wu̍chē oji̍ nɛ, ɔ̄chɔ̄chɛ i̍ ē po̍ ochi̍chi̍ yī ɔjā nīi o̍ ē ka ma̍ ni̍. Lɛlā olēchi̍ lēchi̍ 
nīi trɛ̍ba ma̍ nīi o̍ yɛ ē ka bū la wɔhu̍ yī Uhu Yī Ɔwɔ a̍nɛ. 

3 Ɔ̄chɛ nīi ē ka ɛrɔ̄ yī Ɔwɔ ma̍, āchɛ̄ɛchɛ nīi o̍ ē ka ē de wa̍ a̍nɛ. O̍ tū wā wɔbɔ̄, 

mla aa̍ ɔtū, gbo wa̍ ɔtū nɛnɛ. 

4 Ɔ̄chɛ nīi ē ka ɔcha ɔlɛbɛ̍bi̍ ɛha̍ ma̍ ē tū iyī anu̍ ɔlɔjā lōri̍īnū wɔbɔ̄. Ɔ̄chɛ nīi ē 

ka ɛrɔ̄ yī Ɔwɔ ma̍, ogrēeyī yī āchɛ yī Ɔwɔ wa̍a̍ nīi o̍ ē tū wā wɔbɔ̄ a̍nɛ. 

5 O̍ ge̍ē hi um ɔtū nīi ala̍ wa̍a̍ ge̍ nāa wɔhu̍ yī ɔcha ɔlɛbɛ̍bi̍ ɛha̍ ɔkɔ̄ka. O̍ chī 

ge̍ē hi um ɔtū gɔ̄ga nīi o̍ ge̍ re̍ka ala̍ wa̍a̍ nāa wɔhu̍ yī ɛrɔ̄ yī Ɔwɔ ɔkɔ̄ka de 
āchɛ. Wu̍chē oji̍ nɛ, ɔ̄chɛ nīi ē ka ɛrɔ̄ yī Ɔwɔ ē de āchɛ ma̍ - ɔ̄chɛ ɔlamu ɔlamu 
hɛ̍ ɔ̄chɛ nīi ē ka ɔcha ɔlɛbɛ̍bi̍ ɛha̍ ma̍ a̍nɛ. Ɔ̍chi̍kpa̍kpa̍ ɔ̄chɛ ɔha̍ hɔ̄ abɔ̍ɔ nīi 
ge̍ē ka ochi̍chi̍ yī ɔcha ɔlɛbɛ̍bi̍ ɔ̍lɔma̍ nīi o̍ ē ka ma̍, anu̍ nīi o̍ ge̍ē tū ogrēeyī yī 
āchɛ yī Ɔwɔ ɔla̍ā wɔbɔ̄ mɛ a̍nɛ. 

6 O̍ lɛ i̍ngɔ̍ɔ ma̍, aɛ̍nɛ̍ yī u, n ge̍ wā dikpo̍ba̍ ala̍ ge̍ yɛ ē ka ɔcha ɔlɛbɛ̍bi̍ ɛha̍ 

i̍ngɔ̍ɔ ma̍, ɛpiyabuna yī iyī nīi ala̍ ge̍ē lɛ la ami ma̍? Ɔjɔ̄jā i̍ hɔ̄ ni̍, ɔ̍chi̍kpa̍kpa̍ n 
bī lɛlā ɔha̍ nīi Ɔwɔ de hi̍yɛchɛ ma̍, kɛ̄ɛ ochi̍chi̍ yī lɛlā ojo̍ōje̍ ɔha̍, kɛ̄ɛ ɛrɔ̄ ɔha̍ nīi 
Ɔwɔ tū ma̍, kɛ̄ɛ lɛlā ongōngū ɔha̍ ge̍ de ala̍. 

7 Ɛjā bāa aa̍ u̍fle ba̍la lɛ̄ngū nīi - āɛ̄jā yī īrɛ̄ ɔyɔ̍ɔ̄ya̍ ji ma̍, e̍ ge̍ gwō āā ke̍e̍ 

hɔ̄ɔ̄hɔ̄ hɔ̄ɔ̄hɔ̄ ni̍, kana̍ nīi ɔ̄chɛ ge̍ē je̍ ɔkɔlɛ̄lā nīi e̍ yɛ ē gwō ma̍? 

8 Kɛ̄ɛ ɔ̄chɛ nīi yɛ ē gwō lɛjī yī lɛwu̍ ma̍ i̍ ge̍ hɛ̄ra̍ kpakpa ni̍ ma̍, kana̍ nīi āchɛ 

ge̍ē jo̍ōkū tībi̍īyē yī lɛwu̍ ma̍? 

9 Gala ɔgɔgu, a ge̍ yɛ ē ka ɔcha ɔlɛbɛ̍bi̍ ɛha̍ nīi i̍ lɛ chra̍da̍da̍ ni̍ ma̍, kana̍ nīi 

ɔ̄chɛ ge̍ē po̍ ochi̍chi̍ yī lɛlā ɔ̍lɔma̍ nīi a yɛ ē ka ma̍? Lɛlā yī wɔ ɔla̍ā wa̍a̍ ge̍ē 
ta̍anū i̍ngɔ̍ɔ ji ke̍e̍. 

10 Ɔcha lyɛ̄mɛ̄mɛ̄ nīi āchɛ ē ka amu yɛchɛ nūma̍ ma̍. Onīi i̍ lɛ ochi̍chi̍ wɔ̄bɔ̄bɔ̄ 

yī nū ni̍ hɔ̄ ni̍. 

11 N i̍ ge̍ po̍ ɔcha nīi ɔ̄chɛ yɛ ē ka ma̍ ni̍, ɔ̄chɛ nīi yɛ ē ka ɔcha ɔ̍lɔma̍ ma̍ ge̍ē 

re̍ka Ɛchɛkɔcha la īkprī yī u; ami chī ge̍ē re̍ka Ɛchɛkɔcha la īkprī yī anu̍. 

12 I̍ngi̍ngɔ̍ɔ nīi lɛlā yī ala̍ lɛ a̍nɛ: N jo̍ōkū hīka ala̍ yɛ ē chikpo̍ lēchi̍ lēchi̍ ge̍ē lɛ 

ɛjā nīi Uhu Yī Ɔwɔ ē de ma̍. Ɔ̍lɔma̍, ala̍ ā chɛ̄rī gɛ nīi ala̍ ge̍ bī ɛjā nīi ge̍ē tū 
ogrēeyī yī āchɛ yī Ɔwɔ wɔbɔ̄ la ɔjɔ̄jɛ̄ ma̍ ya̍ gba̍a̍. 

13 Ɔ̄chɛ nīi - ɔ̄chɛ ɔka ɔcha ɔlɛbɛ̍bi̍ i̍ngɔ̍ɔ mɛ ma̍, ɔlɔjā ge̍ jɔhā hɛ̄ɛbɛ nīi Uhu Yī 

Ɔwɔ ge̍ de wɔhu̍ yī ochi̍chi̍ yī lɛlā nīi o̍ ē ka ma̍ de ɔlɔjā. 

14 Wu̍chē oji̍ nɛ, n ge̍ bī ita yī ɔcha oli̍ngɔ̍ɔ yɛ ē jɔhā, uhu yī u ke̍e̍ yɛ ē jɔhā 

ɔla̍ā a̍nɛ; ūkpɔ̄tū yī u i̍ ya̍ ɔjɔ̄jā abɔ̍ɔ ni̍. 

15 N chī ge̍ē ya̍ kana̍ bɛ̍ɛ̄nɛ̄ ma̍? Ɔjā nīi n ge̍ē ya̍ ma̍, n ge̍ē jɔhā la uhu yī u 

wa̍a̍, n chī ge̍ē gba̍a ē jɔhā la ūkpɔ̄tū i̍ngi̍ngɔ̍ɔ. N ge̍ē gwe̍ejē kā Ɔwɔ ɔkɔ̄kā la 
uhu yī u wa̍a̍, n chī ge̍ē gba̍a ē gwō kā ɔ̄ ɔkɔ̄kā la ūkpɔ̄tū i̍ngi̍ngɔ̍ɔ. 

16 Ala̍ ge̍ yɛ ē to̍gbo̍ ē de Ɔwɔ la uhuhu yī ala̍ ma̍, kana̍ nīi ɔ̄chɛ ji nīi hɔ̄ abɔ̍ɔ 

la ogrēeyī ɔla̍ā ma̍ ge̍ē jo̍ōkū chɛ̄ku ala̍ hīka “O̍ ge̍ lɛ i̍ngɔ̍ɔ” ma̍? Wu̍chē oji̍ 
nɛ, o̍ i̍ jo̍ōkū yī ɔjā nīi ala̍ yɛ ē ka ma̍ ni̍. 

17 Bū la ɛbɛ ɔla̍ā, o̍gbo̍ nīi ala̍ yɛ ē ta̍ de Ɔwɔ ma̍ ge̍ hwɔ̄hwɔhi bāa ɔjɔ̄jā ma̍, 

wɔbɔ̄ otōtū ɔha̍lɔha̍ i̍ hɔ̄ abɔ̍ɔ de ɔ̄chɛ ɔlamu ɔla̍ā ni̍ lachi̍ lachi̍. 

18 N da Ɔwɔ o̍be kpɛ̍ɛji wu̍chē oji̍ nɛ, ami ē ka ɔcha ɔlɛbɛ̍bi̍ oli̍ngɔ̍ɔ ɔla̍ā hɛ̍ ala̍ 

wa̍a̍ a̍nɛ. 

19 Lipu̍ yī ogrēeyī yī āchɛ yī Ɔwɔ, ɔkɔkɔ nīi n ge̍ē ka u̍nu̍nɔ yī lɛlā la oko̍o yī 

ɔcha ɔlɛbɛ̍bi̍ ɔ̍lɔma̍, ɔkɔkɔ ɔla̍ā, n ge̍ē ka lɛlā īkprī ɛrwɔ̄ la oko̍o ɔlamu nīi āchɛ 
wa̍a̍ ē po̍ ma̍. I̍ngɔ̍ɔ nīi n ge̍ē ya̍ ē ngū wā lɛlā a̍nɛ. 

20 Aɛ̍nɛ̍ yī u, ala̍ e̍e lɛ bāa aɛ̍pɛ̄ ma̍ la ɛri̍ya̍ yī lɛlā ogbōgbo ni̍. Gala ɔgu yī lɛlā 

ɔdwɔ̄bi̍ ɔyɔ̍ɔ̄ya̍ ma̍, ala̍ ā lɛ bāa aɛ̍pɛ̄ nīi i̍ jɔ̍ha̍ ni̍ ma̍. Ɛri̍ya̍ ogbōgbo yī ala̍ ge̍ 
lɛ ke̍e̍ bāa anyāku̍ ma̍. 

21 E̍ ta̍ tū la Īpū Yī Ɔwɔ i̍ngɔ̍ɔ hīka ɔ̍lɔ ge̍: “Ādā Nīi - Ɔwɔ Ma̍ ka hīka: Anɔ̍lɔ 

ge̍ē bī ɔcha ɔlɛbɛ̍bi̍ yī āchɛ̄ɛchɛ ē ka lɛlā de āchɛ nūma̍. Anɔ̍lɔ ge̍ē ka lɛlā gala 
oko̍o yī ɛchɛkɔcha ē de ɛ̍lɛ. Ɛ̍lɛ i̍ chī ge̍ē darɔ̄ku lɛlā yī anu̍ ni̍ kpɔ̍ɔ̍.” 

22 Wu̍chē ɔla̍ā, ala̍ jo̍ōkū gɛ hīka, lɛlā ɔkɔ̄ka la ɔcha ɔlɛbɛ̍bi̍ oli̍ngɔ̍ɔ nūma̍ i̍ ɔjā 

ɔchabɔ̄ yī āchɛ nīi de ɔtū che Ɔwɔ ma̍ ni̍. Ɔjā ɔchabɔ̄ yī āchɛ i̍chɛ̄ ku Ɔwɔ ni̍ 
nɛ. Ɛrɔ̄ yī Ɔwɔ ode kɔ̄ka i̍ chī ɔjā ɔchabɔ̄ yī āchɛ i̍chɛ̄ ku Ɔwɔ ni̍ ni̍. Ɛrɔ̄ yī Ɔwɔ 
ode kɔ̄ka - ɔjā ɔchabɔ̄ yī āchɛ nīi de ɔtū che Ɔwɔ ke̍e̍ ma̍ nɛ. 

23 O̍ lɛ i̍ngɔ̍ɔ ma̍, o̍ ge̍ re̍ka ogrēeyī yī āchɛ yī Ɔwɔ wa̍a̍ ge̍ē tū grēeyī, pra̍akū 

la ɔcha ɔlɛbɛ̍bi̍ ɛha̍ la ɔkɔ̄ka nīi āchɛ ɔlamu ɛha̍ kɛ̄ɛ āchɛ ɛha̍ nīi i̍ chɛ̄ku Ɔwɔ 
ni̍ ma̍ ge̍ wā abɔ̍ɔ ma̍ bɛ̍ɛ? Lēchi̍, e̍ ge̍ē ka hīka ala̍ ɔ̍lɔ yɛ ē gbyɛ̍lɛ̍. 

24 O̍ ge̍ chī re̍ka ala̍ wa̍a̍ yɛ ē ka ɛrɔ̄ nīi Ɔwɔ tū ma̍ nīi ɔ̄chɛ ɔlamu kɛ̄ɛ ɔ̄chɛ ɔha̍ 

nīi i̍ chɛ̄ku Ɔwɔ ni̍ ma̍ wā abɔ̍ɔ bɛ̍ɛ? Lēchi̍, ɔlɔjā ge̍ē kwɛ̍ri̍ya̍ ē tū lɛlā ɔdwɔ̄bi̍ 
yī nū ɔpɔ̄ɔpɛ̄ bū la lɛlā nīi o̍ yɛ ē po̍ ma̍. Lɛlā ɔla̍ā wa̍a̍ nīi o̍ yɛ ē po̍ ma̍ ge̍ē hɛ̍ 
ɔ̄ lɛpɔ̄. 

25 Ɛri̍ya̍ yī lɛlā yī nū nīi trɛ̍ba ma̍ ge̍ē wu̍ lipu̍ ē ti̍yɛchɛ. O̍ ge̍ē pu̍ kpɛ̍ɛ̍ ē ya̍ 

otūlichō de Ɔwɔ. O̍ ge̍ē de ē ka gbra ɔpɔ̄ɔpɛ̄ ka Ɔwɔ ɔ̍lɔ hɔ̄ amu ba̍la ala̍ lēchi̍ 
lēchi̍. 

26 Aɛ̍nɛ̍ yī u, oji̍ - ɔchlɛhu̍ yī lɛlā nūma̍ nīi n yɛ ē ka ma̍? Ala̍ ge̍ē grēeyī i̍ngɔ̍ɔ ē 

ya̍ otūlichō yī Ɔwɔ ma̍, ɔnyɔnyɛ ge̍ chɛ̄rī bī u̍ku̍rɔ̍ ɔha̍ bāa ejē ogwo̍ kā Ɔwɔ 
ɔkɔ̄kā ma̍, ba̍la lɛlā ongū āchɛ ongōngū, ba̍la lɛlā nīi Ɔwɔ de hi̍yɛchɛ de ɔ̄chɛ 
ɔha̍ ma̍, ba̍la ɛrɔ̄ yī Ɔwɔ ɔka la oko̍o yī ɔcha ɔlɛbɛ̍bi̍ ɛha̍, ba̍la ɔka ochi̍chi̍ yī 
lɛlā yī ɔcha ɔlɛbɛ̍bi̍ ɔ̍lɔma̍. Ɔjā mɔjā nīi ɔnyɔnyɛ ge̍ē ya̍ ma̍ ge̍ re̍ka ɔjā nīi ge̍ē 
tū ogrēeyī yī āchɛ yī Ɔwɔ wa̍a̍ wɔbɔ̄ ma̍. 

27 Āchɛ ge̍ yɛ ge̍ē ka ɔcha ɔlɛbɛ̍bi̍ ɔla̍ā la ogrēeyī yī ala̍, āchɛ ɛpa kɛ̄ɛ āchɛ ɛta̍ 

ka̍ta̍ ge̍ē ka a̍nɛ. E̍ ge̍ chī ka hī oko̍o de ɔ̍nyīnū. Ɔ̄chɛ ɔka ochi̍chi̍ yī lɛlā nīi e̍ 
ge̍ē ka ma̍ ge̍ hɔ̄ abɔ̍ɔ de ka de āchɛ. 

28 Ɔ̄chɔ̄chɛ i̍ ge̍ chī hɔ̄ abɔ̍ɔ ge̍ē ka ochi̍chi̍ yī lɛlā nīi e̍ ka ma̍ ē mɛ ni̍, ɔ̍lɔma̍ 

āchɛ ɔka ɔcha ɔlɛbɛ̍bi̍ i̍ngɔ̍ɔ ɛla̍ā ge̍ hɔ̄ cho̍cho̍ abɔ̍ɔ la ogrēeyī yī āchɛ yī Ɔwɔ. 
O̍ ge̍ ka de iyī anu̍ ɔlɔjā ke̍e̍ ba̍la Ɔwɔ. 

29 Āchɛ ɛpa kɛ̄ɛ ɛta̍ nīi ge̍ bī ɛrɔ̄ yī Ɔwɔ abɔ̍ɔ ma̍ ge̍ ka, hɛ̄ɛbɛ nīi āchɛ ehēhī 

ge̍ gblāa abɔ̍ɔ ē jiya lɛlā yī wā ɔla̍ā ma̍. 

30 Ɔwɔ ge̍ chī tɛ̄rɔ̄ ɔha̍ hu ɔ̄chɛ ɔha̍ abɔ̍ɔ lipu̍ yī ogrēeyī ɔla̍ā, ɔ̄chɛ nīi bī oko̍o 

yɛ ē ka lɛlā ma̍ ge̍ hɛ̍gbɛ̄ɛ̄ o̍bū. 

31 Ala̍ wa̍a̍, ɔnyɔnyɛ ge̍ ka ɛrɔ̄ yī Ɔwɔ lūkpō lūkpō, hɛ̄ɛbɛ nīi ɔ̄chɛ mɔ̄chɛ ge̍ 

ngū lɛlā de mlɔtū brii. 

32 Ɔ̄chɛ nīi yɛ ē ka ɛrɔ̄ yī Ɔwɔ ma̍ ge̍ jɔ̍ɔkɔ ku̍ ɛrɔ̄ nīi o̍ ē ka ma̍ bī. 

33 Ɔwɔ i̍ hī alɔ ɛra̍ wu̍chē yī lɛlā ɔti̍yatū ni̍; ogbodɔ̍dɔ̍ nīi o̍ hī alɔ ɛra̍ yī nū a̍nɛ. 

Lɔkɔ nīi o̍ ge̍ē lɛ la ogrēeyī yī āchɛ yī Ɔwɔ wa̍a̍ ma̍, 

34 anyā wa̍a̍ ge̍ hɔ̄ cho̍cho̍ la ogrēeyī yī ala̍ āchɛ yī Ɔwɔ; e̍ ge̍ e̍e kɛlɛ̄lā ni̍. 

I̍ngɔ̍ɔ nīi Lihɔ Yī Iju̍u ka a̍nɛ. E̍ ge̍ē wɛ alɛhu̍ yī lɛlɛ̄lā ni̍. 

35 E̍ ge̍ chikpo̍ ge̍ē je̍ ochi̍chi̍ yī lɛlā ɔha̍, e̍ ge̍ ga wɔlɛ̍ ge̍ che ɔbu̍wā ikpo̍. O̍ 

liwēyī iwēyī nīi ɔnyā ge̍ē nīichō ka lɛlā la ogrēeyī yī āchɛ yī Ɔwɔ. 

36 A gbɛri̍ya̍ ka ɛrɔ̄ yī Ɔwɔ ɔ̍lɔ bū la abɔ̄ yī aɔ̍lɔ ɔlɔjā? Kɛ̄ɛ awɔ lōru̍wɔ ē nāa ɛrɔ̄ 

yī Ɔwɔ a̍nɛ? 

37 Ɔ̄chɛ nīi ge̍ ka anɔ̍lɔ - ɔlɛrɔ̄ yī Ɔwɔ, kɛ̄ɛ anɔ̍lɔ nāa wɔhu̍ yī ɔjā nīi Uhu 

Ɔnɛ̄ɛhɛhi Yī Ɔwɔ ɔ̍lɔ de ma̍, ɔ̍lɔma̍ ɔlɔjā ge̍ jo̍ōkū gɛ hīka, ɔjā nīi n yɛ ma̍ ē ta̍ ē 
tɛ̄rɔ̄ hu ala̍ ma̍, Ādā ɔlɔjā ka amɔ̍lɔ ge̍ ya̍ i̍ngɔ̍ɔ a̍nɛ. 

38 Ɔ̄chɛ nīi i̍ ge̍ pīyeyī ma̍ lɛlā nūma̍ ni̍, ala̍ e̍e pīyeyī ma̍ ɔlɔjā ni̍. 

39 O̍ lɛ i̍ngɔ̍ɔ ma̍, aɛ̍nɛ̍ yī u, ala̍ ā de ūkpɔ̄tū rɛ la ɛrɔ̄ yī Ɔwɔ ɔkɔ̄ka gɛ. Ala̍ e̍e 

howu̍ yī ɔcha ɔlɛbɛ̍bi̍ ɛha̍ la ɔkɔ̄ka ni̍. 

40 Lɛlāha̍ ɛlāha̍ wa̍a̍, ala̍ ā ya̍ ɔ̄ ga la ɔpɔ̄pū nīi - ɔlamu ɔlamu gba̍a lɛ tri̍di̍di̍ 

ma̍. 

1 Alikɔ̍rīnti 15 

1 Aɛ̍nɛ̍ yī u! N chikpo̍ nīi ala̍ ge̍ē bla lɛlā yī Wɔ̄kā Ɔlwɔnyɛ yī Ikra̍yisi nīi n ka de 

ala̍, nīi ala̍ chɛ̄, nīi ala̍ chī de ɔtū che ɔ̍ brii ma̍. 

2 Anu̍ re̍ka Wɔ̄kā Ɔlwɔnyɛ ba̍la ɛrɔ̄ yī Ɔwɔ nīi n ka de ala̍ ma̍ a̍nɛ. Bū la Wɔ̄kā 

Ɔlwɔnyɛ yī Ikra̍yisi nūma̍ nīi ala̍ lɛ ɔhɛ̍ta̍ a̍nɛ, nīi o̍ ge̍ re̍ka ala̍ ta̍ābɔ̄ ku̍ ɔ̄ brii; 
ɔ̍chi̍kpa̍kpa̍ ala̍ i̍ ka̍a de ɔtū che ɔjɔ̄jā ni̍ oo! 

3 Lɛlā nīi n nāa ma̍, anu̍ nīi n yɛ ma̍ ge̍ē wa̍ābɔ̄ la anu̍ de ala̍ titi a̍nɛ. Lɛlā 

ɔlamu ɔlamu gba̍a̍ nɛ: Ikra̍yisi ɔ̍lɔ pīyaku̍ wu̍chē yī lɛlā ɔdwɔ̄bi̍ yī aɛ̍lɛ wa̍a̍; 
i̍ngɔ̍ɔ nīi e̍ ta̍ tū la Īpū Yī Ɔwɔ a̍nɛ. 

4 Ɛ̍lɛ de ɔ̍lɔ nyi, ɔ̄chī ɔmɛta̍ ɔ̍lɔ hye̍ēyī wā la ɔhɔ̄leyī ke̍e̍; i̍ngɔ̍ɔ nīi e̍ ta̍ tū la Īpū 

Yī Ɔwɔ a̍nɛ; 

5 Ɔ̍lɔ de iyī ɔ̍lɔ chabɔ̄ hu̍ Ipi̍ta, o̍bū ɔ̍lɔ gba̍a de iyī ɔ̍lɔ chabɔ̄ hu̍ alɛrɔ̄ yī ɔ̍lɔ 

āchɛ igwo̍lɛpa. 

6 O̍bū, o̍ gba̍a de iyī nū chabɔ̄ hu̍ alikpɛ̍ɛ yī nū, e̍ gla āchɛ u̍nɔ che ohu ɛrwɔ̄ 

ta̍. Āchɛ ɛha̍ yī wā yɛ̄mɛ̄mɛ̄ e̍e hɔ̄ amu la eyī we̍. Āchɛ ɛha̍ ma̍ pīyaku̍ mɛ̍. 

7 Ikra̍yisi de iyī nū chabɔ̄ hu̍ Ije̍mēehi, o̍ chī gba̍a de iyī nū chabɔ̄ hu̍ alɛrɔ̄ yī nū 

wa̍a̍. 

8 Ogwīihi yī nū wa̍a̍, o̍ de iyī nū chabɔ̄ hu̍ ami. Iyī u ma̍ lɛ bāa ɔyi̍ nīi e̍ ē ma la 

ɔpɔ̄pū ɔlɛbɛ̍bi̍ ɔha̍ ma̍. 

9 Wu̍chē oji̍ nɛ, ami - ɔɔ̍pɛ̄ yī alɛrɔ̄ yī Ikra̍yisi wa̍a̍ a̍nɛ. N i̍ ngma̍ la ore̍ka ɔlɛrɔ̄ 

ni̍; wu̍chē oji̍ nɛ, n ē ya̍ ogrēeyī yī āchɛ yī Ɔwɔ ichi̍ dwɔ̄bi̍ dwɔ̄bi̍. 

10 Bū la lɛhi ɔyɔ̍ɔ̄ya̍ yī Ɔwɔ, anu̍ nīi n de pīya ɔ̄chɛ nīi wɛ ma̍ hɔ̄ ma̍ a̍nɛ. Lɛhi 

ɔla̍ā nīi Ɔwɔ ya̍ tāa ami ma̍ ya̍ u̍ku̍rɔ̍ lēchi̍ lēchi̍. Bū la ɛbɛ ɔla̍ā, ami ya̍ u̍ku̍rɔ̍ 
ga alɛrɔ̄ yī Ikra̍yisi āchɛ ehēhī wa̍a̍ a̍nɛ. Ɔla̍ā i̍ chī - ami ɔlɔjā ya̍ a̍nɛ ni̍, lɛhi 
ɔyɔ̍ɔ̄ya̍ yī Ɔwɔ yɛ ē ya̍ u̍ku̍rɔ̍ la ibi̍īyē yī u i̍ngɔ̍ɔ a̍nɛ. 

11 Wu̍chē ɔla̍ā, lɛlā yī Ɔwɔ ge̍ bōbū la oko̍o yī u kɛ̄ɛ iyī wā oo, ana̍nu̍ nīi alɔ yɛ 

ē ka ē de ala̍ a̍nɛ. Anu̍ nīi ala̍ chī chɛ̄ku ɔ̍ a̍nɛ. 

12 Ohye̍ēyī la okū yī Ikra̍yisi re̍ka ɛrɔ̄ nīi alɔ yɛ ē ka a̍nɛ. Bɛ̍ɛ̄nɛ̄ ma̍, kana̍ - ohu̍ 

nīi okū i̍ ge̍ē hye̍ēyī ni̍ nīi ala̍ ē ka ma̍? 

13 Okū i̍ ge̍ē hye̍ēyī gɛ ni̍ ichɛ̄ɛhi nɛ, ɔ̍lɔma̍ o̍ re̍ka Ikra̍yisi i̍ hye̍ēyī la okū ni̍. 

14 Ikra̍yisi i̍ ge̍ chī hye̍ēyī la okū ni̍, ɔ̍lɔma̍ o̍ re̍ka ɛrɔ̄ nīi alɔ ē ka ma̍ i̍ ɔjɔ̄jā ni̍. 

Ɔ̍lɔma̍, o̍ re̍ka ɔtū ode chōche yī ala̍ titi i̍ ɔjɔ̄jā ni̍. 

15 Onīi ge̍ē gba̍a ē dwɔ̄bi̍ gɔ̄ga ma̍, o̍ ge̍ē re̍ka alɔ yɛ ē warīmɛ̄ ba̍ Ɔwɔ. 

Wu̍chē oji̍ nɛ, alɔ ka hīka Ɔwɔ de Ikra̍yisi hye̍ēyī la okū. Bū la ɛbɛ ɔla̍ā, o̍ ge̍ 
re̍ka okū i̍ ē hye̍ēyī ni̍ nɛ, ɔ̍lɔma̍ o̍ re̍ka Ɔwɔ i̍ de ɔ̍ hye̍ēyī ni̍. 

16 Okū i̍ ge̍ē hye̍ēyī gɛ ni̍ nɛ, o̍ ge̍ re̍ka Ikra̍yisi i̍ hye̍ēyī ni̍. 

17 Ikra̍yisi i̍ ge̍ chī hye̍ēyī ni̍ nɛ, o̍ re̍ka ɔtū ode chōche yī ala̍ i̍ ɔjɔ̄jā ni̍; o̍ re̍ka 

lɛlā ɔdwɔ̄bi̍ yī ala̍ ge̍ē de jī la ibi̍īyē yī ala̍. 

18 Bū la ɛbɛ ɔla̍ā, o̍ re̍ka āchɛ nīi de ɔtū che Ikra̍yisi wa̍a̍ nīi chī pīyaku̍ mɛ̍ ma̍ 

pīyabi̍ ji ke̍e̍ mɛ̍. 

19 Ɔjā nīi alɔ deyīche la abɔ̄ yī Ikra̍yisi ma̍ i̍ ge̍ gla ɔhɔ̄leyī yī yɛchɛ nūma̍ ji ta̍ 

ni̍, ɔ̍lɔma̍ i̍īyo̍ ngma̍ la alɔ hɛ̍ āchɛha̍ āchɛha̍ wa̍a̍ la yɛchɛ a̍nɛ. 

20 La olēchi̍ lēchi̍ yī lɛlā, Ikra̍yisi hye̍ēyī la okū ke̍e̍ i̍ngɔ̍ɔ ichɛ̄ɛhi. Onūma̍ 

chabɔ̄ gēdēgēdē hīka āchɛ nīi pīyaku̍ ma̍ ge̍ē hye̍ēyī we̍. 

21 Lɔkɔ nīi ɔngrɔ̄ɔ ūkpo̍he hu̍ nīi ɔpīyaku̍ hɔ̄ de āchɛ̄ɛchɛ a̍nɛ ma̍, i̍ngi̍ngɔ̍ɔ nīi 

ɔngrɔ̄ɔ ūkpo̍he titi hu̍ nīi okū ge̍ē hye̍ēyī we̍ a̍nɛ. 

22 Lɔkɔ nīi āchɛ̄ɛchɛ wa̍a̍ pīyēku̍ gala abɔ̄ yī A̍dāam ma̍, i̍ngi̍ngɔ̍ɔ nīi āchɛ̄ɛchɛ 

wa̍a̍ de wōwi gala abɔ̄ yī Ikra̍yisi a̍nɛ. 

23 O̍ lā la ochochi: Ikra̍yisi yɔbɔ̄ɔbū hye̍ēyī la okū mɛ̍. Bɛ̍ɛ̄nɛ̄ ma̍, yɛ̄grāa nīi 

Ikra̍yisi ge̍ē wā ma̍, āchɛ yī nū wa̍a̍ ge̍ē hye̍ēyī la okū. 

24 O̍bū ma̍, yɛ̄grāa ɔkwɛ̍ɛjī ge̍ē wā bɛ̍ɛ̄nɛ̄. Ikra̍yisi ge̍ē de wɔhu̍ yī ɛbɛ obōbī yī 

uhu ɛha̍ nīi - aluji yī Ɔwɔ ma̍, ba̍la wɔhu̍ nīi e̍ bī yɛ̍ɛ̄lā ma̍, ba̍la a̍ga̍ba̍ wa̍a̍ nīi 
e̍ lɛ ma̍ ē chāajɛ wa̍a̍ o̍bū ma̍, o̍ ge̍ē wa̍ābɔ̄ la Ɔchwɔ̄lɛ̍ Oro̍ōre̍ ē de Ɔwɔ A̍dā. 

25 Wu̍chē oji̍ nɛ, Ikra̍yisi ge̍ē re̍ ɔchwɔ̄lɛ̍ i̍ngɔ̍ɔ kpɛɛ gbo̍ ɔ̄chī nīi Ɔwɔ ge̍ē de 

aluji yī nū wa̍a̍ ē gwō, ē kpo̍ wā tū ɔ̄ la apli̍kpo̍ o̍bū ma̍. 

26 Oluji ogwīihi nīi Ɔwɔ ge̍ē de ɔ̍ ē gwō ma̍, ɔpīyaku̍ nɛ. 

27 Īpū Yī Ɔwɔ ka hīka Ɔwɔ ɔ̍lɔ kpo̍ ɛjā wa̍a̍ tū Ikra̍yisi la apli̍kpo̍. O̍ lā nyaa 

hīka Ɔwɔ ɔlɔjā i̍ tū abɔ̍ɔ lipu̍ yī “ɛjā wa̍a̍” ɔla̍ā ni̍. Wu̍chē oji̍ nɛ, anu̍ kpo̍ “ɛjā 
wa̍a̍” tū Ikra̍yisi la apli̍kpo̍ a̍nɛ. 

28 Bɛ̍ɛ̄nɛ̄ nīi Ɔwɔ kpo̍ ɛjā wa̍a̍ tū Ikra̍yisi la apli̍kpo̍ ma̍, o̍ re̍ka Ikra̍yisi ɔlɔjā nīi 

gba̍a - Ɔyi̍ Yī Ɔwɔ ma̍ ge̍ē de iyī nū tū Ɔwɔ la apli̍kpo̍, Ɔwɔ nīi de ɛjā wa̍a̍ kpo̍ 
tū ɔ̄ la apli̍kpo̍ ma̍. Bū la ɛbɛ ɔla̍ā, Ɔwɔ ge̍ē bī wɔhu̍ yī ɛjā wa̍a̍ bɛ̍ɛ̄nɛ̄ a̍nɛ. 

29 Okū i̍ ge̍ē hye̍ēyī ni̍ ichɛ̄ɛhi nɛ ma̍, āchɛ nīi hu yenyi kulɛhu̍ yī āchɛ ɛha̍ nīi 

pīyaku̍ ma̍ bɛ̍ɛ? Ɔnɛ̄ɛhɛhi nīi e̍ deyīche ma̍ kɔ̍ɔ̄ nɛ? Okū i̍ ge̍ē hye̍ēyī ni̍ i̍ngɔ̍ɔ 
lɔkɔ nīi āchɛ ɛha̍ ka ma̍ nɛ ma̍, oji̍ chī - ohu̍ nīi e̍ ē hu yenyi ē kulɛhu̍ yī āchɛ 
nīi pīyaku̍ mɛ̍ ma̍? 

30 Alɔ ma̍ nīi ē chī tū la okri yī rikū myɛ̄grāa-myɛ̄grāa ma̍ bɛ̍ɛ? Ohu̍ yī nū kɔ̍ɔ̄ 

nɛ? 

31 Aɛ̍nɛ̍ yī u! Lēchi̍, n ē ma̍ ɔpīyaku̍ yī u mɔ̄chī mɔ̄chī. Ɔwɔ̄wīyā nīi n lɛ la ala̍ 

wu̍chē yī ɔhɔ̄leyī nīi alɔ lɛ la Ikra̍yisi Iji̍sɔ̄ɔsi Ādādā yī alɔ ma̍, anu̍ - ohu̍ nīi n 
de lɛlā nūma̍ yi̍ya hwōō de ala̍ a̍nɛ. 

32 O̍ ge̍ re̍ka lɛlā a̍hla̍ yī alɔ āchɛ̄ɛchɛ ji nɛ, lɔkɔ nīi n nunu tāa “ɛbɛ̍la̍chi̍ 

ɔkwɔ̍ɔ̄chɛ” ɔla̍ā nīi hɔ̄ la Ɛ̍fɛ̄susi ma̍, ɛpiyabuna yī nū kɔ̍ɔ̄ nɛ? O̍ ge̍ re̍ka okū i̍ 
ge̍ē hye̍ēyī gɛ ni̍ ichɛ̄ɛhi, ɔ̍lɔma̍ alɔ ā ya̍ lɔkɔ nīi e̍ ka ma̍ gɛ: “Alɔ ā ro̍ōre̍, 
gwɔ̍ɔ̄gwa̍ gɛ; ma̍a i̍chi̍chi̍ - ɔpīyaku̍ nɛ.” 

33 Ɔ̄chɔ̄chɛ ge̍ e̍e gwi̍bobo tāa ala̍ ni̍. “Alikpɛ̍ɛ ɔdwɔ̄bi̍ ē bīya abɔ̄ yī lɛlā 

ɔnɛ̄ɛhɛhi yī ɔ̄chɛ,” nīi e̍ ka ma̍ - ichɛ̄ɛhi nɛ. 

34 Ala̍ ku̍chē gbɛri̍ya̍ yī lɛlā kpakpa gɛ, hɛ̄ɛbɛ nīi ala̍ ge̍ pi̍ye̍mā lɛlā ɔdwɔ̄bi̍ 

ɔyɔ̍ɔ̄ya̍. Ala̍ āchɛ ɛha̍ i̍ u̍tu je̍ Ɔwɔ ni̍. Onūma̍ n ka hɛ̄ɛbɛ ge̍ē de liwēyī de ala̍. 

35 Ɔ̄chɛ ɔha̍ ge̍ē chikpo̍ bɛ̍ɛ̄nɛ̄ hīka, kana̍ nīi okū ɔ̍lɔ ge̍ē hye̍ēyī wā la ɔhɔ̄leyī 

mɛ ma̍? Ibi̍īyē ita ɔna̍ nīi āchɛ ohye̍ēyī la okū ɛ̍lɛma̍ ɛ̍lɛ ge̍ē tū ma̍? 

36 Oli̍bobo ɔ̄chɛ! A ge̍ de īkpɔ̄chi̍ nyi la ajɛ nīi o̍ pīyaku̍ o̍bū ni̍ ma̍, obōbū yī nū 

bīyɛchɛ? 

37 Je̍ka ɔjā nīi a de nyi la ajɛ ma̍ ūkpō yī ɔchi̍ ɔha̍ ke̍e̍ nɛ? Ɔha̍ni̍ ūkpō yī igu 

nīi re̍ka iwi̍iti ma̍ nɛ, kɛ̄ɛ ūkpō yī ɔchi̍ ita yī ɔha̍ nɛ. I̍ ɔchi̍ ɔha̍ nīi chī tū ibi̍īyē 
wa̍a̍ mɛ̍ ma̍ nīi a bōbī gāa nīi o̍ jɛ̄ rɛ abɔ̍ɔ a̍ni̍. 

38 Ɔwɔ ɔlɔjā ē de ibi̍īyē onīpīpɛ̄ de īkpɔ̄chi̍ ɔha̍lɔha̍ wa̍a̍ lɔkɔ nīi o̍ kwiko tāa 

ɔnyɔnyɛ ma̍ a̍nɛ. 

39 Ma̍ gɛ! Ɛbɛ̍ yī ibi̍īyē yī ɛjā wa̍a̍ nīi hɔ̄leyī ma̍ i̍ chī la ūkpo̍he ūkpo̍he ni̍: Iyī 

āchɛ̄ɛchɛ hɔ̄ɔ̄hɔ̄; iyī ɛbɛ̍ ɔlamu hɔ̄ɔ̄hɔ̄; iyī a̍gba̍ana hɔ̄ɔ̄hɔ̄; iyī ɛbɛ̍yēenyi chī 
hɔ̄ɔ̄hɔ̄. 

40 Ɛjā nīi gblāa abɔ̍ɔ la ichō ma̍ tū ibi̍īyē yī wā; ɛjā nīi gblāa amu la ajɛ ma̍ chī 

tū ibi̍īyē yī wā. Wɔhi yī ibi̍īyē yī ɛjā nīi hɔ̄ la ichō ma̍ hɔ̄ɔ̄hɔ̄; wɔhi yī ibi̍īyē yī ɛjā 
nīi hɔ̄ amu la ajɛ ma̍ chī hɔ̄ɔ̄hɔ̄. 

41 Wɔhi nīi - iyī yɛnɔ ma̍ hɔ̄ɔ̄hɔ̄; iyī ɔwīyā chī hɔ̄ɔ̄hɔ̄ ke̍e̍; iyī i̍nyi̍nyɔ̍ɔwīyā chī 

gba̍a hɔ̄ɔ̄hɔ̄ ke̍e̍. Abɔ̍ɔ lipi̍pu̍ yī i̍nyi̍nyɔ̍ɔwīyā ɛlɛjā, wɔhi yī ɔnyɔnyɛ ɔnyɔnyɛ 
gba̍a hɔ̄ɔ̄hɔ̄ hɔ̄ɔ̄hɔ̄. 

42 I̍ngɛ̍ɛ̄nɛ̄ nīi o̍ ge̍ē lɛ la yɛ̄grāa nīi okū ge̍ē hye̍ēyī wā la ɔhɔ̄leyī ma̍ a̍nɛ. E̍ ge̍ 

de okū nyi mɛ, o̍ ē re̍ka ɔjā ɔpīyaku̍ mɛ. Ɔwɔ ge̍ de ɔ̍ hye̍ēyī bū la okū mɛ̍, o̍ 
ge̍ē re̍ka ɔjā i̍ko̍ōku̍ mɛ gɛ ni̍. 

43 E̍ ge̍ de okū nyi mɛ̍; o̍ ē de ē bīyɔ̄bi̍ ē lɛ kwīkwī. Ɔwɔ ge̍ chī de ɔ̍ hye̍ēyī bū 

la okū mɛ̍, o̍ ē de ē hwɔhi-hwɔhi ē lwɔhɔ̍hu̍ bɛ̍ɛ̄nɛ̄. 

44 E̍ de ɔ̍ nyi ma̍, o̍ re̍ka ibi̍īyē ɔlamu ji. Ɔwɔ ge̍ de ɔ̍ hye̍ēyī bū la okū mɛ̍, o̍ 

ge̍ē re̍ka ibi̍īyē yī uhu bɛ̍ɛ̄nɛ̄. Wu̍chē lɔkɔ nīi ibi̍īyē ɔlamu hɔ̄ ma̍, ibi̍īyē yī uhu 
titi hɔ̄ i̍ngi̍ngɔ̍ɔ. 

45 Lɔkɔ nīi Īpū Yī Ɔwɔ ka ma̍, “Ɔwɔ ya̍ A̍dāam ɔngrɔ̄ɔ ɔrāarāa nīi o̍ de pīya 

ɔ̄chɛ ɔhɔ̄leyī.” A̍dāam ogwīihi nīi re̍ka Ikra̍yisi ma̍ de pīya uhu ode ɔhɔ̄leyī de 
ɛjā. 

46 Je̍ka a̍a ala̍ ma̍ mɛ̍ hīka, i̍ uhu yɔbɔ̄ɔbū a̍ni̍; ibi̍īyē ɔlamu yɔbɔ̄ɔbū, o̍bū nīi 

uhu che ɔ̍ ochōche a̍nɛ. 

47 A̍dāam nīi - ɔngrɔ̄ɔ ɔrāarāa ma̍, Ɔwɔ ya̍ ɔ̄ bū la ajɛ ɔlamu nūma̍. A̍dāam 

ɔmɛpa nīi re̍ka Ikra̍yisi ma̍ bū abɔ̍ɔ la ichō wā. 

48 Bū la ɛbɛ ɔla̍ā, āchɛ nīi - āchɛ yī ajɛ ɔlamu nūma̍ ma̍ gbla ɔ̄chɛ ɔla̍ā nīi Ɔwɔ 

ya̍ ɔ̄ bū la ajɛ ɔlamu ma̍. Āchɛ nīi chī - āchɛ yī ichō ma̍ gbla ɔ̄chɛ ɔla̍ā nīi bū la 
ichō wā ma̍. 

49 Lɔkɔ nīi alɔ de gbla ɔngrɔ̄ɔ ɔrāarāa ɔla̍ā nīi Ɔwɔ ya̍ ɔ̄ bū la ajɛ ɔlamu ma̍, 

i̍ngi̍ngɔ̍ɔ nīi alɔ ge̍ē gbla ɔngrɔ̄ɔ ɔmɛpa nūma̍ nīi bū la ichō wā ma̍ a̍nɛ. 

50 Ochi̍chi̍ yī lɛlā nīi n yɛ ē ka ma̍ hɔ̄ ma̍ a̍nɛ, aɛ̍nɛ̍ yī u: Ɔjā nīi tū ɛbɛ̍ yī ibi̍īyē 

ba̍la yeyī ma̍ i̍ ge̍ē tū la Ɔchwɔ̄lɛ̍ Oro̍ōre̍ Yī Ɔwɔ ni̍ kpɛkpɛ. Ɔjā nīi ē ko̍ōku̍ ē 
mɛ ma̍ gba̍a ē tū la ɔjā i̍ko̍ōku̍ mɛ ni̍? 

51 Ala̍ ma̍ gɛ ko̍ō! N ge̍ē koko̍o yī lɛlā ɔtrɛ̍ba ɔha̍ ē de ala̍: Alɔ i̍ ge̍ē pīyaku̍ 

wa̍a̍ o̍bū ni̍; o̍bū nīi ɔ̄chɛ ge̍ē cheyīkpa̍ ma̍, alɔ wa̍a̍ ge̍ē ku̍ ē pīyabɔ̄ta̍ ɔpɔ̄ɔpɛ̄ 
nīi lɛjī ogwīihi ɔla̍ā ge̍ē ka lɛlā ma̍. Lɛjī ɔla̍ā ge̍ē kɛlā ma̍, okū wa̍a̍ ge̍ē hye̍ēyī 
de pīya āchɛ i̍ko̍ōku̍ mɛ gɛ ni̍. Alɔ wa̍a̍ chī ge̍ē pīyabɔ̄ta̍ ɔpɔ̄ɔpɛ̄. 

53 Wu̍chē oji̍ nɛ, ɔjā nīi ē ko̍ōku̍ ē mɛ ma̍ ge̍ē de pīya i̍ko̍ōku̍ mɛ gɛ ni. Ɔjā nīi 

ge̍ē pīyēku̍ ē mɛ ma̍ i̍ ge̍ē pīyēku̍ ē mɛ ē gɛ ni̍. 

54 Bū la ɛbɛ ɔla̍ā mɛ̍, o̍ re̍ka lɛlā yī Īpū Yī Ɔwɔ de pīya ichɛ̄ɛhi ke̍e̍ mɛ̍. Wu̍chē 

oji̍ nɛ, ɔjā nīi ē ko̍ōku̍ ē mɛ ma̍ de pīya i̍ko̍ōku̍ mɛ gɛ ni̍ mɛ̍. Onīi ge̍ē pīyēku̍ 
we̍ ma̍ i̍ chī ge̍ē pīyēku̍ ē mɛ ē gɛ ni̍ mɛ̍. I̍ngɛ̍ɛ̄nɛ̄ nīi Īpū Yī Ɔwɔ ka a̍nɛ: “E̍ de 
Ɔpīyaku̍ chāajɛ ke̍e̍ mɛ̍. E̍ de ɔ̍ gwō ke̍e̍ mɛ̍. 

55 Ɔpīyaku̍ be̍e! Yɛngrɔ̄ɔ ɔyɔ̍ɔ̄ya̍ yī wɔ gba̍a kɔ̍ɔ̄ gɛ? Wɔhu̍ obī ya̍ āchɛ ɔjā nīi 

a lɛ ma̍ gba̍a kɔ̍ɔ̄ we̍ gɛ, Ɔpīyaku̍?” 

56 Ɔpīyaku̍ nāa wɔhu̍ obī ya̍ āchɛ ɔjā bū la abɔ̄ yī lɛlā ɔdwɔ̄bi̍ nīi hɔ̄ ma̍. Lɛlā 

ɔdwɔ̄bi̍ chī nāa wɔhu̍ yī nū bū la abɔ̄ yī Lihɔ Yī Imo̍sīisi nīi hɔ̄ ma̍. 

57 O̍gbo̍ ge̍ iyī Ɔwɔ nīi hu̍ nīi alɔ yɛ̍ɛ̄ngrɔ̄ɔ gala abɔ̄ yī Iji̍sɔ̄ɔsi Ikra̍yisi Ādādā yī 

alɔ ma̍! 

58 Aɛ̍nɛ̍ yī u lēchi̍ lēchi̍! Ala̍ ā yarɛ brii kpakpa gɛ! Ala̍ ā de abɔ̄ ngmu̍wɔ̍hu̍ la 

u̍ku̍rɔ̍ nīi ala̍ yɛ ē ya̍ de Ādā ma̍ gɛ! Wu̍chē oji̍ nɛ, ala̍ jo̍ōkū mɛ̍ hīka, ɔjā mɔjā 
nīi ala̍ ge̍ yɛ ē ya̍ lipu̍ yī u̍ku̍rɔ̍ yī Ādā, onīi i̍ ɔlamu ɔlamu ni̍ nɛ i̍ hɔ̄ ni̍ cha̍ka̍ra̍. 

1 Alikɔ̍rīnti 16 

1 U̍ma̍ama lɛlā yī okpo obī ge̍ tū āchɛ yī Ɔwɔ wɔbɔ̄ abɔ̍ɔ la Ijudi̍ya bɛ̍ɛ̄nɛ̄ nɛ. 

Ala̍ ā ya̍ lɔkɔ nīi n ka de ogrēeyī yī āchɛ yī Ɔwɔ nīi hɔ̄ la Igale̍siya ma̍ gɛ. 



386 

 

Yala © Bible Society of Nigeria, 1979. 
 

 
 

 

2 I̍kɔ̍ɔbahɛ mi̍kɔ̍ɔbahɛ, ɔ̄chɛ mɔ̄chɛ lipu̍ yī ala̍ ge̍ hwō okpo ɔha̍ bū la ɔjā nīi 

ɔlɔjā lɛ ma̍ nīi e̍ ge̍ de okpo ɔ̍lɔma̍ gbōgbō abɔ̍ɔ ke̍e̍, hɛ̄ɛbɛ nīi n ge̍ wā ma̍ nīi 
okpo ɔdɔ̄da ɔha̍lɔha̍ i̍ ge̍ gba̍a hɔ̄ gɛ ni̍. 

3 N ge̍ wā o̍bū mɛ̍, n ge̍ē de āchɛ nīi ala̍ hu ma̍ ē tɛ̄rɔ̄ pīya yī Ijɛru̍sālɛm bɛ̍ɛ̄nɛ̄. 

N ge̍ē de īpū nīi e̍ ge̍ē bī je̍ wā ma̍ ē de wa̍. 

4 O̍ ge̍ chī tɛ̄ɛbɛ nīi ami ɔlɔjā ge̍ē yɛ, ɔ̍lɔma̍ e̍ ge̍ē tīkpo̍ ba̍la ami ē gāa. 

5 N ge̍ ga la Imɛsɛdo̍niya wa̍a̍ o̍bū mɛ̍, n ge̍ē wā dikpo̍ ē ba̍ ala̍. Wu̍chē oji̍ nɛ, 

Imɛsɛdo̍niya nīi n ge̍ē ga a̍nɛ. 

6 Ɔha̍ni̍, n ge̍ē hɔ̄ tāa ala̍ kpɛ̍ɛ yɛ̍ɛ̍yɛ̍ o̍bū. Ɔha̍ni̍, n ē de yɛ̄grāa yī owu wa̍a̍ ē 

re̍ abɔ̍ɔ; o̍bū ma̍ nīi ala̍ ge̍ tū u wɔbɔ̄ la ɛɛ yī u ga ɛbɛha̍ nīi n ge̍ē gba̍a ē yɛ 
ma̍. 

7 N i̍ chikpo̍ ge̍ē wā ge̍ē ma̍ ala̍ ji ē ga ē pīya ɔpɔ̄ɔpɛ̄ ni̍. Ɔwɔ ge̍ chɛ̄, n chikpo̍ 

ge̍ē hɔ̄ tāa ala̍ ligbi̍gbo̍ o̍bū. 

8 N chī ge̍ē jī hɔ̄ amu la Ɛ̍fɛ̄susi kpɛɛ ē gbo̍ yɛ̄grāa yī Ɔwɔ̄wīyā Yī Owu̍lā nūma̍ 

o̍bū. 

9 Aluji lɔ̄lyɛ̄mɛ̄mɛ̄ amu nyaa ma̍, yɛ̄grāa yī u̍ku̍rɔ̍ ɔyɔ̍ɔ̄ya̍ lēchi̍ lēchi̍ hɔ̄ amu de 

u ke̍ke̍ni̍. 

10 Iti̍mōti ge̍ ga wā abɔ̍ɔ, ala̍ ā chɛ̄rī nīi ala̍ ge̍ ya̍ yaya tāa anu̍. Wu̍chē oji̍ nɛ, 

anu̍ titi yɛ ē ya̍ u̍ku̍rɔ̍ ē de Ādā Iji̍sɔ̄ɔsi bāa ami ma̍. 

11 Ɔ̄chɔ̄chɛ ge̍ e̍e nāa anu̍ tɛ̍bɛ̍lɛ̍ ji ni̍. Ala̍ tū ɔ̄ wɔbɔ̄ nīi o̍ ge̍ pīya la ogbodɔ̍dɔ̍, 

hɛ̄ɛbɛ nīi o̍ ge̍ cha wā dikpo̍ba̍ u. Wu̍chē oji̍ nɛ, n yɛ amu ē gbēyī nīi o̍ ge̍ē wā 
ba̍la aɛ̍nɛ̍ yī alɔ ɛha̍. 

12 U̍ma̍ama lɛlā yī Apo̍lōosi bɛ̍ɛ̄nɛ̄ nɛ. N ē mla anu̍ ɔtū myɛ̄grāa-myɛ̄grāa hīka 

o̍ ge̍ wā ba̍la aɛ̍nɛ̍ yī alɔ āchɛ ehēhī ge̍ ma̍ ala̍. O̍ i̍ chī ku ɔ̍ iko la ūkpɔ̄tū la 
ɔwā abɔ̍ɔ u̍ma̍ama we̍ ni. Yɛ̄grāa ge̍ hɔ̄ de ɔ̍ mɛ̍, o̍ ge̍ē wā ge̍ē ma̍ ala̍. 

13 Ala̍ ā kū grigri! Ala̍ ā yarɛ brii la ɔtū ode chōche! Ala̍ ā lyɛjɛjɛ! Ala̍ ā lwɔhu̍ 

brii! 

14 Ala̍ ā ya̍ u̍ku̍rɔ̍ yī ala̍ wa̍a̍ la ɔhɔtū! 

15 Je̍ka a̍a ala̍ je̍ Isitɛfa̍nāasi ba̍la alwɔlɛ̍ yī nū! Aa̍ de pīya Āchɛ Yī Ikra̍yisi 

yɔbɔ̄ɔbɔ̄ɔbū abɔ̍ɔ la ɔcha yī Igri̍isi wa̍a̍ a̍nɛ. E̍ de iyī wā wa̍a̍ lā de u̍ku̍rɔ̍ yī 
āchɛ yī Ɔwɔ ɔyɔ̍ɔ̄ya̍. 

16 Ala̍ chu̍chu̍u, aɛ̍nɛ̍ yī u! Ala̍ ā ga la ɔgɔgu yī āchɛ nūma̍ ba̍la āchɛ ɛha̍ nīi ē 

ya̍ u̍ku̍rɔ̍ kɛ̄ɛ ē chrɛ̄ɛrɔ̄ i̍ngɔ̍ɔ ba̍la aa̍ ma̍. 

17 N lɛ ɔwɔ̄wīyā kpɛ̍ɛji wu̍chē yī ɔwɔ̄wā yī Isitɛfa̍nāasi ba̍la Ifɔtuna̍tūusi ba̍la 

Aka̍yi̍kūusi. E̍ ya̍ nīi eyī yī ala̍ nīi yɛ ē bīya ami ma̍ gboba̍. 

18 E̍ gbo um ūkpɔ̄tū ba̍ lɔkɔ nīi e̍ gbo ala̍ ūkpɔ̄tū ba̍ ma̍. Ita yī āchɛ oli̍ngɛ̍ɛ̄nɛ̄ 

nūma̍ ngma̍ la ɔkwɛ̍ri̍ya̍ tū wā. 

19 Ogrēeyī yī āchɛ yī Ɔwɔ wa̍a̍ nīi hɔ̄ amu la ajɛ yī E̍siya ma̍ tɛ̄rɔ̄ yī ɔma̍kpɔɔ 

hu ala̍. Akwi̍la ba̍la Iprisi̍la tūla āchɛ yī Ɔwɔ nīi ē grēeyī la wɔlɛ̍ yī wā ma̍, aa̍ 
wa̍a̍ da ala̍ o̍be la ɔgɛnɛgɛnɛ yī āchɛ yī Ikra̍yisi. 

20 Aɛ̍nɛ̍ yī alɔ nīi gblāa amu wa̍a̍ ma̍ tɛ̄rɔ̄ yī ɔma̍kpɔɔ hu ala̍. Ala̍ ā da ɔ̍nyīnū 

o̍be la ɔgɛnɛgɛnɛ bāa aɛ̍nɛ̍ ma̍. 

21 Onūma̍, n ta̍ la abɔ̄ yī ami ɔlɔjā: AMI IPƆ̍ƆLI, N DA ALA̍ O̍BE WA̍A̍. 

22 Ɔ̄chɛ nīi i̍ ge̍ yɔ̍ɔhɔtū yī Ādā ni̍, chi̍i de ɔlɔjā! “Mara̍na tāa!” Ādādā yī alɔ, 

yewā! 

23 Ɔpiyɛ yī Ādā Iji̍sɔ̄ɔsi ge̍ hɔ̄ ba̍la ala̍! 

24 Ɔhɔtū yī u ge̍ hɔ̄ ba̍la ala̍ wa̍a̍ gala abɔ̄ yī Ikra̍yisi Iji̍sɔ̄ɔsi! 

2 Alikɔ̍rīnti 

2 Alikɔ̍rīnti 1 

1 Ami Ipɔ̍ɔli nīi - ɔlɛrɔ̄ yī Ikra̍yisi Iji̍sɔ̄ɔsi gala ɔgu lɔkɔ nīi Ɔwɔ ɔlɔjā chikpo̍ ma̍, 

ami ba̍la Iti̍mōti ɔɔ̍nɛ̍ alɔ tɛ̄rɔ̄ nūma̍ a̍nɛ. Alɔ tɛ̄rɔ̄ nūma̍ hu ogrēeyī yī āchɛ yī 
Ɔwɔ nīi hɔ̄ la Ikɔ̍rīnti ma̍, ba̍la āchɛ yī Ɔwɔ nīi gblāa la ɔcha yī Igri̍isi wa̍a̍ ma̍. 

2 Ɔwɔ A̍dā yī alɔ ba̍la Ādādā yī alɔ, Iji̍sɔ̄ɔsi Ikra̍yisi ge̍ de ɔpiyɛ ba̍la ogbodɔ̍dɔ̍ 

de ala̍ wa̍a̍. 

3 Alɔ ā to̍gbo̍ de Ɔwɔ nīi - A̍dā yī Ādādā yī alɔ Iji̍sɔ̄ɔsi Ikra̍yisi ma̍. Anu̍ - A̍dā 

nīi ē mlɛ̍ha̍ yī āchɛ ka̍ka̍ ma̍ a̍nɛ. Anu̍ - Ɔwɔ nīi wɔbɔ̄ otōtū wa̍a̍ ē bū la abɔ̄ yī 
nū a̍nɛ. 

4 Anu̍ ē tū alɔ wɔbɔ̄ yɛ̄grāa yī akanya wa̍a̍ nīi alɔ ē lɛ ma̍ a̍nɛ. O̍ ē ya̍ i̍ngɔ̍ɔ 

hɛ̄ɛbɛ nīi alɔ ge̍ē tū āchɛ ɛha̍ nīi akanya ita ɔha̍lɔha̍ wa̍a̍ hɔ̄ de wa̍ ma̍ wɔbɔ̄ 
titi. Alɔ ge̍ē tū wā wɔbɔ̄ bū la wɔbɔ̄ otōtū nīi Ɔwɔ ɔlɔjā tū alɔ o̍bū ma̍. 

5 Lɔkɔ nīi alɔ titi mi̍chi̍ gba̍a̍ tāa Ikra̍yisi ma̍, i̍ngi̍ngɔ̍ɔ nīi alɔ ge̍ē nāa wɔbɔ̄ 

otōtū yī nū ba̍la anu̍ a̍nɛ. 

6 Alɔ ge̍ mi̍chi̍, alɔ mi̍chi̍ wu̍chē yī wɔbɔ̄ otū ala̍ otōtū ba̍la ɔhɛ̍ta̍ yī ala̍. Alɔ ge̍ 

chī nāa wɔbɔ̄ otōtū, ɔ̍lɔma̍ ala̍ titi nāa wɔbɔ̄ otōtū ba̍la wɔhu̍ nīi ge̍ē ya̍ nīi ala̍ ē 
mlɔtū kpɔ̍ɔ̍ la ichi̍ ɔmɔ̍ɔ̄ma̍ lɔkɔ nīi alɔ ē mlɔtū ma̍ mɛ̍. 

7 Alɔ jo̍ōkū hīka, lɔkɔ nīi ala̍ titi yɛ ē mi̍chi̍ bāa alɔ ma̍, i̍ngi̍ngɔ̍ɔ nīi ala̍ titi ge̍ē 

nāa wɔbɔ̄ otōtū nīi alɔ ē nāa ma̍ a̍nɛ. Wu̍chē ɔla̍ā, eyī nīi alɔ de che ala̍ ma̍ i̍ 
tū ɔhi̍yɛ̄ngura ni̍. 

8 Aɛ̍nɛ̍ yī u, alɔ chikpo̍ nīi ala̍ ge̍ē bla lɔkɔ nīi akanya hɔ̄ de alɔ la ajɛ yī E̍siya 

wa̍a̍ ma̍. Iho̍ yī lɛlā ɔnɔ̄kɔ̄kū nīi e̍ de che alɔ ma̍ lyɛnu̍ kpɛ̍ɛ nīi alɔ wa̍ābɔ̄ yī 
ɔhɔ̄leyī. 

9 Alɔ gbɛri̍ya̍ kpɛ̍ɛ hīka e̍ hɛ̍ alɔ lɛpɔ̄ yī ɔpīyaku̍ mɛ̍. Onūma̍ wa̍a̍ ya̍ hɛ̄ɛbɛ nīi 

alɔ i̍ ge̍ē de ihi ē gbō iyī alɔ ɛlɛjā ni̍; o̍ ya̍ hɛ̄ɛbɛ nīi alɔ ge̍ē jo̍ōkū de ihi ē gbō la 
Ɔwɔ lōri̍īnū nīi ē de okū hye̍ēyī mɛ ma̍. 

10 Ɔwɔ chī hɛ̍ alɔ ta̍ hī okri yī rikū okwi̍bi̍īyē grigri ɔla̍ā i̍ngɔ̍ɔ ke̍e̍. O̍ chī ge̍ē 

gba̍a ē hɛ̍ alɔ ē ta̍ we̍. Alɔ de ɔtū che ɔ̍ hīka o̍ ge̍ē gba̍a ē hɛ̍ alɔ ē ta̍ i̍ngɔ̍ɔ 
ke̍e̍ we̍. 

11 Ɔla̍ā wa̍a̍ ge̍ē bū la ɔhā nīi ala̍ ge̍ē tū alɔ wɔbɔ̄ ji ē de Ɔwɔ wu̍chē yī alɔ ma̍. 

Bū la ɔhā yɛ̄mɛ̄mɛ̄ ɔla̍ā nīi ala̍ ge̍ē ji ē de alɔ ma̍, Ɔwɔ ge̍ē lɛ ɔhīyɔkɔ yī nū, ē 
de ɔpiyɛ ē kla̍ alɔ. Bū la ɛbɛ ɔla̍ā, āchɛ yɛ̄mɛ̄mɛ̄ ge̍ē to̍gbo̍ ē de ɔ̍ bāa 
ohwōhwō ma̍ wu̍chē yī alɔ. 

12 Ɔjā nīi ē bī alɔ wɔ̄wīyā gɔ̄ga ma̍ hɔ̄ ma̍ a̍nɛ: Alɔ jo̍ōkū tɛri̍tɛri̍ bū la ɛri̍ya̍ yī 

ūkpɔ̄tū yī alɔ hīka, ɔhɔ̄leyī nīi alɔ lɛ la yɛchɛ nūma̍ ma̍, ba̍la lɛlā nīi alɔ ē ya̍ 
ba̍la ala̍ pi̍i̍ ma̍, ɔha̍lɔha̍ wa̍a̍ lɛ bāa ɔchra̍da̍da̍ ma̍ ba̍la olēchi̍ lēchi̍ ke̍e̍. Ɔla̍ā, 

Ɔwɔ de de alɔ i̍ngɔ̍ɔ a̍nɛ; o̍ bū la uhwa ɔnɛ̄ɛhɛhi yī Ɔwɔ nīi o̍ ē de ma̍. I̍ lɛlā 
ojo̍ōje̍ ka̍ka̍ yī ɔ̄chɛ̄ɛchɛ - ohu̍ a̍ni̍. 

13 Ɔjā nīi ala̍ ge̍ē ma̍ la īpū je̍ ochi̍chi̍ yī nū ma̍ nīi alɔ ē ta̍ tū la īpū tɛ̄rɔ̄ hu ala̍ 

a̍nɛ. N deyīche hīka ala̍ ge̍ē ya̍ i̍ngɔ̍ɔ ē je̍ ochi̍chi̍ yī lɛlā wa̍a̍ la ɔgɔ̄grāa. 

14 U̍ma̍ama ma̍, ala̍ i̍ je̍ ochi̍chi̍ yī lɛlā gɔ̄grāa i̍ngɔ̍ɔ we̍ ni̍. Bū la ɛbɛ ɔla̍ā, la 

Ɔ̄chī Yī Ɔwɔ̄wā Yī Ādā Iji̍sɔ̄ɔsi, ala̍ ge̍ē wɔ̄wīyā wu̍chē yī alɔ; alɔ chī ge̍ē 
wɔ̄wīyā wu̍chē yī ala̍ titi. 

15 N jo̍ōkū i̍ngɔ̍ɔ hwɔhi hwɔhi, anu̍ ohu̍ nīi n miya rāarāa yɛ ē ge̍ē wā ge̍ē ma̍ 

ala̍, hɛ̄ɛbɛ nīi ala̍ ē re̍ uhwa yī u igbɛpa a̍nɛ. 

16 Wu̍chē oji̍ nɛ, n miya ge̍ē nyā ge̍ē ma̍ ala̍ nīi n ga yɛ gāa Imɛsɛdo̍niya ma̍. 

N chī gba̍a miya ge̍ē ma̍ ala̍ la ɔchɔ̄chā i̍ngi̍ngɔ̍ɔ. N ge̍ē wā abɔ̍ɔ i̍ngɔ̍ɔ hɛ̄ɛbɛ 
nīi ala̍ ē tū u wɔbɔ̄ la ɛɛ nīi n yɛ gāa Ijudi̍ya ma̍. 

17 Ɔmɔ̄miya ɔla̍ā nīi n yɛ ē miya ma̍ lɛ kpa̍tākpatā la eyī yī ala̍? Ala̍ gbɛri̍ya̍ ka 

amɔ̍lɔ yɛ ē miya i̍ngɔ̍ɔ ma̍, ɛri̍ya̍ yī amɔ̍lɔ wa̍a̍ ɔ̍lɔ lā de iyī amɔ̍lɔ amɔ̍lɔ ke̍e̍? 
Ala̍ gbɛri̍ya̍ ka amɔ̍lɔ ɔ̍lɔ ē de lɛlā chɛ̄ hīka “Ēē, ēē” o̍bū chōo̍chē hīka “Ehe̍, 
ehe̍”? 

18 Wu̍chē yī Ɔwɔ nīi - olēchi̍ lēchi̍ ma̍, “oēē” ba̍la “ehe̍” ugbo̍he i̍ngɔ̍ɔ i̍ hɔ̄ lɛlā 

yī u nīi ē choko̍o ē de ala̍ ma̍ ni̍. 

19 Lēchi̍, Iji̍sɔ̄ɔsi Ikra̍yisi, Ɔyi̍ Yī Ɔwɔ nīi Isa̍yi̍lāasi, ba̍la Iti̍mōti, ba̍la ami yɛ ē 

ka lɛlā yī nū de ala̍ ma̍, o̍ i̍ re̍ka “Ēē” ba̍la “Ehe̍” ni̍. Ɔkɔkɔ ɔla̍ā, anu̍ re̍ka “Oēē” 
yī Ɔwɔ a̍nɛ. 

20 Wu̍chē oji̍ nɛ, Iji̍sɔ̄ɔsi re̍ka “Oēē” yī oko̍o nīi Ɔwɔ che wa̍a̍ ma̍ a̍nɛ. Ɔla̍ā - 

ohu̍ nīi alɔ ē ka hīka, “O̍ ge̍ lɛ i̍ngɔ̍ɔ” gala abɔ̄ yī Iji̍sɔ̄ɔsi Ikra̍yisi, ē de rīgā de 
Ɔwɔ ɔlɔjā a̍nɛ. 

21 Ɔwɔ ɔlɔjā ya̍ nīi alɔ ba̍la ala̍ jo̍ōkū hwɔhi hwɔhi lɔkɔ nīi ɔhɔ̄leyī yī alɔ lɛ la 

Ikra̍yisi ma̍ a̍nɛ. Ɔwɔ ɔlɔjā de alɔ lā ke̍e̍ lɛ̍kɛ̍kɔ̍ a̍nɛ. 

22 Anu̍ ɔlɔjā de ina̍aba ba̍ alɔ ka aɛ̍lɛ - iyī anu̍ a̍nɛ. Anu̍ ɔlɔjā de Uhu Ɔnɛ̄ɛhɛhi 

yī nū tū alɔ la ūkpɔ̄tū nīi alɔ ge̍ē jɔ̍ɔkɔ ē de ɔtū che ɔjā wa̍a̍ nīi o̍ de lā de alɔ 
ma̍ a̍nɛ. 

23 Ɔwɔ - itɛ̍ɛhi̍yɛ̍ yī u a̍nɛ. Wu̍chē oji̍ nɛ, anu̍ je̍ ūkpɔ̄tū yī u a̍nɛ. Ala̍ jo̍ōkū gɛ 

hīka, wu̍chē yī ala̍ nīi n i̍ ga Ikɔ̍rīnti ni̍ a̍nɛ. 

24 Alɔ i̍ yɛ ē ku̍ ala̍ wɔhu̍ wɔhu̍ hīka ala̍ ge̍ chɛ̄ lɛlā nīi alɔ yɛ ē ka ma̍ pi̍i̍ ni̍. 

Je̍ka a̍a ala̍ yarɛ abɔ̍ɔ brii la ɔtū ode chōche yī ala̍ mɛ̍. Ɔkɔkɔ ɔla̍ā, alɔ yɛ ē ya̍ 
u̍ku̍rɔ̍ ɔyɔ̍ɔ̄ya̍ ba̍la ala̍ wu̍chē yī ɔwɔ̄wīyā yī ala̍ ke̍e̍. 

2 Alikɔ̍rīnti 2 

1 Wu̍chē ɔla̍ā, n miya la ūkpɔ̄tū yī u hīka n i̍ ge̍ē wā ge̍ē ya̍ nīi ala̍ ē 

he̍ēyīwɔnɔ ni̍. 

2 N ge̍ wā ge̍ ya̍ nīi ala̍ de he̍ēyīwɔnɔ ma̍, ānyɛ chī ge̍ē ya̍ nīi ūkpɔ̄tū lɛ u yaya 

bɛ̍ɛ̄nɛ̄ ma̍? O̍ chī - āchāchɛ ɔ̍lɔma̍ nīi n ya̍ nīi e̍ he̍ēyīwɔnɔ ma̍ nɛ! 

3 Ɔla̍ā - ohu̍ nīi n ta̍ īpū ɔla̍ā tɛ̄rɔ̄ hu ala̍ a̍nɛ. N i̍ chikpo̍ ge̍ē wā ge̍ē de ē 

he̍ēyīwɔnɔ ni̍. Wu̍chē oji̍ nɛ, ala̍ - āchɛ nīi ge̍ē ya̍ nīi ūkpɔ̄tū lɛ u yaya ma̍ a̍nɛ. 
N jo̍ōkū hīka ūkpɔ̄tū ge̍ lɛ u yaya mɛ̍, ala̍ titi ge̍ē lɛ ɔwɔ̄wīyā. 

4 N ta̍ īpū nūma̍ la ūkpɔ̄tū ɔti̍yatū ba̍la ūkpɔ̄tū ɔngmu̍wɔnɔ ɔlamu ɔlamu. Yeje 

mu um eyī. I̍ ɔya̍ nīi ala̍ he̍ēyīwɔnɔ ni̍; ɔya̍ nīi ala̍ jo̍ōkū yī ɔhɔtū nīi n lɛ de ala̍ 
ma̍ nɛ. 

5 Ɔ̄chɛ ɔha̍ ge̍ ya̍ nīi ɔ̄chɛ ɔha̍ he̍ēyīwɔnɔ, ɔ̍lɔma̍ ala̍ nīi ɔlɔjā ya̍ i̍ngɔ̍ɔ tāa ala̍ 

a̍nɛ; i̍ ami ni̍. Kɛ̄ɛ i̍ngɔ̍ɔ ni̍, ɔ̄chɛ ɔha̍ yī ala̍ nīi o̍ ya̍ i̍ngɔ̍ɔ tāa anu̍ a̍nɛ. Wu̍chē 
oji̍ nɛ, ami i̍ chikpo̍ ge̍ē lwɔnɔnɔ ē tāa ala̍ ni̍. 

6 Ichi̍ nīi ala̍ āchɛ ɛha̍ de de ɔ̄chɛ oli̍ngɔ̍ɔ ma̍ u̍tu lɔ̄kū mɛ̍. 

7 U̍ma̍ama, ala̍ de kɔ̄ de ɔ̍ nīi ala̍ ge̍ tū ɔ̄ wɔbɔ̄, hɛ̄ɛbɛ nīi o̍ ge̍ e̍e de he̍ēyīwɔnɔ 

ɔ̄kɔ̄kū, wa̍ābɔ̄ ligbo̍-ligbo̍ ni̍. 

8 Ala̍ chu̍chu̍u! Ala̍ ā ya̍ lɛbɛ nīi o̍ ge̍ jo̍ōkū gɛ hīka ala̍ yɔ̍ɔhɔtū yī nū gba̍a̍. 

9 Lɛlā nūma̍ ohu̍ nīi n ta̍ īpū ɔla̍ā tɛ̄rɔ̄ hu ala̍ a̍nɛ. N yɛ ē kwɔgu ge̍ē jo̍ōkū lɔkɔ 

nīi ala̍ yarɛ hī otu̍tū ma̍. N gba̍a chikpo̍ ge̍ē jo̍ōkū hīka ala̍ ka̍a yɛ abɔ̍ɔ ē ya̍ 
lɔkɔ nīi n ka hīka ala̍ ge̍ ya̍ ma̍ oo. 

10 Ala̍ ge̍ de lɛlā ɔha̍ nīi ɔ̄chɛ ɔha̍ ya̍ abi̍ ma̍ kɔ̄ de ɔ̍ mɛ̍. O̍ re̍ka ami titi de kɔ̄ 

de ɔlɔjā mɛ̍. Iyī ami ma̍, ɔha̍ ge̍ hɔ̄ i̍ngɔ̍ɔ nīi ngma̍ nīi ami ē de kɔ̄ de ɔlɔjā, n 
ge̍ē de ē kɔ̄ de ɔlɔjā wu̍chē yī ala̍ la eyī yī Ikra̍yisi ɔlɔjā. 

11 N ya̍ i̍ngɔ̍ɔ hɛ̄ɛbɛ nīi Isa̍tan i̍ ge̍ē ma̍ ɛbɛ ē bī wɔhu̍ yī ala̍ ē gɛ ni̍. Wu̍chē oji̍ 

nɛ, alɔ wa̍a̍ je̍ ɔjā nīi Isa̍tan chikpo̍ ge̍ē ya̍ ma̍. 

12 N gbajɛ ga Itro̍asi la Wɔ̄kā Ɔlwɔnyɛ yī Ikra̍yisi la ɔkɔ̄ka de āchɛ ma̍, n ma̍ 

hīka Ɔwɔ lwāa ɔpɔ̄pū yī u̍ku̍rɔ̍ ta̍ abɔ̍ɔ kpɛ̍ɛji. 

13 Ūkpɔ̄tū chī ti̍ya ami tū kpɛ̍ɛji wu̍chē lɔkɔ nīi n i̍ ma̍ Ita̍yi̍tɔ̄ɔsi ni̍ ma̍. Wu̍chē 

ɔla̍ā, n ta̍ alɛbɛ ɔla̍ā ɔhɔ̄lɛhi, pīya yī Imɛsɛdo̍niya. 

14 O̍gbo̍ ge̍ iyī Ɔwɔ! Wu̍chē oji̍ nɛ, bū la otū ngmo̍tu̍chɛ̄ yī alɔ ba̍la Ikra̍yisi, 

Ɔwɔ ē bī alɔ bāa aligbakɔbɔ ma̍ la ɔ̍gba yī ogrinya ɔhɔ̍ɔ̄hɛ̍ wu̍chē yī yɛngrɔ̄ɔ 
ɔyɔ̍ɔ̄ya̍ yī Ikra̍yisi. Ɔwɔ ē bī alɔ ē ya̍ lɛbɛ nīi lɛlā yī Ikra̍yisi ojo̍ōje̍ ge̍ē mīyanya 
ē ga ɛbɛha̍ ɛbɛha̍ wa̍a̍ bāa ɔjā oni̍pī gɛnɛgɛnɛ ma̍. 

15 Wu̍chē oji̍ nɛ, alɔ nūma̍ lɛ bāa yanɔ̄ oni̍pī gɛnɛgɛnɛ nīi Ikra̍yisi de pā Ɔwɔ 

ma̍. Li̍pī yī yanɔ̄ ɔlɛgɛnɛgɛnɛ ɔla̍ā ngrāa wa̍a̍ ē de āchɛ nīi ge̍ē lɛ ɔhɛ̍ta̍ ma̍ 
ba̍la āchɛ nīi ge̍ē pīyēbi̍ ma̍. 

16 Āchɛ nīi ge̍ē pīyēbi̍ ma̍, li̍pī ɔla̍ā lɛ wa̍ bāa lɛ̍hwa ɔngmɔ̍ɔchɛ ma̍. Āchɛ nīi 

chī ge̍ē lɛ ɔhɛ̍ta̍ ma̍, o̍ lɛ wa̍ bāa ɔjā oni̍pī gɛnɛgɛnɛ nīi ge̍ē de ɔhɔ̄leyī de wa̍ 
ma̍. Ɔ̄nyɛ chī ge̍ē ya̍ u̍ku̍rɔ̍ ɔnɔ̄kɔ̄kū ɔla̍ā mɛ ma̍? 

17 Alɔ ma̍ i̍ lɛ bāa āchɛ ɛha̍ nīi ē bī ɛrɔ̄ yī Ɔwɔ ē ya̍ bāa ɔjā ɔlɛtɛ̍bɛ̍lɛ̍ obī rɔ̍ɔ̄ra̍ 

ma̍ ni̍. Wu̍chē lɔkɔ nīi Ɔwɔ tū alɔ ɛrɔ̄ otōtū ma̍, alɔ ē ka lɛlā la olēchi̍ lēchi̍ la 
eyī yī nū bāa āchɛ nīi - a̍chɛ̍ yī Ikra̍yisi lēchi̍ lēchi̍ ma̍. 

2 Alikɔ̍rīnti 3 

1 Onūma̍ gba̍a ya̍ bɔ̄ɔjā nīi alɔ ɛlɛjā yɛ ē kā iyī alɔ ɔkɔ̄kā ma̍? Alɔ ge̍ē gba̍a ē 

bī lɛhu̍ īpū ɔha̍ nīi ge̍ē chabɔ̄ yī alɔ ē hu̍ ala̍ ma̍ o̍bū? Kɛ̄ɛ alɔ ge̍ē nāa lɛhu̍ īpū 
ɔha̍ la abɔ̄ yī ala̍ bāa ibiha̍ ma̍ o̍bū? 

2 Je̍ka a̍a ala̍ re̍ka lɛhu̍ īpū nīi alɔ lɛ ma̍ a̍nɛ? E̍ de ala̍ tɔ̍ɔ̄ta̍ gblāa amu la 

ūkpɔ̄tū yī alɔ ke̍e̍ nīi āchɛ ge̍ē ma̍ ɔ̄ jo̍ōkū mɛ̍. 

3 O̍ lā nyaa hīka Ikra̍yisi ɔlɔjā ta̍ īpū nūma̍ de tɛ̄rɔ̄ ga la abɔ̄ yī alɔ a̍nɛ. I̍ yenyi 

īpū ɔlamu nīi Ikra̍yisi bī ta̍ īpū nūma̍ a̍ni̍; o̍ chī i̍ ichō yī lɛchɔ̄ nīi e̍ ē tɔ̍ɔ̄jā gblāa 
ma̍ nīi o̍ ta̍ gblāa a̍ni̍. Uhu Yī Ɔwɔ nīi - Ɔwɔ ɔhɔ̄leyī ma̍ nīi o̍ bī tɔ̍ɔ̄jā la ūkpɔ̄tū 
yī āchɛ̄ɛchɛ a̍nɛ. 

4 Alɔ ka i̍ngɔ̍ɔ wu̍chē oji̍ nɛ, alɔ de ɔtū che Ɔwɔ la olēchi̍ lēchi̍ bū la abɔ̄ yī 

Ikra̍yisi. 

5 Ɔjɔ̄jā i̍ hɔ̄ amu la ūkpɔ̄tū yī alɔ nīi ge̍ē ya̍ nīi alɔ ē che ē de iyī alɔ hīka alɔ 

ge̍ē ya̍ u̍ku̍rɔ̍ nūma̍ mɛ a̍nɛ ni̍. Onīi alɔ ge̍ē ya̍ mɛ wa̍a̍ ma̍ bū la abɔ̄ yī Ɔwɔ 
ɔlɔjā. 

6 Anu̍ ya̍ nīi alɔ yɛ ē chrɛ̄ɛrɔ̄ yī yɛka onīpīpɛ̄ yī nū nūma̍ ē mɛ a̍nɛ. I̍ iyī lihɔ nīi e̍ 

tɔ̍ɔ̄ta̍ tū la īpū ma̍ ni̍; iyī Uhu Yī Ɔwɔ nɛ. Lihɔ nīi e̍ tɔ̍ɔ̄ta̍ tū ma̍ ē bī ɔpīyaku̍ ge̍ē 
de ɔ̄chɛ; Uhu Yī Ɔwɔ ma̍ ē de ɔhɔ̄leyī de ɔ̄chɛ. 

7 Lihɔ Yī Imo̍sīisi ma̍, e̍ ta̍ gblāa la ichō yī lɛchɔ̄ ɔlɛpatapata. Yɛ̄grāa nīi e̍ yɛ ē 

nāa Lihɔ Yī Imo̍sīisi ɔla̍ā ma̍, Ɔwɔ de rīgā yī anu̍ ɔlɔjā chabɔ̄. Rīgā yī Ɔwɔ nīi 
yɛ ē ho̍ōhu̍ la inēyī yī Imo̍sīisi ma̍ i̍ lɔ̄kɔ̄kū i̍ngɔ̍ɔ ni̍ nyaa ma̍, o̍ hu̍ kpɛ̍ɛ nīi 
Ali̍sɛ̄rɛli i̍ deyīrɛ ɔ̍ mɛ ni̍. Lihɔ Yī Imo̍sīisi nīi u̍ku̍rɔ̍ yī nū re̍ka obī ɔpīyaku̍ ge̍ de 
ɔ̄chɛ ma̍, anu̍ wā la ita yī rīgā i̍ngɔ̍ɔ ke̍ke̍ni̍ a̍nɛ. 

8 Rīgā nīi ge̍ē hɔ̄ la u̍ku̍rɔ̍ yī Uhu Yī Ɔwɔ ma̍ ge̍ lɛ ke̍ke̍ni̍ pɛtɛpɛtɛ kana̍ ma̍ 

ēēe? 

9 Rīgā nīi hɔ̄ la ɔjā obī hɛ̍ āchɛ lɛpɔ̄ lɔ̄kū i̍ngɔ̍ɔ ma̍, iyī ɔjā nīi ē de lɛpɔ̄ ngma̍ la 

āchɛ ma̍ ge̍ē lɔ̄kū kana̍ ma̍ ēēe? 

10 Lēchi̍, rīgā olu̍ma̍ama gɔ̄ga pɛtɛpɛtɛ a̍nɛ. Wu̍chē oji̍ nɛ, rīgā ɔla̍nū nīi hɔ̄ 

o̍bū ma̍ kwɛ̍ɛjī mɛ̍. 

11 Ɔla̍nū nīi - ɔjā ɔhɔ̄ yɛ̄grāa ɔha̍ pi̍nyɛ̍ ji tū rīgā i̍ngɔ̍ɔ ɔ̄kū ma̍, iyī onūma̍ nīi 

ge̍ē hɔ̄ ku yɛ̄grāa i̍mɔ̄mɛni̍ ma̍ ge̍ tū rīgā ɔ̄kū kana̍ ma̍ ēēe? 

12 Wu̍chē yī eyī nīi alɔ de che i̍ngɔ̍ɔ ma̍, alɔ ē ka lɛlā i̍ ē tūuhwi ni̍. 

13 Alɔ ma̍ i̍ lɛ bāa Imo̍sīisi ma̍ ni̍. Imo̍sīisi de ɔjā kla̍ eyī hɛ̄ɛbɛ nīi Ali̍sɛ̄rɛli i̍ ge̍ē 

ma̍ oho̍ōhu̍ ɔlɛbɛ̍bi̍ ɔla̍ā nīi - ɔjā oko̍ōku̍ gba̍a yɛ ē kwɛ̍ɛjī ma̍ ni̍. 

14 Lēchi̍, ɛri̍ya̍ ogbōgbo yī wā wa̍a̍ gōgū. Ɔkpɛɛ ku i̍chɛ nūma̍, ɔjā e̍e kla̍ āā 

abɔ̍ɔ la ɛri̍ya̍ ogbōgbo yī wā yɛ̄grāa nīi e̍ yɛ ē ma̍ īpū yī yɛka ɔnɛ̄chɛ̄ yī Ɔwɔ 
ma̍. Ɔ̍chi̍kpa̍kpa̍ yɛ̄grāa nīi ɔ̄chɛ ge̍ pīya ge̍ tū tāa Ikra̍yisi o̍bū ma̍ nīi ɔjā ɔla̍ā 
nīi gū āchɛ obū ma̍ ge̍ē lwāa a̍nɛ. 

15 Ɔkpɛɛ ku i̍chɛ nūma̍, e̍ ge̍ yɛ ē ka lɛlā bū la īpū Lihɔ Yī Imo̍sīisi ma̍, ɔjā e̍e 

kla̍ āā abɔ̍ɔ la ɛri̍ya̍ ogbōgbo yī wā we̍. 

16 Ɔjā ode kla̍ eyī nūma̍ chī ge̍ē lwāa mɛ, lɔkɔ nīi Īpū Yī Ɔwɔ ka hɔ̄ ma̍ ma̍: 

“Yɛ̄grāa nīi Imo̍sīisi pīyeyīta̍ Ādādā ɔlɔjā ma̍, ɔjā nīi o̍ de kla̍ eyī ma̍ ku̍ lwāa.” 

17 Ādā nūma̍ nīi e̍ ka hɔ̄ ma̍ ma̍ - Uhu Yī Ɔwɔ nɛ. Ɛbɛ nīi Uhu Yī Ɔwɔ nīi - 

Ādādā ma̍ ge̍ hɔ̄ ma̍ - abɔ̍ɔ nīi ɔhɔ̄ ke̍e̍ ē hɔ̄ a̍nɛ. 

18 Alɔ wa̍a̍ nīi i̍ de ɔjɔ̄jā kla̍ eyī ni̍ ma̍, alɔ ē ho̍ōhu̍ bū la rīgā yī Ādā ɔlɔjā. Rīgā 

ɔla̍ā pi̍i̍ nīi ē bū la abɔ̄ yī Ādā nīi - Uhu Yī Ɔwɔ ma̍, anu̍ ē de alɔ ē pīya āchɛ 
bāa anu̍ ɔlɔjā la oho̍ōhu̍ ɔlɛbɛ̍bi̍ nīi bū la rīgā ɔnɔ̄kɔ̄kū ke̍ke̍ni̍ ma̍ a̍nɛ. 

2 Alikɔ̍rīnti 4 

1 Ɔwɔ ɔlɔjā mlɛ̍ha̍ yī alɔ de u̍ku̍rɔ̍ nūma̍ de alɔ a̍nɛ. Wu̍chē ɔla̍ā, ɔjɔ̄jā i̍ ē ti̍ya 

alɔ ūkpɔ̄tū tū mɛ ni̍. 

2 Alɔ tu̍labɔ̄ hī lɛlā ɔya̍ fi̍yɛ̍-fi̍yɛ̍ ba̍la lɛlā oliwēyī iwēyī ɔha̍lɔha̍ wa̍a̍ mɛ̍. Lɛlā 

ɔya̍ la a̍chālā a̍chālā, kɛ̄ɛ ɔya̍ de lɛlā yī Ɔwɔ pīya arīmɛ̄ wa̍a̍, alɔ wa̍ābɔ̄ yī wā 
mɛ̍. Alɔ ē ka lɛlā olēchi̍ lēchi̍ la ogēdēgēdē de āchɛ wa̍a̍ la ɔhɔ̄leyī yī alɔ la eyī 
yī Ɔwɔ. I̍ngɔ̍ɔ nīi alɔ ē chabɔ̄ yī iyī alɔ ē hu̍ ɔ̄chɛ mɔ̄chɛ nīi lɛ ɛri̍ya̍ yī ūkpɔ̄tū 
ma̍ a̍nɛ. 

3 Wɔ̄kā Ɔlwɔnyɛ Yī Ɔwɔ nīi alɔ ē kā ma̍ ge̍ trɛ̍ba, ɔ̍lɔma̍ āchɛ nīi ge̍ē pīyēbi̍ ma̍ 

nīi o̍ trɛ̍ba hī wā a̍nɛ. 

4 E̍ i̍ chɛ̄ mɛ ni̍, wu̍chē oji̍ nɛ, ɔwɔ ɔdwɔ̄bi̍ ɔha̍ amu lipu̍ yī yɛchɛ nūma̍ de wa̍ 

ūkpɔ̄tū gū. O̍ i̍ chɛ̄ nīi e̍ ma̍ ɛbɛ ɔlɛgēdēgēdē nīi yɛ ē fi̍yajɛ ē de wa̍ ma̍ ni̍. Ɛbɛ 
ɔlɛgēdēgēdē nīi bū la Wɔ̄kā Ɔlwɔnyɛ yī lɛlā yī rīgā yī Ikra̍yisi nīi lɛ ke̍e̍ bāa 
Ɔwɔ ɔlɔjā ma̍ nɛ. 

5 Wu̍chē oji̍ nɛ, i̍ lɛlā yī alɔ ɛlɛjā nīi alɔ yɛ ē ka ē de āchɛ a̍ni̍. Alɔ yɛ ē ka lɛlā yī 

Iji̍sɔ̄ɔsi Ikra̍yisi nīi re̍ka Ādādā ma̍. Alɔ - a̍chɛ̍ yī ala̍ wu̍chē yī Ādā Iji̍sɔ̄ɔsi nɛ. 

6 Ɔwɔ ɔlɔjā ka hīka ɛbɛ ɔlɛgēdēgēdē ɔla̍ā ɔ̍lɔ ge̍ē fi̍yajɛ ē gāa ɛbɛ odobū. Ɔwɔ 

ɔla̍ā pi̍i̍, anu̍ ya̍ nīi ɛbɛ ɔlɛgēdēgēdē ɔla̍ā yɛ ē fi̍yajɛ la ūkpɔ̄tū yī alɔ a̍nɛ. Ɔwɔ 
ya̍ i̍ngɔ̍ɔ hɛ̄ɛbɛ ge̍ē de ɛbɛ ɔlɛgēdēgēdē ɔla̍ā nīi re̍ka lɛlā ojo̍ōje̍ ka̍ka̍ nīi hɔ̄ la 
rīgā yī Ɔwɔ yɛ ē fi̍yajɛ la inēyī yī Ikra̍yisi ma̍ ē chabɔ̄ hu̍ alɔ. 

7 Alɔ nīi chī lɛ ɔjā ɔlamu ɔlamu nūma̍ ma̍ chī lɛ bāa yɛ̄hī yī ajɛ ɔbɔbɔ ma̍. Ɔla̍ā 

ge̍ē chabɔ̄ hīka wɔhu̍ nīi gɔ̄ga wa̍a̍ ma̍, iyī Ɔwɔ lōri̍īnū nɛ, i̍ iyī alɔ ni̍. 

8 Akanya ē hɔ̄ de alɔ myɛ̄grāa-myɛ̄grāa, o̍ i̍ ē chī de alɔ chāajɛ ɔ̄chɔ̄chɛ̄ ni̍. Alɔ 

ē ga ē tū la ahu̍lɛ̄lā ɔtɔ̍ɔ̄ta̍ kpɛɛ, alɔ i̍ ē chī pi̍ye̍mā la eyī ode chōche ni̍. 

9 Aluji yī alɔ mwɛbɛ mwɛbɛ, alɔ i̍ ē chī wīyatū la lɛya oro̍ōre̍ ni̍. E̍ ē ya̍ alɔ ɔjā 

dwɔ̄bi̍ dwɔ̄bi̍, e̍ i̍ ē chī de alɔ ē ngmo̍ōngmo̍ ni̍. 

10 Myɛ̄grāa-myɛ̄grāa, alɔ ē bī ɔpīyaku̍ yī Ikra̍yisi amu la okū ibi̍īyē yī alɔ nūma̍, 

hɛ̄ɛbɛ nīi ɔhɔ̄leyī yī Ikra̍yisi ge̍ē hɔ̄ la ibi̍īyē yī alɔ i̍ngi̍ngɔ̍ɔ. 

11 Myɛ̄grāa-myɛ̄grāa la ɔhɔ̄leyī yī alɔ wa̍a̍, alɔ ē tū la obrīihu yī rikū wu̍chē yī 

Iji̍sɔ̄ɔsi, hɛ̄ɛbɛ nīi ɔhɔ̄leyī yī nū ge̍ē hɔ̄ la okōkū ibi̍īyē yī alɔ nūma̍. 

12 Ɔla̍ā re̍ka ɔpīyaku̍ yɛ ē ya̍ u̍ku̍rɔ̍ amu la ibi̍īyē yī alɔ; ɔhɔ̄leyī chī yɛ ē ya̍ 

u̍ku̍rɔ̍ la ibi̍īyē yī ala̍. 

13 Lɛlā yī Īpū Yī Ɔwɔ ɔha̍ re̍ka, “N yɛ ē ka lɛlā wu̍chē oji̍ nɛ, n de ɔtū che Ɔwɔ.” 

Gala ɔgɔgu yī ɔtū ode chōche ɔla̍ā, alɔ titi yɛ ē ka lɛlā wu̍chē lɔkɔ nīi alɔ de ɔtū 
che Ɔwɔ ma̍. 

14 Alɔ jo̍ōkū hīka, Ɔwɔ nīi de Ādā Iji̍sɔ̄ɔsi hye̍ēyī bū la okū ma̍ ge̍ē de alɔ ē 

hye̍ēyī i̍ngi̍ngɔ̍ɔ ba̍la Iji̍sɔ̄ɔsi, ē bī alɔ ba̍la ala̍ ē gāa iyɔ̄bū yī anu̍ ɔlɔjā. 

15 Onūma̍ wa̍a̍ yɛ ē ya̍ wu̍chē yī ɔnɛ̄ɛhɛhi de ala̍. Lɔkɔ nīi uhwa ɔnɛ̄ɛhɛhi yī 

Ɔwɔ ge̍ē grāa āchɛ ē gāa iyɔ̄bū iyɔ̄bū ma̍, i̍ngi̍ngɔ̍ɔ nīi e̍ ge̍ē to̍gbo̍ ē de Ɔwɔ 
ē gāa iyɔ̄bū iyɔ̄bū chabɔ̄ yī rīgā yī nū a̍nɛ. 

16 Wu̍chē yī lɛlā nūma̍ wa̍a̍, ɔjɔ̄jā i̍ ē ti̍ya alɔ ūkpɔ̄tū tū mɛ ni̍. Alɔ jo̍ōkū nyaa 

hīka ibi̍īyē yī alɔ ɔlamu nūma̍ yɛ amu ē de ē wɔ̄wa wa̍a̍ yɛ gāa mɛ̍, uhu yī alɔ 
chī yɛ amu ē mla i̍ngɔ̍ɔ mɔ̄chī mɔ̄chī. 

17 Akanya ɛha̍ pi̍nyɛ̍ nīi alɔ tū ma̍ la anu̍ yɛ̄grāa ɔha̍ o̍bū ma̍ ge̍ē bī ɔkɔ̄kā 

ɔnɔ̄kɔ̄kū nīi i̍ ē kwɛ̍ɛjī oko̍ōku̍ ni̍ ma̍ ge̍ē de alɔ la ɔ̄chī iyɔ̄bū. Ɔkɔ̄kā ɔla̍ā ge̍ē 
ga akanya nūma̍ ɔgɔ̄ga pɛtɛpɛtɛ. 

18 Wu̍chē oji̍ nɛ, i̍ ɔjā nīi āchɛ ē ma̍ la eyī ma̍ nīi alɔ yɛ ē deyīrɛ yī nū a̍ni̍, i̍ma̍ 

la eyī ni̍ nīi alɔ yɛ ē deyīrɛ yī nū a̍nɛ. Ɔjā nīi ɔ̄chɛ ē ma̍ la eyī ma̍ i̍ ē ri̍yɛchɛ 
kpɛɛ ni̍. Onīi ɔ̄chɛ i̍ ē ma̍ la eyī ni̍ ma̍ ē ri̍yɛchɛ kpɛɛ ē ku yɛ̄grāa ɔha̍lɔha̍ a̍nɛ. 

2 Alikɔ̍rīnti 5 

1 Wu̍chē oji̍ nɛ, ibi̍īyē yī alɔ nūma̍ nīi - a̍ywɔ̍da̍ nīi alɔ tū ma̍ la anu̍ ma̍ ge̍ē ku̍ 

ē gbo ma̍, Ɔwɔ ge̍ē de wɔlɛ̍ ɔha̍ ē de alɔ abɔ̍ɔ la ichō. Wɔlɛ̍ nīi anu̍ ɔlɔjā gwo̍ 
nīi ge̍ē ri̍yɛchɛ ē ku yɛ̄grāa ɔha̍lɔha̍ ma̍ nɛ. 

2 U̍ma̍ama, alɔ yɛ amu ē ta̍pi̍yɔ̍, o̍ yɛ amu ē hla̍ alɔ kpɛ̍ɛ la ɔnāa wɔlɛ̍ yī alɔ nīi 

hɔ̄ la ichō ma̍ ru bāa aru̍ ma̍. 

3 Alɔ ge̍ de nāa ru i̍ngɔ̍ɔ mɛ̍, o̍ i̍ ge̍ē gba̍a ē lɛ bɔ̄ɔjā nīi alɔ yɛ la ibi̍īyē ɛwɛwa 

ma̍ ē gɛ ni̍. 

4 Onūma̍ nīi alɔ tū ma̍ la a̍ywɔ̍da̍ yī yɛchɛ nūma̍ ma̍, alɔ yɛ amu ē ti̍iru hīka e̍ ē 

mɔ̍ɔ̄ma̍chi̍ ē ya̍ alɔ ichi̍. Alɔ i̍ yɛ ē chikpo̍ ge̍ē tu̍ ē hī ibi̍īyē yī alɔ yī lipu̍ yī 
yɛchɛ nūma̍ ta̍anū ni̍. Ɔkɔkɔ ɔla̍ā alɔ yɛ ē chikpo̍ ge̍ē nāa ibi̍īyē ɔla̍ā nīi - iyī 
ichō ma̍ ē ru hɛ̄ɛbɛ nīi ɔhɔ̄leyī de ɔjā oko̍ōku̍ mɛ nūma̍ nāa ē mlɛ. 

5 Ɔwɔ ɔlɔjā ya̍ ɔhīyabɔ̄ nūma̍ lā de alɔ a̍nɛ. O̍ de Uhu Ɔnɛ̄ɛhɛhi yī nū de alɔ 

hɛ̄ɛbɛ nīi alɔ ge̍ē jo̍ōkū hwɔhi hwɔhi hīka alɔ ge̍ē nāa ɔjā nīi o̍ de lā de alɔ ma̍. 

6 Wu̍chē ɔla̍ā, ūkpɔ̄tū ku alɔ brii myɛ̄grāa-myɛ̄grāa. Alɔ jo̍ōkū hīka, kpɛɛ nīi alɔ 

chī e̍e hɔ̄ amu wɔlɛ̍ la ibi̍īyē nūma̍ ma̍, alɔ hɔ̄ hwɛɛ hī wɔlɛ̍ yī Ādā Nīi - Ɔwɔ 
Ma̍ we̍. 

7 Ɔhɔ̄leyī yī alɔ - iyī ɔtū ode chōche nɛ, i̍ iyī ɔma̍ la eyī ni̍. 

8 Wu̍chē ɔla̍ā, ūkpɔ̄tū ku alɔ brii. O̍ ē ngma̍ nīi alɔ ē pīya ē hī wɔlɛ̍ nīi - iyī 

ibi̍īyē nūma̍ ma̍ gāa ge̍ē hɔ̄ la wɔlɛ̍ yī Ādā Nīi - Ɔwɔ Ma̍. 

9 O̍ ge̍ chī ro̍ōre̍ka alɔ hɔ̄ la wɔlɛ̍ yī alɔ amu kɛ̄ɛ abɔ̍ɔ oo, onīi - ɔka̍ka̍ gɔ̄ga nīi 

alɔ chikpo̍ ge̍ē ya̍ ma̍ - ɔyɛ̍ɛ̄lā nīi lɛ Ādā wɔnyɛ ma̍ nɛ. 

10 Wu̍chē oji̍ nɛ, alɔ wa̍a̍ ge̍ē bīyɛchɛ ge̍ē rɛ la iyɔ̄bū yī Ikra̍yisi nīi o̍ ē hlɛ̍ɛ̄pɔ̄ yī 

alɔ. Ɔ̄chɛ mɔ̄chɛ ge̍ē nāa ɔjā nīi ngma̍ la anu̍ ma̍, gala ɔgɔgu yī lɛlā ɔnɛ̄ɛhɛhi 
kɛ̄ɛ ɔdwɔ̄bi̍ nīi ɔlɔjā ya̍ la ɔhɔ̄leyī yī ibi̍īyē nūma̍ ma̍. 

11 Alɔ je̍ ɔjā nīi re̍ka uhwi yī Ādā la otōtū ma̍. Anu̍ - ohu̍ nīi alɔ ē ra̍ābɔ̄ yī lɛlā 

de āchɛ a̍nɛ. Ɔwɔ ɔlɔjā jo̍ōkū yī alɔ la ɔgɔ̄grāa. N chī de ɔtū che hīka ala̍ jo̍ōkū 
yī ami i̍ngi̍ngɔ̍ɔ abɔ̍ɔ la ūkpɔ̄tū yī ala̍. 

12 Alɔ i̍ yɛ gbla̍a iyī alɔ ē chabɔ̄ ochōche ē hu̍ ala̍ ni̍. Alɔ yɛ ē chabɔ̄ yī ochi̍chi̍ 

yī lɛlā nīi ala̍ ge̍ē bī alɔ ē wīyā ma̍. Bū la onūma̍, ala̍ ge̍ē lɛ ɔkɔlɛ̄lā ɔha̍ ē hīya 
āchɛ ɛha̍ nīi ē ma̍ āchɛ ji ē bī wā gbogū, nīi i̍ ē ma̍ abɔ̄ lɛlā yī wā o̍bū ni̍ ma̍. 

13 Alɔ ge̍ de gbɔ̍ɔ̄gbyɛ̍lɛ̍ oo; wu̍chē yī ɔkɔ̄kā yī Ɔwɔ nɛ. Alɔ ge̍ chī ro̍ōre̍ka āchɛ 

ɛlɛdu̍mɔ̍ oo, ɔ̍lɔma̍ wu̍chē yī ɔnɛ̄ɛhɛhi de ala̍ nɛ. 

14 U̍ma̍ama, alɔ wa̍a̍ jo̍ōkū hīka Ikra̍yisi ɔ̄chɛ ūkpo̍he pīyaku̍ wu̍chē yī 

āchɛ̄ɛchɛ wa̍a̍ a̍nɛ. Ɔla̍ā re̍ka āchɛ̄ɛchɛ wa̍a̍ ma̍ ɔpīyaku̍ ɔla̍ā tāa anu̍. Ɔhɔtū 
nīi Ikra̍yisi lɛ la alɔ ma̍ ē gbō alɔ a̍nɛ. 

15 Ikra̍yisi pīyaku̍ wu̍chē yī āchɛ̄ɛchɛ wa̍a̍ hɛ̄ɛbɛ nīi āchɛ ɛla̍ā nīi de wōwi ma̍ i̍ 

ge̍ē hɔ̄leyī de iyī aa̍ ɛlɛjā gɛ ni̍; e̍ ge̍ē hɔ̄leyī de anu̍ nīi pīyaku̍, gba̍a hye̍ēyī la 
okū wu̍chē yī wā ma̍. 

16 Wu̍chē ɔla̍ā, alɔ i̍ ē myɛ̍ma̍ yī lɛlā ji gala ɔgu nīi alɔ āchɛ̄ɛchɛ ē myɛ̍ma̍ yī 

lɛlā ma̍ ē gɛ ni̍. Alɔ mɔ̍ɔ̄myɛ̍ma̍ yī lɛlā yī Ikra̍yisi gala ɔgɔgu lɔkɔ nīi alɔ 
āchɛ̄ɛchɛ ē myɛ̍ma̍ yī lɛlā i̍ngɔ̍ɔ je̍ nyaa ma̍, alɔ i̍ yɛ ē ya̍ i̍ngɔ̍ɔ ē gɛ ni̍. 

17 Ɔ̄chɛ ge̍ tū ba̍la Ikra̍yisi mɛ̍, ɔlɔjā de ē pīya ɔ̄chɛ onīpīpɛ̄ wa̍a̍ ligbo̍-ligbo̍. 

Ɔnɛ̄chɛ̄ ē pīyēbi̍ ke̍e̍; onīpīpɛ̄ yī nū wā hɔ̄ aa̍ bɛ̍ɛ̄nɛ̄ a̍nɛ. 

18 Lɛlā nūma̍ wa̍a̍, Ɔwɔ ya̍ a̍nɛ. Ɔwɔ de alɔ nīi - aluji yī nū o̍bū ma̍ pīya aɛ̍ɛya 

anu̍ ɔlɔjā gala abɔ̄ yī Ikra̍yisi. Bɛ̍ɛ̄nɛ̄ ma̍, o̍ wā ge̍ de u̍ku̍rɔ̍ nūma̍ de alɔ nīi alɔ 
ge̍ē ku̍ āchɛ ɛha̍ lɛya ē de ɔ̍ titi. 

19 Ɛrɔ̄ nīi alɔ yɛ ē ka ma̍ re̍ka, Ɔwɔ yɛ amu ē ku̍ āchɛ lɛya gala abɔ̄ yī Ikra̍yisi 

mɛ̍. Ɔwɔ i̍ de lɛlā ɔdwɔ̄bi̍ yī wā lā abɔ̍ɔ ga̍nū ni̍. Ɔkɔkɔ ɔla̍ā, o̍ tū alɔ ɛrɔ̄ lɔkɔ nīi 
o̍ ē ku̍ āchɛ lɛya ma̍. 

20 Ala̍ ma̍ gɛ! Alɔ yɛ ma̍ ē ka lɛlā de ala̍ kulɛhu̍ yī Ikra̍yisi mɛ̍. O̍ de ya̍ bɔ̄ɔjā nīi 

Ɔwɔ ɔlɔjā yɛ ē ta̍ ala̍ ɔna yī lɛlā gala abɔ̄ yī alɔ a̍nɛ ma̍. Ala̍ chu̍chu̍u, alɔ ra̍ābɔ̄ 
de ala̍ kulɛhu̍ yī Ikra̍yisi! Ala̍ ā pi̍ye̍mā nīi Ɔwɔ ge̍ de ala̍ pīyabɔ̄ta̍ bū la aluji yī 
nū ga aɛ̍ɛya anu̍ ɔlɔjā gɛ. 

21 Ikra̍yisi ɔlɔjā i̍ tū abi̍ ni̍ lachi̍-lachi̍. Wu̍chē yī alɔ, Ɔwɔ ya̍ ɔ̄ nīi o̍ tū la lɛlā 

ɔdwɔ̄bi̍ yī alɔ āchɛ̄ɛchɛ, hɛ̄ɛbɛ nīi alɔ ge̍ē bɔ̍ɔ̄ba̍ de ē lɛ kpakpa la eyī Ɔwɔ 
ɔlɔjā bū la ongmo̍tu̍chɛ̄ yī alɔ ba̍la Ikra̍yisi. 

2 Alikɔ̍rīnti 6 

1 Bū la u̍ku̍rɔ̍ nīi alɔ yɛ ē ya̍ ba̍la Ɔwɔ ma̍, ala̍ chu̍chu̍u! Ala̍ e̍e pi̍ye̍mā hī 

uhwa ɔnɛ̄ɛhɛhi yī Ɔwɔ nīi ala̍ nāa ma̍ nīi o̍ ge̍ chāajɛ ji ni̍. 

2 Ala̍ ā ma̍ lɔkɔ nīi Ɔwɔ ka ma̍ gɛ: “Yɛ̄grāa nīi n ge̍ē ji̍yɛ̄lā tāa ala̍ ma̍, anu̍ nīi n 

ē darɔ̄ku lɛlā yī ala̍ a̍nɛ. I̍chi̍chɛ nīi n ge̍ē hɛ̍ ala̍ ē ta̍ ma̍, anu̍ nīi n ē tū ala̍ 
wɔbɔ̄ a̍nɛ.” Ala̍ ma̍ gɛ ko̍ō! Yɛ̄grāa ɔ̍lɔma̍ pi̍i̍ nīi Ɔwɔ ge̍ē ji̍yɛ̄lā tāa ala̍ ma̍ hɔ̄ 
ma̍ a̍nɛ. I̍chɛ - ɔ̄chī nīi Ɔwɔ ge̍ē hɛ̍ ala̍ ē ta̍ a̍nɛ. 

3 Alɔ i̍ chikpo̍ nīi ɔ̄chɔ̄chɛ ge̍ ya̍ u̍ku̍rɔ̍ yī alɔ lɛfiyɛ ni̍. Wu̍chē ɔla̍ā, alɔ i̍ gū 

ɔ̄chɔ̄chɛ ɔpɔ̄pū yī lɛlɛ̄lā ni̍ lachi̍ lachi̍. 

4 Ɔkɔkɔ ɔla̍ā, alɔ ē ya̍ ɛlāha̍ ɛlāha̍ wa̍a̍ ē chabɔ̄ hīka alɔ āchɛ yī Ɔwɔ nɛ. Alɔ ē 

mlɔtū kpɔ̍ɔ̍ la akanya ba̍la ichi̍ ba̍la ɔkpalɛ̄kā ɔha̍lɔha̍ wa̍a̍ nīi ē hɔ̄ de alɔ ma̍. 

5 Ɔha̍, e̍ ē gwō alɔ lijē, ku̍ alɔ ē tū igbakɔbɔ; e̍ ē grēeyī de ɛbɛ ē ti̍yatū wu̍chē 

yī alɔ. Ɔha̍, e̍ ē bī alɔ ē ya̍ u̍ku̍rɔ̍ ɔlwɔhɔ̍hu̍; alɔ i̍ ē gbwɔlā īkprī ni̍, ē chlɛ̄ɛmiyɛ 
bɛ̍ɛ̍. 

6 Bū la ɔlɛcha̍ri̍cha̍ri̍ yī alɔ, ba̍la ochi̍chi̍ yī lɛlā ojo̍ōje̍, ba̍la ɔtū ɔmɔ̄mla, ba̍la 

ɔlɛyaya, ba̍la ɔhɔtū olēchi̍ lēchi̍ nīi alɔ lɛ ma̍, ba̍la ɛrɔ̄ olēchi̍ lēchi̍ nīi alɔ bī ma̍, 
ba̍la Uhu Ɔnɛ̄ɛhɛhi Yī Ɔwɔ, ba̍la la wɔhu̍ yī Ɔwɔ ɔlɔjā, alɔ de chabɔ̄ ke̍e̍ mɛ̍ 
hīka alɔ - a̍chɛ̍ yī Ɔwɔ nɛ. Ode lɛ kpakpa ba̍la Ɔwɔ lɔkɔ nīi alɔ de lɛ ma̍, anu̍ 
re̍ka ɔjālɛ̄wu̍ nīi alɔ ge̍ē bī nunu kɛ̄ɛ ē bī gbō iyī alɔ lɛhu̍ a̍nɛ. 

8 E̍ ē de otūlichō de alɔ; e̍ ē chī de liwēyī de alɔ. E̍ ē pra̍a alɔ ɛcha̍; e̍ ē chī kā 

alɔ ɔkɔ̄kā. E̍ ē nāa alɔ bāa alarīmɛ̄ ma̍; lɛlā olēchi̍ lēchi̍ ke̍e̍ nīi alɔ ē chī ka 
a̍nɛ. 

9 E̍ ē nāa alɔ bāa āchɛ nīi e̍ i̍ je̍ wā ni̍ ma̍; āchɛ wa̍a̍ chī je̍ alɔ. E̍ ē nāa alɔ bāa 

āchɛ nīi pīyaku̍ mɛ̍ ma̍, je̍ka a̍a ala̍ ma̍, alɔ chī e̍e wōwi gblāa amu we̍. E̍ 
yɔ̍ɔ̄ya̍ alɔ ichi̍ nyaa ma̍, e̍ i̍ chī de alɔ ngmo̍ōngmo̍ ni̍. 

10 E̍ yɔ̍ɔ̄ya̍ nīi alɔ ge̍ē he̍ēyīwɔnɔ nyaa ma̍, alɔ ē lɛ ɔwɔ̄wīyā myɛ̄grāa-

myɛ̄grāa. Alɔ lɛ bāa alyeklo̍ ma̍; alɔ ē chī ya̍ nīi āchɛ yɛ̄mɛ̄mɛ̄ de ē gbwɔdu 
a̍nɛ. Alɔ de ya̍ bɔ̄ɔjā nīi alɔ i̍ lɛ ɔjɔ̄jā ni̍ ma̍, alɔ kpɛ̍ɛ chī lɛ ɔjā mɔjā wa̍a̍ a̍nɛ. 

11 Aɛ̍ɛya alɔ lēchi̍ lēchi̍ yī ɔcha yī Ikɔ̍rīnti! Alɔ de lɛlā yī alɔ ka hwōō de ala̍ mɛ̍. 

Alɔ de ūkpɔ̄tū yī alɔ wa̍a̍ ta̍āpāapɛ̄ de ala̍ mɛ̍. 

12 Alɔ ma̍ de ūkpɔ̄tū yī alɔ ta̍āpāapɛ̄ de ala̍; ala̍ i̍ chɛ̄ de ūkpɔ̄tū yī ala̍ ta̍āpāapɛ̄ 

de alɔ ni̍ a̍nɛ. 

13 N ge̍ē ka lɛlā tāa ala̍ bɔ̄ɔjā nīi ala̍ - ayi̍ yī u ma̍ bɛ̍ɛ̄nɛ̄. Ala̍ ā gbɛri̍ya̍ tū alɔ 

lɔkɔ nīi alɔ yɛ ē gbɛri̍ya̍ ē tū ala̍ ma̍. Ala̍ ā lwāa ūkpɔ̄tū yī ala̍ ta̍āpāapɛ̄ de alɔ 
bɛ̍ɛ̄nɛ̄ gɛ. 

14 Ala̍ ā chɛ̄rī hɛ̄ɛbɛ nīi ala̍ ge̍ e̍e bɔ̍ɔ̄ba̍ la u̍ku̍rɔ̍ ɔyɔ̍ɔ̄ya̍ ba̍la āchɛ nīi i̍ chɛ̄ku 

Ɔwɔ ni̍ ma̍ ni̍. Lɛlā nīi grāa kpakpa ma̍ ba̍la lɛlā nīi i̍ grāa ni̍ ma̍ gba̍a ē bɔ̍ɔ̄ba̍ 
tū la ɛbɛ ūkpo̍he? Kɛ̄ɛ ɛbɛ ɔlɛgēdēgēdē ba̍la ɛbɛ odobū tōtū ngmo̍tu̍chɛ̄ ma̍? 

15 Ikra̍yisi ba̍la Ɔngūwɛ̄gā i̍ āchɛ ɔchɛ̄ lɛlā ku ɔ̍nyīnū ni̍. I̍ngɔ̍ɔ nīi ɔ̄chɛ ɔchɛ̄ ku 

Ɔwɔ ba̍la ɔ̄chɛ i̍ chɛ̄ku Ɔwɔ ni̍ lɛ otū ngmo̍tu̍chɛ̄ ni̍ a̍nɛ. 

16 U̍nu̍ yī Ɔwɔ i̍ lɛ lɛlɛ̄lā ge̍ē ya̍ ē ngmo̍tu̍chɛ̄ ba̍la i̍kpe̍ēkū ni̍ kpɛkpɛ. Wu̍chē 

oji̍ nɛ, alɔ nūma̍ re̍ka u̍nu̍ yī Ɔwɔ nīi hɔ̄leyī ma̍ a̍nɛ. O̍ lɛ lɔkɔ nīi Ɔwɔ ɔlɔjā ka 
hɔ̄ ma̍ ma̍: “N ge̍ē lwɔ̄lɛ̍ la āchɛ yī u. N ge̍ē wā ge̍ē hɔ̄ la olo̍ōlo̍ yī wā. N ge̍ē 
de ē re̍ka Ɔwɔ yī wā. Aa̍ chī ge̍ē de ē re̍ka āchɛ yī u.” 

17 Wu̍chē ɔla̍ā, Ādā ɔlɔjā ka hīka, “Ala̍ ā pīya hī āchɛ ɛla̍ā! Ala̍ ā hwō iyī ala̍ ta̍ 

hī wā! Ala̍ e̍e tābɔ̄ yī lɛlɛ̄lā ba̍la ɔjā yī lɛbi̍ ni̍! Bū la ɛbɛ ɔla̍ā, n ge̍ē ku̍ ala̍ ē ba̍ 
ɔtū. 

18 N ge̍ē de ē pīya A̍dā yī ala̍. Ala̍ chī ge̍ē de ē pīya ayi̍ yī u. Ami - Ādādā nīi - 

Ɔgɔnyɛ Ɔnɔ̄kɔ̄kū Ma̍ ka a̍nɛ.” 

2 Alikɔ̍rīnti 7 

1 Aɛ̍nɛ̍ yī u! Alɔ nīi Ɔwɔ choko̍o yī lɛlā nūma̍ wa̍a̍ de alɔ a̍nɛ. O̍ lɛ i̍ngɔ̍ɔ ma̍, alɔ 

ā de iyī alɔ lā cha̍ri̍cha̍ri̍ ke̍e̍ hī ɛjāha̍ ɛjāha̍ nīi ē ya̍ nīi ibi̍īyē kɛ̄ɛ uhu yī ɔ̄chɛ ē 
de ē bri̍īnyī ma̍ gɛ, hɛ̄ɛbɛ nīi alɔ ā tūuhwi yī Ɔwɔ la ɔhɔ̄leyī yī alɔ, de iyī alɔ lā 
ke̍e̍ de ɔ̍. 

2 Ala̍ ā kɛ̄ɛbɛ ta̍ de alɔ abɔ̍ɔ lipu̍ yī ūkpɔ̄tū yī ala̍ gɛ. Alɔ i̍ ya̍ ɔ̄chɔ̄chɛ ɔjā je̍ ni̍. 

Alɔ i̍ de ɔ̄chɔ̄chɛ bīya je̍ ni̍. Alɔ i̍ chī ya̍ ɔ̄chɛ ɔha̍ ɔyɔ̍ɔ̄ya̍ je̍ ni̍. 

3 N i̍ yɛ ē kɔ̄ka hɛ̄ɛbɛ ge̍ē hɛ̍ ala̍ lɛpɔ̄ ni̍. Lɔkɔ nīi n ka i̍gba̍a ma̍, ala̍ - āchɛ 

gba̍a̍ de alɔ nɛ. Alɔ ngmo̍tu̍chɛ̄ ba̍la ala̍ yɛ̄grāa ɔha̍lɔha̍, nīi alɔ ge̍ hɔ̄leyī kɛ̄ɛ 
pɔ̄pīyaku̍. 

4 N jo̍ōkū yī ala̍ hwɔhi hwɔhi. N ē wīyā kpɛ̍ɛ wu̍chē yī ala̍. Akanya ɛla̍ā wa̍a̍ nīi 

hɔ̄ de alɔ ma̍, ūkpɔ̄tū ku um amu brii kpɔ̍ɔ̍; ɔwɔ̄wīyā yī u mōmu kɔ̄ kpɔ̍tɔ̍kpɔ̍tɔ̍. 

5 Alɔ gbajɛ ga Imɛsɛdo̍niya ma̍, alɔ i̍ mɔ̍ɔ̄myɛ̍nyɛ̍ o̍bū ni̍, kpɛkpɛ. A̍tu̍tu̍ yī lɛlā 

ogbōgbo ba̍la apɔ̄ ogbōgbo rɛ abɔ̍ɔ la ɛbɛha̍ ɛbɛha̍ wa̍a̍; uhwi chī rɛ amu la 
ūkpɔ̄tū yī alɔ. 

6 Ɔwɔ nīi chī re̍ka otū ɔ̄chɛ ɔlɛkwīkwī wɔbɔ̄ ma̍ tū alɔ ūkpɔ̄tū yī yɛngrɔ̄ɔ brii bū 

la ɔwɔ̄wā nīi Ita̍yi̍tɔ̄ɔsi wā ma̍. 

7 I̍ ɔwɔ̄wā yī nū ke̍e̍ ni̍; oko̍o yī lɛlā nīi o̍ ka de alɔ lɔkɔ nīi ala̍ tū ɔ̄ ūkpɔ̄tū yī 

yɛngrɔ̄ɔ ma̍ nɛ. O̍ gba̍a koko̍o de alɔ hīka ala̍ ɔ̍lɔ yɛ abɔ̍ɔ ē chikpo̍ ge̍ē ma̍ 
amɔ̍lɔ. Ala̍ ɔ̍lɔ mlɛ̍ha̍ gba̍a̍; ala̍ ɔ̍lɔ tībi̍īyē ge̍ē gbō amɔ̍lɔ lēchi̍ lēchi̍. Wu̍chē 
ɔla̍ā, n lɛ ɔwɔ̄wīyā u̍ma̍ama kpɛ̍ɛ hɛ̍ ogbo̍gbe̍. 

8 Lɛlā nīi n ta̍ tū la īpū tɛ̄rɔ̄ hu ala̍ i̍krɔ̍ɔ ma̍ ya̍ nīi ala̍ he̍ēyīwɔnɔ nyaa ma̍, n i̍ 

hi̍je̍mā yī nū ni̍. N ma̍ nīi ɛrɔ̄ yī u ɔla̍ā ya̍ nīi ala̍ he̍ēyīwɔnɔ yɛ̄grāa ɔha̍ ma̍, n 
ke̍ ge̍ hi̍je̍mā. 

9 N chī lɛ ɔwɔ̄wīyā u̍ma̍ama. I̍ owu̍chē lɔkɔ nīi n ya̍ nīi ala̍ he̍ēyīwɔnɔ ma̍ - ohu̍ 

a̍ni̍. N lɛ ɔwɔ̄wīyā wu̍chē oji̍ nɛ, eyīwɔnɔ ɔla̍ā ya̍ nīi ala̍ pīyabɔ̄ta̍ ke̍e̍ mɛ̍. Ɔwɔ 
nāa eyīwɔnɔ ɔla̍ā bī ya̍ u̍ku̍rɔ̍ de ala̍ mɛ̍. Bū la ɛbɛ ɔla̍ā, o̍ re̍ka alɔ i̍ ya̍ ala̍ 
ɔdwɔ̄bi̍ ɔha̍lɔha̍ abɔ̍ɔ ni̍. 

10 Wu̍chē oji̍ nɛ, eyīwɔnɔ nīi Ɔwɔ nāa bī ya̍ u̍ku̍rɔ̍ ma̍, anu̍ bī ūkpɔ̄tū ɔpīyata̍ 

nīi - ɔpɔ̄pū yī ɔhɛ̍ta̍ ma̍ wā a̍nɛ. Ɔna̍ ohi̍je̍mā yī nū ma̍? Eyīwɔnɔ nīi - iyī lɛlā yī 
yɛchɛ nūma̍ ma̍, anu̍ ē bī ɔpīyaku̍ wā a̍nɛ. 

11 Ala̍ ā ma̍ lɔkɔ nīi Ɔwɔ bī eyīwɔnɔ yī ala̍ ɔla̍ā ya̍ u̍ku̍rɔ̍ ma̍ gɛ. Mɔ̍ɔkɔ nīi lɛlā 

olēchi̍-lēchi̍ hɔ̄ la ibi̍īyē yī ala̍ gɛ. Mɔ̍ɔkɔ nīi ala̍ yɛ ē hɔ̍ɔ̄hla̍ ge̍ē ma̍ hīka lɛlā 
ɔ̍lɔ ngma̍ la ala̍ gɛ. Ma̍ ita yī ɔtū ngurangura nīi ala̍ lɛ ma̍ gɛ, ba̍la uhwi ba̍la 
ɛri̍ya̍ yī lɛlā ba̍la ūkpɔ̄tū ode che lɛlā brii ba̍la ɔchɛ̄ hīka ala̍ ɔ̍lɔ ge̍ē hɛ̍ ɔ̄chɛ 
ɔdwɔ̄bi̍ lɛpɔ̄. Ala̍ de chabɔ̄ mɛ̍ hīka ala̍ ɔ̍lɔ i̍ ya̍ dwɔ̄bi̍ lipu̍ yī lɛlā nūma̍ wa̍a̍ ni̍. 

12 N ta̍ īpū ɔgwɔ̄gwā ɔla̍ā tɛ̄rɔ̄ nyaa ma̍, i̍ owu̍chē yī ɔ̄chɛ nīi ya̍ dwɔ̄bi̍ ma̍, kɛ̄ɛ 

ɔ̄chɛ nīi e̍ ya̍ ɔ̄ dwɔ̄bi̍ ma̍ ni̍. Ɔkɔkɔ ɔla̍ā, n ta̍ īpū ɔla̍ā hɛ̄ɛbɛ ge̍ē de ē chāyenyi 
la īkprī yī Ɔwɔ lɔkɔ nīi ala̍ de ūkpɔ̄tū che la alɔ brii ma̍. 

13 Anu̍ ohu̍ nīi ūkpɔ̄tū yī alɔ tu̍ ku brii a̍nɛ. I̍ alalɔ nīi ala̍ tu̍ ūkpɔ̄tū yī alɔ ku 

i̍ngɔ̍ɔ ma̍ ni̍. Ita̍yi̍tɔ̄ɔsi ya̍ nīi alɔ wīyā kpɛ̍ɛ bū la ɔwɔ̄wīyā nīi anu̍ ɔlɔjā lɛ wu̍chē 
wɔbɔ̄ nīi ala̍ tū ɔ̄, mla anu̍ ɔtū ma̍. 

14 N bī ala̍ gbogū de ɔ̍ je̍; ala̍ i̍ chī de u yɛ̍ɛhɛhɛ gɛ ni̍ mɛ̍. Lɛlā olēchi̍ lēchi̍ nīi 

alɔ ē ka ē de ala̍ yɛ̄grāa ɔha̍lɔha̍ a̍nɛ. Gala ɔgɔgu ɔla̍ā, onīi alɔ bī ala̍ gbogū 
de Ita̍yi̍tɔ̄ɔsi wa̍a̍ ma̍ de pīya ichɛ̄ɛhi i̍ngɔ̍ɔ ke̍e̍ mɛ̍. 

15 Bū la ɛbɛ ɔla̍ā, o̍ ge̍ yɛ ē bla lɔkɔ nīi ala̍ tībi̍īyē ge̍ē ya̍ ɔjā nīi o̍ ka ma̍, ba̍la 

ɔkɔ nīi ala̍ ta̍ ɔ̄ ogo̍go̍o luhwi luhwi hi̍bi̍īyē ejē de ɔ̍ ma̍, o̍ ge̍ē yɔ̍ɔhɔtū yī ala̍ ē 
gāa iyɔ̄bū iyɔ̄bū. 

16 Ɔwɔ̄wīyā yī u mwɛbɛ kpɛ̍ɛ nīi n jo̍ōkū hīka ɔtū nīi n de che ala̍ ma̍ de grāa 

i̍ngɔ̍ɔ ke̍e̍ ma̍. 

2 Alikɔ̍rīnti 8 

1 Aɛ̍nɛ̍, alɔ chikpo̍ nīi ala̍ ge̍ē jo̍ōkū lɔkɔ nīi uhwa ɔnɛ̄ɛhɛhi yī Ɔwɔ ya̍ u̍ku̍rɔ̍ 

abɔ̍ɔ la ogrēeyī yī āchɛ yī Ɔwɔ nīi hɔ̄ la Imɛsɛdo̍niya ma̍. 

2 Ɔmama̍ ɔlwɔhɔ̍hu̍ hɔ̄ de wa̍ kpɛ̍ɛji bū la akanya ɛla̍ā wa̍a̍ nīi e̍ tū la anu̍ ma̍. 

Ɔwɔ̄wīyā yī wā chī lɔ̄kū kpɛ̍ɛ nīi e̍ wīyābɔ̄ de ɔjā kpɛ̍ɛ bāa ɔyaya ma̍, e̍ 
gbōgbyeklo̍ nyaa ma̍. 

3 Lēchi̍, e̍ de kpɛ̍ɛ lɔkɔ nīi wɔhu̍ yī wā yɛ ge̍ ba̍ ma̍. E̍ u̍tu de gla wɔhu̍ yī wā ta̍. 

E̍ ya̍ i̍ngɔ̍ɔ la ūkpɔ̄tū yī aa̍ ɛlɛjā. 

4 E̍ nōnuni̍ ra̍ābɔ̄ de alɔ ka aɛ̍lɛ ge̍ē twɔ̄bɔ̄ la ɔjā ode ge̍ tū āchɛ yī Ɔwɔ nīi 

gblāa la Ijudi̍ya ma̍ wɔbɔ̄. 

5 Alɔ i̍ deyīche i̍ngɔ̍ɔ ɔ̄kū ni̍ lachi̍ lachi̍. E̍ tu̍ hī iyī aa̍ ɛlɛjā wa̍a̍ de Ādā mɛ̍. Bū 

lɔkɔ nīi Ɔwɔ ɔlɔjā chikpo̍ ma̍, e̍ chī gba̍a tu̍ hī iyī aa̍ ɛlɛjā wa̍a̍ de alɔ i̍ngi̍ngɔ̍ɔ. 

6 Wu̍chē ɔla̍ā, alɔ ka de Ita̍yi̍tɔ̄ɔsi nīi wu̍tu yī u̍ku̍rɔ̍ yī ɔjā ɔdɔ̄da nūma̍ ma̍ hīka 

o̍ ge̍ īcha la anu̍. O̍ ge̍ wā ge̍ tū ala̍ wɔbɔ̄ hɛ̄ɛbɛ nīi u̍ku̍rɔ̍ ohimɔtū nūma̍ ge̍ de 
ngmɛ̍rɛ̍ la ɔgɔ̄grāa. 

7 Ala̍ ma̍ gbwɔdu la ɔjāha̍ ɔjāha̍ wa̍a̍: Ɔtū ode che Ɔwɔ, lɛlā ɔkɔ̄ka, ochi̍chi̍ yī 

lɛlā ojo̍ōje̍, ochi̍kpo̍ ge̍ twɔ̄bɔ̄ la ɔjāha̍ ɔjāha̍ wa̍a̍ ba̍la ɔhɔtū nīi alɔ hī ala̍ ma̍. 
Wu̍chē ɔla̍ā, alɔ chikpo̍ nīi ala̍ titi ge̍ wīyābɔ̄, de ɔjā yayaya lipu̍ yī u̍ku̍rɔ̍ yī 
ohimɔtū nūma̍. 

8 I̍ lihɔ ɔha̍ nīi n yɛ ē tōtū a̍ni̍. Onūma̍ nīi n yɛ ē chabɔ̄ lɔkɔ nīi āchɛ ɛha̍ chikpo̍ 

ge̍ē twɔ̄bɔ̄ ma̍, n ya̍ i̍ngɔ̍ɔ hɛ̄ɛbɛ ge̍ē jo̍ōkū lɔkɔ nīi ɔhɔtū yī ala̍ lɛ la olēchi̍ 
lēchi̍ ma̍. 

9 Je̍ka a̍a ala̍ jo̍ōkū yī uhwa ɔnɛ̄ɛhɛhi nīi Ādādā yī alɔ, Iji̍sɔ̄ɔsi Ikra̍yisi ɔlɔjā lɛ 

ma̍. O̍ gbwɔdu kpɛ̍ɛji; o̍ chī de iyī nū pīya olyeklo̍ wu̍chē yī ala̍. O̍ ya̍ i̍ngɔ̍ɔ 
hɛ̄ɛbɛ ge̍ē ya̍ nīi ala̍ ē de ē gbwɔdu bū la yeklo̍ yī nū nīi o̍ gbo ma̍. 

10 Lɔkɔ nīi n gbɛri̍ya̍ nīi ala̍ ge̍ē ya̍ ma̍ hɔ̄ ma̍ bɛ̍ɛ̄nɛ̄ a̍nɛ: O̍ hwɔhi lɛbɛ nīi ala̍ 

ge̍ kwɛ̍ɛjī la ɔjā nūma̍ nīi ala̍ wu̍tu yī nū lɛ̍ɛla̍mā ma̍ bɛ̍ɛ̄nɛ̄. Ala̍ yɔbɔ̄ɔbū chikpo̍ 
ge̍ē ya̍ i̍ngɔ̍ɔ a̍nɛ; ala̍ chī gba̍a yɔbɔ̄ɔbū ya̍ i̍ngɔ̍ɔ a̍nɛ. 

11 Ala̍ īcha la anu̍ nīi ala̍ ge̍ kwɛ̍ɛjī la anu̍ gɛ. Lɔkɔ nīi ala̍ chikpo̍ lēchi̍ lēchi̍ 

ge̍ē twɔ̄bɔ̄ nīi ala̍ miya ma̍, ala̍ ā kwɛ̍ɛjī la anu̍ gala ɔgɔgu ɔla̍ā gɛ. Ɔjā nīi ala̍ lɛ 
ma̍ nīi ala̍ ge̍ē de a̍nɛ. 

12 Ala̍ ge̍ chikpo̍ ge̍ē de ɔjā i̍ngɔ̍ɔ, lɔkɔ nīi ala̍ lɛ ge̍ē de ma̍ nīi Ɔwɔ ge̍ē nāa 

a̍nɛ. I̍ onīi ala̍ i̍ lɛ ge̍ē de ni̍ ma̍ ni̍. 

13 N i̍ yɛ ē de iho̍ ɔlyɛnɛ̍nu̍ ē che ala̍ hɛ̄ɛbɛ nīi iyī āchɛ ehēhī ge̍ē lɛ fle̍fle̍ ē de 

wa̍ ni̍. Ɔya̍ nīi o̍ gɔ̄grāa la oe̍ ɔha̍lɔha̍ wa̍a̍ nɛ. 

14 U̍ma̍ama nīi ala̍ lɛ ɔjā mwɛbɛ ma̍, o̍ ngma̍ nīi ala̍ ē tū āchɛ ɛla̍ā nīi i̍ lɛ ni̍ ma̍ 

wɔbɔ̄. Yɛ̄grāa nīi aa̍ ge̍ chī lɛ mwɛbɛ nīi ala̍ i̍ lɛ ni̍ mɛ̍, e̍ ē tū ala̍ wɔbɔ̄ bɛ̍ɛ̄nɛ̄. 
Ɔla̍ā - ɔya̍ nīi o̍ gɔ̄grāa la oe̍ ɔha̍lɔha̍ wa̍a̍ nɛ. 

15 Lɔkɔ nīi Īpū Yī Ɔwɔ ka ma̍: “Ɔ̄chɛ nīi kpo̍ mwɛbɛ ma̍, onīi o̍ lɛ ma̍ i̍ de 

mwɛbɛ ɔ̄kɔ̄kū ni̍. Ɔ̄chɛ nīi chī kpo̍ pi̍nyɛ̍ ma̍, onīi o̍ lɛ ma̍ i̍ de ya̍ pi̍nyɛ̍ ɔ̄kɔ̄kū 
ni̍.” 



399 

 

Yala © Bible Society of Nigeria, 1979. 
 

 
 

 

16 Alɔ da Ɔwɔ o̍be gba̍a̍ wu̍chē lɔkɔ nīi o̍ ya̍ nīi Ita̍yi̍tɔ̄ɔsi yɛ ē chikpo̍ lēchi̍ 

lēchi̍ ge̍ē tū ala̍ wɔbɔ̄ lɔkɔkɔ nīi alɔ titi chikpo̍ ge̍ē ya̍ ma̍. 

17 Alɔ ka de ɔ̍ hīka o̍ ge̍ wā dikpo̍ba̍ ala̍ ma̍, o̍ chɛ̄. O̍ i̍ gba̍a i̍ngɔ̍ɔ ke̍e̍ ni̍, anu̍ 

ɔlɔjā chikpo̍ ge̍ē wā dikpo̍ ē ba̍ ala̍ la abɔ̄ yī nū ke̍e̍ a̍nɛ. 

18 Ɔɔ̍nɛ̍ yī alɔ ɔla̍ā nīi ro̍ohohu la ogrēeyī yī āchɛ yī Ɔwɔ mɔri̍mɔri̍ wu̍chē yī 

u̍ku̍rɔ̍ yī nū nīi re̍ka wɔ̄kā yī lɛlā yī Ɔwɔ ɔkɔ̄ka ma̍, alɔ de ɔ̍ tɛ̄rɔ̄ ba̍la Ita̍yi̍tɔ̄ɔsi 
yɛ abɔ̍ɔ yewā. 

19 I̍ ɔla̍ā ɔla̍ā ke̍e̍ ni̍, ogrēeyī yī āchɛ yī Ɔwɔ mɔri̍mɔri̍ de abɔ̄ ku ɔ̍, hu ɔ̍ ohōhu 

nīi o̍ ge̍ē yɛ ba̍la alɔ lipu̍ yī u̍ku̍rɔ̍ yī ohimɔtū nūma̍ nīi alɔ yɛ ē ya̍ ma̍. Owu̍chē 
yī ɔkɔ̄kā yī Ādā, ba̍la ɔchabɔ̄ hīka alɔ chikpo̍ ge̍ē twɔ̄bɔ̄ nīi alɔ wa̍a̍ yɛ ē ya̍ 
a̍nɛ. 

20 Alɔ yɛ ē ya̍ bāa ɔkɛ̍mɛ̍kɛ̍mɛ̍ ma̍, hɛ̄ɛbɛ nīi wɔ̍na yī lɛlā ɔha̍lɔha̍ ge̍ e̍e būtū 

wu̍chē yī ɔpɔ̄pū nīi alɔ bī yɛ ē nāa ɔjā nīi ala̍ yɛ ē de la ɔlɛyaya ma̍ ni̍. 

21 Alɔ chikpo̍ ge̍ē yɛ̍ɛ̄lā nīi hwɔhi gɔ̄grāa la īkprī yī Ɔwɔ ba̍la iyī āchɛ̄ɛchɛ 

i̍ngi̍ngɔ̍ɔ ma̍. 

22 Wu̍chē ɔla̍ā, alɔ de ɔɔ̍nɛ̍ yī alɔ ɔha̍ tɛ̄rɔ̄ ba̍la aa̍ yɛ abɔ̍ɔ yewā. Alɔ ma ɔ̍ ma̍ 

yɛ̄grāa yɛ̄mɛ̄mɛ̄ de jo̍ōkū mɛ̍ hīka o̍ chikpo̍ lēchi̍ lēchi̍ ge̍ē twɔ̄bɔ̄ myɛ̄grāa-
myɛ̄grāa. U̍ma̍ama nīi o̍ de ɔtū che ala̍ brii gble̍ge̍de̍ ma̍, o̍ chikpo̍ kpɛ̍ɛ lēchi̍ 
lēchi̍ ge̍ē twɔ̄bɔ̄. 

23 Ita̍yi̍tɔ̄ɔsi ma̍ - ɔ̄chɛ ɔ̍mɛpa yī u nīi ē ya̍ u̍ku̍rɔ̍ ba̍la ami la wɔbɔ̄ otū ala̍ otōtū 

ma̍ nɛ. Āchɛ ehēhī nīi yeēwā ba̍la anu̍ ma̍, ogrēeyī yī āchɛ yī Ɔwɔ wa̍a̍ nīi e̍ 
kulɛhu̍ yī wā a̍nɛ. Ɔla̍ā ge̍ē bī ɔkɔ̄kā ke̍ke̍ni̍ ge̍ē de Ikra̍yisi. 

24 Ala̍ ā chabɔ̄ yī ɔhɔtū yī ala̍ hu̍ wā hɛ̄ɛbɛ nīi ogrēeyī yī āchɛ yī Ɔwɔ wa̍a̍ ge̍ 

jo̍ōkū hwɔhi hwɔhi. Ɔla̍ā ge̍ē chabɔ̄ hu̍ wā hīka o̍ ngma̍ nīi alɔ ē bī ala̍ ē gbogū 
i̍ngɔ̍ɔ pɛtɛpɛtɛ. 

2 Alikɔ̍rīnti 9 

1 Lɛlā ɔjā ode tɛ̄rɔ̄ ge̍ tū āchɛ yī Ɔwɔ la Ijudi̍ya wɔbɔ̄ ma̍, o̍ i̍ ngma̍ nīi n ge̍ 

gba̍a ta̍ īpū wu̍chē ɔla̍ā tɛ̄rɔ̄ hu ala̍ gɛ ni̍. 

2 Wu̍chē oji̍ nɛ, n jo̍ōkū hīka ala̍ chikpo̍ ge̍ē twɔ̄bɔ̄. N bī ala̍ gbogū de āchɛ yī 

Imɛsɛdo̍niya i̍ngɔ̍ɔ wa̍a̍ mɛ̍. N ē de wa̍ hīka, “Aɛ̍nɛ̍ yī alɔ yī ɔcha yī Igri̍isi ma̍ 
tībi̍īyē ge̍ē twɔ̄bɔ̄ bū lɛ̍ɛla̍nū mɛ̍.” Ɔla̍ā nīi ala̍ chikpo̍ lēchi̍ lēchi̍ ge̍ē twɔ̄bɔ̄ 
i̍ngɔ̍ɔ ma̍ ya̍ nīi ūkpɔ̄tū yī āchɛ yɛ̄mɛ̄mɛ̄ nyɔ̄ yararɛ. 

3 N de aɛ̍nɛ̍ yī alɔ nūma̍ tɛ̄rɔ̄ yɛ abɔ̍ɔ yewā mɛ̍, hɛ̄ɛbɛ nīi lɛlā nīi alɔ ē bī gbogū 

ma̍ ge̍ e̍e de pīya a̍ji yī lɛlā ni̍. Ɔjā nīi ala̍ de twɔ̄bɔ̄ ma̍ ge̍ lɔ̄lā abɔ̍ɔ i̍ngɔ̍ɔ ke̍e̍ 
lɔkɔ nīi n ka ma̍. 

4 Nɛ̄ni̍, Alimɛsɛdo̍niya ge̍ wā ba̍la ami ge̍ ma̍ hīka ala̍ ɔ̍lɔ i̍ tībi̍īyē we̍ ni̍, o̍ ge̍ē 

liwēyī iwēyī de alɔ kpa̍a! Wu̍chē oji̍ nɛ, n de ɔtū che ala̍ ɔ̄kɔ̄kū. Liwēyī yī ala̍ 
ma̍, n i̍ chī ge̍ē kɔ̄ka ē gɛ ni̍. 

5 Wu̍chē ɔla̍ā nīi n ra̍ābɔ̄ de aɛ̍nɛ̍ yī alɔ nūma̍ hīka e̍ ge̍ yɔbū de u īcha wā 

dikpo̍ba̍ ala̍ a̍nɛ; hɛ̄ɛbɛ nīi e̍ ge̍ tu̍ ɔjā nīi ala̍ choko̍o ge̍ē de ē twɔ̄bɔ̄ ma̍ tu̍chɛ̄ 
lɔ̄lā; hɛ̄ɛbɛ nīi o̍ ge̍ lɔ̄lā abɔ̍ɔ yɛ̄grāa nīi n ge̍ē wā ma̍. Ɔla̍ā ge̍ē chabɔ̄ hīka ala̍ 
ɛlɛjā chikpo̍ ge̍ē de a̍nɛ; i̍ ɔ̄chɛ ku̍ ala̍ wɔhu̍ wɔhu̍ a̍ni̍. 

6 Ala̍ ma̍ gɛ ko̍ō! A ge̍ nyɔjā pi̍nyɛ̍, a ē nāa ɛjāyɛ̄rɔ̄ pi̍nyɛ̍. A ge̍ chī nyi mwɛbɛ, 

a ē nāa ɛjāyɛ̄rɔ̄ mwɛbɛ. 

7 Ɔ̄chɛ mɔ̄chɛ ge̍ de ɔjā twɔ̄bɔ̄ lɔkɔ nīi o̍ gbɛri̍ya̍ ge̍ē de ke̍e̍ ma̍. I̍ ode chōo̍chē 

hi̍je̍mā, kɛ̄ɛ oku̍ wɔhu̍ wɔhu̍ ni̍. Ɔwɔ ē yɔ̍ɔhɔtū yī ɔ̄chɛ nīi de ɔjā la ūkpɔ̄tū 
ɔyaya ma̍. 

8 Ɔwɔ ɔlɔjā lwɔhu̍ ge̍ē de ɛjā kɔ̄ de ala̍ mwɛbɛ ke̍ke̍ni̍ gla onīi ku̍ ala̍ ɔkɔ ma̍ ē 

ta̍. Bū la ɛbɛ ɔla̍ā, ala̍ ge̍ē lɛ ɛjā ē jɛ̄ ala̍ lɛmiyɛ ē hōhī. Ala̍ ge̍ē lɛ ē glɛbɛ ē ta̍ la 
obī yɛ̍ɛ̄lā ɔnɛ̄ɛhɛhi. 

9 Ɔla̍ā lɛ lɔkɔ nīi Īpū Yī Ɔwɔ ka ma̍: “Ɔwɔ lɛ abɔ̄yaya la ɔjā ɔkɔ̄kɔ̄ de alyeklo̍. 

Ɔlɛyaya yī nū hɔ̄ kpɛɛ ku yɛ̄grāa ɔha̍lɔha̍.” 

10 Ɔwɔ ē de ɛjā onyōnyi ē de āchɛ, gba̍a ē de ojōre̍ ē de āchɛ a̍nɛ. O̍ ge̍ē de 

ɔjā onyōnyi nīi ku̍ ala̍ ɔkɔ ma̍ ē de ala̍. O̍ ge̍ē gba̍a ē ya̍ nīi e̍ ē jɛ̄ hwɔhi hwɔhi, 
hɛ̄ɛbɛ nīi ala̍ ē lɛ ɛjā ɛla̍ā mwɛbɛ ke̍ke̍ni̍ bū la abɔ̄yaya yī ala̍. 

11 O̍ ge̍ē ya̍ nīi ala̍ ē gbwɔdu chɔ̍kɔ̄chɔkɔ̄ myɛ̄grāa-myɛ̄grāa, hɛ̄ɛbɛ nīi ala̍ ē lɛ 

abɔ̄yaya yɛ̄grāa ɔha̍lɔha̍. Bū la ɔla̍ā, āchɛ yɛ̄mɛ̄mɛ̄ ge̍ē ka Ɔwɔ ɔkɔ̄kā wu̍chē yī 
ɔjā nīi ala̍ de nīi e̍ nāa la abɔ̄ yī alɔ ma̍. 

12 Lɛhi nūma̍ nīi ala̍ yɛ ē ya̍ ma̍, i̍ wɔbɔ̄ otōtū yī āchɛ yī Ɔwɔ ke̍e̍ nīi o̍ ba̍ la 

anu̍ a̍ni̍. O̍ gba̍a ya̍ nīi o̍be u̍ku̍rɔ̍ ɔda Ɔwɔ ɔdɔ̄da ge̍ē lɔ̄kū gāa iyɔ̄bū iyɔ̄bū. 

13 Bū la ochi̍chi̍ yī lɛlā nīi bīyɛchɛ la u̍ku̍rɔ̍ yī lɛhi ɔyɔ̍ɔ̄ya̍ yī ala̍ nūma̍ ma̍, āchɛ 

yɛ̄mɛ̄mɛ̄ ge̍ē kā Ɔwɔ ɔkɔ̄kā. Wu̍chē oji̍ nɛ, o̍ i̍ ba̍ la Wɔ̄kā Ɔlwɔnyɛ yī Ikra̍yisi 
nīi ala̍ yɛ ē koko̍o de āchɛ ma̍ ke̍e̍ ni̍, ala̍ gba̍a yɛ ē pɔ̍ɔkɔ yī nū, yɛ ē kɔ̄ ɔjā nīi 
ala̍ lɛ ma̍ ē de aa̍ ba̍la āchɛ ɛha̍ bāa ɔpu̍pupu̍ ma̍. 

14 Bū la ɛbɛ ɔla̍ā, e̍ ge̍ē jɔhā de ala̍, ē gbɛri̍ya̍ ē tāa ala̍ gba̍a̍ wu̍chē yī uhwa 

ɔnɛ̄ɛhɛhi ɔlɛbɛ̍bi̍ gba̍a̍ nīi Ɔwɔ de chabɔ̄ hu̍ ala̍ ma̍. 

15 Alɔ ā da Ɔwɔ o̍be wu̍chē yī ɔjā ɔkɔ̄kɔ̄ yī nū ɔla̍ā nīi ɔ̄chɛ i̍ ē kɔ̄ka la oko̍o ē 

mɛ̍ ni̍ ma̍! 

2 Alikɔ̍rīnti 10 

1 Ami Ipɔ̍ɔli ɔlɔjā yɛ ma̍ ge̍ē ra̍ābɔ̄ yī lɛlā nūma̍ ē de ala̍ a̍nɛ. E̍ ka amɔ̍lɔ ge̍ hɔ̄ 

abɔ̍ɔ ba̍la ala̍ ma̍, amɔ̍lɔ ē lɛ du̍mɔ̍ɔ̍, lɛ mlɛ̍ɛ̍ lɛlā tāa ala̍. Amɔ̍lɔ ge̍ chī pīya hī 

ala̍ mɛ̍, amɔ̍lɔ ē lwɔhɔ̍hu̍ lɛlā tāa ala̍. N de ɔlɛdu̍mɔ̍ɔ̍ ba̍la lɛha̍ ɔmɔ̍ɔ̄ma̍ yī 
Ikra̍yisi ra̍ābɔ̄ de ala̍: 

2 Ala̍ e̍e ya̍ nīi n de lwɔhɔ̍hu̍ lɛlā tāa ala̍ yɛ̄grāa nīi n ge̍ē wā abɔ̍ɔ ma̍ ni̍. 

Wu̍chē oji̍ nɛ, n jo̍ōkū lēchi̍ lēchi̍ hīka n ge̍ē lwɔhɔ̍hu̍ lɛlā i̍ngɔ̍ɔ ē tāa āchɛ ɛla̍ā 
nīi yɛ ē ka hīka aɛ̍lɛ nūma̍ ɔ̍lɔ yɛ ē yɛ̍ɛ̄lā lɔkɔ nīi lɛlā ɔ̍lɔ ē hla̍ āchɛ̄ɛchɛ ji ma̍. 

3 Alɔ - āchɛ̄ɛchɛ yī yɛchɛ nūma̍ ichɛ̄ɛhi nɛ. Alɔ i̍ chī yɛ ē nunu nūma̍ bū la a̍hla̍ 

yī lɛlā yī āchɛ̄ɛchɛ ni̍. 

4 Ɛjālɛ̄wu̍ nīi alɔ bī la unu onōnu yī alɔ nūma̍ ma̍, i̍ ɛjālɛ̄wu̍ yī yɛchɛ nūma̍ ni̍. 

Ɛjālɛ̄wu̍ nīi Ɔwɔ de nīi lwɔhɔ̍hu̍ gba̍a̍ ge̍ē de wɔ̍gbrū yī lɛwu̍ chāajɛ ē mɛ ma̍ 
nīi alɔ bī a̍nɛ. Alɔ ē de ahu̍ yī lɛlā arīmɛ̄ wa̍a̍ ē chāajɛ. 

5 Alɔ ē de lɛlā ɛba̍achɛ ɔha̍lɔha̍ wa̍a̍ nīi nyɔ̄ ge̍ē gū ɔpɔ̄pū yī lɛlā ojo̍ōje̍ ka̍ka̍ yī 

Ɔwɔ ma̍ ē hi̍ya ē tāajɛ. Alɔ ē de ɛri̍ya̍ ogbōgbo ita ɛha̍lɛha̍ wa̍a̍ ku̍ pīya afiyɛ yī 
lɛwu̍, ya̍ nīi e̍ ē de otūlichō de Ikra̍yisi. 

6 Ala̍ ge̍ ya̍ otūlichō i̍ngɔ̍ɔ la olēchi̍ lēchi̍ mɛ̍, alɔ ē ti̍bi̍īyēchɛ̄ ya̍ tāa āchɛ nīi 

darɔ̄lɛhu̍ ma̍ bɛ̍ɛ̄nɛ̄. 

7 Lɔkɔ nīi lɛlā lɛ yɛchɛchɛ yī nū ma̍ nīi ala̍ yɛ ē ma̍ ɔ̄ a̍nɛ. Ɔ̄chɛ ɔha̍ abɔ̍ɔ lipu̍ yī 

ala̍ jo̍ōkū yɛ̍yɛ̍ hīka amɔ̍lɔ - ɔ̄chɛ yī Ikra̍yisi nɛ? Ɔ̍lɔma̍, ɔlɔjā ge̍ gba̍a jiya 
ūkpɔ̄tū yī nū ma̍ yɛ̍yɛ̍. Wu̍chē oji̍ nɛ, alɔ wa̍a̍ - āchɛ yī Ikra̍yisi lɔkɔ nīi anu̍ titi 
iyī alɔ ma̍ nɛ. 

8 N ge̍ bī wɔhu̍ nīi Ādā ɔlɔjā de de alɔ ma̍ yɛ ē gbogū bɔ̄ɔjɔ̄ɔ̄jā ma̍, o̍ i̍ lɛ u 

liwēyī iwēyī ni̍. Wɔhu̍ nīi o̍ de de alɔ ma̍, obī ala̍ jɛ̄ nɛ; i̍ ode ala̍ chāajɛ ni̍. 

9 N i̍ chikpo̍ nīi o̍ ge̍ē de ya̍ bɔ̄ɔjā nīi n yɛ ē tū ala̍ uhwi la īpū nīi n ta̍ tɛ̄rɔ̄ ma̍ 

ni̍. 

10 Ɔ̄chɛ ɔha̍ ge̍ē ka bɛ̍ɛ̄nɛ̄ hīka, īpū nīi Ipɔ̍ɔli ɔ̍lɔ ē ta̍ tɛ̄rɔ̄ hu aa̍ ma̍ ɔ̍lɔ ē lɛ 

bu̍wabu̍wa wɔhu̍ wɔhu̍ chɔ̍ɔ! Ɔ̍lɔ ge̍ chī hɔ̄ amu ba̍la aa̍ ma̍, ɔ̍lɔ chī lɛ bāa 
okwīkwī ma̍. Lɛlā nīi ɔ̍lɔ ē ka yɛ̄grāa ɔ̍lɔma̍ ma̍ ɔ̍lɔ i̍ chī ɔjɔ̄jā ni̍ 

11 Ɔ̄chɛ ɔ̍lɔma̍ ge̍ jo̍ōkū gɛ hīka, ɔjā nīi alɔ ē ka la īpū tɛ̄rɔ̄ yɛ̄grāa nīi alɔ i̍ hɔ̄ 

abɔ̍ɔ ni̍ ma̍, ba̍la ɔjā nīi alɔ ē ka yɛ̄grāa nīi alɔ hɔ̄ abɔ̍ɔ ma̍ i̍ hɔ̄ɔ̄hɔ̄ ni̍. 

12 Ɔjā ūkpo̍he, alɔ i̍ ge̍ē bɔ̍ɔ̄tū de iyī alɔ ē lā kɛ̄ɛ ē nīi iyī alɔ ē kwichi̍ tāa āchɛ 

ɛha̍ nīi nāa iyī wā ke̍ke̍ni̍ ma̍ ni̍. Ali̍bobo āchɛ! E̍ ē pi ɔgu yī lɛlā yī aa̍ ɛlɛjā lā, 
miya iyī aa̍ ɛlɛjā la anu̍. E̍ ē hlɛ̍ɛ̄pɔ̄ yī aa̍ ɛlɛjā gala ɔgɔgu yī lɛlā yī aa̍ ɛlɛjā 
ɔ̍lɔma̍. 

13 Lɛlā obī gbogū yī alɔ ma̍ i̍ ge̍ē gla ɔgu ē ta̍ ni̍; o̍ ge̍ē tū lipi̍pu̍ yī ɔgu yī u̍ku̍rɔ̍ 

nīi Ɔwɔ de lā de alɔ ke̍e̍ ma̍. U̍ku̍rɔ̍ nīi alɔ yɛ ē ya̍ la olo̍ōlo̍ yī ala̍ ma̍ tū abɔ̍ɔ 
i̍ngi̍ngɔ̍ɔ. 

14 Wu̍chē lɔkɔ nīi ala̍ tū lipu̍ yī ɔgu ɛla̍ā ma̍, alɔ bī Wɔ̄kā Ɔlwɔnyɛ yī Ikra̍yisi wā 

dikpo̍ba̍ ala̍ ma̍, alɔ i̍ gla ɔgu ɛla̍ā ta̍ ni̍. 

15 Wu̍chē ɔla̍ā, alɔ i̍ ē bī u̍ku̍rɔ̍ nīi āchɛ ɛha̍ ya̍ gla ɔgu nīi Ɔwɔ de lā de alɔ ta̍ 

ma̍ yɛ ē gbogū ni̍. Ɔkɔkɔ ɔla̍ā, alɔ yɛ ē deyīche hīka ɔtū ode che Ɔwɔ yī ala̍ 
ge̍ē jɛ̄ hwɔhi hwɔhi. Bɛ̍ɛ̄nɛ̄ ma̍, alɔ ge̍ē lwɔhu̍ ē ya̍ u̍ku̍rɔ̍ gba̍a̍ ē gāa iyɔ̄bū 
iyɔ̄bū abɔ̍ɔ la olo̍ōlo̍ yī ala̍. Alɔ chī ge̍ē ya̍ la lipi̍pu̍ yī ɔgu nīi Ɔwɔ de lā de alɔ 
ke̍e̍ ma̍. 

16 O̍bū ma̍, alɔ ge̍ē bī Wɔ̄kā Ɔlwɔnyɛ yī Ikra̍yisi ē gāa ɔcha ɛha̍ abɔ̍ɔ la iyɔ̄bū 

yī ala̍ bɛ̍ɛ̄nɛ̄. Alɔ i̍ ge̍ē bī u̍ku̍rɔ̍ yī ɛbɛ yī ɔ̄chɛ ɔha̍ nīi o̍ de yɔ̍ɔ̄ya̍ ma̍ ē gbogū 
ni̍. 

17 O̍ lɛ lɔkɔ nīi Īpū Yī Ɔwɔ ka ke̍e̍ ma̍: “Ɔ̄chɛ mɔ̄chɛ nīi ge̍ chikpo̍ ge̍ē bī lɛlā 

gbogū, o̍ ge̍ bī lɛlā nīi Ādā ɔlɔjā ya̍ ma̍ gbogū.” 

18 Wu̍chē oji̍ nɛ, Ādā ɔlɔjā ge̍ gbɛri̍ya̍ ka ɔ̄chɛ i̍ngɛ̍ɛ̄nɛ̄ ɔ̍lɔ hwɔhi, anu̍ nīi o̍ re̍ka 

ɔlɔjā hwɔhi a̍nɛ; i̍ yɛ̄grāa nīi ɔlɔjā gbɛri̍ya̍ ka anɔ̍lɔ hwɔhi ma̍ ni̍. 

2 Alikɔ̍rīnti 11 

1 Ala̍ chu̍chu̍u! N ge̍ yɔ̍ɔ̄ya̍ i̍bobo pi̍nyɛ̍ oo, ala̍ ā tu̍ u bla̍a iyē ji. Ala̍ ē tu̍ u bla̍a 

iyē i̍ngɔ̍ɔ myɛ̄grāa-myɛ̄grāa. 

2 Ya̍ka nīi ē hɛ̍ tū ala̍ ma̍ lɛ bāa ya̍ka ɔhɔ̍ɔ̄hɛ̍ yī Ɔwɔ ma̍. Lɛlā yī ala̍ lɛ bāa ɔɔ̍pɛ̄ 

ɔnɔ̄nyā nīi i̍ je̍ ɔngrɔ̄ɔ we̍ ni̍ ma̍. N chikpo̍ ge̍ē de ala̍ ē bla̍a Ikra̍yisi, lɛba̍ 
ūkpo̍he i̍ngɔ̍ɔ kpo̍kpo̍. 

3 N chī yɛ amu ē tūuhwi hīka e̍ ge̍ē de ɛri̍ya̍ ogbōgbo yī ala̍ ē bīya, ē ya̍ nīi ala̍ 

ē tu̍labɔ̄ hī ode iyī ala̍ kwɔbɔ̄ ke̍e̍ de Ikra̍yisi. Gala ɔgɔgu ɔla̍ā nīi yɛgwā bī 
i̍ji̍yēyī gla I̍ifu a̍nɛ. 

4 Wu̍chē oji̍ nɛ, ala̍ ē wɔ̄wīyā nāa lɛlā yī ɔ̄chɔga ɔha̍lɔha̍ ji nīi ē wā ge̍ē ka lɛlā 

ku̍ Iji̍sɔ̄ɔsi ɔha̍ nīi hɔ̄ɔ̄hɔ̄ hɛ̍ onīi alɔ ē ka ma̍. Ala̍ ē nāa uhu ɔha̍ nīi hɔ̄ɔ̄hɔ̄ hɛ̍ 
onīi ala̍ nāa la abɔ̄ yī alɔ ma̍. Ala̍ ē chī nāa wɔ̄kā ɔha̍ ji nīi hɔ̄ɔ̄hɔ̄ hɛ̍ Wɔ̄kā 
Ɔlwɔnyɛ nīi ala̍ nāa la abɔ̄ yī alɔ ma̍. 

5 N i̍ gbɛri̍ya̍ hīka ami lɛ tɛ̍bɛ̍lɛ̍ gɔ̄ga hɛ̍ alɛrɔ̄ ɛ̍lɛma̍ nīi - āchɛ ɛlamu ɛlamu yī 

ala̍ ma̍ a̍ni̍. 

6 N i̍ ka̍a ɔ̄chɛ ɔkɛlā ka̍ka̍ bāa aa̍ ma̍ ni̍ oo, nɛ̄ni̍ i̍ iyī ochi̍chi̍ yī lɛlā ojo̍ōje̍ ka̍ka̍ 

ni̍. Alɔ de lɛlā nūma̍ chāyenyi de ala̍ i̍ngɔ̍ɔ yɛ̄grāa ɔha̍lɔha̍ ba̍la ɔpɔ̄pū ɔha̍lɔha̍ 
mɛ̍. 

7 Yɛ̄grāa nīi n wā ge̍ē kā Wɔ̄kā Ɔlwɔnyɛ yī Ɔwɔ de ala̍ ma̍, n i̍ hɛ̍ ala̍ wɔ̍ra̍ 

ɔjɔ̄jā ni̍. N bī iyī u ga ajɛ hɛ̄ɛbɛ ge̍ē ya̍ nīi ala̍ ē de ē pīya āchɛ ɔlamu ɔlamu. 
Ɔla̍ā, n i̍ ya̍ mɛ ni̍? 

8 Yɛ̄grāa nīi n yɛ ē ya̍ u̍ku̍rɔ̍ la olo̍ōlo̍ yī ala̍ ma̍, ogrēeyī yī āchɛ yī Ɔwɔ nīi hɔ̄ 

la ɛbɛ ɔha̍ ma̍ ē de okpo de u a̍nɛ. A ge̍ ka ge̍ē ka, o̍ re̍ka n yɛ ē nu̍ wā okpo 
ge̍ē tū ala̍ wɔbɔ̄. 

9 Yɛ̄grāa nīi hɔ̄ abɔ̍ɔ ba̍la ala̍ ma̍, lɛlā yī okpo ge̍ ko̍ōku̍ um ɔkɔ, n i̍ ē che ala̍ 

ikpo̍ yī wɔbɔ̄ ɔtū um otōtū ɔha̍lɔha̍ ni̍. Aɛ̍nɛ̍ yī alɔ nīi bū la Imɛsɛdo̍niya ma̍ ē bī 
ɔjāha̍ ɔjāha̍ nīi ku̍ um ɔkɔ ma̍ ge̍ē de u a̍nɛ. Lɔkɔkɔ nīi o̍ lɛ la okwi̍ihi okwi̍ihi 
ma̍, i̍ngi̍ngɔ̍ɔ nīi o̍ ge̍ē lɛ la ɔ̄chī iyɔ̄bū a̍nɛ: N i̍ chikpo̍ ge̍ē de ē pīya iho̍ 
ɔlyɛnɛ̍nu̍ ē de ala̍ ge̍ē gbo̍ ni̍. 

10 Bū la lɛlā olēchi̍ lēchi̍ yī Ikra̍yisi nīi hɔ̄ la ibi̍īyē yī u ma̍, lɛlā nūma̍ nīi n yɛ ē 

bī gbogū ma̍, ɔ̄chɔ̄chɛ i̍ ge̍ē ya̍ nīi n ē pīyēbi̍ la anu̍ amu la ɔcha yī Igri̍isi wa̍a̍ 
ē mɛ ni̍. 

11 Oji̍ - ohu̍ nīi ka i̍ngɔ̍ɔ ma̍? Ala̍ i̍ hi um ɔtū ni̍ - ohu̍ a̍nɛ? Īchāha̍ īchāha̍! Ɔwɔ 

jo̍ōkū ka ala̍ ɔ̍lɔ hi amɔ̍lɔ ɔtū. 

12 Lɛlā nīi n yɛ ma̍ ē ya̍ ma̍, n ge̍ē ya̍ gāa iyɔ̄bū iyɔ̄bū kpɔ̍ɔ̍ hɛ̄ɛbɛ nīi alɛrɔ̄ 

ɛha̍lɛha̍ ji ɛla̍ā ge̍ e̍e ma̍ ochi̍chi̍ yī lɛlɛ̄lā bī gbogū ni̍; hɛ̄ɛbɛ nīi e̍ ge̍ e̍e bɔ̍ɔ̄tū 
ka hīka aɛ̍lɛ yɛ ē ya̍ u̍ku̍rɔ̍ gala ɔgu ūkpo̍he ūkpo̍he bāa aɛ̍lɛ ma̍ ni̍. 

13 Āchɛ ɛla̍ā i̍ alɛrɔ̄ lēchi̍ lēchi̍ ni̍. Alɛrɔ̄ nīi - alarīmɛ̄ ma̍ nɛ. E̍ ē warīmɛ̄ yī u̍ku̍rɔ̍ 

nīi e̍ ē ya̍ ma̍. E̍ ē de iyī wā pīya ē ta̍ de ē ya̍ bɔ̄ɔjā nīi e̍ - alɛrɔ̄ yī Ikra̍yisi 
ichɛ̄ɛhi nɛ ma̍. 

14 Lɛlā ɔlɛbɛ̍bi̍ kɔ̍ɔ̄ abɔ̍ɔ? Je̍ka Isa̍tan de iyī nū pīyata̍ i̍ngɔ̍ɔ de ya̍ bɔ̄ɔjā nīi o̍ - 

ɔyɛ̍ɛ̄chɛ̄rɔ̄ yī ɛbɛ ɔlɛgēdēgēdē nɛ ma̍ je̍? 

15 A̍chɛ̍ yī nū titi ge̍ de iyī wā pīyata̍ bɔ̄ɔjā nīi e̍ - a̍chɛ̍ yī lɛlā ɔlɛkpakpa ma̍, 

ɔlɛbɛ̍bi̍ yī nū kɔ̍ɔ̄ nɛ? La ɔkwɛ̍ɛjī yī nū, Ɔwɔ ge̍ē de ichi̍ nīi ngma̍ la aa̍ ma̍ ē de 
wa̍ wu̍chē yī ɔjā ɔla̍ā nīi e̍ ya̍ ma̍. 

16 Lɔkɔkɔ nīi n ka i̍gba̍a ma̍: Ɔ̄chɔ̄chɛ ge̍ e̍e gbɛri̍ya̍ ka amɔ̍lɔ - oli̍bobo ni̍. Ala̍ 

ge̍ chī yɛ ē gbɛri̍ya̍ i̍ngɔ̍ɔ, ɔ̍lɔma̍ ala̍ nāa ami bāa oli̍bobo ma̍ ji, hɛ̄ɛbɛ nīi n ē lɛ 
ɔjā ɔha̍ pi̍nyɛ̍ bī gbogū. 

17 Lɛlā nūma̍ nīi n yɛ ma̍ ē ka u̍ma̍ama ma̍, i̍ ɔjā nīi Ādā chikpo̍ ka amɔ̍lɔ ge̍ē 

ka ma̍ ni̍. Lɛlā obī gbogū nīi hɔ̄ ma̍ ma̍, n yɛ ē ka bāa oli̍bobo ma̍ ichɛ̄ɛhi. 

18 Wu̍chē lɔkɔ nīi āchɛ yɛ̄mɛ̄mɛ̄ yɛ ē bī lɛlā yī yɛchɛ ɔlamu ji ē gbogū ma̍, ami 

titi ge̍ē ya̍ i̍ngi̍ngɔ̍ɔ. 

19 Ala̍ nīi ji̍yɛ̄lā ka̍ka̍ nīi chī nāa lɛlā yī ali̍bobo ɛla̍ā bāa ɔyaya ma̍ bɛ̍ɛ? 

20 Ɔ̄chɛ ɔha̍ ɔ̄chaha̍ ji nīi ge̍ yɛ ē ku̍ ala̍ ē pīya afiyɛ, kɛ̄ɛ yɛ ē bī a̍chālā ya̍ ala̍ ē 

re̍, ala̍ ā hīdīdū ji. E̍ ge̍ yɛ ē rɛ̍ɛda ē kla̍ ala̍ kɛ̄ɛ yɛ ē nāa ala̍ tɛ̍bɛ̍lɛ̍ kɛ̄ɛ grāa ala̍ 
abɔ̄ la eyī, ala̍ ā hīdīdū yɔɔ. 

21 O̍ de ya̍ u liwēyī iwēyī la ɔchɛ̄ hīka, alɔ ma̍ lɛ kwīkwī la ɔya̍ ala̍ i̍ngɔ̍ɔ. Ɔ̄chɛ 

ɔha̍ ge̍ chī ya̍akanya bī lɛlā ɔha̍ yɛ ē gbogū, ɔ̍lɔma̍ ami titi ge̍ē bī lɛlā gbogū 
i̍ngi̍ngɔ̍ɔ. N yɛ ē ka i̍bobo ji bɛ̍ɛ̄nɛ̄. 

22 E̍ ge̍ bī gbogū ka aɛ̍lɛ - Ihi̍bru nɛ, ami titi kē Ihi̍bru nɛ. E̍ ge̍ - Ali̍sɛ̄rɛli, ami titi 

kē Oli̍sɛ̄rɛli nɛ. E̍ ge̍ - ībī yī A̍brahāam, ami titi kē ībī yī A̍brahāam nɛ. 

23 E̍ ge̍ chī wɛ a̍chɛ̍ yī Ikra̍yisi, ami chī - ɔ̍chɛ̍ yī Ikra̍yisi gɔ̄ga nɛ. Onūma̍ ma̍, n 

yɛ ē ka ji bāa ɔlyɛ̍lɛ̍ ma̍ bɛ̍ɛ̄nɛ̄. Lēchi̍, ami ya̍ u̍ku̍rɔ̍ gba̍a̍ gɔ̄ga a̍nɛ. N tū 
igbakɔbɔ yɛ̄grāa yɛ̄mɛ̄mɛ̄ hɛ̍ wā. Āchɛ grāa ami a̍grɛ̄chi̍ yɛ̄grāa yɛ̄mɛ̄mɛ̄ hɛ̍ wā 
pɛtɛpɛtɛ. N tū la obrīihu yī rikū yɛ̄grāa yɛ̄mɛ̄mɛ̄ hɛ̍ wā. 

24 Igbɛrwɔ̄ nīi āchɛ yī Iju̍u grāa ami a̍grɛ̄chi̍ ohoohu che igwa̍arāanɛ ma̍. 

25 Igbɛta̍ nīi āchɛ gwō u lijē la ɔchi̍ ma̍. Yɛ̄grāa ɔha̍, e̍ yɛ ge̍ē de u ngmo̍ la 

achāchɔ̄. Igbɛta̍ nīi wɔwu̍ ɔnɔ̄kɔ̄kū ku̍ mīyanya nīi n tū abɔ̍ɔ ma̍. Ɔha̍ ma̍, n tū 
abɔ̍ɔ la yenyi ligbo̍ kpɛ̍ɛ bāa yɛ̄grāa yī ɔ̄chī ge̍ chɛ̄ yɛ̄grāa yī ɔ̄chī ɔmɛpa ma̍. 

26 Yɛ̄grāa yɛ̄mɛ̄mɛ̄ nīi n ē gāa ɛɛ yī u i̍ngɔ̍ɔ ma̍, n ē ta̍tū la obrīihu yī rikū la 

ɔpɔ̄pū yɛ̄mɛ̄mɛ̄: wu̍chē yī yenyi ɔhɛ̍rɛ̍, uwī, Iju̍u nīi - āchɛ yī u ma̍, Ɛchɛkɔcha, 
ba̍la āchɛ ɛha̍ nīi ē warīmɛ̄ ka aɛ̍lɛ - aɛ̍ɛya amɔ̍lɔ nɛ ma̍. N ē ta̍tū la obrīihu yī 
rikū la ipwo̍gra, lipu̍ a̍chi̍ ba̍la lipu̍ li̍hu i̍ngɔ̍ɔ wa̍a̍. 

27 N ya̍ u̍ku̍rɔ̍ ɔlamu, gba̍a ya̍ u̍ku̍rɔ̍ ɔlwɔhɔ̍hu̍. Yɛ̄grāa yɛ̄mɛ̄mɛ̄, wɔlā īkprī i̍ ē 

hɔ̄ de u ni̍. Ɔha̍, n ē de ē ku̍ lɛmiyɛ, de ē ku̍ odīyenyi. Yɛ̄grāa yɛ̄mɛ̄mɛ̄, ojōre̍ 
oko̍o i̍ hɔ̄ ni̍, a̍ywɔ̍da̍ ode lɛhu̍ kɔ̍ hɔ̄ ni̍, ɔjā otūlibi̍īyē i̍ ē hɔ̄ ni̍. 

28 Ba̍la ɛha̍ yɛ̄mɛ̄mɛ̄ nīi n i̍ ka gɛ ni̍ ma̍. Mɔ̄chī mɔ̄chī, n ē hɔ̄ la ɛri̍ya̍ ogbōgbo 

wu̍chē yī wɔbɔ̄ otōtū yī ogrēeyī āchɛ yī Ɔwɔ. 

29 Ɔ̄chɛ ɔha̍ ge̍ lɛ kwīkwī, n ē de ē lɛ kwīkwī tāa ɔlɔjā. Ɔ̄chɛ ɔha̍ ge̍ ngma̍ ta̍tū 

la lɛlā ɔdwɔ̄bi̍, īlāanyī lā u gba̍a̍. 

30 N ge̍ yɛ ge̍ē bī lɛlā gbogū, lɛlā nīi ge̍ē chabɔ̄ lɔkɔ nīi ami lɛ kwīkwī ma̍ nīi n 

ge̍ē bī gbogū a̍nɛ. 

31 Ɔwɔ nīi re̍ka A̍dā yī Ādādā Iji̍sɔ̄ɔsi ma̍ jo̍ōkū ka amɔ̍lɔ i̍ yɛ ē warīmɛ̄ ni̍. 

O̍gbo̍ ge̍ iyī nū kpɛɛ ku yɛ̄grāa ɔha̍lɔha̍! 

32 Yɛ̄grāa ɔha̍ nīi n hɔ̄ abɔ̍ɔ la Idama̍si̍kɔsi ma̍, ɔ̄chɛ odeyīrɛ ajɛ yī ɔchwɔ̄lɛ̍ nīi 

re̍ka A̍rɛ̄ta̍asi ma̍ de āchɛ kwīinya la oko̍nɔ̄ɔpu yī ipwo̍gra ɔla̍ā hɛ̄ɛbɛ ge̍ē de u 
ē ku̍. 

33 Āchɛ chī de okri tū u̍kpa̍, nāa ami tū ga la a̍rɛ̍pa̍ yī ɔga̍ha̍ du̍mɔ̍ ga ajɛ ga 

oe̍. E̍ ya̍ i̍ngɔ̍ɔ nīi n de gwɛ̍ɛnya ke̍e̍. 

2 Alikɔ̍rīnti 12 

1 Lɛlā ma̍, n ge̍ē bī gbogū kpɔ̍ɔ̍; ɛpiyabuna ɔha̍lɔha̍ i̍ chī hɔ̄ abɔ̍ɔ la anu̍ ni̍. 

Onīi n ge̍ē ka bɛ̍ɛ̄nɛ̄ ma̍, lɛlā yī yɛ̍ma̍ ɔlɛbɛ̍bi̍ ɔmɔ̍ɔ̄ma̍ ba̍la lɛlā nīi Ādā de 
hi̍yɛchɛ de u ma̍ nɛ. 

2 Lɛ̍yi̍ igwo̍lɛnɛ ga okwi̍ihi, n je̍ Ɔ̄chɛ Yī Ikra̍yisi ɔha̍ nīi e̍ de ɔ̍ hɛ̍ kpa̍a̍ pīya ga 

ichō hwɛɛ ma̍. N i̍ jo̍ōkū ni̍, lɛlā nūma̍ ka̍a ya̍ i̍ngɔ̍ɔ ichɛ̄ɛhi oo, kɛ̄ɛ o̍ ka̍a - 
yɛ̍ma̍ ɔlɛbɛ̍bi̍ ɔha̍ nīi o̍ ma̍ a̍nɛ oo. Ɔwɔ lōri̍īnū jo̍ōkū a̍nɛ. 

3 N ge̍ē gbla̍a anu̍ ē ka! N je̍ ɔngrɔ̄ɔ nūma̍ nīi e̍ de ɔ̍ hɛ̍ kpa̍a̍ pīya ga Ɛbɛ 

A̍hōhi la ichō ma̍. N i̍ jo̍ōkū ni̍, lɛlā nūma̍ ka̍a ya̍ i̍ngɔ̍ɔ ichɛ̄ɛhi oo, kɛ̄ɛ o̍ ka̍a - 
yɛ̍ma̍ ɔlɛbɛ̍bi̍ ɔha̍ nɛ oo. Ɔla̍ā Ɔwɔ lōri̍īnū jo̍ōkū a̍nɛ. 

4 Ɔngrɔ̄ɔ ɔla̍ā plɛ̍ɛ̄lā yɛ̄mɛ̄mɛ̄ nīi ɔ̄chɛ i̍ ge̍ē ka ē mɛ ni̍ ma̍ abɔ̍ɔ; lɛlā nīi ɔ̄chɛ i̍ 

ge̍ē de oko̍o ē gwō ɔ̄ ni̍ ma̍. 

5 Ɔngrɔ̄ɔ nūma̍ nīi n ge̍ē bī gbogū a̍nɛ. N i̍ ge̍ē bī iyī ami ɔlɔjā gbogū ni̍; 

ɔ̍chi̍kpa̍kpa̍ ɛjā ɛla̍ā nīi ē chabɔ̄ lɔkɔ nīi n lɛ kwīkwī ma̍ nīi n ge̍ē bī gbogū a̍nɛ. 

6 N ge̍ bī iyī u ē gbogū, n i̍ ge̍ē ya̍ bāa oli̍bobo ma̍ ni̍. Wu̍chē oji̍ nɛ, n ge̍ē ka 

lɛlā olēchi̍ lēchi̍, n i̍ kē chikpo̍ ge̍ē ya̍ i̍ngɔ̍ɔ ni̍. Wu̍chē oji̍ nɛ, n i̍ chikpo̍ nīi 
ɔ̄chɛ ge̍ nāa ami ke̍ke̍ni̍ gla onīi o̍ ge̍ē nāa ami ē bū la lɛlā nīi n ya̍ nīi o̍ ma̍ kɛ̄ɛ 
nīi o̍ po̍ ma̍ ni̍. 

7 Hɛ̄ɛbɛ nīi ɛba̍achɛ ge̍ e̍e hɔ̄ de u ɔ̄kɔ̄kū bū lɛlā ɔlɛbɛ̍bi̍ yɛ̄mɛ̄mɛ̄ ɔmɔ̍ɔ̄ma̍ ni̍, 

Ɔwɔ de ibi̍īyē ɔngmu̍wɔnɔ ɔha̍ de u. Ibi̍īyē ɔngmu̍wɔnɔ nūma̍ ē ya̍ u̍ku̍rɔ̍ ē de 
Isa̍tan. O̍ ē gwō u lijē hɛ̄ɛbɛ nīi n i̍ ge̍ē jɛ̄ ɛba̍achɛ ni̍. 

8 Igbɛta̍ nīi n jɔhā de Ādā wu̍chē yī ibi̍īyē ɔngmu̍wɔnɔ yī u nūma̍ ma̍, hīka o̍ ge̍ 

de ɔ̍ nāa hī u. 

9 I̍ngɛ̍ɛ̄nɛ̄ nīi ɔkɔ ɔhɔ̄hīya yī Ādā lɛ a̍nɛ: “Ɔpiyɛ yī u nīi a lɛ ma̍, anu̍ ɔka̍ka̍ yī ɔjā 

de wɔ a̍nɛ. Wu̍chē oji̍ nɛ, yɛ̄grāa nīi a ge̍ de lɛ kwīkwī ma̍, wɔhu̍ yī u nīi hɔ̄ la 
awɔ ma̍ ē to̍ōtu̍ ē lwɔhu̍.” Wu̍chē ɔla̍ā, ūkpɔ̄tū lɛ u bāa ɔyaya ma̍. N ē wɔ̄wīyā 
wu̍chē yī ɔlɛkwīkwī yī u ɔha̍lɔha̍ wa̍a̍. Bɛ̍ɛ̄nɛ̄ ma̍, wɔhu̍ yī Ikra̍yisi ge̍ē gbuhu ē 
kla̍ ami. 

10 Ɔlɛkwīkwī, ba̍la ɛcha̍ ba̍la lɛlā olichi̍chi̍ gba̍a̍, ba̍la ichi̍ ɔya̍ ɔ̄chɛ, ba̍la 

akanya wa̍a̍ nīi ē hɔ̄ de u wu̍chē yī Ikra̍yisi ma̍, n ē nāa aa̍ wa̍a̍ la ɔwɔ̄wīyā. 
Wu̍chē oji̍ nɛ, yɛ̄grāa nīi n ge̍ de lɛ kwīkwī ma̍ nīi n ē de ē lwɔhɔ̍hu̍ brii a̍nɛ. 

11 N yɛ ē ya̍ bāa oli̍bobo ma̍. Ala̍ ya̍ u nīi n yɛ ē ya̍ i̍ngɔ̍ɔ a̍nɛ. Ala̍ nīi o̍ ngma̍ 

nīi ala̍ ge̍ chabɔ̄ yī u yɛ̍yɛ̍ a̍nɛ. N i̍ wɔ̄wɛ ɔjɔ̄jā ni̍ nyaa ma̍, alɛrɔ̄ ɛlamu ɛlamu yī 
ala̍ ɛ̍lɛma̍ i̍ ga um ɔgɔ̄ga la ɔjɔ̄jā ni̍. 

12 Ɛjā nīi chabɔ̄ yī u lēchi̍-lēchi̍ bāa ɔlɛrɔ̄ yī Ikra̍yisi ma̍, n mlɔtū kpɔ̍ɔ̍ de ya̍ 

abɔ̍ɔ la olo̍ōlo̍ yī ala̍ wa̍a̍ mɛ̍. Ɛjā bāa ɛjā ɔya̍ de lɛlā chabɔ̄, lɛlā ɔlɛbɛ̍bi̍ ɔyɔ̍ɔ̄ya̍ 
ba̍la i̍mamachi̍ ɔyɔ̍ɔ̄ya̍ nɛ. 

13 Ɔjāha̍ hɔ̄ abɔ̍ɔ nīi n i̍ ya̍ ala̍ yɛ̍yɛ̍ bāa ogrēeyī yī āchɛ yī Ɔwɔ ehēhī ni̍? 

Ɔ̍chi̍kpa̍kpa̍ ge̍ - iyī wɔbɔ̄ otōtū nīi n i̍ chikpo̍ la abɔ̄ yī ala̍ ni̍ ma̍. Ɔ̍lɔma̍, ala̍ ā 
de onūma̍ nīi n i̍ ya̍ ala̍ yɛ̍yɛ̍ ni̍ ma̍ kɔ̄ de u gɛ! 

14 O̍mgbo̍mɛta̍ hɔ̄ ma̍ nīi n ti̍bi̍īyēchɛ̄ ge̍ē wā ge̍ē ma̍ ala̍ a̍nɛ. N i̍ chī ge̍ē che 

ala̍ abɔ̄ yī lɛlɛ̄lā ni̍. Ala̍ ɛlɛjā nīi n chikpo̍ a̍nɛ; i̍ okpo yī ala̍ ni̍. Ayi̍ u̍tu ē bī āchɛ 
nīi ma wa̍ ma̍ a̍nɛ? Je̍ka a̍a āchɛ nīi ma ayi̍ ma̍ ē bī ayi̍ a̍nɛ? 



406 

 

Yala © Bible Society of Nigeria, 1979. 
 

 
 

 

15 N ge̍ē wɔ̄wīyā la ode ɔjāha̍ ɔjāha̍ nīi n lɛ wa̍a̍ ma̍ tū ala̍ wɔbɔ̄, tōtū la ami 

ɔlɔjā ode bi̍ tū ala̍ hɛ̄ɛbɛ tū ala̍ wɔbɔ̄. Bɛ̍ɛ̄nɛ̄ ma̍, ala̍ ge̍ē yɔ̍ɔhɔtū yī u pi̍nyɛ̍ 
wu̍chē lɔkɔ nīi ami yɔ̍ɔhɔtū yī ala̍ gba̍a̍ ma̍? 

16 Ala̍ ge̍ē chɛ̄ bɛ̍ɛ̄nɛ̄ hīka ami pi̍i̍ i̍ ya̍ nīi lɛlɛ̄lā de yi̍chi̍chi̍ de ala̍ ni̍. Ɔ̄chɛ ɔha̍ 

chī ge̍ē ka hīka amɔ̍lɔ je̍ a̍chālā, bī arīmɛ̄ trɛ̍ɛda gwō ala̍ mɛ̍. 

17 Ɔkana̍ nɛ? N wu̍ ala̍ ɛpiyabuna ɔha̍ gala abɔ̄ yī āchɛ nīi n de tɛ̄rɔ̄ wā ma̍? 

18 N ra̍ābɔ̄ de Ita̍yi̍tɔ̄ɔsi hīka o̍ ge̍ wā abɔ̍ɔ ma̍, n chī gba̍a de āchɛ ɛha̍ nīi - 

aɛ̍nɛ̍ yī alɔ la abɔ̄ yī Ikra̍yisi ma̍ tɛ̄rɔ̄ ba̍la anu̍. Kɛ̄ɛ ala̍ ge̍ē ka hīka Ita̍yi̍tɔ̄ɔsi ɔ̍lɔ 
wu̍ ala̍ ɛpiyabuna? Je̍ka ɛri̍ya̍ yī lɛlā ūkpo̍he ūkpo̍he nīi ami ba̍la anu̍ ē bī 
yɛ̍ɛ̄lā a̍nɛ! Je̍ka ɔpɔ̄pū yī lɛlā ūkpo̍he nīi ami ba̍la anu̍ ē ya̍ a̍nɛ! 

19 Kɛ̄ɛ ala̍ ka̍a gbɛri̍ya̍ ka aɛ̍lɛ yɛ ē bɔ̍ɔ̄ba̍ ē nyiyoko̍o iyī aɛ̍lɛ la īkprī yī ala̍ oo! I̍ 

i̍ngɔ̍ɔ ni̍! Alɔ yɛ ē ka lɛlā lɔkɔ nīi Ikra̍yisi chikpo̍ ka aɛ̍lɛ ge̍ ya̍ ma̍ la iyɔ̄bū yī 
Ɔwɔ ɔlɔjā. Ɔjāha̍ ɔjāha̍ nīi alɔ ē ya̍ wa̍a̍ ma̍, aɛ̍ɛya ami, alɔ ē ya̍ wu̍chē yī wɔbɔ̄ 
ɔtū ala̍ otōtū. 

20 Ɔjā ūkpo̍he, n yɛ ē tūuhwi hīka yɛ̄grāa nīi n ge̍ē wā abɔ̍ɔ ma̍, ala̍ ge̍ē de ē 

hɔ̄ɔ̄hɔ̄ hɛ̍ ɔkɔ nīi n gbɛri̍ya̍ hīka ala̍ ge̍ē lɛ ma̍; ami chī ge̍ē de hɔ̄ɔ̄hɔ̄ hɛ̍ ɔkɔ nīi 
ala̍ gbɛri̍ya̍ ka amɔ̍lɔ ge̍ē lɛ ma̍. N yɛ ē tūuhwi hīka, n ge̍ē wā ma̍, n ge̍ē ma̍ 
apɔ̄ ogbōgbo ba̍la ɔ̍nyīnū, uji otū ɔ̍nyīnū, ɔtū ngurangura ba̍la ɔ̍nyīnū, ɛjā ode 
gbō iyī ɔ̄chɛ ke̍e̍, ɛcha̍ ɔcha̍ ɔ̍nyīnū, ɔka la ɔ̍nyīnū, ɛba̍achɛ ɔjɔ̄jɛ̄, ba̍la lɛlā ɔlɛ 
ji̍gījigī abɔ̍ɔ lipu̍ yī ala̍. 

21 N yɛ ē tūuhwi hīka lɛɛha̍ nīi n ge̍ē wā ma̍, Ɔwɔ yī u ge̍ē bī u ē gāa ajɛ gba̍a̍ 

la iyɔ̄bū yī ala̍; n ge̍ē drɛ̄ɛgba wu̍chē yī āchɛ ɛha̍ yī ala̍ nīi yɛ̍ɛ̄lā ya̍chi i̍ngɔ̍ɔ 
īchāha̍ o̍bū nīi i̍ chī gba̍a pīyabɔ̄ta̍ hī ya̍chi yī lɛlā ɔyɔ̍ɔ̄ya̍ ɛla̍ā we̍ ni̍ ma̍, ba̍la 
ɔnyā ɔla̍ bɛ̍bɛ̍ ba̍la a̍hla̍ yī ibi̍īyē yī aa̍ ɛlɛjā. 

2 Alikɔ̍rīnti 13 

1 O̍mgbo̍mɛta̍ hɔ̄ ma̍ nīi n yɛ ē wā ge̍ē ma̍ ala̍ a̍nɛ. “Oko̍o yī lɛlā nīi itɛ̍ɛhi̍yɛ̍ 

āchɛ ɛpa kɛ̄ɛ ɛta̍ ge̍ ka mɛ̍ nīi lɛpɔ̄ nāa a̍nɛ,” i̍ngɔ̍ɔ nīi Īpū Yī Ɔwɔ ka a̍nɛ. 

2 N chikpo̍ ge̍ē koko̍o yī lɛlā ɔha̍ ē de ala̍ āchɛ nīi yɛ̍ɛ̄lā ɔdwɔ̄bi̍ i̍ngɔ̍ɔ īchāha̍ 

ma̍, ba̍la āchɛ ehēhī wa̍a̍. N ka lɛlā ɔla̍ā i̍ngɔ̍ɔ je̍, yɛ̄grāa nīi n wā ge̍ ma̍ ala̍ 
o̍mgbo̍mɛpa ma̍; n chī ge̍ē gba̍a ē ka ē de ala̍ u̍ma̍ama nīi n i̍ hɔ̄ abɔ̍ɔ ba̍la 
ala̍ ni̍ ma̍. Ala̍ ma̍ gɛ ko̍ō! Lɛɛha̍ nīi n ge̍ē wā ma̍, ɔ̄chɔ̄chɛ lipu̍ yī ala̍ i̍ ge̍ē hɛ̍ 
ē ga ē hī ichi̍ ɔmɔ̍ɔ̄ma̍ wu̍chē yī lɛlā nīi ala̍ ya̍ ma̍ ni̍. 

3 Olo̍ ɔla̍ā nīi ala̍ ge̍ē jo̍ōkū lēchi̍ lēchi̍ hīka Ikra̍yisi ɔ̍lɔ yɛ ē ka lɛlā gala abɔ̄ yī 

amɔ̍lɔ a̍nɛ. Ikra̍yisi nūma̍ nīi yɛ ē yɛ̍ɛ̄lā ba̍la ala̍ ma̍, i̍ ɔ̄chɛ ɔlɛkwīkwī ni̍. Wɔhu̍ 
yī nū nīi o̍ yɛ ē de chabɔ̄ la olo̍ōlo̍ yī ala̍ a̍nɛ. 

4 Lēchi̍ nɛ, o̍ pīyaku̍ la ɔlɛkwīkwī la ichō yī ɔchi̍ ɔhrɛ̍ɛpa. Ɔhɔ̄leyī nīi o̍ hɔ̄ 

u̍ma̍ama ma̍, o̍ chī hɔ̄ bū la wɔhu̍ ɔnɔ̄kɔ̄kū yī Ɔwɔ. Wu̍chē yī ongmo̍tu̍chɛ̄ yī 

alɔ ba̍la anu̍, alɔ titi lɛ kwīkwī. Wu̍chē yī lɛɛ̍nɛ̍ nīi alɔ re̍ tāa anu̍ ma̍, alɔ chī ge̍ē 
hɔ̄leyī ba̍la anu̍ bū la wɔhu̍ ɔnɔ̄kɔ̄kū yī Ɔwɔ. 

5 Ala̍ ma iyī ala̍ ma̍ gɛ nīi ala̍ ge̍ jo̍ōkū yɛ̍yɛ̍, hīka ala̍ yɛ abɔ̍ɔ ē de ɔtū che Ɔwɔ 

brii la ɔhɔ̄leyī yī ala̍? Je̍ka a̍a ala̍ jo̍ōkū hīka Ikra̍yisi hɔ̄ abɔ̍ɔ ba̍la ala̍; kɛ̄ɛ ala̍ 
ka̍a gwāajɛ ligbo̍-ligbo̍ mɛ̍ oo? 

6 Bū la ɔmama̍ yī ala̍ ɔla̍ā, n de ɔtū che hīka ala̍ ge̍ē jo̍ōkū hīka alɔ i̍ āchɛ 

ɔgwāajɛ ni̍ lachi̍ lachi̍. 

7 Alɔ yɛ ē jɔhā de Ɔwɔ hīka ala̍ ge̍ e̍e ya̍ dwɔ̄bi̍ ni̍ kpɛkpɛ. Onūma̍, alɔ i̍ yɛ ē 

ya̍ hɛ̄ɛbɛ ge̍ē chabɔ̄ yī ɔya̍ yɛ̍yɛ̍ mɛ yī alɔ ni̍. Ɔya̍ hɛ̄ɛbɛ nīi ala̍ ge̍ yɛ̍ɛ̄lā kpakpa 
nɛ, nīi o̍ ge̍ ro̍ōre̍ka o̍ ya̍ bɔ̄ɔjā nīi alɔ ē gwāajɛ ma̍. 

8 Alɔ i̍ lwɔhu̍ ɔha̍lɔha̍ ge̍ē hi̍hi̍yo̍ yī lɛlā olēchi̍ lēchi̍ ē mɛ ni̍. Ɔya̍ nīi o̍ yɛ ga 

iyɔ̄bū iyɔ̄bū nīi alɔ ē ya̍ a̍nɛ. 

9 Alɔ lɛ ɔwɔ̄wīyā gba̍a̍ nīi alɔ lɛ kwīkwī ma̍, nīi ala̍ ge̍ mlɛ̍ha̍ni̍ lwɔhɔ̍hu̍ brii mɛ̍. 

Wu̍chē ɔla̍ā, alɔ yɛ ē jɔhā hīka ala̍ ge̍ de hwɔhi hwɔhi gɔ̄grāa. 

10 Ɔla̍ā - ohu̍ nīi ta̍ īpū nūma̍ tɛ̄rɔ̄ hu ala̍ yɛ̄grāa nūma̍ nīi n hɔ̄ abɔ̍ɔ ba̍la ala̍ 

we̍ ni̍ ma̍ a̍nɛ. N ya̍ i̍ngɔ̍ɔ hɛ̄ɛbɛ nīi yɛ̄grāa nīi n ge̍ē wā ma̍, n i̍ ge̍ē bī wɔhu̍ nīi 
Ādā de de u ma̍ ē ka lɛlā bu̍wabu̍wa ē tāa ala̍ ē gɛ ni̍. Wɔhu̍ nūma̍ - obī ya̍ nīi 
ala̍ jɛ̄ nɛ; i̍ obī ya̍ nīi ala̍ hi̍ya tāajɛ ni̍. 

11 Aɛ̍nɛ̍ yī u, ɔhɔ̄lɛhi bɛ̍ɛ̄nɛ̄ nɛ. Ala̍ ā nyiya hɛ̄ɛbɛ nīi ala̍ ge̍ hwɔhi hwɔhi gɔ̄grāa. 

Ala̍ ā darɔ̄ku lɛlā yī u. Ala̍ ā chɛ̄ku ɔ̍nyīnū. Ala̍ gblāa la ogbodɔ̍dɔ̍. Bū la ɛbɛ 
ɔla̍ā, Ɔwɔ nīi lɛ ɔhɔtū ba̍la ogbodɔ̍dɔ̍ ma̍ ge̍ē hɔ̄ ba̍la ala̍. 

12 Ala̍ ā da ɔ̍nyīnū o̍be, lɛ gɛnɛgɛnɛ tāa ɔ̍nyīnū bāa aɛ̍nɛ̍ ma̍. Āchɛ yī Ɔwɔ wa̍a̍ 

tɛ̄rɔ̄ ɔma̍kpɔɔ hu ala̍. 

13 Ɔpiyɛ nīi Ādā Iji̍sɔ̄ɔsi Ikra̍yisi ē de ma̍, ba̍la ɔhɔtū nīi Ɔwɔ lɛ de alɔ wa̍a̍ ma̍, 

ba̍la lɛya yī Uhu Ɔnɛ̄ɛhɛhi Yī Ɔwɔ ge̍ hɔ̄ ba̍la ala̍ wa̍a̍. 

Aligale̍siya 

Aligale̍siya 1 

1 Ami Ipɔ̍ɔli nīi ɔlɛrɔ̄ nīi Ɔwɔ ɔlɔjā hōhu ma̍ ta̍ īpū nūma̍ tɛ̄rɔ̄ a̍nɛ. Wu̍chē oji̍ nɛ, 

ohōhu yī u nūma̍ i̍ bū la abwɔ̄hu̍ yī ɔ̄chɛ̄ɛchɛ kɛ̄ɛ gala abɔ̄ yī ɔ̄chɛ̄ɛchɛ ɔlamu 
ni̍. N de pīya ɔlɛrɔ̄ bū la abɔ̄ yī Iji̍sɔ̄ɔsi Ikra̍yisi ba̍la Ɔwɔ A̍dā ɔlɔjā nīi de ɔ̍ 
hye̍ēyī la okū ma̍. 

2 Aɛ̍nɛ̍ yī alɔ wa̍a̍ nīi - Āchɛ Yī Ikra̍yisi bāa alɔ ma̍ ngmo̍tu̍chɛ̄ ba̍la ami tɛ̄rɔ̄ 

ɔma̍kpɔɔ nūma̍ hu ala̍ ogrēeyī yī āchɛ yī Ɔwɔ nīi hɔ̄ la Igale̍siya wa̍a̍ ma̍ a̍nɛ. 

3 Ɔwɔ nīi - A̍dā yī alɔ ma̍, ba̍la Ādā Iji̍sɔ̄ɔsi Ikra̍yisi ge̍ de ɔpiyɛ ba̍la ogbodɔ̍dɔ̍ 

de ala̍ wa̍a̍. 

4 Lɛlā nīi Ikra̍yisi ya̍ hɛ̄ɛbɛ ge̍ē hɛ̍ alɔ ē ta̍ hī yɛchɛ ɔdwɔ̄bi̍ nīi hɔ̄ ma̍ ma̍, 

Ikra̍yisi de iyī nū nāa de wu̍chē yī lɛlā ɔdwɔ̄bi̍ yī alɔ wa̍a̍. O̍ ya̍ i̍ngɔ̍ɔ gala 
ɔgɔgu yī lɛlā nīi Ɔwɔ A̍dā yī alɔ chikpo̍ ke̍e̍ ma̍. 

5 Rīgā ɔnɔ̄kɔ̄kū ge̍ iyī Ɔwɔ i̍ngɔ̍ɔ kpɛɛ ku yɛ̄grāa ɔha̍lɔha̍. O̍ ge̍ lɛ i̍ngɔ̍ɔ. 

6 O̍ lɛ u lɛbɛ̍bi̍ gba̍a̍ de ala̍! Ɔjā nīi o̍ i̍ lōligbi̍gbo̍ we̍ ni̍ ma̍, ala̍ chī yɛ abɔ̍ɔ ē 

gwɛ̍ɛnya ē hī Ɔ̄chɛ nīi hu ala̍ ohōhu bū la lɛhi ɔyɔ̍ɔ̄ya̍ yī Ikra̍yisi ma̍ mɛ̍. Ala̍ 
chōo̍chē yɛ abɔ̍ɔ ē darɔ̄ku lɛlā yī wɔ̄kā ɔlwɔnyɛ ɔha̍ nīi hɔ̄ɔ̄hɔ̄ ke̍e̍ ma̍ bɛ̍ɛ̄nɛ̄ 
mɛ̍. 

7 La olēchi̍ lēchi̍ ma̍, wɔ̄kā ɔlwɔnyɛ ɔha̍lɔha̍ i̍ gba̍a hɔ̄ gɛ ni̍. Ɔjā nīi hu̍ nīi n ka 

i̍ngɔ̍ɔ o̍bū ma̍, āchɛ ɛha̍ nīi gblāa abɔ̍ɔ ē ti̍ya ala̍ ē tū, chikpo̍ ge̍ē de Wɔ̄kā 
Ɔlwɔnyɛ yī Ikra̍yisi ē hīyabɔ̄ ma̍ nɛ. 

8 O̍ ge̍ ro̍ōre̍ka alɔ kɛ̄ɛ ayɛ̍ɛ̄chɛ̄rɔ̄ yī Ɔwɔ nīi bū la ichō ma̍ wā ge̍ kā wɔ̄kā 

ɔlwɔnyɛ ita ɔha̍ nīi hɔ̄ɔ̄hɔ̄ hɛ̍ onīi alɔ ka de ala̍ ma̍, Ɔwɔ ge̍ hɛ̍ ɔlɔjā ɔpīyaku̍ ga 
ayekū oli̍gba̍o̍. 

9 Alɔ ka i̍ngɔ̍ɔ de ala̍ je̍ mɛ̍; n chī ge̍ē gba̍a ē ka i̍ngɔ̍ɔ ē de ala̍ u̍ma̍ama: Ɔ̄chɛ 

ɔha̍ ge̍ kā wɔ̄kā ɔlwɔnyɛ ita ɔha̍ nīi hɔ̄ɔ̄hɔ̄ hɛ̍ onīi alɔ ka de ala̍ ma̍, Ɔwɔ ge̍ hɛ̍ 
ɔlɔjā ɔpīyaku̍ ga ayekū oli̍gba̍o̍! 

10 Lɛlā nūma̍ lɛ ala̍ bɔ̄ɔjā nīi n yɛ ē ya̍ nīi āchɛ ge̍ē klɛhi yī u ma̍? Īchāha̍ 

īchāha̍! Ɔwɔ nīi n chikpo̍ nīi o̍ ge̍ē klɛhi yī u a̍nɛ. Kɛ̄ɛ ohu oro̍ōre̍ nīi n yɛ ē gāla̍ 
la abɔ̄ yī āchɛ a̍nɛ? O̍ ge̍ i̍ngɔ̍ɔ nīi yɛ ē chikpo̍ a̍nɛ, ɔna̍ - ɔgba̍a hɔ̍chɛ̍ yī 
Ikra̍yisi ma̍? 

11 N ā koko̍o de ala̍ gɛ ko̍ō, aɛ̍nɛ̍ yī u! Wɔ̄kā Ɔlwɔnyɛ nīi n ē ka ē de ala̍ ma̍, i̍ 

ɔ̄chɛ̄ɛchɛ ya̍ ɔ̄ a̍ni̍. 

12 N i̍ nāa bū la abɔ̄ yī ɔ̄chɛ̄ɛchɛ ɔha̍lɔha̍ ni̍; i̍ ɔ̄chɛ ɔha̍ chī ngū u wɔ̄kā ɔla̍ā 

ongōngū a̍ni̍. Ādā Iji̍sɔ̄ɔsi Ikra̍yisi ɔlɔjā de wɔ̄kā ɔla̍ā hi̍yɛchɛ de u ke̍e̍ a̍nɛ. 

13 Je̍ka a̍a ala̍ po̍ lɔkɔ nīi ɔhɔ̄leyī yī u lɛ i̍chɔ̍lɔ yɛ̄grāa nīi n de iyī u kwɔbɔ̄ de 

ɔgu lɛlā yī Ɔwɔ ɔyɔ̍ɔ̄ya̍ lɔkɔ nīi Iju̍u ē ya̍ ma̍! Ogrēeyī yī āchɛ yī Ɔwɔ, n ē ya̍ wā 
ichi̍ dwɔ̄bi̍ dwɔ̄bi̍, chɛ̄rī kpɛ̍ɛ hīka n ge̍ē de ogrēeyī ɔla̍ā chāajɛ. 

14 Lɛlā ɔyɔ̍ɔ̄ya̍ lɔkɔ nīi ɔ̄chɛ yī Iju̍u ē ya̍ ɔgu yī lɛlā yī Ɔwɔ ma̍, ami re̍ka ɔba̍ka 

yī lɛlā ɔla̍ā ɔyɔ̍ɔ̄ya̍ wa̍a̍ hɛ̍ āchɛ yī Iju̍u nīi - ikoni̍ yī u ma̍ a̍nɛ. Ami ē kwɔgu yī 
lɛlā ɔchɔ̍ɔwɔ yī alɔ nīi bū la a̍dɔ̄kū yī alɔ ma̍ la ɔyɔ̍ɔ̄ya̍ gɔ̄ga yɛ̄grāa ɔla̍ā a̍nɛ. 

15 Bū la lɛhi ɔyɔ̍ɔ̄ya̍ yī Ɔwɔ, Ɔwɔ de u hōhu o̍bo̍o̍bū nīi e̍ ma̍ u a̍nɛ. O̍ de abɔ̄ 

ku u ka amɔ̍lɔ ge̍ē hɔ̍chɛ̍ yī anu̍. Yɛ̄grāa nīi o̍ miya la abɔ̄ yī nū 

16 ka anɔ̍lɔ ge̍ē de Ɔyi̍ yī anu̍ ē hi̍yɛchɛ ē de amɔ̍lɔ; amɔ̍lɔ ge̍ē bī Wɔ̄kā 

Ɔlwɔnyɛ yī ɔ̍lɔ ge̍ē ka de Ɛchɛkɔcha ma̍, n i̍ ga ɛbɛ yī ɔ̄chɔ̄chɛ ge̍ ngū lɛlā o̍bū 
ni̍. 

17 N i̍ ga Ijɛru̍sālɛm la ɛbɛ yī āchɛ nīi - alɛrɔ̄ yī Iji̍sɔ̄ɔsi nīi o̍ hu yɔbū de u ma̍ 

o̍bo̍o̍bū ni̍. Ɔkɔkɔ ɔla̍ā, n wā ge̍ pīya ga ajɛ yī Are̍biya, o̍bū chōo̍chē cha ga 
Idama̍si̍kɔsi. 

18 O̍ gbajɛ lɛ̍yi̍ ɛta̍ o̍bū nīi n wā ge̍ ga Ijɛru̍sālɛm ge̍ po̍ wɔ̄kā ɔha̍ la abɔ̄ yī Ipi̍ta 

a̍nɛ. Obri̍īhī ɛpa nīi jī hɔ̄ abɔ̍ɔ ba̍la anu̍ ma̍. 

19 N i̍ gba̍a ma̍ ɔlɛrɔ̄ yī Ikra̍yisi ɔha̍lɔha̍ gɛ ni̍, ɔ̍chi̍kpa̍kpa̍ Ije̍mēehi nīi - ɔɔ̍nɛ̍ yī 

Ādā Iji̍sɔ̄ɔsi ɔlɔjā ma̍. 

20 Lɛlā nīi n yɛ ma̍ ē ta̍ ē tū la īpū ma̍ - lɛlā lēchi̍ nɛ. N i̍ yɛ ē warīmɛ̄ ni̍; Ɔwɔ 

jo̍ōkū i̍ngɔ̍ɔ. 

21 La okwi̍ihi yī ɔla̍ā, n wā ge̍ pīya yī ɛbɛ yɛ̄mɛ̄mɛ̄ abɔ̍ɔ la ajɛ yī Isi̍riya ba̍la 

Isili̍siya. 

22 Yɛ̄grāa ɔla̍ā, Āchɛ Yī Ikra̍yisi nīi hɔ̄ la ogrēeyī yī āchɛ yī Ɔwɔ abɔ̍ɔ la ajɛ yī 

Ijudi̍ya wa̍a̍ ma̍ i̍ je̍ u la eyī je̍ ni̍. 

23 Lɛlā yī u nīi āchɛ ē bī ka ke̍e̍ ma̍ nīi e̍ je̍ a̍nɛ; Ɔngrɔ̄ɔ ɔla̍ā nīi - ɔ̍lɔ ē ya̍ aa̍ 

ichi̍ dwɔ̄bi̍ dwɔ̄bi̍ ma̍, ɔ̍lɔ chōo̍chē yɛ abɔ̍ɔ ē kā wɔ̄kā yī ɔpɔ̄pū yī lɛlā yī Ɔwɔ nīi 
ɔ̍lɔ yɛ ē chikpo̍ ge̍ de ɔ̍lɔ chāajɛ o̍bū ma̍ ko̍ō! 

24 Bū la ɛbɛ ɔla̍ā, aa̍ wa̍a̍ ē kā Ɔwɔ ɔkɔ̄kā wu̍chē yī u. 

Aligale̍siya 2 

1 Lɛ̍yi̍ igwo̍lɛnɛ gba̍a wā ge̍ ga ma̍, n gba̍a ku̍chē ga Ijɛru̍sālɛm; ami ba̍la 

Iba̍nābasi. N bī Ita̍yi̍tɔ̄ɔsi yɛ i̍ngi̍ngɔ̍ɔ. 

2 N yɛ wu̍chē oji̍ nɛ, Ɔwɔ ka amɔ̍lɔ ge̍ yɛ. La ogrēeyī ɔha̍ nīi alɔ ba̍la alɛhu̍ yī 

abɔ̍ɔ lɛ la i̍kplɛ̍pa̍ ma̍, n koko̍o de wa̍ lɔkɔ nīi ami yɛ ē ka ɛrɔ̄ yī Ɔwɔ ē de 
Ɛchɛkɔcha wa̍a̍ ma̍. N i̍ chikpo̍ hīka u̍ku̍rɔ̍ nīi n ya̍ o̍bū ma̍ ba̍la olu̍ma̍ama ge̍ 
chāajɛ i̍ngɔ̍ɔ ji ni̍. 

3 Ita̍yi̍tɔ̄ɔsi nīi - olikpɛ̍ɛ yī u ma̍, o̍ wɔ̄wɛ Igri̍iki nyaa ma̍, e̍ i̍ de ɔ̍ twɔ̍wu̍ wɔhu̍ 

wɔhu̍ ni̍. 

4 Āchɛ ɛha̍ nīi mɔ̍ɔ̄ma̍chi̍ ya̍ bɔ̄ɔjā nīi e̍ - aɛ̍nɛ̍ yī alɔ la abɔ̄ yī Ikra̍yisi nɛ ma̍ wā 

ge̍ tū ribi ɔla̍ā chikpo̍ ge̍ē de ɔ̍ ē twɔ̍wu̍ a̍nɛ. Āchɛ ɛla̍ā gatū wā bāa alɔwɛ ma̍, 
hɛ̄ɛbɛ ge̍ē ma̍ alɔ ē jo̍ōkū lɔkɔ nīi alɔ yɛ ē ya̍ ɔhɔ̄leyī yī alɔ tɛ̍bɛ̍lɛ̍ la 
ongmo̍tu̍chɛ̄ nīi alɔ tū ba̍la Ikra̍yisi ma̍. Āchɛ nūma̍ chikpo̍ ge̍ē ku̍ alɔ ē tū 
lɛfiyɛ. 

5 Alɔ i̍ chī kɔ̄ ɛbɛ ta̍ de wa̍ yɛ̄grāa pi̍nyɛ̍ ni̍ lachi̍ lachi̍. Alɔ ya̍ i̍ngɔ̍ɔ hɛ̄ɛbɛ ge̍ē 

de lɛlā olēchi̍ lēchi̍ yī Wɔ̄kā Ɔlwɔnyɛ ɔla̍ā gbōgbō de ala̍ hwɔhi hwɔhi. 

6 Āchɛ ɛla̍ā nīi - alɛhu̍ ɛ̍lɛma̍ ma̍, ɔ̄chɔ̄chɛ i̍ chabɔ̄ yī lɛlā ɔha̍ hu̍ u lɛ̍kɛ̍kɔ̍ gɛ ni̍. 

Iyī “alɛhu̍ ɛ̍lɛma̍” nīi n ka ma̍, e̍ ge̍ - alɛhu̍ kɛ̄ɛ i̍ alɛhu̍ ni̍ oo, ɔla̍ā i̍ lɛlɛ̄lā yī u ni̍. I̍ 
ɔkɔ nīi ɔ̄chɛ lɛ la yɛchɛchɛ ma̍ nīi Ɔwɔ ē nāa ē bī ka a̍ni̍. 

7 Ɔjā ūkpo̍he, alɛhu̍ ɛla̍ā jo̍ōkū hīka Ɔwɔ ɔ̍lɔ de u̍ku̍rɔ̍ yī Wɔ̄kā Ɔlwɔnyɛ obī ge̍ 

ka de Ɛchɛkɔcha de amɔ̍lɔ mɛ̍. O̍ lɛ lɔkɔ nīi Ɔwɔ de u̍ku̍rɔ̍ yī Wɔ̄kā Ɔlwɔnyɛ 
obī ge̍ ka de āchɛ yī Iju̍u de Ipi̍ta ma̍. 

8 Wu̍chē oji̍ nɛ, bū la wɔhu̍ yī Ɔwɔ nīi n de pīya ɔlɛrɔ̄ yī Ikra̍yisi de Ɛchɛkɔcha 

a̍nɛ; gala ɔgɔgu lɔkɔ nīi Ipi̍ta de pīya ɔlɛrɔ̄ yī Ikra̍yisi de āchɛ yī Iju̍u ma̍. 

9 Ije̍mēehi ba̍la Ipi̍ta ba̍la Ijɔ̍ɔn nīi lɛ bāa alɛhu̍ ma̍ de jo̍ōkū hīka Ɔwɔ ɔ̍lɔ de ita 

yī u̍ku̍rɔ̍ nūma̍ pi̍i̍ de amɔ̍lɔ ke̍e̍ a̍nɛ ma̍, aa̍ āchɛ ɛtɛ̍ɛta̍ chɛ̄ la lɛhɛ̍hu̍ de ami 
ba̍la Iba̍nābasi. Bāa alu̍ku̍rɔ̍ ūkpo̍he ma̍, alɔ ba̍la aa̍ chɛ̄ku iyī alɔ hīka, alɔ ge̍ē 
ya̍ u̍ku̍rɔ̍ lipu̍ yī Ɛchɛkɔcha; aa̍ ge̍ē ya̍ lipu̍ yī āchɛ yī Iju̍u. 

10 Ɔjā ka̍ta̍ nīi e̍ ra̍ābɔ̄ ma̍, e̍ ka aɛ̍lɛ ge̍ bla tū alyeklo̍ nīi - ɛ̍lɛ hɔ̄ amu lipu̍ yī aa̍ 

ma̍. U̍ku̍rɔ̍ ɔla̍ā pi̍i̍ nīi n chī de abɔ̄ ngmu̍wɔ̍hu̍ la ɔyɔ̍ɔ̄ya̍ a̍nɛ. 

11 Yɛ̄grāa nīi Ipi̍ta wā la A̍ntīyɔ̄ɔki ma̍, n hi̍hi̍yo̍ de ɔ̍ la ɔgbādu wu̍chē yī lɛlā 

ɔha̍ nīi o̍ i̍ ya̍ grāa ni̍ ma̍. 

12 Yɛ̄grāa nīi āchɛ nīi Ije̍mēehi de tɛ̄rɔ̄ ma̍ i̍ gbajɛ wā we̍ ni̍ ma̍, Ipi̍ta yɛ ē tābɔ̄ 

yī ojōre̍ i̍ngi̍ngɔ̍ɔ ba̍la aɛ̍nɛ̍ yī alɔ nīi - Ɛchɛkɔcha ma̍. E̍ gbajɛ wā abɔ̍ɔ bɛ̍ɛ̄nɛ̄ 
ma̍, Ipi̍ta hɛ̍ ja̍a̍ bɛ̍ɛ̄nɛ̄; o̍ i̍ chɛ̄ tābɔ̄ yī ojōre̍ ba̍la aa̍ gɛ ni̍. O̍ ya̍ i̍ngɔ̍ɔ wu̍chē oji̍ 
nɛ, o̍ yɛ ē tūuhwi yī āchɛ nīi yɛ ē bli̍kpo̍ hīka ɛ̍lɛ ge̍ kpo̍ Ɛchɛkɔcha wa̍a̍ twɔ̍wu̍ 
o̍bū ma̍. 

13 Aɛ̍nɛ̍ yī alɔ āchɛ ehēhī nīi - Iju̍u ma̍ pra̍akū titi yɛ ē hɛ̍ ja̍a̍ja̍ ba̍la Ipi̍ta ē hī 

Ɛchɛkɔcha nīi - Āchɛ Yī Ikra̍yisi ma̍. Bū la ɛbɛ ɔla̍ā, Iba̍nābasi titi pra̍atū la 
ɔyɔ̍ɔ̄ya̍ i̍ngi̍ngɔ̍ɔ. 

14 N ma̍ i̍ngɔ̍ɔ ma̍, n jo̍ōkū hīka i̍ ɔgu yī lɛlā olēchi̍ lēchi̍ nīi tū la Wɔ̄kā Ɔlwɔnyɛ 

yī Ɔwɔ ma̍ nīi e̍ yɛ ē ga a̍ni̍. Wu̍chē ɔla̍ā, n da Ipi̍ta abɔ̍ɔ la iyɔ̄bū yī āchɛ ɛla̍ā 
wa̍a̍ hīka, “Ipi̍ta, je̍ka a̍a awɔ - Iju̍u nɛ? A chī yɛ ē ya̍ ɔhɔ̄leyī yī wɔ bāa 
Ɛchɛkɔcha ma̍; a i̍ chī ya̍ ɔhɔ̄leyī yī Iju̍u ni̍. Kana̍ bɛ̍ɛ̄nɛ̄ nīi a chikpo̍ ge̍ē ku̍ 
Ɛchɛkɔcha wɔhu̍ wɔhu̍ nīi e̍ ge̍ē ya̍ ɔhɔ̄leyī bāa āchɛ yī Iju̍u ma̍?” 

15 La olēchi̍ lēchi̍ ma̍, alɔ - Iju̍u la ɔmɔ̄ma nɛ; i̍ alɔ “Ɛchɛkɔcha ɛyɛ̍ɛ̄lā abi̍” ni̍. 

16 O̍ chī lɛ i̍ngɔ̍ɔ nyaa ma̍, alɔ jo̍ōkū hīka obū la ɔtū ode che Iji̍sɔ̄ɔsi Ikra̍yisi 

ke̍e̍ nīi ɔ̄chɛ ē de ē lɛ kpakpa ba̍la Ɔwɔ ē mɛ a̍nɛ; i̍ ɔya̍ lɔkɔ nīi Lihɔ Yī Imo̍sīisi 
chikpo̍ ma̍ ni̍. Alɔ nūma̍ titi de ɔtū che Iji̍sɔ̄ɔsi Ikra̍yisi hɛ̄ɛbɛ nīi alɔ ge̍ē de ē lɛ 
kpakpa ba̍la Ɔwɔ bū la ɔtū nīi alɔ de che Ikra̍yisi ma̍; i̍ lɛlā ɔyɔ̍ɔ̄ya̍ lɔkɔ nīi Lihɔ 
Yī Imo̍sīisi chikpo̍ ma̍ ni̍. Wu̍chē oji̍ nɛ, ɔ̄chɔ̄chɛ i̍ ē de ē lɛ kpakpa ba̍la Ɔwɔ 
bū la lɛlā ɔyɔ̍ɔ̄ya̍ lɔkɔ nīi Lihɔ Yī Imo̍sīisi chikpo̍ ma̍ ē mɛ ni̍. 

17 Alɔ nūma̍ ge̍ chī yɛ ē kwɔgu yī ode lɛ kpakpa ba̍la Ɔwɔ bū la otōtū tāa 

Ikra̍yisi, nīi e̍ ge̍ chī ma̍ hīka aɛ̍lɛ - āchɛ ɔyɛ̍ɛ̄lā ɔdwɔ̄bi̍ bāa Ɛchɛkɔcha ma̍ nɛ 
bɛ̍ɛ? Ɔla̍ā re̍ka Ikra̍yisi nīi alɔ tū tāa anu̍ ma̍ yɛ ē twɔ̄bɔ̄ la lɛlā ɔdwɔ̄bi̍ ɔyɔ̍ɔ̄ya̍? 
Īchāha̍ īchāha̍! 

18 O̍ ge̍ re̍ka n chōo̍chē pra̍akū yɛ ē gbla̍a ɔpɔ̄pū yī lɛlā nīi n wa̍ābɔ̄ yī nū o̍bū 

ma̍ ē tu̍rɛ nɛ, ɔla̍ā ge̍ē chabɔ̄ hīka amɔ̍lɔ bīya Lihɔ Yī Imo̍sīisi mɛ̍. 

19 Gala abɔ̄ yī Lihɔ Yī Imo̍sīisi ma̍, ami - okū nɛ. Lihɔ Yī Imo̍sīisi ɔlɔjā de u 

ngmo̍ mɛ̍. Ɔla̍ā ya̍ lɛbɛ nīi n ge̍ē hɔ̄leyī de Ɔwɔ bɛ̍ɛ̄nɛ̄. E̍ de u ngmo̍ ba̍la 
Ikra̍yisi la ichō yī ɔchi̍ ɔhrɛ̍ɛpa mɛ̍. 

20 Bū la ɛbɛ ɔla̍ā, o̍ re̍ka i̍ ami ɔlɔjā hɔ̄leyī u̍ma̍ama ma̍ gɛ ni̍; Ikra̍yisi hɔ̄ ma̍ la 

ami bɛ̍ɛ̄nɛ̄ a̍nɛ. Ɔhɔ̄leyī nūma̍ nīi n hɔ̄ ma̍ u̍ma̍ama ma̍, n hɔ̄ bū la ɔtū ode che 
Iji̍sɔ̄ɔsi, Ɔyi̍ Yī Ɔwɔ nīi yɔ̍ɔhɔtū yī u, de ɔhɔ̄leyī yī nū nāa de wu̍chē yī u ma̍. 

21 Ami i̍ ē hi̍hi̍yo̍ yī uhwa ɔnɛ̄ɛhɛhi nīi Ɔwɔ ē de ma̍ ni̍. O̍ ge̍ re̍ka āchɛ ē de ē 

lɛ kpakpa ba̍la Ɔwɔ bū la Lihɔ Yī Imo̍sīisi nɛ, ɔ̍lɔma̍ o̍ re̍ka Ikra̍yisi pīyaku̍ 
i̍ngɔ̍ɔ ji ta̍anū. 

Aligale̍siya 3 

1 Ala̍ Aligale̍siya, ali̍bobo āchɛ ɛla̍ā! Ɔ̄nyɛ ka̍a ya̍ ɔchi̍ tū ala̍ ma̍ oo! Je̍ka a̍a 

ala̍ nīi e̍ ka ochi̍chi̍ yī ɔpīyaku̍ yī Iji̍sɔ̄ɔsi Ikra̍yisi la ɔchi̍ ɔhrɛ̍ɛpa de ala̍ tɛri̍tɛri̍ 
bɔ̄ɔjā nīi ala̍ bī eyī yɛ abɔ̍ɔ ē ma̍ lɛlā ɔla̍ā ɔmɔ̍ɔ̄ma̍ a̍nɛ? 

2 Ala̍ ā koko̍o de u we̍ e̍ē: Uhu Yī Ɔwɔ nīi ala̍ nāa ma̍ bū lɛlā ɔya̍ lɔkɔ nīi Lihɔ 

Yī Imo̍sīisi chikpo̍ ma̍, kɛ̄ɛ o̍ bū la ɛrɔ̄ yī Ɔwɔ opo̍ōpo̍, de ɔtū che Wɔ̄kā 
Ɔlwɔnyɛ ɔla̍ā? 

3 Kana̍ nīi ala̍ de ya̍ i̍bobo ɔ̄kū i̍ngɔ̍ɔ mɛ ma̍? Ɔjā nīi ala̍ wu̍tu la Uhu Yī Ɔwɔ 

ma̍, o̍ re̍ka ala̍ chōo̍chē ge̍ē de ɔ̍ ē chlɛhu̍ wɔhu̍ yī ala̍ ɛlɛjā bɛ̍ɛ̄nɛ̄? 

4 O̍ re̍ka lɛlā nīi ala̍ ngū bū la ɔhɔ̄leyī yī ɔtū ode chōche nīi ala̍ yɛ ē ya̍ ma̍, i̍ 

ɔjɔ̄jā de ala̍ gɛ ni̍ lachi̍ lachi̍? Lēchi̍ lēchi̍, ɔjā we̍ nɛ. 

5 Uhu Ɔnɛ̄ɛhɛhi nīi Ɔwɔ de de ala̍ ba̍la lɛlā ɔlɛbɛ̍bi̍ nīi o̍ ya̍ la olo̍ōlo̍ yī ala̍ ma̍, 

o̍ re̍ka o̍ ya̍ i̍ngɔ̍ɔ wu̍chē yī lɛlā ɔya̍ lɔkɔ nīi Lihɔ Yī Imo̍sīisi chikpo̍ ma̍? Kɛ̄ɛ o̍ 
ya̍ i̍ngɔ̍ɔ wu̍chē yī ɛrɔ̄ yī Ɔwɔ nīi ala̍ ge̍ē po̍ ē de ɔtū che Wɔ̄kā Ɔlwɔnyɛ ɔla̍ā 
ma̍? 

6 O̍ lɛ lɔkɔ nīi Īpū Yī Ɔwɔ ka lɛlā ku̍ A̍brahāam ma̍. “A̍brahāam de ɔtū che 

Ɔwɔ; bū la ɔtū ode chōche yī nū ɔla̍ā, o̍ de lɛ kpakpa ba̍la Ɔwɔ.” 

7 Ala̍ jo̍ōkū gɛ hīka āchɛ nīi de ɔtū che Ɔwɔ ma̍, aa̍ re̍ka wɔma yī A̍brahāam 

lēchi̍ lēchi̍ a̍nɛ. 

8 Īpū Yī Ɔwɔ myɛ̍ma̍ yī lɛlā yī ɔ̄chī yī iyɔ̄bū de ka i̍ngɔ̍ɔ mɛ̍. O̍ hīka Ɔwɔ ɔ̍lɔ 

ge̍ē ya̍ nīi Ɛchɛkɔcha ɛ̍lɛ ge̍ē de ē lɛ kpakpa ba̍la ɔ̍lɔ bū la ɔtū ode che Ɔwɔ 
ochōche. Wu̍chē ɔla̍ā, Īpū Yī Ɔwɔ de Wɔ̄kā Ɔlwɔnyɛ nūma̍ ka de A̍brahāam 
lɔ̄lā o̍bū hīka, “Gala abɔ̄ yī wɔ nīi Ɔwɔ ge̍ē de ɔpiyɛ ē de āchɛ yī yɛchɛ wa̍a̍ 
a̍nɛ.” 

9 A̍brahāam de ɔtū che Ɔwɔ ma̍, Ɔwɔ de ɔpiyɛ de ɔ̍. Bū la ɛbɛ ɔla̍ā, ɔ̄chɛ 

mɔ̄chɛ nīi ge̍ de ɔtū che Ɔwɔ, Ɔwɔ ge̍ē de ɔpiyɛ ē de ɔlɔjā bāa A̍brahāam ma̍. 

10 Āchɛ nīi de ihi gbō la lɛlā yī Lihɔ Yī Imo̍sīisi ode gbōgbō ke̍e̍ ma̍ tū la yɛka 

nīi Ɔwɔ gbo ma̍. Wu̍chē oji̍ nɛ, Īpū Yī Ɔwɔ ka i̍ngɔ̍ɔ hīka, “Ɔ̄chɛ mɔ̄chɛ nīi i̍ ge̍ 
de lɛlā mɛlā nīi tū la īpū yī Lihɔ Yī Imo̍sīisi ma̍ gbō myɛ̄grāa-myɛ̄grāa ni̍, ɔlɔjā 
ta̍tū la yɛka nīi Ɔwɔ gbo ma̍ mɛ̍.” 

11 U̍ma̍ama nūma̍, o̍ lā nyaa mɛ̍ hīka ɔ̄chɔ̄chɛ i̍ ē de ē lɛ kpakpa ba̍la Ɔwɔ bū 

la lɛlā ɔya̍ lɔkɔ nīi Lihɔ Yī Imo̍sīisi chikpo̍ ma̍ ē mɛ ni̍. Wu̍chē oji̍ nɛ, Īpū Yī 
Ɔwɔ ka hīka, “Ɔ̄chɛ nīi de lɛ kpakpa ba̍la Ɔwɔ bū la ɔtū ode che Ɔwɔ ma̍ ge̍ē 
lɛ ɔhɔ̄leyī.” 

12 Lihɔ Yī Imo̍sīisi ma̍ i̍ de ihi gbō la ɔtū ode che Ɔwɔ ochōche ni̍. Ɔkɔkɔ ɔla̍ā, 

o̍ lɛ lɔkɔ nīi Īpū Yī Ɔwɔ ka ma̍ hīka, “Ɔ̄chɛ nīi ge̍ ya̍ ɛlāha̍ ɛlāha̍ wa̍a̍ lɔkɔ nīi 
Lihɔ yī Imo̍sīisi chikpo̍ ma̍, ɔlɔjā ge̍ē lɛ ɔhɔ̄leyī la anu̍.” 

13 Alɔ ma̍, Ikra̍yisi de alɔ hīya lɛfiyɛ hī yɛka ogbōgbo ɔla̍ā nīi Lihɔ Yī Imo̍sīisi 

ta̍tu̍tu̍ yī nū ma̍ mɛ̍, bū la onīi Ikra̍yisi ɔlɔjā de iyī nū pīya ɔ̄chɛ nīi e̍ gbo ɔ̍ yɛka 
kulɛhu̍ yī alɔ ma̍. Wu̍chē oji̍ nɛ, Īpū Yī Ɔwɔ ka hīka, “Ɔ̄chɛ mɔ̄chɛ nīi e̍ ge̍ de ɔ̍ 
pla la ichō yī ɔchi̍ mɛ̍, ɔ̍lɔma̍ ɔlɔjā tū la yɛka nīi Ɔwɔ gbo ma̍ mɛ̍.” 

14 O̍ de lɛ i̍ngɔ̍ɔ ke̍e̍ hɛ̄ɛbɛ nīi Ɛchɛkɔcha ge̍ē nāa ɔpiyɛ ɔla̍ā nīi Ɔwɔ choko̍o 

de A̍brahāam ma̍ ē gala abɔ̄ yī Ikra̍yisi Iji̍sɔ̄ɔsi. Bū la ɛbɛ ɔla̍ā, alɔ wa̍a̍ ge̍ē 
nāa Uhu nīi Ɔwɔ choko̍o ge̍ē de ma̍ bū la ɔtū ode che Ikra̍yisi. 

15 Aɛ̍nɛ̍ yī u! Igbla yī lɛlā nīi ē ya̍ myɛ̄grāa-myɛ̄grāa ma̍ nīi n ge̍ē bī ka lɛlā 

nūma̍ a̍nɛ. Āchɛ ɛpa ge̍ grōoko̍o yī lɛlā gwi̍yɛka mɛ̍, ɔ̄chɔ̄chɛ i̍ ē de yɛka 
ɔgwɔ̍ɔ̄gwa̍ ɔla̍ā bīya kɛ̄ɛ ē gba̍a ē de ɔha̍ ē tū ɔ̄ gɛ ni̍. 

16 Ma̍ gɛ, A̍brahāam ba̍la ībī yī nū ɔha̍ nīi Ɔwɔ choko̍o yī lɛlā wa̍a̍ de ɔ̍ a̍nɛ. 

Īpū Yī Ɔwɔ i̍ ka hīka, “ībī yī nū ɛha̍” ni̍. O̍ hīka, “ībī yī nū ɔha̍.” Ɔla̍ā re̍ka i̍ āchɛ 
yɛ̄mɛ̄mɛ̄ nīi o̍ ka a̍ni̍; ɔ̄chɛ ūkpo̍he kpo̍kpo̍ nīi o̍ ka a̍nɛ. Ɔ̄chɛ ūkpo̍he ɔla̍ā, anu̍ 
- Ikra̍yisi a̍nɛ. 

17 Ochi̍chi̍ yī ɔjā nīi n yɛ ē ka ma̍ hɔ̄ ma̍ a̍nɛ: Ɔwɔ gwi̍yɛka, choko̍o ka anɔ̍lɔ 

ge̍ē de yɛka nūma̍ ē gbō. O̍ chī gbajɛ lɛ̍yi̍ u̍nɔ che lɛ̍yi̍ ohu chigwo̍ o̍bū nīi Lihɔ 

Yī Imo̍sīisi hɔ̄ a̍nɛ. Bū la ɛbɛ ɔla̍ā, Lihɔ Yī Imo̍sīisi i̍ lwɔhu̍ ge̍ē de yɛka ba̍la 
oko̍o ochōche yī Ɔwɔ ɔla̍ā ngmo̍nyi̍ mɛ̍ ni̍. 

18 O̍ ge̍ re̍ka ɔjā nīi Ɔwɔ ē de ma̍ bū lɛlā yī Lihɔ Yī Imo̍sīisi nɛ, ɔ̍lɔma̍ o̍ re̍ka o̍ i̍ 

bū lɛlā nīi Ɔwɔ ɔlɔjā choko̍o ma̍ gɛ ni̍. Alɔ chī jo̍ōkū hīka, wu̍chē yī oko̍o nīi 
Ɔwɔ che ma̍ - ohu̍ nīi e̍ ya̍ i̍ngɔ̍ɔ de A̍brahāam a̍nɛ. 

19 Ohu̍ yī oji̍ nīi Lihɔ Yī Imo̍sīisi chī hɔ̄ ma̍? Lihɔ Yī Imo̍sīisi hɔ̄ hɛ̄ɛbɛ ge̍ē 

chabɔ̄ yī ɔjā nīi re̍ka lɛlā abi̍ ɔyɔ̍ɔ̄ya̍ ma̍. O̍ chī ya̍ ɔ̄ nīi o̍ ge̍ē hɔ̄ i̍ngɔ̍ɔ kpɛɛ gbo̍ 
ɔ̄chī ɔla̍ā nīi ībī yī A̍brahāam nīi Ɔwɔ choko̍o ma̍ ge̍ē wā. Ayɛ̍ɛ̄chɛ̄rɔ̄ yī Ɔwɔ bī 
Lihɔ Yī Imo̍sīisi bū la abɔ̄ yī Ɔwɔ ge̍ de āchɛ̄ɛchɛ ma̍, ɔ̄chɛ̄ɛchɛ re̍ka ɔ̄chɛ ɔrɛ 
la iyārɛ̄ɛpa yī aa̍ āchɛ ɛpɛpa nūma̍ a̍nɛ. 

20 Ɔ̄chɛ ɔrɛ la iyārɛ̄ɛpa i̍ngɔ̍ɔ i̍ ē chī hɔ̄ la lɛlā yī ɔ̄chɛ nīi lɛ ɔ̄chɛ ūkpo̍he kpo̍kpo̍ 

yɛ ē yɛ̍ɛ̄lā ma̍ ni̍. Ɔwɔ chī lɛ ūkpo̍he i̍ngɔ̍ɔ kpo̍kpo̍. 

21 Ɔla̍ā re̍ka Lihɔ Yī Imo̍sīisi - oluji yī oko̍o ochōche yī Ɔwɔ kɛ̄ɛ? I̍ i̍ngɔ̍ɔ īchāha̍ 

īchāha̍ ni̍! O̍ ge̍ re̍ka Ɔwɔ de lihɔ de āchɛ hīka lihɔ ɔ̍lɔ ge̍ē de ɔhɔ̄leyī de ɔ̄chɛ 
ē mɛ nɛ, nɛ̄ni̍ ɔ̄chɛ ge̍ē de ē lɛ kpakpa ba̍la Ɔwɔ ke̍e̍ ē bū la lihɔ ē mɛ. 

22 Īpū Yī Ɔwɔ chī ka mɛ̍ hīka āchɛ̄ɛchɛ wa̍a̍ ɛ̍lɛ tū la abwɔ̄hu̍ yī lɛlā ɔdwɔ̄bi̍ nīi 

hɔ̄ ma̍. Bū la ɛbɛ ɔla̍ā, ɔjā nīi Ɔwɔ choko̍o ge̍ē de ē de āchɛ bū la ɔtū ode che 
Iji̍sɔ̄ɔsi Ikra̍yisi ma̍, ɔjā ɔla̍ā ge̍ē gāa abɔ̄ āchɛ nīi de ɔtū che ɔ̍ ma̍ i̍ngɔ̍ɔ ke̍e̍ 
bɛ̍ɛ̄nɛ̄. 

23 O̍bo̍bū nīi yɛ̄grāa yī lɛlā yī ɔtū ode chōche i̍ngɔ̍ɔ gbajɛ ma̍, Lihɔ Yī Imo̍sīisi 

gū ɔpu tū alɔ wa̍a̍ bāa aligbakɔbɔ ma̍ kpɛɛ gbo̍ yɛ̄grāa nīi lɛlā yī ɔtū ode 
chōche nīi yeēwā ma̍ ge̍ē hi̍yɛchɛ. 

24 Wu̍chē ɔla̍ā, Lihɔ Yī Imo̍sīisi yɛ ē deyīrɛ alɔ i̍ngɔ̍ɔ kpɛɛ o̍bū nīi Ikra̍yisi wā 

a̍nɛ. Ikra̍yisi wā bɛ̍ɛ̄nɛ̄ hɛ̄ɛbɛ nīi alɔ ge̍ē de ē lɛ kpakpa ba̍la Ɔwɔ bū la ɔtū ode 
che ɔ̍ ochōche. 

25 U̍ma̍ama nūma̍ - yɛ̄grāa yī ɔtū ode che Ikra̍yisi ochōche bɛ̍ɛ̄nɛ̄ nɛ. Wu̍chē 

ɔla̍ā, i̍ Lihɔ Yī Imo̍sīisi yɛ ē deyīrɛ alɔ ma̍ ē gɛ ni̍. 

26 Bū la ɔtū ode chōche ɔla̍ā, ala̍ wa̍a̍ de pīya ayi̍ yī Ɔwɔ la otū ngmo̍tu̍chɛ̄ 

ba̍la Ikra̍yisi Iji̍sɔ̄ɔsi. 

27 Ala̍ hu yenyi, de ngmo̍tu̍chɛ̄ la Ikra̍yisi ɔlɔjā mɛ̍. Bū la ɛbɛ ɔla̍ā, ala̍ de pīya 

ita yī āchɛ bāa anu̍ ɔlɔjā ma̍ mɛ̍. 

28 Wu̍chē ɔla̍ā, ɔjɔ̄jā i̍ hɔ̄ abɔ̍ɔ nīi hɔ̄ɔ̄hɔ̄ lipu̍ yī āchɛ yī Iju̍u ba̍la ɛchɛkɔcha gɛ 

ni̍. Ɔjɔ̄jā i̍ hɔ̄ abɔ̍ɔ nīi hɔ̄ɔ̄hɔ̄ lipu̍ yī afiyɛ ba̍la aywɔ̍lɛ̍ gɛ ni̍. Ɔjɔ̄jā i̍ hɔ̄ɔ̄hɔ̄ lipu̍ yī 
anyā ba̍la angrɔ̄ɔ gɛ ni̍. Wu̍chē oji̍ nɛ, ala̍ wa̍a̍ de lɛ ūkpo̍he la otū ngmo̍tu̍chɛ̄ 
ba̍la Ikra̍yisi Iji̍sɔ̄ɔsi. 

29 Ala̍ ge̍ wɛ āchɛ yī Ikra̍yisi, ɔ̍lɔma̍ ala̍ - wɔma yī A̍brahāam nɛ. Bū la ɛbɛ ɔla̍ā, 

ala̍ ge̍ē nāa ɔjā nīi Ɔwɔ choko̍o ma̍. 

Aligale̍siya 4 

1 Ala̍ gba̍a ma̍ gɛ ko̍ō! Ɔyi̍ ɔnɔ̄ngrɔ̄ɔ nīi ge̍ē ru̍gū yī a̍dā yī nū ma̍, e̍ ē ya̍ ɔ̄ bāa 

ɔfiyɛ ma̍ yɛ̄grāa nīi o̍ e̍e lɛ pi̍nyɛ̍ we̍ ma̍. Tublāa ni̍, anu̍ chī lɛ ɔjāha̍ ɔjāha̍ wa̍a̍ 
a̍nɛ. 

2 O̍ e̍e lɛ pi̍nyɛ̍ ɔla̍ā ma̍, āchɛ ɛha̍ hɔ̄ abɔ̍ɔ nīi ē deyīrɛ anu̍ ɔlɔjā ba̍la ɛjā u̍gū 

ɛla̍ā wa̍a̍ ma̍. Āchɛ ɛla̍ā ge̍ē ya̍ i̍ngɔ̍ɔ kpɛɛ gbo̍ ɔ̄chī nīi a̍dā yī nū de lā ma̍. 

3 Gala ɔgɔgu ɔla̍ā, alɔ titi - afiyɛ yī uhu ɛha̍ nīi ē deyīrɛ yɛchɛ ma̍ o̍bū nɛ, kpɛɛ 

nīi alɔ wā ge̍ de jɛ̄ angrɔ̄ɔ gala ɔpɔ̄pū yī uhu. 

4 Yɛ̄grāa kpakpa wā ge̍ gbajɛ bɛ̍ɛ̄nɛ̄ ma̍, Ɔwɔ de Ɔyi̍ yī nū tɛ̄rɔ̄ wā. Ɔyi̍ yī nū 

ɔla̍ā wā bāa ɔyi̍ yī ɔ̄chɛ̄ɛchɛ ɔlamu ma̍ gala abɔ̄ yī ɔnyā. O̍ wā ge̍ tū la ihi̍yajɛ 
yī Lihɔ Yī Iju̍u. 

5 O̍ ya̍ i̍ngɔ̍ɔ hɛ̄ɛbɛ ge̍ē jɔ̍ɔkɔ ē de āchɛ nīi tū la ihi̍yajɛ yī Lihɔ Yī Iju̍u ma̍ ē 

hīya lɛfiyɛ, hɛ̄ɛbɛ nīi e̍ ge̍ē de ē pīya ayi̍ yī Ɔwɔ. 

6 Ɔya̍ hɛ̄ɛbɛ ge̍ chabɔ̄ hīka ala̍ ɔ̍lɔ - ayi̍ yī anu̍ nɛ, Ɔwɔ de Uhu yī Ɔyi̍ yī nū tɛ̄rɔ̄ 

wā ge̍ tū la ūkpɔ̄tū yī ala̍. Uhu ɔla̍ā, anu̍ ē drɛ̄ɛgba ē de ala̍ hīka, “Ādā, A̍dā yī 
u be̍e!” a̍nɛ. 

7 Bū la ɛbɛ ɔla̍ā, ala̍ i̍ afiyɛ gɛ ni̍; ala̍ - ayi̍ nīi o̍ mɔ̄ma bɛ̍ɛ̄nɛ̄ nɛ. Wu̍chē lɔkɔ nīi 

ala̍ - ɔyi̍ yī Ɔwɔ bɛ̍ɛ̄nɛ̄ nɛ ma̍, Ɔwɔ ge̍ē de ɔjā wa̍a̍ nīi o̍ de lā de ayi̍ yī nū ma̍ ē 
de ala̍. 

8 I̍chɔ̍lɔ ma̍, ala̍ i̍ je̍ Ɔwɔ ni̍; anu̍ - ohu̍ nīi ala̍ wɛ afiyɛ yī uhu ɛha̍ ɛla̍ā nīi i̍ ɔwɔ 

ni̍ ma̍ a̍nɛ. 

9 U̍ma̍ama nūma̍ nīi ala̍ je̍ Ɔwɔ, kɛ̄ɛ i̍ngɔ̍ɔ ni̍ nīi Ɔwɔ ɔlɔjā de ala̍ je̍ bɛ̍ɛ̄nɛ̄ ma̍, 

oji̍ - ohu̍ nīi ala̍ chikpo̍ yī oku̍chē dikpo̍ ē ba̍ uhu ɛlɛkwīkwī ɛla̍ā nīi i̍ ē ya̍ ɔjɔ̄jā 
mɛ ni̍ ma̍? Oji̍ - ohu̍ nīi ala̍ gba̍a chikpo̍ ge̍ē de ē pīya afiyɛ yī wā ma̍. 

10 Ɔ̄chī ɛha̍, ɔwīyā ɛha̍, yɛ̄grāa ɛha̍ lipu̍ yī lɛ̍yi̍, ba̍la lɛ̍yi̍ ɛha̍ ji, ala̍ ē nāa aa̍ 

bāa ɔ̄chī ɛlamu ɛlamu ka̍ka̍ ma̍. 

11 O̍ lɛ um uhuhwi kpɛ̍ɛji de ala̍! O̍ re̍ka u̍ku̍rɔ̍ yī u wa̍a̍ nīi n ya̍ de ala̍ ma̍ - a̍ji 

nɛ? 

12 Ala̍ chu̍chu̍u aɛ̍nɛ̍ yī u! Ala̍ ā lɛ bāa ami ma̍ gɛ! Ami ma̍, n chī lɛ bāa ala̍ ma̍. 

Ala̍ i̍ chī ya̍ u dwɔ̄bi̍ je̍ ni̍. 

13 Je̍ka a̍a ala̍ je̍ ɔjā nīi - hu̍ nīi n kā Wɔ̄kā Ɔlwɔnyɛ nūma̍ de ala̍ la ɔrāarāa 

ma̍? Wu̍chē yī iyē nīi ku̍ u ma̍ nɛ. 

14 Ibi̍īyē ɔngmu̍wɔnɔ yī u lɔ̄lɛ bāa otu̍tū de ala̍ nyaa ma̍, ala̍ i̍ chī chi̍hi̍ya̍ yī u 

kɛ̄ɛ hi̍hi̍yo̍ yī u ni̍ kpɔ̍ɔ̍. Ɔkɔkɔ ɔla̍ā, ala̍ chōo̍chē nāa ami i̍ngɔ̍ɔ ke̍e̍ bɔ̄ɔkɔ nīi 
ala̍ ge̍ē nāa ɔyɛ̍ɛ̄chɛ̄rɔ̄ yī Ɔwɔ ma̍. Ala̍ u̍tu nāa ami bɔ̄ɔkɔ nīi ala̍ ge̍ē nāa 
Ikra̍yisi Iji̍sɔ̄ɔsi ɔlɔjā ma̍. 

15 Ala̍ lɛ ɔwɔ̄wīyā kpɛ̍ɛji yɛ̄grāa ɔla̍ā. O̍ chī - oji̍ nɛ̄ gɛ? Ami ɔlɔjā ge̍ē bī ala̍ 

gbogū mɛ hīka, o̍ ge̍ re̍ka ala̍ ge̍ē wu̍ īkprī yī ala̍ mɛ nɛ, ala̍ ke̍ ge̍ de wu̍ kɔ̄ de 
u. 

16 U̍ma̍ama bɛ̍ɛ̄nɛ̄ ma̍, o̍ re̍ka n de pīya oluji yī ala̍ bū la lɛlā olēchi̍ lēchi̍ ɔkɔ̄ka 

de ala̍? 

17 Āchɛ ɛla̍nū ma̍ yɛ ē gbɛri̍ya̍ ē tū ala̍ gba̍a̍. Ɔjā nīi e̍ chī chikpo̍ ge̍ē ya̍ ma̍ i̍ 

hwɔhi ni̍. Ode ala̍ hwōta̍ hī u hɛ̄ɛbɛ nīi ala̍ ge̍ gbɛri̍ya̍ tū wā lɔkɔ nīi aa̍ yɛ ē gbo 
ē tū ala̍ ma̍, anu̍ ē hla̍ āā a̍nɛ. 

18 O̍ hwɔhi ngma̍ nīi ɔ̄chɛ ē gbɛri̍ya̍ ē tū ɔ̄chɛ i̍ngɔ̍ɔ gba̍a̍ wu̍chē yī ɔnɛ̄ɛhɛhi yī 

ɔ̄chɛ. Lēchi̍, i̍ngɔ̍ɔ myɛ̄grāa-myɛ̄grāa nɛ; i̍ iyī yɛ̄gɛ̄grāa nīi n hɔ̄ abɔ̍ɔ tāa ala̍ 
ke̍e̍ ma̍ ni̍. 

19 Ayi̍ yī u lēchi̍ lēchi̍! Lɔkɔ nīi wɔnɔ ē hɔ̄ de ɔnyā nīi yɛ ē lwɔ̄ɔma yī ɔyi̍ ma̍, 

i̍ngi̍ngɔ̍ɔ nīi wɔnɔ ɔla̍ā hɔ̄ de u u̍ma̍ama wu̍chē yī ala̍ a̍nɛ. Wɔnɔ ɔla̍ā chī ge̍ē 
hɔ̄ de u i̍ngɔ̍ɔ kpɛ̍ɛ nīi ala̍ ge̍ē de lɛ ke̍e̍ bāa Ikra̍yisi ɔlɔjā ma̍ o̍bū. 

20 Ɔ̄chɛ pīya ka n hɔ̄ abɔ̍ɔ u̍ma̍ama ba̍la ala̍, hɛ̄ɛbɛ nīi n jɔ̍ɔkɔ ya̍ abɔ̄lɛ̄lā ɔha̍ 

lɛ̍kɛ̍kɔ̍ tāa ala̍. N de hi̍yɛ̄ngura gba̍a̍ wu̍chē yī ala̍ mɛ̍. 

21 Ala̍ āchɛ nīi chikpo̍ nīi Lihɔ Yī Imo̍sīisi ge̍ē bī wɔhu̍ yī ala̍ ma̍, n ge̍ē che ala̍ 

ikpo̍ yī lɛlā ɔha̍: Ala̍ po̍ ɔjā nīi Lihɔ Yī Imo̍sīisi ka ma̍ ni̍ oo? 

22 O̍ ka A̍brahāam ɔ̍lɔ ma ayi̍ anāngrɔ̄ɔ āchɛ ɛpa. Ɔha̍, ɔfiyɛ ɔnɔ̄nyā ɔha̍ ɔ̍lɔ 

ma a̍nɛ. Ɔha̍ ɔnyā nīi - ɔ̍lɔ ɔywɔ̍lɛ̍ ma̍ ɔ̍lɔ ma a̍nɛ. 

23 Ɔyi̍ yī nū ɔla̍ā nīi ɔfiyɛ ma ma̍, e̍ ma ɔ̍ gala ɔgɔgu lɔkɔ nīi āchɛ ē ma ayi̍ ma̍. 

Onīi ɔywɔ̍lɛ̍ ma ma̍, e̍ ma ɔ̍ wu̍chē yī oko̍o ochōche yī Ɔwɔ. 

24 Ala̍ ā nāa lɛlā nūma̍ bāa igbla yī lɛlā ma̍ gɛ: Anyā āchɛ ɛpa nūma̍ lɛ bāa 

yɛka nīi Ɔwɔ gwa̍ ba̍la āchɛ yī nū ma̍. Iyī Iha̍ga, onīi bū la Yɛwu Yī Isa̍yi̍nāyi 
ma̍ nɛ. Anu̍ nīi e̍ ma ayi̍ yī nū afiyɛ a̍nɛ. 

25 Iha̍ga nūma̍ re̍ka Yɛwu Yī Isa̍yi̍nāyi nīi hɔ̄ la Are̍biya ma̍ a̍nɛ. Anu̍ - igbla yī 

ipwo̍gra yī Ijɛru̍sālɛm nīi hɔ̄ aa̍ u̍ma̍ama ma̍ a̍nɛ. Ipwo̍gra nūma̍ - ɔfiyɛ tūla 
āchɛ nīi gblāa abɔ̍ɔ la anu̍ ma̍ nɛ. 

26 Ijɛru̍sālɛm nīi chī hɔ̄ la ichō ma̍, anu̍ i̍ tū lɛfiyɛ ɔha̍lɔha̍ ni̍ lachi̍ lachi̍; anu̍ 

re̍ka ɛ̍nɛ̍ yī alɔ nūma̍ a̍nɛ. 

27 Wu̍chē oji̍ nɛ, Īpū Yī Ɔwɔ ka hīka, “Ɔnyā ɔdwɔma be̍e! Wɔ̄wīyā gba̍a̍ gɛ, 

awɔ nīi i̍ ma ɔyi̍ ɔha̍lɔha̍ je̍ ni̍ ma̍! Chūukwa yī ɔwɔ̄wīyā gba̍a̍ gɛ, awɔ nīi i̍ 
lwɔ̄ɔma yī ɔyi̍ je̍ ni̍ ma̍! Wu̍chē oji̍ nɛ, anu̍ ɔnyā ɔla̍ā nīi e̍ pīya hī ɔ̄ ta̍lā ji ma̍, 
anu̍ ge̍ē ma̍ ayi̍ yɛ̄mɛ̄mɛ̄ pɛtɛpɛtɛ ē hɛ̍ anu̍ ɔnyā nīi hɔ̄ abɔ̍ɔ tāa ɔbu̍ūnū ma̍ 
a̍nɛ.” 

28 Ala̍ ma̍ gɛ ko̍ō, aɛ̍nɛ̍ yī u! Ala̍ ma̍ - ayi̍ yī Ɔwɔ wu̍chē yī oko̍o ochōche nīi 

Ɔwɔ che ma̍ nɛ. Iyī ala̍ lɛ ke̍e̍ bāa iyī A̍yi̍sāaki ma̍. 

29 Yɛ̄grāa ɔla̍ā, ɔyi̍ nīi e̍ ma gala ɔgɔgu lɔkɔ nīi āchɛ ē ma ayi̍ ji ma̍ ya̍ onīi e̍ 

ma wu̍chē yī Uhu Yī Ɔwɔ ma̍ ichi̍. I̍ngi̍ngɔ̍ɔ nīi o̍ gba̍a lɛ u̍ma̍ama a̍nɛ. 

30 Ma̍, kana̍ nīi Īpū Yī Ɔwɔ chī ka ma̍? O̍ hīka, “Tu̍labɔ̄ hī ɔnyā ɔla̍ā nīi - ɔfiyɛ 

ma̍ ba̍la ɔyi̍ nū ta̍anū. Wu̍chē oji̍ nɛ, ɔyi̍ yī ɔnyā ɔla̍ā nīi - ɔfiyɛ ma̍ i̍ ge̍ē bɔ̍ɔ̄ba̍ 
ē ru̍gū ba̍la ɔyi̍ yī ɔnyā nīi - ɔywɔ̍lɛ̍ ma̍ ni̍.” 

31 Bū la ɛbɛ ɔla̍ā, aɛ̍nɛ̍ yī u, alɔ ma̍ i̍ ayi̍ yī ɔnyā ɔla̍ā nīi - ɔfiyɛ ma̍ ni̍; alɔ - ayi̍ 

yī ɔnyā nīi - ɔywɔ̍lɛ̍ ma̍ nɛ. 

Aligale̍siya 5 

1 Ala̍ i̍ hɔ̄ lɛfiyɛ yī ɔ̄chɔ̄chɛ gɛ ni̍ ke̍e̍ mɛ̍! Ikra̍yisi de alɔ hīya lɛfiyɛ mɛ̍! Ala̍ ā 

yarɛ brii bāa āchɛ nīi i̍ hɔ̄ lɛfiyɛ gɛ ni̍ ma̍ gɛ. Ala̍ ā ya̍ i̍ngɔ̍ɔ hɛ̄ɛbɛ nīi ala̍ ge̍ e̍e 
gba̍a tu̍ hī iyī ala̍ tū lɛfiyɛ ɔha̍lɔha̍ gɛ ni̍. 

2 Ala̍ ma̍ ko̍ō! Ami Ipɔ̍ɔli yɛ ma̍ ge̍ē ka i̍ngɔ̍ɔ a̍nɛ: Ala̍ ge̍ pi̍ye̍mā nīi e̍ ta̍ ala̍ 

wɔwu̍, ɔ̍lɔma̍ o̍ re̍ka Ikra̍yisi i̍ ɔjɔ̄jā de ala̍ ni̍ lachi̍ lachi̍. 

3 N ge̍ē gba̍a ta̍ ala̍ ɔna: Ɔ̄chɛ nīi ge̍ pi̍ye̍mā hī iyī nū nīi e̍ de ɔlɔjā twɔ̍wu̍, 

ɔ̍lɔma̍ ɔlɔjā ge̍ gbō Lihɔ Yī Imo̍sīisi wa̍a̍ bɛ̍ɛ̄nɛ̄. 

4 Ala̍ āchɛ ɛla̍ā nīi ē chikpo̍ yī ode lɛ kpakpa ba̍la Ɔwɔ bū la Lihɔ Yī Imo̍sīisi 

ode gbōgbō ma̍, ala̍ ā de iyī ala̍ hɛ̍ hī Ikra̍yisi mɛ̍. Ala̍ rɛ hwɛɛ hī uhwa 
ɔnɛ̄ɛhɛhi yī Ɔwɔ mɛ̍. 

5 Alɔ ma̍ deyīche hīka alɔ ge̍ē de ē lɛ kpakpa ba̍la Ɔwɔ bū la wɔhu̍ yī Uhu Yī 

Ɔwɔ nīi yɛ ē ya̍ u̍ku̍rɔ̍ gala ɔtū ode chōche yī alɔ ma̍. Ɔjā nīi alɔ yɛ ē gbēyī ma̍ 
bī āā a̍nɛ. 

6 Wu̍chē oji̍ nɛ, otū ngmo̍tu̍chɛ̄ ba̍la Ikra̍yisi Iji̍sɔ̄ɔsi nīi alɔ tū ma̍, wɔwu̍ ɔtɔ̍ɔ̄ta̍ 

kɛ̄ɛ i̍tɔ̍ɔ̄ta̍ ni̍, ɔjɔ̄jā i̍ hɔ̄ɔ̄hɔ̄ lɛ̍kɛ̍kɔ̍ ni̍. Ɔjā nīi - ɔka̍a̍ka̍ ma̍, ɔtū ode che Ɔwɔ nīi ē 
ya̍ u̍ku̍rɔ̍ ē gala ɔhɔtū ma̍ nɛ. 

7 Je̍ka a̍a ala̍ yɛ ē ya̍ yɛ̍yɛ̍ o̍bū? Oji̍ chī ohu̍ nīi ala̍ pi̍ye̍mā la ɔya̍ ɔgu yī lɛlā 

olēchi̍ lēchi̍ ma̍? Kana̍ kpɛ̍ɛ nīi ɔlɔjā ba̍ ala̍ tū mɛ ma̍? 

8 O̍ i̍ chī i̍ Ɔwɔ nīi hī ala̍ ɛra̍ ma̍ ya̍ a̍ni̍ mɛ̍ɛ̍. 

9 E̍ ka hīka ɔjā obī ibrɛ̍ɛdi nōnū ɔ̍lɔ ge̍ lɔ̄lɛ bāa opi̍nyɛ̍ ma̍, ɔ̍lɔ ē ya̍ nīi ɔjā nīi ɛ̍lɛ 

de ti̍yatū ge̍ē ya̍ ibrɛ̍ɛdi ma̍ ɔ̍lɔ ē nū pu̍tu̍u̍ dɛdɛ? 

10 N chī yɛ amu ē de ūkpɔ̄tū che ala̍ kpɔ̍ɔ̍ we̍. Ongmo̍tu̍chɛ̄ yī alɔ ba̍la Ādā 

Iji̍sɔ̄ɔsi hu̍ nīi n de ɔtū che hwɔhi hwɔhi hīka ala̍ i̍ ge̍ē myɛ̍ma̍ ē gāa oo̍ha̍ 
lɛ̍kɛ̍kɔ̍ ni̍. Ɔ̄chɛ nīi chī yɛ ē ti̍ya ala̍ ē tū ma̍, o̍ ge̍ ro̍ōre̍ka ɔ̄chɛ mɔ̄chɛ, Ɔwɔ 
ge̍ē de ichi̍ ɔnɔ̄kɔ̄kū de ɔlɔjā. 

11 Aɛ̍nɛ̍ yī u! Ami ma̍, oji̍ ohu̍ nīi āchɛ gba̍a ē ya̍ um ichi̍ dwɔ̄bi̍ dwɔ̄bi̍ ma̍, nīi o̍ 

ge̍ re̍ka n e̍e yɛ amu ē ka hīka o̍ ngma̍ nīi āchɛ ge̍ twɔ̍wu̍ nɛ ma̍? O̍ ge̍ re̍ka 
i̍ngɔ̍ɔ ichɛ̄ɛhi nɛ, ɔ̍lɔma̍ lɛlā yī ɔpīyaku̍ la ɔchi̍ ɔhrɛ̍ɛpa yī Ikra̍yisi nīi n ka ma̍ i̍ 
ge̍ tū lɛlā ogbōgbo ni̍. 

12 Āchɛ ɛla̍ā nīi ē ti̍ya ala̍ ē tū ma̍ ge̍ īcha lɛlā yī wā ɔla̍ā gɛ! E̍ ge̍ u̍tu de iyī wā 

bwo̍ochi kpɛ̍ɛ gɛ! 

13 Aɛ̍nɛ̍ yī u! Ala̍ ma̍, Ɔwɔ hī ala̍ ɛra̍ wā nīi ala̍ i̍ ge̍ē tū lɛfiyɛ ē gɛ ni̍ mɛ̍. Ala̍ e̍e 

chī chɛ̄ nīi lɛfiyɛ i̍tōtū ni̍ yī ala̍ nūma̍ ge̍ ma̍ ɛbɛ de ala̍ pīya afiyɛ yī a̍hla̍ yī 
ibi̍īyē yī ala̍ ɛlɛjā ni̍. Ɔkɔkɔ ɔla̍ā, ɔhɔtū ge̍ ya̍ nīi ala̍ ge̍ chrāa ɔ̍nyīnū ɛrɔ̄. 

14 Wu̍chē oji̍ nɛ, Lihɔ Yī Imo̍sīisi wa̍a̍ de lɛhu̍ che lɛlā ūkpo̍he kpo̍kpo̍: 

“Yɔ̍ɔhɔtū yī ɔ̍nyīmɔ̄chɛ yī wɔ bāa awɔ ɔlɔjā ma̍.” 

15 Ala̍ ge̍ chī yɛ ē yɛ̍ɛ̄lā bāa ɛbɛ̍ ma̍, yɛ ē ya̍ ɔ̍nyīnū ɔjā, ɔ̍lɔma̍ ala̍ ā gbeyīchi̍i̍ 

gɛ; nɛ̄ni̍, ode ɔ̍nyīnū chāajɛ tɛri̍tɛri̍ bī aa̍ a̍nɛ. 

16 I̍ngɛ̍ɛ̄nɛ̄ nīi n yɛ ē ka a̍nɛ. Ala̍ kɔ̄pɛ̄ ta̍ hɛ̄ɛbɛ nīi Uhu Yī Ɔwɔ ge̍ bī ala̍ ya̍ 

ɛlāha̍ ɛlāha̍ wa̍a̍ la ɔhɔ̄leyī yī ala̍. Ala̍ e̍e ya̍ ɔjā nīi ɔchɔ̍ɔwɔ yī ala̍ ɛlɛjā chikpo̍ 
ma̍ ni̍. 

17 Wu̍chē oji̍ nɛ, ɔjā nīi ɔchɔ̍ɔwɔ yī alɔ āchɛ̄ɛchɛ ē chikpo̍ ma̍, Uhu Yī Ɔwɔ i̍ 

chikpo̍ ni̍. Ɔjā nīi Uhu Yī Ɔwɔ chī chikpo̍ ma̍, ɔchɔ̍ɔwɔ yī alɔ āchɛ̄ɛchɛ i̍ chikpo̍ 
yī nū ni̍. Ɛjā ɛpɛpa nūma̍ - ɛchɛlɛwu̍ gba̍a̍ nɛ. Ɔla̍ā re̍ka awɔ ɔ̄chɛ̄ɛchɛ i̍ ge̍ē ya̍ 
ɔjā nīi a chikpo̍ ge̍ē ya̍ ma̍ ē mɛ ni̍. 

18 O̍ ge̍ re̍ka Uhu Yī Ɔwɔ yɛ ē bī wɔ ē ya̍ ɔjā nīi a yɛ ē ya̍ ma̍ a̍nɛ, ɔ̍lɔma̍ a i̍ 

gblɛfiyɛ yī Lihɔ Yī Imo̍sīisi gɛ ni̍. 

19 Ɔjā nīi ɔchɔ̍ɔwɔ yī ɔ̄chɛ̄ɛchɛ ē ya̍ ma̍ lā nyaa. O̍ ē chabɔ̄ iyī nū la ya̍chi yī 

lɛlā ɔyɔ̍ɔ̄ya̍, lɛlā oli̍hi̍hi̍ya̍ ɔyɔ̍ɔ̄ya̍ ba̍la a̍kpla yī lɛlā ɔyɔ̍ɔ̄ya̍. 

20 O̍ ē chabɔ̄ iyī nū la ɛchi̍yɛka nīi āchɛ ē pā ma̍ ba̍la wɔhɛ. Āchɛ ē de ē pīya 

ɛchɛlɛwu̍ yī ɔ̍nyīnū; e̍ ē ya̍ ɔtū ngurangura, e̍ ē nyiya lɛlā ɔnɔ̄kɔ̄kū tāa āchɛ ē 
de iyī aa̍ ɛlɛjā; e̍ ē de iyī wā yi̍ya mi̍ni̍mi̍ni̍ ē trīibi yɛ̄mɛ̄mɛ̄; 

21 e̍ ē tū ɔ̍nyīnū uji, e̍ ē gwa̍ ɔjā de ē wɔ̄wīyā, ē ya̍ ɔwɔ̄wīyā ɔdwɔ̄bi̍ ɔdwɔnyɛ 

ba̍la ita yī lɛlā ɛha̍ eli̍ngɔ̍ɔ ɛla̍ā wa̍a̍. N yɛ ē ta̍ ala̍ ɔna u̍ma̍ama lɔkɔ nīi n ta̍ ala̍ 
ɔna o̍bū ma̍: Āchɛ nīi ē ya̍ ita yī lɛlā eli̍ngɛ̍ɛ̄nɛ̄ ma̍, e̍ i̍ ge̍ē nāa ɔpiyɛ yī 
Ɔchwɔ̄lɛ̍ Oro̍ōre̍ Yī Ɔwɔ ni̍. 

22 Ɔjā nīi Uhu Yī Ɔwɔ ē ya̍ ma̍: ɔhɔtū, ɔwɔ̄wīyā, ogbodɔ̍dɔ̍, ɔtū ɔmɔ̄mla kpɔ̍ɔ̍, 

ɔlɛyaya, lɛhi ɔyɔ̍ɔ̄ya̍, ɔtū ode chōche, 

23 ɔlɛmlɛ̍ɛ̍, ba̍la oku̍ iyī ɔ̄chɛ bī mɛ. Lihɔ ɔha̍lɔha̍ i̍ hɔ̄ pīyeyīta̍ ɛjā eli̍ngɛ̍ɛ̄nɛ̄ 

nūma̍ ni̍. 

24 Āchɛ nīi - āchɛ yī Ikra̍yisi Iji̍sɔ̄ɔsi ma̍ de ɔchɔ̍ɔwɔ yī aa̍ ɛlɛjā ngmo̍ mɛ̍. E̍ 

ngmo̍ ɔ̄ ba̍la lɛlā ɔhɔ̍ɔ̄hla̍ ɔla̍ā wa̍a̍, ba̍la ɔjā nīi ɔchɔ̍ɔwɔ yī ɔ̄chɛ̄ɛchɛ ē chikpo̍ 
ma̍. 

25 Uhu Yī Ɔwɔ de ɔhɔ̄leyī de alɔ mɛ̍. Anu̍ chī ge̍ē bī orī yī ɔhɔ̄leyī yī alɔ wa̍a̍ 

bɛ̍ɛ̄nɛ̄ a̍nɛ. 

26 Alɔ i̍ ge̍ē jɛ̄ ɛba̍achɛ, kɛ̄ɛ ē ya̍ ɔ̍nyīnū ɔtū ngurangura, kɛ̄ɛ ē kpi̍ya̍nya ē tāa 

ɔ̍nyīnū gɛ ni̍. 

Aligale̍siya 6 

1 Aɛ̍nɛ̍ yī u! Ala̍ ge̍ ku̍ ɔ̄chɛ ɔha̍ lɛlā abi̍ ɔyɔ̍ɔ̄ya̍ ita ɔha̍lɔha̍, ala̍ nīi Uhu Yī Ɔwɔ 

hɔ̄ la ala̍ ma̍, ala̍ ā ngū ɔ̄ nīi o̍ ge̍ ya̍ kpakpa. Ala̍ ā ya̍ i̍ngɔ̍ɔ la ɔpɔ̄pū ɔlɛmlɛ̍ɛ̍. 
Ala̍ ā deyīrɛ iyī ala̍ ɛlɛjā hɛ̄ɛbɛ nīi otu̍tū ge̍ e̍e wā ge̍ hɔ̄ de ala̍ titi ni̍. 

2 Ala̍ ā twɔ̄bɔ̄ bī iho̍ yī lɛlā yī ɔ̍nyīnū tāa ɔ̍nyīnū. Ala̍ ge̍ ya̍ i̍ngɔ̍ɔ, o̍ re̍ka ala̍ yɛ 

ē de lihɔ yī Ikra̍yisi ē gbō. 

3 Ɔ̄chɛ ge̍ gbɛri̍ya̍ ka anɔ̍lɔ ɔ̄chɛ ɔlamu ɔlamu nīi o̍ i̍ chī - ɔjɔ̄jā i̍ngɔ̍ɔ ni̍, o̍ re̍ka 

ɔlɔjā yɛ ē gwi̍bobo ē tū iyī nū. 

4 Ɔ̄chɛ mɔ̄chɛ ge̍ jiya abɔ̄lɛ̄lā yī anu̍ ɔlɔjā ma̍ de iyī anu̍ ɔlɔjā. O̍ ge̍ hwɔhi 

hwɔhi, ɔlɔjā ge̍ wɔ̄wīyā wu̍chē yī ɔjā nīi anu̍ ɔlɔjā ya̍ ma̍; o̍ ge̍ e̍e gba̍a nāa 
kwichi̍ tāa lɛlā nīi ɔ̄chɛ ɔha̍ ya̍ ma̍ gɛ ni̍. 

5 Wu̍chē oji̍ nɛ, ɔnyɔnyɛ ge̍ē bī iho̍ yī lɛlā yī anu̍ ɔlɔjā. 

6 Ɔ̄chɛ nīi e̍ yɛ ē ngū ɔ̄ lɛlā yī Ikra̍yisi ma̍ ge̍ kɔ̄ ɛjā ɛnɛ̄ɛhɛhi nīi anu̍ lɛ ma̍ de 

ɔ̄chɛ nīi yɛ ē ngū ɔ̄ lɛlā ongōngū ma̍. 

7 Ala̍ e̍e gla̍ iyī ala̍ yɛ̍gra̍ ni̍; ma̍a ɔ̄chɔ̄chɛ i̍ ē gwi̍bobo ē tū Ɔwɔ ē mɛ ni̍. Ɔjā 

nīi ɔ̄chɛ nyi ke̍e̍ ma̍ nīi o̍ chi̍kri̍wu̍ yī nū a̍nɛ. 

8 O̍ ge̍ nyɔjā la yɛrɔ̄ yī a̍hla̍ yī lɛlā nīi - lɛlā yī ɔchɔ̍ɔwɔ yī anu̍ ɔlɔjā ma̍, ɔpīyaku̍ 

re̍ka i̍kri̍wu̍ nīi o̍ ge̍ē chiya la anu̍ a̍nɛ. O̍ ge̍ chī nyɔjā yī yɛrɔ̄ nīi iyī Uhu Yī 
Ɔwɔ ma̍, ɔhɔ̄leyī i̍mɔ̄mɛni̍ re̍ka i̍kri̍wu̍ nīi o̍ ge̍ē chiya ē bū la abɔ̄ yī Uhu Yī 
Ɔwɔ a̍nɛ. 

9 Wu̍chē ɔla̍ā, lɛlā ɔnɛ̄ɛhɛhi ɔyɔ̍ɔ̄ya̍ ge̍ e̍e de jɛ̄ alɔ la ɔyɔ̍ɔ̄ya̍ īchāha̍ īchāha̍ ni̍. 

Wu̍chē oji̍ nɛ, alɔ i̍ ge̍ tu̍labɔ̄ hī ɔ̄ ni̍, ɔ̄chī ɔha̍ hɔ̄ abɔ̍ɔ nīi alɔ ge̍ē chi̍kri̍wu̍ yī 
nū ma̍. 

10 O̍ lɛ i̍ngɔ̍ɔ ma̍, olo̍ ɔha̍lɔha̍ nīi alɔ ge̍ē lɛ yɛ̄grāa ma̍, alɔ ā lɛ̍ɛhi tāa āchɛ 

māchɛ wa̍a̍; la ɔgɔ̄ga yī nū wa̍a̍, alɔ ya̍ i̍ngɔ̍ɔ tāa āchɛ nīi tū lɛɛ̍nɛ̍ ba̍la alɔ la 
ɔtū ode chōche nūma̍ ma̍. 

11 Je̍ka a̍a ala̍ ma̍ ɛbɛ nīi n ta̍ īpū la abɔ̄ yī u tɛ̄rɔ̄ hu ala̍ ma̍ nīi n tɔ̍ɔ̄jā 

ku̍cha̍ku̍cha̍ bī aa̍! 

12 Āchɛ nīi chikpo̍ ge̍ē bī iyī aa̍ ɛlɛjā chabɔ̄, ē bī lɛlā yī yɛchɛchɛ yī aa̍ ɛlɛjā 

gbogū ma̍, aa̍ chikpo̍ ge̍ē ku̍ ala̍ wɔhu̍ wɔhu̍ ē twɔ̍wu̍ a̍nɛ. Ɔla̍ā, e̍ yɛ ē ya̍ 
i̍ngɔ̍ɔ hɛ̄ɛbɛ nīi āchɛ ɛha̍ i̍ ge̍ē ya̍ wā ichi̍ wu̍chē yī lɛlā yī ɔpīyaku̍ yī Ikra̍yisi la 
ɔchi̍ ɔhrɛ̍ɛpa ni̍. 

13 Aa̍ ɛla̍ā nīi ē kwɔgu yī lɛlā yī wɔwu̍ ɔtɔ̍ɔ̄ta̍ ma̍, aa̍ i̍ ē chī de Lihɔ Yī Imo̍sīisi 

ē gbōgbō mɛ ni̍ a̍nɛ. E̍ chikpo̍ nīi ala̍ ge̍ē twɔ̍wu̍ hɛ̄ɛbɛ nīi e̍ ge̍ē jɔ̍ɔkɔ ē bī 
gbogū hīka ala̍ ɔ̍lɔ de chɛ̄ku lɛlā yī akpa̍ ibi̍īyē ɔlamu nūma̍ mɛ̍. 

14 Ami ma̍, lɛlā yī ɔpīyaku̍ yī Ādādā yī alɔ, Iji̍sɔ̄ɔsi Ikra̍yisi la ɔchi̍ ɔhrɛ̍ɛpa nīi n 

ge̍ē bī gbogū ke̍e̍ a̍nɛ. Wu̍chē oji̍ nɛ, bū la ɔpīyaku̍ yī nū la ɔchi̍ ɔhrɛ̍ɛpa, 
yɛchɛ nūma̍ wa̍a̍ de ya̍ bāa okū ma̍ de u; ami chī de ya̍ bāa okū ma̍ de yɛchɛ 
titi. 

15 Ɔjɔ̄jā i̍ ɔka̍ka̍ abɔ̍ɔ lipu̍ yī wɔwu̍ ɔtɔ̍ɔ̄ta̍ kɛ̄ɛ i̍tɔ̍ɔ̄ta̍ ni̍ ni̍. Onīi - ɔka̍ka̍ ma̍, ode 

pīya ɔ̄chɛ onīpīpɛ̄ nīi Ɔwɔ ē ya̍ ma̍ nɛ. 

16 Āchɛ nīi yɛ ē kwɔgu yī lɛlā oli̍ngɛ̍ɛ̄nɛ̄ nūma̍ la ɔhɔ̄leyī yī wā ma̍, ogbodɔ̍dɔ̍ 

ba̍la lɛha̍ ɔmɔ̍ɔ̄ma̍ ge̍ hɔ̄ ba̍la aa̍ wa̍a̍, aa̍ ba̍la āchɛ wa̍a̍ nīi - āchɛ yī Ɔwɔ ma̍. 

17 Ɔchlɛhu̍ yī lɛlā: Ɔ̄chɔ̄chɛ ge̍ e̍e gba̍a ya̍ um i̍mɛ̄nyɛ̄ ɔha̍lɔha̍ gɛ ni̍; wu̍chē oji̍ 

nɛ, ukpru nīi che um amu la ibi̍īyē ma̍ chabɔ̄ yī u mɛ̍ hīka amɔ̍lɔ - ɔfiyɛ yī 
Iji̍sɔ̄ɔsi nɛ. 

18 Ɔpiyɛ yī Ādādā yī alɔ, Iji̍sɔ̄ɔsi Ikra̍yisi ge̍ hɔ̄ ba̍la ala̍ wa̍a̍, aɛ̍nɛ̍ yī u! O̍ ge̍ lɛ 

i̍ngɔ̍ɔ. 

Alɛ̍fɛ̄susi 

Alɛ̍fɛ̄susi 1 

1 Ami Ipɔ̍ɔli nīi - ɔlɛrɔ̄ yī Ikra̍yisi Iji̍sɔ̄ɔsi bū lɔkɔ nīi Ɔwɔ ɔlɔjā chikpo̍ ma̍ ta̍ īpū 

nūma̍ tɛ̄rɔ̄ a̍nɛ. N tɛ̄rɔ̄ nūma̍ hu ala̍ āchɛ yī Ɔwɔ wa̍a̍ nīi gblāa la Ɛ̍fɛ̄susi nīi - 
āchɛ ode iyī wā kwɔbɔ̄ de Ikra̍yisi Iji̍sɔ̄ɔsi ma̍. 

2 Ɔwɔ nīi - A̍dā yī alɔ ma̍ ba̍la Iji̍sɔ̄ɔsi Ikra̍yisi nīi - Ādādā ma̍ ge̍ de ɔpiyɛ ba̍la 

ogbodɔ̍dɔ̍ de ala̍. 

3 Alɔ ā da Ɔwɔ nīi - A̍dā yī Iji̍sɔ̄ɔsi Ikra̍yisi Ādādā yī alɔ ma̍ o̍be gɛ. Wu̍chē oji̍ 

nɛ, o̍ de ɔpiyɛ de alɔ la otū ngmo̍tu̍chɛ̄ yī alɔ ba̍la Ikra̍yisi mɛ̍. O̍ de ɔjā ɔkɔ̄kɔ̄ 
ɔha̍lɔha̍ wa̍a̍ nīi bū abɔ̍ɔ la ichō la ɛbɛ nīi uhu bī wɔhu̍ yī nū ma̍ kɔ̄ de alɔ mɛ̍. 

4 O̍bū nīi yɛchɛ ngma̍ ma̍, Ɔwɔ hu alɔ ohōhu lā de iyī nū ke̍e̍ gala abɔ̄ yī 

Iji̍sɔ̄ɔsi Ikra̍yisi, ɔyi̍ yī nū. O̍ ya̍ i̍ngɔ̍ɔ hɛ̄ɛbɛ nīi alɔ ge̍ē lɛ cha̍ri̍cha̍ri̍ ke̍e̍ la 
iyɔ̄bū yī nū, nīi alɔ i̍ ge̍ē tū abi̍ ɔha̍lɔha̍ ni̍. Wu̍chē yī ɔhɔtū nīi Ɔwɔ lɛ de alɔ 
ma̍, 

5 o̍ de miya mɛ̍ hīka anɔ̍lɔ ge̍ē bī aɛ̍lɛ ē wā dikpo̍ ē ba̍ iyī anu̍ bāa ayi̍ yī anu̍ 

ma̍ gala abɔ̄ yī Iji̍sɔ̄ɔsi Ikra̍yisi. I̍ngɔ̍ɔ lɛ ɔ̍ wɔnyɛ a̍nɛ; i̍ngɔ̍ɔ nīi o̍ chī miya a̍nɛ. 

6 Alɔ ā to̍gbo̍ de Ɔwɔ wu̍chē yī uhwa ɔnɛ̄ɛhɛhi yī nū nīi mōmu rīgā ma̍, ba̍la 

ɔjā ɔkɔ̄kɔ̄ ke̍e̍ yī nū nīi - Ɔyi̍ yī nū nīi o̍ de de alɔ ma̍. 

7 Wu̍chē oji̍ nɛ, bū la ɔpīyaku̍ yī Ikra̍yisi, o̍ de alɔ hīya lɛfiyɛ ke̍e̍ mɛ̍. Ɔla̍ā re̍ka 

o̍ de lɛlā ɔdwɔ̄bi̍ yī alɔ kɔ̄ de alɔ wa̍a̍ mɛ̍. Uhwa ɔnɛ̄ɛhɛhi nīi Ɔwɔ ē de ma̍ lɔ̄kū 
kpa̍a! 

8 Ɔwɔ de uhwa ɔnɛ̄ɛhɛhi de alɔ mwɛbɛ mwɛbɛ gba̍a̍. Bū la lɛlā ojo̍ōje̍ ka̍ka̍ yī 

nū ba̍la yɛ̍ma̍ yī lɛlā ɔma̍ hiyuu yī nū, 

9 o̍ ya̍ i̍ngɔ̍ɔ ke̍e̍ lɔkɔ nīi anu̍ ɔlɔjā miya ge̍ē ya̍ ma̍ mɛ̍. Lɛlā ɔtrɛ̍ba nīi o̍ miya 

ge̍ē de ē ya̍ gɔ̄grāa gala abɔ̄ yī Ikra̍yisi ma̍, o̍ de ɔ̍ hi̍yɛchɛ de alɔ mɛ̍. 

10 Ɔwɔ miya ge̍ē bī ɛjā nīi o̍ ya̍ wa̍a̍ ma̍ ge̍ē ngmo̍tu̍chɛ̄ la ɛbɛ ūkpo̍he. O̍ ge̍ē 

bī ɛjā nīi hɔ̄ la ichō wa̍a̍ ma̍, ba̍la enīi hɔ̄ amu la ajɛ wa̍a̍ ma̍ ge̍ē ngmo̍tu̍chɛ̄ nīi 
Ikra̍yisi ge̍ē re̍ka ɔlɛhu̍ yī wā wa̍a̍. Ɔwɔ ge̍ē yɛ̍ɛ̄lā nūma̍ nīi o̍ miya ma̍ la 
yɛ̄grāa ɔkpakpa yī nū. 

11 Ɔwɔ ē yɛ̍ɛ̄lāha̍ ɛlāha̍ wa̍a̍ gala ɔgɔgu yī lɛlā nīi o̍ miya ma̍ ba̍la onīi o̍ de ka 

lɔ̄lā mɛ̍ ma̍. Ɔwɔ hu alɔ Iju̍u ohōhu bāa āchɛ yī nū ma̍ la otū ngmo̍tu̍chɛ̄ yī alɔ 
ba̍la Ikra̍yisi wu̍chē yī lɛlā nīi anu̍ ɔlɔjā de ka lɔ̄lā bū la owu̍tu ma̍. 

12 O̍ lɛ i̍ngɔ̍ɔ ma̍, alɔ Iju̍u nīi yɔbɔ̄ɔbū deyīche Ikra̍yisi ma̍, alɔ ā to̍gbo̍ de Ɔwɔ 

wu̍chē yī rīgā yī nū gɛ! 

13 I̍ngɔ̍ɔ nīi iyī ala̍ Ɛchɛkɔcha titi lɛ a̍nɛ. Ala̍ po̍ ɛrɔ̄ olēchi̍ lēchi̍ ɔla̍ā nīi re̍ka 

Wɔ̄kā Ɔlwɔnyɛ nīi bī ɔhɛ̍ta̍ ge̍ de ala̍ ma̍, ala̍ de ɔtū che Ikra̍yisi. Bū la ɛbɛ 

ɔla̍ā, Ɔwɔ de ina̍aba yī nū ba̍ ala̍ nīi ala̍ ge̍ē re̍ka āchɛ iyī nū ke̍e̍ bū la Uhu 
Ɔnɛ̄ɛhɛhi yī nū nīi o̍ de de ala̍ lɔkɔ nīi o̍ choko̍o ma̍. 

14 Uhu Yī Ɔwɔ nūma̍, anu̍ re̍ka ochi̍chi̍ yī ɔjā obī jo̍ōkū hīka alɔ ge̍ē nāa ɔjā nīi 

Ɔwɔ choko̍o ge̍ē de ma̍ a̍nɛ. Anu̍ ɔjā ɔya̍ nīi alɔ jo̍ōkū hwɔhi hwɔhi hīka Ɔwɔ 
de ala̍ nīi - āchɛ yī nū ma̍ hīya lɛfiyɛ ke̍e̍ mɛ̍ a̍nɛ. O̍gbo̍ ge̍ iyī rīgā yī nū! 

15 Wu̍chē yī lɛlā nūma̍ wa̍a̍, bū la īchāha̍ ɔla̍ā nīi n po̍ lɔkɔ nīi ala̍ de ɔtū che 

Ādā Iji̍sɔ̄ɔsi ba̍la ɔhɔtū nīi ala̍ lɛ de āchɛ yī Ɔwɔ ma̍, 

16 n i̍ pi̍ye̍mā la ɔda Ɔwɔ o̍be wu̍chē yī ala̍ we̍ ni̍. N ē jɔhā de Ɔwɔ ma̍, n ē bla 

ē tū ala̍. 

17 Ɔwɔ yī Ādādā yī alɔ Iji̍sɔ̄ɔsi Ikra̍yisi, Ɔwɔ A̍dā nīi - olīgā ɔnɔ̄kɔ̄kū gba̍a̍ ma̍ 

ge̍ de Uhu Ɔnɛ̄ɛhɛhi yī nū de ala̍. Uhu Ɔnɛ̄ɛhɛhi Yī Ɔwɔ ɔla̍ā ge̍ē de lɛlā ojo̍ōje̍ 
ka̍ka̍ ē de ala̍, ē chabɔ̄ yī Ɔwɔ ē hu̍ ala̍ nīi ala̍ ē je̍ ɔ̄. 

18 Ūkpɔ̄tū yī ala̍ wa̍a̍ ge̍ ta̍āpāapɛ̄ ke̍e̍ lɛbɛ nīi ala̍ ge̍ ma̍ ɛbɛ ɔlɛgēdēgēdē yī 

Ɔwɔ, hɛ̄ɛbɛ nīi ala̍ ge̍ ma̍ ɔjā nīi ala̍ deyīche ma̍, ɔjā nīi Ɔwɔ hī ala̍ ɛra̍ yī nū 
ma̍. Ala̍ chī ge̍ē ma̍ wɔdu nīi mwɛbɛ ke̍ke̍ni̍ la ɔpiyɛ ɔlɛbɛ̍bi̍ nīi o̍ choko̍o ge̍ē 
de ē de āchɛ yī nū ma̍. 

19 Ala̍ chī ge̍ē ma̍ wɔhu̍ yī nū nīi lɔ̄kū glɛbɛta̍ yɛ amu ē ya̍ u̍ku̍rɔ̍ la ibi̍īyē yī alɔ 

āchɛ nīi de ɔtū che ɔ̍ ma̍. Wɔhu̍ yī nū nūma̍ nīi hɔ̄ la ibi̍īyē yī alɔ ma̍ lɛ i̍ngɔ̍ɔ 
ke̍e̍ bāa wɔhu̍ ɔnɔ̄kɔ̄kū 

20 nīi Ɔwɔ bī de Ikra̍yisi ɔlɔjā hye̍ēyī la okū ma̍. O̍ de ɔ̍ nāa hyāhɔ̄ la abɔ̄ līre̍ yī 

nū abɔ̍ɔ la ichō la ɛbɛ nīi uhu ē bī wɔhu̍ yī ɛbɛ ma̍. 

21 Ikra̍yisi kwɔ̄bū yī ɛbɛ odeyīrɛ ɔha̍lɔha̍ wa̍a̍ nīi hɔ̄ abɔ̍ɔ la ichō ma̍, ba̍la wɔhu̍ 

yī lɛlā ɔyɔ̍ɔ̄ya̍ ɔha̍lɔha̍ wa̍a̍, ba̍la wɔhu̍ yī ɛbɛ obōbī ba̍la abābā ɔha̍lɔha̍ wa̍a̍ 
nīi hɔ̄ ma̍ a̍nɛ. Anu̍ ɔkwɔ̄bū yī riyī ɔha̍lɔha̍ wa̍a̍ nīi lā ku lɛlā yī wɔhu̍ yī ɛbɛ 
obōbī wa̍a̍ nīi hɔ̄ la yɛchɛ nūma̍ ba̍la yɛchɛ ɔha̍ nīi ge̍ē wā ma̍ a̍nɛ. 

22 Ɔwɔ de ɛjāha̍ ɛjāha̍ wa̍a̍ jimini kpo̍ tū Ikra̍yisi la apli̍kpo̍ mɛ̍. Ɔwɔ de ɔ̍ de 

ogrēeyī yī āchɛ yī nū hɛ̄ɛbɛ nīi o̍ ge̍ē re̍ka Ādādā nīi - ɔgɔnyɛ yī ɛjā wa̍a̍ ma̍. 

23 Ogrēeyī yī āchɛ yī Ɔwɔ re̍ka ibi̍īyē yī Ikra̍yisi a̍nɛ. Anu̍ - ɔgɔ̄grāa yī Ikra̍yisi 

ɔlɔjā nīi - ɔ̄chɛ ode ɔjāha̍ ɔjāha̍ wa̍a̍ ya̍ gɔ̄grāa la ɛbɛha̍ ɛbɛha̍ ma̍ a̍nɛ. 

Alɛ̍fɛ̄susi 2 

1 I̍chɔ̍lɔ ma̍, ala̍ Ɛchɛkɔcha ko̍ōku̍ wu̍chē yī lɛlā ɔdwɔ̄bi̍ ba̍la wɔbi̍ lɛlā ɔdɔ̄dɛ̄ yī 

ala̍. 

2 Olo̍ ɔla̍ā, ala̍ yɛ ē ga la ɔgu yī lɛlā abi̍ yī yɛchɛ nūma̍ ji. Ala̍ ē pɔ̍ɔkɔ yī uhu 

ɔla̍ā nīi bī wɔhu̍ yī ɛbɛ abɔ̍ɔ la ichō ma̍. Uhu ɔla̍ā bī wɔhu̍ yī āchɛ wa̍a̍ nīi tɔ̍ɔkɔ 
yī Ɔwɔ ma̍ a̍nɛ. 

3 La olēchi̍-lēchi̍ ma̍, alɔ wa̍a̍ titi lɛ bāa aa̍ ma̍ je̍. Alɔ ē ya̍ ɔhɔ̄leyī lɔkɔ nīi 

ɔchɔ̍ɔwɔ yī alɔ chikpo̍ ke̍e̍ ma̍. Lɛlā nīi kwiko la ɔjā nīi ibi̍īyē yī alɔ chikpo̍ ma̍ 

ba̍la ɔkɔ nīi alɔ gbɛri̍ya̍ ma̍ nīi alɔ ē ya̍ la olo̍ ɔla̍ā a̍nɛ. Bāa āchɛ ehēhī wa̍a̍ 
ma̍, alɔ titi o̍ ngma̍ nīi Ɔwɔ ē hɛ̍ alɔ lɛpɔ̄ ɔdwɔ̄bi̍ nīi alɔ ē mi̍chi̍ gba̍a̍. 

4 Lɛha̍ ɔmɔ̍ɔ̄ma̍ yī Ɔwɔ chī mwɛbɛ kpɛ̍ɛji! Ɔhɔtū nīi o̍ lɛ la alɔ ma̍ chī lɔ̄kū 

gba̍a̍! 

5 Bū la ɔla̍ā, alɔ ko̍ōku̍ i̍ngɔ̍ɔ nyaa wu̍chē yī wɔbi̍ lɛlā yī alɔ ma̍, Ɔwɔ chōo̍chē 

de alɔ bī wā la ɔhɔ̄leyī ba̍la Ikra̍yisi. Bū la uhwa ɔnɛ̄ɛhɛhi yī Ɔwɔ nīi ala̍ lɛ 
ɔhɛ̍ta̍ a̍nɛ. 

6 Bū la otū ngmo̍tu̍chɛ̄ yī alɔ ba̍la Ikra̍yisi, Ɔwɔ de alɔ hye̍ēyī la okū ba̍la 

Ikra̍yisi. O̍ ya̍ i̍ngɔ̍ɔ hɛ̄ɛbɛ nīi alɔ ge̍ē deyīrɛ ɛbɛ ē tāa anu̍ abɔ̍ɔ la ichō la ɛbɛ 
nīi uhu ē bī wɔhu̍ yī ɛbɛ ma̍. 

7 O̍ ya̍ i̍ngɔ̍ɔ hɛ̄ɛbɛ ge̍ē chabɔ̄ kpɛɛ ē ku yɛ̄grāa ɔha̍lɔha̍ lɔkɔ nīi uhwa ɔnɛ̄ɛhɛhi 

ɔlɛbɛ̍bi̍ ɔnɔ̄kɔ̄kū yī nū ɔla̍ā hɔ̄ la ɔhɔtū nīi o̍ chabɔ̄ hu̍ alɔ gala abɔ̄ yī Ikra̍yisi 
Iji̍sɔ̄ɔsi ma̍. 

8 Wu̍chē oji̍ nɛ, bū la uhwa ɔnɛ̄ɛhɛhi yī Ɔwɔ nīi ala̍ lɛ ɔhɛ̍ta̍ la ɔtū ode che 

Iji̍sɔ̄ɔsi Ikra̍yisi a̍nɛ. I̍ ɔjɔ̄jā nīi ala̍ ɛlɛjā ya̍ ma̍ - ohu̍ a̍ni̍; Ɔwɔ ya̍ i̍ngɔ̍ɔ kɔ̄kɔ̄ ke̍e̍ 
de ala̍ a̍nɛ. 

9 Bū la ɛbɛ ɔla̍ā, ɔjɔ̄jā i̍ hɔ̄ nīi ɔ̄chɔ̄chɛ ge̍ē bī gbogū ni̍. Wu̍chē oji̍ nɛ, i̍ ɔjā nīi 

ala̍ ɛlɛjā ya̍ ma̍ - ohu̍ a̍ni̍. 

10 Ɔwɔ ya̍ alɔ a̍nɛ. La ɔtū ngmo̍tu̍chɛ̄ yī alɔ ba̍la Ikra̍yisi Iji̍sɔ̄ɔsi, Ɔwɔ ya̍ alɔ nīi 

alɔ ge̍ē hɔ̄leyī ē yɛ̍ɛ̄lā ɔnɛ̄ɛhɛhi yɛ̄mɛ̄mɛ̄ nīi anu̍ ɔlɔjā de lā nīi alɔ ge̍ē ya̍ ma̍. 

11 Ala̍ nīi - Ɛchɛkɔcha la ɔmɔ̄ma ma̍, je̍ka a̍a ala̍ bla lɔkɔ nīi ala̍ lɛ i̍chɔ̍lɔ o̍bū 

ma̍? Āchɛ yī Iju̍u ē hī ala̍ hīka “Āchɛ I̍twɔ̍wu̍ Ni̍”. E̍ ē chī hī iyī aa̍ ɛlɛjā ka “Āchɛ 
Ɔtwɔ̍wu̍.” Ɔla̍ā chī - lɛlā nīi āchɛ ē ya̍ la akpa̍ yī ibi̍īyē yī wā ji ma̍ nɛ. 

12 I̍chɔ̍lɔ ɔla̍ā, ala̍ hɔ̄ lɛ̍kɛ̍kɔ̍ ke̍e̍ hī Ikra̍yisi. Ala̍ - odugbɔnyɛ nɛ. Ala̍ i̍ tū ba̍la 

āchɛ nīi Ɔwɔ hōhu ma̍ ni̍. Ala̍ i̍ tū la yɛka ɔgwɔ̍ɔ̄gwa̍ ɔla̍ā nīi Ɔwɔ choko̍o yī 
lɛlā yɛ̄mɛ̄mɛ̄ ba̍la āchɛ yī nū ma̍ ni̍. Ala̍ hɔ̄ amu la yɛchɛ nūma̍ i̍ngɔ̍ɔ ji i̍ lɛ ɔjɔ̄jā 
odeyīche che ni̍. Ala̍ i̍ chī lɛ Ɔwɔ ni̍. 

13 U̍ma̍ama nūma̍, wu̍chē yī otū ngmo̍tu̍chɛ̄ ba̍la Ikra̍yisi Iji̍sɔ̄ɔsi, ala̍ nīi - āchɛ 

ɔgblāa hwɛɛ o̍bū ma̍ chōo̍chē de pīya āchɛ ɔgblāa kurɛkurɛ. Ɔla̍ā ya̍ i̍ngɔ̍ɔ bū 
la ɔpīyaku̍ nīi Ikra̍yisi ku̍ ma̍. 

14 Wu̍chē oji̍ nɛ, Ikra̍yisi ɔlɔjā re̍ka ogbodɔ̍dɔ̍ yī alɔ a̍nɛ, bū la onīi o̍ de Iju̍u 

ba̍la Ɛchɛkɔcha pīya āchɛ ūkpo̍he ma̍. Ikra̍yisi bī ibi̍īyē yī anu̍ ɔlɔjā de ɔga̍ha̍ 
ɔla̍ā nīi hɛ̍ wā ɛjī nīi e̍ gblāa bāa ɛchɛlɛwu̍ ma̍ gbo tāajɛ. 

15 O̍ de Lihɔ Yī Iju̍u chāajɛ, tū la lɛlā nīi Lihɔ ɔla̍ā ka ɛ̍lɛ ge̍ ya̍ ma̍ ba̍la ɔgu yī 

lɛlā yī nū wa̍a̍. Ikra̍yisi ya̍ i̍ngɔ̍ɔ hɛ̄ɛbɛ ge̍ē de āchɛ yī Iju̍u ba̍la Ɛchɛkɔcha ē 
pīya āchɛ ūkpo̍he ē ngmo̍tu̍chɛ̄ ba̍la anu̍ ɔlɔjā. Bū la ɔla̍ā, ɛbɛ ogbodɔ̍dɔ̍ nīi o̍ 
yɛ ē ya̍ a̍nɛ. 

16 Bū la ɔpīyaku̍ nīi Ikra̍yisi ku̍ la ɔchi̍ ɔhrɛ̍ɛpa ma̍, anu̍ ɔlɔjā de uji yī ɔ̍nyīnū 

ɔla̍ā chāajɛ. Bū la ɔpīyaku̍ la ɔchi̍ ɔhrɛ̍ɛpa ɔla̍ā, o̍ de Iju̍u ba̍la Ɛchɛkɔcha 
ngmo̍tu̍chɛ̄ la ibi̍īyē ūkpo̍he o̍bū ku̍chē la aa̍ wa̍a̍ ge̍ de Ɔwɔ. 

17 Ikra̍yisi wā ge̍ yɛ ē kā Wɔ̄kā Ɔlwɔnyɛ yī ogbodɔ̍dɔ̍ nūma̍ de āchɛ wa̍a̍. Ala̍ 

Ɛchɛkɔcha nīi - āchɛ ɔgblāa hwɛɛ hī Ɔwɔ o̍bū ma̍ ba̍la alɔ Iju̍u nīi - āchɛ 
ɔgblāa kurɛkurɛ bla̍a Ɔwɔ ma̍ nīi o̍ ka de alɔ wa̍a̍ ngmo̍tu̍chɛ̄ a̍nɛ. 

18 Bū la abɔ̄ yī Ikra̍yisi nīi alɔ wa̍a̍, Iju̍u tūla Ɛchɛkɔcha yɛ la uhu ūkpūkpo̍he 

ɔla̍ā ga iyɔ̄bū yī Ɔwɔ A̍dā mɛ a̍nɛ. 

19 Bū la ɛbɛ ɔla̍ā, ala̍ Ɛchɛkɔcha i̍ re̍ka odugbɔnyɛ kɛ̄ɛ āchɔga gɛ ni̍. U̍ma̍ama 

ma̍, ala̍ - alipwo̍gra ūkpo̍he ba̍la āchɛ yī Ɔwɔ bɛ̍ɛ̄nɛ̄ nɛ. Ala̍ - alwɔlɛ̍ yī Ɔwɔ 
bɛ̍ɛ̄nɛ̄ nɛ 

20 Ala̍ titi e̍ gwo̍ ala̍ ogwo̍ōgwo̍ bāa wɔlɛ̍ ma̍ che la ichō yī u̍tu yī wɔlɛ̍ nīi alɛrɔ̄ 

yī Ikra̍yisi ba̍la āchɛ ɔkɛrɔ̄ yī Ɔwɔ de tū la ajɛ ma̍. Ikra̍yisi Iji̍sɔ̄ɔsi ɔlɔjā re̍ka 
achɔ̄ ɔlamu-ɔlamu ɔkwɔ̍lɛ̍ bī a̍nɛ. 

21 Anu̍ kwɔ̍lɛ̍ ɔla̍ā bī brii ngmo̍tu̍chɛ̄, ya̍ nīi o̍ ge̍ē jɛ̄ de ē pīya u̍nu̍ ɔnɛ̄ɛhɛhi yī 

Ādā ɔlɔjā a̍nɛ. 

22 Bū la otū ngmo̍tu̍chɛ̄ ba̍la Ikra̍yisi, e̍ yɛ ē gwo̍ ala̍ ē ngmo̍tu̍chɛ̄ ba̍la āchɛ 

ehēhī wa̍a̍ bāa u̍nu̍ ūkpo̍he ma̍. Abɔ̍ɔ nīi Ɔwɔ ge̍ē hɔ̄ gala abɔ̄ yī Uhu 
Ɔnɛ̄ɛhɛhi yī nū a̍nɛ. 

Alɛ̍fɛ̄susi 3 

1 Wu̍chē yī lɛlā nūma̍ nīi ami Ipɔ̍ɔli nīi - oligbakɔbɔ yī Ikra̍yisi Iji̍sɔ̄ɔsi wu̍chē yī 

Ɛchɛkɔcha ma̍ yɛ ē jɔhā de Ɔwɔ a̍nɛ. 

2 Je̍ka a̍a ala̍ jo̍ōkū mɛ̍ hīka, bū la uhwa ɔnɛ̄ɛhɛhi yī Ɔwɔ nīi Ɔwɔ de u̍ku̍rɔ̍ 

nūma̍ de u ka amɔ̍lɔ ge̍ ya̍ wu̍chē yī ɔnɛ̄ɛhɛhi de ala̍ a̍nɛ! 

3 Ɔwɔ de lɛlā ɔmɔ̄miya yī nū nīi trɛ̍ba ma̍ hi̍yɛchɛ, ya̍ nīi n jo̍ōkū ke̍e̍ mɛ̍. N ta̍ 

īpū yī lɛlā nūma̍ kpɛ̍tɛ̍ ji. 

4 Ala̍ ge̍ chī ma̍ īpū nūma̍ nīi n ta̍ ma̍, ala̍ ge̍ē ngū lɛlā bū la ochi̍chi̍ yī lɛlā 

ɔtrɛ̍ba yī Ikra̍yisi nīi ami jo̍ōkū ma̍. 

5 I̍chɔ̍lɔ ma̍, ɔ̄chɔ̄chɛ i̍ ka lɛlā ɔtrɛ̍ba nūma̍ de ɔ̄chɔ̄chɛ ni̍. U̍ma̍ama ma̍, Ɔwɔ 

de lɛlā ɔtrɛ̍ba nūma̍ hi̍yɛchɛ gala abɔ̄ yī Uhu Ɔnɛ̄ɛhɛhi yī nū de āchɛ ɛnɛ̄ɛhɛhi 
yī nū nīi - alɛrɔ̄ ba̍la āchɛ ɔkɛrɔ̄ yī nū ma̍ mɛ̍. 

6 Lɛlā ɔtrɛ̍ba ɔ̍lɔma̍ hɔ̄ ma̍ a̍nɛ: Bū la Wɔ̄kā Ɔlwɔnyɛ yī Ikra̍yisi, Ɛchɛkɔcha titi 

ge̍ē tābɔ̄ ba̍la āchɛ yī Iju̍u ē nāa ɔpiyɛ yī Ɔwɔ bɛ̍ɛ̄nɛ̄. Aa̍ wa̍a̍ tū la ribi ūkpo̍he 
nūma̍ bɛ̍ɛ̄nɛ̄. Aa̍ wa̍a̍ chī ge̍ē bɔ̍ɔ̄ba̍ ē nāa ɔjā nīi Ɔwɔ choko̍o gala abɔ̄ yī 
Iji̍sɔ̄ɔsi Ikra̍yisi ma̍ bɛ̍ɛ̄nɛ̄. 

7 N hɔ̍chɛ̍ yī u̍ku̍rɔ̍ yī Wɔ̄kā Ɔlwɔnyɛ yī Ikra̍yisi ɔyɔ̍ɔ̄ya̍ bū la ɔjā nīi Ɔwɔ kɔ̄kɔ̄ 

ke̍e̍ de u ji bū la wɔhu̍ yī anu̍ ɔlɔjā ma̍. 



424 

 

Yala © Bible Society of Nigeria, 1979. 
 

 
 

 

8 Ami - ɔ̄chɛ pi̍nyɛ̍ hɛ̍ āchɛ nīi lɛ pi̍nyɛ̍ gɔ̄ga wa̍a̍ lipu̍ yī āchɛ yī Ɔwɔ ma̍ a̍nɛ. 

Ami nīi Ɔwɔ chī de ɔplɛ̄ɛhi nūma̍ de u ka amɔ̍lɔ ge̍ bī Wɔ̄kā Ɔlwɔnyɛ yī wɔdu 
ɔnɔ̄kɔ̄kū ke̍ke̍ni̍ yī Ikra̍yisi nūma̍ ge̍ ka de Ɛchɛkɔcha a̍nɛ. 

9 Amɔ̍lɔ ge̍ ya̍ nīi āchɛ wa̍a̍ ɛ̍lɛ ge̍ ma̍ lɔkɔ nīi lɛlā ɔmɔ̄miya yī Ɔwɔ nīi - lɛlā 

ɔtrɛ̍ba ma̍ ɔ̍lɔ ge̍ē ya̍ u̍ku̍rɔ̍ ma̍. Ɔwɔ nīi ya̍ ɔjāha̍ ɔjāha̍ wa̍a̍ ma̍ chī de lɛlā 
ɔtrɛ̍ba yī nū nūma̍ trɛ̍ba i̍ngɔ̍ɔ gbi̍chɛ gbi̍chɛ kpɛɛ ge̍ ku u̍ma̍ama. 

10 Ɔwɔ ya̍ i̍ngɔ̍ɔ hɛ̄ɛbɛ nīi yɛ̄grāa nūma̍ nīi uhu ɛla̍ā nīi yɛ ē deyīrɛ ɛbɛ abɔ̍ɔ la 

ichō ma̍, ba̍la enīi bī wɔhu̍ yī abɔ̍ɔ ma̍ ge̍ē jo̍ōkū yī lɛlā ojo̍ōje̍ ka̍ka̍ yī Ɔwɔ 
lɔkɔ nīi o̍ chikpo̍ wa̍a̍ ma̍ bū la abɔ̄ yī ogrēeyī yī āchɛ yī Ɔwɔ bɛ̍ɛ̄nɛ̄. 

11 Ɔwɔ yɛ̍ɛ̄lā nūma̍ gala ɔgɔgu yī ɔmɔ̄miya yī nū nīi lɛ i̍ngɔ̍ɔ ku yɛ̄grāa i̍mɔ̄mɛni̍ 

ma̍. O̍ de ngmɛ̍rɛ̍ de ɔ̍ gala abɔ̄ yī Ikra̍yisi Iji̍sɔ̄ɔsi Ādādā yī alɔ. 

12 Bū la otū ngmo̍tu̍chɛ̄ ba̍la Ikra̍yisi ba̍la ɔtū ode che ɔ̍ ochōche alɔ ge̍ē mlɔtū 

gāa iyɔ̄bū yī Ɔwɔ la ūkpɔ̄tū ode chōche hwɔhi hwɔhi. 

13 Ala̍ ā chu̍chu̍u! Ūkpɔ̄tū ge̍ e̍e de ti̍ya ala̍ tū wu̍chē yī ichi̍ nīi n yɛ ē ma̍ la 

lɛhu̍ yī ala̍ ma̍ ni̍. N yɛ ē mi̍chi̍ nūma̍ wu̍chē yī ɔnɛ̄ɛhɛhi yī ala̍. 

14 Wu̍chē yī lɛlā nūma̍ - ohu̍ nīi n ē de ūnōowu ɛpɛpa ē tū ajɛ ē jɔhā de Ɔwɔ 

A̍dā a̍nɛ. 

15 Bū la abɔ̄ yī nū nīi ipwɔ̍ɔma ɔha̍lɔha̍ wa̍a̍ abɔ̍ɔ la ichō ba̍la amu la ajɛ nāa 

riyī olēchi̍ lēchi̍ yī wā bū a̍nɛ. 

16 N ra̍ābɔ̄ de Ɔwɔ hīka o̍ ge̍ de wɔhu̍ de ala̍ bū la rīgā yī nū nīi i̍ ē mɔ̄mɛ ni̍ 

ma̍. O̍ ge̍ ya̍ i̍ngɔ̍ɔ gala abɔ̄ yī Uhu Ɔnɛ̄ɛhɛhi yī nū hɛ̄ɛbɛ nīi o̍ ge̍ lwɔhɔ̍hu̍ 
abɔ̍ɔ lipu̍ yī ibi̍īyē yī ala̍. 

17 Ikra̍yisi ge̍ lwɔ̄lɛ̍ la ūkpɔ̄tū yī ala̍ bū la ɔtū ode chōche yī ala̍. N ra̍ābɔ̄ hīka 

ala̍ ge̍ tɛ̍ɛgba ku̍ ajɛ, yarɛ brii la ɔhɔtū ɔlɔ̄lɛ; 

18 hɛ̄ɛbɛ nīi ala̍ ba̍la āchɛ wa̍a̍ nīi - āchɛ yī Ɔwɔ ma̍ ge̍ lwɔhu̍ je̍ ochi̍chi̍ lɔkɔ nīi 

ɔhɔtū nīi Ikra̍yisi lɛ de alɔ ma̍ lɛ grogbo, gba̍a gwɔ̄gwā, gba̍a lɛ gɔɔ, chī gba̍a lɛ 
hiyuu ma̍. 

19 Hɛ̄ɛbɛ nīi ala̍ ge̍ je̍ ɔhɔtū nūma̍ nīi Ikra̍yisi lɛ de alɔ nīi ɔ̄chɔ̄chɛ i̍ ē je̍ ɔ̄ ojo̍ōje̍ 

gɔ̄grāa ē mɛ ni̍ ma̍. Bū la ɛbɛ ɔla̍ā, hɛ̄ɛbɛ nīi ala̍ ge̍ de mōmu la ɔhwɔhi hwɔhi 
gɔ̄grāa nīi - iyī Ɔwɔ ɔlɔjā ma̍. 

20 O̍gbo̍ ge̍ iyī Ɔwɔ nīi ē yɛ̍ɛ̄lā pɛtɛpɛtɛ ē gla onīi alɔ chikpo̍ kɛ̄ɛ gbɛri̍ya̍ ma̍ ē 

de alɔ bū la wɔhu̍ yī nū nīi yɛ ē ya̍ u̍ku̍rɔ̍ la alɔ ma̍! 

21 O̍gbo̍ ge̍ iyī nū la ogrēeyī yī āchɛ yī Ɔwɔ bū la otū ngmo̍tu̍chɛ̄ yī alɔ ba̍la 

Ikra̍yisi Iji̍sɔ̄ɔsi yɛ̄grāa ɔha̍lɔha̍ wa̍a̍ kpɛɛ ge̍ ku yɛ̄grāa i̍mɔ̄mɛni̍! O̍ ge̍ lɛ i̍ngɔ̍ɔ. 

Alɛ̍fɛ̄susi 4 

1 Ami nīi - oligbakɔbɔ wu̍chē lɔkɔ nīi n hɔ̍chɛ̍ yī Ādā ma̍ yɛ ē ra̍ābɔ̄ de ala̍ a̍nɛ; 

ala̍ ā hɔ̄ la ɔhɔ̄leyī nīi ge̍ē kwiko la ɔgu yī lɛlā nīi Ɔwɔ de lā nīi o̍ hī ala̍ ɛra̍ ma̍ 
gɛ. 

2 Ala̍ ā lɛ mlɛ̍ɛ̍, lɛ du̍mɔ̍ gba̍a mlɔtū kpɔ̍ɔ̍ myɛ̄grāa-myɛ̄grāa. Ala̍ ā de ɔhɔtū yī 

ala̍ chabɔ̄ la otū ɔ̍nyīnū wɔbɔ̄. 

3 Uhu Yī Ɔwɔ ya̍ nīi ala̍ ngmo̍tu̍chɛ̄ ma̍; ala̍ ā chɛ̄rī gɛ hɛ̄ɛbɛ nīi ala̍ ge̍ de 

ongmo̍tu̍chɛ̄ ɔla̍ā gbōgbō hwɔhi-hwɔhi bū la ɔgblāa la ogbodɔ̍dɔ̍. 

4 Ibi̍īyē wa̍a̍ lɛ ūkpo̍he; Uhu Yī Ɔwɔ chī lɛ ūkpo̍he; i̍ngi̍ngɔ̍ɔ nīi ɔjā odeyīche nīi 

Ɔwɔ hī ala̍ ɛra̍ yī nū ma̍ lɛ ūkpo̍he a̍nɛ. 

5 Ādādā yī ɛjā wa̍a̍ lɛ ūkpo̍he, ɔtū ode chōche lɛ ūkpo̍he, yenyi ohōhu chī lɛ 

ūkpo̍he. 

6 Ɔwɔ lɛ ūkpo̍he kpo̍kpo̍. Anu̍ - A̍dā yī āchɛ wa̍a̍, gba̍a - Ādādā yī ɛjā wa̍a̍ a̍nɛ. 

Anu̍ ē ya̍ u̍ku̍rɔ̍ gala abɔ̄ yī ɛjā wa̍a̍, chī gba̍a hɔ̄ la aa̍ wa̍a̍ a̍nɛ. 

7 Ɔ̄chɛ mɔ̄chɛ lipu̍ yī alɔ lɛ ɔjā ɔha̍ nīi Ɔwɔ kɔ̄kɔ̄ de ɔ̍ ji ke̍e̍ lɛ̍kɛ̍kɔ̍ lɔkɔ nīi 

Ikra̍yisi miya nīi ɔlɔjā ge̍ē nāa ma̍. 

8 Ɔla̍ā lɛ lɔkɔ nīi Īpū Yī Ɔwɔ ka ma̍: “Yɛ̄grāa nīi o̍ pīya ga abɔ̍ɔ ga ichō la 

a̍gbo̍ri hwɛɛ ma̍, o̍ ku̍ āchɛ yɛ̄mɛ̄mɛ̄ pīya bāa afiyɛ yī lɛwu̍ ma̍; o̍ kɔ̄ ɔjā ɔkɔ̄kɔ̄ 
wa̍a̍ de āchɛ̄ɛchɛ.” 

9 “O̍ pīya ga abɔ̍ɔ ga ichō” nūma̍, oji̍ - ochi̍chi̍ yī nū ma̍? Ɔla̍ā re̍ka o̍ wā amu 

la ajɛ o̍bū. O̍ re̍ka o̍ ga lipu̍ yī ajɛ pɛtɛɛ. 

10 Bū la ɛbɛ ɔla̍ā, anu̍ nīi wā la ajɛ ma̍ gba̍a pīya ga ichō ga abɔ̍ɔ ga a̍gbo̍ri 

hwɛɛ a̍nɛ. O̍ ya̍ i̍ngɔ̍ɔ hɛ̄ɛbɛ nīi o̍ ge̍ē hɔ̄ la ɛbɛha̍ ɛbɛha̍ wa̍a̍ gbrugudu. 

11 Anu̍ ē kɔ̄ ɔjā ɔkɔ̄kɔ̄ ɔla̍ā de āchɛ̄ɛchɛ a̍nɛ. O̍ hu āchɛ ɛha̍ nīi e̍ ge̍ē re̍ka alɛrɔ̄ 

yī Ikra̍yisi, ɛha̍ ge̍ē re̍ka āchɛ ɔkɛrɔ̄ yī Ɔwɔ; ɛha̍ - āchɛ obī Wɔ̄kā Ɔlwɔnyɛ yī 
Ɔwɔ ka de āchɛ; ɛha̍ - āchɛ odeyīrɛ āchɛ yī Ɔwɔ; ɛha̍ chī - āchɛ ongū āchɛ yī 
Ɔwɔ lɛlā. 

12 O̍ ya̍ i̍ngɔ̍ɔ hɛ̄ɛbɛ ge̍ē ya̍ nīi āchɛ yī Ɔwɔ ē ti̍bi̍īyēchɛ̄, ya̍ u̍ku̍rɔ̍ nīi - iyī Āchɛ 

Yī Ikra̍yisi ma̍, hɛ̄ɛbɛ ge̍ē ya̍ nīi ogrēeyī yī āchɛ yī Ɔwɔ nīi re̍ka ibi̍īyē yī Ikra̍yisi 
ma̍ ē jɛ̄. 

13 Bū la ɛbɛ ɔla̍ā, alɔ wa̍a̍ ge̍ē ngmo̍tu̍chɛ̄ de ē lɛ ūkpo̍he la ɔtū ode chōche 

ba̍la ochi̍chi̍ yī Ɔyi̍ Yī Ɔwɔ ojo̍ōje̍. Bɛ̍ɛ̄nɛ̄ ma̍, alɔ ge̍ē de jɛ̄ angrɔ̄ɔ, ē jɛ̄ gbajɛ 
lɔkɔ nīi Ikra̍yisi lɛ la ɔgɔ̄grāa ma̍. 

14 Bū la ɛbɛ ɔla̍ā, alɔ i̍ ge̍ē lɛ bāa aɛ̍pɛ̄ ma̍ ē gɛ ni̍. Lɛlā ongōngū yī āchɛ ɛgla̍ 

āchɛ i̍ ge̍ē de alɔ pɛ̍ ē pīya bāa a̍kpa̍yēenyi kɛ̄ɛ u̍ju̍ja̍ ma̍ ē gɛ ni̍. Āchɛ ɛla̍ā ma̍ 
ē bī a̍chālā yī wā ya̍ nīi āchɛ ē bi̍yēyī. 

15 Ɔkɔkɔ ɔla̍ā, bū la lɛlā olēchi̍ lēchi̍ ɔkɔ̄ka la ɔhɔtū, alɔ ge̍ē jɛ̄ hwɔhi hwɔhi la 

ongmo̍tu̍chɛ̄ ba̍la Ikra̍yisi. Ikra̍yisi re̍ka lɛhu̍ yī alɔ a̍nɛ. 

16 Bū la wɔhu̍ yī nū, ɛbɛha̍-ɛbɛha̍ yī ibi̍īyē wa̍a̍ hra̍ku la ɛbɛ ūkpo̍he. Ibi̍īyē wa̍a̍ 

hra̍ku la ɛbɛ ūkpo̍he la iko wa̍a̍ nīi tū ɔ̄ ma̍. Bū la ɔla̍ā, ɛbɛha̍-ɛbɛha̍ yī ibi̍īyē ge̍ 
yɛ ē ya̍ u̍ku̍rɔ̍ kpakpa mɛ̍, ibi̍īyē wa̍a̍ ē jɛ̄, ē de iyī anu̍ ɔlɔjā ē ma ē tū ke̍e̍ bū la 
ɔhɔtū bɛ̍ɛ̄nɛ̄. 

17 Bū la riyī yī Ādā, nīi n ge̍ē ka lɛlā nūma̍ ē ta̍ ala̍ ɔna a̍nɛ: Ala̍ e̍e ya̍ ɔhɔ̄leyī 

bāa āchɛ i̍ je̍ Ɔwɔ ni̍ ma̍ gɛ ni̍. Ɛri̍ya̍ ogbōgbo yī wā - a̍kpla yī lɛlā nɛ. 

18 Ūkpɔ̄tū yī wā tū la ɛbɛ odobū. E̍ i̍ lɛ ɔha̍lɔha̍ abɔ̍ɔ lipu̍ yī ɔjā nīi Ɔwɔ ē de ma̍ 

ni̍. Wu̍chē oji̍ nɛ, e̍ i̍ je̍ ɔjɔ̄jā ni̍ lachi̍ lachi̍, gba̍a darɔ̄lɛhu̍. 

19 Ɛri̍ya̍ yī liwēyī ɔha̍lɔha̍ i̍ hɔ̄ la lɛhu̍ yī wā gɛ ni̍. E̍ tu̍labɔ̄ hī iyī wā wa̍a̍ lā de 

ya̍chi yī lɛlā oliwēyī iwēyī ɔyɔ̍ɔ̄ya̍. E̍ ē ya̍ ita yī lɛlā ɔha̍lɔha̍ wa̍a̍ nīi i̍ lɛ kpakpa 
ni̍ ma̍. E̍ i̍ ē chɛ̄ pi̍ye̍mā la aa̍ ni̍. 

20 I̍ ɔjā nīi ala̍ chī jo̍ōkū ku̍ Ikra̍yisi ma̍ bī aa̍ a̍ni̍ mɛ̍! 

21 Je̍ka a̍a ala̍ plɛ̍ɛ̄lā yī nū? Bāa āchɛ yī nū ma̍, je̍ka e̍ ngū ala̍ lɛlā olēchi̍ lēchi̍ 

nīi hɔ̄ la lɛlā yī Iji̍sɔ̄ɔsi ma̍? 

22 O̍ lɛ i̍ngɔ̍ɔ ma̍, ala̍ ā tu̍labɔ̄ hī lɛlā yī ɔchɔ̍ɔwɔ yī ala̍ ɛlɛjā nīi - ɔjā ɔnɛ̄chɛ̄ ma̍ 

gɛ. Anu̍ ē ya̍ nīi ala̍ ē hɔ̄ lɔkɔ nīi ala̍ ē hɔ̄ o̍bū ma̍ a̍nɛ. Ɔchɔ̍ɔwɔ ɔnɛ̄chɛ̄ ɔla̍ā, 
a̍hla̍ yī lɛlā ɔwɔ̄wīyā nīi hla̍ anu̍ ma̍ yɛ ē de ɔ̍ ē chāajɛ mɛ̍. 

23 Ūkpɔ̄tū ba̍la ɛri̍ya̍ yī ala̍ ge̍ re̍ka onīpīpɛ̄ ke̍e̍ la ɔgɔ̄grāa gɛ. 

24 Ala̍ ā nāa ɔchɔ̍ɔwɔ onīpīpɛ̄ nīi Ɔwɔ ya̍ la īgbla yī anu̍ ɔlɔjā ma̍ ru bāa aru̍ 

ma̍ gɛ. Anu̍ ma̍ ē de iyī nū chabɔ̄ la ɔhɔ̄leyī olēchi̍-lēchi̍ nīi grāa kpakpa gba̍a 
lɛ cha̍ri̍cha̍ri̍ ma̍. 

25 Arīmɛ̄ owōwu ge̍ e̍e hɔ̄ gɛ ni̍ gɛ. Ɔ̄chɛ mɔ̄chɛ ge̍ ka lɛlā olēchi̍ lēchi̍ de ɔɔ̍nɛ̍ 

yī nū. Wu̍chē oji̍ nɛ, alɔ wa̍a̍ tū ngmo̍tu̍chɛ̄ la ibi̍īyē yī Ikra̍yisi. 

26 Ɔtū ngurangura ge̍ ya̍ wɔ, a ā chɛ̄ nīi o̍ ge̍ bī ɔ̄ ge̍ yɛ̍ɛ̄lā ɔdwɔ̄bi̍ ni̍; a ā chī 

hɔ̄ abɔ̍ɔ la ɔtū ngurangura ɔla̍ā i̍ngɔ̍ɔ kpɛɛ ni̍. 

27 Ala̍ e̍e kɔ̄ ɛbɛbɛ lā de Ɔngūwɛ̄gā ni̍. 

28 Ɔ̄chɛ nīi ge̍ obu̍ūwī o̍bū, ɔlɔjā ge̍ pi̍ye̍mā la uwī owōwī; o̍ ge̍ ya̍ u̍ku̍rɔ̍, ma̍ 

ɔjā bī ya̍ ɔhɔ̄leyī nīi lɛ kpakpa ma̍, hɛ̄ɛbɛ nīi o̍ ge̍ ma̍ ɔjā bī tū alyeklo̍ wɔbɔ̄. 

29 Ala̍ e̍e ka lɛlā ɔdwɔ̄bi̍ la oko̍o tāa ɔ̍nyīnū ni̍. Lɛlā nīi ge̍ē tū ɔ̍nyīnū wɔbɔ̄ ma̍ 

nīi ala̍ ge̍ē ka a̍nɛ; ita yī lɛlā nīi ge̍ē bī āchɛ ē jɛ̄, ē de ɔjā nīi āchɛ chikpo̍ ma̍ 
de wa̍ ma̍ nɛ. Ala̍ ya̍ i̍ngɔ̍ɔ hɛ̄ɛbɛ nīi ɔjā nīi ala̍ ge̍ē ka ma̍ ge̍ tū āchɛ wa̍a̍ nīi 
ge̍ē po̍ ma̍ wɔbɔ̄. 

30 Ala̍ e̍e ya̍ nīi Uhu Ɔnɛ̄ɛhɛhi Yī Ɔwɔ ge̍ he̍ēyīwɔnɔ ni̍. Wu̍chē oji̍ nɛ, Uhu Yī 

Ɔwɔ nūma̍ - anu̍ re̍ka ina̍aba nīi Ɔwɔ de ba̍ ala̍ bāa āchɛ yī nū ma̍ a̍nɛ. Anu̍ - 
ochi̍chi̍ olēchi̍ lēchi̍ nīi ge̍ē chabɔ̄ hīka ɔ̄chī ɔha̍ ɔ̍lɔ yɛ abɔ̍ɔ yewā nīi Ɔwɔ ɔ̍lɔ 
ge̍ē de ala̍ ē hīya lɛfiyɛ a̍nɛ. 

31 Ala̍ ā tu̍labɔ̄ hī wɔnɔnɔ ɔlɔ̄lɛ, ba̍la otōwu̍ ba̍la ɔtū ngurangura. Ohwe̍e ɔtɔ̍ɔ̄ta̍ 

tū āchɛ ba̍la ɛcha̍ ge̍ e̍e gba̍a hɔ̄ gɛ ni̍. Ɛri̍ya̍ yī uji otū ɔ̄chɛ ita ɔha̍lɔha̍ ge̍ e̍e 
hɔ̄ gɛ ni̍. 

32 Ɔkɔkɔ ɔla̍ā, ala̍ ā lɛ yaya, lɛ gɛnɛgɛnɛ ba̍la ɔ̍nyīnū wa̍a̍. Ala̍ ā de lɛlā ɔdwɔ̄bi̍ 

kɔ̄ de ɔ̍nyīnū lɔkɔ nīi Ɔwɔ ɔlɔjā de kɔ̄ de ala̍ gala abɔ̄ yī Ikra̍yisi ma̍. 

Alɛ̍fɛ̄susi 5 

1 Lɔkɔ nīi ala̍ - ayi̍ yī Ɔwɔ nīi hi ɔ̍ ɔtū gba̍a̍ nɛ ma̍, ala̍ ā lɛ bāa anu̍ ɔlɔjā ma̍ gɛ. 

2 Ɔhɔtū ge̍ bī wɔhu̍ yī ɔhɔ̄leyī yī ala̍ wa̍a̍. I̍ngɔ̍ɔ nīi Ikra̍yisi ɔlɔjā yɔ̍ɔhɔtū yī alɔ, 

de ɔhɔ̄leyī yī nū nāa de wu̍chē yī alɔ a̍nɛ. O̍ de iyī nū nāa de bāa ɔpɔ̄pā ba̍la 
ɔjā odōde nīi ē ni̍pī kwɛ̍kwɛ̍ hi Ɔwɔ ɔtū ma̍. 

3 Lɔkɔ nīi ala̍ - ayi̍ yī Ɔwɔ nɛ ma̍, o̍ i̍ ngma̍ nīi lɛlɛ̄lā ya̍chi ɔyɔ̍ɔ̄ya̍, kɛ̄ɛ lɛlā i̍ya̍ 

kpakpa ni̍, kɛ̄ɛ ānyānyi ɔha̍lɔha̍ ē tū la olo̍ōlo̍ yī ala̍ ni̍. 

4 O̍ i̍ ngma̍ nīi lɛlā ya̍chi ɔkɔ̄ka, kɛ̄ɛ i̍bobo ɔkɔ̄ka, kɛ̄ɛ a̍kpla yī lɛlā ɔkɔ̄ka 

ɔha̍lɔha̍ ge̍ e̍e bū la oko̍o yī ala̍ ni̍. Ɔkɔkɔ ɔla̍ā, ala̍ ā bla ɔ̍nyīnū nīi ala̍ ge̍ da 
Ɔwɔ o̍be. 

5 Ala̍ ma̍ gɛ ko̍ō! Ɔlya̍chi yī lɛlā ɔyɔ̍ɔ̄ya̍, kɛ̄ɛ ɔ̄chɛ i̍yɛ̍ɛ̄lā kpakpa ni̍, kɛ̄ɛ 

ɔlānyānyi, ɔ̄chɔ̄chɛ i̍ ge̍ē nāa ɔpiyɛ ɔha̍lɔha̍ la Ɔchwɔ̄lɛ̍ Oro̍ōre̍ yī Ikra̍yisi ba̍la 
Ɔwɔ ni̍. Wu̍chē oji̍ nɛ, ānyānyi ɔyɔ̍ɔ̄ya̍ lɛ bāa otūlichō ɔyɔ̍ɔ̄ya̍ de ɛchi̍yɛka ma̍. 

6 Ala̍ e̍e chɛ̄ nīi ɔ̄chɔ̄chɛ ge̍ bī i̍bobo yī lɛlā yī wā ɛla̍ā gla̍ ala̍ ni̍. Wu̍chē yī ɛjā 

ɛla̍ā wa̍a̍ nīi Ɔwɔ ge̍ē de ichi̍ ɔdwɔ̄bi̍ ɔdwɔnyɛ ē de āchɛ nīi i̍ pɔ̍ɔkɔ yī nū ni̍ ma̍ 
a̍nɛ. 

7 Wu̍chē ɔla̍ā, ala̍ e̍e tābɔ̄ yī lɛlɛ̄lā ba̍la āchɛ eli̍ngɔ̍ɔ ni̍. 

8 Ala̍ ɛlɛjā - āchɛ ɔgblāa la ɛbɛ odobū o̍bū nɛ. Ala̍ chī de pīya āchɛ yī Ādā mɛ̍ 

ma̍, ɛbɛ ɔlɛgēdēgēdē nīi ala̍ tū bɛ̍ɛ̄nɛ̄ a̍nɛ. Wu̍chē ɔla̍ā, ɔhɔ̄leyī yī āchɛ ɔgblāa 
la ɛbɛ ɔlɛgēdēgēdē nīi ala̍ ge̍ē hɔ̄ a̍nɛ. 

9 Ɛbɛ ɔlɛgēdēgēdē nūma̍ ē bī lɛlā ɔnɛ̄ɛhɛhi ba̍la ode lɛ kpakpa la eyī yī Ɔwɔ 

ba̍la olēchi̍ lēchi̍ yī lɛlā wā mwɛbɛ mwɛbɛ a̍nɛ. 

10 Ala̍ ā chɛ̄rī lɛbɛ nīi ala̍ ge̍ ngū lɛlā nīi hi Ādā ɔlɔjā ɔtū ma̍. 

11 Ala̍ e̍e tābɔ̄ ya̍ a̍kpla yī lɛlā ɛla̍ā nīi āchɛ ē ya̍ ma̍ ni̍. Ɛla̍ā - lɛlā yī ɛbɛ odobū 

nɛ. Ɔkɔkɔ ɔla̍ā, ala̍ ā bī wā ngmɛ̍ɛchɛ wā la ɛbɛ ɔlɛgēdēgēdē. 

12 Lɛlā ɛla̍ā nīi e̍ ē ya̍ lɛ̍bɛ̍ba ma̍ chī u̍tu liwēyī liwēyī la ɔkɔ̄ka la oko̍o o̍bo̍bū. 

13 Yɛ̄grāa nīi e̍ ge̍ de ɛjā ɛla̍ā wa̍a̍ bī wā la ogēdēgēdē mɛ̍ o̍bū nīi ɔkɔ nīi e̍ lɛ 

ke̍e̍ lēchi̍ lēchi̍ ma̍ ge̍ē hi̍yɛchɛ tɛri̍tɛri̍ a̍nɛ. 

14 Ɔjāha̍ ɔjāha̍ nīi ge̍ hi̍yɛchɛ tɛri̍tɛri̍ mɛ̍, o̍ ē de lɛ gēdēgēdē bɛ̍ɛ̄nɛ̄. Ɔla̍ā - ohu̍ 

nīi e̍ ka hīka, “Ɔgbwɔlā be̍e, hye̍ēyī gɛ! Hye̍ēyī la okū gɛ! Ma̍a Ikra̍yisi ge̍ē 
fi̍yajɛ ē kla̍ awɔ,” a̍nɛ. 

15 Wu̍chē ɔla̍ā, ala̍ ā de eyī kōkū la ɔhɔ̄leyī nīi ala̍ ge̍ē hɔ̄ ma̍. Ala̍ e̍e hɔ̄ bāa 

āchɛ i̍je̍ ɔjɔ̄jā ni̍ ma̍ ni̍. Ala̍ ā hɔ̄ bāa āchɛ ɔjyɛ̍ɛ̄lā ka̍ka̍ ma̍. 

16 Yɛ̄grāa ɔha̍lɔha̍ nīi ala̍ ge̍ lɛ ma̍, ala̍ ā bī ɔ̄ ya̍ yɛ̍yɛ̍. Wu̍chē oji̍ nɛ, ɔ̄chī 

ɔdwɔ̄bi̍ hɔ̄ ma̍ a̍nɛ. 

17 Ala̍ e̍e de ya̍ i̍bobo ni̍ gɛ. Ala̍ ā chɛ̄rī nīi ala̍ ge̍ kwɔgu yī lɛlā nīi Ādā chikpo̍ 

nīi ala̍ ge̍ē ya̍ ma̍. 

18 Ala̍ e̍e gwa̍ ɛ̍mwɔ̄ de wɔ̄wīyā ni̍. Ɔla̍ā ge̍ē bīya ala̍ ibi̍īyē. Ɔkɔkɔ ɔla̍ā, Uhu 

Yī Ɔwɔ ge̍ mu ala̍ iyē. 

19 Ejē obī kā Ɔwɔ ɔkɔ̄kā ba̍la ejē obī to̍gbo̍ de Ɔwɔ ba̍la ejē ɔha̍lɔha̍ ji nīi e̍ de 

kwɔbɔ̄ de Ɔwɔ ma̍, ala̍ ā bī ka lɛlā ba̍la ɔ̍nyīnū. Ala̍ ā gwe̍ejē to̍gbo̍ de Ādā, 
gwe̍ejē kā ɔ̄ ɔkɔ̄kā. Ala̍ ā kā ɔ̄ ɔkɔ̄kā la ūkpɔ̄tū wa̍a̍. 

20 Ala̍ ā da Ɔwɔ nīi - A̍dā ma̍ o̍be yī ɛjā wa̍a̍ bū riyī yī Ādādā yī alɔ Iji̍sɔ̄ɔsi 

Ikra̍yisi. 

21 Ala̍ ā tu̍labɔ̄ hī iyī ala̍ tū ɔ̍nyīnū la abɔ̄, wu̍chē yī otūlichō yī ala̍ de Ikra̍yisi. 

22 Anyā ɛblɛ̍ba̍, ala̍ ā tu̍labɔ̄ hī iyī ala̍ tū ɔbu̍ ala̍ la abɔ̄ bɔ̄ɔjā nīi Ikra̍yisi nīi ala̍ 

ya̍ i̍ngɔ̍ɔ de ɔ̍ a̍nɛ ma̍. 

23 Wu̍chē oji̍ nɛ, ɔngrɔ̄ɔ nīi wu̍ ɔnyā ma̍ - ɔ̄chɛ odeyīrɛ ɔnyā yī nū a̍nɛ. Ɔla̍ā 

gala ɔgɔgu lɔkɔ nīi Ikra̍yisi ɔlɔjā titi re̍ka ɔ̄chɛ odeyīrɛ ogrēeyī yī āchɛ yī nū ma̍. 
Ikra̍yisi ɔlɔjā chī - Ɔhɔ̍ɔnyɛta̍ yī ogrēeyī yī āchɛ yī nū nīi - ibi̍īyē yī anu̍ ɔlɔjā ma̍ 
a̍nɛ. 

24 Bū la ɛbɛ ɔla̍ā, anyā ɛblɛ̍ba̍ titi ge̍ tu̍labɔ̄ hī iyī wā tū ɔbu̍wā la abɔ̄ gala 

ɔgɔgu lɔkɔ nīi ogrēeyī yī āchɛ yī Ɔwɔ de iyī nū tū Ikra̍yisi la abɔ̄ ma̍. 

25 Angrɔ̄ɔ ɛwa̍ānyā titi ge̍ yɔ̍ɔhɔtū yī anyā yī wā lɔkɔ nīi Ikra̍yisi ya̍ ma̍. Ikra̍yisi 

yɔ̍ɔhɔtū yī ogrēeyī yī āchɛ yī nū de ɔhɔ̄leyī yī nū nāa de wu̍chē yī nū. 

26 Ikra̍yisi ya̍ i̍ngɔ̍ɔ hɛ̄ɛbɛ ge̍ē de ogrēeyī yī āchɛ yī Ɔwɔ ē kwɔbɔ̄ lā cha̍ri̍cha̍ri̍ 

ē de Ɔwɔ bū la lɛlā ɔkɔ̄ka yī anu̍ ɔlɔjā ba̍la yenyi. 

27 Ikra̍yisi ya̍ lɛbɛ nīi ogrēeyī yī āchɛ yī nū nūma̍ ge̍ē ngma̍ a̍cha̍ānyā la 

ɔgɔ̄grāa. O̍ ya̍ nīi o̍ ge̍ē lɛ cha̍ri̍cha̍ri̍ i̍ tū ābī ni̍, yɛ̄grāa nīi o̍ ge̍ē bī ɔ̄ wā la 
iyɔ̄bū yī anu̍ ɔlɔjā ma̍. O̍ i̍ ge̍ē chukpru kɛ̄ɛ ē gunyi la ɛbɛbɛ ni̍. I̍hwɔhi gɔ̄grāa 
ni̍ ɔha̍lɔha̍ i̍ ge̍ē hɔ̄ la anu̍ ni̍. 

28 Bū la ɛbɛ ɔla̍ā, o̍ ngma̍ nīi angrɔ̄ɔ ē yɔ̍ɔhɔtū yī anyā yī wā lɔkɔ nīi e̍ ē 

yɔ̍ɔhɔtū yī aa̍ ɛlɛjā ma̍. Ɔngrɔ̄ɔ nīi ɔnyā yī nū ge̍ hi ɔ̍ ɔtū, o̍ re̍ka ibi̍īyē yī ɔlɔjā 
hi ɔlɔjā ɔtū. 

29 Ibi̍īyē yī ɔ̄chɛ ɔlɔjā hāa ē ta̍ ɔlɔjā anyī? Ɔ̄chɛ mɔ̄chɛ ē deyīrɛ ibi̍īyē yī nū bī ɔ̄ 

la ojōre̍ gala ɔgɔgu lɔkɔ nīi Ikra̍yisi ē ya̍ de ogrēeyī yī āchɛ yī Ɔwɔ ma̍. 

30 Alɔ nūma̍ chī tū la ibi̍īyē yī nū ɔ̍lɔma̍ nīi - ogrēeyī yī āchɛ yī Ɔwɔ ma̍ a̍nɛ. 

31 Īpū Yī Ɔwɔ ka ɔ̍lɔ ge̍, “Ɔla̍ā - ohu̍ nīi ɔngrɔ̄ɔ ē pīya ē hī a̍dā ba̍la ɛ̍nɛ̍ ge̍ē hɔ̄ 

ngmo̍tu̍chɛ̄ ba̍la ɔnyā yī nū nīi aa̍ āchɛ ɛpa ē de ē pīya āchɛ ūkpo̍he a̍nɛ.” 

32 Lɛlā olēchi̍ lēchi̍ ɔnɔ̄kɔ̄kū hi̍yɛchɛ amu lipu̍ yī lɛlā yī Īpū Yī Ɔwɔ nūma̍. Lɔkɔ 

nīi ami po̍ ochi̍chi̍ yī nū ma̍, Ikra̍yisi ba̍la ogrēeyī yī āchɛ yī Ɔwɔ nīi o̍ ka kwichi̍ 
la aa̍ a̍nɛ. 

33 O̍ chī kwichi̍ la iyī ala̍ i̍ngi̍ngɔ̍ɔ: Ɔngrɔ̄ɔ ɔwɔ̍ɔ̄nyā ge̍ yɔ̍ɔhɔtū yī ɔnyā bāa 

anu̍ ɔlɔjā ma̍, anyā titi ge̍ tū ɔbu̍wā lichō. 

Alɛ̍fɛ̄susi 6 

1 Ayi̍, ala̍ ā pɔ̍ɔkɔ yī āchɛ nīi ma ala̍ ma̍. Bāa Āchɛ Yī Ikra̍yisi ma̍, ɔjā nīi ngma̍ 

nīi ala̍ ge̍ē ya̍ ma̍ bī aa̍ a̍nɛ. 

2 “Tū a̍dā yī wɔ ba̍la ɛ̍nɛ̍ yī wɔ lichō” anu̍ - Lihɔ Yī Ɔwɔ ɔrāarāa nīi oko̍o 

ochōche chɔba la anu̍ a̍nɛ. Oko̍o ochōche ɔla̍ā re̍ka, 

3 “Ya̍ i̍ngɔ̍ɔ hɛ̄ɛbɛ nīi o̍ ge̍ hwɔhi hwɔhi de wɔ nīi a ā hɔ̄leyī kpɛɛ amu la ajɛ yī 

yɛchɛ nūma̍.” 

4 Āchɛ ɛma ayi̍, ala̍ e̍e ya̍ ayi̍ yī ala̍ lɛlā la ɔpɔ̄pū nīi e̍ ge̍ē de ē ya̍ ɔtū 

ngurangura ma̍ ni̍. Ɔkɔkɔ ɔla̍ā, ala̍ bī wā chabɔ̄ yī lɛlā hu̍ wā, ngū wā la ɔpɔ̄pū 
lɔkɔ nīi Āchɛ Yī Ikra̍yisi ē yɛ̍ɛ̄lā ma̍. 

5 Afiyɛ, ala̍ ā pɔ̍ɔkɔ yī abā yī ala̍ nīi - āchɛ̄ɛchɛ ma̍. Ala̍ ā tūuhwi hi̍bi̍īyē ejē de 

wa̍. Ala̍ ā ya̍ i̍ngɔ̍ɔ bū la ūkpɔ̄tū olēchi̍ lēchi̍ bɔ̄ɔjā nīi Ikra̍yisi nīi ala̍ yɛ ē hɔ̍chɛ̍ 
yī nū a̍nɛ ma̍. 

6 I̍ ɔya̍ i̍ngɔ̍ɔ yɛ̄grāa ke̍e̍ nīi e̍ yɛ ē ma̍ ala̍ ma̍, hɛ̄ɛbɛ ka ɔnɛ̄ɛhɛhi yī ala̍ ni̍. Ala̍ 

ā bī ūkpɔ̄tū yī ala̍ wa̍a̍ ya̍ i̍ngɔ̍ɔ lɔkɔ nīi Ɔwɔ chikpo̍ ma̍ bāa afiyɛ yī Ikra̍yisi 
ɔlɔjā ma̍. 

7 Ala̍ ā ya̍ u̍ku̍rɔ̍ yī ala̍ bāa afiyɛ ma̍ la ūkpɔ̄tū ɔlɛgbadagbada. Ala̍ ā ya̍ bɔ̄ɔjā 

nīi Ādā ɔlɔjā nīi ala̍ yɛ ē ya̍ ē de ɔ̍ a̍nɛ, nīi o̍ i̍ āchɛ̄ɛchɛ ɛha̍ ji nɛ̄ɛ ni̍ ma̍. 

8 Je̍ka a̍a ala̍ jo̍ōkū hīka Ādā ge̍ē kla̍ ɔ̄chɛ mɔ̄chɛ ure̍ yī u̍ku̍rɔ̍ ɔnɛ̄ɛhɛhi nīi 

ɔlɔjā ya̍ ma̍, ɔlɔjā ge̍ ro̍ōre̍ka ɔfiyɛ kɛ̄ɛ ɔywɔ̍lɛ̍? 

9 Āchɛ nīi - abābā ma̍, ala̍ ā ya̍ i̍ngɔ̍ɔ gala ɔgɔgu ɔla̍ā tāa āchɛ nīi - afiyɛ yī ala̍ 

ma̍ gɛ. Ala̍ ā pi̍ye̍mā la ɔhwa wa̍ ɔhwɔ̄hwa gɛ. Je̍ka a̍a ala̍ jo̍ōkū hīka ala̍ ɛlɛjā 
tūla afiyɛ la afiyɛ yī ala̍ lɛ Abābā ūkpo̍he hɔ̄ abɔ̍ɔ la ichō. Anu̍ ma̍ ē chī bī ɔgu 
yī lɛlā ūkpo̍he ē hlɛ̍ɛ̄pɔ̄ yī āchɛ wa̍a̍. 

10 Ɔchlɛhu̍ yī nū wa̍a̍, ala̍ ā de wɔhu̍ yī ala̍ wa̍a̍ ngmo̍tu̍chɛ̄ ba̍la Ādā ɔlɔjā, bū 

la wɔhu̍ ɔnɔ̄kɔ̄kū gba̍a̍ nīi o̍ lɛ ma̍ gɛ. 

11 Ala̍ ā kpo̍ ɛjālɛ̄wu̍ nīi Ɔwɔ de de ala̍ ma̍ tū gɛ, hɛ̄ɛbɛ nīi ala̍ ge̍ jɔ̍ɔkɔ yarɛ brii 

pīyeyīta̍ a̍chālā ɔdwɔ̄bi̍ yī Ɔngūwɛ̄gā ɔla̍ā. 

12 Wu̍chē oji̍ nɛ, i̍ āchɛ̄ɛchɛ nīi alɔ ge̍ē kplɛ̍wu̍ nūma̍ ē tāa aa̍ a̍ni̍. Wɔhu̍ 

ɔdwɔ̄bi̍ yī uhu ɛdwɔ̄bi̍ ɛha̍ nīi bī ɛbɛ abɔ̍ɔ la ichō ma̍, enīi ē deyīrɛ ɛbɛ ma̍, ba̍la 
enīi ē bī wɔhu̍ yī ɛbɛ ma̍, ba̍la wɔhu̍ obōbī nīi - iyī yɛchɛ odobū nūma̍ ma̍, aa̍ 
nīi alɔ ge̍ē kplɛ̍wu̍ ba̍la aa̍ a̍nɛ. 

13 Ala̍ ā kpo̍ ɛjālɛ̄wu̍ yī Ɔwɔ tū gɛ, hɛ̄ɛbɛ nīi ɔ̄chī ɔdwɔ̄bi̍ ɔla̍ā ge̍ wā ma̍ nīi ala̍ 

ge̍ jɔ̍ɔkɔ nunu brii tāa ɛchɛlɛwu̍ ɛla̍ā nīi ge̍ē wā la ala̍ ma̍. Bū la ɛbɛ ɔla̍ā, ala̍ 
ge̍ kplɛ̍wu̍ i̍ngɔ̍ɔ kpɛɛ nīi o̍ kwɛ̍ɛjī ma̍, ajɛ yī lɛwu̍ yī ala̍ ɔha̍lɔha̍ i̍ ge̍ē bi̍ ē mɛ 
ni̍ kpɛkpɛ. 

14 O̍ lɛ i̍ngɔ̍ɔ ma̍, ala̍ ā tībi̍īyē gɛ: Ala̍ ā nāa lɛlā olēchi̍ lēchi̍ bāa wɔkpa̍ 

oku̍lowu ma̍. Ode lɛ kpakpa la eyī yī Ɔwɔ ge̍ re̍ka a̍bi̍ije ɔlɛpatapata ode kla̍ lɛ 
ɔgɛgɛ. 

15 Ibi̍īyē otōtū la oge̍ bī Wɔ̄kā Ɔlwɔnyɛ yī ogbodɔ̍dɔ̍ ge̍ ka de āchɛ ge̍ re̍ka 

wɔkpa̍ ochelikpo̍ yī ala̍. 

16 Yɛ̄grāa ɔha̍lɔha̍, ala̍ ā bī ɔtū ode chōche nīi o̍ ge̍ lɛ bɔ̄ɔkɔ nīi ɔ̄chɛ ē bī 

o̍ku̍ma̍dā ma̍. Anu̍ nīi ala̍ ge̍ē bī ku̍ ɔwī ɔlɔlɔ̍la̍ ɔla̍ā nīi anu̍ Ɔdwɔ̄bi̍ Ɔla̍ā ta̍ ma̍ 
a̍nɛ. 

17 Ala̍ ā nāa ɔhɛ̍ta̍ yī ala̍ bāa okpo ɔkla̍lɛhu̍ olojoje ma̍. Ala̍ ā nāa lɛlā yī Ɔwɔ 

bāa oge nīi Uhu Yī Ɔwɔ de de ala̍ ma̍. 

18 Ala̍ ā yɛ̍ɛ̄lā nūma̍ i̍ngɔ̍ɔ wa̍a̍ la ɔhā ojōji de Ɔwɔ, ka nīi o̍ ge̍ tū ala̍ wɔbɔ̄. Ala̍ 

ā jɔhā de Ɔwɔ yɛ̄grāa yī lɛlā ɔha̍lɔha̍ wa̍a̍ lɔkɔ nīi Uhu Yī Ɔwɔ ge̍ē bī ala̍ ya̍ 
i̍ngɔ̍ɔ ma̍. Wu̍chē yī ɔla̍ā, ala̍ ā kū grigri gɛ! Ala̍ e̍e wa̍ābɔ̄ ni̍! Ala̍ ā jɔhā de 
āchɛ wa̍a̍ nīi - āchɛ yī Ɔwɔ ma̍. 

19 Ala̍ ā jɔhā de ami i̍ngi̍ngɔ̍ɔ, hɛ̄ɛbɛ nīi Ɔwɔ ge̍ de ɛrɔ̄ ɔha̍ de u yɛ̄grāa nīi n ge̍ 

tībi̍īyē ge̍ē ka ma̍; hɛ̄ɛbɛ nīi n ē ge̍ ka grigri; de ochi̍chi̍ yī lɛlā ɔtrɛ̍ba yī Wɔ̄kā 
Ɔlwɔnyɛ yī Ɔwɔ ka lā yɛchɛ. 

20 Wu̍chē yī Wɔ̄kā Ɔlwɔnyɛ yī Ɔwɔ nūma̍ nīi n de pīya ɔyɔ̍ɔlɛrɔ̄ a̍nɛ. U̍ma̍ama 

ma̍, n chī e̍e tū amu la igbakɔbɔ we̍. Ala̍ ā jɔhā de u hɛ̄ɛbɛ nīi n ē lwɔhu̍ ka lɛlā 
yī nū grigri lɔkɔ nīi o̍ ngma̍ nīi n ge̍ē ya̍ ma̍. 

21 Iti̍kīkusi nīi - ɔɔ̍nɛ̍ yī alɔ lēchi̍ lēchi̍ la abɔ̄ yī Ikra̍yisi ma̍ ge̍ē koko̍o yī lɛlā yī 

u wa̍a̍ ē de ala̍. Ɔ̄chɛ ode ɔtū che ɔ̍ la u̍ku̍rɔ̍ yī Ādā nīi o̍ yɛ ē ya̍ ma̍ nɛ. O̍ ge̍ē 
ya̍ nīi ala̍ ē jo̍ōkū lɔkɔ nīi n hɔ̄ amu ma̍. 

22 Ɔla̍ā - ohu̍ nīi n yɛ ē de ɔ̍ ē tɛ̄rɔ̄ hu ala̍ a̍nɛ, hɛ̄ɛbɛ nīi o̍ ge̍ē koko̍o ē de ala̍ 

lɔkɔ nīi alɔ wa̍a̍ gblāa amu ma̍. Bū la ɛbɛ ɔla̍ā, o̍ ge̍ē de ūkpɔ̄tū onīpīpɛ̄ tū ala̍ 
ē gāa iyɔ̄bū iyɔ̄bū. 

23 Ɔwɔ A̍dā ba̍la Iji̍sɔ̄ɔsi Ikra̍yisi nīi - Ādādā yī alɔ ma̍ ge̍ de ogbodɔ̍dɔ̍ ba̍la 

ɔhɔtū de ala̍ aɛ̍nɛ̍ yī alɔ wa̍a̍ nīi de ɔtū che ɔ̍ ma̍! 

24 Ɔpiyɛ yī Ɔwɔ ge̍ hɔ̄ ba̍la āchɛ wa̍a̍ nīi yɔ̍ɔhɔtū yī Ādādā yī alɔ Iji̍sɔ̄ɔsi 

Ikra̍yisi la ɔhɔtū ɔlamu ɔlamu nīi i̍ ē ku̍ yenyi ni̍ ma̍! 

Alifili̍pāyi 

Alifili̍pāyi 1 

1 Ami Ipɔ̍ɔli ba̍la Iti̍mōti nīi - a̍chɛ̍ yī Ikra̍yisi Iji̍sɔ̄ɔsi ma̍, alɔ ta̍ īpū nūma̍ a̍nɛ. 

Alɔ tɛ̄rɔ̄ nūma̍ hu āchɛ wa̍a̍ nīi - āchɛ yī Ɔwɔ abɔ̍ɔ la Ifili̍pāyi nīi tū la 
ongmo̍tu̍chɛ̄ ba̍la Ikra̍yisi Iji̍sɔ̄ɔsi ma̍, ba̍la āchɛ nīi - alɛhu̍ ba̍la āchɛ ɛtwɔ̄bɔ̄ 
abɔ̍ɔ la ogrēeyī yī āchɛ yī Ɔwɔ ma̍. 

2 Ɔwɔ A̍dā yī alɔ ba̍la Ādā Iji̍sɔ̄ɔsi Ikra̍yisi ge̍ de ɔpiyɛ ba̍la ogbodɔ̍dɔ̍ de ala̍. 

3 N ē da Ɔwɔ yī u o̍be wu̍chē yī ala̍ myɛ̄grāa-myɛ̄grāa nīi n ē gbɛri̍ya̍ ē tū ala̍ 

ma̍. 

4 Myɛ̄grāa-myɛ̄grāa nīi n ē jɔhā de āchɛ wa̍a̍ ma̍, n ē ji la ɔwɔ̄wīyā. 

5 N ē ya̍ i̍ngɔ̍ɔ wu̍chē yī ɔpɔ̄pū nīi ala̍ ē bī tū u wɔbɔ̄ la u̍ku̍rɔ̍ yī Wɔ̄kā Ɔlwɔnyɛ 

nūma̍ bū la ɔ̄chī ɔrāarāa ɔla̍ā kpɛɛ ge̍ ku u̍ma̍ama ma̍. 

6 Bū la ɛbɛ ɔla̍ā, n jo̍ōkū hwɔhi-hwɔhi hīka, Ɔwɔ nīi wu̍tu yī u̍ku̍rɔ̍ ɔnɛ̄ɛhɛhi 

nūma̍ la ala̍ ma̍ ge̍ē bī ɔ̄ i̍ngɔ̍ɔ ē gāa iyɔ̄bū-iyɔ̄bū kpɛɛ nīi o̍ ē chlɛhu̍ la Ɔ̄chī 
Ɔwɔ̄wā Yī Ikra̍yisi Iji̍sɔ̄ɔsi. 

7 Ala̍ tū um amu la ūkpɔ̄tū myɛ̄grāa-myɛ̄grāa. O̍ u̍tu ngma̍ nīi ūkpɔ̄tū lɛ u i̍ngɔ̍ɔ 

ē pīyeyīta̍ ala̍; wu̍chē oji̍ nɛ, ala̍ wa̍a̍ nāa ɔplɛ̄ɛhi nūma̍ nīi Ɔwɔ de de u ma̍ 
ba̍la ami. O̍ lɛ i̍ngɔ̍ɔ, u̍ma̍ama nīi tū ma̍ la igbakɔbɔ ma̍; o̍ gba̍a lɛ i̍ngɔ̍ɔ 
īchāha̍ ɔla̍ā nīi n hɔ̄ ke̍e̍ yɛ ē chlɛ̄pɔ̄ yī Wɔ̄kā Ɔlwɔnyɛ nūma̍ yɛ ē ka brii ē de 
āchɛ ma̍. 

8 N ka hīka ūkpɔ̄tū nīi lɛ u nyi̍i̍ pīyeyīta̍ ala̍ ma̍ bū la ūkpōrūkpɔ̄tū yī Ikra̍yisi 

Iji̍sɔ̄ɔsi ɔlɔjā. Ɔwɔ jo̍ōkū hīka lɛlā lēchi̍ nīi amɔ̍lɔ yɛ ē ka a̍nɛ. 

9 I̍ngɛ̍ɛ̄nɛ̄ nīi n yɛ ē jɔhā yī u ē de ala̍ a̍nɛ: N ē jɔhā hīka ɔhɔtū yī ala̍ ge̍ jɛ̄ 

i̍ngɔ̍ɔ īcha ga iyɔ̄bū iyɔ̄bū. Ochi̍chi̍ yī lɛlā olēchi̍ lēchi̍ ojo̍ōje̍ ba̍la ochi̍chi̍ yī 
lɛlā ɔmɔ̍ɔ̄ma̍ gɔ̄grāa yī ala̍ ge̍ jɛ̄ ga iyɔ̄bū iyɔ̄bū i̍ngi̍ngɔ̍ɔ. 

10 O̍ ge̍ lɛ i̍ngɔ̍ɔ hɛ̄ɛbɛ nīi ala̍ ge̍ jɔ̍ɔkɔ chabɔ̄ ɔ̄chɔ̄chɛ̄ wu̍ ɔjā nīi hwɔhi gɔ̄ga 

ma̍. Bū la ɛbɛ ɔla̍ā, i̍lɛcha̍ri̍cha̍ri̍ ni̍ ba̍la lɛfiyɛ ɔyɔ̍ɔ̄ya̍ ɔha̍lɔha̍ i̍ ge̍ē hɔ̄ de ala̍ 
la ɔ̄chī ɔla̍ā nīi - Ɔ̄chī Ɔwɔ̄wā Yī Ikra̍yisi ma̍ ē gɛ ni̍. 

11 Bɛ̍ɛ̄nɛ̄ ma̍, ɔhɔ̄leyī yī ala̍ ge̍ē mōmu la ita yī lɛlā ɔnɛ̄ɛhɛhi ɔnɛ̄ɛhɛhi nīi ē bū la 

abɔ̄ yī Iji̍sɔ̄ɔsi Ikra̍yisi lōri̍īnū ma̍. Ɔla̍ā ge̍ē lɛ i̍ngɔ̍ɔ wu̍chē rīgā ba̍la ɔkɔ̄kā yī 
Ɔwɔ. 

12 Aɛ̍nɛ̍ yī u, ala̍ ma̍ gɛ ko̍ō! Lɛlā nīi ya̍ u wa̍a̍ ma̍ twɔ̄bɔ̄ ya̍ nīi Wɔ̄kā Ɔlwɔnyɛ 

yī Ɔwɔ yɛ hwɔhi hwɔhi ga iyɔ̄bū iyɔ̄bū. 

13 Bū la ɔla̍ā, idege̍ri wa̍a̍ nīi ē deyīrɛ ipwɔ̍ɔ̄nū amu ma̍, ba̍la āchɛ ɛha̍ yɛ̄mɛ̄mɛ̄ 

de jo̍ōkū hīka amɔ̍lɔ tū igbakɔbɔ nūma̍ wu̍chē lɔkɔ nīi amɔ̍lɔ hɔ̍chɛ̍ yī Ikra̍yisi 
ma̍. 

14 Igbakɔbɔ otōtū yī u nūma̍ gba̍a ya̍ nīi aɛ̍nɛ̍ yī alɔ ibiha̍ yɛ̄mɛ̄mɛ̄ de ɔtū che 

Ādā brii bɛ̍ɛ̄nɛ̄. Bū la ɛbɛ ɔla̍ā, e̍ ē tu̍ ūkpɔ̄tū ku brii myɛ̄grāa-myɛ̄grāa yɛ ē ka 
ɛrɔ̄ yī Ɔwɔ, e̍ i̍ ē tūuhwi ē gɛ ni̍. 

15 Āchɛ ɛha̍ ma̍ ē ka ɛrɔ̄ yī Ikra̍yisi wu̍chē ya̍nya okpo̍ōkpo̍ yī wā ba̍la apɔ̄ 

ogbōgbo yī wā. Āchɛ ɛha̍ chī ka ɛrɔ̄ yī Ikra̍yisi wu̍chē lɔkɔ nīi e̍ chikpo̍ ge̍ē ya̍ 
i̍ngɔ̍ɔ hwɔhi hwɔhi ma̍. 

16 Aa̍ ma̍ ē ya̍ i̍ngɔ̍ɔ wu̍chē yī ɔhɔtū. Wu̍chē oji̍ nɛ, e̍ jo̍ōkū hīka Ɔwɔ ɔ̍lɔ de 

u̍ku̍rɔ̍ ɔla̍ā de amɔ̍lɔ ka amɔ̍lɔ ge̍ chlɛ̄pɔ̄ yī Wɔ̄kā Ɔlwɔnyɛ yī anu̍ a̍nɛ. 

17 Aa̍ ɛla̍ā nīi i̍ yɛ ē ka ɛrɔ̄ yī Ikra̍yisi la olēchi̍ lēchi̍ ni̍ ma̍, e̍ yɛ ē ya̍ i̍ngɔ̍ɔ 

wu̍chē yī a̍hla̍ yī lɛlā wɔ̄bɔ̄bɔ̄ yī aa̍ ɛlɛjā. E̍ gbɛri̍ya̍ ka aɛ̍lɛ ge̍ē ya̍ nīi lɛlā 
olichi̍chi̍ ɔ̍lɔ ē hɔ̄ de amɔ̍lɔ gāa iyɔ̄bū iyɔ̄bū yɛ̄grāa nīi amɔ̍lɔ e̍e tū ma̍ la 
igbakɔbɔ ma̍. 

18 Ɔka̍ka̍ yī nū u̍tu kɔ̍ɔ̄ ma̍? N lɛ ɔwɔ̄wīyā wu̍chē yī ɔla̍ā wa̍a̍. E̍ ge̍ bī Ikra̍yisi 

ka de āchɛ ji la ɔpɔ̄pū ɔha̍lɔha̍ nīi hɔ̄ ma̍ gɛ/. E̍ ge̍ kɔ̄ka bū la ɛri̍ya̍ ɔdwɔ̄bi̍ kɛ̄ɛ 
ɔnɛ̄ɛhɛhi, owe̍e! N chī ge̍ē lɛ ɔwɔ̄wīyā i̍ngi̍ngɔ̍ɔ kpɔ̍ɔ̍ ē gāa iyɔ̄bū iyɔ̄bū. 

19 Wu̍chē oji̍ nɛ, n jo̍ōkū hīka, bū la ɔhā yī ala̍ ba̍la wɔbɔ̄ otōtū nīi Uhu yī 

Iji̍sɔ̄ɔsi Ikra̍yisi ge̍ē de ma̍, e̍ ge̍ē tu̍ ē hī u. 

20 Lɛlā nīi hla̍ ami ka̍ka̍ka̍ nīi n gba̍a deyīche ge̍ē ya̍ ma̍, ɔya̍ u̍ku̍rɔ̍ yī u gɔ̄grāa 

lɛbɛ nīi liwēyī ɔha̍lɔha̍ i̍ ge̍ hɔ̄ de u ni̍ nɛ. N ge̍ē tū ūkpɔ̄tū yī yɛngrɔ̄ɔ brii yɛ̄grāa 
ɔha̍lɔha̍ ba̍la yɛ̄grāa nūma̍ pi̍i̍. N ge̍ē de ibi̍īyē tū la anu̍ wa̍a̍, hɛ̄ɛbɛ ē bī 
otūlichō ge̍ē de Ikra̍yisi, o̍ ge̍ ro̍ōre̍ka n hɔ̄leyī kɛ̄ɛ n pīyaku̍. 

21 Oji̍ u̍tu - ɔhɔ̄leyī ma̍/? Ami ma̍, Ikra̍yisi re̍ka ɔhɔ̄leyī a̍nɛ. Ɔpīyaku̍ ma̍ - 

ɔchɔba yī lɛlā nɛ. 

22 Ɔhɔ̄ amu la eyī ge̍ chī yɛ ge̍ē ya̍ nīi n ē ya̍ u̍ku̍rɔ̍ nīi - ɔlamu ɔlamu ma̍, 

ɔ̍lɔma̍ n i̍ je̍ onīi n ge̍ wu̍ labɔ̄-labɔ̄ ma̍ ē gɛ ni̍. 

23 O̍ re̍ka n yarɛ la ɔprɛ̍ɛpa yī lɛlā ɛpɛpa nūma̍ mɛ̍. Onīi yɛ ē chikpo̍ gɔ̄ga ma̍, 

ɔpīya hī ɔhɔ̄leyī yī yɛchɛ nūma̍ ge̍ hɔ̄ tāa Ikra̍yisi nīi - lɛlā ɔhwɔhi-ɔhwɔhi ma̍ 
nɛ. 

24 Wu̍chē yī ala̍, ɔhɔ̄ amu la eyī chī - lɛlā ɔlamu-ɔlamu gɔ̄ga a̍nɛ. 

25 N jo̍ōkū i̍ngɔ̍ɔ gblɛ̍ɛ-gblɛ̍ɛ. Wu̍chē ɔla̍ā, n jo̍ōkū hīka n ge̍ē hɔ̄ amu la eyī. N 

chī ge̍ē hɔ̄ amu la eyī i̍ngɔ̍ɔ ba̍la ala̍ hɛ̄ɛbɛ nīi n ē tābɔ̄ tāa ala̍ la ɔya̍ yɛ̍yɛ̍ ga 
iyɔ̄bū iyɔ̄bū ba̍la ɔya̍ nīi ɔwɔ̄wīyā yī ala̍ yɛ ga iyɔ̄bū iyɔ̄bū la lɛlā yī Ɔwɔ nīi ala̍ 
nāa ma̍. 

26 Bū la ɛbɛ ɔla̍ā, yɛ̄grāa nīi n ge̍ē wā ge̍ē hɔ̄ ba̍la ala̍ ma̍, ala̍ ge̍ē jɔ̍ɔkɔ ē wīyā 

gāa iyɔ̄bū iyɔ̄bū ē kā Iji̍sɔ̄ɔsi Ikra̍yisi ɔkɔ̄kā wu̍chē yī u. 

27 Ɔjā nīi - ɔlamu ɔlamu ma̍, ita yī ɔhɔ̄leyī nīi ala̍ ge̍ē hɔ̄ ma̍ ge̍ lɛ lɔkɔ nīi Wɔ̄kā 

Ɔlwɔnyɛ yī Ikra̍yisi chikpo̍ ke̍e̍ ma̍. Bū la ɛbɛ ɔla̍ā, o̍ ge̍ ro̍ōre̍ka n wā ge̍ ma̍ 
ala̍ mɛ, kɛ̄ɛ n i̍ wā ge̍ ma̍ ala̍ ni̍ oo, n ge̍ē plɛ̍ɛ̄lā ku̍ ala̍ hīka ala̍ ɔ̍lɔ yarɛ brii 

abɔ̍ɔ la ɛbɛ ūkpo̍he yɛ ē ngmo̍tu̍chɛ̄ nunu la uhu ūkpo̍he wu̍chē yī Wɔ̄kā 
Ɔlwɔnyɛ yī Ɔwɔ nīi ala̍ nāa ma̍. 

28 Ala̍ e̍e tūuhwi yī aluji yī ala̍ ni̍. Ala̍ ā tū ūkpɔ̄tū yī yɛngrɔ̄ɔ myɛ̄grāa-myɛ̄grāa. 

Ɔla̍ā ge̍ē chabɔ̄ hu̍ wā hīka aa̍ ge̍ē gwāajɛ ē de ala̍ nīi ala̍ ge̍ē de wa̍ ē gwō 
a̍nɛ. Wu̍chē oji̍ nɛ, Ɔwɔ de yɛngrɔ̄ɔ ɔyɔ̍ɔ̄ya̍ ɔla̍ā de ala̍ a̍nɛ. 

29 Ɔwɔ de ɔplɛ̄ɛhi de ala̍ ka ala̍ ɔ̍lɔ ge̍ hɔ̍chɛ̍ yī Ikra̍yisi. I̍ ode ɔtū che ɔ̍ ke̍e̍ ni̍; 

omi̍chi̍ de ɔ̍ i̍ngi̍ngɔ̍ɔ nɛ. 

30 O̍ lɛ i̍ngɔ̍ɔ ma̍, ala̍ ā twɔ̄bɔ̄ la unu onōnu tāa ami gɛ. Unu ɔla̍ā nīi ala̍ ma̍ nīi 

n yɛ ē nu gbi̍chɛ gbi̍chɛ ma̍, ana̍nu̍ nīi n yɛ ma̍ ē nu nīi ala̍ po̍ a̍nɛ. 

Alifili̍pāyi 2 

1 Ɔhɔ̄leyī nīi ala̍ lɛ la Ikra̍yisi ma̍ ya̍ nīi ala̍ yɛ ē lwɔhu̍ brii? Ɔhɔtū yī nū ya̍ nīi 

ūkpɔ̄tū lɛ ala̍ yaya? Ala̍ ē rɛ̍ɛya ba̍la Uhu Yī Ɔwɔ? Ala̍ ē lɛ yaya gba̍a yɛ ē 
mlɛ̍ha̍ yī ɔ̍nyīnū? 

2 Ɔ̍lɔma̍ ala̍ chu̍chu̍u, ala̍ ā ya̍ lɛbɛ nīi ɔwɔ̄wīyā yī u ge̍ gɔ̄grāa gɛ: Ɛri̍ya̍ 

ogbōgbo yī ala̍ ge̍ lɛ ūkpo̍he ūkpo̍he. Ala̍ ā lɛ̍ɛhi tāa ɔ̍nyīnū la ɔhɔtū ūkpo̍he. 
Ala̍ ā ngmo̍tu̍chɛ̄ la uhu ba̍la ɛri̍ya̍ ogbōgbo ūkpo̍he. 

3 Ala̍ e̍e ya̍ lɛlɛ̄lā bū la a̍hla̍ yī lɛlā wɔ̄bɔ̄bɔ̄ yī ala̍ ɛlɛjā kɛ̄ɛ a̍hla̍ yī lɛlā ɔya̍ bī 

gbogū ni̍. Ɔkɔkɔ ɔla̍ā, ala̍ ā lɛ mlɛ̍ɛ̍ pīyeyīta̍ ɔ̍nyīnū. Ɔ̄chɔ̄chɛ ge̍ e̍e gbɛri̍ya̍ 
hīka anɔ̍lɔ hwɔhi hɛ̍ āchɛ ɛha̍ ni̍. 

4 Ala̍ ā deyīrɛ yī ɔjā nīi hi ɔ̍nyīnū ɔtū ma̍, i̍ iyī ala̍la̍ ɛlɛjā ni̍. 

5 Abɔ̄lɛ̄lā yī ala̍ ge̍ lɛ ke̍e̍ bāa iyī Ikra̍yisi Iji̍sɔ̄ɔsi ɔlɔjā ma̍ gɛ: 

6 Ikra̍yisi lɛ i̍ngɔ̍ɔ ke̍e̍ lɔkɔ nīi Ɔwɔ lɛ ma̍. O̍ i̍ chī chikpo̍ ode jɔ̄ɔ̄jɛ̄ tāa Ɔwɔ 

wɔhu̍ wɔhu̍ ni̍. 

7 Ɔkɔkɔ ɔla̍ā, o̍ tu̍ hī ɔla̍ā ke̍e̍ la abɔ̄ yī anu̍ ɔlɔjā. O̍ chōo̍chē tū ibi̍īyē yī ɔ̍chɛ̍. 

O̍ de pīya ɔ̄chɛ̄ɛchɛ, tū ibi̍īyē i̍ngɔ̍ɔ ke̍e̍ bāa ɔ̄chɛ̄ɛchɛ ma̍. 

8 O̍ lɛ mlɛ̍ɛ̍ lēchi̍ lēchi̍, kpɛɛ nīi o̍ chrōoko̍o yī ɔpīyaku̍. Ɔpīyaku̍ ɔla̍ā nīi o̍ ku̍ la 

ɔchi̍ ɔhrɛ̍ɛpa a̍nɛ. 

9 Wu̍chē ɔla̍ā, Ɔwɔ hu ɔ̍ hwa̍a̍ pīya ga abɔ̍ɔ ga ichō hwɛɛ. O̍ de riyī nīi gla riyī 

ɔha̍lɔha̍ wa̍a̍ ta̍ ma̍ de ɔ̍. 

10 Bū la ɛbɛ ɔla̍ā, ɔjā mɔjā wa̍a̍ nīi hɔ̄ abɔ̍ɔ la ichō, kɛ̄ɛ amu la ajɛ, kɛ̄ɛ abɔ̍ɔ 

lipu̍ yī ajɛ ma̍ ge̍ po̍ riyī yī Iji̍sɔ̄ɔsi ji mɛ̍, e̍ ge̍ē de ūnōowu ɛpɛpa ē tāajɛ ē de ɔ̍. 

11 Bū la ɛbɛ ɔla̍ā, ɔ̄chɛ mɔ̄chɛ wa̍a̍ ge̍ē de ē ka hwōō hi̍yɛchɛ hīka, Iji̍sɔ̄ɔsi 

Ikra̍yisi ɔ̍lɔ - Ādādā a̍nɛ oo! Wu̍chē yī rīgā yī Ɔwɔ A̍dā. 

12 Aɛ̍ɛya ami lēchi̍ lēchi̍! N jo̍ōkū hīka ala̍ ē pɔ̍ɔkɔ yī u myɛ̄grāa-myɛ̄grāa nīi n 

hɔ̄ abɔ̍ɔ ba̍la ala̍ ma̍. U̍ma̍ama nūma̍ kpɛ̍ɛ nīi i̍ hɔ̄ abɔ̍ɔ ba̍la ala̍ gɛ ni̍ ma̍, anu̍ 

hwɔhi gɔ̄ga la ɔpɔ̍ɔkɔ yī lɛlā yī u a̍nɛ. Ala̍ ā ya̍ u̍ku̍rɔ̍ ga iyɔ̄bū iyɔ̄bū, tūuhwi 
hi̍bi̍īyē ejē kpa̍kpa̍ hɛ̄ɛbɛ nīi ɔhɛ̍ta̍ yī ala̍ ge̍ gɔ̄grāa. 

13 Wu̍chē oji̍ nɛ, Ɔwɔ kū abɔ̍ɔ la u̍ku̍rɔ̍ la ibi̍īyē yī ala̍ hɛ̄ɛbɛ nīi ala̍ ge̍ē lɛ 

ūkpɔ̄tū ɔlɛgbadagbada, ē lwɔhu̍ brii, ē ya̍ ɔjā nīi anu̍ ɔlɔjā chikpo̍ ma̍ ē mɛ. 

14 Ɔjāha̍ ɔjāha̍ wa̍a̍ nīi ala̍ ge̍ē ya̍ ma̍, wɔ̍na yī lɛlā ɔyɔ̍ɔ̄ya̍ kɛ̄ɛ ahu̍ yī lɛlā 

ɔtɔ̍ɔ̄ta̍ i̍ ge̍ e̍e tū la anu̍ ni̍. 

15 Ala̍ ā ya̍ i̍ngɔ̍ɔ ke̍e̍ hɛ̄ɛbɛ nīi ala̍ ge̍ lɛ cha̍ri̍cha̍ri̍ nīi ala̍ ge̍ e̍e gblɛfiyɛ 

ɔha̍lɔha̍ ni̍. Bū la ɛbɛ ɔla̍ā, ala̍ ge̍ē lɛ bāa ayi̍ yī Ɔwɔ nīi hwɔhi gɔ̄grāa chī hɔ̄ 
amu la yɛchɛ yī āchɛ ɔdwɔ̄bi̍ lɛlā ba̍la āchɛ ɔyɛ̍ɛ̄lā ɔdwɔ̄bi̍ ma̍. Ala̍ ā fi̍yajɛ la 
olo̍ōlo̍ yī wā bāa i̍nyi̍nyɔ̍ɔwīyā nīi ē fi̍yajɛ abɔ̍ɔ la akpɔ̍ɔwɔ ma̍ gɛ. 

16 Ala̍ ā ya̍ i̍ngɔ̍ɔ yɛ̄grāa nīi ala̍ ge̍ē ka ɛrɔ̄ yī ɔhɔ̄leyī de wa̍ ma̍ gɛ. Ala̍ ge̍ ya̍ 

i̍ngɔ̍ɔ, ɔ̍lɔma̍ n ge̍ē ma̍ ɛbɛ ē jɔ̍ɔkɔ ē wɔ̄wīyā wu̍chē yī ala̍ la ɔ̄chī ɔla̍ā nīi - 
Ɔ̄chī Ɔwɔ̄wā Yī Ikra̍yisi ma̍. Wu̍chē oji̍ nɛ, ɔla̍ā ge̍ē chabɔ̄ ke̍e̍ hīka ɔchɛ̄rī yī 
amɔ̍lɔ ba̍la u̍ku̍rɔ̍ yī amɔ̍lɔ i̍ chāajɛ ni̍. 

17 Ɔtū ode chōche yī ala̍ - ɔjā ode pā Ɔwɔ nɛ. N ka̍a ē de yeyī yī ɔhɔ̄leyī yī u 

nāa ā chīyēkla̍ ɔjā ode pā Ɔwɔ ɔla̍ā oo! O̍ ge̍ i̍ngɔ̍ɔ, ɔ̍lɔma̍ n lɛ ɔwɔ̄wīyā; 
ɔwɔ̄wīyā ɔla̍ā chī - iyī ami ba̍la ala̍ nɛ. 

18 Gala ɔgɔgu ɔla̍ā, ala̍ titi ge̍ē lɛ ɔwɔ̄wīyā; ɔwɔ̄wīyā yī ala̍ ɔla̍ā chī - iyī ami 

i̍ngi̍ngɔ̍ɔ titi nɛ. 

19 N de ɔtū che Ādā Iji̍sɔ̄ɔsi hīka n ge̍ē de Iti̍mōti ē tɛ̄rɔ̄ hu ala̍ lipu̍ yī ɔ̄chī 

ɛpɛpa nūma̍ mɛ̍. N ge̍ē ya̍ i̍ngɔ̍ɔ hɛ̄ɛbɛ nīi wɔ̄kā yī ala̍ ē bī ya̍ nīi n tu̍ ūkpɔ̄tū 
chɛ̄ brii. 

20 Anu̍ lōri̍īnū - ɔ̄chɛ nīi ūkpɔ̄tū yī ami ba̍la anu̍ lɛ ūkpo̍he ūkpo̍he a̍nɛ. Anu̍ chī 

gba̍a - ɔ̄chɛ ɔkwɛ̍ri̍ya̍ tū u lēchi̍ lēchi̍ a̍nɛ. 

21 Āchɛ ehēhī ma̍, ɔnyɔnyɛ yɛ ē kwɔgu yī lɛlā yī wɔ̄bɔ̄bɔ̄ yī anu̍ ɔlɔjā ke̍e̍; i̍ lɛlā 

yī Iji̍sɔ̄ɔsi Ikra̍yisi nīi e̍ i̍ kwɔgu a̍ni̍. 

22 Ala̍ ɛlɛjā chī u̍tu jo̍ōkū lɔkɔ nīi o̍ chabɔ̄ yī ita ɔ̄chɛ nīi o̍ wɛ ma̍ mɛ̍. Ami ba̍la 

anu̍ lɛ bāa a̍dā ba̍la ɔyi̍ ma̍ yɛ ē bɔ̍ɔ̄ba̍ ē ya̍ u̍ku̍rɔ̍ ūkpo̍he wu̍chē yī Wɔ̄kā 
Ɔlwɔnyɛ yī Ɔwɔ. 

23 N yɛ amu ē deyīche ge̍ē de ɔ̍ tɛ̄rɔ̄ hu ala̍. N ge̍ē ya̍ i̍ngɔ̍ɔ ɔpɔ̄ɔpɛ̄ nīi n ge̍ ma̍ 

lɔkɔ nīi lɛlā yī u yɛ ē pīya wɔcha̍ ma̍. 

24 N chī de ɔtū che Ādā hīka ami ɔlɔjā ge̍ē wā dikpo̍ ē ba̍ ala̍ lipu̍ yī ɔ̄chī ɛpɛpa 

nūma̍ i̍ngi̍ngɔ̍ɔ. 

25 N gbɛri̍ya̍ wa̍a̍ ma̍, n ma̍ hīka o̍ ngma̍ nīi n ē de Ɛpafroda̍yītusi ɔɔ̍nɛ̍ yī alɔ ē 

tɛ̄rɔ̄ hu ala̍. Anu̍ - ɔlɛrɔ̄ yī ala̍ nīi ala̍ de tɛ̄rɔ̄ wā ge̍ hɔ̄ yɛ ē tū u wɔbɔ̄ a̍nɛ. O̍ ya̍ 
u̍ku̍rɔ̍ brii, nunu la yɛgɔ̄ yī u gblɛ̍ɛ-gblɛ̍ɛ. 

26 O̍ yɛ ē hla̍ anu̍ gba̍a̍ la ɔwā ge̍ ma̍ ala̍ wa̍a̍. Ūkpɔ̄tū ti̍ya anu̍ tū wu̍chē lɔkɔ 

nīi ala̍ po̍ ka ɔ̍lɔ kwi̍īyē ma̍. 

27 Lēchi̍ nɛ, o̍ kwi̍īyē i̍ngɔ̍ɔ, hōhī pi̍nyɛ̍ nīi o̍ ka ge̍ pīyaku̍. Ɔwɔ chī mlɛ̍ha̍ yī 

nū; i̍ ana̍nu̍ ni̍, o̍ mlɛ̍ha̍ yī ami i̍ngi̍ngɔ̍ɔ. O̍ de īlāanyī ɔnɔ̄kɔ̄kū ɔla̍ā nīi ke̍ ge̍ hɔ̄ 
de u ga iyɔ̄bū iyɔ̄bū ma̍ gwō gbo̍o̍ hī u ke̍e̍. 

28 Bū la ɛbɛ ɔla̍ā, n yɛ ē chikpo̍ lēchi̍ lēchi̍ ge̍ē de ɔ̍ ē tɛ̄rɔ̄ hu ala̍. N ge̍ē ya̍ 

hɛ̄ɛbɛ nīi ala̍ gba̍a ē lɛ ɔwɔ̄wīyā nīi ala̍ ge̍ē ma̍ ɔ̄ ma̍, hɛ̄ɛbɛ nīi īlāanyī nīi hɔ̄ de 
ami ɔlɔjā titi o̍bū ma̍ ē gwō gbo̍o̍ ē hī u. 

29 Ala̍ ā ku̍ ɔ̄ ba̍ ɔtū la ɔwɔ̄wīyā bāa ɔɔ̍nɛ̍ yī ala̍ la abɔ̄ yī A̍dā ma̍. Ala̍ ā de 

otūlichō de ita yī āchɛ i̍ngɔ̍ɔ bāa anu̍ ma̍. 

30 Wu̍chē oji̍ nɛ, o̍ mwanyī yī ɔhɔ̄leyī yī nū, ka ge̍ pīyaku̍ lɛhu̍ yī u̍ku̍rɔ̍ yī 

Ikra̍yisi. O̍ ya̍ i̍ngɔ̍ɔ hɛ̄ɛbɛ nīi o̍ ge̍ē tū u wɔbɔ̄ nīi ala̍ ɛlɛjā i̍ tū u mɛ ni̍ ma̍. 

Alifili̍pāyi 3 

1 Aɛ̍nɛ̍ yī u! Ɔchlɛhu̍ yī nū, Ādā ge̍ de ɔwɔ̄wīyā mwɛbɛ mwɛbɛ de ala̍. Ami ma̍, 

n ge̍ gbɔ̍ɔ̄gbla̍a lɛlā nīi n de tɔ̍ɔ̄ta̍ tū la īpū ma̍ ka, o̍ i̍ ē hwō u ni̍. Ɔya̍ nīi o̍ ge̍ 
tū ala̍ wɔbɔ̄ nɛ. 

2 Ala̍ gbō iyī ala̍ hī āchɛ ɔyɛ̍ɛ̄lā ɔdwɔ̄bi̍ ɛla̍ā. Yoō ɛla̍ā nīi ē bli̍kpo̍ ka āchɛ ɛ̍lɛ 

ge̍ de ɛbɛ ɔha̍ yī ibi̍īyē hɛ̍ kpɛɛ o̍bū ma̍ nɛ. 

3 Wu̍chē oji̍ nɛ, alɔ nūma̍ re̍ka āchɛ nīi twɔ̍wu̍ olēchi̍ lēchi̍ a̍nɛ, i̍ aa̍ ni̍. Alɔ ē ya̍ 

otūlichō yī Ɔwɔ bū la Uhu Yī Ɔwɔ ɔlɔjā. Alɔ chī lɛ ɔwɔ̄wīyā la ɔhɔ̄leyī nīi alɔ hɔ̄ 
la Ikra̍yisi Iji̍sɔ̄ɔsi ma̍. Alɔ i̍ de ūkpɔ̄tū yī alɔ che lɛlā ɔya̍ la yɛchɛchɛ yī ibi̍īyē 
ɔla̍ā ni̍. 

4 N chī ge̍ē de ūkpɔ̄tū che lɛlā eli̍ngɔ̍ɔ ē mɛ. Ɔ̄chɛ ɔha̍ ge̍ ka anɔ̍lɔ ē de ūkpɔ̄tū 

che lɛlā ɔya̍ la yɛchɛchɛ yī ibi̍īyē i̍ngɔ̍ɔ ē mɛ, ɔ̍lɔma̍ ami kpɛ̍ɛ ge̍ē jɔ̍ɔkɔ ē ya̍ 
i̍ngɔ̍ɔ ē mɛ a̍nɛ. 

5 E̍ de u twɔ̍wu̍ yɛ̄grāa nīi e̍ ma u nīi n re̍ ɔ̄chī arāata̍ ma̍. Ami - Oli̍sɛ̄rɛli la 

ɔmɔ̄ma nɛ. N bū la wɔma yī Ibɛ̍njāmɛn. Ami - Ihi̍bru nīi - Ihi̍bru ke̍e̍ la ɔmɔ̄ma 
ma̍ nɛ. Lɛlā yī Lihɔ Yī Iju̍u ode gbōgbō ma̍, ami pi̍i̍ tū ribi yī Āchɛ Yī Ifa̍rasīi. 

6 Wu̍chē yī ɔpɔ̄pū yī lɛlā yī Ɔwɔ ɔla̍ā nīi ami chɛ̄ ma̍, n ē ya̍ nīi ogrēeyī yī āchɛ 

yī Ɔwɔ mi̍chi̍ gba̍a̍ yɛ̄grāa ɔla̍ā. Lɛlā yī ode lɛ kpakpa ba̍la Ɔwɔ bū la ɔya̍ lɔkɔ 
nīi Lihɔ Yī Imo̍sīisi ka ma̍, n i̍ gblabɔ̄ la ɔha̍lɔha̍ ni̍ kpɛkpɛ. 

7 Ɛjā ɛla̍ā wa̍a̍ nīi n ge̍ē nāa bāa ɛpiyabuna yī lɛlā bɛ̍ɛ̄nɛ̄ ma̍, i̍ ɔjɔ̄jā de u 

u̍ma̍ama gɛ ni̍, wu̍chē yī Ikra̍yisi. 

8 I̍ ɛjā ɛla̍ā ɛjā ɛla̍ā ke̍e̍ i̍ ɔjɔ̄jā de u gɛ ni̍ a̍ni̍. Ɛjāha̍ ɛjāha̍ wa̍a̍ jimini i̍ ɔjɔ̄jā de u 

gɛ ni̍ wu̍chē yī ɔjā nūma̍ nīi - ɔjā ɔlamu ɔlamu gɔ̄ga ma̍. Ochi̍chi̍ yī lɛlā ojo̍ōje̍ 
ku̍ Ikra̍yisi Iji̍sɔ̄ɔsi nīi Ādādā yī u ma̍ anu̍ - ɔjā ɔnɔ̄kɔ̄kū a̍nɛ. Wu̍chē yī nū, n 

tu̍labɔ̄ hī ɔjāha̍ ɔjāha̍ wa̍a̍ chīyenū. N nāa ɛjā ehēhī ɛla̍ā wa̍a̍ bāa ɛjā ode 
chīyētū ga limū ma̍ hɛ̄ɛbɛ ge̍ē lɛ Ikra̍yisi. 

9 N ya̍ hɛ̄ɛbɛ nīi n ge̍ē de ē ngmo̍tu̍chɛ̄ la ɔgɔ̄grāa ba̍la Ikra̍yisi. Bū la ɛbɛ ɔla̍ā, 

ode lɛ kpakpa ba̍la Ɔwɔ la abɔ̄ yī ami ɔlɔjā nīi re̍ka ɔjā nīi bū la Lihɔ Yī Imo̍sīisi 
ma̍ i̍ hɔ̄ de u gɛ ni̍ i̍ngɔ̍ɔ ke̍e̍. Ode lɛ kpakpa ba̍la Ɔwɔ nīi - ɔjā nīi hɔ̄ bū la ɔtū 
ode che Iji̍sɔ̄ɔsi Ikra̍yisi ma̍ nīi n lɛ bɛ̍ɛ̄nɛ̄ a̍nɛ. Ode lɛ kpakpa oli̍ngɛ̍ɛ̄nɛ̄ nūma̍ 
nīi Ɔwɔ ɔlɔjā de lā ma̍ bū la ɔtū ode chōche ke̍e̍. 

10 Ɔjā nīi n chikpo̍ ka̍ta̍ ma̍, oje̍ Ikra̍yisi ojo̍ōje̍, gba̍a ma̍ wɔhu̍ yī ohye̍ēyī la 

okū yī nū ke̍e̍ nɛ. N gba̍a chikpo̍ ge̍ē mi̍chi̍ ē tāa anu̍, hɛ̄ɛbɛ nīi n ē de ē lɛ bāa 
anu̍ ma̍ la ɔpīyaku̍ yī nū. 

11 Bū la ɛbɛ ɔla̍ā, n deyīche hīka Ɔwɔ ge̍ē de u ē hye̍ēyī la okū wā la ɔhɔ̄leyī 

ke̍e̍. 

12 N i̍ yɛ ē ka hīka n ya̍ yɛ̍yɛ̍ ka̍ka̍ mɛ̍ kɛ̄ɛ n de hwɔhi gɔ̄grāa mɛ̍ ni̍. N yɛ ē 

chɛ̄rī ɔ̄chɔ̄chɛ̄ i̍ngi̍ngɔ̍ɔ ē ga iyɔ̄bū iyɔ̄bū, yɛ ē chikpo̍ ge̍ē gbɔjā nīi hu̍ nīi 
Ikra̍yisi de u lɔ̄lɛ ma̍. 

13 Aɛ̍nɛ̍ yī u, n i̍ chī gbɛri̍ya̍ hīka n gbɔjā ɔ̍lɔma̍ mɛ ni̍. Ɔjā ūkpo̍he nīi n ē ya̍ 

ma̍, n ē mwanyī hī ɔjā nīi hɔ̄ la okwi̍ihi yī u ma̍; n ē chɛ̄rī gba̍a̍ la ɔyɛ ku̍ ɔjā nīi 
hɔ̄ la iyɔ̄bū yī u ma̍. 

14 Wu̍chē ɔla̍ā, n ē rɛ̄ɛnya i̍ngɔ̍ɔ tri̍di̍di̍ ē pīyeyīta̍ riyi̍ yī ɔgu hɛ̄ɛbɛ nīi n ge̍ē 

gbɔjā ɔla̍ā. Ɔjā ogbōgbo ɔla̍ā, anu̍ re̍ka ɛra̍ nīi Ɔwɔ ē hī ɔ̄chɛ gala abɔ̄ yī 
Ikra̍yisi ē ga ɔhɔ̄leyī nīi hɔ̄ la ichō ma̍ a̍nɛ. 

15 Alɔ wa̍a̍ nīi de jɛ̄ angrɔ̄ɔ la ɔpɔ̄pū yī Ɔwɔ ma̍, alɔ ā lɛ ita yī abɔ̄lɛ̄lā nūma̍ 

bɛ̍ɛ̄nɛ̄. Āchɛ ɛha̍ yī ala̍ ge̍ chī lɛ abɔ̄lɛ̄lā ɔha̍ nīi hɔ̄ɔ̄hɔ̄, Ɔwɔ ɔlɔjā ge̍ē de onūma̍ 
ē chabɔ̄ hu̍ ɛlɛjā tɛri̍tɛri̍. 

16 O̍ ge̍ lɔ̄lɛ kana̍ kana̍, alɔ ā yɛ ga iyɔ̄bū iyɔ̄bū ga la ɔgɔgu yī lɛlā ɔla̍ā nīi alɔ 

yɛ ē ku kpɛɛ wā ge̍ ku i̍chɛ nūma̍ ma̍. 

17 Aɛ̍nɛ̍ yī u, ala̍ ā mi̍yɛ̄gbla yī u i̍ngi̍ngɔ̍ɔ gɛ. Alɔ de igbla yī lɛlā nīi lɛ kpakpa 

ma̍ lā abɔ̍ɔ de ala̍ mɛ̍. Ala̍ ā gbeyīchi̍i̍ ma̍ āchɛ nīi yɛ ē ga la ɔgɔgu ɔla̍ā ma̍ 
gɛ. 

18 Lɛlā nūma̍, n ka i̍ngɔ̍ɔ de ala̍ je̍ mɛ̍, n chī ge̍ē gbla̍a anu̍ ē ka u̍ma̍ama la 

yeje la eyī: Āchɛ ɛha̍ hɔ̄ abɔ̍ɔ yɛ̄mɛ̄mɛ̄ nīi ɔhɔ̄leyī yī wā ya̍ nīi e̍ de pīya aluji yī 
Ikra̍yisi nīi pīyaku̍ la ɔchi̍ ɔhrɛ̍ɛpa ma̍. 

19 Aa̍ ɛla̍ā wa̍a̍ ge̍ē kwɛ̍ɛjī tū la ayekū oli̍gba̍o̍. Wu̍chē oji̍ nɛ, a̍hla̍ yī ibi̍īyē yī 

aa̍ ɛlɛjā re̍ka ɔwɔ yī wā a̍nɛ. Ɔjā nīi ge̍ē re̍ka liwēyī de wa̍ ma̍, anu̍ nīi e̍ ē 
chōo̍chē bī jɛ̄ ɛba̍achɛ a̍nɛ. Ɛjā nīi chī - iyī yɛchɛ nūma̍ ke̍e̍ ma̍, anu̍ nīi e̍ ē 
gbɛri̍ya̍ ē ku̍ wā a̍nɛ. 

20 Alɔ ma̍, alɔ - alipwo̍gra nīi hɔ̄ la ichō ma̍ nɛ. Alɔ yɛ ē hɔ̍ɔ̄hla̍, ē gbēyī yī 

Ɔhɔ̍ɔnyɛta̍ yī alɔ, Ādādā Iji̍sɔ̄ɔsi Ikra̍yisi nīi o̍ ge̍ē bū abɔ̍ɔ la ichō wā. 

21 O̍ ge̍ē de ibi̍īyē ɔlɛkwīkwī yī alɔ nūma̍ nīi ē ko̍ōku̍ ē mɛ ma̍ ē pīya ē ta̍ ē ya̍ 

nīi alɔ ē de lɛ bāa ibi̍īyē yī rīgā yī anu̍ ɔlɔjā ma̍. Wɔhu̍ ɔla̍ā nīi o̍ lɛ nīi o̍ yɛ ē bī 
bī ɛjā wa̍a̍ mɛ ma̍ nīi o̍ ge̍ē bī ya̍ i̍ngɔ̍ɔ a̍nɛ. 

Alifili̍pāyi 4 

1 Aɛ̍nɛ̍ yī u lēchi̍ lēchi̍ gba̍a̍! Ala̍ kpɛ̍ɛ - āchɛ ɛya̍ nīi ūkpɔ̄tū lɛ u yaya a̍nɛ! Ala̍ 

kpɛ̍ɛ - āchɛ obī wɔ̄wīyā yī u gba̍a̍ a̍nɛ. Eyī yī ala̍ yɛ amu ē bīya ami kpa̍a! Aɛ̍nɛ̍ 
yī u lēchi̍ lēchi̍ be̍e! Ala̍ chu̍chu̍u, ala̍ ā yarɛ brii i̍ngɔ̍ɔ abɔ̍ɔ la ɔhɔ̄leyī yī ala̍ nīi 
ala̍ lɛ la Ādā Iji̍sɔ̄ɔsi ma̍ gɛ. 

2 Iyo̍diya ba̍la Isinti̍ke be̍e! Ala̍ chu̍chu̍u, ala̍ ā lɛ oko̍o ɔgɔ̄grāa bāa aɛ̍nɛ̍ 

anānyā nīi tū ba̍la Ādā Iji̍sɔ̄ɔsi ma̍ gɛ. 

3 Awɔ titi nīi - olikpɛ̍ɛ yī u nīi n de ɔtū che wɔ ma̍, chu̍chu̍u n chikpo̍ nīi a ge̍ē 

tū anyā ɛla̍ā wɔbɔ̄. E̍ ya̍ u̍ku̍rɔ̍ gba̍a̍ ba̍la ami la Wɔ̄kā Ɔlwɔnyɛ yī Ɔwɔ obī 
mīyanya. Aa̍ ba̍la Iklɛ̍mɛ̄ɛnti ba̍la āchɛ ehēhī wa̍a̍ nīi - alu̍ku̍rɔ̍ i̍ngɔ̍ɔ ba̍la ami 
ma̍ nɛ. Riyī yī wā wa̍a̍ tū abɔ̍ɔ lipu̍ yī īpū yī ɔhɔ̄leyī nīi Ɔwɔ lɛ lā abɔ̍ɔ ma̍. 

4 Ɔwɔ̄wīyā ge̍ hɔ̄ de ala̍ myɛ̄grāa-myɛ̄grāa la ɔhɔ̄leyī yī ala̍ nīi hɔ̄ ba̍la Ādā ma̍. 

N ge̍ē gba̍a ē ka i̍ngɔ̍ɔ, ala̍ ā wɔ̄wīyā. 

5 Ala̍ ā bī abɔ̄lɛ̄lā ɔlɛmlɛ̍ɛ̍ pīyeyīta̍ āchɛ wa̍a̍. Ādā ɔlɔjā yɛ amu yewā ɔpɔ̄ɔpɛ̄. 

6 Ala̍ e̍e hi̍yɛ̄ngura yī lɛlɛ̄lā ni̍. La ɔhā wa̍a̍ nīi ala̍ ge̍ē ji ma̍, ala̍ ā che Ɔwɔ ikpo̍ 

yī ɔjā nīi ku̍ ala̍ ɔkɔ ma̍. Ala̍ ā che ɔ̍ ikpo̍ i̍ngɔ̍ɔ da ɔ̍ o̍be yī u̍ku̍rɔ̍ la ūkpɔ̄tū 
ɔlɛgbadagbada myɛ̄grāa-myɛ̄grāa. 

7 Bū la ɛbɛ ɔla̍ā, ogbodɔ̍dɔ̍ yī Ɔwɔ nīi ɔ̄chɛ̄ɛchɛ ɔlamu i̍ ē je̍ ochi̍chi̍ yī nū mɛ ni̍ 

ma̍ ge̍ē de ūkpɔ̄tū yī ala̍ ba̍la ɛri̍ya̍ ogbōgbo yī ala̍ ē gbōgbō hwɔhi hwɔhi la 
otū ngmo̍tu̍chɛ̄ ba̍la Ikra̍yisi Iji̍sɔ̄ɔsi. 

8 Ɔchlɛhu̍ yī lɛlā! Aɛ̍nɛ̍ yī u, ɛri̍ya̍ ogbōgbo yī ala̍ ge̍ mōmu la ɛjā nīi hwɔhi 

hwɔhi ngma̍ la ɔkɔ̄kā ma̍: Ɛjā nīi - olēchi̍ lēchi̍ ma̍, ɛjā nīi - ɛjā ɔlɛkɛ̍tɛ̍kɛ̍tɛ̍ ma̍, 
ɛjā nīi lɛ kpakpa ke̍e̍ ma̍, ɛjā nīi lɛ cha̍ri̍cha̍ri̍ ma̍, ɛjā nīi li̍hi̍hi̍ hwɔhi hwɔhi ma̍, 
ba̍la ɛjā nīi lɛ otūlichō ma̍. 

9 Lɛlā ɔla̍ā wa̍a̍ nīi ala̍ ngū ma̍, ba̍la onīi ami ngū ala̍ bū la lɛlā ɔkɔ̄ka yī u ba̍la 

lɛlā ɔyɔ̍ɔ̄ya̍ yī u ma̍, ala̍ bī āā ya̍ u̍ku̍rɔ̍ gɛ. Bū la ɛbɛ ɔla̍ā, Ɔwɔ nīi ē de 
ogbodɔ̍dɔ̍ ē de alɔ ma̍ ge̍ē hɔ̄ ba̍la ala̍. 

10 A̍hōhi nīi n lɛ la ɔhɔ̄leyī yī u nīi n hɔ̄ la Ādā Iji̍sɔ̄ɔsi ma̍ lɔ̄kū kpa̍a! O̍ ligbo̍ 

i̍ngɛ̍ɛ̄nɛ̄ ɔ̄kū ma̍, o̍ re̍ka ala̍ gba̍a lɛ yɛ̄grāa yɛ ē chabɔ̄ hīka ala̍ ɔ̍lɔ yɛ ē gbɛri̍ya̍ 
ē tū amɔ̍lɔ we̍? N i̍ yɛ ē kɔ̄ka hīka ala̍ pi̍ye̍mā la ɔgbɛri̍ya̍ tū u mɛ̍ ni̍. Yɛ̄grāa ji 
nīi ala̍ i̍ lɛ ya̍ i̍ngɔ̍ɔ ni̍ a̍nɛ. 

11 I̍ lɛgba yī ɔchɔ̍ɔnyɛ nīi n yɛ ē dɔ̄dɛ̄ a̍ni̍. Ɔjā mɔjā nīi n ge̍ lɛ ma̍ ē jɛ̄ um eyī. 

Wu̍chē oji̍ nɛ, n ngōngū nīi o̍ de ba̍ um eyī mɛ̍. 

12 N je̍ lɔkɔ nīi yeklo̍ ogbōgbo lɛ ma̍; n chī je̍ lɔkɔ nīi wɔdu ogbōgbo lɛ ma̍. Ami 

ma̍, n de lɛlā ɔtrɛ̍ba nūma̍ je̍ mɛ̍. Wu̍chē ɔla̍ā, ɛbɛha̍ ɛbɛha̍ kɛ̄ɛ yɛ̄grāa 
ɔha̍lɔha̍, n ge̍ nōnlīpū kɛ̄ɛ ku̍ lɛmiyɛ oo, n ge̍ lɔ̄lɛ ɛjā mwɛbɛ ke̍ke̍ni̍ kɛ̄ɛ pi̍nyɛ̍ 
oo, o̍ ē jɛ̄ um eyī. 

13 N lwɔhu̍ ge̍ē yarɛ brii lipu̍ yī ita yī lɛlā ɔha̍lɔha̍ bū la wɔhu̍ nīi Ikra̍yisi de de u 

ma̍ ē mɛ̍. 

14 Ala̍ ya̍ hwɔhi kpɛ̍ɛji wu̍chē yī wɔbɔ̄ otōtū nīi ala̍ tū u hɔ̄ ma̍ yɛ̄grāa yī akanya 

nīi n tū ma̍ ma̍. 

15 Ala̍ Alifili̍pāyi ɛlɛjā jo̍ōkū hwɔhi hwɔhi hīka īchāha̍ ɔla̍ā nīi n pīya hī ɔcha yī 

Imɛsɛdo̍niya lɛɛ ɔrāarāa yī Wɔ̄kā Ɔlwɔnyɛ yī Ɔwɔ obī ge̍ kɔ̄ka ma̍, ogrēeyī yī 
āchɛ yī Ɔwɔ yī ɛbɛ yī ala̍ tū u wɔbɔ̄ i̍ngɔ̍ɔ lōri̍īwā a̍nɛ. Ala̍ lōra̍ala̍ re̍ka āchɛ nīi 
wu̍ ɛpiyabuna kɛ̄ɛ de ɛjā bo̍ōbi̍ ba̍la ami ma̍ a̍nɛ. 

16 Yɛ̄grāa nīi n hɔ̄ la Itɛsalona̍yīka ma̍, ala̍ de ɔjā nīi ku̍ um ɔkɔ gba̍a̍ ma̍ tɛ̄rɔ̄ 

hu u gla ugbo̍he ta̍. 

17 I̍ ɔjā ode tɛ̄rɔ̄ hu u i̍ngɔ̍ɔ nīi n chī chikpo̍ ka̍ka̍ a̍ni̍. Ɔma̍ hīka ɛpiyabuna hɔ̄ 

chɔba la anu̍ de ala̍ nīi n chikpo̍ a̍nɛ. 

18 Ɔjā nīi ge̍ē chabɔ̄ hīka amɔ̍lɔ nāa ɔjā wa̍a̍ nīi ala̍ de ma̍ hɔ̄ ma̍. Ɔjā nīi ala̍ 

de ma̍ de ya̍ ɔ̄kɔ̄kū! Ɛjā nīi ala̍ de wa̍a̍ nīi Ɛpafroda̍yītusi bī wā hɔ̄ ma̍ ma̍ ge̍ē 
jɛ̄ u lɛmiyɛ gblɛ̍ɛ-gblɛ̍ɛ. Ɛjā nīi ala̍ de de u ma̍ lɛ i̍ngɔ̍ɔ ke̍e̍ bāa ɛjā oni̍pī 
kwɛ̍kwɛ̍ nīi e̍ ē de ē de Ɔwɔ ma̍. O̍ lɛ bāa ɔjā nīi e̍ ē de ē pā Ɔwɔ nīi ē lɛ ɔ̍ 
wɔnyɛ nīi o̍ ē nāa ma̍. 

19 Bū la ɛbɛ ɔla̍ā, Ɔwɔ yī u nīi gbwɔdu mwɛbɛ mwɛbɛ la Ikra̍yisi Iji̍sɔ̄ɔsi ma̍ ge̍ē 

de ɔjā wa̍a̍ nīi ku̍ ala̍ ɔkɔ ma̍ ē de ala̍. 

20 Rīgā ɔnɔ̄kɔ̄kū ge̍ - iyī Ɔwɔ A̍dā yī alɔ i̍ngɔ̍ɔ kpɛɛ ku yɛ̄grāa ɔha̍lɔha̍! O̍ ge̍ lɛ 

i̍ngɔ̍ɔ. 

21 N da ala̍ o̍be wa̍a̍, ala̍ āchɛ yī Ɔwɔ nīi - āchɛ yī Ikra̍yisi Iji̍sɔ̄ɔsi ma̍. Aɛ̍nɛ̍ yī 

alɔ wa̍a̍ nīi gblāa amu ba̍la ami ma̍ tɛ̄rɔ̄ yī ɔma̍kpɔɔ hu ala̍. 

22 Āchɛ yī Ɔwɔ nīi gbla̍a amu wa̍a̍ ma̍ tɛ̄rɔ̄ yī ɔma̍kpɔɔ hu ala̍ titi. Alipwɔ̍ɔ̄nū yī 

Isi̍sa pi̍i̍ tɛ̄rɔ̄ a̍nɛ. 

23 Ɔpiyɛ yī Ādā Iji̍sɔ̄ɔsi Ikra̍yisi ge̍ hɔ̄ ba̍la ala̍ wa̍a̍. 

Alikɔlɔ̍sāyi 

Alikɔlɔ̍sāyi 1 

1 Ami Ipɔ̍ɔli nīi de pīya ɔlɛrɔ̄ yī Ikra̍yisi bū lɔkɔ nīi Ɔwɔ ɔlɔjā chikpo̍ ma̍, ami 

ba̍la Iti̍mōti ɔɔ̍nɛ̍ yī alɔ ta̍ īpū nūma̍ tɛ̄rɔ̄ a̍nɛ. 

2 Alɔ tɛ̄rɔ̄ nūma̍ hu ala̍ nīi - āchɛ yī Ɔwɔ gblāa abɔ̍ɔ la Ikɔlɔ̍sāyi ma̍; ala̍ nīi - 

aɛ̍nɛ̍ yī alɔ la abɔ̄ yī Ikra̍yisi nīi alɔ de ɔtū che ala̍ ma̍ nɛ. Ɔwɔ nīi - A̍dā yī alɔ 
ma̍ ge̍ de ɔpiyɛ ba̍la ogbodɔ̍dɔ̍ de ala̍ wa̍a̍. 

3 Alɔ ē da Ɔwɔ, A̍dā yī Iji̍sɔ̄ɔsi Ikra̍yisi nīi - Ādādā yī alɔ ma̍ o̍be myɛ̄grāa-

myɛ̄grāa nīi alɔ ē jɔhā de ala̍ ma̍. 

4 Wu̍chē oji̍ nɛ, alɔ po̍ ohu yī ala̍ lɔkɔ nīi ala̍ de ɔtū che Ikra̍yisi Iji̍sɔ̄ɔsi ma̍, 

ba̍la lɔkɔ nīi ala̍ yɛ ē yɔ̍ɔhɔtū yī āchɛ yī Ɔwɔ ma̍. 

5 Yɛ̄grāa nīi ɛrɔ̄ olēchi̍ lēchi̍ nūma̍ nīi - Wɔ̄kā Ɔlwɔnyɛ yī Ɔwɔ ma̍ gbajɛ wā la 

ɛbɛ yī ala̍ la ɔrāarāa ma̍, je̍ka a̍a ala̍ plɛ̍ɛ̄lā odeyīche nīi o̍ chabɔ̄ ma̍! Bū la ɛbɛ 
ɔla̍ā, ɔtū nīi ala̍ de che Ikra̍yisi ma̍ ba̍la ɔhɔtū ɔla̍ā nīi ala̍ lɛ ma̍, aa̍ wa̍a̍ bū la 
ɔjā nīi ala̍ deyīche nīi Ɔwɔ chī de lā abɔ̍ɔ la ichō hwɔhi hwɔhi de ala̍ ma̍. 

6 Wɔ̄kā Ɔlwɔnyɛ yī Ɔwɔ yɛ amu ē bī ɔpiyɛ yɛ̄mɛ̄mɛ̄ wā, o̍ chī gba̍a yɛ amu ē 

ngrāa ē gāa ɛbɛha̍ wa̍a̍ la yɛchɛ mɛ̍. O̍ yɛ ē ya̍ i̍ngɔ̍ɔ ke̍e̍ lɔkɔ nīi o̍ ya̍ la ɛbɛ yī 
ala̍ īchāha̍ ɔla̍ā nīi ala̍ plɛ̍ɛ̄lā ku̍ uhwa ɔnɛ̄ɛhɛhi yī Ɔwɔ la ɔrāarāa, o̍bū de ɔ̍ 
jo̍ōje̍ lɔkɔ nīi o̍ lɛ la olēchi̍ lēchi̍ ma̍. 

7 Je̍ka a̍a ala̍ ngū lɛlā nūma̍ i̍ngɔ̍ɔ bū la abɔ̄ yī Ɛpa̍frāasi nīi - ɔ̍nyīmɔ̄chɛ yī alɔ 

lēchi̍ lēchi̍ nīi hɔ̍chɛ̍ i̍ngi̍ngɔ̍ɔ bāa alɔ ma̍. Anu̍ - ɔ̄chɛ ode ɔtū che ɔ̍ hwɔhi 
hwɔhi nīi yɛ ē ya̍ u̍ku̍rɔ̍ ē de Ikra̍yisi ē kulɛhu̍ yī alɔ a̍nɛ. 

8 O̍ ka lɛlā ku̍ ɔhɔtū nīi Uhu Yī Ɔwɔ kɔ̄ de ala̍ wa̍a̍ ma̍ de alɔ. 

9 Ɔla̍ā - ohu̍ nīi alɔ ē jɔhā de ala̍ i̍ngɔ̍ɔ myɛ̄grāa-myɛ̄grāa bū la īchāha̍ ɔla̍ā nīi 

alɔ plɛ̍ɛ̄lā ku̍ ala̍ ma̍ a̍nɛ. Alɔ yɛ ē ra̍ābɔ̄ hīka Ɔwɔ ge̍ ya̍ nīi ala̍ ge̍ jo̍ōkū yī lɛlā 
nīi o̍ chikpo̍ ma̍. O̍ ge̍ de lɛlā ojo̍ōje̍ ka̍ka̍ ba̍la ochi̍chi̍ yī lɛlā opo̍ōpo̍ nīi Uhu yī 
nū de ma̍ mu ala̍ iyē. 

10 Bū la ɛbɛ ɔla̍ā, ala̍ ge̍ē jɔ̍ɔkɔ ē hɔ̄leyī lɔkɔ nīi Ādā ɔlɔjā chikpo̍ ke̍e̍ ma̍. Ala̍ 

ge̍ē gba̍a ē yɛ̍ɛ̄lā nīi hi ɔ̍ ɔtū ke̍e̍ ma̍ ē mɛ bɛ̍ɛ̄nɛ̄. Bū la ɛbɛ ɔla̍ā, ɔhɔ̄leyī yī ala̍ 
ge̍ē ya̍ yɛ̍yɛ̍ la ita yī lɛhi ɔyɔ̍ɔ̄ya̍ ɔha̍lɔha̍ wa̍a̍; ala̍ ge̍ē jɛ̄ hwɔhi hwɔhi la ochi̍chi̍ 
yī lɛlā yī Ɔwɔ ojo̍ōje̍. 

11 Ɔwɔ ge̍ ya̍ nīi ala̍ ge̍ de lwɔhu̍ brii bū la wɔhu̍ ɔnɔ̄kɔ̄kū nīi bū la wɔhu̍ yī rīgā 

yī anu̍ ɔlɔjā, hɛ̄ɛbɛ nīi ala̍ ge̍ jɔ̍ɔkɔ tū ūkpɔ̄tū yɛngrɔ̄ɔ la lɛlāha̍ ɛlāha̍ wa̍a̍ mlɔtū 
kpɔ̍ɔ̍. 

12 Ala̍ ā da Ɔwɔ nīi - A̍dā ma̍ o̍be la ūkpɔ̄tū ɔlɛyaya gɛ! Anu̍ ya̍ nīi ala̍ de hwɔhi 

ge̍ē nāa ɔjā nīi Ɔwɔ de lā de āchɛ yī nū abɔ̍ɔ la ɛbɛ ɔlɛgēdēgēdē yī nū ma̍ 
a̍nɛ. 



441 

 

Yala © Bible Society of Nigeria, 1979. 
 

 
 

 

13 O̍ de alɔ wu̍ ngmɛ̍ɛchɛ ke̍e̍ hī wɔhu̍ yī ɛbɛ odobū mɛ̍. O̍ de alɔ bī ke̍e̍ wā la 

ɛbɛ yī Ɔchwɔ̄lɛ̍ Oro̍ōre̍ yī Ɔyi̍ yī nū lēchi̍-lēchi̍ mɛ̍. 

14 Bū la abɔ̄ yī Ɔyi̍ yī nū nīi alɔ lɛ ɔhɛ̍ta̍ ke̍e̍ a̍nɛ; anu̍ de lɛlā ɔdwɔ̄bi̍ yī alɔ wa̍a̍ 

kɔ̄ de alɔ ke̍e̍ a̍nɛ. 

15 Ikra̍yisi - ɔ̄chɛ nīi e̍ ē mɔ̍ɔ̄ma̍ la eyī nɛ; o̍ chī - īgbla yī Ɔwɔ nīi ɔ̄chɛ i̍ ē 

mɔ̍ɔ̄ma̍ la eyī ni̍ ma̍ nɛ. Ikra̍yisi - Ɔyi̍ rɛ̄ɛya yī Ɔwɔ nīi ga ɔjāha̍ ɔjāha̍ wa̍a̍ nīi 
Ɔwɔ yɔ̍ɔ̄ya̍ ma̍ nɛ. 

16 Bū la abɔ̄ yī nū nīi Ɔwɔ ya̍ ɛjāha̍ ɛjāha̍ wa̍a̍ abɔ̍ɔ la ichō ba̍la amu la ajɛ a̍nɛ: 

ɛjā ɔma̍ la eyī ba̍la i̍ma̍ la eyī ni̍, gala uhu ɛha̍ nīi bī wɔhu̍ wa̍a̍ ma̍, enīi re̍ka 
ādādā ma̍, enīi deyīrɛ ɛbɛ ma̍ ba̍la enīi bī wɔhu̍ ɛha̍ ē yɛ̍ɛ̄lā ma̍. Ɔwɔ ya̍ yɛchɛ 
wa̍a̍ gala abɔ̄ yī Ɔyi̍ yī nū, de Ɔyi̍ yī nū ɔlɔjā. 

17 O̍ hɔ̄ o̍bo̍bū nīi ɛjā wa̍a̍ ngma̍ a̍nɛ. Bū la ongmo̍tu̍chɛ̄ ba̍la anu̍ nīi ɛjā wa̍a̍ 

hɔ̄ la ɛbɛ kpakpa nīi e̍ hɔ̄ wa̍a̍ ma̍ a̍nɛ. 

18 Anu̍ ɔlɔjā re̍ka lɛhu̍ yī ibi̍īyē yī nū nīi - ogrēeyī yī āchɛ yī Ɔwɔ ma̍ a̍nɛ. 

Ɔhɔ̄leyī nīi ibi̍īyē yī nū ɔla̍ā lɛ ma̍ bū la abɔ̄ yī nū. Anu̍ - Ɔyi̍ rɛ̄ɛya nīi hye̍ēyī la 
okū ma̍ a̍nɛ. Ɔla̍ā lɛ i̍ngɔ̍ɔ hɛ̄ɛbɛ nīi o̍ ge̍ē nāa ɛbɛ ɔrāarāa la ɔjāha̍ ɔjāha̍ wa̍a̍. 

19 Wu̍chē oji̍ nɛ, Ɔwɔ ɔlɔjā miya la abɔ̄ yī nū hīka Ɔyi̍ ɔ̍lɔ ge̍ lɛ i̍ngɔ̍ɔ ke̍e̍ lɔkɔ 

nīi Ɔwɔ lɛ ma̍ la ɔgɔ̄grāa. 

20 Gala abɔ̄ yī Ɔyi̍ yī nū, Ɔwɔ miya ge̍ē ku̍chē la yɛchɛ wa̍a̍ ē wā dikpo̍ ē ba̍ iyī 

nū. Ɔwɔ ya̍ ogbodɔ̍dɔ̍ bū la ɔpīyaku̍ yī Ɔyi̍ yī nū la ɔchi̍ ɔhrɛ̍ɛpa. Bū la ɔla̍ā, 
Ɔwɔ ku̍chē la ɔjāha̍ ɔjāha̍ wa̍a̍ amu la ajɛ ba̍la abɔ̍ɔ la ichō wā dikpo̍ba̍ iyī nū. 

21 I̍chɔ̍lɔ ma̍, ala̍ gblāa hwɛɛ hī Ɔwɔ. Ala̍ - ɛchɛlɛwu̍ yī nū nɛ, wu̍chē yī lɛlā abi̍ 

nīi ala̍ ē ya̍ ba̍la ɛri̍ya̍ nīi ala̍ ē gbo ma̍. 

22 U̍ma̍ama, bū la ɔpīyaku̍ nīi Ɔyi̍ yī nū ku̍ ma̍, Ɔwɔ ɔlɔjā de ala̍ pīya aɛ̍ɛya 

anu̍ ke̍e̍ mɛ̍. O̍ ya̍ i̍ngɔ̍ɔ hɛ̄ɛbɛ nīi ala̍ ge̍ē de ē pīya āchɛ ɛnɛ̄ɛhɛhi lɛ cha̍ri̍cha̍ri̍ 
i̍ tū abi̍ ni̍ nīi o̍ ge̍ē bī ala̍ ē ga iyɔ̄bū iyī nū ma̍. 

23 Ala̍ ā de ɔtū che i̍ngɔ̍ɔ ga iyɔ̄bū iyɔ̄bū brii la olēchi̍ lēchi̍ yī nū. Ala̍ e̍e chɛ̄ nīi 

ɔjɔ̄jā ge̍ diya ala̍ gee hī ɔjā nīi ala̍ deyīche yɛ̄grāa ɔla̍ā nīi ala̍ po̍ Wɔ̄kā 
Ɔlwɔnyɛ yī Ɔwɔ ma̍ ni̍. Lɛlā yī Wɔ̄kā Ɔlwɔnyɛ nūma̍ pi̍i̍ nīi ami Ipɔ̍ɔli hɔ̍chɛ̍ yī 
nū a̍nɛ. Wɔ̄kā Ɔlwɔnyɛ nūma̍ nīi ē ka ē de āchɛ wa̍a̍ la yɛchɛ a̍nɛ. 

24 U̍ma̍ama, n lɛ ɔwɔ̄wīyā wu̍chē yī ichi̍ ɔmɔ̍ɔ̄ma̍ yī u lɛhu̍ yī ala̍. Bū la ichi̍ 

ɔmɔ̍ɔ̄ma̍ yī ibi̍īyē yī u nūma̍, n yɛ ē twɔ̄bɔ̄ hɛ̄ɛbɛ nīi ichi̍ ɔmɔ̍ɔ̄ma̍ yī Ikra̍yisi nīi - 
e̍e hōhī ma̍ ge̍ē chlɛhu̍. Ichi̍ ɔmɔ̍ɔ̄ma̍ yī Ikra̍yisi nīi hōhī nīi o̍ ge̍ē ma̍ wu̍chē yī 
ogrēeyī yī āchɛ yī nū nīi re̍ka ibi̍īyē yī nū ma̍ nɛ. 

25 Ɔwɔ de u pīya ɔ̍chɛ̍ yī ogrēeyī yī āchɛ yī nū. Anu̍ de u̍ku̍rɔ̍ nūma̍ de u ka 

amɔ̍lɔ ge̍ ya̍ wu̍chē yī ɔnɛ̄ɛhɛhi yī ala̍ a̍nɛ. 

26 Ɛrɔ̄ yī nū ɔla̍ā - lɛlā nīi o̍ de trɛ̍ba gbi̍chɛ gbi̍chɛ wa̍a̍, o̍bū nīi o̍ chōo̍chē de 

hi̍yɛchɛ u̍ma̍ama de āchɛ yī nū ma̍ nɛ. 

27 Ɔjā nīi Ɔwɔ miya ge̍ ya̍ ma̍, lɛlā ɔtrɛ̍ba ɔla̍ā ode hi̍yɛchɛ de āchɛ yī nū nɛ. 

Lɛlā ɔtrɛ̍ba nūma̍ mōmu la wɔdu ba̍la rīgā ɔnɔ̄kɔ̄kū de āchɛ wa̍a̍. Lɛlā ɔtrɛ̍ba 
ɔla̍ā re̍ka: Ikra̍yisi tū abɔ̍ɔ la ala̍ mɛ̍. Ɔla̍ā re̍ka ala̍ titi ge̍ē nāa rīgā nīi Ɔwɔ lɛ 
ma̍. 

28 Wu̍chē ɔla̍ā, alɔ nūma̍ yɛ ē ka ɛrɔ̄ yī Ikra̍yisi ē da āchɛ̄ɛchɛ wa̍a̍. Bū la lɛlā 

ojo̍ōje̍ ka̍ka̍ nīi Ɔwɔ ē de ma̍, alɔ ē ta̍ āchɛ māchɛ ɔna, ē ngū wā lɛlā, hɛ̄ɛbɛ 
ge̍ē bī āā wā la iyɔ̄bū yī Ɔwɔ bāa āchɛ nīi de jɛ̄ angrɔ̄ɔ ke̍e̍ la otū ngmo̍tu̍chɛ̄ 
ba̍la Ikra̍yisi ma̍. 

29 N yɛ ē ya̍ u̍ku̍rɔ̍ ɔla̍ā ma̍, n ē nyiya kpɛ̍ɛ la ode u̍ku̍rɔ̍ ɔla̍ā ya̍ chlɛhu̍. N yɛ ē 

ya̍ i̍ngɔ̍ɔ bū la wɔhu̍ ɔnɔ̄kɔ̄kū ke̍ke̍ni̍ nīi Ikra̍yisi de de u nīi yɛ ē ya̍ u̍ku̍rɔ̍ la 
ibi̍īyē yī u ma̍. 

Alikɔlɔ̍sāyi 2 

1 N ge̍ē koko̍o de ala̍ lɔkɔ nīi n ya̍ u̍ku̍rɔ̍ gba̍a̍ de ala̍, ba̍la Alileyode̍siya ba̍la 

āchɛ ɛha̍ wa̍a̍ nīi i̍ je̍ u la eyī ɛpɛpa je̍ ni̍ ma̍. 

2 N ya̍ nīi e̍ ge̍ē tū ūkpɔ̄tū yɛngrɔ̄ɔ. N gba̍a ya̍ nīi e̍ ge̍ē tū ngmo̍tu̍chɛ̄ la ɔhɔtū, 

hɛ̄ɛbɛ nīi e̍ ē po̍ ochi̍chi̍ yī lɛlā wa̍a̍ la ɔgɔ̄grāa, ē de ē lwɔhɔ̍hu̍ brii ē bū la 
ochi̍chi̍ yī lɛlā olēchi̍ lēchi̍ ɔla̍ā. Bū la ɛbɛ ɔla̍ā, e̍ ge̍ē ji̍yɛ̄lā ɔtrɛ̍ba yī Ɔwɔ nīi 
re̍ka Ikra̍yisi ma̍. 

3 Ikra̍yisi, anu̍ - oyi̍īgbɔ̄gɔ̄rɔ̄ obī lwāa ɔpu yī ɛbɛ nīi lɛlā ojo̍ōje̍ ka̍ka̍ ba̍la 

ochi̍chi̍ yī Ɔwɔ ojo̍ōje̍ hɔ̄ ma̍ a̍nɛ. 

4 Ala̍ ma̍ gɛ ko̍ō! Ala̍ e̍e chɛ̄ nīi ɔ̄chɔ̄chɛ ge̍ gwi̍bobo tū ala̍ la ahu̍ yī lɛlā yī 

arīmɛ̄ la ɔtɔ̍ɔ̄ta̍ ni̍. Lɛlā yī wā ɔ̍lɔma̍ ge̍ hɔ̄hwɔhi bāa ɔjɔ̄jā ma̍, ala̍ e̍e chɛ̄ ni̍. 

5 N i̍ hɔ̄ɔ̄hɔ̄ abɔ̍ɔ ba̍la ala̍ la ɔ̄chɛ̄ɛchɛ ni̍ nyaa ma̍, n hɔ̄ abɔ̍ɔ tāa ala̍ la uhu. Bū 

la ɛbɛ ɔla̍ā, n lɛ ɔwɔ̄wīyā gba̍a̍ nīi n ma̍ nīi ala̍ yarɛ brii lēchi̍ lēchi̍ ngmo̍tu̍chɛ̄ 
la ɔtū ode che Ikra̍yisi ma̍. 

6 Ala̍ de chɛ̄ hīka Ikra̍yisi Iji̍sɔ̄ɔsi ɔ̍lɔ - Ādādā a̍nɛ ma̍, ala̍ ā hɔ̄ la ongmo̍tu̍chɛ̄ 

ba̍la anu̍ gɛ. 

7 Ala̍ ā tɛ̍ɛgba hiyuu ku̍ la anu̍ gɛ. Ala̍ ā gwo̍ ɔhɔ̄leyī yī ala̍ che la anu̍. Ala̍ ā ya̍ 

i̍ngɔ̍ɔ wa̍a̍ gɛ hɛ̄ɛbɛ nīi ala̍ ge̍ lwɔhɔ̍hu̍ ga iyɔ̄bū iyɔ̄bū la ɔtū ode chōche lɔkɔ 
nīi n ngū ala̍ ma̍. Ūkpɔ̄tū yī ala̍ ge̍ mōmu la o̍be yī wɔga ɔda Ɔwɔ ɔdɔ̄da. 

8 Ala̍ ā kū grigri hɛ̄ɛbɛ nīi ɔ̄chɔ̄chɛ ge̍ e̍e ku̍ ala̍ tū lɛfiyɛ la a̍kpla yɛ̍gra̍ ɔgɔ̍ɔ̄gra̍ 

yī wā ɔla̍ā ni̍. Yɛ̍gra̍ ɔgɔ̍ɔ̄gra̍ yī wā ɔla̍ā bū la lɛlā oje̍ ka̍ka̍ yī ɔ̄chɛ̄ɛchɛ. Lɛlā 
oje̍ ka̍ka̍ yī wā ɔla̍ā chī bū la lɛlā ongōngū yī āchɛ̄ɛchɛ ba̍la lɛlā yī uhu ɛha̍ nīi 
yɛ ē bī wɔhu̍ yī yɛchɛ ma̍. O̍ i̍ bū la abɔ̄ yī Ikra̍yisi ni̍. 

9 Wu̍chē oji̍ nɛ, lɔkɔ nīi Ɔwɔ lɛ ke̍e̍ la ɔgɔ̄grāa ma̍ hɔ̄ i̍ngɔ̍ɔ la ibi̍īyē yī Ikra̍yisi 

la onīi o̍ wɛ ɔ̄chɛ̄ɛchɛ ma̍. 

10 Ɔwɔ chī de ɔhɔ̄leyī ɔgɔ̄grāa ke̍e̍ de ala̍ la otū ngmo̍tu̍chɛ̄ ba̍la Ikra̍yisi mɛ̍. 

Ikra̍yisi ga uhu ɔha̍lɔha̍ wa̍a̍ nīi yɛ ē deyīrɛ ɛbɛ kɛ̄ɛ bī wɔhu̍ yī ɛbɛ ma̍ ɔgɔ̄ga. 

11 Bū la otū ngmo̍tu̍chɛ̄ ba̍la Ikra̍yisi nīi ala̍ de twɔ̍wu̍ a̍nɛ. I̍ wɔwu̍ ɔtɔ̍ɔ̄ta̍ nīi 

āchɛ̄ɛchɛ ē ta̍ āchɛ ma̍ ni̍; wɔwu̍ ɔtɔ̍ɔ̄ta̍ nīi - iyī Ikra̍yisi ma̍ nīi ala̍ ta̍ a̍nɛ. Ɔjā nīi 
tū lipu̍ yī ɔla̍ā ma̍, ode alɔ hɛ̍ta̍ hī wɔhu̍ yī ibi̍īyē yī alɔ nīi ē yɛ̍ɛ̄lā ɔdwɔ̄bi̍ ma̍ 
nɛ. 

12 Wu̍chē oji̍ nɛ, yɛ̄grāa nīi ala̍ hu yenyi ma̍ nīi e̍ de ala̍ nyi ba̍la Ikra̍yisi a̍nɛ. 

La yenyi ohōhu ɔla̍ā, ala̍ hye̍ēyī la okū ba̍la Ikra̍yisi bū la onīi ala̍ de ɔtū che 
wɔhu̍ yī Ɔwɔ nīi yɛ ē ya̍ u̍ku̍rɔ̍ ma̍. Ɔwɔ ɔla̍ā - anu̍ chī de Ikra̍yisi ɔlɔjā hye̍ēyī 
la okū a̍nɛ. 

13 Yɛ̄grāa ɔha̍ i̍chɔ̍lɔ ma̍, ala̍ pīyaku̍ wu̍chē yī lɛlā ɔdwɔ̄bi̍ yī ala̍ ba̍la wu̍chē 

lɔkɔ nīi ala̍ - Ɛchɛkɔcha nɛ, nīi Lihɔ Yī Imo̍sīisi i̍ hɔ̄ de ala̍ ni̍ ma̍. U̍ma̍ama, 
Ɔwɔ de ala̍ bī wā la ɔhɔ̄leyī ba̍la Ikra̍yisi mɛ̍. Ɔwɔ de lɛlā ɔdwɔ̄bi̍ wa̍a̍ nīi alɔ ya̍ 
ma̍ kɔ̄ de alɔ ke̍e̍ mɛ̍. 

14 O̍ de ure̍ yī lɛlā ɔdwɔ̄bi̍ nīi lā ga̍nū de alɔ ma̍ ngmo̍nyi̍ ke̍e̍, gala lihɔ yī ure̍ 

yī lɛlā ɔdwɔ̄bi̍ ɔla̍ā wa̍a̍ mɛ̍. O̍ de ɔ̍ chāajɛ, de ɔ̍ gwōba̍ la ɔchi̍ ɔhrɛ̍ɛpa mɛ̍. 

15 Abɔ̍ɔ la ɔchi̍ ɔhrɛ̍ɛpa ɔla̍ā, Ikra̍yisi de iyī nū wu̍ ngmɛ̍ɛchɛ ke̍e̍ hī abwɔ̄hu̍ yī 

uhu ɛha̍ nīi yɛ ē deyīrɛ ɛbɛ ma̍ ba̍la enīi bī wɔhu̍ yī ɛbɛ ma̍. O̍ ya̍ wā lɛlā 
ɔma̍bīka la ɔgbādu, kpo̍ wā kwɔ̍gba bāa afiyɛ yī lɛwu̍ ma̍ la ɔ̍gba yī ogrinya 
ɔhɔ̍ɔ̄hɛ̍ yī nū wu̍chē yī onīi o̍ de wa̍ gwō ma̍. 

16 O̍ lɛ i̍ngɔ̍ɔ ma̍, ɔ̄chɔ̄chɛ ge̍ e̍e trīihɔ yī ɔjā ɔha̍ oro̍ōre̍, kɛ̄ɛ iyī ɔjā ɔgwɔ̍ɔ̄gwa̍, 

kɛ̄ɛ iyī ɔ̄chī ɔnɛ̄ɛhɛhi ɔha̍, kɛ̄ɛ iyī ɔ̄chī ɔwɔ̄wīyā yī ɔyɔ̍ɔ onīpīpɛ̄, kɛ̄ɛ iyī Ɔ̄chī 
Ɔmyɛ̍nyɛ̍ ni̍. 

17 Ɛjā oli̍ngɛ̍ɛ̄nɛ̄ nūma̍ wa̍a̍ - uhu yī ɛjā kpakpa nīi ge̍ē hɔ̄ la ɔ̄chī iyɔ̄bū ma̍ nɛ. 

Onīi - olēchi̍ kpakpa nīi ɛjā ɛla̍ā wa̍a̍ yɛ ē miyabɔ̄ yī nū ma̍ - Ikra̍yisi nɛ. 

18 Āchɛ ɛha̍ gblāa abɔ̍ɔ ē ka hīka aɛ̍lɛ gɔ̄ga a̍nɛ wu̍chē yī yɛ̍ma̍ ɔlɛbɛ̍bi̍ 

ɔmɔ̍ɔ̄ma̍, ba̍la obli̍kpo̍ kpɛɛ ka āchɛ ɛ̍lɛ ge̍ ya̍ otūlichō de ayɛ̍ɛ̄chɛ̄rɔ̄ yī Ɔwɔ. 
Āchɛ eli̍ngɔ̍ɔ ɛla̍ā ē de ē jɛ̄ ɛba̍achɛ kpɛ̍ɛ bū la ɛri̍ya̍ ogbōgbo yī wā ɛla̍ā nīi - 
iyī āchɛ̄ɛchɛ ɔlamu cha̍ka̍ra̍ ma̍. Ala̍ e̍e chɛ̄ nīi āchɛ eli̍ngɔ̍ɔ ɛla̍ā ge̍ ya̍ ala̍ 
lɛfiyɛ yī lɛlɛ̄lā ni̍. 

19 Āchɛ eli̍ngɔ̍ɔ ɛla̍ā wa̍ābɔ̄ hī Ikra̍yisi nīi re̍ka lɛhu̍ yī ibi̍īyē ma̍ mɛ̍. Ibi̍īyē nīi 

chī hɔ̄ la ihi̍yajɛ yī Ikra̍yisi ma̍ ē hiyē hwɔhi hwɔhi, iko ba̍la inyi̍hi̍ yī nū wa̍a̍ 
hra̍ku ke̍e̍ nīi o̍ yɛ ē jɛ̄ lɔkɔ nīi Ɔwɔ chikpo̍ ka ɔ̍lɔ ge̍ jɛ̄ ma̍. 

20 Ala̍ chī pīyaku̍ ba̍la Ikra̍yisi nīi o̍ de ala̍ wu̍ ngmɛ̍ɛchɛ hī abwɔ̄hu̍ yī uhu ɛla̍ā 

nīi yɛ ē deyīrɛ yɛchɛ mɔri̍mɔri̍ ma̍ mɛ̍. Ɔna̍ - ɔgba̍a ya̍ ɔhɔ̄leyī bɔ̄ɔjā nīi ala̍ - 
āchɛ yī yɛchɛ nūma̍ we̍ nɛ ma̍? Ɔna̍ - ɔgba̍a ya̍ otūlichō yī lihɔ eli̍ngɛ̍ɛ̄nɛ̄ wa̍a̍ 
nīi e̍ ē tū ma̍? 

21 Ɛha̍ re̍ka, “A ā nāa ɔjā nūma̍ bī la abɔ̄ ni̍,” “A ā de oko̍o tū ɔjā ɔla̍ā ni̍” “A ā 

de abɔ̄ gwō ɔla̍nū ni̍.” 

22 Ɛjā eli̍ngɔ̍ɔ ɛla̍ā wa̍a̍ ē de ē pīya a̍kpla yī lɛlā nīi āchɛ ge̍ yɛ ē ya̍ i̍ngɔ̍ɔ ma̍. 

Ɛla̍ā wa̍a̍ - lihɔ yī āchɛ̄ɛchɛ ba̍la lɛlā ongōngū yī aa̍ ɛlɛjā ji nɛ. 

23 O̍ chī ya̍ bɔ̄ɔjā nīi lɛlā ojo̍ōje̍ ka̍ka̍ hɔ̄ abɔ̍ɔ la ita yī lihɔ ɔla̍ā ma̍. E̍ ē bli̍kpo̍ 

kpɛɛ ka āchɛ ɛ̍lɛ ge̍ ya̍ otūlichō de ayɛ̍ɛ̄chɛ̄rɔ̄ yī Ɔwɔ; āchɛ ɛ̍lɛ ge̍ bī iyī ɛ̍lɛ ga 
ajɛ dwɔ̄bi̍ dwɔ̄bi̍; āchɛ ɛ̍lɛ ge̍ ya̍ ibi̍īyē yī ɛ̍lɛ ichi̍ dwɔ̄bi̍ dwɔ̄bi̍. I̍ lɛlā ɔyɔ̍ɔ̄ya̍ 
i̍ngɔ̍ɔ ɛla̍ā wa̍a̍ chī - ɔjā ɔlamu ɔlamu nīi ge̍ē ku̍ ibi̍īyē yī ɔ̄chɛ ē bī hī a̍hla̍ 
ɔdwɔ̄bi̍ nīi hɔ̄ la ibi̍īyē yī ɔ̄chɛ ma̍ a̍ni̍. 

Alikɔlɔ̍sāyi 3 

1 Ɔwɔ de ala̍ hye̍ēyī la okū wā la ɔhɔ̄leyī ba̍la Ikra̍yisi mɛ̍. O̍ lɛ i̍ngɔ̍ɔ ma̍, ala̍ ā 

de ūkpɔ̄tū yī ala̍ rɛ la ɛjā nīi hɔ̄ la ichō ma̍ gɛ. Abɔ̍ɔ nīi Ikra̍yisi hɔ̄ la atɛ̍ yī nū 
abɔ̍ɔ la abɔ̄ līre̍ yī Ɔwɔ a̍nɛ. 

2 Ala̍ ā de ɛri̍ya̍ yī ala̍ wa̍a̍ kɔ̄ ɛjā yī abɔ̍ɔ bɛ̍ɛ̄nɛ̄, ala̍ e̍e de kɔ̍ ɛjā yī amu la ajɛ 

gɛ ni̍. 

3 Wu̍chē oji̍ nɛ, ala̍ pīyaku̍ mɛ̍. Ɔhɔ̄leyī yī ala̍ trɛ̍ba abɔ̍ɔ tāa Ikra̍yisi nīi hɔ̄ ba̍la 

Ɔwɔ ma̍. 

4 Ikra̍yisi bī ɔhɔ̄leyī yī ala̍ nīi - olēchi̍ lēchi̍ ma̍ a̍nɛ. Yɛ̄grāa nīi o̍ ge̍ē hi̍yɛchɛ 

ma̍, ala̍ titi ge̍ē hi̍yɛchɛ ba̍la anu̍ ē wā ge̍ē bɔ̍ɔ̄ba̍ nāa rīgā yī nū ba̍la anu̍. 

5 Ala̍ ā de a̍hla̍ yī lɛlā yī yɛchɛ ɔyɔ̍ɔ̄ya̍ nīi hɔ̄ la ibi̍īyē yī ala̍ ma̍ ngmo̍ gɛ. Ɛjā 

bāa a̍kpla yī lɛlā ɔyɔ̍ɔ̄ya̍ yī angrɔ̄ɔ ba̍la ɔnyā ma̍, ba̍la lɛlā i̍ya̍ gɔgu kpakpa ni̍, 
ba̍la ɔjā ochi̍kpo̍ ge̍ lɛ wɔhu̍ wɔhu̍, lɛlā ɔhla̍ ɔ̄chɛ dwɔ̄bi̍ dwɔ̄bi̍ ba̍la ānyānyi. 
Ānyānyi ma̍ lɛ bāa otūlichō ɔyɔ̍ɔ̄ya̍ de i̍kpe̍ēkū ma̍. 

6 Wu̍chē yī ɛjā nūma̍ wa̍a̍, ɔtū ngurangura yī Ɔwɔ ge̍ē wā lɛhu̍ yī āchɛ nīi i̍ 

pɔ̍ɔkɔ yī Ɔwɔ ni̍ ma̍. 

7 Je̍ka a̍a ala̍ hɔ̄ ga la ɔgu yī a̍hla̍ yī lɛlā eli̍ngɔ̍ɔ ɔla̍ā īchāha̍ je̍. Yɛ̄grāa ɔla̍ā nīi 

ɔhɔ̄leyī yī ala̍ wa̍a̍ tū la wɔhu̍ yī lɛlā oli̍ngɔ̍ɔ ma̍ nɛ. 

8 U̍ma̍ama nūma̍, ala̍ ā tu̍ hī lɛlā nūma̍ wa̍a̍ gɛ! Ɔtū ngurangura ɔlɔ̄lɛ, ba̍la lɛlā 

ɔhɔ̍ɔ̄hla̍ dwɔ̄bi̍ dwɔ̄bi̍, ba̍la ɔta̍anyī, ba̍la ɛcha̍ ba̍la lɛlā ɔka ji̍gījigī tāa ɔ̄chɛ ge̍ 
e̍e bū la oko̍o yī ala̍ ge̍ gbo̍ ni̍. 

9 Ala̍ e̍e warīmɛ̄ de ɔ̍nyīnū ni̍. Wu̍chē oji̍ nɛ, ala̍ tu̍labɔ̄ hī ɔchɔ̍ɔwɔ yī ala̍ 

ɔnɛ̄chɛ̄ ɔla̍ā ba̍la lɛlā nīi o̍ ya̍ ma̍ mɛ̍. 

10 Onīpīpɛ̄ nīi ala̍ nāa ru bɛ̍ɛ̄nɛ̄ a̍nɛ. Ɔchɔ̍ɔwɔ onīpīpɛ̄ nūma̍, anu̍ - ɔ̄chɛ 

onīpīpɛ̄ nīi Ɔwɔ ya̍ tū ala̍ a̍nɛ. Ɔwɔ yɛ ē gbla̍a anu̍ ē ya̍ īpīpɛ̄ i̍ngi̍ngɔ̍ɔ la igbla 
yī anu̍ ɔlɔjā, hɛ̄ɛbɛ ē bī ala̍ ge̍ē je̍ iyī nū la ɔgɔ̄grāa. 

11 Bū la ɛbɛ ɔla̍ā, ɔjɔ̄jā i̍ re̍ka Ɛchɛkɔcha kɛ̄ɛ Iju̍u, āchɛ ɔtwɔ̍wu̍ kɛ̄ɛ āchɛ 

i̍twɔ̍wu̍ ni̍ lɛ̍kɛ̍kɔ̍ ni̍. Ɔjɔ̄jā i̍ re̍ka āchɛ i̍rwēeyī ni̍, kɛ̄ɛ alipu̍ a̍chi̍, kɛ̄ɛ afiyɛ kɛ̄ɛ 
aywɔ̍lɛ̍ lɛ̍kɛ̍kɔ̍ ni̍. Ikra̍yisi re̍ka ɔjāha̍ ɔjāha̍ wa̍a̍ a̍nɛ; Ikra̍yisi chī tū la ɔjāha̍ 
ɔjāha̍ wa̍a̍ a̍nɛ. 

12 Ala̍ - āchɛ yī Ɔwɔ ɔlɔjā ke̍e̍ nɛ. O̍ yɔ̍ɔhɔtū yī ala̍, hu ala̍ kwɔbɔ̄ de iyī nū ke̍e̍. 

O̍ lɛ i̍ngɔ̍ɔ ma̍, ala̍ ā nāa lɛlā nūma̍ wa̍a̍ tū la iyē ke̍e̍ gɛ: lɛha̍ ɔmɔ̍ɔ̄ma̍ de 
ɔ̍nyīnū, ɔlɛyaya, ɔlɛmlɛ̍ɛ̍, ɔlɛdu̍mɔ̍ ba̍la otū ūkpɔ̄tū kpɔ̍ɔ̍. 

13 Ala̍ ā tū ɔ̍nyīnū wɔbɔ̄. Ala̍ ā de lɛlā ɔdwɔ̄bi̍ kɔ̄ de ɔ̍nyīnū yɛ̄grāa ɔha̍lɔha̍ nīi 

ɔ̄chɛ ɔha̍ yī ala̍ ge̍ yɛ de ē wɔ̍ɔ̄tū tū ɔ̄chɛ ɔha̍ ma̍. Ala̍ ā de lɛlā ɔdwɔ̄bi̍ yī 
ɔ̍nyīnū kɔ̄ de ɔ̍nyīnū lɔkɔ nīi Ādā ɔlɔjā de lɛlā ɔdwɔ̄bi̍ yī ala̍ kɔ̄ de ala̍ ke̍e̍ ma̍. 

14 Ɛjā nūma̍ wa̍a̍, ala̍ ā de ɔhɔtū ba̍ ɔ̄. Wu̍chē oji̍ nɛ, ɔhɔtū ē tu̍ ɛjā wa̍a̍ ē 

ngmo̍tu̍chɛ̄ la ɔgɔ̄grāa a̍nɛ. 

15 Ogbodɔ̍dɔ̍ nīi Ikra̍yisi ē de ma̍, anu̍ ge̍ē re̍ka ɔ̄chɛ ɔhlɛ̍ɛ̄pɔ̄ nīi ge̍ē hɔ̄ abɔ̍ɔ la 

ūkpɔ̄tū yī ala̍ a̍nɛ. Wu̍chē oji̍ nɛ, ogbodɔ̍dɔ̍ nūma̍ nīi Ɔwɔ hī ala̍ ɛra̍ ge̍ tū 
ngmo̍tu̍chɛ̄ la ibi̍īyē ūkpo̍he ɔla̍ā a̍nɛ. Ala̍ ā da Ɔwɔ o̍be yī wɔga myɛ̄grāa-
myɛ̄grāa. 

16 Ɛrɔ̄ yī Ikra̍yisi nīi mōmu la ɛjā ɛnɛ̄ɛhɛhi ɛnɛ̄ɛhɛhi ma̍ ge̍ lwɔ̄lɛ̍ la ūkpɔ̄tū yī ala̍ 

gɛ. Ala̍ ā ngū ɔ̍nyīnū, chabɔ̄ yī lɛlā hu̍ ɔ̍nyīnū bū la lɛlā oje̍ ka̍ka̍ ɔha̍lɔha̍ wa̍a̍. 
Ala̍ ā gwe̍ejē ɔkā Ɔwɔ ɔkɔ̄kā ba̍la oto̍gbo̍ de ɔ̍ ba̍la ejē ɔha̍ nīi e̍ de kwɔbɔ̄ de 
Ɔwɔ ke̍e̍ ma̍. Ala̍ ā gwe̍ejē da Ɔwɔ o̍be yī u̍ku̍rɔ̍ lipu̍ yī ūkpɔ̄tū yī ala̍. 

17 Ɔjāha̍ ɔjāha̍ wa̍a̍ nīi ala̍ ge̍ē ka kɛ̄ɛ ē yɔ̍ɔ̄ya̍ ma̍, ala̍ ā ya̍ i̍ngɔ̍ɔ bū la riyī yī 

Iji̍sɔ̄ɔsi nīi - Ādādā ma̍. Anu̍ nīi ala̍ ge̍ē da Ɔwɔ A̍dā o̍be yī u̍ku̍rɔ̍ ē gala abɔ̄ yī 
nū a̍nɛ. 

18 Anyā ɛblɛ̍ba̍, ala̍ ā pɔ̍ɔkɔ yī ɔbu̍ ala̍. Bāa Āchɛ Yī Ikra̍yisi ma̍, i̍ngɔ̍ɔ ngma̍ la 

ɔyɔ̍ɔ̄ya̍ a̍nɛ. 

19 Angrɔ̄ɔ ɛwa̍ānyā, ala̍ ā yɔ̍ɔhɔtū yī anyā yī ala̍. Ala̍ e̍e ka lɛlā bu̍wabu̍wa tāa 

aa̍ ni̍. 

20 Ayi̍, ala̍ ā pɔ̍ɔkɔ yī āchɛ nīi ma ala̍ ma̍ myɛ̄grāa-myɛ̄grāa; ma̍a ɔjā nīi Āchɛ 

Yī Ikra̍yisi ē ya̍ ma̍ hɔ̄ aa̍ a̍nɛ. I̍ngɔ̍ɔ chī lɛ Ɔwɔ wɔnyɛ a̍nɛ. 

21 Āchɛ ɛma ayi̍, ala̍ e̍e ya̍ ayi̍ yī ala̍ ɔtū ngurangura hɛ̄ɛbɛ nīi ūkpɔ̄tū ge̍ de 

ti̍ya aa̍ tū ni̍. 

22 Afiyɛ, ala̍ ā pɔ̍ɔkɔ yī abā yī ala̍ nīi - āchɛ̄ɛchɛ ma̍ la ɔha̍lɔha̍ wa̍a̍. I̍ ɔya̍ i̍ngɔ̍ɔ 

yɛ̄grāa nīi e̍ yɛ ē ma̍ ala̍ ma̍, hɛ̄ɛbɛ ka ɔnɛ̄ɛhɛhi yī ala̍ ni̍; ala̍ ā ya̍ i̍ngɔ̍ɔ lēchi̍ 
lēchi̍ ga ūkpɔ̄tū wu̍chē yī otūlichō yī Ādā. 

23 Ɔjāha̍ ɔjāha̍ nīi ala̍ ge̍ yɛ ē ya̍ ma̍, ala̍ ā ya̍ la ūkpɔ̄tū yī ala̍ wa̍a̍. Ala̍ ā ya̍ 

ɔjāha̍ ɔjāha̍ bɔ̄ɔjā nīi o̍ - Ādā ɔlɔjā nīi ala̍ yɛ ē ya̍ de ɔ̍ a̍nɛ, nīi o̍ i̍ ɔ̄chɛ̄ɛchɛ ni̍ 
ma̍. 

24 Ala̍ ā jo̍ōkū gɛ hīka Ādā ɔlɔjā ge̍ē kla̍ ala̍ ure̍ a̍nɛ. Ala̍ ge̍ē nāa ɔjā nīi o̍ de lā 

abɔ̍ɔ de āchɛ yī nū ma̍. Wu̍chē oji̍ nɛ, Ikra̍yisi re̍ka Abābā yī ala̍ la olēchi̍ lēchi̍ 
a̍nɛ. 

25 Ɔ̄chɛ ɔyɛ̍ɛ̄lā ɔdwɔ̄bi̍ ɔlɔjā ge̍ ɔ̄chɛ mɔ̄chɛ, Ɔwɔ ge̍ē kla̍ anu̍ ure̍ yī lɛlā abi̍ nīi 

o̍ ya̍ ma̍. Wu̍chē oji̍ nɛ, Ɔwɔ ē hlɛ̍ɛ̄pɔ̄ yī āchɛ wa̍a̍ ē gala ɔgu yī lɛlā ūkpo̍he 
ūkpo̍he. 

Alikɔlɔ̍sāyi 4 

1 Abābā, ala̍ ā yɛ̍ɛ̄lā hwɔhi hwɔhi tāa afiyɛ yī ala̍ lɔkɔ nīi o̍ ngma̍ nīi ɔ̄chɛ ge̍ē 

ya̍ ma̍. Je̍ka a̍a ala̍ titi lɛ Abābā ɔha̍ hɔ̄ abɔ̍ɔ la ichō? 

2 Ala̍ e̍e hɛ̍ gbɛ̄ɛ̄ la ɔhā ojōji de Ɔwɔ ni̍. Ala̍ ā deyīrɛ grigri nīi ala̍ ge̍ē jɔhā de 

Ɔwɔ o̍be yī u̍ku̍rɔ̍. 

3 Ala̍ ā jɔhā de alɔ i̍ngi̍ngɔ̍ɔ hɛ̄ɛbɛ nīi Ɔwɔ ge̍ de yɛ̄grāa ɔnɛ̄ɛhɛhi de alɔ, hɛ̄ɛbɛ 

nīi alɔ ā bī ka ɛrɔ̄ yī nū nīi alɔ ā koko̍o yī lɛlā yī Ikra̍yisi nīi - lɛlā ɔtrɛ̍ba ma̍ de 
āchɛ. Ɔla̍ā - ohu̍ nīi n tū ma̍ la igbakɔbɔ a̍nɛ. 

4 Ala̍ ā jɔhā de u hɛ̄ɛbɛ nīi n ē ka lɛlā ɔla̍ā de ɔ̍ chāyenyi tɛri̍tɛri̍ lɔkɔ nīi o̍ ngma̍ 

nīi n ge̍ ya̍ ma̍. 

5 Ala̍ ā bī lɛlā ojo̍ōje̍ ka̍ka̍ la abɔ̄ hɛ̄ɛbɛ nīi ala̍ ge̍ jɔ̍ɔkɔ yɛ̍ɛ̄lā ba̍la āchɛ nīi i̍ 

chɛ̄ku Ikra̍yisi ni̍ ma̍. Yɛ̄grāa nīi ge̍ hɔ̄ de ala̍ ma̍, ala̍ ā bī ɔ̄ ya̍ yɛ̍yɛ̍. 

6 Oko̍o yī ala̍ ge̍ tū ibɛbɛ ba̍la ɔmā. Ala̍ jɔ̍ɔkɔ hīya ɔ̄chɛ mɔ̄chɛ ɔkɔ yī lɛlā nīi 

ge̍ē ku kpakpa ma̍. 

7 Iti̍kīkusi nīi - ɔɔ̍nɛ̍ yī alɔ lēchi̍ la abɔ̄ yī Ikra̍yisi ma̍ ge̍ē koko̍o yī lɛlā yī u wa̍a̍ 

ē de ala̍. Iti̍kīkusi - olu̍ku̍rɔ̍ nīi ɔ̄chɛ ē de ɔtū che ɔ̍ nɛ; olikpɛ̍ɛ yī alɔ la u̍ku̍rɔ̍ yī 
Ādā nūma̍ nɛ. 

8 Ɔla̍ā - ohu̍ nīi n yɛ ē de ɔ̍ ē tɛ̄rɔ̄ wā dikpo̍ ē ba̍ ala̍ a̍nɛ. O̍ ge̍ē wā ge̍ē koko̍o 

ē de ala̍ wa̍a̍ lɔkɔ nīi alɔ lɛ amu ma̍, hɛ̄ɛbɛ nīi ūkpɔ̄tū lɛ ala̍ yaya. 

9 Onɛ̍sīmusi, ɔɔ̍nɛ̍ yī alɔ lēchi̍ lēchi̍ ɔla̍ā nīi ɔ̄chɛ ē de ɔtū che ɔ̍ ma̍ ge̍ē wā 

ba̍la anu̍. Onɛ̍sīmusi tū la ogrēeyī yī āchɛ yī Ɔwɔ nīi hɔ̄ la ɛbɛ yī ala̍ ma̍. E̍ ge̍ē 
koko̍o yī lɛlā nīi yɛ amu ē ya̍ la ɛbɛ nūma̍ wa̍a̍ ma̍ ē de ala̍. 

10 Ari̍si̍tākusi nīi tū amu la igbakɔbɔ ba̍la ami ma̍ tɛ̄rɔ̄ yī ɔma̍kpɔɔ hu ala̍ wa̍a̍. 

Ima̍aki nīi - ɔyɔ̍ɔ̄ɔ̍nɛ̍ yī Iba̍nābasi ma̍ titi tɛ̄rɔ̄ yī ɔma̍kpɔɔ hu ala̍ wa̍a̍. Lɛlā yī nū 
nīi n ka de ala̍ hīka o̍ ge̍ ga wā abɔ̍ɔ la ɛbɛ yī ala̍, ala̍ ku̍ ɔ̄ ba̍ ɔtū hwɔhi hwɔhi 
ma̍, je̍ka ala̍ po̍? 

11 Anu̍ Ijo̍suwa nīi e̍ ē hī ɔ̄ ka Ijɔ̍si̍tusi ma̍ titi tɛ̄rɔ̄ ɔma̍kpɔɔ hu ala̍ wa̍a̍. Aa̍ āchɛ 

ɛta̍ nūma̍ re̍ka āchɛ yī Iju̍u lōri̍īwā nīi yɛ ē ya̍ u̍ku̍rɔ̍ ba̍la ami wu̍chē yī Ɔchwɔ̄lɛ̍ 
Oro̍ōre̍ Yī Ɔwɔ a̍nɛ. E̍ tū u wɔbɔ̄ gba̍a̍. 

12 Ɛpa̍frāasi nīi - Ologrēeyī yī āchɛ yī Ɔwɔ yī ɛbɛ yī ala̍, nīi - hɔ̍chɛ̍ yī Ikra̍yisi 

Iji̍sɔ̄ɔsi i̍ngi̍ngɔ̍ɔ ma̍, anu̍ titi tɛ̄rɔ̄ yī ɔma̍kpɔɔ hu ala̍. O̍ ē jɔhā gba̍a̍ ē de ala̍ 
myɛ̄grāa-myɛ̄grāa: Ɔwɔ ɔ̍lɔ ge̍ ya̍ nīi ala̍ ɔ̍lɔ ge̍ yarɛ brii. Ala̍ ɔ̍lɔ ge̍ de jɛ̄ 
angrɔ̄ɔ chɛ̄ lɛlā yī Ikra̍yisi hwɔhi hwɔhi, yɛ̍ɛ̄lā i̍ngɔ̍ɔ ke̍e̍ gɔ̄grāa lɔkɔ nīi Ɔwɔ ɔ̍lɔ 
chikpo̍ ma̍. 

13 Ami ɔlɔjā ge̍ē koko̍o yī u̍ku̍rɔ̍ nīi o̍ ya̍ i̍ngɔ̍ɔ gba̍a̍ ma̍ ē de ala̍, ba̍la onīi o̍ ya̍ 

de Alileyode̍siya ba̍la Alihɛra̍pɔ̄lisi ma̍ ē mɛ. 

14 Ilu̍uku olobo̍chi̍ ɔla̍ā nīi hi alɔ ɔtū gba̍a̍ ma̍ ba̍la Idɛ̍māasi tɛ̄rɔ̄ yī ɔma̍kpɔɔ hu 

ala̍ wa̍a̍. 

15 Ala̍ ā ma̍ aɛ̍nɛ̍ yī alɔ abɔ̍ɔ la Ileyode̍siya kpɔɔ de alɔ. Ala̍ ā ma̍ Ini̍mīfa ba̍la 

ogrēeyī yī āchɛ yī Ɔwɔ nīi ē kū la wɔlɛ̍ yī nū ma̍ kpɔɔ de alɔ 

16 Ala̍ ge̍ de īpū nūma̍ ma̍ mɛ̍, ala̍ ā ya̍ lɛbɛ nīi ogrēeyī yī āchɛ yī Ɔwɔ abɔ̍ɔ la 

Ileyode̍siya titi ge̍ ma̍ ɔ̄ i̍ngi̍ngɔ̍ɔ. Yɛ̄grāa ɔla̍ā ala̍ titi, ala̍ ma̍ īpū nīi 
Alileyode̍siya ge̍ē de ē tɛ̄rɔ̄ hu ala̍ ma̍. 

17 Ala̍ ā ka de Aki̍pūusi hīka o̍ ge̍ plɛ̍ɛ̄lā nūma̍: “Jo̍ōkū hwɔhi hwɔhi nīi a ā 

kwɛ̍ɛjī la u̍ku̍rɔ̍ nīi e̍ de de wɔ la ɛrɔ̄ nīi a yɛ ē chrāa Ādā ma̍!” 

18 Ɛbɛ nūma̍, n ta̍ īpū la abɔ̄ yī ami ɔlɔjā: AMI IPƆ̍ƆLI TƐ̄RƆ̄ YĪ ƆMA̍KPƆƆ HU 

ALA̍! Ala̍ e̍e mwanyī yī agba̍ nīi tū um amu we̍ ma̍ ni̍ oo! Ɔpiyɛ nīi Ɔwɔ ē de 
ma̍ ge̍ hɔ̄ ba̍la ala̍ wa̍a̍. 

1 Alitɛsalona̍yīka 

1 Alitɛsalona̍yīka 1 

1 Ami Ipɔ̍ɔli ba̍la Isa̍yi̍lāasi ba̍la Iti̍mōti ta̍ īpū nūma̍ tɛ̄rɔ̄ a̍nɛ. Alɔ tɛ̄rɔ̄ nūma̍ hu 

ala̍ ogrēeyī yī āchɛ yī Ɔwɔ nīi hɔ̄ la Itɛsalona̍yīka ma̍; ala̍ nīi - āchɛ yī Ɔwɔ A̍dā 
ba̍la Iji̍sɔ̄ɔsi Ikra̍yisi nīi - Ādādā ma̍ nɛ. Ɔpiyɛ ba̍la ogbodɔ̍dɔ̍ ge̍ iyī ala̍. 

2 Myɛ̄grāa-myɛ̄grāa, alɔ ē da Ɔwɔ o̍be wu̍chē yī ala̍. Alɔ ē jɔhā de Ɔwɔ ma̍, alɔ 

ē bla ē tū ala̍ myɛ̄grāa-myɛ̄grāa. 

3 Wu̍chē oji̍ nɛ, alɔ lɛ ɔbɔ̄bla la eyī yī Ɔwɔ A̍dā yī alɔ lɔkɔ nīi ala̍ bī ɔtū ode 

chōche yī ala̍ yɛ ē ya̍ u̍ku̍rɔ̍ ma̍. Alɔ ma̍ lɔkɔ nīi ɔhɔtū yī ala̍ ya̍ nīi ala̍ yɛ ē ya̍ 
u̍ku̍rɔ̍ gba̍a̍ ma̍. Alɔ gba̍a ma̍ lɔkɔ nīi ala̍ de eyī che Ādādā yī alɔ, Iji̍sɔ̄ɔsi 
Ikra̍yisi brii ma̍. 

4 Aɛ̍nɛ̍ yī u, alɔ jo̍ōkū hīka Ɔwɔ yɔ̍ɔhɔtū yī ala̍; hu ala̍ ohōhu de ala̍ kwɔbɔ̄ de 

iyī nū ke̍e̍. 

5 Wu̍chē oji̍ nɛ, alɔ bī Wɔ̄kā Ɔlwɔnyɛ nūma̍ wā ge̍ de ala̍ ma̍, i̍ lɛlā ɔka la oko̍o 

ke̍e̍ ji ni̍. Wɔhu̍ ba̍la Uhu Ɔnɛ̄ɛhɛhi Yī Ɔwɔ tū abɔ̍ɔ la anu̍ a̍nɛ. Alɔ chī jo̍ōkū 
hwɔhi hwɔhi hīka ɛrɔ̄ nīi alɔ ē ka ma̍ - ichɛ̄ɛhi nɛ. Je̍ka a̍a ala̍ ma̍ lɔkɔ nīi alɔ ē 
ya̍ ɔhɔ̄leyī yī alɔ yɛ̄grāa nīi alɔ hɔ̄ abɔ̍ɔ ba̍la ala̍ ma̍? Alɔ ē ya̍ wu̍chē yī 
ɔnɛ̄ɛhɛhi yī ala̍. 

6 Alɔ ba̍la Ādā ɔlɔjā nīi ala̍ yɛ ē mi̍yɛ̄gbla yī alɔ a̍nɛ. Ala̍ mɔ̍ɔ̄mi̍chi̍ ke̍ke̍ni̍ nyaa 

ma̍, ala̍ chī nāa ɛrɔ̄ ɔla̍ā la ɔwɔ̄wīyā nīi ē bū la abɔ̄ yī Uhu Ɔnɛ̄ɛhɛhi Yī Ɔwɔ 
ma̍. 

7 Bū la ɛbɛ ɔla̍ā, ala̍ de pīya āchɛ nīi āchɛ yī Iji̍sɔ̄ɔsi wa̍a̍ la ajɛ yī Imɛsɛdo̍niya 

ba̍la Igri̍isi wa̍a̍ ge̍ē gbla ala̍ bɛ̍ɛ̄nɛ̄. 

8 Wu̍chē oji̍ nɛ, ɛrɔ̄ yī wɔ̄kā yī Ādā ngrāa bū abɔ̍ɔ ma̍, i̍ Alimɛsɛdo̍niya ba̍la 

Igri̍isi ke̍e̍ po̍ a̍ni̍. Wɔ̄kā yī ala̍ lɔkɔ nīi ala̍ de ɔtū che Ɔwɔ ma̍ mīyanya ga 
ɛbɛha̍ ɛbɛha̍ wa̍a̍ mɛ̍. O̍ lɛ i̍ngɔ̍ɔ ma̍, alɔ i̍ lɛ lɛlɛ̄lā nīi alɔ ge̍ē ka ni̍. 

9 Āchɛ ɛla̍ā wa̍a̍ yɛ ē ka lɛlā ku̍ ala̍ lɔkɔ nīi ala̍ nāa alɔ ba̍ ɔtū yɛ̄grāa nīi alɔ wā 

ge̍ ma̍ ala̍ ma̍. E̍ yɛ ē ka lɔkɔ nīi ala̍ tu̍labɔ̄ hī ɛchi̍yɛka ge̍ nāa Ɔwɔ, hɛ̄ɛbɛ ge̍ē 
hɔ̍chɛ̍ yī Ɔwɔ olēchi̍ lēchi̍ nīi hɔ̄leyī ma̍. 

10 Bɛ̍ɛ̄nɛ̄ ma̍, ala̍ yɛ ē gbēyī yī Ɔyi̍ Yī Ɔwɔ nīi o̍ ge̍ē bū la ichō wā. Ɔyi̍ yī nū, 

Iji̍sɔ̄ɔsi nīi o̍ de ɔ̍ hye̍ēyī bū la okū nīi de alɔ wu̍ ngmɛ̍ɛchɛ hī ichi̍ ɔdwɔ̄bi̍ 
ɔdwɔnyɛ ɔla̍ā nīi Ɔwɔ ge̍ē hɛ̍ āchɛ lɛpɔ̄ yī nū ma̍ nɛ. 

1 Alitɛsalona̍yīka 2 

1 Aɛ̍nɛ̍ yī u, je̍ka a̍a ala̍ jo̍ōkū hwɔhi hwɔhi hīka ɔwɔ̄wā nīi alɔ wā dikpo̍ba̍ ala̍ 

ma̍ i̍ ta̍anū ni̍ mɛ̍? 

2 Je̍ka a̍a ala̍ jo̍ōkū lɔkɔ nīi e̍ ya̍ alɔ ichi̍ ji̍gījigī, pra̍a alɔ ɛcha̍ ɛbɛ̍bɛ̍ abɔ̍ɔ la 

Ifili̍pāyi o̍bū nīi alɔ wā dikpo̍ba̍ ala̍ abɔ̍ɔ la Itɛsalona̍yīka ma̍? Āchɛ ɛha̍ chɔ̄chɛ̄ 
de alɔ ni̍ nyaa ma̍, Ɔwɔ yī alɔ chī tū alɔ yɛngrɔ̄ɔ nīi alɔ kā Wɔ̄kā Ɔlwɔnyɛ nīi bū 
la abɔ̄ yī nū ma̍ kpɔ̍ɔ̍ de ala̍. 

3 Ɔna yī lɛlā nīi alɔ wā ge̍ ta̍ ala̍ ma̍, alɔ i̍ ka la oko̍o ɔgbɔ̄gbla, kɛ̄ɛ ūkpɔ̄tū 

ɔdwɔ̄bi̍, kɛ̄ɛ chikpo̍ ge̍ē ya̍ ala̍ a̍chālā ni̍. 

4 Ɔkɔkɔ ɔ̍lɔma̍, lɔkɔ nīi Ɔwɔ chikpo̍ ke̍e̍ ma̍ nīi alɔ ka de ala̍ a̍nɛ. Wu̍chē oji̍ nɛ, 

o̍ nāa alɔ hwɔhi hwɔhi ma̍ nīi o̍ de Wɔ̄kā Ɔlwɔnyɛ nūma̍ tū alɔ la abɔ̄ a̍nɛ. I̍ ɔjā 
nīi lɛ āchɛ̄ɛchɛ wɔnyɛ ma̍ nīi alɔ ē ya̍ a̍ni̍; onīi lɛ Ɔwɔ ɔlɔjā wɔnyɛ ma̍ nīi alɔ ē 
ya̍ a̍nɛ. Ɔwɔ nūma̍ ē ma̍ ūkpɔ̄tū yī alɔ ē ma̍ a̍nɛ. 

5 Je̍ka a̍a ala̍ jo̍ōkū hwɔhi hwɔhi hīka alɔ wā ma̍, alɔ i̍ chī bī oko̍o yī lɛlā 

ɔlɛgɛnɛgɛnɛ yī yɛ̍gra̍ ni̍. Alɔ i̍ chī gba̍a bī oko̍o yī lɛlā ita nīi ge̍ē tu̍ ānyānyi yī 
alɔ ē trɛ̍ba ma̍ ka lɛlā de ala̍ ni̍. Ɔwɔ ɔlɔjā - itɛ̍ɛhi̍yɛ̍ yī alɔ nɛ. 

6 Alɔ i̍ ya̍ hɛ̄ɛbɛ hīka āchɛ ge̍ kā alɔ ɔkɔ̄kā ni̍. Alɔ i̍ u̍tu chōchikpo̍ i̍ngɔ̍ɔ bū la 

abɔ̄ yī ala̍ o̍bo̍bū ge̍ē hwabɔ̄ yī āchɛ ɛha̍ ni̍. 

7 Bāa alɛrɔ̄ yī Ikra̍yisi ma̍, alɔ ke̍ ge̍ chikpo̍ yī ɔjā la abɔ̄ yī ala̍ mɛ. Alɔ hɔ̄ abɔ̍ɔ 

tāa ala̍ ma̍, alɔ chī lɛ mlɛ̍ɛ̍ kpɛ̍ɛ bɔ̄ɔkɔ nīi ɛ̍nɛ̍ ɔlɔyi̍ ē deyīrɛ ayi̍ yī nū ma̍. 

8 Wu̍chē yī ɔhɔtū nīi alɔ lɛ de ala̍ gba̍a̍ ma̍, alɔ chikpo̍ nīi ala̍ ge̍ bɔ̍ɔ̄ba̍ nāa 

Wɔ̄kā Ɔlwɔnyɛ yī Ɔwɔ nūma̍ tāa alɔ. O̍ gba̍a - ɔla̍ā ke̍e̍ ni̍, alɔ ge̍ē de ɔhɔ̄leyī 
yī alɔ ē lā de ala̍ i̍ngi̍ngɔ̍ɔ. Ala̍ hi alɔ ɔtū gba̍a lēchi̍ lēchi̍. 

9 Aɛ̍nɛ̍ yī u! Je̍ka a̍a ala̍ bla hwɔhi hwɔhi lɔkɔ nīi alɔ ya̍ u̍ku̍rɔ̍ gba̍a̍ abɔ̍ɔ ma̍! 

Alɔ ē ya̍ la yɛnɔ ē ya̍ la otu̍. Alɔ yɛ ē ya̍ i̍ngɔ̍ɔ hɛ̄ɛbɛ nīi alɔ i̍ ge̍ē de ē pīya 
ɔkpalɛ̄kā de ala̍ la olo̍ nīi alɔ yɛ ē kā Wɔ̄kā Ɔlwɔnyɛ nīi bū la abɔ̄ yī Ɔwɔ ma̍ ni̍. 

10 Ala̍ ɛlɛjā - itɛ̍ɛhi̍yɛ̍ yī alɔ nɛ; Ɔwɔ titi - itɛ̍ɛhi̍yɛ̍ yī alɔ i̍ngi̍ngɔ̍ɔ nɛ. Lɛlā nīi alɔ ē 

ya̍ pīyeyīta̍ ala̍ āchɛ nīi de ɔtū che Ɔwɔ ma̍ lɛ cha̍ri̍cha̍ri̍; o̍ gba̍a̍ lɛ kpakpa, o̍ i̍ 
tū ābī ɔha̍lɔha̍ ni̍. 

11 Je̍ka a̍a ala̍ jo̍ōkū hīka alɔ ē yɛ̍ɛ̄lā tū ɔ̄chɛ mɔ̄chɛ yī ala̍ i̍ngɔ̍ɔ ke̍e̍ lɔkɔ nīi 

a̍dā ē ya̍ tāa ayi̍ yī anu̍ ɔlɔjā ma̍! 

12 Alɔ ē tū ala̍ yɛngrɔ̄ɔ; alɔ ē ya̍ nīi ūkpɔ̄tū lɛ ala̍ yaya; alɔ ē ra̍ābɔ̄ i̍ngi̍ngɔ̍ɔ ē 

de ala̍ hīka ala̍ ge̍ ya̍ ɔhɔ̄leyī nīi lɛ Ɔwɔ wɔnyɛ ma̍. Wu̍chē oji̍ nɛ, anu̍ hī ala̍ 
ɛra̍ wā ge̍ē nāa ɔpiyɛ yī Ɔchwɔ̄lɛ̍ Oro̍ōre̍ yī nū ba̍la rīgā yī nū a̍nɛ. 

13 Wu̍chē yī lɛlā nūma̍ i̍ngi̍ngɔ̍ɔ, alɔ yɛ amu ē da Ɔwɔ o̍be myɛ̄grāa-myɛ̄grāa. 

Yɛ̄grāa ɔla̍ā nīi alɔ bī ɛrɔ̄ yī Ɔwɔ wā ge̍ de ala̍ ma̍. Ala̍ i̍ nāa anu̍ bāa ɛrɔ̄ yī 
ɔ̄chɛ̄ɛchɛ ɔlamu ma̍ ni̍. Lēchi̍, ɛrɔ̄ yī Ɔwɔ i̍ngɔ̍ɔ ichɛ̄ɛhi nɛ. Wu̍chē oji̍ nɛ, Ɔwɔ 
ɔlɔjā yɛ ē ya̍ u̍ku̍rɔ̍ la ibi̍īyē yī ala̍ āchɛ nīi de ɔtū che ɔ̍ ma̍ a̍nɛ. 

14 Aɛ̍nɛ̍ yī u! Ita yī lɛlā nīi ya̍ ogrēeyī yī āchɛ yī Ɔwɔ abɔ̍ɔ la ajɛ yī Ijudi̍ya ma̍ 

ya̍ ala̍ titi mɛ̍. Aa̍ āchɛ ɛla̍ā nīi - āchɛ yī Ikra̍yisi Iji̍sɔ̄ɔsi abɔ̍ɔ ma̍ nɛ. Alɔcha yī 
ala̍ ɛlɛjā ya̍ ala̍ ichi̍ dwɔ̄bi̍ dwɔ̄bi̍ lɔkɔkɔ nīi 

15 Iju̍u ɛla̍ā ngmo̍ Ādā Iji̍sɔ̄ɔsi ba̍la āchɛ ɔkɛrɔ̄ yī Ɔwɔ, o̍bū gba̍a ya̍ alɔ nūma̍ 

ichi̍ dwɔ̄bi̍ dwɔ̄bi̍ ma̍. E̍ i̍ yɛ ē yɛ̍ɛ̄lā nīi lɛ Ɔwɔ wɔnyɛ ma̍ ni̍ lachi̍ lachi̍. U̍hu̍ 
ke̍e̍ nīi e̍ gba̍a yɛ ē ya̍ āchɛ̄ɛchɛ a̍nɛ. 

16 E̍ gba̍a nōnuni̍ chikpo̍ ge̍ ya̍ nīi alɔ pi̍ye̍mā la ɛrɔ̄ yī Ɔwɔ la ɔkɔ̄ka de 

Ɛchɛkɔcha, ɛrɔ̄ nīi ge̍ē bī ɔhɛ̍ta̍ ge̍ē de wa̍ ma̍! Ɔgɔ̄grāa yī lɛlā ɔdwɔ̄bi̍ yī wā 
wa̍a̍ chlɛhu̍ hɔ̄ aa̍ a̍nɛ. U̍ma̍ama, Ɔwɔ hɛ̍ wā lɛpɔ̄ nīi e̍ ge̍ē mi̍chi̍ ɔdwɔ̄bi̍ 
ɔdwɔnyɛ bɛ̍ɛ̄nɛ̄. 

17 Aɛ̍nɛ̍ yī u! Alɔ ge̍ hɛ̍ hwɛ̍ɛ hī ala̍ yɛ̄grāa pi̍nyɛ̍ ji mɛ̍, eyī yī ala̍ ē bīya alɔ 

kpɛ̍ɛ; alɔ ē chikpo̍ oge̍ gba̍a ma̍ ala̍. I̍ ɔhɛ̍ hwɛ̍ɛ hī ala̍ la ūkpɔ̄tū ni̍, iyī ibi̍īyē ji 
nɛ. 

18 Alɔ yɛ ē chikpo̍ ge̍ ku̍chē wā dikpo̍ba̍ ala̍. Ami Ipɔ̍ɔli pi̍i̍ ma̍ chikpo̍ ge̍ wā 

abɔ̍ɔ gbajɛ la igbɛmɛ̍ɛmla̍a mɛ̍; Isa̍tan i̍ chɛ̄ de alɔ ni̍ a̍nɛ. 

19 Ala̍ je̍ma̍, oji̍ - ɔjā obī wɔ̄wīyā ba̍la odeyīche yī alɔ ma̍? Ala̍ ke̍e̍ nɛ, i̍ 

ɔ̄chɔ̄chɛ ni̍. Ala̍ - ohu̍ nīi alɔ ge̍ē rɛ la iyɔ̄bū yī Ādādā yī alɔ Iji̍sɔ̄ɔsi Ikra̍yisi ē bī 
yɛngrɔ̄ɔ nīi alɔ ya̍ ma̍ ē gbogū la ɔ̄chī ɔla̍ā nīi o̍ ge̍ē wā ma̍ a̍nɛ. 

20 Lēchi̍, ala̍ re̍ka ɛba̍achɛ yī alɔ ba̍la ɔwɔ̄wīyā yī alɔ a̍nɛ. 

1 Alitɛsalona̍yīka 3 

1 Alɔ i̍ bīyɔ̄la̍ yī ogbēyī i̍ngɔ̍ɔ mɛ gɛ ni̍ ma̍, alɔ miya hīka alɔ ge̍ē gblāa amu 

lōra̍alɔ i̍ngɔ̍ɔ la A̍ten ji bɛ̍ɛ̄nɛ̄. 

2 Alɔ de Iti̍mōti ɔɔ̍nɛ̍ yī alɔ nīi - olu̍ku̍rɔ̍ yī Ɔwɔ ba̍la alɔ la Wɔ̄kā Ɔlwɔnyɛ yī 

Ikra̍yisi obī ge̍ ka de āchɛ ma̍ tɛ̄rɔ̄. Alɔ de ɔ̍ tɛ̄rɔ̄ hɛ̄ɛbɛ nīi o̍ ge̍ē tū ala̍ wɔbɔ̄ ya̍ 
nīi ala̍ ē lwɔhu̍ brii la ɔtū ode chōche yī ala̍. 

3 O̍ ge̍ē tū ala̍ wɔbɔ̄ i̍ngɔ̍ɔ hɛ̄ɛbɛ nīi ala̍ i̍ ge̍ē wa̍ābɔ̄ wu̍chē yī ichi̍ nūma̍ nīi e̍ 

yɛ ē ya̍ alɔ ma̍ ni̍. Je̍ka a̍a ala̍ ɛlɛjā jo̍ōkū hīka ita yī ichi̍ eli̍ngɔ̍ɔ ɛla̍ā bū lɔkɔ nīi 
Ɔwɔ ɔlɔjā chikpo̍ nīi o̍ ge̍ē hɔ̄ de ala̍ ma̍! 

4 Wu̍chē oji̍ nɛ, yɛ̄grāa nīi alɔ e̍e hɔ̄ tāa ala̍ ma̍, alɔ koko̍o i̍ngɔ̍ɔ lɔ̄lā de ala̍ 

hīka e̍ ge̍ē ya̍ alɔ ichi̍. Ala̍ chī ma̍ mɛ̍ hīka i̍ngɔ̍ɔ nīi o̍ lɛ hɔ̄ ma̍ bɛ̍ɛ̄nɛ̄ a̍nɛ. 

5 Ɔla̍ā - ohu̍ nīi n de Iti̍mōti tɛ̄rɔ̄ bɛ̍ɛ̄nɛ̄ a̍nɛ. N i̍ bīyɔ̄la̍ yī nū mɛ gɛ ni̍ ma̍ nīi n 

de ɔ̍ tɛ̄rɔ̄ hɛ̄ɛbɛ ge̍ē jo̍ōkū lɔkɔ nīi ɔtū ode chōche yī ala̍ lɛ ma̍ a̍nɛ. Lēchi̍ lēchi̍, 
n chī jo̍ōkū hīka Ɔngūwɛ̄gā i̍ tu̍ ala̍ tū, ya̍ nīi u̍ku̍rɔ̍ nīi alɔ ya̍ wa̍a̍ ma̍ de chāajɛ 
we̍ ni̍. 

6 U̍ma̍ama, Iti̍mōti cha bū abɔ̍ɔ la ɛbɛ yī ala̍, bī wɔ̄kā ɔnɛ̄ɛhɛhi yī ɔtū ode 

chōche ba̍la ɔhɔtū yī ala̍ ge̍ ka de alɔ mɛ̍. O̍ ka de alɔ ka ala̍ ɔ̍lɔ ē gbɛri̍ya̍ tū 
aɛ̍lɛ hwɔhi hwɔhi myɛ̄grāa-myɛ̄grāa. Ala̍ ɔ̍lɔ yɛ ē chikpo̍ ge̍ē ma̍ aɛ̍lɛ i̍ngi̍ngɔ̍ɔ 
lɔkɔ nīi aɛ̍lɛ yɛ ē chikpo̍ ge̍ē ma̍ ala̍ ma̍. 

7 Bū la ɛbɛ ɔla̍ā, ichi̍ wa̍a̍ ba̍la akanya nīi hɔ̄ de alɔ ma̍, lɛlā yī ala̍ ya̍ nīi alɔ de 

lwɔhu̍ brii ke̍e̍, aɛ̍nɛ̍ yī u. Ɔtū ode chōche yī ala̍ tū alɔ yɛngrɔ̄ɔ ke̍e̍ a̍nɛ. 

8 Wu̍chē oji̍ nɛ, ala̍ ge̍ yarɛ brii abɔ̍ɔ la ɔhɔ̄leyī nīi ala̍ lɛ la Ādā ma̍, o̍ re̍ka 

u̍ma̍ama nīi alɔ e̍e hɔ̄hɔ̄leyī lēchi̍ lēchi̍ we̍ a̍nɛ. 

9 U̍ma̍ama, alɔ ge̍ē da Ɔwɔ o̍be ē da ala̍ ē mɛ bɛ̍ɛ̄nɛ̄. Alɔ yɛ ē da ɔ̍ o̍be wu̍chē 

yī ɔwɔ̄wīyā nīi alɔ lɛ u̍ma̍ama la iyɔ̄bū yī Ɔwɔ lɛhu̍ yī ala̍ ma̍. 

10 La otu̍ kɛ̄ɛ yɛnɔ oo, alɔ ē ra̍ābɔ̄ de ɔ̍ la ūkpɔ̄tū wa̍a̍ hīka o̍ ge̍ kɔ̄pɛ̄ ta̍ de alɔ 

nīi alɔ ē wā ge̍ ma̍ ala̍ la eyī, hɛ̄ɛbɛ nīi alɔ ē tū ala̍ wɔbɔ̄ la ɔtū ode chōche yī 
ala̍. 

11 Ɔwɔ yī alɔ nīi - A̍dā yī alɔ ma̍, ba̍la Ādādā yī alɔ, Iji̍sɔ̄ɔsi ge̍ gbla̍a ɔpɔ̄pū lā 

de alɔ nīi alɔ ē wā dikpo̍ba̍ ala̍. 

12 Ādā ɔlɔjā ge̍ ya̍ nīi ɔhɔtū nīi ala̍ lɛ de ɔ̍nyīnū ma̍ ba̍la onīi ala̍ lɛ ba̍la āchɛ 

wa̍a̍ ma̍ ge̍ jɛ̄ ga iyɔ̄bū iyɔ̄bū. O̍ ge̍ ya̍ i̍ngɔ̍ɔ hɛ̄ɛbɛ nīi o̍ ge̍ de lɛ bāa ɔhɔtū nīi 
alɔ lɛ de ala̍ titi ma̍. 

13 Bū la ɛbɛ ɔla̍ā, o̍ ge̍ē ya̍ nīi ūkpɔ̄tū yī ala̍ ē de lwɔhu̍ brii. Bɛ̍ɛ̄nɛ̄ ma̍, ala̍ ge̍ē 

de ē hwɔhi la ɔgɔ̄grāa ē lɛ cha̍cha̍ ke̍e̍ la iyɔ̄bū yī Ɔwɔ A̍dā yī alɔ la olo̍ ɔla̍ā nīi 
Ādādā yī alɔ, Iji̍sɔ̄ɔsi ge̍ē wā ba̍la āchɛ wa̍a̍ nīi - iyī nū ma̍. 

1 Alitɛsalona̍yīka 4 

1 Aɛ̍nɛ̍ yī u! Je̍ka a̍a ala̍ ngū bū la abɔ̄ yī alɔ lɔkɔ nīi ala̍ ge̍ē ya̍ ɔhɔ̄leyī nīi hi 

Ɔwɔ ɔtū ma̍? Ɔpɔ̄pū ɔla̍ā nīi ala̍ chī yɛ ē ya̍ ɔhɔ̄leyī yī ala̍ a̍nɛ. U̍ma̍ama, alɔ yɛ 
ē ra̍ābɔ̄ de ala̍. Ala̍ chu̍chu̍u, bū la riyī yī Ādā Iji̍sɔ̄ɔsi, ala̍ ā chɛ̄rī nīi ala̍ ge̍ ya̍ 
i̍ngɔ̍ɔ ga iyɔ̄bū iyɔ̄bū. 

2 Je̍ka a̍a ala̍ jo̍ōkū yī lɛlā ongōngū nīi alɔ ngū ala̍ bū la wɔhu̍ yī Ādā Iji̍sɔ̄ɔsi 

ɔlɔjā ma̍? 

3 Ɔjā nīi Ɔwɔ chikpo̍ de ala̍ ma̍ re̍ka ɔlɛcha̍cha̍. O̍ chikpo̍ nīi ala̍ ge̍ē lɛ 

cha̍ri̍cha̍ri̍ hɔ̄ ke̍e̍ hī ya̍chi lɛlā ɔyɔ̍ɔ̄ya̍. 

4 Ɔ̄chɛ mɔ̄chɛ lipu̍ yī ala̍ angrɔ̄ɔ ge̍ jɔ̍ɔkɔ ya̍ nīi o̍ ge̍ lɛ ɔnyā wɔ̄bɔ̄bɔ̄ yī nū la 

ɔpɔ̄pū ɔnɛ̄ɛhɛhi ba̍la otūlichō. 

5 I̍ ɔya̍ la ɔpɔ̄pū yī a̍hla̍ ɔdwɔ̄bi̍ ji lɔkɔ nīi āchɛ i̍ je̍ Ɔwɔ ni̍ ē ya̍ ma̍ ni̍. 

6 Lipu̍ yī lɛlā oli̍ngɔ̍ɔ ɔla̍ā, Ɔwɔ i̍ chikpo̍ nīi ɔ̄chɔ̄chɛ ge̍ ya̍ ɔɔ̍nɛ̍ yī nū ɔha̍ abi̍ 

kɛ̄ɛ ya̍ ɔ̄ re̍ ni̍. Alɔ koko̍o de ala̍ i̍ngɔ̍ɔ je̍ mɛ̍. Alɔ ta̍ ala̍ ɔna hīka, Ādā ge̍ē de 
ichi̍ ke̍ke̍ni̍ ē de ɔ̄chɛ nīi ge̍ ya̍ i̍ngɔ̍ɔ ma̍. 

7 Ɔwɔ i̍ hī alɔ ɛra̍ hɛ̄ɛbɛ nīi alɔ ge̍ē hɔ̄ la ya̍chi yī lɛlā ɔyɔ̍ɔ̄ya̍ ni̍. Ɔlɛcha̍cha̍ nīi 

o̍ hī alɔ yī nū a̍nɛ. 

8 Wu̍chē ɔla̍ā, ɔ̄chɛ mɔ̄chɛ nīi ge̍ hi̍hi̍yo̍ yī lɛlā ongōngū nūma̍, i̍ ɔ̄chɛ̄ɛchɛ nīi 

ɔlɔjā yɛ ē hi̍hi̍yo̍ yī nū a̍ni̍; Ɔwɔ nīi de Uhu Ɔnɛ̄ɛhɛhi yī nū de ala̍ ma̍ nīi o̍ 
hi̍hi̍yo̍ yī nū a̍nɛ. 

9 O̍ i̍ ngma̍ nīi n ē gba̍a ē ta̍ īpū ka lɛlā ku̍ ɔhɔtū ɔlɛ ba̍la aɛ̍nɛ̍ yī ala̍ la abɔ̄ yī 

Ikra̍yisi ē gɛ ni̍. Ala̍ ɛlɛjā, Ɔwɔ ngū ala̍ wa̍a̍ lɔkɔ nīi ala̍ ge̍ē yɔ̍ɔhɔtū yī ɔ̍nyīnū 
ma̍ mɛ̍. 

10 Ala̍ chī yɛ̍ɛ̄lā i̍ngɔ̍ɔ ke̍e̍ pīyeyīta̍ aɛ̍nɛ̍ yī ala̍ wa̍a̍ abɔ̍ɔ la ajɛ yī Imɛsɛdo̍niya 

mɛ̍. Aɛ̍nɛ̍ yī u, alɔ ra̍ābɔ̄ hīka ala̍ ge̍ ya̍ i̍ngɔ̍ɔ ga iyɔ̄bū iyɔ̄bū. 

11 Ala̍ ā chɛ̄rī gba̍a̍ nīi ala̍ ge̍ gblāa du̍mɔ̍. Ala̍ ā deyīrɛ u̍ku̍rɔ̍ yī ala̍ ɛlɛjā, ya̍ 

okpo bī bī iyī ala̍ lɔkɔ nīi alɔ koko̍o de ala̍ o̍bū ma̍. 

12 Bū la ɔpɔ̄pū nūma̍ ala̍ ge̍ē lɛ otūlichō la eyī yī āchɛ nīi i̍ chɛ̄ku Ɔwɔ ni̍ ma̍. 

Bū la ɔla̍ā, ɔjā mɔjā nīi ge̍ē ku̍ ala̍ ɔkɔ, ala̍ i̍ ge̍ē gbēyī la ɔ̄chɔ̄chɛ o̍bū lɛ ɔjā 
ɔ̍lɔma̍ ni̍. 

13 Aɛ̍nɛ̍ yī u, alɔ chikpo̍ nīi ala̍ ge̍ jo̍ōkū lɛlā olēchi̍ lēchi̍ nīi hɔ̄ abɔ̍ɔ ku̍ āchɛ nīi 

pīyaku̍ mɛ̍ ma̍. Alɔ ya̍ i̍ngɔ̍ɔ lɛbɛ nīi ala̍ i̍ ge̍ē he̍ēyīwɔnɔ bāa āchɛ ɛha̍ nīi i̍ 
deyīche ɔjɔ̄jā ni̍ ma̍ ni̍. 

14 Alɔ wa̍a̍ chɛ̄ hīka Iji̍sɔ̄ɔsi pīyaku̍ o̍bū gba̍a hye̍ēyī bū la okū. Bū la ɛbɛ ɔla̍ā, 

alɔ wa̍a̍ chɛ̄ bɛ̍ɛ̄nɛ̄ hīka āchɛ nīi de ɔtū che Iji̍sɔ̄ɔsi pīyaku̍ la anu̍ ma̍, Ɔwɔ ge̍ē 
de wa̍ ē hye̍ēyī wā ba̍la Iji̍sɔ̄ɔsi ɔlɔjā. 

15 Lɛlā nūma̍ nīi alɔ yɛ ē ka ma̍ bū la lɛlā ongōngū yī Ādā ɔlɔjā: Alɔ nīi ge̍ē 

hɔ̄leyī la Ɔ̄chī ɔla̍ā nīi Ādā ge̍ē wā ma̍ i̍ ge̍ē pīya ē yɔbū de āchɛ nīi pīyaku̍ mɛ̍ 
ma̍ ni̍. 

16 Yɛ̄grāa ɔla̍ā, ojiya yī ɔna ge̍ē bīyɛchɛ. Ɔkɔlɛ̄lā yī ɔlɛhu̍ yī ayɛ̍ɛ̄chɛ̄rɔ̄ yī Ɔwɔ 

ge̍ē bīyɛchɛ. Lɛjī yī Ɔwɔ ɔlɔjā ge̍ē kɛlā. Bɛ̍ɛ̄nɛ̄, Ādā ɔlɔjā ge̍ē bū abɔ̍ɔ la ichō 
wā. Āchɛ nīi de ɔtū che Ikra̍yisi pīyaku̍ la anu̍ ma̍ ge̍ē hye̍ēyī wā la ɔhɔ̄leyī 
yɔbɔ̄ɔbū. 

17 Bɛ̍ɛ̄nɛ̄ ma̍, alɔ nīi ge̍ē hɔ̄leyī la olo̍ ɔla̍ā ma̍, e̍ ge̍ē gla alɔ duu wa̍a̍ ba̍la aa̍ 

pīya ē yɛ ē grāa Ādā ga abɔ̍ɔ la akpɔ̍ɔwɔ. I̍ngɔ̍ɔ ke̍e̍ nīi o̍ ge̍ē lɛ nīi alɔ ge̍ hɔ̄ 
ba̍la Ādā yɛ̄grāa ɔha̍lɔha̍ bɛ̍ɛ̄nɛ̄ a̍nɛ. 

18 O̍ lɛ i̍ngɔ̍ɔ ma̍, ala̍ ya̍ nīi ūkpɔ̄tū ge̍ lɛ ɔ̍nyīnū yaya bū la lɛlā nūma̍ wa̍a̍ gɛ. 

1 Alitɛsalona̍yīka 5 

1 Aɛ̍nɛ̍ yī u, o̍ i̍ ngma̍ nīi n ge̍ gba̍a ta̍ īpū ka lɛlā ku̍ yɛ̄grāa ba̍la olo̍ nīi lɛlā 

nūma̍ wa̍a̍ ge̍ē ya̍ ma̍ ē de ala̍ gɛ ni̍. 

2 Wu̍chē oji̍ nɛ, ala̍ ɛlɛjā jo̍ōkū hwɔhi hwɔhi hīka Ɔ̄chī Ɔwɔ̄wā Yī Ādā ge̍ē lɛ 

lɔkɔ nīi uwī wā la otu̍ ma̍. 

3 Yɛ̄grāa nīi āchɛ ge̍ē ka hīka ɔjāha̍ ɔjāha̍ wa̍a̍ ɔ̍lɔ hi̍ya cho̍cho̍, gbo dɔ̍dɔ̍ ke̍e̍ 

mɛ̍ ma̍, ɔchāajɛ ge̍ē wā la aa̍ ɔpɔ̄ɔpɛ̄. O̍ ge̍ē lɛ ke̍e̍ bāa wɔma yī ɔyi̍ nīi ɔnyā lā 
ma̍. Ɔ̄chɔ̄chɛ i̍ ge̍ē hɛ̍ga ē hī ɔchāajɛ ɔla̍ā mɛ ni̍. 

4 Aɛ̍nɛ̍ yī u, ala̍ ma̍ i̍ tū la ɛbɛ odobū ni̍ ma̍; ɔ̄chī ɔla̍ā i̍ ge̍ē bū ala̍ kpu̍u̍ bāa 

uwī ma̍ ni̍. 

5 Ala̍ wa̍a̍ - āchɛ yī ɛbɛ ɔlɛgēdēgēdē nɛ; ala̍ - āchɛ yɛnɔ gēdēgēdē nɛ. Alɔ i̍ 

āchɛ yī otu̍ kɛ̄ɛ ɛbɛ odobū īchāha̍ īchāha̍ ni̍. 

6 Wu̍chē ɔla̍ā, alɔ ā gbwɔlā bāa āchɛ ehēhī ma̍ ni̍; alɔ ā gboleyī myɛ̄grāa-

myɛ̄grāa. Alɔ ā de wīyɔ̄jā ɔwɔ̄wīyā ni̍. 

7 Otu̍ nīi āchɛ ē gbwɔlā a̍nɛ; otu̍ nīi āchɛ chī gwa̍ ɔjā de ē wɔ̄wīyā a̍nɛ. 

8 Alɔ ma̍ - āchɛ yī yɛnɔ gēdēgēdē nɛ. O̍ lɛ i̍ngɔ̍ɔ ma̍ alɔ ā de wīyɔ̄jā ɔwɔ̄wīyā 

ni̍. Alɔ ā nāa ɔtū ode chōche ba̍la ɔhɔtū ru la iyē bāa a̍bi̍ije ɔlɛpatapata ɔha̍ nīi 
e̍ ē de ē kla̍ ɔgɛgɛ lɛwu̍ okpo̍ōkpo̍ ma̍. Ɔhɛ̍ta̍ nīi alɔ deyīche ma̍ ge̍ re̍ka okpo 
ɔkla̍lɛhu̍. 

9 Ɔwɔ i̍ hu alɔ ohōhu nīi alɔ ge̍ē chōo̍chē mi̍chi̍ yī ɔtū ngurangura yī nū ni̍. 

Ɔkɔkɔ ɔla̍ā, o̍ hu alɔ hɛ̄ɛbɛ nīi alɔ ge̍ē nāa ɔhɛ̍ta̍ ē bū la abɔ̄ yī Ādādā yī alɔ 
Iji̍sɔ̄ɔsi Ikra̍yisi. 

10 Iji̍sɔ̄ɔsi nūma̍ pīyaku̍ de alɔ, hɛ̄ɛbɛ nīi alɔ ge̍ē hɔ̄leyī ngmo̍tu̍chɛ̄ ba̍la anu̍, o̍ 

ge̍ ro̍ōre̍ka alɔ hɔ̄leyī kɛ̄ɛ ko̍ōku̍ la olo̍ nīi o̍ ge̍ē wā ma̍. 

11 Wu̍chē ɔla̍ā, ala̍ ā tū ɔ̍nyīnū yɛngrɔ̄ɔ, tū ɔ̍nyīnū wɔbɔ̄ i̍ngɔ̍ɔ lɔkɔ nīi ala̍ yɛ aa̍ 

ē ya̍ ma̍ kpɔ̍ɔ̍ gɛ. 

12 Ala̍ chu̍chu̍u, aɛ̍nɛ̍ yī u! Ala̍ ā de otūlichō hwɔhi hwɔhi de āchɛ nīi yɛ ē ya̍ 

u̍ku̍rɔ̍ la olo̍ōlo̍ yī ala̍ ma̍. Āchɛ ɛla̍ā nīi Ādā hu wa̍ nīi ē ge̍ē deyīrɛ ala̍ ē ngū 
ala̍ lɛlā ma̍ nɛ. 

13 Ala̍ ā yɛ̍ɛ̄lā tāa aa̍ la otūlichō ɔlamu ɔlamu ba̍la ɔhɔtū wu̍chē yī u̍ku̍rɔ̍ nīi e̍ 

yɛ ē ya̍ ma̍. Ala̍ ā hɔ̄ la ogbodɔ̍dɔ̍ ba̍la ɔ̍nyīnū. 

14 Ala̍ chu̍chu̍u, aɛ̍nɛ̍ yī u! Ala̍ ā ta̍ āchɛ nīi gblāa ji nīi i̍ yɛ ē ya̍ ɔjɔ̄jā ni̍ ma̍ ɔna 

gɛ. Ala̍ ā tū āchɛ ɛlɛkpekpe wɔbɔ̄ nīi e̍ ge̍ lɛ brii. Ala̍ ā tū āchɛ ɛlɛkwīkwī wɔbɔ̄ 
nīi ala̍ ā ge̍ mlɔtū kpɔ̍ɔ̍ tāa āchɛ wa̍a̍. 

15 Ala̍ e̍e chɛ̄ nīi āchɛ ge̍ bī lɛlā abi̍ ɔyɔ̍ɔ̄ya̍ ku̍re̍ yī lɛlā abi̍ ni̍. Ɔkɔkɔ ɔla̍ā, ala̍ ā 

chɛ̄rī gba̍a̍ lɛbɛ nīi ala̍ ge̍ lɛ̍ɛhi tāa ɔ̍nyīnū ba̍la āchɛ wa̍a̍ myɛ̄grāa-myɛ̄grāa. 

16 Ala̍ ā wɔ̄wīyā myɛ̄grāa-myɛ̄grāa. 

17 Ala̍ ā jɔhā de Ɔwɔ yɛ̄grāa ɔha̍lɔha̍. 

18 Ala̍ ā da o̍be yī wɔga la lɛlāha̍-ɛlāha̍ wa̍a̍. Ɔjā nīi Ɔwɔ chikpo̍ la abɔ̄ yī ala̍ la 

ɔhɔ̄leyī nīi ala̍ lɛ la Ikra̍yisi Iji̍sɔ̄ɔsi ma̍ hɔ̄ aa̍ a̍nɛ. 

19 Ala̍ e̍e ku̍ Uhu Ɔnɛ̄ɛhɛhi Yī Ɔwɔ chi̍yɛ ni̍. 

20 Ala̍ e̍e chi̍hi̍ya̍ yī ɛrɔ̄ nīi Ɔwɔ tū ma̍ ni̍. 

21 Ala̍ ā de ɔjāha̍ ɔjāha̍ wa̍a̍ tū la ɔmama̍ o̍bū: Ala̍ ā nāa onīi - ɔnɛ̄ɛhɛhi ma̍. 

22 Ala̍ gwō gbo̍o̍ hī ɔdwɔ̄bi̍ ɔha̍lɔha̍ wa̍a̍. 

23 Ɔwɔ nīi ē de ogbodɔ̍dɔ̍ ē de alɔ ma̍ ge̍ ya̍ nīi ala̍ ge̍ lɛ cha̍ri̍cha̍ri̍ la ɔpɔ̄pū 

ɔha̍lɔha̍ wa̍a̍. O̍ ge̍ de ūkpɔ̄tū ba̍la uhu ba̍la ibi̍īyē yī ala̍ wa̍a̍ gbō hwɔhi hwɔhi. 
O̍ ge̍ ya̍ i̍ngɔ̍ɔ hɛ̄ɛbɛ nīi lɛfiyɛ ɔha̍lɔha̍ ge̍ e̍e hɔ̄ de ala̍ la Ɔ̄chī Ɔwɔ̄wā yī Ādādā 
yī alɔ Iji̍sɔ̄ɔsi Ikra̍yisi ni̍. 

24 Anu̍ ɔlɔjā nīi hī ala̍ ɛra̍ ma̍ ge̍ē ya̍ i̍ngɔ̍ɔ, wu̍chē oji̍ nɛ, o̍ ngma̍ la ode ɔtū 

che ɔ̍. 

25 Ala̍ ā jɔhā de alɔ titi, aɛ̍nɛ̍ yī u! 

26 Ala̍ ā da aɛ̍nɛ̍ yī alɔ wa̍a̍ o̍be la ɔgɛnɛgɛnɛ yī lɛɛ̍nɛ̍. 

27 Ala̍ ā chu̍chu̍u aɛ̍nɛ̍ yī u! Bū la wɔhu̍ yī Ādādā ɔlɔjā, ala̍ ā ma̍ īpū nūma̍ ka 

de aɛ̍nɛ̍ yī alɔ wa̍a̍. 

28 Ɔpiyɛ yī Ādādā yī alɔ Iji̍sɔ̄ɔsi Ikra̍yisi ge̍ hɔ̄ ba̍la ala̍ wa̍a̍. 

2 Alitɛsalona̍yīka 

2 Alitɛsalona̍yīka 1 

1 Ami Ipɔ̍ɔli ba̍la Isa̍yi̍lāasi ba̍la Iti̍mōti ta̍ īpū nūma̍ tɛ̄rɔ̄ a̍nɛ. Alɔ tɛ̄rɔ̄ nūma̍ hu 

ala̍ alogrēeyī yī āchɛ yī Ɔwɔ nīi hɔ̄ la ajɛ yī Itɛsalona̍yīka ma̍. Ala̍ nīi - āchɛ yī 
Ɔwɔ A̍dā yī alɔ, gba̍a iyī Ādā Iji̍sɔ̄ɔsi Ikra̍yisi ma̍. 

2 Ɔwɔ A̍dā ba̍la Ādā Iji̍sɔ̄ɔsi Ikra̍yisi ge̍ de ɔpiyɛ ba̍la ogbodɔ̍dɔ̍ de ala̍ wa̍a̍. 

3 Aɛ̍nɛ̍ yī u! Alɔ ge̍ē da Ɔwɔ o̍be myɛ̄grāa-myɛ̄grāa ē de ala̍. O̍ ngma̍ nīi alɔ ē 

ya̍ i̍ngɔ̍ɔ wu̍chē oji̍ nɛ, ɔtū ode chōche yī ala̍ yɛ abɔ̍ɔ ē jɛ̄ gba̍a̍; ɔhɔtū nīi ala̍ lɛ 
ba̍la ɔ̍nyīnū ma̍ gba̍a yɛ abɔ̍ɔ ē lɔ̄kū gba̍a̍ ē gāa iyɔ̄bū iyɔ̄bū. 

4 Ɔla̍ā - ohu̍ nīi alɔ ɛlɛjā ē bī ala̍ ē gbogū la ogrēeyī yī āchɛ yī Ɔwɔ i̍ngɔ̍ɔ wa̍a̍ 

a̍nɛ. Ɔpɔ̄pū nīi ala̍ bī mlɔtū gba̍a de ɔtū che Ɔwɔ kpɔ̍ɔ̍ lipu̍ yī ichi̍ nīi e̍ yɛ ē ya̍ 
ala̍ ba̍la akanya nīi hɔ̄ de ala̍ ma̍ nīi alɔ ē bī gbogū a̍nɛ. 

5 Ochi̍chi̍ yī lɛlā nīi de lɛpɔ̄ ɔhɔ̍ɔ̄hɛ̍ kpakpa yī Ɔwɔ ē chabɔ̄ ma̍ hɔ̄ ma̍ a̍nɛ. 

Wu̍chē oji̍ nɛ, bū la lɛlā oli̍ngɛ̍ɛ̄nɛ̄ nūma̍ wa̍a̍, ala̍ ge̍ē de ē hwɔhi hwɔhi ē 
ngma̍ la ɛbɛ yī Ɔchwɔ̄lɛ̍ Oro̍ōre̍ yī nū nīi ala̍ yɛ ē mi̍chi̍ lɛhu̍ yī nū ma̍. 

6 Ɔwɔ ge̍ē ya̍ ɔjā nīi hwɔhi kpakpa ma̍: O̍ ge̍ē de ichi̍ ɔmɔ̍ɔ̄ma̍ ē de āchɛ ɛla̍ā 

nīi ē ya̍ nīi ala̍ ē mi̍chi̍ ma̍. 

7 O̍ chī ge̍ē de ibi̍īyē ɔhɛ̍ cha̍a̍ ē de ala̍ nīi yɛ ē mi̍chi̍ o̍bū ma̍, ba̍la alɔ 

i̍ngi̍ngɔ̍ɔ. O̍ ge̍ē ya̍ i̍ngɔ̍ɔ la yɛ̄grāa nīi Ādā Iji̍sɔ̄ɔsi ge̍ē bīyɛchɛ ē bū la ichō wā 
ba̍la ayɛ̍ɛ̄chɛ̄rɔ̄ ɛnɛ̄kɛ̄kū yī nū ma̍. 

8 O̍ ge̍ē bī ɔla̍ ɔha̍ nīi yɛ ē chɔ̄chɛ̄ ma̍ ē wā ge̍ē de ichi̍ ɔmɔ̍ɔ̄ma̍ de āchɛ nīi i̍ je̍ 

Ɔwɔ ni̍ ma̍ ba̍la enīi tɔ̍ɔkɔ yī Wɔ̄kā Ɔlwɔnyɛ yī Ādā Iji̍sɔ̄ɔsi ma̍. 

9 Āchɛ ɛla̍ā ge̍ē mi̍chi̍ gba̍a̍ lipu̍ yī ichi̍ nīi - ɔchāajɛ ku yɛ̄grāa ɔha̍lɔha̍ ma̍. E̍ 

ge̍ē de wa̍ ē hɛ̍ hwɛɛ ē gblāa hī iyɔ̄bū yī Ādā ba̍la rīgā ɔnɔ̄kɔ̄kū yī nū. 

10 I̍ngɔ̍ɔ nīi o̍ ge̍ē lɛ la ɔ̄chī ɔla̍ā nīi Ikra̍yisi ge̍ē wā ge̍ē nāa ɔkɔ̄kā bū la abɔ̄ yī 

āchɛ yī nū, ba̍la otūlichō bū la abɔ̄ yī āchɛ nīi de ɔtū che ɔ̍ ma̍ a̍nɛ. Ala̍ titi ge̍ē 
tū lipu̍ yī āchɛ nūma̍; wu̍chē oji̍ nɛ, ala̍ chɛ̄ku ɛrɔ̄ yī Ɔwɔ nīi alɔ koko̍o de ala̍ 
ma̍. 

11 Ɔla̍ā - ohu̍ nīi alɔ ē jɔhā de ala̍ myɛ̄grāa-myɛ̄grāa a̍nɛ. Alɔ yɛ ē ra̍ābɔ̄ hīka 

Ɔwɔ yī alɔ ge̍ ya̍ nīi ala̍ ge̍ hwɔhi hwɔhi ngma̍ la ɔhɔ̄leyī nīi o̍ hī ala̍ ɛra̍ yī nū 
ma̍. Bū la wɔhu̍ yī nū, o̍ ge̍ē ya̍ lɛbɛ nīi ɔhɔ̍ɔ̄hla̍ yī lɛlā ɔnɛ̄ɛhɛhi yī ala̍, ba̍la 
u̍ku̍rɔ̍ yī ɔtū ode chōche yī ala̍ ge̍ē gɔ̄grāa ke̍e̍. 

12 Bū la ɔpɔ̄pū nūma̍, riyī yī Ādādā yī alɔ, Iji̍sɔ̄ɔsi ge̍ē nāa rīgā ke̍ke̍ni̍ ē bū la 

abɔ̄ yī ala̍, rīgā yī ala̍ titi ge̍ē bū la abɔ̄ yī nū i̍ngi̍ngɔ̍ɔ. Onūma̍ wa̍a̍ ge̍ē ya̍ 
i̍ngɔ̍ɔ ē bū la ɔpiyɛ yī Ɔwɔ yī alɔ ba̍la Ādā Iji̍sɔ̄ɔsi Ikra̍yisi. 

2 Alitɛsalona̍yīka 2 

1 U̍ma̍ama, lɛlā yī ɔwɔ̄wā yī Ādādā yī alɔ, Iji̍sɔ̄ɔsi Ikra̍yisi ba̍la otu̍ grēeyī 

ngmo̍tu̍chɛ̄ ba̍la anu̍ ɔlɔjā nīi alɔ ge̍ē ka bɛ̍ɛ̄nɛ̄ a̍nɛ: Ala̍ chu̍chu̍u aɛ̍nɛ̍ yī u! 

2 Ala̍ e̍e hli̍kpa̍ de ya̍ chu̍chuchu̍ la ɛri̍ya̍ ogbōgbo kɛ̄ɛ de hi̍yɛ̄ngura bū la opo̍ 

la oko̍o yī āchɛ ɛha̍ hīka Ɔ̄chī Ɔwɔ̄wā Yī Ādā ɔ̍lɔ gbajɛ mɛ̍ ni̍. Ɔ̄chɛ ɔha̍ nīi ka̍a 
yɛ ē mwɔ̍ɔmu ma̍ kɛ̄ɛ ɔ̄chɛ nīi yɛ ē ka lɛlā yī Ɔwɔ ma̍ ka̍a ka i̍ngɔ̍ɔ a̍nɛ oo! Kɛ̄ɛ 
e̍ ka̍a ka hīka aɛ̍lɛ ta̍ tū la īpū i̍ngɔ̍ɔ tɛ̄rɔ̄ a̍nɛ oo! 

3 Ala̍ e̍e chɛ̄ nīi ɔ̄chɔ̄chɛ ge̍ gwi̍bobo tū ala̍ la ɔpɔ̄pū ɔha̍lɔha̍ ni̍ lachi̍ lachi̍. 

Wu̍chē oji̍ nɛ, Ɔ̄chī ɔla̍ā i̍ ge̍ē wā ni̍ kpɛɛ gbo̍ yɛ̄grāa nīi āchɛ ɛha̍ ge̍ē hi̍hi̍yo̍ yī 
Ɔwɔ ka ɔ̍lɔ i̍ ɔchwɔ̄lɛ̍ yī aa̍ gɛ ni̍ ma̍. Anu̍ Ɔdwɔ̄bi̍ Lɛlā ɔla̍ā nīi Ɔwɔ ge̍ē nū ɔ̄ 
ta̍tū la ayekū oli̍gba̍o̍ ma̍ ge̍ē wā i̍ngi̍ngɔ̍ɔ o̍bū. 

4 Wu̍chē oji̍ nɛ, anu̍ Ɔdwɔ̄bi̍ Lɛlā ɔla̍ā ge̍ē hi̍hi̍yo̍ yī lɛlāha̍ ɛlāha̍ wa̍a̍ nīi āchɛ ē 

nāa bāa lɛlā yī Ɔwɔ ma̍. O̍ ge̍ē nāa iyī anu̍ ɔlɔjā ke̍ke̍ni̍ ē hɛ̍ ɔjā ɛla̍ā wa̍a̍. O̍ 
ge̍ē nōnuni̍ ē chɛ̄ ge̍ē hyāhɔ̄ la u̍nu̍ yī Ɔwɔ ē nāa iyī nū ka anɔ̍lɔ - Ɔwɔ nɛ. 

5 Ala̍ i̍ bla gɛ ni̍? Je̍ka n koko̍o de ala̍ i̍ngɔ̍ɔ yɛ̄grāa nīi n hɔ̄ abɔ̍ɔ ba̍la ala̍ ma̍? 

6 Ɔjā ɔha̍ chī hɔ̄ abɔ̍ɔ nīi hu nīi lɛlā nūma̍ wa̍a̍ ya̍ we̍ ni̍ ma̍. Je̍ka a̍a ala̍ je̍ ɔjā 

nīi hu̍ ma̍? Yɛ̄grāa ɔ̍lɔma̍ ge̍ de gbajɛ kpakpa o̍bū mɛ̍, Ɔdwɔ̄bi̍ Lɛlā ɔla̍ā ge̍ē 
bīyɛchɛ bɛ̍ɛ̄nɛ̄. 

7 Wɔbi̍ Lɛlā Ɔdwɔ̄bi̍ Ɔdwɔnyɛ ɔ̍lɔma̍ nīi ɔ̄chɛ i̍ jo̍ōkū ni̍ ma̍ yɛ ē ya̍ u̍ku̍rɔ̍ 

u̍ma̍ama mɛ̍. Ɔjā nīi ge̍ē ya̍ ma̍ i̍ chī ge̍ē ya̍ ni̍ kpɛɛ nīi e̍ ē de ɔ̄chɛ nīi ku̍ ɔ̄ bī 
ma̍ ē gwō gbo̍o̍ ē hī ɔpɔ̄pū o̍bū. 

8 Bɛ̍ɛ̄nɛ̄ ma̍, Ɔdwɔ̄bi̍ Lɛlā ɔla̍ā ge̍ē bīyɛchɛ. Ādā Iji̍sɔ̄ɔsi ge̍ē wā bɛ̍ɛ̄nɛ̄ ge̍ē de ɔ̍ 

ē ngmo̍ la owu ɔhɔ̍ɔ̄hɛ̍ nīi ge̍ē bū la oko̍o yī nū ma̍. Iji̍sɔ̄ɔsi ge̍ē de ɔ̍ ē chāajɛ 
la rīgā yī ɔwɔ̄wā yī nū yɛ̄grāa ɔla̍ā nīi o̍ ge̍ē wā ma̍. 

9 Ɔdwɔ̄bi̍ Lɛlā ɔla̍ā ge̍ē bī wɔhu̍ yī Isa̍tan ē wā ge̍ē yɛ̍ɛ̄lā ɔlɛbɛ̍bi̍ ba̍la obūdeyī 

ba̍la i̍mamachi̍ ita ɔha̍lɔha̍ wa̍a̍. 

10 O̍ ge̍ē bī yɛ̍gra̍ ɔdwɔ̄bi̍ ɔha̍lɔha̍ wa̍a̍ ē gla̍ āchɛ nīi gbɔma ge̍ē chāajɛ ma̍. E̍ 

ge̍ē chāajɛ wu̍chē oji̍ nɛ, e̍ i̍ nāa lɛlā olēchi̍ lēchi̍ ba̍ ɔgɛgɛ, ywɔ̍ɔnyɛ yī nū 
hɛ̄ɛbɛ lɛ ɔhɛ̍ta̍ ke̍e̍ ni̍. 

11 Wu̍chē ɔla̍ā, Ɔwɔ de wɔhu̍ yī lɛlā ɔdwɔ̄bi̍ tɛ̄rɔ̄ ge̍ ya̍ u̍ku̍rɔ̍ la ibi̍īyē yī wā. 

Ɔla̍ā ya̍ nīi e̍ de ɔtū che lɛlā arīmɛ̄ arīmɛ̄ bɛ̍ɛ̄nɛ̄. 

12 Ɔjā nīi hɔ̄ abɔ̍ɔ la anu̍ ma̍, ɔ̄chɛ nīi i̍ ge̍ de ɔtū che lɛlā olēchi̍ lēchi̍ ni̍, 

chōo̍chē jwɔ̍ɔnyɛ yī lɛlā ɔdwɔ̄bi̍ ɔyɔ̍ɔ̄ya̍, Ɔwɔ ge̍ē hɛ̍ ɔ̄chɛ ɔlɔjā lɛpɔ̄ ɔdwɔ̄bi̍. 

13 Aɛ̍nɛ̍ yī u! Alɔ ge̍ē da Ɔwɔ o̍be myɛ̄grāa-myɛ̄grāa ē de ala̍, ala̍ nīi Ādā 

yɔ̍ɔhɔtū yī ala̍ ma̍. Wu̍chē oji̍ nɛ, Ɔwɔ hu ala̍ bāa āchɛ nīi o̍ ge̍ē hɛ̍ta̍ rāarāa 
ma̍. Ɔla̍ā bū la wɔhu̍ yī Uhu Ɔnɛ̄ɛhɛhi Yī Ɔwɔ nīi ya̍ nīi ala̍ de pīya āchɛ 
ɛnɛ̄ɛhɛhi yī Ɔwɔ ma̍. O̍ gba̍a bū la ɔtū nīi ala̍ de che lɛlā olēchi̍ lēchi̍ ma̍. 

14 Ɔwɔ hī ala̍ ɛra̍ ohōhī wā lɛlā nūma̍ bū la Wɔ̄kā Ɔlwɔnyɛ nūma̍ nīi alɔ ka de 

ala̍ ma̍. O̍ hī ala̍ ɛra̍ hɛ̄ɛbɛ nīi ala̍ ge̍ē wā ge̍ē nāa rīgā lipu̍ yī rīgā nīi - iyī 
Ādādā yī alɔ Iji̍sɔ̄ɔsi Ikra̍yisi ma̍. 

15 Aɛ̍nɛ̍ yī u! O̍ lɛ i̍ngɔ̍ɔ ma̍, ala̍ ā yarɛ brii ta̍ābɔ̄ ku̍ lɛlā olēchi̍ lēchi̍ ɔla̍ā wa̍a̍ 

nīi alɔ ngū ala̍ la lɛlā yī Ɔwɔ ɔkɔ̄ka de ala̍ ba̍la īpū ɔta̍ tɛ̄rɔ̄ hu ala̍ ma̍ gɛ. 

16 Ɔwɔ A̍dā yī alɔ yɔ̍ɔhɔtū yī alɔ. Bū la lɛhi ɔyɔ̍ɔ̄ya̍ yī nū, o̍ de ūkpɔ̄tū yī 

yɛngrɔ̄ɔ i̍mɔ̄mɛni̍, ba̍la eyī ode chōche nīi ɔnɛ̄ɛhɛhi ma̍ de alɔ! Anu̍ ba̍la Ādādā 
yī alɔ, Iji̍sɔ̄ɔsi Ikra̍yisi ɔlɔjā 

17 ge̍ de yɛngrɔ̄ɔ mu ala̍ ūkpɔ̄tū, ya̍ nīi ala̍ ge̍ lwɔhu̍ brii yɛ̍ɛ̄lā, gba̍a ka lɛlā nīi - 

ɔnɛ̄ɛhɛhi ke̍e̍ ma̍! 

2 Alitɛsalona̍yīka 3 

1 La ɔchlɛhu̍ yī lɛlā wa̍a̍, aɛ̍nɛ̍ yī u, ala̍ ā jɔhā de alɔ. Ala̍ ā ya̍ i̍ngɔ̍ɔ hɛ̄ɛbɛ nīi 

ɛrɔ̄ yī Ādā ge̍ ngrāa pa̍pa̍pa̍ ga iyɔ̄bū-iyɔ̄bū nīi o̍ ge̍ lɛ ɔkɔ̄kā i̍ngi̍ngɔ̍ɔ lɔkɔ nīi o̍ 
lɛ la owu̍tu la olo̍ōlo̍ yī ala̍ ma̍. 

2 Ala̍ ā gba̍a jɔhā i̍ngi̍ngɔ̍ɔ hɛ̄ɛbɛ nīi Ɔwɔ ge̍ de alɔ wu̍ ngmɛ̍ɛchɛ hī alwɔbi̍ lɛlā 

ba̍la āchɛ ɔdwɔ̄bi̍ wa̍a̍. Wu̍chē oji̍ nɛ, i̍ āchɛ wa̍a̍ chɛ̄ku ɛrɔ̄ yī Ɔwɔ a̍ni̍. 

3 Ādā ɔlɔjā ma̍, ɔ̄chɛ nīi e̍ ē de ɔtū che ɔ̍ nɛ. O̍ ge̍ē ya̍ nīi ala̍ ē hwɔhi-hwɔhi ē 

hī anu̍ Ɔdwɔ̄bi̍ ɔla̍ā. 

4 Ādā ɔlɔjā ya̍ nīi alɔ de ɔtū che ala̍ hwɔhi hwɔhi hīka ala̍ yɛ abɔ̍ɔ ē ya̍ ɔjā nīi 

alɔ ka de ala̍ ma̍. Ala̍ chī ge̍ē ya̍ i̍ngɔ̍ɔ ē gāa iyɔ̄bū iyɔ̄bū nīi alɔ jo̍ōkū. 

5 Ādā ge̍ bī ūkpɔ̄tū yī ala̍ ɔtū lɛbɛ nīi ala̍ ge̍ ywɔ̍ɔnyɛ yī Ɔwɔ. O̍ ge̍ bī ala̍ ga 

ɔmlɔtū hɔ̄ kpɔ̍ɔ̍ nīi Ikra̍yisi ē de ma̍. 

6 Aɛ̍nɛ̍ yī u, bū la riyī yī Ādā Iji̍sɔ̄ɔsi Ikra̍yisi nīi alɔ yɛ ma̍ ge̍ē ka ē de ala̍ a̍nɛ: 

Ala̍ ā gwō gbo̍o̍ hī aɛ̍nɛ̍ yī alɔ ɛha̍ ɛla̍ā nīi gblāa la ɔhɔ̄leyī yī ɔdwɔbɔ̄ ma̍. Aa̍ 
ɛla̍ā nīi i̍ ē gala ɔgɔgu yī lɛlā nīi alɔ ngū wā ni̍ ma̍ nɛ. 

7 Je̍ka a̍a ala̍ ɛlɛjā jo̍ōkū hwɔhi hwɔhi hīka o̍ ngma̍ nīi ala̍ ē ya̍ ɔhɔ̄leyī lɔkɔ nīi 

alɔ ē ya̍ ma̍! Alɔ i̍ dwɔbɔ̄ yɛ̄grāa nīi alɔ hɔ̄ abɔ̍ɔ ba̍la ala̍ ma̍ ni̍. 

8 Alɔ i̍ nāa wɔbɔ̄ otōtū ɔha̍lɔha̍ la abɔ̄ yī ala̍ ji ni̍, ɔ̍chi̍kpa̍kpa̍ onīi alɔ kla̍ ure̍ 

o̍bū ma̍. Ɔkɔkɔ ɔla̍ā, alɔ ē ya̍ u̍ku̍rɔ̍ i̍ngɔ̍ɔ gba̍a̍ ē nyiya gba̍a̍. Alɔ ē ya̍ u̍ku̍rɔ̍ la 
yɛnɔ la otu̍ hɛ̄ɛbɛ nīi alɔ i̍ ge̍ē hɔ̄ ji nīi ɔ̄chɔ̄chɛ ē bī alɔ ni̍. 

9 I̍ owu̍chē hīka o̍ ngma̍ nīi alɔ ē nāa wɔbɔ̄ otōtū la abɔ̄ yī ala̍ ni̍ - ohu̍ nīi alɔ ē 

ya̍ i̍ngɔ̍ɔ a̍ni̍. Alɔ ya̍ i̍ngɔ̍ɔ hɛ̄ɛbɛ nīi ala̍ ge̍ē ma̍ bī gbla alɔ. 

10 Olo̍ nīi alɔ hɔ̄ abɔ̍ɔ ba̍la ala̍ ma̍, alɔ ē ka ē de ala̍ hīka, “Ɔ̄chɛ nīi i̍ ē chikpo̍ 

ge̍ē ya̍ u̍ku̍rɔ̍ ni̍ ma̍, ɔlɔjā i̍ ngma̍ la ore̍ ojōre̍ ni̍.” 

11 Alɔ ka i̍ngɔ̍ɔ wu̍chē oji̍ nɛ, alɔ po̍ hīka āchɛ ɛha̍ ɛ̍lɛ hɔ̄ abɔ̍ɔ lipu̍ yī ala̍ nīi - 

ɛ̍lɛ dwɔbɔ̄ kpɛ̍ɛji. Ɛlɛjā ɛ̍lɛ i̍ ē ya̍ ɔjɔ̄jā wɔ̄bɔ̄bɔ̄ yī ɛ̍lɛ ni̍, chōo̍chē chikpo̍ yī ode 
u̍ku̍rɔ̍ yī āchɛ ti̍yatū. 

12 Alɔ ge̍ē koko̍o ē de āchɛ nūma̍ bū la riyī yī Ādā Iji̍sɔ̄ɔsi Ikra̍yisi gba̍a ē ta̍ wā 

ɔna: E̍ ge̍ ya̍ ɔhɔ̄leyī nīi lɛ kpakpa ma̍. E̍ ge̍ ya̍ u̍ku̍rɔ̍ lɛ ɔjā bī bī iyī wā. 

13 Aɛ̍nɛ̍ yī u! Lɛlā ɔnɛ̄ɛhɛhi ɔyɔ̍ɔ̄ya̍ ge̍ e̍e de jɛ̄ ala̍ ni̍. 

14 Ɔha̍ni̍ ɔ̄chɛ ɔha̍ ē hɔ̄ abɔ̍ɔ nīi i̍ chikpo̍ ge̍ ya̍ lɔkɔ nīi alɔ ka tū la īpū tɛ̄rɔ̄ hu 

ala̍ ma̍ ni̍ oo! O̍ ge̍ lɛ i̍ngɔ̍ɔ, ɔ̍lɔma̍ ala̍ ā du̍mɔ̍-du̍mɔ̍ ba̍la ɔ̄chɛ oli̍ngɔ̍ɔ ɔla̍ā. 
Ala̍ e̍e tābɔ̄ yī lɛlā ɔyɔ̍ɔ̄ya̍ ba̍la anu̍ ni̍, hɛ̄ɛbɛ nīi liwēyī ge̍ ya̍ ɔ̄. 

15 Ala̍ e̍e chī yɛ̍ɛ̄lā tāa anu̍ bāa oluji ma̍ ni̍. Ala̍ ā ta̍ ɔ̄ ɔna yī lɛlā ji bāa ɔɔ̍nɛ̍ yī 

ala̍ ma̍. 

16 Ādā ɔlɔjā nīi ɔhɔ̄leyī yī alɔ bū la abɔ̄ yī nū ma̍ ge̍ de ogbodɔ̍dɔ̍ la olo̍ 

ɔha̍lɔha̍ ba̍la ɔpɔ̄pū ɔha̍lɔha̍ wa̍a̍ de ala̍. Ādā ge̍ hɔ̄ ba̍la ala̍ wa̍a̍! 

17 Ɛbɛ nūma̍ ma̍, n ge̍ē ta̍ īpū la abɔ̄ yī u: AMI IPƆ̍ƆLI NƐ, N DA ALA̍ O̍BE 

WA̍A̍. I̍ngɛ̍ɛ̄nɛ̄ nīi n ē ta̍ riyī yī u la īpū yī u ɔha̍lɔha̍ wa̍a̍ a̍nɛ. I̍ngɔ̍ɔ nīi n ē ta̍ 
ɔjā a̍nɛ. 

18 Ɔpiyɛ yī Ādā Iji̍sɔ̄ɔsi Ikra̍yisi ge̍ hɔ̄ ba̍la ala̍ wa̍a̍. 

1 Iti̍mōti 

1 Iti̍mōti 1 

1 Ami Ipɔ̍ɔli nīi - ɔlɛrɔ̄ yī Ikra̍yisi Iji̍sɔ̄ɔsi gala ɔgɔgu lɔkɔ nīi Ɔwɔ ɔhɔ̍ɔnyɛta̍ yī 

alɔ ba̍la Ikra̍yisi Iji̍sɔ̄ɔsi odeyīche yī alɔ ka ɔ̍lɔ ge̍ lɛ ma̍, ami ta̍ īpū nūma̍ a̍nɛ. 

2 N tɛ̄rɔ̄ nūma̍ hu awɔ, Iti̍mōti; ɔyi̍ yī u lēchi̍ lēchi̍ la ɔpɔ̄pū yī lɛlā nūma̍ nīi alɔ 

chɛ̄ku Ɔwɔ ma̍. Ɔwɔ A̍dā ba̍la Ikra̍yisi Iji̍sɔ̄ɔsi nīi - Ādādā yī alɔ ma̍ ge̍ de ɔpiyɛ 
ba̍la lɛha̍ ɔmɔ̍ɔ̄ma̍ ba̍la ogbodɔ̍dɔ̍ de wɔ. 

3 N chikpo̍ hīka a ge̍ jī hɔ̄ abɔ̍ɔ la Ɛ̍fɛ̄susi lɔkɔ nīi n koko̍o de wɔ i̍krɔ̍ɔ ɔla̍ā nīi n 

ga yɛ gāa Imɛsɛdo̍niya ma̍. Āchɛ ɛha̍ gblāa abɔ̍ɔ ē ngū āchɛ lɛlā arīmɛ̄; ka tāa 
aa̍ nīi e̍ ge̍ pi̍ye̍mā. 

4 Ka de wa̍ nīi e̍ ge̍ pi̍ye̍mā lɛlā yī wɔ̄chā ɛla̍ā nīi e̍ ē ka ma̍ ba̍la riyī yī ɔ̍kɔ̄kū 

ɔgbɔɔgba i̍bɔ̍ɔ̄ba̍ ni̍ ɔla̍ā nīi e̍ ē ngū āchɛ ma̍. Wu̍chē oji̍ nɛ, lɛlā eli̍ngɔ̍ɔ ɛla̍ā 
ta̍tu̍tu̍ yī ahu̍ yī lɛlā ɔtɔ̍ɔ̄ta̍; o̍ i̍ ē bī lɛlā nīi Ɔwɔ miya ma̍ ē jɛ̄ ni̍. Ɔtū ode chōche 
lōri̍īnū ya̍ i̍ngɔ̍ɔ ē mɛ a̍nɛ. 

5 Ɔjā nīi - ochi̍chi̍ yī ɔgu yī lɛlā nūma̍ ka̍ta̍ ma̍, ɔya̍ nīi ɔhɔtū jɛ̄ nɛ. Ɔhɔtū nīi bū 

la ūkpɔ̄tū ɔlɛcha̍ri̍cha̍ri̍ ba̍la ɛri̍ya̍ yī ūkpɔ̄tū ɔlɛchra̍da̍da̍ ba̍la ɔtū ode chōche 
ɔlamu ɔlamu ma̍ nɛ. 

6 Āchɛ ɛha̍ ma̍ tu̍labɔ̄ hī ochi̍chi̍ yī lɛlā nūma̍, chōo̍chē bi̍yēyī ge̍ ta̍tū lɛlā yī 

i̍bobo ɔla̍ā la ɔkɔ̄ka. 

7 E̍ ē chikpo̍ ge̍ē re̍ka āchɛ ongū lihɔ yī Ɔwɔ; e̍ i̍ chī po̍ ochi̍chi̍ yī lɛlā yī oko̍o 

yī aa̍ ɛlɛjā, kɛ̄ɛ ochi̍chi̍ yī ɔjā nīi e̍ ē ka ē de ɔtū che la anu̍ i̍ngɔ̍ɔ ke̍ke̍ni̍ ma̍ ni̍. 

8 Alɔ jo̍ōkū hīka Lihɔ - ɔjā ɔnɛ̄ɛhɛhi nɛ, nīi o̍ ge̍ re̍ka e̍ bī ɔ̄ ya̍ kpakpa. 

9 Alɔ chī ge̍ē jo̍ōkū hwɔhi hwɔhi hīka, lihɔ wa̍a̍ nīi hɔ̄ ma̍ i̍ hɔ̄ wu̍chē yī āchɛ 

ɛnɛ̄ɛhɛhi ni̍. Lihɔ wa̍a̍ hɔ̄ wu̍chē yī āchɛ ɛbīya lihɔ, āchɛ i̍pɔ̍ɔkɔ yī ɔ̄chɛ ni̍, āchɛ 
i̍je̍ Ɔwɔ ni̍, āchɛ ɛyɛ̍ɛ̄lā abi̍, āchɛ i̍ya̍ ɔgu yī lɛlā yī Ɔwɔ ni̍, āchɛ nīi i̍ lɛ Uhu Yī 
Ɔwɔ ni̍ ma̍, āchɛ nīi ē ngmo̍ a̍dā kɛ̄ɛ ɛ̍nɛ̍ yī wā ma̍, ba̍la āchɛ ɛngma̍āchɛ. 

10 Lihɔ hɔ̄ wu̍chē yī āchɛ nīi ē ya̍chi yī lɛlā ba̍la iyī wā ma̍, ba̍la lɛlā yī anyā kɛ̄ɛ 

angrɔ̄ɔ nīi ē gbo ē tāa ɔ̍nyīnū la ɔpɔ̄pū nīi i̍ lɛ tri̍di̍di̍ ni̍ ma̍, ba̍la āchɛ okpo̍ 
aɛ̍pɛ̄ la uwī. Lihɔ hɔ̄ wu̍chē yī āchɛ ɛwarīmɛ̄, koko̍o yī lɛlā arīmɛ̄, ba̍la lɛlā 
ɔyɔ̍ɔ̄ya̍ ɔha̍lɔha̍ wa̍a̍ nīi i̍ ē grāa kpakpa ba̍la lɛlā ongōngū olēchi̍ lēchi̍ ni̍ ma̍. 

11 Lɛlā olēchi̍ lēchi̍ ongōngū ɔla̍ā nīi ɔ̄chɛ ē ma̍ lipu̍ yī Wɔ̄kā Ɔlwɔnyɛ nīi Ɔwɔ 

de tū u la abɔ̄ ka amɔ̍lɔ ge̍ ka ma̍ a̍nɛ. Wɔ̄kā Ɔlwɔnyɛ nīi bū la abɔ̄ yī Ɔwɔ nīi - 
olīgā ke̍ke̍ni̍ ngma̍ la oto̍gbo̍ de ɔ̍ ma̍ nɛ. 

12 N ē da Ikra̍yisi Iji̍sɔ̄ɔsi, Ādādā yī alɔ o̍be myɛ̄grāa-myɛ̄grāa, anu̍ nīi de wɔhu̍ 

de u nīi n yɛ ē ya̍ u̍ku̍rɔ̍ yī u ē mɛ ma̍. N ē da ɔ̍ o̍be wu̍chē oji̍ nɛ, o̍ gbɛri̍ya̍ tū 
u ka amɔ̍lɔ hwɔhi, o̍ de abɔ̄ ku u nīi n ge̍ē hɔ̍chɛ̍ yī nū. 

13 I̍chɔ̍lɔ, n ē chī ka ɔdwɔ̄bi̍ yī nū, ya̍ ɔ̄ ichi̍, pra̍a anu̍ ɛcha̍. N i̍ chɛ̄ku Ɔwɔ ni̍ 

ma̍, n i̍ je̍ ɔjā nīi n yɛ ē ya̍ i̍chɔ̍lɔ ɔla̍ā ma̍ ni̍. Ɔwɔ chī mlɛ̍ha̍ yī u gba̍a̍ mɛ̍. 

14 Ādādā yī alɔ kɔ̄ uhwa ɔnɛ̄ɛhɛhi yī nū nīi mwɛbɛ mwɛbɛ ma̍ de u. O̍ gba̍a de 

ɔtū ode chōche ba̍la ɔhɔtū nīi hɔ̄ la otū ngmo̍tu̍chɛ̄ ba̍la Ikra̍yisi Iji̍sɔ̄ɔsi ma̍ de 
u. 

15 Lɛlā olēchi̍ lēchi̍ nīi ngma̍ la ɔnāa po̍, ta̍ahu̍ ni̍ ma̍ hɔ̄ ma̍ nīi n ge̍ē ka a̍nɛ: 

Ikra̍yisi Iji̍sɔ̄ɔsi wā lipu̍ yī yɛchɛ nūma̍ hɛ̄ɛbɛ ge̍ē hɛ̍ āchɛ ɔyɛ̍ɛ̄lā ɔdwɔ̄bi̍ ē ta̍. 
Ami - ɔ̄chɛ ɔyɛ̍ɛ̄lā ɔdwɔ̄bi̍ gɔ̄ga wa̍a̍ lipu̍ yī wā a̍nɛ. 

16 Ɔla̍ā - ohu̍ nīi Ɔwɔ mlɛ̍ha̍ yī u a̍nɛ. O̍ ya̍ i̍ngɔ̍ɔ hɛ̄ɛbɛ nīi Ikra̍yisi Iji̍sɔ̄ɔsi ge̍ē 

de ɔtū ɔmɔ̄mla yī nū nīi i̍ tɛ̄ɛjī ni̍ ma̍ ē chabɔ̄ bū la lɛlā ɔya̍ ba̍la ami nīi - ɔ̄chɛ 
ɔyɛ̍ɛ̄lā ɔdwɔ̄bi̍ gɔ̄ga wa̍a̍ ma̍. Onūma̍ ge̍ē lɛ bāa īgbla yī lɛlā ma̍ ē de āchɛ wa̍a̍ 
nīi ge̍ē de ɔtū che Ikra̍yisi īchāha̍ hɛ̄ɛbɛ ē nāa ɔhɔ̄leyī i̍mɔ̄mɛni̍ ma̍. 

17 Otūlichō ba̍la rīgā ɔnɔ̄kɔ̄kū ge̍ - iyī Ɔwɔ i̍ngɔ̍ɔ kpɛɛ ku yɛ̄grāa ɔha̍lɔha̍! Anu̍ 

nīi - Ɔchwɔ̄lɛ̍ ku yɛ̄grāa i̍mɔ̄mɛni̍ ma̍! Anu̍ nīi i̍ ē ko̍ōku̍ ē mɛ ni̍ ma̍! Anu̍ nīi e̍ ē 
ma̍ ɔ̄ ɔmɔ̍ɔ̄ma̍ ni̍ ma̍! Anu̍ nīi - Ɔwɔ ūkpo̍he i̍ngɔ̍ɔ lōri̍īnū ma̍ nɛ! O̍ ge̍ lɛ i̍ngɔ̍ɔ. 

18 Iti̍mōti, ɔyi̍ yī u! N de lɛlā nūma̍ tū wɔ la abɔ̄ gala ɔgɔgu yī lɛlā lɔkɔ nīi ɔ̄chɛ 

ɔkɛrɔ̄ yī Ɔwɔ ka ku̍ wɔ gbi̍chɛ gbi̍chɛ ma̍. Lɛlā ɛla̍ā ge̍ē re̍ka ɛjālɛ̄wu̍ yī wɔ nīi a 
ge̍ē bī nunu ɔnɛ̄ɛhɛhi nūma̍ a̍nɛ. 

19 Anu̍ nīi a ge̍ē bī de ɔtū ode chōche ba̍la ɛri̍ya̍ ɔlɛchra̍da̍da̍ yī ūkpɔ̄tū yī wɔ ē 

gbōgbō a̍nɛ. Āchɛ ɛha̍ ma̍ tu̍labɔ̄ hī ɛri̍ya̍ yī ūkpɔ̄tū yī wā ta̍anū nīi ɔtū ode 
chōche yī wā ngmla̍a aa̍ bīya i̍ngɔ̍ɔ ke̍e̍ mɛ̍. 

20 Āchɛ bāa Ihayimɛne̍yūsi ba̍la Alɛsa̍nda ma̍ nɛ. Aa̍ ɛla̍ā, n wa̍ābɔ̄ la aa̍ de 

Isa̍tan nīi o̍ ge̍ē ngū wā lɛlā nīi e̍ ē pi̍ye̍mā lɛlā ɔdwɔ̄bi̍ ɔka ku̍ Ɔwɔ mɛ̍. 

1 Iti̍mōti 2 

1 La ɔyɔbɔ̄ɔbū yī lɛlā wa̍a̍, n ge̍ē ka hīka āchɛ ge̍ ra̍ābɔ̄ de Ɔwɔ, jɔhā de Ɔwɔ, 

chikpo̍ yī ɔjā la abɔ̄ yī Ɔwɔ, da Ɔwɔ o̍be de āchɛ̄ɛchɛ wa̍a̍. 

2 E̍ ge̍ ya̍ i̍ngɔ̍ɔ de Ɔwɔ wu̍chē yī ɔchwɔ̄lɛ̍ wa̍a̍ ba̍la āchɛ nīi bī wɔhu̍ yī ɛbɛ 

wa̍a̍ la yɛchɛ ma̍, hɛ̄ɛbɛ nīi alɔ ē gblāa la ɔhɔ̄leyī ɔlɛcho̍cho̍ ba̍la ogbodɔ̍dɔ̍, 
ɔhɔ̄leyī nīi - ɔpɔ̄pū yī Ɔwɔ ke̍e̍ ma̍ ba̍la abɔ̄lɛ̄lā nīi lɛ kpakpa ma̍. 

3 Oli̍ngɔ̍ɔ hwɔhi, chī gba̍a hi Ɔwɔ nīi - Ɔhɔ̍ɔnyɛta̍ yī alɔ ma̍ ɔtū a̍nɛ. 

4 Wu̍chē oji̍ nɛ, Ɔwɔ chikpo̍ ka āchɛ wa̍a̍ ɛ̍lɛ gɛ lɛ ɔhɛ̍ta̍; ɛ̍lɛ ge̍ jo̍ōkū yī lɛlā 

olēchi̍-lēchi̍ bɛ̍ɛ̄nɛ̄. 

5 Ɔwɔ lɛ ūkpo̍he kpo̍kpo̍. Ɔ̄chɛ nīi - Ɔhīyama ma̍ chī lɛ ūkpo̍he kpo̍kpo̍ nīi tū la 

ɔprɛ̍ɛpa yī Ɔwɔ ba̍la ɔ̄chɛ̄ɛchɛ ma̍. Ɔngrɔ̄ɔ nīi re̍ka Ikra̍yisi Iji̍sɔ̄ɔsi ma̍ nɛ. 

6 O̍ de iyī nū nāa de hɛ̄ɛbɛ ge̍ē de āchɛ̄ɛchɛ wa̍a̍ ē hīya lɛfiyɛ. O̍ ya̍ i̍ngɔ̍ɔ 

yɛ̄grāa kpakpa nīi Ɔwɔ de lā ma̍, hɛ̄ɛbɛ ge̍ē chabɔ̄ hīka Ɔwɔ ɔ̍lɔ chikpo̍ ka 
āchɛ ɛ̍lɛ ge̍ē lɛ ɔhɛ̍ta̍. 

7 Anu̍ - ohu̍ nīi o̍ de u tɛ̄rɔ̄ bāa ɔlɛrɔ̄ yī nū ba̍la ɔ̄chɛ ongū Ɛchɛkɔcha lɛlā a̍nɛ. 

Ɔla̍ā lɛ i̍ngɔ̍ɔ hɛ̄ɛbɛ nīi n ge̍ē ka ɛrɔ̄ yī ɔtū ode chōche ba̍la lɛlā olēchi̍ lēchi̍ ē 
de wa̍. Lɛlā lēchi̍ nīi n yɛ ma̍ ē ka a̍nɛ; i̍ arīmɛ̄ ni̍. 

8 N chikpo̍ nīi angrɔ̄ɔ wa̍a̍ la ɛbɛha̍-ɛbɛha̍ wa̍a̍ ge̍ jɔhā de Ɔwɔ. Aa̍ nīi de iyī 

wā kwɔbɔ̄ de Ɔwɔ ma̍ ge̍ kpo̍ abɔ̄ kɔ̍ ga ichō la ɔhā ojōji ɔlamu-ɔlamu nīi ɔtū 
ngurangura ba̍la ahu̍ ɔtɔ̍ɔ̄ta̍ i̍ hɔ̄ la anu̍ ni̍ ma̍. 

9 N gba̍a ge̍ē ka hīka anyā ge̍ lɛ ɔjā otūlibi̍īyē nīi hwɔhi hwɔhi ma̍ nīi e̍ ge̍ tū 

ɔjā la ibi̍īyē kɛ̍mɛ̍kɛ̍mɛ̍. E̍ ge̍ e̍e yu̍ugu ita ɔha̍ bɛ̍bɛ̍bɛ̍ tū inyɛ̄lɛ̄hu̍ yī wā kɛ̄ɛ 
chikpo̍ otū igo̍olu, kɛ̄ɛ akpānā, kɛ̄ɛ ɛjā otūlibi̍īyē ɛha̍ nīi lwɔ̍la̍ ka̍ka̍ ma̍ ni̍. 

10 E̍ ge̍ ya̍ abɔ̄lɛ̄lā ɔnɛ̄ɛhɛhi lɔkɔ nīi o̍ hwɔhi nīi ɔ̄chɛ yī Ɔwɔ ge̍ē ya̍ ma̍. 

11 Anyā ge̍ hīdīdū gblāa du̍mɔ̍ nīi e̍ ge̍ yɛ ē ngū lɛlā ma̍. 

12 N i̍ ē chɛ̄ ka anyā ge̍ ngū āchɛ lɛlā kɛ̄ɛ wɛ alɛhu̍ yī angrɔ̄ɔ ni̍. O̍ ngma̍ nīi e̍ ē 

gblāa cho̍cho̍. 

13 Wu̍chē oji̍ nɛ, A̍dāam nīi - ɔngrɔ̄ɔ ma̍ nīi Ɔwɔ ya̍ yɔbɔ̄ɔbū, o̍bū nīi o̍ ya̍ I̍ifu 

a̍nɛ. 

14 O̍ i̍ gba̍a - A̍dāam nīi Ɔngūwɛ̄gā gla anu̍ a̍ni̍; I̍ifu nīi - ɔnyā ma̍ nīi o̍ gla anu̍ 

nīi o̍ bīya lihɔ yī Ɔwɔ a̍nɛ. 

15 Ɔnyā chī ge̍ē lɛ ɔhɛ̍ta̍ ē bū la ayi̍ ɔmɔ̄ma nīi o̍ ge̍ hɔ̄ abɔ̍ɔ i̍ngɔ̍ɔ kpɔ̍ɔ̍ la ɔtū 

ode chōche ba̍la ɔhɔtū ba̍la ɔlɛcha̍ri̍cha̍ri̍ lɔkɔ nīi o̍ ngma̍ nīi ɔ̄chɛ ē ya̍ ma̍. 

1 Iti̍mōti 3 

1 Lēchi̍ nīi e̍ ka a̍nɛ: Ɔ̄chɛ ge̍ yɛ ē chikpo̍ ge̍ wɛ ɔlɛhu̍ yī ogrēeyī yī āchɛ yī 

Ɔwɔ, u̍ku̍rɔ̍ ɔlamu-ɔlamu nīi o̍ yɛ ē chikpo̍ a̍nɛ. 

2 Ɔ̄chɛ nīi - ɔlɛhu̍ yī ogrēeyī yī āchɛ yī Ɔwɔ ma̍, ɔ̄chɛ nīi i̍ tū ābī ɔha̍lɔha̍ ni̍ ma̍ 

nɛ. Ɔlɔjā ge̍ē wu̍ ɔnyā ūkpo̍he kpo̍kpo̍. O̍ ge̍ē lɛ mlɛ̍ɛ̍. O̍ ge̍ē ku̍ iyī nū bī mɛ. O̍ 
ge̍ē yɛ̍ɛ̄lā ɔgɔgu. O̍ ge̍ē bī āchɔga ē ga wɔlɛ̍. O̍ ge̍ē ngū āchɛ lɛlā mɛ. 

3 O̍ ge̍ e̍e re̍ka ɔ̄chɛ ɔgwɔ̍ɔ̄jā ka̍ka̍ wɔ̄wīyā kɛ̄ɛ ɔ̄chɛ ɔya̍ āchɛ ɔjā wɔhu̍ wɔhu̍ 

ni̍. O̍ ge̍ē lɛ du̍mɔ̍ ē ya̍ nīi ɛbɛ ē gbo dɔ̍dɔ̍. O̍ ge̍ e̍e ywɔ̍ɔnyɛ yī okpo ni̍. 

4 Ɔlɔjā ge̍ē bī wɔlɛ̍ yī anu̍ ɔlɔjā yɛ̍yɛ̍ ē mɛ. O̍ ge̍ē ya̍ nīi aɛ̍pɛ̄ yī nū pɔ̍ɔkɔ yī nū 

la otūlichō odōde de ɔ̍. 

5 Wu̍chē oji̍ nɛ, ɔ̄chɛ i̍ ge̍ bī wɔlɛ̍ yī anu̍ ɔlɔjā mɛ ni̍, kana̍ nīi o̍ ge̍ē deyīrɛ 

ogrēeyī yī āchɛ yī Ɔwɔ ē mɛ ma̍? 

6 I̍ ɔ̄chɛ nīi - e̍e chɔ̄chɛ̄ ku Ɔwɔ īpīpɛ̄ ma̍ ge̍ē re̍ka ɔlɛhu̍ i̍ngɔ̍ɔ a̍ni̍. Nɛ̄ni̍ o̍ ge̍ē 

nū pwɛ̄lɛ̄ la ɛba̍achɛ ɔjɔ̄jɛ̄ nīi Ɔwɔ ē hɛ̍ ɔ̄ lɛpɔ̄ ɔdwɔ̄bi̍ bāa Ɔngūwɛ̄gā ma̍. 

7 Ɔ̄chɛ nīi āchɛ ɛha̍ ji nīi i̍ alogrēeyī yī āchɛ yī Ɔwɔ ni̍ ē tū ɔ̄ la ichō ma̍ ge̍ē 

re̍ka ɔlɛhu̍ a̍nɛ. Bū la ɛbɛ ɔla̍ā, e̍ i̍ ge̍ē de liwēyī de ɔ̍ ni̍; o̍ i̍ chī ge̍ē ngma̍ ē 
ta̍tū la ocho̍ōrī yī Ɔngūwɛ̄gā mɛ ni̍. 

8 Āchɛ nīi - āchɛ ɔtwɔ̄bɔ̄ la u̍ku̍rɔ̍ yī ogrēeyī yī āchɛ yī Ɔwɔ ma̍, aa̍ titi ge̍ ya̍ 

abɔ̄lɛ̄lā ɔnɛ̄ɛhɛhi ba̍la olēchi̍ lēchi̍. E̍ ge̍ e̍e gwa̍ ɛ̍mwɔ̄ ɔ̄kɔ̄kū kɛ̄ɛ ya̍ ānyānyi ni̍. 

9 E̍ ge̍ ta̍ābɔ̄ ku̍ lɛlā olēchi̍ lēchi̍ yī ɔtū ode chōche nūma̍ nīi e̍ de hi̍yɛchɛ ma̍ 

brii. E̍ ge̍ ya̍ i̍ngɔ̍ɔ la ɛri̍ya̍ yī ūkpɔ̄tū ɔlɛchra̍da̍da̍ yī wā. 

10 E̍ ge̍ ma āchɛ eli̍ngɔ̍ɔ ɛla̍ā ma̍ o̍bū; e̍ ge̍ ga la ɔmama̍ ɔla̍ā mɛ̍, o̍bū nīi e̍ 

ge̍ē ya̍ u̍ku̍rɔ̍ a̍nɛ. 

11 Anyā yī wā titi ge̍ lɛ abɔ̄lɛ̄lā ɛnɛ̄ɛhɛhi. E̍ ge̍ e̍e ka la āchɛ ni̍. E̍ ge̍ lɛ mlɛ̍ɛ̍. E̍ 

ge̍ yɛ̍ɛ̄lā lɛbɛ nīi āchɛ ge̍ de ɔtū che wa̍ la ɔjāha̍ ɔjāha̍ wa̍a̍. 

12 Ɔ̄chɛ ɔtwɔ̄bɔ̄ la u̍ku̍rɔ̍ yī ogrēeyī yī āchɛ yī Ɔwɔ ge̍ wu̍ ɔnyā ūkpo̍he 

i̍ngi̍ngɔ̍ɔ. O̍ ge̍ bī ayi̍ yī nū ba̍la alwɔlɛ̍ yī nū yɛ̍yɛ̍ i̍ngi̍ngɔ̍ɔ. 

13 Āchɛ nīi ē ya̍ u̍ku̍rɔ̍ ɔnɛ̄ɛhɛhi ma̍ ē de pīya āchɛ nīi āchɛ yɛ̄mɛ̄mɛ̄ ē tū wā 

lichō. Āchɛ eli̍ngɔ̍ɔ ē jɔ̍ɔkɔ ē ka lɛlā bāa ɔ̄chɛ nīi āchɛ ē darɔ̄ku lɛlā yī nū ma̍. 
O̍ ē lɛ i̍ngɔ̍ɔ nīi o̍ ge̍ re̍ka e̍ yɛ ē ka lɛlā yī ɔtū nīi alɔ wa̍a̍ de che la Ikra̍yisi 
Iji̍sɔ̄ɔsi ma̍. 

14 N yɛ ē ta̍ īpū nūma̍ ē tɛ̄rɔ̄ hu wɔ ma̍, n deyīche ɔwā ge̍ ma̍ wɔ la ɔ̄chī ɛpɛpa 

nūma̍. 

15 N ge̍ chī de yi̍irwɛ, īpū nūma̍ ge̍ē chabɔ̄ hu̍ wɔ lɔkɔ nīi alɔ ge̍ē ya̍ la ogrēeyī 

yī āchɛ yī Ɔwɔ ma̍. Ogrēeyī nūma̍ - ogrēeyī yī wɔlɛ̍ yī Ɔwɔ nīi - Ɔwɔ ɔhɔ̄leyī 
ma̍ nɛ. Anu̍ ku̍ lɛlā olēchi̍ lēchi̍ bī bɔ̄ɔkɔ nīi ogblo̍ ɔlwɔhɔ̍hu̍ ɔha̍ ē ku̍ u̍nu̍ ē bī 
ma̍ a̍nɛ. 

16 Lɔkɔ nīi lɛlā ɔtrɛ̍ba yī ɔgu yī lɛlā yī Ɔwɔ yī alɔ lɔ̄kɔ̄kū ke̍ke̍ni̍ ma̍, ɔ̄chɔ̄chɛ i̍ 

ge̍ē ta̍ahu̍ yī nū mɛ ni̍. Ikra̍yisi wā la yɛchɛ tū ibi̍īyē bāa ɔ̄chɛ̄ɛchɛ ma̍. Uhu Yī 
Ɔwɔ de chabɔ̄ hīka ɔ̍lɔ lɛ kpakpa gɔ̄grāa. Ayɛ̍ɛ̄chɛ̄rɔ̄ yī Ɔwɔ chī ma̍ ɔ̄. E̍ bī lɛlā 
yī nū ge̍ ka de ɔcha mɔcha wa̍a̍. Āchɛ de ɔtū che ɔ̍ amu la ajɛ yī yɛchɛ. Ɔwɔ 
de ɔ̍ nāa pīya ga ichō. 

1 Iti̍mōti 4 

1 Uhu Yī Ɔwɔ ka i̍ngɔ̍ɔ tɛri̍tɛri̍ hīka āchɛ ɛha̍ ɛ̍lɛ ge̍ē tū ē hī ɔtū ode chōche yī 

ɛ̍lɛ la ɔ̄chī ogwīihi ɔla̍ā, ē chōo̍chē pɔ̍ɔkɔ yī uhu yī arīmɛ̄ ɛha̍ ē gala ɔgɔgu yī 
lɛlā nīi yapri̍ija ɔ̍lɔ ē ngū ma̍. 

2 Lɛlā ongōngū ɛla̍ā bū la yɛ̍gra̍ yī āchɛ ɛha̍ nīi warīmɛ̄ ma̍. Ɛri̍ya̍ yī ūkpɔ̄tū yī 

alarīmɛ̄ ɛla̍ā ko̍ōku̍ tunutunu bɔ̄ɔjā nīi e̍ de oje ɔlɔlɔ̍la̍ ba̍ ɔ̄ ma̍. 

3 Āchɛ eli̍ngɔ̍ɔ ɛla̍ā ē ngū āchɛ hīka ɔ̍lɔ i̍ ngma̍ nīi ɔ̄chɛ ɔ̍lɔ ge̍ wu̍ ɔnyā ni̍. 

Ɔ̄chɛ ɔ̍lɔ ge̍ e̍e re̍ ita yī ojōre̍ ɔha̍ ni̍ a̍nɛ. Ɔwɔ chī ya̍ ita yī ojōre̍ nūma̍ wa̍a̍ ka 

ɛ̍lɛ ge̍ ro̍ōre̍. Āchɛ nīi de ɔtū che Ɔwɔ jo̍ōkū yī lɛlā olēchi̍ lēchi̍ ma̍ ge̍ē da Ɔwɔ 
o̍be o̍bū ē re̍. 

4 Ɔjāha̍-ɔjāha̍ wa̍a̍ nīi Ɔwɔ ya̍ ma̍ hwɔhi-hwɔhi. Ɔ̄chɔ̄chɛ ge̍ e̍e hi̍hi̍yo̍ yī ɔjɔ̄jā 

ni̍. Ɔjāha̍-ɔjāha̍ wa̍a̍ nāa, nīi a ā da Ɔwɔ o̍be yī wɔga yī nū la ɔhā. 

5 Wu̍chē oji̍ nɛ, lɛlā yī Ɔwɔ ɔlɔjā ba̍la ɔhā ojōji ɔla̍ā ge̍ē ya̍ nīi ɔjā ɔ̍lɔma̍ ē de ē 

hwɔhi-hwɔhi la eyī yī Ɔwɔ ke̍e̍ a̍nɛ. 

6 A ge̍ ngū aɛ̍nɛ̍ yī alɔ wa̍a̍ lɛlā ongōngū nīi hɔ̄ ma̍ ma̍, ɔ̍lɔma̍ a ge̍ē re̍ka ɔ̍chɛ̍ 

ɔnɛ̄ɛhɛhi yī Ikra̍yisi Iji̍sɔ̄ɔsi. Bū la ɛbɛ ɔla̍ā, a ge̍ē de ē chabɔ̄ hīka lɛlā yī ɔtū 
ode chōche ba̍la lɛlā ongōngū olēchi̍ lēchi̍ nīi ā yɛ ē kwɔgu ma̍ yɛ ē bī uhu yī 
wɔ ē jɛ̄ hwɔhi hwɔhi i̍ngɔ̍ɔ a̍nɛ. 

7 Gwō gbo̍o̍ hī wɔ̄chā ɛla̍ā nīi i̍ lā ku lɛlā yī Ɔwɔ ni̍ ma̍; e̍ i̍ ngma̍ la ɔkɔ̄ka ni̍. 

Ngōngū myɛ̄grāa-myɛ̄grāa lɔkɔ nīi a ge̍ē ya̍ ɔhɔ̄leyī gɔgɔgu la ɔpɔ̄pū yī Ɔwɔ 
ma̍. 

8 Ɔjā ɔya̍ myɛ̄grāa-myɛ̄grāa hɛ̄ɛbɛ nīi ibi̍īyē yī ɔ̄chɛ lwɔhɔ̍hu̍ tū ɛpiyabuna ɔha̍. 

Onīi iyī ɔpɔ̄pū yī Ɔwɔ ma̍, anu̍ tū ɛpiyabuna la ɔpɔ̄pū yɛ̄mɛ̄mɛ̄ gɔ̄ga a̍nɛ. 
Wu̍chē oji̍ nɛ, anu̍ ē de ɔhɔ̄leyī de ɔ̄chɛ u̍ma̍ama nūma̍ ba̍la ɔ̄chī iyɔ̄bū. 

9 Lɛlā olēchi̍ lēchi̍ nīi ngma̍ la ɔnāa po̍ de ɔtū che ɔ̍ brii ma̍ nīi n yɛ ma̍ ē ka 

a̍nɛ. 

10 Ɔla̍ā - ohu̍ nīi alɔ yɛ ē chɛ̄rī, gba̍a yɛ ē ya̍ u̍ku̍rɔ̍ gba̍a̍ a̍nɛ. Wu̍chē oji̍ nɛ, alɔ 

de ūkpɔ̄tū yī alɔ wa̍a̍ che la Ɔwɔ nīi - Ɔwɔ ɔhɔ̄leyī nīi - Ɔhɔ̍ɔnyɛta̍ yī āchɛ̄ɛchɛ 
wa̍a̍ ma̍; Ɔhɔ̍ɔnyɛta̍ yī alɔ pi̍i̍ nīi de ɔtū che ɔ̍ ma̍ nɛ. 

11 Ka de āchɛ lɔkɔ nīi e̍ ge̍ē ya̍ ma̍; ngū wā lɛlā nūma̍ wa̍a̍. 

12 A ā chɛ̄ nīi e̍ ge̍ nāa awɔ tɛ̍bɛ̍lɛ̍ wu̍chē lɔkɔ nīi awɔ - ɔɔ̍pɛ̄ nɛ ma̍ ni̍. Chabɔ̄ 

yī lɛlā hu̍ āchɛ yī Ikra̍yisi wa̍a̍ bū la lɛlā ɔkɔ̄ka yī wɔ, ba̍la abɔ̄lɛ̄lā yī wɔ, ba̍la 
ɔhɔtū yī wɔ, ba̍la ɔtū ode chōche yī wɔ, ba̍la ɔlɛcha̍ri̍cha̍ri̍ yī wɔ nīi e̍ ge̍ gbla 
awɔ. 

13 De yɛ̄grāa ba̍la wɔhu̍ yī wɔ wa̍a̍ tū la lɛlā yī Īpū Yī Ɔwɔ ɔma̍ ka de āchɛ la 

ɔgbādu, ba̍la lɛlā yī Ɔwɔ ɔkɔ̄ka ba̍la lɛlā ongū āchɛ ongōngū. Ya̍ i̍ngɔ̍ɔ kpɛɛ nīi 
n ge̍ē wā. 

14 A ā gwēyī gbo̍o̍ hī uhwa ɔnɛ̄ɛhɛhi ɔla̍ā nīi Uhu Yī Ɔwɔ de de wɔ nīi tū abɔ̍ɔ 

la awɔ bū la yɛ̄grāa nīi āchɛ ɛkɛrɔ̄ yī Ɔwɔ kɛlā, nīi ɛgabɔ̄ yī ogrēeyī yī āchɛ yī 
Ɔwɔ gba̍a de abɔ̄ che wɔ lɛhu̍ ma̍ ni̍. 

15 Yɛ̍ɛ̄lā nūma̍ myɛ̄grāa-myɛ̄grāa nīi a ā de iyī wɔ lā de wa̍ hɛ̄ɛbɛ nīi e̍ ge̍ ma̍ 

lɔkɔ nīi a yɛ ē ya̍ gāa iyɔ̄bū iyɔ̄bū ma̍. 

16 Deyīrɛ iyī awɔ ɔlɔjā, nīi a ā gba̍a deyīrɛ lɛlā nīi ā yɛ ē ngū āchɛ ma̍. Yɛ̍ɛ̄lā 

nūma̍ wa̍a̍ i̍ngɔ̍ɔ ga iyɔ̄bū iyɔ̄bū. Wu̍chē oji̍ nɛ, a ge̍ ya̍ i̍ngɔ̍ɔ, a ge̍ē de iyī awɔ 
ɔlɔjā ba̍la āchɛ nīi yɛ ē plɛ̍ɛ̄lā yī wɔ ma̍ ē hɛ̍ta̍. 

1 Iti̍mōti 5 

1 A ā ka alābi̍ tāa anyāku̍ angrɔ̄ɔ ni̍. Ka de wa̍ la ɔmlɛ̍ɛ̍ bɔ̄ɔjā nīi e̍ - a̍dā yī wɔ 

nɛ̄ɛ ma̍. Yɛ̍ɛ̄lā tāa aye̍kre̍biya bāa aɛ̍nɛ̍ yī wɔ anāngrɔ̄ɔ ma̍. 

2 Yɛ̍ɛ̄lā tāa anyāku̍ anyā bɔ̄ɔjā nīi e̍ - ɛ̍nɛ̍ yī wɔ nɛ̄ɛ ma̍. Yɛ̍ɛ̄lā tāa aya̍cha̍ānyā 

bāa aɛ̍nɛ̍ yī wɔ anānyā ma̍. Yɛ̍ɛ̄lā nīi lɛ tri̍di̍di̍ ma̍ tāa aa̍ wa̍a̍. 

3 Ya̍ otūlichō yī āchɛ nīi - anyōkū gba̍a yɛ ē yɛ̍ɛ̄lā bāa anyōkū ma̍. 

4 Onyōkū nīi ge̍ chī lɛ ayi̍ kɛ̄ɛ aya̍āyi̍ we̍, ayi̍ ɛla̍ā ge̍ jo̍ōkū nīi e̍ ge̍ē kla̍ āchɛ 

nīi ma wa̍ ma̍ ba̍la ɔ̍kɔ̄kū yī wā ure̍ lɛlā bɛ̍ɛ̄nɛ̄. Wu̍chē oji̍ nɛ, oli̍ngɔ̍ɔ hi Ɔwɔ 
ɔtū a̍nɛ. 

5 Ɔnyā nīi - onyōkū lēchi̍ lēchi̍ nīi i̍ lɛ ɔ̄chɔ̄chɛ odeyīrɛ ɔ̍ ni̍ ma̍, anu̍ ē deyīche 

Ɔwɔ ke̍e̍ a̍nɛ. O̍ ē jɔhā de Ɔwɔ ka ɔ̍lɔ ge̍ tū anu̍ wɔbɔ̄ la yɛnɔ la otu̍. 

6 Onyōkū nīi tu̍ hī ibi̍īyē yī nū wa̍a̍ lā de ɔhɔ̄leyī ɔyɔ̍ɔ̄ya̍ ma̍, o̍ ge̍ e̍e hɔ̄hɔ̄leyī 

we̍, o̍ re̍ka o̍ ko̍ōku̍ mɛ̍. 

7 Koko̍o yī lɛlā nūma̍ de wa̍ nīi e̍ ge̍ ya̍ i̍ngɔ̍ɔ hɛ̄ɛbɛ nīi lɛfiyɛ ɔha̍lɔha̍ ge̍ e̍e hɔ̄ 

la ibi̍īyē yī wā ni̍. 

8 Ɔ̄chɛ nīi i̍ ge̍ chī chɛ̄ deyīrɛ aɛ̍nɛ̍ yī nū kɛ̄ɛ i̍ngɔ̍ɔ ni̍, āchɛ yī anu̍ ɔlɔjā pi̍i̍ ni̍, 

ɔ̍lɔma̍, re̍ka ɔlɔjā hi̍hi̍yo̍ yī ɔpɔ̄pū yī lɛlā Ɔwɔ nīi ɔlɔjā chɛ̄ ma̍. Ɔla̍ā, re̍ka iyī 
ɔlɔjā dwɔ̄bi̍ pɛtɛpɛtɛ hɛ̍ ɔ̄chɛ nīi i̍ chɛ̄ku Ɔwɔ ni̍ ma̍. 

9 A ā ka anyōkū ɛha̍lɛha̍ tū ba̍la enīi tū abɔ̍ɔ o̍bū ma̍ gɛ ni̍. A ge̍ yɛ ge̍ē ka ɔha̍ 

ē tū ba̍la ehēhī i̍ngɔ̍ɔ, ɔ̍lɔma̍ ɔnyā nīi gla lɛ̍yi̍ ohu ɛta̍ ta̍ ma̍ nīi a ge̍ē ka ē tū 
a̍nɛ. Chɔba la ɔla̍ā, lɛba̍ ūkpo̍he nīi ɔlɔjā ba̍ i̍ngɔ̍ɔ o̍bū a̍nɛ. 

10 Ɔnyā ɔlɔjā ge̍ re̍ka ɔ̄chɛ nīi lɛlā ɔnɛ̄ɛhɛhi ɔyɔ̍ɔ̄ya̍ yī nū ro̍ohu ma̍; ɔnyā nīi 

ngū ayi̍ yī nū lɛlā hwɔhi hwɔhi ma̍; ɔnyā nīi ē bī āchɔga ē ga wɔlɛ̍ ma̍; ɔnyā nīi 
ē kɔ̄ yenyi na āchɛ yī Ɔwɔ ikpo̍ ma̍; ɔnyā nīi tū āchɛ nīi akanya hɔ̄ de wa̍ wɔbɔ̄ 
ma̍; ɔnyā nīi de iyī nū lā ke̍e̍ de u̍ku̍rɔ̍ ɔnɛ̄ɛhɛhi ita ɔha̍lɔha̍ wa̍a̍ la ɔyɔ̍ɔ̄ya̍ ma̍. 

11 A ā ka aya̍cha̍ānyā nīi - anyōkū ma̍ tū la anyōkū ehēhī ni̍. Wu̍chē oji̍ nɛ, 

lɛba̍ ge̍ yɛ ē hla̍ āā la ɔbɔ̍ɔ̄ba̍, e̍ ge̍ē chōo̍chē ku̍ ē pīya ē hī Ikra̍yisi. 

12 Bū la ɛbɛ ɔla̍ā, e̍ ge̍ē gblɛfiyɛ wu̍chē yī oko̍o ochōche ɔrāarāa yī wā nīi e̍ de 

bīya ma̍. 

13 Ɔha̍ yī nū, e̍ ē jwɔ̍ɔnyɛ yī ɔnāa yɛ̄grāa ta̍anū gāa ta̍ wɔlɔ̍lɛ̍ ta̍ ɔ̄kɔ̄kū. Onīi - 

ɔdwɔ̄bi̍ ɔdwɔnyɛ ma̍, e̍ jwɔ̍ɔnyɛ yī ɔka la āchɛ; e̍ ē chikpo̍ yī ɔti̍ya lɛlā yī āchɛ 
tū; e̍ ē ka lɛlā nīi i̍ ngma̍ la ɔkɔ̄ka yī wā ni̍ ma̍ bɛ̍ɛ̍. 

14 Wu̍chē ɔla̍ā, o̍ ge̍ amami nɛ, anyōkū wa̍a̍ nīi - a̍cha̍ānyā we̍ ma̍ ge̍ chōo̍chē 

blɛ̍ba̍, ma ayi̍, hɔ̄ deyīrɛ wɔlɛ̍. E̍ ge̍ ya̍ i̍ngɔ̍ɔ, hɛ̄ɛbɛ nīi aluji yī alɔ ge̍ e̍e ma̍ 
ɛbɛbɛ bī ka ɔdwɔ̄bi̍ yī alɔ ni̍. 

15 Wu̍chē oji̍ nɛ, anyōkū ɛha̍ ku̍ pīya hī Ikra̍yisi ge̍ tū tāa Isa̍tan mɛ̍. 

16 Ɔnyā nīi - ɔ̄chɛ yī Iji̍sɔ̄ɔsi ma̍ ge̍ lɛ anyōkū gblāa abɔ̍ɔ la wɔma yī nū, ɔlɔjā 

ge̍ deyīrɛ wa̍; o̍ ge̍ e̍e tu̍labɔ̄ hī iho̍ ɔlyɛnu̍ ɔla̍ā wa̍a̍ de ogrēeyī yī āchɛ yī Ɔwɔ 
ni̍. E̍ ge̍ ya̍ i̍ngɔ̍ɔ hɛ̄ɛbɛ nīi ogrēeyī yī āchɛ yī Ɔwɔ ɔla̍ā ge̍ jɔ̍ɔkɔ deyīrɛ anyōkū 
nīi i̍ lɛ āchɛ ni̍ ma̍. 

17 Ɛgabɔ̄ yī ogrēeyī yī āchɛ yī Ɔwɔ nīi yɛ ē ya̍ u̍ku̍rɔ̍ hwɔhi hwɔhi bāa alɛhu̍ 

ma̍, o̍ ngma̍ nīi e̍ ē nāa ure̍ ikɛpa. Ɛgabɔ̄ ɛla̍ā nīi yɛ ē ya̍ u̍ku̍rɔ̍ gba̍a yɛ ē ka 
lɛlā yī Ɔwɔ chī gba̍a yɛ ē ngū āchɛ lɛlā ma̍ nɛ. 

18 Wu̍chē oji̍ nɛ, Īpū Yī Ɔwɔ ka hīka, “Ɔbi̍yɛna nīi a ya̍ nīi o̍ yɛ ē ru̍ igu ē de wɔ 

ma̍, a ā de ɔjā wā ɔ̄ la oko̍o ni̍.” Ɔha̍ gba̍a ka hīka, “Olu̍ku̍rɔ̍ ngma̍ la ori̍ile yī 
abɔ̄ u̍ku̍rɔ̍ yī nū.” 

19 A ā po̍ wɔ̍na yī lɛlā ɔha̍lɔha̍ nīi e̍ ge̍ ka ku̍ ɔgabɔ̄ ɔha̍ ma̍ ni̍; ɔ̍chi̍kpa̍kpa̍ o̍ 

bū la oko̍o yī āchɛ ɛpa kɛ̄ɛ ɛta̍ o̍bū. 

20 Ka alābi̍ ta̍ āchɛ nīi yɛ̍ɛ̄lā ɔdwɔ̄bi̍ ma̍ la ɔgbādu hɛ̄ɛbɛ nīi āchɛ ehēhī ge̍ 

tūuhwi. 

21 La iyɔ̄bū yī Ɔwɔ, ba̍la iyī Ikra̍yisi Iji̍sɔ̄ɔsi, ba̍la iyī ayɛ̍ɛ̄chɛ̄rɔ̄ ɔnɛ̄ɛhɛhi, n 

koko̍o de wɔ mɛ̍! Ya̍ lɔkɔ nīi n ka de wɔ wa̍a̍ hɔ̄ ma̍ ma̍. A ā chabɔ̄ yī ɔta̍anyī 
kɛ̄ɛ ɔhɔtū ita ɔha̍ hu̍ ɔ̄chɔ̄chɛ lɛ̍kɛ̍kɔ̍ la ɔjāha̍ ɔjāha̍ wa̍a̍ nīi a ge̍ē ya̍ ma̍ ni̍. 

22 A ā kɔ̄leyī yī abɔ̄ ode che ɔ̄chɛ ɔha̍ lɛhu̍ wu̍chē yī u̍ku̍rɔ̍ yī Ādā la ɔyɔ̍ɔ̄ya̍ ni̍. 

A ā tābɔ̄ la lɛlā ɔdwɔ̄bi̍ yī āchɛ ni̍. De iyī wɔ lā cha̍ri̍cha̍ri̍. 

23 A ā gwa̍ yenyenyi ke̍e̍ i̍ngɔ̍ɔ gɛ ni̍. Gwa̍ ɛ̍mwɔ̄ pi̍nyɛ̍ i̍ngi̍ngɔ̍ɔ, hɛ̄ɛbɛ nīi o̍ ge̍ 

tū lipu̍ yī wɔ wɔbɔ̄, ma̍a a yɛ ē de ē kwi̍īyē pa̍pa̍ ɔ̄kɔ̄kū. 

24 Lɛlā ɔdwɔ̄bi̍ nīi āchɛ ē ya̍ ma̍ ē lā bāa ogēdēgēdē ma̍ nīi āchɛ ē ma̍. 

I̍ngi̍ngɔ̍ɔ nīi lɛlā ɔdwɔ̄bi̍ yī wā ɔ̍lɔma̍ ē yɔbū de wa̍ ē gāa lɛpɔ̄ ɔhɔ̍ɔ̄hɛ̍ yī Ɔwɔ 
a̍nɛ. Lɛlā ɔdwɔ̄bi̍ yī ibiha̍ ma̍ ē lā kpɛɛ o̍bū nīi e̍ ē ma̍ ɔ̄. 

25 Gala ɔgɔgu ɔla̍ā titi, lɛlā ɔnɛ̄ɛhɛhi ɔyɔ̍ɔ̄ya̍ ē lā gēdēgēdē nīi āchɛ ē ma̍. Enīi i̍ 

ē lɔ̄lā gēdēgēdē i̍ngɔ̍ɔ ē mɛ ni̍ ma̍, ɔ̄chɛ i̍ ē chī ta̍ ɔ̄ trɛ̍ba ē mɛ ni̍. 

1 Iti̍mōti 6 

1 Āchɛ wa̍a̍ nīi - afiyɛ ma̍ ge̍ nāa abā yī wā bāa āchɛ nīi ngma̍ nīi e̍ ē de 

otūlichō ɔlamu ɔlamu ē de wa̍ ma̍. E̍ ge̍ ya̍ i̍ngɔ̍ɔ hɛ̄ɛbɛ nīi ɔ̄chɔ̄chɛ ge̍ e̍e ka 
ɔdwɔ̄bi̍ yī Ɔwɔ kɛ̄ɛ lɛlā nīi alɔ yɛ ē ngū āchɛ ma̍ ni̍. 

2 Afiyɛ nīi abā yī wā āchɛ yī Iji̍sɔ̄ɔsi ma̍ ge̍ e̍e chi̍hi̍ya̍ yī abā yī wā wu̍chē lɔkɔ 

nīi e̍ re̍ka aɛ̍nɛ̍ yī ɔ̍nyīnū ma̍ ni̍. Ɔkɔkɔ ɔla̍ā, e̍ ge̍ ya̍ u̍ku̍rɔ̍ hwɔhi hwɔhi de abā 
yī wā ɛla̍ā ga iyɔ̄bū iyɔ̄bū. Wu̍chē oji̍ nɛ, āchɛ nīi ge̍ē ri̍ile yī u̍ku̍rɔ̍ ɔla̍ā nīi e̍ ya̍ 
ma̍, āchɛ yī Iji̍sɔ̄ɔsi nɛ. Āchɛ ɛla̍ā chī - ɔhɔtū yī wā a̍nɛ. Ngū āchɛ lɛlā nūma̍ 
wa̍a̍ nīi a ā koko̍o i̍ngɔ̍ɔ de wa̍ wa̍a̍. 

3 Ɔ̄chɛ nīi ge̍ ngū āchɛ ɔgu yī lɛlā ɔha̍ nīi hɔ̄ɔ̄hɔ̄ ma̍, nīi i̍ ge̍ chɛ̄ lɛlā olēchi̍ 

lēchi̍ yī Ādā Iji̍sɔ̄ɔsi Ikra̍yisi ba̍la ɔgu yī lɛlā yī Ɔwɔ nīi alɔ ē ngū āchɛ ma̍ ni̍, 

4 ɔlɔjā - ɔlɛba̍achɛ ke̍ke̍ni̍ nɛ. O̍ i̍ je̍ ɔjɔ̄jā ni̍ lachi̍ lachi̍. Ɔlɔjā yɛ ē hla̍ lɛlā 

ɔdwɔ̄bi̍ hɛ̄ɛbɛ ge̍ē ta̍ahu̍ ē gbapɔ̄ wu̍chē yī lɛlā yī oko̍o. Ɔla̍ā chī bī ya̍nya 
okpo̍ōkpo̍, ba̍la apɔ̄ ogbōgbo la ɔtū ngurangura, ba̍la ɛcha̍, ba̍la ɛri̍ya̍ ɔdwɔ̄bi̍ 
obī pīyeyīta̍ ɔ̍nyīnū a̍nɛ. 

5 Anu̍ ē bī ahu̍ yī lɛlā ɔtɔ̍ɔ̄ta̍ myɛ̄grāa-myɛ̄grāa yī āchɛ nīi ūkpɔ̄tū yī wā ko̍ōku̍ 

nīi lɛlā olēchi̍ lēchi̍ i̍ hɔ̄ de wa̍ gɛ ni̍ ma̍ a̍nɛ. Āchɛ eli̍ngɔ̍ɔ ɛla̍ā je̍ka ɔgu yī lɛlā 
yī Ɔwɔ ɔ̍lɔ - ɔpɔ̄pū obī gbwɔdu nɛ. 

6 Lēchi̍ nɛ, ɔgu yī lɛlā yī Ɔwɔ ē ya̍ nīi ɔ̄chɛ ē gbwɔdu, nīi o̍ ge̍ re̍ka ɔjā nīi ɔlɔjā 

lɛ ma̍ jɛ̄ ɔ̄ eyī. 

7 Oji̍ kpɛ̍ɛ nīi alɔ āchɛ̄ɛchɛ u̍tu bī wā la yɛchɛ nūma̍ o̍bū ma̍? Alɔ i̍ bī ɔjɔ̄jā wā 

ni̍! Oji̍ nīi alɔ chī ge̍ē bī pīya ma̍? Alɔ i̍ ge̍ē bī ɔjɔ̄jā pīya ni̍! 

8 O̍ de lɛ i̍ngɔ̍ɔ ma̍, alɔ ge̍ mlɛ̍ha̍ni̍ lɛ ojōre̍ ba̍la ɔjā otūlibi̍īyē mɛ̍, o̍ ē jɛ̄ alɔ eyī 

bɛ̍ɛ̄nɛ̄ ni̍? 

9 Āchɛ nīi chikpo̍ yī oge̍ de gbwɔdu ma̍ ē gāa ge̍ē ta̍tū la otu̍tū. Bū la ɛbɛ ɔla̍ā, 

a̍hla̍ yī lɛlā yī i̍bobo ɔyɔ̍ɔ̄ya̍ ba̍la u̍hu̍ ɔyɔ̍ɔ̄ya̍ ē rɛ̍ɛda ē kla̍ āā. A̍hla̍ yī lɛlā ɛla̍ā 
wa̍a̍ ē de wa̍ ē bīya, ē de wa̍ ē chāajɛ bɛ̍ɛ̄nɛ̄. 

10 Wu̍chē oji̍ nɛ, wɔnyɛ yī okpo hla̍ āā i̍ngɔ̍ɔ kpɛ̍ɛ la ɔlɔ̄lɛ hu̍ nīi e̍ pīya hī 

Iji̍sɔ̄ɔsi Ikra̍yisi nīi e̍ de ɔtū che ma̍. Bū la ɛbɛ ɔla̍ā, e̍ de iyī wā ūkpɔ̄tū ti̍yatū la 
īlāanyī yɛ̄mɛ̄mɛ̄ nīi ē hɔ̄ de wa̍ ma̍. 

11 Awɔ ma̍ - ɔ̄chɛ yī Ɔwɔ nɛ ma̍, gwō gbo̍o̍ hī ita yī lɛlā nūma̍ wa̍a̍. Nyiya nīi a 

ā de lɛ kpakpa la eyī yī Ɔwɔ; ya̍ ɔgu yī lɛlā yī Ɔwɔ gɛ. De ɔtū che Ɔwɔ. 
Yɔ̍ɔhɔtū. Mlɔtū hɔ̄ kpɔ̍ɔ̍. Lɛ du̍mɔ̍. 

12 Rɛ̄ɛnya gba̍a̍ la ɔtū ode chōche nūma̍ nīi lɛ bāa ɛnya ɔrɔ̄rɛ̄ ma̍ hɛ̄ɛbɛ nīi ɔjā 

nīi a ge̍ē gbo ma̍ ge̍ - ɔhɔ̄leyī i̍mɔ̄mɛni̍. Wu̍chē oji̍ nɛ, ɔhɔ̄leyī ɔla̍ā nīi Ɔwɔ hī 
wɔ ɛra̍ yī nū yɛ̄grāa ɔla̍ā nīi a de ɔtū ode chōche yī wɔ lā yɛchɛ nīi āchɛ 
yɛ̄mɛ̄mɛ̄ jo̍ōkū ma̍ a̍nɛ. 

13 La iyɔ̄bū yī Ɔwɔ ɔlɔjā nīi ē de ɔhɔ̄leyī de ɛjā wa̍a̍ ma̍, ba̍la iyɔ̄bū yī Ikra̍yisi 

Iji̍sɔ̄ɔsi nīi de lɛlā yī ɔtū ode chōche nūma̍ lā i̍ngɔ̍ɔ la iyɔ̄bū yī Ipɔ̍ntīyɔsi 
Ipa̍yi̍lēeti ma̍, aa̍ nīi n yɛ ē ka lɛlā nīi a ge̍ē ya̍ ma̍ de wɔ a̍nɛ: 

14 Yɛ̍ɛ̄lā wa̍a̍ nīi e̍ ka aɔ̍lɔ ge̍ ya̍ ma̍. De iyī wɔ lā cha̍ri̍cha̍ri̍ nīi a ā tū ābī 

ɔha̍lɔha̍ ni̍ kpɛɛ gbo̍ Ɔ̄chī ɔla̍ā nīi Ādādā yī alɔ Iji̍sɔ̄ɔsi Ikra̍yisi ge̍ē wā ma̍. 

15 Ɔwɔ ɔnɛ̄ɛhɛhi nīi - Ɔ̄chɛ Odeyīrɛ Ɛbɛ wa̍a̍ lōri̍īnū ma̍, anu̍ nīi - “Ɔchwɔ̄lɛ̍ Yī 

Ɛchwɔ̄lɛ̍ Wa̍a̍” ma̍, anu̍ nīi - “Ādādā Yī Ādā Wa̍a̍” ma̍ ge̍ē ya̍ nīi ɔwɔ̄wā yī 
Ikra̍yisi ē lā yɛ̄grāa yī nū kpakpa. 

16 Ɔwɔ lōri̍īnū i̍ ē ko̍ōku̍ ē mɛ ni̍ a̍nɛ. O̍ hɔ̄ la ɛbɛ ɔlɛgēdēgēdē ɔla̍ā nīi ɔ̄chɔ̄chɛ 

i̍ ge̍ē tu̍ ē bla̍a anu̍ ē mɛ ni̍ ma̍. Ɔ̄chɔ̄chɛ i̍ ma̍ Ɔwɔ la eyī je̍ ni̍. Ɔ̄chɔ̄chɛ i̍ chī 
ge̍ē ma̍ ɔ̄ mɛ ge̍ē gbo̍ ni̍. Otūlichō ba̍la ɔgɔ̄ga kpɛɛ ku yɛ̄grāa i̍mɔ̄mɛni̍ ge̍ - iyī 
anu̍ lōri̍īnū! O̍ ge̍ lɛ i̍ngɔ̍ɔ. 

17 Ka de āchɛ nīi gbwɔdu la ɛjā yī ɔhɔ̄leyī nūma̍ ma̍ hīka e̍ ge̍ e̍e jɛ̄ ɛba̍achɛ ni̍. 

Ka de wa̍ nīi e̍ ge̍ e̍e de ɔtū che āɛ̄jā nūma̍ nīi i̍ olēchi̍ lēchi̍ ni̍ ma̍ bāa wɔdu 
ma̍ ni̍. E̍ ge̍ de ɔtū che Ɔwɔ nīi lɛ abɔ̄yaya ē kɔ̄ ɔjāha̍ ɔjāha̍ wa̍a̍ ē de alɔ nīi 
alɔ ē bī ya̍ ɔwɔ̄wīyā ma̍. 

18 Ka de wa̍ nīi e̍ ge̍ yɛ̍ɛ̄lā ɔnɛ̄ɛhɛhi, nīi e̍ ge̍ gbwɔdu la lɛlā ɔnɛ̄ɛhɛhi ɔyɔ̍ɔ̄ya̍. 

Ka de wa̍ nīi e̍ ge̍ lɛ abɔ̄yaya nīi āchɛ ge̍ lɛ ɛjā nīi aa̍ lɛ ma̍ ba̍la aa̍. 

19 Bū la ɔpɔ̄pū nūma̍, e̍ ge̍ē de wɔdu ɔnɔ̄kɔ̄kū gbōgbō de iyī wā. Ɔla̍ā ge̍ē lɛ 

bāa owu̍tu yī wɔlɛ̍ ode tū la ajɛ nīi lɛ brii ma̍ ē de wa̍ ē gbo̍ ɔ̄chī iyɔ̄bū. Bɛ̍ɛ̄nɛ̄ 
ma̍, e̍ ge̍ē nāa ɔhɔ̄leyī nīi - ɔhɔ̄leyī olēchi̍ lēchi̍ ma̍. 

20 Iti̍mōti be̍e! De lɛlā nūma̍ nīi Ɔwɔ de tū wɔ la abɔ̄ ma̍ gbōgbō hwɔhi hwɔhi 

bɛ̍ɛ̄nɛ̄. Gwō gbo̍o̍ hī lɛlā ɔla̍ā nīi i̍ ɔgu yī lɛlā yī Ɔwɔ ni̍ ma̍, ba̍la ahu̍ yī lɛlā 
i̍bobo ɔla̍ā nīi āchɛ i̍ jo̍ōkū ni̍ ē hī ɔ̄ ka, “Ochi̍chi̍ Yī Lɛlā Ojo̍ōje̍ Ka̍ka̍” ma̍. 

21 Wu̍chē oji̍ nɛ, ibiha̍ ma̍ ka aɛ̍lɛ lɔ̄lɛ. Bū la ɛbɛ ɔla̍ā e̍ pīya hī lɛlā nūma̍ nīi e̍ 

de ɔtū che o̍bū ma̍. Ɔpiyɛ nīi Ɔwɔ ē de ma̍ ge̍ hɔ̄ ba̍la awɔ. 

2 Iti̍mōti 

2 Iti̍mōti 1 

1 Ami Ipɔ̍ɔli nīi - ɔlɛrɔ̄ yī Ikra̍yisi Iji̍sɔ̄ɔsi bū lɔkɔ nīi Ɔwɔ ɔlɔjā chikpo̍ ma̍ ta̍ īpū 

nūma̍ tɛ̄rɔ̄ a̍nɛ. Ɔwɔ de u tɛ̄rɔ̄ nīi n ge̍ē koko̍o yī lɛlā yī ɔhɔ̄leyī nīi Ɔwɔ choko̍o 
nīi alɔ ge̍ē lɛ la otū ngmo̍tu̍chɛ̄ yī alɔ ba̍la Ikra̍yisi Iji̍sɔ̄ɔsi ma̍. 

2 N tɛ̄rɔ̄ nūma̍ hu awɔ Iti̍mōti nīi - ɔyi̍ otōtū yī u la abɔ̄ yī Ikra̍yisi ma̍. Ɔwɔ A̍dā 

ba̍la Ikra̍yisi Iji̍sɔ̄ɔsi nīi - Ādādā yī alɔ ma̍ ge̍ de ɔpiyɛ, ba̍la lɛha̍ ɔmɔ̍ɔ̄ma̍, ba̍la 
ogbodɔ̍dɔ̍ de wɔ. 

3 N ē da Ɔwɔ nīi n hɔ̍chɛ̍ yī nū ma̍ o̍be la ɛri̍ya̍ yī ūkpɔ̄tū ɔlɛchra̍da̍da̍ bɔ̄ɔkɔ nīi 

aa̍ ɔ̍kɔ̄kū yī u ē ya̍ ma̍. Myɛ̄grāa-myɛ̄grāa, la otu̍ kɛ̄ɛ yɛnɔ oo nīi n ē bla ē tū wɔ 
la ɔhā ojōji yī u ma̍, n ē da ɔ̍ o̍be. 

4 N yɛ ē bla ē tū yeje nīi wu̍ ɔ̄ la eyī ma̍, eyī yī wɔ yɛ amu ē bīya ami. N ge̍ ma̍ 

wɔ hɛ̄ɛbɛ nīi n lɛ ɔwɔ̄wīyā mwɛbɛ. 

5 N yɛ ē bla lɔkɔ nīi a de ɔtū che brii lēchi̍ lēchi̍ ma̍. Ita yī ɔtū ode chōche nīi 

Ilɔ̍yīisi ɛ̍nɛ̍ yī wɔ ɔ̍kɔ̄kū ba̍la Yuni̍isi ɛ̍nɛ̍ yī wɔ ɔmɔ̄ma lɛ ma̍ nīi awɔ titi lɛ bī aa̍ 
a̍nɛ. 

6 Wu̍chē ɔla̍ā, n yɛ ē bla awɔ u̍ma̍ama hīka a ge̍ ha̍kpa̍ tū ɔjā ɔnɛ̄ɛhɛhi ɔla̍ā nīi 

Ɔwɔ de de wɔ yɛ̄grāa nīi n de abɔ̄ che wɔ lɛhu̍ ma̍ nīi o̍ ge̍ chɔ̄chɛ̄ ga iyɔ̄bū 
iyɔ̄bū. 

7 Wu̍chē oji̍ nɛ, Uhu nīi Ɔwɔ de de alɔ ma̍, i̍ ɔjā ɔya̍ nīi alɔ tūuhwi ni̍. Uhu Yī 

Ɔwɔ ē de wɔhu̍, ba̍la ɔhɔtū ba̍la oku̍ iyī ɔ̄chɛ ɔlɔjā bī mɛ ē mu alɔ iyē a̍nɛ. 

8 Bū la ɛbɛ ɔla̍ā, a ā ku̍ liwēyī yī obī lɛlā yī Ādādā yī alɔ koko̍o ni̍. A ā ku̍ liwēyī 

yī ami nūma̍ nīi - oligbakɔbɔ wu̍chē yī nū ma̍ ni̍. Ɔkɔkɔ ɔla̍ā, awɔ titi mi̍chi̍ 
i̍ngi̍ngɔ̍ɔ wu̍chē yī Wɔ̄kā Ɔlwɔnyɛ yī Ɔwɔ. Ya̍ lɔkɔ nīi Ɔwɔ de wɔhu̍ yī i̍ngɔ̍ɔ de 
wɔ ma̍. 

9 Wu̍chē oji̍ nɛ, Ɔwɔ hɛ̍ alɔ ta̍, de abɔ̄ ku alɔ nīi alɔ ge̍ē pīya āchɛ yī nū ke̍e̍ 

mɛ̍. I̍ ɔjā ɔha̍ nīi alɔ ɛlɛjā ya̍ ma̍ - ohu̍ nīi Ɔwɔ ya̍ i̍ngɔ̍ɔ a̍ni̍. O̍ ya̍ i̍ngɔ̍ɔ wu̍chē 
yī lɛlā ɔmɔ̄miya yī anu̍ ɔlɔjā ba̍la uhwa ɔnɛ̄ɛhɛhi yī nū. Uhwa ɔnɛ̄ɛhɛhi nūma̍, 
Ɔwɔ de de alɔ bū la abɔ̄ yī Ikra̍yisi Iji̍sɔ̄ɔsi o̍bo̍o̍bū nīi yɛchɛ wu̍tu a̍nɛ. 

10 U̍ma̍ama, o̍ de ɔ̍ hi̍yɛchɛ bū la ɔwɔ̄wā yī Ikra̍yisi Iji̍sɔ̄ɔsi nīi - Ɔhɔ̍ɔnyɛta̍ yī 

alɔ ma̍ mɛ̍. Ikra̍yisi de wɔhu̍ yī ɔpīyaku̍ ngmo̍. Bū la Wɔ̄kā Ɔlwɔnyɛ yī nū, o̍ de 
ɔhɔ̄leyī ba̍la i̍ko̍ōku̍ mɛ gɛ ni̍ hi̍yɛchɛ i̍ngɔ̍ɔ ke̍e̍. 

11 Ɔwɔ hu um ohōhu nīi n ge̍ē koko̍o yī Wɔ̄kā Ɔlwɔnyɛ yī nū, nīi n ge̍ē re̍ka 

ɔlɛrɔ̄ ba̍la ɔ̄chɛ ongū āchɛ lɛlā. 

12 Ɔla̍ā - ohu̍ nīi n yɛ ma̍ ē mi̍chi̍ nūma̍ i̍ngɔ̍ɔ wa̍a̍ a̍nɛ. N i̍ chī pi̍ye̍mā la 

ūkpɔ̄tū ode che ɔ̍ ochōche ni̍ kpɛkpɛ. Wu̍chē oji̍ nɛ, n je̍ ɔ̄chɛ nīi n de ɔtū che ɔ̍ 

ma̍. N jo̍ōkū hwɔhi-hwɔhi hīka o̍ ge̍ē de ɔjā nīi n de tū ɔ̄ la abɔ̄ ma̍ ē gbōgbō 
ke̍e̍ gbo̍ Ɔ̄chī Ɔkwɛ̍ɛjī mɛ. 

13 Ta̍ābɔ̄ ku̍ lɛlā olēchi̍ lēchi̍ ɛla̍ā nīi n ngū wɔ nīi - ɔgɔgu yī lɛlā nīi a ge̍ē ga 

ke̍e̍ ma̍ gɛ. Hɔ̄ kpɔ̍ɔ̍ la ɔtū ode chōche ba̍la ɔhɔtū ɔla̍ā nīi - iyī alɔ bū la otū 
ngmo̍tu̍chɛ̄ ba̍la Ikra̍yisi Iji̍sɔ̄ɔsi ma̍. 

14 De ɛjā ɛnɛ̄ɛhɛhi ɛla̍ā nīi Ɔwɔ de tū wɔ la abɔ̄ bū la wɔhu̍ yī Uhu Ɔnɛ̄ɛhɛhi Yī 

Ɔwɔ nīi tū la ibi̍īyē yī alɔ ma̍ gbōgbō ke̍e̍. 

15 A jo̍ōkū hīka ɔ̄chɛ mɔ̄chɛ abɔ̍ɔ la ajɛ yī E̍siya de gwɛ̍ɛnya hī u mɛ̍. Ifi̍gēlusi 

ba̍la Ihamɔjɛ̍nīsi titi kpa̍a de gwɛ̍ɛnya hī u. 

16 Ɔwɔ ge̍ ji̍yɛ̄lā tāa alwɔlɛ̍ yī Onɛ̍sifo̍rūusi hwɔhi hwɔhi. Wu̍chē oji̍ nɛ, o̍ ya̍ nīi 

ūkpɔ̄tū lɛ u yaya yɛ̄grāa yɛ̄mɛ̄mɛ̄. Igbakɔbɔ nīi tōtū ma̍ i̍ lɛ ɔ̍ liwēyī iwēyī ni̍ 
lachi̍ lachi̍. 

17 O̍ gbajɛ wā la Iro̍om i̍ngɛ̍ɛ̄nɛ̄ ɔpɔ̄ɔpɛ̄ ma̍, o̍ kū la ɔgāla̍ u kpɛɛ nīi o̍ de u ma̍. 

18 Je̍ka a̍a a jo̍ōkū lɔkɔ nīi o̍ yɛ̍ɛ̄lā mwɛbɛ mwɛbɛ de u īchāha̍ la Ɛ̍fɛ̄susi ma̍? 

Ɔwɔ nīi - Ādādā ma̍ ge̍ ya̍ nīi lɛha̍ ɔmɔ̍ɔ̄ma̍ nīi Ādā ma̍ ɔ̄chɛ ma̍ ge̍ hɔ̄ de ɔ̍ la 
Ɔ̄chī Ɔkwɛ̍ɛjī. 

2 Iti̍mōti 2 

1 Ɔyi̍ yī u, de lwɔhɔ̍hu̍ brii bū la uhwa ɔnɛ̄ɛhɛhi ɔla̍ā nīi - iyī alɔ la otū 

ngmo̍tu̍chɛ̄ ba̍la Ikra̍yisi Iji̍sɔ̄ɔsi ma̍ gɛ. 

2 Je̍ka aa̍ plɛ̍ɛ̄lāha̍ ɛlāha̍ yī u wa̍a̍ nīi n ē ngū āchɛ la ɔgbādu nīi āchɛ yɛ̄mɛ̄mɛ̄ 

ma̍ ma̍. Nāa lɛlā ɛla̍ā bī ge̍ ka de āchɛ nīi a de ɔtū che wa̍ hwɔhi-hwɔhi ma̍ gɛ. 
Āchɛ nīi ge̍ē jɔ̍ɔkɔ ē bī lɛlā ɛla̍ā ge̍ē ngū āchɛ ɛha̍ titi ma̍ nɛ. 

3 Gatū ga ichi̍ ɔmɔ̍ɔ̄ma̍ i̍ngi̍ngɔ̍ɔ bāa ɔ̄chɛ ɔnɛ̄ɛhɛhi ɔkplɛ̍wu̍ yī Ikra̍yisi Iji̍sɔ̄ɔsi 

ma̍ gɛ. 

4 Ɔ̄chɛ ɔkplɛ̍wu̍ nīi hɔ̄ la u̍ku̍rɔ̍ ma̍ ē kwɔgu yī ɔjā nīi lɛ ɔlɛhu̍ yī āchɛ ɔkplɛ̍wu̍ 

ɔla̍ā wɔnyɛ ma̍ la ɔyɔ̍ɔ̄ya̍. Wu̍chē ɔla̍ā, o̍ i̍ ē chɛ̄ nāa iyī nū ge̍ē kpla ē tū la lɛlā 
yī ɔhɔ̄leyī yī āchɛ ɔlamu ji ni̍. 

5 Ɔlahu̍ yī ɛnya nīi yɛ ē rɛ̄ɛnya yɛ̄grāa yī ahu̍ yī ɛnya ɔrɔ̄rɛ̄ ma̍ i̍ ge̍ gbɔ̄ɔkɔ yī 

lihɔ yī nū ni̍, ɔ̍lɔma̍ o̍ i̍ ge̍ē gbo ɔjɔ̄jā la ɛnya ɔrɔ̄rɛ̄ ɔla̍ā ni̍. 

6 Ɔhi̍yɛ̄rɔ̄ nīi ya̍ u̍ku̍rɔ̍ yī yɛrɔ̄ gba̍a̍ ma̍, anu̍ ngma̍ la ore̍ ɔjā nīi e̍ ge̍ē nāa la 

yɛrɔ̄ rāarāa ma̍ a̍nɛ. 

7 Gbɛri̍ya̍ yī lɛlā nīi n yɛ ma̍ ē ka ma̍ we̍ e̍ē. Wu̍chē oji̍ nɛ, Ādā ɔlɔjā ge̍ē ya̍ nīi 

a ā po̍ ochi̍chi̍ yī lɛlāha̍ ɛlāha̍ wa̍a̍ mɛ a̍nɛ. 

8 Bla tū Wɔ̄kā Ɔlwɔnyɛ nīi n ē bī ka ma̍ gɛ: Iyī Iji̍sɔ̄ɔsi Ikra̍yisi nīi hye̍ēyī la okū 

ma̍ nɛ. O̍ bū la wɔma yī Ide̍bīidi. 

9 Wu̍chē yī Wɔ̄kā Ɔlwɔnyɛ yī Iji̍sɔ̄ɔsi Ikra̍yisi nīi n ka ma̍ nīi n yɛ ma̍ ē mi̍chi̍ 

a̍nɛ. Anu̍ - ohu̍ nīi e̍ nōnuni̍ de agba̍ tū u bāa ɔ̄chɛ ɔbīya lihɔ ɔha̍ a̍nɛ. E̍ i̍ chī 
ge̍ē de agba̍ ē tū lɛlā yī Ɔwɔ ē mɛ ni̍ ma̍ bɛ̍ɛ? 

10 Wu̍chē ɔla̍ā, n ē tūkpɔ̄tū kpɔ̍ɔ̍ la ɔjāha̍ ɔjāha̍, wu̍chē yī āchɛ yī Ɔwɔ ɔlɔjā nīi 

o̍ hōhu ma̍. N ē ya̍ i̍ngɔ̍ɔ hɛ̄ɛbɛ nīi aa̍ titi ge̍ē nāa ɔhɛ̍ta̍ ɔla̍ā nīi hɔ̄ la abɔ̄ yī 
Ikra̍yisi Iji̍sɔ̄ɔsi ma̍, ba̍la rīgā i̍mɔ̄mɛni̍ ɔla̍ā. 

11 Lɛlā nīi e̍ ka hɔ̄ ma̍ ma̍ - ichɛ̄ɛhi ke̍e̍ nɛ: “O̍ ge̍ re̍ka alɔ pīyaku̍ ba̍la anu̍, 

ɔ̍lɔma̍ alɔ ge̍ē hɔ̄leyī ba̍la anu̍ i̍ngi̍ngɔ̍ɔ. 

12 O̍ ge̍ re̍ka alɔ tūkpɔ̄tū hɔ̄ kpɔ̍ɔ̍ ga iyɔ̄bū iyɔ̄bū, ɔ̍lɔma̍ alɔ ge̍ē re̍ ɔchwɔ̄lɛ̍ ba̍la 

anu̍. O̍ ge̍ chī re̍ka alɔ ta̍ ɔ̄, ɔ̍lɔma̍ anu̍ titi ge̍ē ta̍ alɔ. 

13 Alɔ i̍ ge̍ hɔ̄hwɔhi lɛlā ni̍, anu̍ ma̍ hwɔhi hwɔhi lɛlā ke̍e̍. Wu̍chē oji̍ nɛ, o̍ i̍ ge̍ē 

hi̍hi̍yo̍ iyī anu̍ ɔlɔjā ni̍.” 

14 Ya̍ nīi āchɛ yī wɔ ge̍ bla lɛlā oli̍ngɛ̍ɛ̄nɛ̄. Ta̍ wā ɔna lēchi̍ lēchi̍ la iyɔ̄bū yī Ɔwɔ 

nīi e̍ ge̍ e̍e kplɛ̍wu̍ yī a̍ba̍a ni̍. Ɔnɛ̄ɛhɛhi ɔha̍lɔha̍ i̍ hɔ̄ lipu̍ yī lɛlā oli̍ngɔ̍ɔ ni̍. Ɔjā 
ka̍ta̍ nīi hɔ̄ la anu̍ ma̍ - ode āchɛ nīi yɛ ē plɛ̍ɛ̄lā ma̍ chāajɛ nɛ. 

15 Chɛ̄rī gba̍a̍ nīi a ā ya̍ yɛ̍yɛ̍ gɔ̄grāa la eyī yī Ɔwɔ bāa olu̍ku̍rɔ̍ nīi u̍ku̍rɔ̍ yī nū i̍ 

lɛ ɔ̍ liwēyī-iwēyī ni̍; nīi yɛ ē ngū lɛlā olēchi̍-lēchi̍ yī Ɔwɔ la ɔgɔ̄grāa ke̍e̍ ma̍. 

16 Gwō gbo̍o̍ hī wɔ̄kā yī i̍bobo nīi i̍ gɔgu yī lɛlā yī Ɔwɔ ni̍ ma̍. Ita oli̍ngɔ̍ɔ ɔla̍ā 

nū āchɛ ē hī Ɔwɔ hwɛɛ ē gāa iyɔ̄bū iyɔ̄bū. 

17 Lɛlā nīi āchɛ ɛla̍ā ē ngū āchɛ ma̍ de ya̍ bāa ripi̍ ɔta̍āpāapɛ̄ nīi yɛ ē hi̍ya ɛbɛ̍ 

yī ibi̍īyē re̍ gāa iyɔ̄bū iyɔ̄bū ma̍. Āchɛ ɛpa lipu̍ yī āchɛ ongū āchɛ lɛlā i̍ngɔ̍ɔ ɛla̍ā 
re̍ka Ihayimɛne̍yūsi ba̍la Ifa̍yi̍lētusi. 

18 Aa̍ ɛla̍ā bye̍ēyī pīya hī lɛlā olēchi̍ lēchi̍ mɛ̍. E̍ yɛ ē de ɔtū ode chōche yī āchɛ 

yī Ikra̍yisi ē chye̍eyī tū bū la onīi e̍ yɛ ē ka hīka ohye̍ēyī la okū yī aɛ̍lɛ lā ga 
okwi̍ihi mɛ̍ ma̍. 

19 Owu̍tu yī wɔlɛ̍ nīi - ɔjā ɔlɛbrii nīi Ɔwɔ ɔlɔjā de tū la ajɛ ma̍, i̍ ɔjā nīi ge̍ē he̍ejē 

mɛ ni̍. Abɔ̍ɔ la anu̍ nīi e̍ de ɔkɔlɛ̄lā nūma̍ tɔ̍ɔ̄ta̍ gblāa a̍nɛ: Ɔha̍ re̍ka, “Ādā ɔlɔjā 
je̍ āchɛ nīi - iyī nū ma̍.” Ɔha̍ gba̍a re̍ka, “Ɔ̄chɛ mɔ̄chɛ nīi ge̍ē ka anɔ̍lɔ wɛ ɔ̄chɛ 
yī Ādā, ɔ̍lɔma̍ ɔlɔjā ge̍ pīya okwi̍ihi ta̍ lɛlā abi̍ ɔyɔ̍ɔ̄ya̍ bɛ̍ɛ̄nɛ̄.” 

20 La ipu̍nu̍ ɔnɔ̄kɔ̄kū ɔha̍, u̍kpu̍ūhā nīi gblāa abɔ̍ɔ ma̍ chiko yɛ̄mɛ̄mɛ̄: Ɛha̍, e̍ ya̍ 

la igo̍olu ba̍la isi̍li̍ba; ɛha̍, e̍ chī ya̍ la ɔchi̍ ba̍la ajɛ. Ɛha̍ yī wā - obī tū ɛjā 
yɛ̄grāa ɔlamu ɔlamu ɔha̍ ke̍e̍ nɛ. 

21 Ɔ̄chɛ nīi ge̍ de iyī nū lā cha̍cha̍ hī lɛlā ɔdwɔ̄bi̍ nūma̍ wa̍a̍, ɔ̍lɔma̍ ɔlɔjā ge̍ē de 

ē lɛ bāa u̍kpu̍ūhā obī ya̍ ɔjā yɛ̄grāa ɔlamu ɔlamu ɛla̍ā ma̍. Wu̍chē oji̍ nɛ, ɔlɔjā 
ge̍ē de iyī nū kwɔbɔ̄ de Abā yī nū ē ngma̍ nīi Abā yī nū ē bī ɔ̄ ya̍ ɔjā, ē de ɔ̍ ē 
gbōgbō tīgbē yī lɛlā ɔnɛ̄ɛhɛhi ɔha̍lɔha̍ wa̍a̍ la obī ya̍. 

22 Gwō gbo̍o̍ hī e̍hla̍mi yī e̍e nyɔ̄nyɔ̄. Nyiya wu̍chē yī ode lɛ kpakpa la eyī yī 

Ɔwɔ, ba̍la ɔtū ode chōche, ba̍la ɔhɔtū ɔlɔ̄lɛ ba̍la ogbodɔ̍dɔ̍. Ya̍ i̍ngɔ̍ɔ, awɔ ba̍la 
āchɛ ɛla̍ā nīi ē bī ūkpɔ̄tū ɔlɛchra̍da̍da̍ ē hī Ādā ɛra̍ yī wɔbɔ̄ otōtū ma̍. 

23 Hɛ̍ hwɛɛ hī ahu̍lɛ̄lā yī ali̍bobo ba̍la āchɛ i̍je̍ ɔjɔ̄jā ni̍ ɛla̍ā. Je̍ka a̍a a jo̍ōkū 

hīka apɔ̄ ogbōgbo re̍ka ɔchlɛhu̍ yī lɛlā yī ahu̍ ɔtɔ̍ɔ̄ta̍ a̍nɛ. 

24 Ɔ̄chɛ nīi hɔ̍chɛ̍ yī Ādā ma̍ ge̍ e̍e gbapɔ̄ ni̍. O̍ ge̍ lɛ yaya tāa āchɛ wa̍a̍. O̍ ge̍ 

wɛ ɔ̄chɛ ɔnɛ̄ɛhɛhi nīi mlɔtū kpɔ̍ɔ̍ ē ngū āchɛ lɛlā ma̍. 

25 O̍ ge̍ lɛ mlɛ̍ɛ̍ lɛlā yɛ̄grāa nīi o̍ ge̍ē chabɔ̄ yī lɛlā nīi ku kpakpa ē hu̍ āchɛ nīi i̍ 

chɛ̄ lɛlā yī nū ni̍ ma̍. Ɔ̄chɛ nīi hɔ̍chɛ̍ yī Ikra̍yisi ma̍ ge̍ lɛ ɔbɔ̄bla hīka, ɔha̍ni̍ Ɔwɔ 
ē ya̍ nīi āchɛ ɛla̍ā chōo̍chē pīyabɔ̄ta̍ hī lɛlā abi̍ ɔyɔ̍ɔ̄ya̍ yī wā, pīya ē wā ge̍ē 
ji̍yɛ̄lā olēchi̍ lēchi̍. 

26 Bū la ɛbɛ ɔla̍ā, ɛri̍ya̍ ɔnɛ̄ɛhɛhi ē chōo̍chē hɔ̄ de wa̍ nīi e̍ ē gwɛ̍ɛnya ē hī lɛda 

yī Ɔngūwɛ̄gā. Wu̍chē oji̍ nɛ, Ɔngūwɛ̄gā de wa̍ ku̍ tū abɔ̍ɔ, ya̍ nīi e̍ yɛ ē pɔ̍ɔkɔ 
yī nū lɔkɔ nīi o̍ chikpo̍ ma̍ mɛ̍. 

2 Iti̍mōti 3 

1 Ma̍ gɛ ko̍ō! Yɛ̄grāa olichi̍chi̍ gba̍a̍ ge̍ē hɔ̄ la ɔ̄chī ogwīihi. 

2 Āchɛ ge̍ē kwɔgu yī lɛlā yī aa̍ ɛlɛjā ke̍e̍. E̍ ge̍ē ya̍ ānyānyi. E̍ ge̍ē bī lɛlāha̍ 

ɛlāha̍ ē gbogū. E̍ ge̍ē nāa iyī wā ke̍ke̍ni̍. E̍ ge̍ē pra̍a iyī wā ɛcha̍. E̍ i̍ ge̍ē pɔ̍ɔkɔ 
yī āchɛ nīi ma wa̍ ma̍ gɛ ni̍. E̍ i̍ ge̍ē da o̍be yī wɔga ni̍. E̍ i̍ ge̍ē ya̍ ɔgu yī lɛlā yī 
Ɔwɔ ni̍. 

3 E̍ i̍ ge̍ē lɛ yaya ni̍. E̍ i̍ ge̍ē mlɛ̍ha̍ yī āchɛ ni̍. E̍ ge̍ē bīya riyī yī āchɛ. E̍ i̍ ge̍ē 

yɛ̍ɛ̄lā gbɛri̍ya̍ ē tū ɔjɔ̄jā ni̍. E̍ ge̍ē de yu̍uhuhwi. Ɔjā ɔnɛ̄ɛhɛhi ge̍ē ta̍ wā anyī. 

4 E̍ ge̍ē ya̍ āchɛ a̍chālā. N ge̍ē nāa ɔjāha̍ ɔjāha̍ tɛ̍bɛ̍lɛ̍ ji. E̍ ge̍ē jɛ̄ ɛba̍achɛ 

gba̍a̍. E̍ ge̍ē kwɔgu yī ɔwɔ̄wīyā ihihi ē hī Ɔwɔ. 

5 E̍ ge̍ē ta̍ābɔ̄ ku̍ lɛlā yī yɛchɛchɛ nīi lā ku ɔpɔ̄pū yī lɛlā yī Ɔwɔ nīi alɔ ē ya̍ ma̍. 

E̍ ge̍ē hi̍hi̍yo̍ yī wɔhu̍ olēchi̍ lēchi̍ nīi hɔ̄ la anu̍ ma̍ ihihi. Chu̍chu̍u, gwō gbo̍o̍ hī 
ita āchɛ nūma̍. 

6 Ɛha̍ yī wā ē gala lɛhu̍ tū gāa wɔlɛ̍ yī āchɛ ge̍ē ya̍ nīi anyā ɛha̍ nīi de ya̍ 

kwīkwī bū la liwēyī yī lɛlā ɔdwɔ̄bi̍ ɔyɔ̍ɔ̄ya̍ ma̍ yɛ ē yɛ̍ɛ̄lā nīi e̍ ka ma̍. Anyā ɛla̍ā 
nīi yɛ ē kwɔgɔgu yī lɛlā a̍hla̍ ɔha̍lɔha̍ wa̍a̍ ma̍ nɛ. 

7 Anyā ɛla̍ā nīi yɛ ē chikpo̍ yī lɛlā ongōngū nīi i̍ chī ge̍ē jɔ̍ɔkɔ ē jo̍ōkū yī lɛlā 

olēchi̍ lēchi̍ ge̍ē gbo̍ ni̍ ma̍ nɛ. 

8 Lɔkɔ nīi Ija̍nɛ̄si ba̍la Ija̍mbrɛ̄si re̍ka āchɛ i̍ chɛ̄ lɛlā ku Imo̍sīisi ni̍ ma̍, i̍ngi̍ngɔ̍ɔ 

nīi āchɛ nūma̍ re̍ka āchɛ i̍ chɛ̄ lɛlā olēchi̍ lēchi̍ nūma̍ ni̍ a̍nɛ. Ūkpɔ̄tū yī āchɛ 
nūma̍ i̍ u̍tu yɛ ē ya̍ u̍ku̍rɔ̍ gɛ ni̍. Ɔtū ode chōche yī wā de chāajɛ ke̍e̍ mɛ̍. 

9 E̍ i̍ chī ge̍ē yɛ hwɛɛ o̍bū nīi āchɛ ē ma̍ i̍bobo yī wā ni̍, gala ɔgɔgu lɔkɔ nīi 

Ija̍nɛ̄si ba̍la Ija̍mbrɛ̄si lɛ ke̍e̍ ma̍. 

10 Awɔ ma̍, a yɛ abɔ̍ɔ ē gala ɔgɔgu yī lɛlā ongōngū yī u, ba̍la abɔ̄lɛ̄lā ɔyɔ̍ɔ̄ya̍ yī 

u, ba̍la ɔkɔ nīi n chikpo̍ ge̍ē ya̍ la ɔhɔ̄leyī yī u ma̍. A jo̍ōkū yī ɔtū ode chōche yī 
u, ba̍la ɔtū ɔmɔ̄mla yī u, ba̍la ɔhɔtū yī u, ba̍la otū ūkpɔ̄tū hɔ̄ kpɔ̍ɔ̍ yī u mɛ̍. 

11 A jo̍ōkū lɔkɔ nīi e̍ ya̍ um ichi̍ ba̍la akanya wa̍a̍ nīi hɔ̄ de u ma̍. A jo̍ōkū yī lɛlā 

wa̍a̍ nīi e̍ ya̍ tāa ami abɔ̍ɔ la A̍ntīyɔ̄ɔki, ba̍la Iko̍nīyum ba̍la Ili̍si̍tra ma̍. Ichi̍ 
ɔdwɔ̄bi̍ ɔdwɔnyɛ ɔla̍ā nīi n tū ūkpɔ̄tū kpɔ̍ɔ̍ la anu̍ ma̍ nɛ. Ādā chī de u wu̍ 
ngmɛ̍ɛchɛ hī wā wa̍a̍. 

12 Je̍ka a̍a a jo̍ōkū hīka āchɛ wa̍a̍ nīi chikpo̍ ge̍ē hɔ̄ gɔgu la ɔpɔ̄pū yī lɛlā yī 

Ɔwɔ la otū ngmo̍tu̍chɛ̄ yī alɔ ba̍la Ikra̍yisi Iji̍sɔ̄ɔsi ma̍, e̍ ge̍ē ya̍ wā ichi̍. 

13 Āchɛ ɛdwɔ̄bi̍ ba̍la āchɛ nīi ē nāa iyī wā ka aɛ̍lɛ lɛ i̍ngɛ̍ɛ̄nɛ̄ nīi i̍ chī lɛ i̍ngɔ̍ɔ ni̍ 

ma̍, aa̍ ma̍ ge̍ē wu̍ la ɔdwɔ̄bi̍ ē tū gāa ɔdwɔ̄bi̍ ɔdwɔnyɛ i̍ngɔ̍ɔ gāa iyɔ̄bū iyɔ̄bū. 
E̍ ge̍ē yɛ abɔ̍ɔ ē gla̍ āchɛ ē chōo̍chē gla̍ iyī aa̍ ɛlɛjā gāa iyɔ̄bū iyɔ̄bū i̍ngi̍ngɔ̍ɔ. 

14 Awɔ ma̍, īcha la lɛlā olēchi̍ lēchi̍ ɔla̍ā nīi e̍ ngū wɔ ma̍ gɛ. De ɔtū che brii gɛ. 

Je̍ka a̍a a je̍ āchɛ nīi ngū wɔ lɛlā wa̍a̍ ma̍. 

15 Je̍ka a̍a a bla hīka obū la lɛɛ̍pɛ̄ yī wɔ nīi a jo̍ōkū yī Īpū Ɔnɛ̄ɛhɛhi Yī Ɔwɔ a̍nɛ. 

Īpū Ɔnɛ̄ɛhɛhi ɔla̍ā ge̍ē bī lɛlā ojo̍ōje̍ ka̍ka̍ ge̍ē de wɔ a̍nɛ. Lɛlā ojo̍ōje̍ ka̍ka̍ ɔla̍ā 
nīi ē bī ɔ̄chɛ ē gāa ɔhɛ̍ta̍ bū la ɔtū ode che Ikra̍yisi Iji̍sɔ̄ɔsi ma̍ nɛ. 

16 Īpū Yī Ɔwɔ mɔri̍mɔri̍, Ɔwɔ ɔlɔjā ya̍ nīi āchɛ de lɛlā yī nū ta̍ tū a̍nɛ. Lɛlā yī Īpū 

Yī Ɔwɔ - ɔjā ɔlamu ɔlamu obī ngū āchɛ lɛlā olēchi̍ lēchi̍ nɛ. Ɔjā ɔlamu ɔlamu 
obī ta̍ āchɛ ɔna wu̍chē yī abɔ̄ ɔgbɔ̄gbla nɛ. Ɔjā ɔlamu ɔlamu obī chabɔ̄ hu̍ 
ɔ̄chɛ hɛ̄ɛbɛ nīi o̍ pi̍ye̍mā lɛlā abi̍ ɔyɔ̍ɔ̄ya̍ nɛ. Ɔjā ɔlamu ɔlamu obī ngū āchɛ nīi e̍ 
ya̍ ɔhɔ̄leyī ɔnɛ̄ɛhɛhi bɛ̍ɛ̄nɛ̄ nɛ. 

17 Bū la ɛbɛ ɔla̍ā ɔ̄chɛ nīi de iyī nū kwɔbɔ̄ de Ɔwɔ ma̍ ge̍ē ti̍bi̍īyēchɛ̄la ɔgɔ̄grāa 

ē lɛ ɔjā wa̍a̍ nīi o̍ ge̍ē jɔ̍ɔkɔ ē bī yɛ̍ɛ̄lā ɔnɛ̄ɛhɛhi ita ɔha̍lɔha̍ wa̍a̍ ē mɛ ma̍. 

2 Iti̍mōti 4 

1 Chu̍chu̍u, n ra̍ābɔ̄ de wɔ la iyɔ̄bū yī Ɔwɔ ba̍la Ikra̍yisi Iji̍sɔ̄ɔsi nīi ge̍ē hlɛ̍ɛ̄pɔ̄ yī 

āchɛ wa̍a̍ nīi hɔ̄leyī kɛ̄ɛ ko̍ōku̍ ma̍! Wu̍chē yī ɔwɔ̄wā yī nū ba̍la iyī Ɔchwɔ̄lɛ̍ 
Oro̍ōre̍ yī nū, n ge̍ē koko̍o yī lɛlā nūma̍ ē de wɔ ka a ge̍ ya̍ i̍ngɔ̍ɔ. 

2 Koko̍o yī ɛrɔ̄ yī Ɔwɔ de āchɛ. Yɛ̄grāa ge̍ kōku, kɛ̄ɛ o̍ i̍ ge̍ kōku ni̍ oo, īcha 

kpɔ̍ɔ̍ la anu̍. Kalābi̍ tāa āchɛ nīi i̍ yɛ ē ya̍ yɛ̍yɛ̍ ni̍ ma̍. Chabɔ̄ yī lɛlā nīi - 
ɔkpakpa ma̍ hu̍ wā. Tū wā yɛngrɔ̄ɔ. Mlɔtū kpɔ̍ɔ̍ nīi a ā ngū wā lɛlā i̍ngɔ̍ɔ wa̍a̍ 
ga iyɔ̄bū iyɔ̄bū. 

3 Yɛ̄grāa ɔha̍ yɛ abɔ̍ɔ yewā nīi āchɛ i̍ ge̍ē chikpo̍ yī lɛlā olēchi̍-lēchi̍ ongōngū 

gɛ ni̍. E̍ ge̍ē chōo̍chē kwɔgɔgu yī a̍hla̍ yī lɛlā yī aa̍ ɛlɛjā. Bū la ɛbɛ ɔla̍ā, e̍ ge̍ē 
lɛ āchɛ ɛha̍ yɛ̄mɛ̄mɛ̄ nīi ge̍ē re̍ka āchɛ ongū wā lɛlā oli̍ngɔ̍ɔ nīi yɛ ē hla̍ aa̍ ɛlɛjā 
ɔhɔ̍ɔ̄hla̍ la opo̍ōpo̍ ma̍. 

4 Bɛ̍ɛ̄nɛ̄ ma̍, e̍ ge̍ē pi̍ye̍mā hī arɔ̄ ode ku lɛlā nīi - olēchi̍ lēchi̍ ma̍; e̍ ge̍ē pīya 

ge̍ē darɔ̄ku lɛlā wɔ̄chā ɛha̍ ji bɛ̍ɛ̄nɛ̄. 

5 Ku̍ iyī wɔ bī la ɔpɔ̄pū ɔha̍lɔha̍ wa̍a̍. Tū ūkpɔ̄tū kpɔ̍ɔ̍ la ichi̍ ɔmɔ̍ɔ̄ma̍ wa̍a̍. Ya̍ 

u̍ku̍rɔ̍ yī wɔ bāa ɔ̄chɛ obī Wɔ̄kā Ɔlwɔnyɛ yī Ɔwɔ ka de āchɛ ma̍. Ya̍ u̍ku̍rɔ̍ yī 
wɔ wa̍a̍ bāa ɔ̍chɛ̍ yī Ɔwɔ ma̍. 

6 Ami ma̍, yɛ̄grāa de gbajɛ nīi e̍ ge̍ē de u ē nāa ē pā mɛ̍. Yɛ̄grāa de ngma̍ 

gbajɛ nīi n ge̍ē pīya ē hī ɔhɔ̄leyī nūma̍ mɛ̍. 

7 N ya̍ yɛ̍yɛ̍ gba̍a̍ la ahu̍ yī ɛnya ɔrɔ̄rɛ̄ yī u nūma̍ mɛ̍. N rɛ̄ɛnya ɔ̍lɔma̍ la 

ɔgɔ̄grāa ke̍e̍ mɛ̍. N de ɔtū ode chōche ɔla̍ā gbōgbō i̍ngɔ̍ɔ ke̍e̍ mɛ̍. 

8 U̍ma̍ama, ɔjā nīi n ge̍ē gbo wu̍chē yī yɛngrɔ̄ɔ ɔyɔ̍ɔ̄ya̍ ma̍ la abɔ̍ɔ ē gbēyī yī u 

mɛ̍. Okpo ɔkla̍lɛhu̍ yī ɔchwɔ̄lɛ̍ nīi - ɔjā yī āchɛ nīi ge̍ lɛ kpakpa ma̍, anu̍ nīi Ādā 
ɔlɔjā nīi - Ɔ̄chɛ Ɔhlɛ̍ɛ̄pɔ̄ kpakpa ma̍ ge̍ē de ē de u la Ɔ̄chī Ɔwɔ̄wā yī nū a̍nɛ. I̍ 
ami lōru̍u nīi o̍ ge̍ē de i̍ngɔ̍ɔ ē de u a̍ni̍; o̍ ge̍ē de ē de āchɛ wa̍a̍ nīi yɛ ē gbēyī 
Ɔwɔ̄wā yī nū la ɔhɔtū ma̍. 

9 Chɛ̄rī lɛbɛ nīi a̍ ā wā pa̍pa̍ dikpo̍ba̍ u. 

10 Idɛ̍māasi de mwɔ̍ɔnyɛ yī yɛchɛ olu̍ma̍ama nūma̍ ku̍ pīya hī u pīya ga 

Itɛsalona̍yīka mɛ̍. Ikre̍sɛ̄ɛnsi ku̍ pīya ga Igale̍siya; Ita̍yi̍tɔ̄ɔsi chī pīya ga 
Idalime̍tiya mɛ̍. 

11 Ilu̍uku lōri̍īnū hɔ̄ amu tāa ami a̍nɛ. Bī Ima̍aki wā ba̍la iyī wɔ. Wu̍chē oji̍ nɛ, o̍ 

ge̍ē tū u wɔbɔ̄ la u̍ku̍rɔ̍ nūma̍ mɛ̍. 

12 N de Iti̍kīkusi tɛ̄rɔ̄ ga Ɛ̍fɛ̄susi. 

13 A ge̍ē wā ma̍, nāa aru̍ orulichō yī u nīi n pīya hī ɔ̄ la abɔ̄ yī Ika̍pūusi abɔ̍ɔ la 

Itro̍asi ma̍ bī wā. Bī īpū ɛla̍ā wā i̍ngi̍ngɔ̍ɔ. Īpū ɛla̍ā pi̍i̍ nīi e̍ ya̍ la ɛjā ɛha̍ bāa 
wɔkpa̍ ma̍ nɛ. 

14 Alɛsa̍nda ɔla̍ā nīi - ɔnwaa̍ ma̍ ya̍ um ɔjā gba̍a̍. Ādā chī ge̍ē kla̍ anu̍ ure̍ yī 

lɛlā nīi o̍ ya̍ ma̍. 

15 Gbō iyī wɔ ogbōgbō hī ɔ̄! Wu̍chē oji̍ nɛ, o̍ i̍ chɛ̄ ni̍ kpɛɛ wɔhu̍ wɔhu̍ pīyeyīta̍ 

ɛrɔ̄ nīi alɔ ē ka ma̍. 

16 I̍chi̍chɛ nīi n ge̍ē koko̍o yī lɛlā yī u la ɛbɛ yī lɛpɔ̄ la ɔrāarāa ma̍, ɔ̄chɔ̄chɛ i̍ jī 

rɛ tāa ami ni̍. E̍ pīya hī u cha̍cha̍. Ɔwɔ ge̍ e̍e hɛ̍ wā lɛpɔ̄ yī ɔla̍ā ni̍. 

17 Ādā ɔlɔjā chī hɔ̄ abɔ̍ɔ tāa ami. O̍ de wɔhu̍ de u nīi n ka ɛrɔ̄ yī Ɔwɔ la 

ɔgɔ̄grāa ke̍e̍ de Ɛchɛkɔcha ɛla̍ā wa̍a̍ nīi e̍ po̍. O̍ de u wu̍ ngmɛ̍ɛchɛ ke̍e̍ hī lipu̍ 
yī oko̍o yī ɛbɛ̍ ɔkwɔ̍ɔ̄chɛ ɛla̍ā. 

18 Ādā chī ge̍ē wu̍ u ē ngmɛ̍ɛchɛ ke̍e̍ hī ɔdwɔ̄bi̍ ɔha̍lɔha̍ wa̍a̍. O̍ ge̍ē bī u i̍ngɔ̍ɔ 

ke̍e̍ ē gāa ɔpiyɛ yī Ɔchwɔ̄lɛ̍ Oro̍ōre̍ yī nū abɔ̍ɔ la ichō. Rīgā ɔnɔ̄kɔ̄kū ɔla̍ā ge̍ - 
iyī nū kpɛɛ ku yɛ̄grāa ɔha̍lɔha̍! O̍ ge̍ lɛ i̍ngɔ̍ɔ. 

19 Ma̍ Iprisi̍la ba̍la Akwi̍la ba̍la alwɔlɛ̍ yī Onɛ̍sifo̍rūusi kpɔɔ de u. 

20 Ɛra̍si̍tusi hɔ̄ abɔ̍ɔ la Ikɔ̍rīnti. N chī pīya hī Itrofi̍mūsi abɔ̍ɔ la Imayi̍le̍tusi; 

wu̍chē oji̍ nɛ, o̍ de kwi̍īyē. 

21 Chɛ̄rī gba̍a̍ lɛbɛ nīi a wā o̍bū nīi yɛ̄grāa yī owu ge̍ gbajɛ. Iyu̍būlusi ba̍la 

Ipu̍dɛ̄ɛnsi, ba̍la Ila̍yi̍nūsi ba̍la Iklɔ̍diya tɛ̄rɔ̄ ɔma̍kpɔɔ hu wɔ. Aɛ̍nɛ̍ yī alɔ āchɛ 
ehēhī titi tɛ̄rɔ̄ i̍ngi̍ngɔ̍ɔ hu wɔ. 

22 Ādā ge̍ hɔ̄ ba̍la uhu yī wɔ. Ɔpiyɛ yī Ɔwɔ ge̍ hɔ̄ ba̍la ala̍ wa̍a̍. 

Ita̍yi̍tɔ̄ɔsi 

Ita̍yi̍tɔ̄ɔsi 1 

1 Ami Ipɔ̍ɔli nīi - ɔ̍chɛ̍ yī Ɔwɔ ba̍la ɔlɛrɔ̄ yī Iji̍sɔ̄ɔsi Ikra̍yisi ma̍ ta̍ īpū nūma̍ tɛ̄rɔ̄ 

a̍nɛ. Ɔwɔ hu um ohōhu de u tɛ̄rɔ̄ hɛ̄ɛbɛ nīi n ge̍ē tū āchɛ yī nū nīi o̍ hōhu ma̍ 
wɔbɔ̄ nīi e̍ ē de ɔtū che ɔ̍ brii; hɛ̄ɛbɛ nīi n ge̍ē bī wā ge̍ē je̍ olēchi̍ lēchi̍ yī 
ɔpɔ̄pū yī lɛlā yī Ɔwɔ nīi alɔ ē ngū ma̍. 

2 Eyī ode che ɔhɔ̄leyī i̍mɔ̄mɛni̍ nīi lɛlā ɔla̍ā wa̍a̍ hɔ̄ pīyeyīta̍ ɔ̄ a̍nɛ. Ɔwɔ nīi i̍ ē 

warīmɛ̄ ni̍ ma̍ choko̍o yī ɔhɔ̄leyī ɔla̍ā i̍ngɔ̍ɔ gbi̍chɛ gbi̍chɛ de alɔ o̍bo̍o̍bū nīi 
yɛ̄grāa wu̍tu. 

3 Yɛ̄grāa kpakpa de gbajɛ ma̍, o̍ de oko̍o ochōche ɔla̍ā hi̍yɛchɛ la ɛrɔ̄ yī nū. 

Ɔwɔ ɔlɔjā nīi - Ɔhɔ̍ɔnyɛta̍ yī alɔ ma̍ de ɛrɔ̄ yī nū nūma̍ tū u la abɔ̄, koko̍o de u 
ka amɔ̍lɔ ge̍ de ka de āchɛ a̍nɛ. 

4 N ta̍ īpū nūma̍ tɛ̄rɔ̄ hu awɔ Ita̍yi̍tɔ̄ɔsi nīi - ɔyi̍ yī u ɔnɔ̄ngrɔ̄ɔ la ɔtū ode chōche 

ūkpo̍he ūkpo̍he nūma̍ nīi alɔ nāa ma̍: Ɔwɔ A̍dā ba̍la Ikra̍yisi Iji̍sɔ̄ɔsi, 
Ɔhɔ̍ɔnyɛta̍ yī alɔ ge̍ de ɔpiyɛ ba̍la ogbodɔ̍dɔ̍ de wɔ. 

5 N pīya hī wɔ la ɔcha yī Ikre̍eti hɛ̄ɛbɛ nīi a ge̍ē ya̍ ɔjāha̍ ɔjāha̍ wa̍a̍ nīi hōhī la 

ɔyɔ̍ɔ̄ya̍ abɔ̍ɔ ma̍ la ɔgɔ̄grāa. N koko̍o de wɔ hīka a ge̍ hu ɛgabɔ̄ yī ogrēeyī yī 
āchɛ yī Ɔwɔ la ipwo̍gra mipwo̍gra abɔ̍ɔ. Bla lɔkɔ nīi n koko̍o de wɔ ma̍: 

6 Ɔ̄chɛ nīi ge̍ē re̍ka ɔgabɔ̄ yī ogrēeyī yī āchɛ yī Ɔwɔ ma̍, ɔlɔjā ge̍ e̍e tū ābī 

ɔha̍lɔha̍ ni̍. O̍ ge̍ wu̍ ɔnyā ūkpo̍he kpo̍kpo̍. Ayi̍ yī nū ge̍ re̍ka āchɛ ode ɔtū che 
Ɔwɔ. E̍ ge̍ e̍e ro̍ohu la ya̍chi yī lɛlā ɔyɔ̍ɔ̄ya̍ ba̍la i̍pɔ̍ɔkɔ yī ɔ̄chɛ ni̍ ni̍. 

7 Wu̍chē lɔkɔ nīi o̍ - ɔ̄chɛ odeyīrɛ u̍ku̍rɔ̍ yī Ɔwɔ nɛ ma̍, anu̍ nīi - ɔlɛhu̍ yī 

ogrēeyī yī āchɛ yī Ɔwɔ ma̍ ge̍ e̍e tū ābī ni̍. O̍ ge̍ e̍e jɛ̄ ɛba̍achɛ kɛ̄ɛ hli̍kpa̍ ya̍ 
ɔtū ngurangura ni̍. O̍ ge̍ e̍e wɛ ɔ̄chɛ ɔgwɔ̍ɔ̄jā ka̍ka̍ kɛ̄ɛ ɔ̄chɛ ochi̍kpo̍ ge̍ ya̍ 
āchɛ ɔjā ni̍. O̍ ge̍ e̍e wɛ ɔ̄chɛ ɔya̍ ānyānyi ni̍. 

8 Ɔlɛhu̍ yī ogrēeyī yī āchɛ yī Ɔwɔ ngma̍ la ɔya̍ āchɛ wɔga. O̍ ge̍ wɛ ɔ̄chɛ 

ɔywɔ̍ɔnyɛ yī lɛlā ɔnɛ̄ɛhɛhi ba̍la ɔ̄chɛ oku̍ ūkpɔ̄tū bī mɛ. O̍ ge̍ lɛ kpakpa, lɛ 
cha̍ri̍cha̍ri̍, bī iyī nū yɛ̍yɛ̍. 

9 Ɔlɔjā ge̍ ta̍ābɔ̄ ku̍ ɛrɔ̄ yī Ɔwɔ nīi gɔ̄grāa gba̍a ku kpakpa ma̍ ba̍la ɔpɔ̄pū yī 

lɛlā yī Ɔwɔ nīi alɔ ē ngū āchɛ ma̍. Bū la ɛbɛ ɔla̍ā, o̍ ge̍ē mla āchɛ ɔtū bū la ɛrɔ̄ 
olēchi̍ lēchi̍ yī nū ɔla̍ā nīi o̍ ka ma̍. Bū la ɛbɛ ɔla̍ā, o̍ ge̍ē de oko̍o yī āchɛ 
ɔta̍ahu̍ yī lɛlā kla̍. 

10 Āchɛ lyɛ̄mɛ̄mɛ̄ gblāa abɔ̍ɔ nīi i̍ chikpo̍ ge̍ē pɔ̍ɔkɔ yī lɛlā yī āchɛ ē gɛ ni̍ ma̍. 

Āchɛ ɛla̍ā - āchɛ yī Iju̍u o̍bū nīi e̍ de pīya āchɛ yī alɔ a̍nɛ. Āchɛ ɛha̍ yɛ̄mɛ̄mɛ̄ 
lipu̍ yī wā yɛ ē gla̍ āchɛ ē bū la lɛlā abi̍ ɔla̍ā nīi e̍ ē ka la oko̍o ma̍. 

11 O̍ ngma̍ nīi ɔ̄chɛ ē ya̍ nīi e̍ ē pi̍ye̍mā lɛlā ɔkɔ̄kā ɔla̍ā. Wu̍chē oji̍ nɛ, e̍ yɛ 

abɔ̍ɔ ē de u̍kpu̍fi̍ye̍ wa̍a̍ ē ti̍ya ē tū bū la lɛlā ɔla̍ā nīi i̍ ngma̍ nīi e̍ ge̍ ngū āchɛ 
ni̍ ma̍. E̍ yɛ ē ya̍chi yī lɛlā ɔla̍ā ke̍e̍ wu̍chē yī okpo. 

12 Ɔ̄chɛ ɔha̍ lipu̍ yī wā nīi aa̍ wa̍a̍ nāa anu̍ bāa ɔlwɔmu ma̍ ka lɛlā ɔha̍ hīka, 

Alikre̍eti wa̍a̍ ɛ̍lɛ - āchɛ ɛwarīmɛ̄ nɛ; ɛ̍lɛ - ɛbɛ̍la̍chi̍ ji nɛ; ɛ̍lɛ - ali̍gbi̍re̍ ɛdwɔbɔ̄ 
āchɛ nɛ. 

13 Lɛlā nūma̍ nīi ɔ̄chɛ ɔla̍ā ka ma̍ - ichɛ̄ɛhi nɛ. Wu̍chē yī ɔla̍ā, o̍ ngma̍ nīi a ka 

alābi̍ tāa aa̍ gba̍a̍. Ya̍ i̍ngɔ̍ɔ hɛ̄ɛbɛ nīi e̍ ge̍ lɛ ɔtū ode chōche ɔlɛchra̍da̍da̍. 

14 Hɛ̄ɛbɛ nīi e̍ ge̍ e̍e gba̍a pīyeyī ma̍ lɛlā yī wɔ̄chā yī āchɛ yī Iju̍u ɛla̍ā gɛ ni̍. 

Hɛ̄ɛbɛ nīi e̍ ge̍ e̍e gba̍a pīya arɔ̄ plɛ̍ɛ̄lā ɔla̍ā nīi āchɛ ehi̍hi̍yo̍ yī lɛlā olēchi̍ lēchi̍ 
ɛla̍ā ē ngū ma̍ gɛ ni̍. 

15 Āchɛ nīi lɛ cha̍ri̍cha̍ri̍ hwɔhi hwɔhi ma̍, ɔjāha̍ ɔjāha̍ wa̍a̍ ē lɛ cha̍ri̍cha̍ri̍ 

hwɔhi hwɔhi ē de wa̍. Āchɛ nīi ku̍ bīya, nīi i̍ chɛ̄ku Ɔwɔ ni̍ ma̍, ɔjɔ̄jā i̍ lɛ 
cha̍ri̍cha̍ri̍ de wa̍ ni̍. Wu̍chē oji̍ nɛ, ɛri̍ya̍ ogbōgbo ba̍la ɛri̍ya̍ yī ūkpɔ̄tū yī wā ku̍ 
bīya mɛ̍. 

16 E̍ ē ka hīka aɛ̍lɛ je̍ Ɔwɔ, lɛlā nīi e̍ ya̍ ma̍ chī chabɔ̄ hīka ɛ̍lɛ ta̍ Ɔwɔ. E̍ i̍ 

chikpo̍ ge̍ pɔ̍ɔkɔ yī ɔ̄chɔ̄chɛ ni̍ lachi̍ lachi̍. E̍ i̍ ngma̍ la ɔyɛ̍ɛ̄lā ɔnɛ̄ɛhɛhi ɔha̍lɔha̍ 
ni̍ kpɛkpɛ. 

Ita̍yi̍tɔ̄ɔsi 2 

1 Ngū āchɛ lɛlā nīi ku la ɔpɔ̄pū yī lɛlā yī Ɔwɔ nīi lɛ chra̍da̍da̍ ma̍. 

2 Ka de anyāku̍ angrɔ̄ɔ hīka e̍ ge̍ e̍e de ya̍ bāa āchɛ nīi ē wīyɔ̄jā ma̍ ni̍. E̍ ge̍ lɛ 

tri̍di̍di̍; e̍ ge̍ ku̍ ūkpɔ̄tū bī; ɔtū ode chōche yī wā, ba̍la ɔhɔtū ba̍la ɔtū ɔmɔ̄mla yī 
wā ge̍ lɛ chra̍da̍da̍ hwɔhi hwɔhi. 

3 Anyāku̍ anyā titi ge̍ yɛ̍ɛ̄lā lɔkɔ nīi anyā ɛnɛ̄ɛhɛhi ē ya̍ ma̍. E̍ ge̍ e̍e wɛ āchɛ 

ɔbīya riyī yī āchɛ ni̍. E̍ ge̍ e̍e de riyī wā pīya afiyɛ yī ɔjā ɔgwɔ̍ɔ̄gwa̍ ni̍. E̍ ge̍ 
ngū āchɛ lɛlā ɔnɛ̄ɛhɛhi ɔnɛ̄ɛhɛhi, 

4 hɛ̄ɛbɛ nīi e̍ ge̍ ngū anyā ɔblɛ̍ba̍ nīi - aɛ̍pɛ̄ we̍ ma̍ lɛlā. E̍ ge̍ ya̍ i̍ngɔ̍ɔ hɛ̄ɛbɛ nīi 

anyā ɔblɛ̍ba̍ ge̍ ywɔ̍ɔnyɛ yī lɛba̍ yī wā ba̍la ayi̍ yī wā; 

5 hɛ̄ɛbɛ nīi e̍ ge̍ ku̍ ūkpɔ̄tū bī; hɛ̄ɛbɛ nīi e̍ ge̍ lɛ cha̍ri̍cha̍ri̍ hwɔhi hwɔhi; hɛ̄ɛbɛ 

nīi e̍ ge̍ re̍ka anyā ɔblɛ̍ba̍ ɛnɛ̄ɛhɛhi nīi ē pɔ̍ɔkɔ yī lɛba̍ ma̍; hɛ̄ɛbɛ nīi ɔ̄chɔ̄chɛ ge̍ 
e̍e ka ɔdwɔ̄bi̍ yī ɛrɔ̄ yī Ɔwɔ ni̍. 

6 Ka de aye̍kre̍biya i̍ngi̍ngɔ̍ɔ hīka e̍ ge̍ ku̍ ūkpɔ̄tū bī. 

7 Awɔ ɔlɔjā titi chɛ̄rī nīi a ā chabɔ̄ yī lɛlā ɔnɛ̄ɛhɛhi la ɔjāha̍ ɔjāha̍ wa̍a̍ nīi a ge̍ē 

ya̍ ma̍. Ngū āchɛ lɛlā la olēchi̍ lēchi̍ grigrigri. 

8 Lɛlā nīi a ge̍ē ka ma̍ ge̍ lɛ chra̍da̍da̍, hɛ̄ɛbɛ nīi ɔ̄chɔ̄chɛ ge̍ e̍e ma̍ lɛlɛ̄lā bī ya̍ 

wɔ la oko̍o mɛ ni̍. Ya̍ i̍ngɔ̍ɔ hɛ̄ɛbɛ nīi aluji yī wɔ i̍ ge̍ ma̍ lɛlā abi̍ ɔha̍lɔha̍ ka ku̍ 
alɔ gɛ ni̍ ma̍ nīi e̍ ge̍ de ya̍ liwēyī iwēyī. 

9 Afiyɛ titi ge̍ de otūlichō de abā yī wā. E̍ ge̍ yɛ̍ɛ̄lāha̍ ɛlāha̍ nīi ge̍ē lɛ abā yī wā 

wɔnyɛ ma̍. E̍ ge̍ e̍e hīya abā yī wā ɔkɔ yī lɛlā nyɛ̍nyɛ̍ ni̍. 

10 E̍ ge̍ e̍e wī abā yī wā uwī ni̍. Ɔkɔkɔ ɔla̍ā, e̍ ge̍ yɛ̍ɛ̄lā chabɔ̄ hīka aɛ̍lɛ - āchɛ 

ɛnɛ̄ɛhɛhi nīi ɔ̄chɛ ɔ̍lɔ ē de ɔtū che ɔ̍lɔ nɛ. E̍ ge̍ ya̍ i̍ngɔ̍ɔ hɛ̄ɛbɛ nīi āchɛ ge̍ ka 
ɔnɛ̄ɛhɛhi yī lɛlā yī Ɔwɔ Ɔhɔ̍ɔnyɛta̍ yī alɔ nīi alɔ ngū āchɛ ma̍ bū la lɛlā nīi e̍ yɛ ē 
ya̍ ma̍. 

11 Wu̍chē oji̍ nɛ, Ɔwɔ de uhwa ɔnɛ̄ɛhɛhi yī nū chabɔ̄ wu̍chē yī ɔhɛ̍ta̍ yī 

āchɛ̄ɛchɛ wa̍a̍ mɛ̍. 

12 Uhwa ɔnɛ̄ɛhɛhi yī Ɔwɔ ɔla̍ā yɛ ē ngū alɔ lɛlā a̍nɛ. Aɛ̍lɛ ge̍ tu̍labɔ̄ hī ɔhɔ̄leyī 

nīi ɔ̍lɔ i̍ ɔpɔ̄pū yī Ɔwɔ ni̍ ma̍; aɛ̍lɛ ge̍ tu̍labɔ̄ hī a̍hla̍ yī lɛlā yī yɛchɛ nūma̍; aɛ̍lɛ 
ge̍ hɔ̄ la ɔhɔ̄leyī oku̍ ūkpɔ̄tū bī mɛ ba̍la ɔhɔ̄leyī ɔlɛkpakpa ba̍la ɔhɔ̄leyī la ɔpɔ̄pū 
nīi - ɔ̍lɔ iyī Ɔwɔ ma̍ amu la yɛchɛ nūma̍. 

13 Hɛ̄ɛbɛ nīi aɛ̍lɛ ge̍ gbēyī yī Ɔ̄chī A̍hōhi nīi aɛ̍lɛ deyīche ogbē yī ɔ̍lɔ ma̍. 

Yɛ̄grāa ɔla̍ā nīi rīgā yī Ɔwɔ Ɔnɔ̄kɔ̄kū yī alɔ ba̍la iyī Ɔhɔ̍ɔnyɛta̍ yī alɔ Iji̍sɔ̄ɔsi 
Ikra̍yisi ge̍ē hi̍yɛchɛ a̍nɛ. 

14 Iji̍sɔ̄ɔsi de iyī nū nāa de wu̍chē yī alɔ wa̍a̍. O̍ wu̍ alɔ ngmɛ̍ɛchɛ hī ɔdwɔ̄bi̍ 

ɔha̍lɔha̍ wa̍a̍, de alɔ pīya āchɛ ɔlɛcha̍ri̍cha̍ri̍ hwɔhi-hwɔhi de iyī anu̍ ɔlɔjā ke̍e̍ 
mɛ̍. O̍ ya̍ nīi lɛlā ɔnɛ̄ɛhɛhi ē hla̍ alɔ la ɔyɔ̍ɔ̄ya̍ bɛ̍ɛ̄nɛ̄. 

15 Lɛlā nīi a ge̍ē ngū āchɛ ma̍ hɔ̄ aa̍ a̍nɛ. A lwɔhu̍ la ɔgɔ̄grāa ge̍ē mla āchɛ ɔtū 

kɛ̄ɛ ē ka alābi̍ tāa āchɛ. Ɔ̄chɔ̄chɛ ge̍ e̍e nāa awɔ tɛ̍bɛ̍lɛ̍ ji ni̍. 

Ita̍yi̍tɔ̄ɔsi 3 

1 Bla āchɛ yī wɔ wa̍a̍ hɛ̄ɛbɛ nīi e̍ ge̍ de lɛhu̍ ga ajɛ de alɛhu̍ ba̍la āchɛ nīi lɛ ajɛ 

ma̍, de otūlichō de wa̍. E̍ ge̍ tībi̍īyē yī lɛlā ɔnɛ̄ɛhɛhi ɔyɔ̍ɔ̄ya̍ myɛ̄grāa-myɛ̄grāa. 

2 E̍ ge̍ e̍e ka ɔdwɔ̄bi̍ yī āchɛ kɛ̄ɛ gbapɔ̄ tāa āchɛ bɛ̍bɛ̍ ni̍. E̍ ge̍ hɔ̄ la ogbodɔ̍dɔ̍, 

lɛ yaya ba̍la āchɛ wa̍a̍. E̍ ge̍ de ɔlɛmlɛ̍ɛ̍ yī wā chabɔ̄ i̍ngɔ̍ɔ myɛ̄grāa-myɛ̄grāa. 

3 Yɛ̄grāa ɔha̍ hɔ̄ abɔ̍ɔ nīi alɔ ɛlɛjā hi̍īchī; alɔ i̍ ē pɔ̍ɔkɔ yī ɔ̄chɛ ni̍; alɔ bi̍yēyī; alɔ 

de iyī alɔ pīya afiyɛ yī e̍hla̍mi ba̍la ɔwɔ̄wīyā ita yī ɔha̍lɔha̍ wa̍a̍. Yɛ̄grāa ɔla̍ā, 
alɔ de ɔhɔ̄leyī yī alɔ wa̍a̍ lā de u̍hu̍ ɔyɔ̍ɔ̄ya̍ ba̍la uji otū ɔ̄chɛ otōtū; alɔ de ta̍ 
āchɛ anyī; āchɛ titi de ta̍ alɔ anyī. 

4 Bɛ̍ɛ̄nɛ̄ ma̍, Ɔwɔ nīi - Ɔhɔ̍ɔnyɛta̍ yī alɔ ma̍ wā ge̍ de lɛha̍ ɔmɔ̍ɔ̄ma̍ yī nū ba̍la 

ɔhɔtū yī nū hi̍yɛchɛ de alɔ. 

5 O̍ de alɔ hɛ̍ta̍ ke̍e̍ bɛ̍ɛ̄nɛ̄. I̍ owu̍chē yī lɛlā ɔnɛ̄ɛhɛhi ɔha̍ nīi alɔ ya̍ ma̍ - ohu̍ nīi 

o̍ ya̍ i̍ngɔ̍ɔ a̍ni̍; wu̍chē yī lɛha̍ nīi o̍ ma̍ de alɔ ma̍ nɛ. O̍ hɛ̍ alɔ ta̍ bū la yenyi 
ohōhu nīi Uhu Ɔnɛ̄ɛhɛhi yī nū gbla̍a alɔ ē ma la ɔhɔ̄leyī onīpīpɛ̄ ma̍. 

6 Ɔwɔ kɔ̄ Uhu Ɔnɛ̄ɛhɛhi yī nū ɔla̍ā mwɛbɛ-mwɛbɛ de alɔ gala abɔ̄ yī Iji̍sɔ̄ɔsi nīi 

- Ɔhɔ̍ɔnyɛta̍ yī alɔ ma̍. 

7 Bū la uhwa ɔnɛ̄ɛhɛhi yī nū ɔla̍ā, alɔ ge̍ē de lɛ kpakpa ba̍la Ɔwɔ. Bū la ɛbɛ 

ɔla̍ā, o̍ ya̍ nīi alɔ ge̍ē lɛ ɔhɔ̄leyī i̍mɔ̄mɛni̍ nīi alɔ yɛ ē deyīche ma̍. 

8 Lɛlā nūma̍ - lɛlā olēchi̍-lēchi̍ nɛ. N chikpo̍ nīi a ge̍ē de oko̍o ba̍ lɛlā nūma̍ brii 

la ɔkɔ̄ka; hɛ̄ɛbɛ nīi āchɛ nīi de ɔtū che Ɔwɔ ma̍ ge̍ jɔ̍ɔkɔ de yɛ̄grāa yī wā wa̍a̍ 
lā de lɛlā ɔnɛ̄ɛhɛhi ɔyɔ̍ɔ̄ya̍. Lɛlā nīi hwɔhi hwɔhi gba̍a tū ɛpiyabuna de āchɛ 
yɛ̄mɛ̄mɛ̄ ma̍ hɔ̄ aa̍ a̍nɛ. 

9 Gwō gbo̍o̍ hī ahu̍lɛ̄lā i̍bobo, ba̍la lɛlā ɔgu yī riyī yī ɔ̍kɔ̄kū ɔgbɔɔgba la okōku, 

ba̍la apɔ̄ ogbōgbo, ba̍la lɛlā ogbōgbo wu̍chē lɛlā yī Lihɔ Yī Imo̍sīisi. Ɛjā ɛla̍ā 
wa̍a̍ - a̍kpla yī lɛlā nɛ. 

10 Ɔ̄chɛ ɔta̍tu̍tu̍ yī lɛlā ogbōgbo, a ā ta̍ ɔ̄ ɔna gla igbɛpa ta̍ ni̍. O̍ i̍ ge̍ po̍ gɛ ni̍, a 

ā gba̍a ya̍ lɛlɛ̄lā ba̍la anu̍ gɛ ni̍. 

11 Jo̍ōkū ji bɛ̍ɛ̄nɛ̄ hīka ɔ̄chɛ oli̍ngɔ̍ɔ bīya gba̍a̍ mɛ̍. Lɛlā abi̍ yī nū ya̍ ochi̍chi̍ yī 

nū ka ɔ̍lɔ - ɔ̄chɛ ɔdwɔ̄bi̍ nɛ. 

12 N ge̍ de A̍tɛ̄masi kɛ̄ɛ Iti̍kīkusi tɛ̄rɔ̄ hu wɔ ɔpɔ̄ɔpɛ̄ ma̍, chɛ̄rī nīi a ā pīya ngla̍ 

wā dikpo̍ba̍ u abɔ̍ɔ la Iniko̍pɔ̄lisi. Wu̍chē oji̍ nɛ, n de miya mɛ̍ hīka n ge̍ē gāa 
ge̍ē hɔ̄ abɔ̍ɔ la yɛ̄grāa yī owu. 

13 Chɛ̄rī hɛ̄ɛbɛ nīi a tū Ijɛ̍nāasi nīi - ilo̍ya ma̍ wɔbɔ̄, anu̍ ba̍la Apo̍lōosi, hɛ̄ɛbɛ nīi 

e̍ ge̍ gba̍a nyɔ̄ la ɛɛ yī wā ga iyɔ̄bū. Deyīrɛ nīi a ā ma̍ hīka ɔjāha̍ ɔjāha̍ nīi ku̍ 
wā ɔkɔ ma̍, e̍ lɛ bī abɔ̍ɔ. 

14 Ka de āchɛ yī alɔ hɛ̄ɛbɛ nīi e̍ ge̍ de yɛ̄grāa gba̍a̍ lā de lɛhi ɔyɔ̍ɔ̄ya̍. E̍ ge̍ ya̍ 

u̍ku̍rɔ̍ hɛ̄ɛbɛ nīi e̍ ge̍ lɛ ɛjā wa̍a̍ nīi ku̍ wā ɔkɔ ma̍. E̍ ge̍ e̍e de gbi̍ya̍chi ni̍. 

15 Āchɛ wa̍a̍ nīi gblāa amu ba̍la ami ma̍ tɛ̄rɔ̄ yī ɔma̍kpɔɔ hu wɔ. De aɛ̍ɛya alɔ 

wa̍a̍ nīi de ɔtū che Ɔwɔ bāa alɔ ma̍ o̍be de alɔ. Ɔpiyɛ nīi Ɔwɔ ē de ma̍ ge̍ hɔ̄ 
ba̍la ala̍ wa̍a̍. 

Ifa̍yi̍lɛ̄mɔn 

Ifa̍yi̍lɛ̄mɔn 1 

1 Ami Ipɔ̍ɔli nīi - oligbakɔbɔ wu̍chē yī Ikra̍yisi Iji̍sɔ̄ɔsi ma̍, ami ba̍la Iti̍mōti ɔɔ̍nɛ̍ 

yī alɔ ta̍ īpū nūma̍ tɛ̄rɔ̄ a̍nɛ. Alɔ tɛ̄rɔ̄ nūma̍ hu awɔ Ifa̍yi̍lɛ̄mɔn nīi - ɔya alɔ, gba̍a 
- olu̍ku̍rɔ̍ ūkpo̍he ba̍la alɔ ma̍. 

2 Ɛrɔ̄ nūma̍ gba̍a - iyī ogrēeyī yī āchɛ yī Ɔwɔ nīi kū la wɔlɛ̍ yī wɔ ma̍ nɛ; o̍ chī 

gba̍a - iyī A̍fiya nīi - ɔɔ̍nɛ̍ yī alɔ ɔnɔ̄nyā ma̍, ba̍la Aki̍pūusi nīi - ɔ̄chɛ ɔkplɛ̍wu̍ 
bāa alɔ ma̍ nɛ. 

3 Ɔwɔ A̍dā yī alɔ ba̍la Iji̍sɔ̄ɔsi Ikra̍yisi nīi - Ādādā ma̍ ge̍ de ɔpiyɛ ba̍la 

ogbodɔ̍dɔ̍ de ala̍. 

4 Ifa̍yi̍lɛ̄mɔn ɔɔ̍nɛ̍ yī u! Myɛ̄grāa-myɛ̄grāa, n ē jɔhā de Ɔwɔ ē bla ē tū wɔ; n ē 

da ɔ̍ o̍be wu̍chē yī wɔ. 

5 Wu̍chē oji̍ nɛ, n plɛ̍ɛ̄lā yī ɔhɔtū nīi a lɛ de āchɛ yī Ɔwɔ ma̍; n po̍ lɔkɔ nīi a de 

ɔtū che Ādā Iji̍sɔ̄ɔsi ma̍. 

6 N yɛ ē jɔhā hīka lɛlā ūkpo̍he ūkpo̍he ɔyɔ̍ɔ̄ya̍ yī alɔ ba̍la awɔ nīi - āchɛ ode ɔtū 

che Ikra̍yisi ma̍ ge̍ tū wɔ wɔbɔ̄, ya̍ nīi a ā jo̍ōkū yī ochi̍chi̍ yī ɔpiyɛ ɔha̍lɔha̍ wa̍a̍ 
nīi alɔ ba̍la awɔ lɛ la ɔhɔ̄leyī nīi alɔ hɔ̄ ma̍ la Ikra̍yisi ma̍. 

7 Ɔɔ̍nɛ̍ yī u ohiyumɔtū! Ɔhɔtū ɔla̍ā nīi a lɛ ma̍ ya̍ nīi n wɔ̄wīyā kpɛ̍ɛji; o̍ tū u 

yɛngrɔ̄ɔ gba̍a̍ mɛ̍. A de ūkpɔ̄tū onīpīpɛ̄ tū āchɛ yī Ɔwɔ ke̍e̍ mɛ̍. 

8 Bāa ɔɔ̍nɛ̍ yī wɔ la abɔ̄ yī Ikra̍yisi ma̍, n ge̍ē mlɔtū ka bɛ̍ɛ̄nɛ̄ hīka, i̍ngɛ̍ɛ̄nɛ̄ pi̍i̍ 

nīi a ge̍ē ya̍ a̍nɛ. 

9 Ɔhɔtū i̍ chī chɛ̄ ni̍ ma̍, abɔ̄ nīi n ge̍ē ra̍ de wɔ a̍nɛ. Jo̍ōkū gɛ hīka, ami Ipɔ̍ɔli, 

ɔnyāku̍ ɔngrɔ̄ɔ nīi de pīya oligbakɔbɔ wu̍chē yī Ikra̍yisi Iji̍sɔ̄ɔsi ma̍ tɛ̄rɔ̄ nūma̍ 
a̍nɛ. 

10 N yɛ ē ra̍ābɔ̄ de wɔ u̍ma̍ama wu̍chē yī Onɛ̍sīmusi, ɔyi̍ yī u la abɔ̄ yī Ikra̍yisi. 

N de pīya a̍dā yī nū amu la ɛbɛ nīi n tū igbakɔbɔ ma̍ mɛ̍. 

11 I̍gbi̍chɛ, Onɛ̍sīmusi nūma̍ i̍ ɔjɔ̄jā ɔlamu ɔlamu de wɔ ni̍; u̍ma̍ama, ɔ̄chɛ 

ɔlamu ɔlamu de awɔ ba̍la ami nɛ. 

12 N de ɔ̍ tɛ̄rɔ̄ yɛ abɔ̍ɔ yewā dikpo̍ ē ba̍ wɔ mɛ̍. O̍ lɛ bɔ̄ɔjā nīi ūkpɔ̄tū yī u nīi n 

de tɛ̄rɔ̄ a̍nɛ ma̍. 

13 U̍ma̍ama nīi n tū ma̍ la igbakɔbɔ wu̍chē yī Wɔ̄kā Ɔlwɔnyɛ yī Ɔwɔ ma̍, o̍ hla̍ 

ami nīi n ge̍ ku̍ ɔ̄ hɔ̄ amu nīi o̍ ge̍ bī hɔ̄ tū u wɔbɔ̄ kulɛhu̍ yī wɔ. 

14 N i̍ chikpo̍ ge̍ē ku̍ wɔ wɔhu̍ wɔhu̍ la wɔbɔ̄ otū um otōtū ni̍. N chikpo̍ nīi a ge̍ 

ya̍ i̍ngɔ̍ɔ la abɔ̄ yī awɔ ɔlɔjā. N i̍ ge̍ē ya̍ lɛlɛ̄lā i̍ngɔ̍ɔ ni̍, ɔ̍chi̍kpa̍kpa̍ awɔ ɔlɔjā 
chɛ̄ o̍bū. 

15 Ɔha̍ni̍, Onɛ̍sīmusi pīya hī wɔ yɛ̄grāa ɔha̍ pi̍nyɛ̍ hɛ̄ɛbɛ nīi o̍ ge̍ē ku̍chē wā 

dikpo̍ ē ba̍ wɔ ge̍ē hɔ̄ ku yɛ̄grāa ɔha̍lɔha̍ bɛ̍ɛ̄nɛ̄ bɛ̍ɛ! 

16 U̍ma̍ama nūma̍, Onɛ̍sīmusi i̍ ɔfiyɛ ɔbɔbɔ ji gɛ ni̍; ɔ̄chɛ ɔlamu ɔlamu hɛ̍ ɔfiyɛ ji 

nɛ. Ɔɔ̍nɛ̍ yī alɔ lēchi̍ lēchi̍ la abɔ̄ yī Ikra̍yisi nɛ. Ɔ̄chɛ ɔlamu ɔlamu gba̍a̍ de u 
nɛ. Awɔ kpɛ̍ɛ nīi o̍ chī ge̍ē wɛ ɔ̄chɛ ɔlamu ɔlamu ē de wɔ we̍ a̍nɛ. Wu̍chē oji̍ 
nɛ, ɔfiyɛ yī wɔ nɛ, o̍ chī gba̍a - ɔɔ̍nɛ̍ yī wɔ la abɔ̄ yī Ādādā yī alɔ nɛ. 

17 A ge̍ nāa ami bāa ikoni̍ yī wɔ ma̍, ɔ̍lɔma̍ ku̍ ɔ̄ ba̍ ɔtū lɔkɔ nīi a ke̍ ge̍ ku̍ ami 

ba̍ ɔtū ma̍. 

18 O̍ ge̍ ya̍ wɔ lɛlā abi̍ ɔha̍ kɛ̄ɛ dɛ̄ wɔ ure̍ ɔha̍, ka nīi ami ē kla̍ awɔ ure̍. 

19 Ɛbɛ nūma̍, n ge̍ē ta̍ īpū yī nū la abɔ̄ yī ami ɔlɔjā: AMI IPƆ̍ƆLI GE̍Ē KLA̍ 

URE̍. N i̍ chī ge̍ē bla awɔ ɔbɔ̄bla ē gɛ ni̍ mɛ̍ɛ̍. A dɛ̄ um ure̍ yī lɛlā wu̍chē yī 
ɔhɔ̄leyī yī awɔ ɔlɔjā pi̍i̍. 

20 Ɔɔ̍nɛ̍ yī u ɔnɔ̄ngrɔ̄ɔ, chu̍chu̍u wu̍chē yī Ādādā ɔlɔjā nīi a ā tū u wɔbɔ̄. Ya̍ 

i̍ngɔ̍ɔ lɛbɛ nīi a ā de ūkpɔ̄tū onīpīpɛ̄ tū ami ɔɔ̍nɛ̍ yī wɔ la abɔ̄ yī Ikra̍yisi. 

21 N jo̍ōkū gblɛ̍ɛ-gblɛ̍ɛ hīka a ge̍ē ya̍ lɔkɔ nīi n ka ma̍, anu̍ nīi ta̍ īpū nūma̍ a̍nɛ. 

N u̍tu jo̍ōkū ka a ge̍ē ya̍ gla i̍ngɔ̍ɔ ē ta̍ pɛtɛpɛtɛ. 

22 Ɔha̍ nīi n gba̍a chikpo̍ ma̍, gāla̍ ɛbɛ otōtū ɔha̍ lā abɔ̍ɔ tīgbē yī u. N yɛ amu 

deyīche hīka Ɔwɔ ge̍ē po̍ ɔhā yī ala̍ wa̍a̍, o̍ ge̍ ku̍chē la ami ē de ala̍. 

23 Ɛpa̍frāasi nīi tū amu la igbakɔbɔ ba̍la ami wu̍chē yī Ikra̍yisi ma̍ tɛ̄rɔ̄ yī 

ɔma̍kpɔɔ hu wɔ. 

24 Ima̍aki, ba̍la Ari̍si̍tākusi, ba̍la Idɛ̍māasi ba̍la Ilu̍uku, aa̍ nūma̍ wa̍a̍ nīi alu̍ku̍rɔ̍ 

ūkpo̍he ūkpo̍he ba̍la ami ma̍ tɛ̄rɔ̄ yī ɔma̍kpɔɔ hu wɔ i̍ngi̍ngɔ̍ɔ. 

25 Ɔpiyɛ yī Iji̍sɔ̄ɔsi Ikra̍yisi nīi - Ādādā ma̍ ge̍ hɔ̄ ba̍la ala̍ wa̍a̍. 

Ihi̍bru 

Ihi̍bru 1 

1 I̍gbi̍chɛ, Ɔwɔ ē ka lɛlā de aa̍ ɔ̍kɔ̄kū yī alɔ yɛ̄grāa yɛ̄mɛ̄mɛ̄ ba̍la ɔpɔ̄pū yɛ̄mɛ̄mɛ̄ 

gala abɔ̄ yī āchɛ nīi - āchɛ ɔkɛrɔ̄ yī nū ma̍. 

2 Yɛchɛ ogwīihi nūma̍ ma̍, Ɔwɔ ka lɛlā de alɔ gala abɔ̄ yī Ɔyi̍ yī nū bɛ̍ɛ̄nɛ̄. Anu̍ 

nīi Ɔwɔ ya̍ yɛchɛ mɔri̍mɔri̍ gala abɔ̄ yī nū a̍nɛ. Anu̍ - ɔ̄chɛ nīi Ɔwɔ hōhu ge̍ē 
ru̍gū yī ɔjāha̍ ɔjāha̍ wa̍a̍ la ɔ̄chī ɔkwɛ̍ɛjī a̍nɛ. 

3 O̍ ē ho̍ōhu̍ bū la oho̍ōhu̍ ɔla̍ā nīi - iyī Ɔwɔ ɔlɔjā ma̍. O̍ lɛ i̍ngɔ̍ɔ ke̍e̍ bāa Ɔwɔ 

ma̍. O̍ ku̍ yɛchɛ mɔri̍mɔri̍ wa̍a̍ bī bū la lɛlā yī nū nīi lwɔhɔ̍hu̍ ma̍. O̍ de lɛlā 
ɔdwɔ̄bi̍ yī āchɛ̄ɛchɛ wa̍a̍ na hunū ma̍, o̍ pīya ge̍ hyāhɔ̄ abɔ̍ɔ la ichō la abɔ̄ līre̍ 
yī Ɔwɔ nīi - Ɔgɔnyɛ Ɔnɔ̄kɔ̄kū ma̍. 

4 Ɔwɔ ya̍ nīi Ɔyi̍ yī nū ga ayɛ̍ɛ̄chɛ̄rɔ̄ yī nū ɔgɔ̄ga pɛtɛpɛtɛ. I̍ngi̍ngɔ̍ɔ nīi riyī nīi 

Ɔwɔ de de Ɔyi̍ yī nū ma̍ gba̍a ga iyī wā ɔgɔ̄ga pɛtɛpɛtɛ a̍nɛ. 

5 Wu̍chē oji̍ nɛ, Ɔwɔ i̍ da ɔyɛ̍ɛ̄chɛ̄rɔ̄ yī nū ɔha̍lɔha̍ hīka, “Awɔ - Ɔyi̍ yī u nɛ. 

I̍chɛ, ami - A̍dā yī wɔ nɛ” je̍ ni̍. Ɔwɔ i̍ chī ka lɛlā ku̍ ɔyɛ̍ɛ̄chɛ̄rɔ̄ ɔha̍ hīka, “Ami 
ge̍ē re̍ka A̍dā yī nū. Anu̍ ge̍ē re̍ka Ɔyi̍ yī u” je̍ ni̍. 

6 Yɛ̄grāa nīi Ɔwɔ yɛ ge̍ē de Ɔyi̍ Rɛ̄ɛya yī nū tɛ̄rɔ̄ wā la yɛchɛ ma̍, o̍ ka hīka 

ayɛ̍ɛ̄chɛ̄rɔ̄ yī Ɔwɔ mɔri̍mɔri̍ ɛ̍lɛ ge̍ ya̍ otūlichō de ɔ̍lɔ. 

7 Lɛlā nīi Ɔwɔ ka ku̍ ayɛ̍ɛ̄chɛ̄rɔ̄ yī nū ma̍ re̍ka, “Ɔwɔ ya̍ ayɛ̍ɛ̄chɛ̄rɔ̄ yī nū nīi e̍ lɛ 

bāa owu ma̍. O̍ ya̍ a̍chɛ̍ yī nū nīi e̍ lɛ bāa u̍blɛ̍ɛ̄nyī yī ɔla̍ ma̍.” 

8 Onīi Ɔwɔ chī ka ku̍ Ɔyi̍ yī nū ma̍ re̍ka, “O̍ō Ɔwɔ! Ɔchwɔ̄lɛ̍ Oro̍ōre̍ yī wɔ ge̍ē 

hɔ̄ ku yɛ̄grāa i̍mɔ̄mɛni̍. Lɛlā ɔlɛkpakpa ɔyɔ̍ɔ̄ya̍ nīi a bī yɛ ē bī ɛbɛ wa̍a̍ nīi a re̍ 
ɔchwɔ̄lɛ̍ ma̍ a̍nɛ. 

9 Lɛlā nīi ku kpakpa ma̍ hi wɔ ɔtū a̍nɛ. Onīi i̍ ku kpakpa ni̍ ma̍ tu̍ wɔ anyī. Ɔla̍ā 

- ohu̍ nīi Ɔwɔ nīi - Ɔwɔ yī wɔ ma̍ hu wɔ ohōhu, de a̍hōhi yī otūlichō ɔnɔ̄kɔ̄kū de 
wɔ gla iyī ikoni̍ yī wɔ wa̍a̍ ta̍ a̍nɛ.” 

10 O̍ gba̍a ka hīka, “Ādā! Awɔ ya̍ ajɛ yī yɛchɛ bū la owu̍tu a̍nɛ. Awɔ chī bī abɔ̄ 

yī wɔ ya̍ ichō wa̍a̍ a̍nɛ. 

11 Aa̍ ma̍ ge̍ē mɛ cha̍cha̍ we̍; awɔ ma̍ chī ge̍ē hɔ̄ i̍ngɔ̍ɔ kpɛɛ. Aa̍ ma̍ ge̍ē de 

kpo̍ ku̍ ɔnɛ̄chɛ̄ bāa ɛjā otūlibi̍īyē ma̍ we̍. 

12 Awɔ pi̍i̍ ge̍ē kpo̍ wā chēba̍ bāa aru̍ ma̍ we̍. E̍ ge̍ē bī āā pīyabɔ̄ bāa ɛjā 

otūlibi̍īyē ma̍ we̍. Awɔ ma̍ chī ge̍ē lɛ lɔkɔkɔ nīi a lɛ ma̍ kpɔ̍ɔ̍. A i̍ ge̍ē pīya 
ɔnyāku̍ ɔpɔ̄pīya ni̍.” 

13 Ɔwɔ i̍ da ɔyɛ̍ɛ̄chɛ̄rɔ̄ yī nū ɔha̍lɔha̍ hīka, “Hyāhɔ̄ ma̍ la abɔ̄ līre̍ yī u kpɛɛ nīi n 

ā ku̍ aluji yī wɔ tū wɔ la apli̍kpo̍ o̍bū” je̍ ni̍. 

14 Bɛ̍ɛ̄nɛ̄ ma̍, eji̍ chī re̍ka ayɛ̍ɛ̄chɛ̄rɔ̄ yī Ɔwɔ ma̍? Uhu ɛla̍ā wa̍a̍ nīi ē chrāa Ɔwɔ 

ɛrɔ̄ ma̍ nɛ. Aa̍ nīi Ɔwɔ ē tū wā ɛrɔ̄ ge̍ē tū āchɛ nīi ge̍ē lɛ ɔhɛ̍ta̍ ma̍ wɔbɔ̄ a̍nɛ. 

Ihi̍bru 2 

1 Wu̍chē ɔla̍ā, alɔ ge̍ē ta̍ābɔ̄ ku̍ lɛlā olēchi̍ lēchi̍ ɔla̍ā nīi alɔ po̍ ma̍ brii ga iyɔ̄bū 

iyɔ̄bū, hɛ̄ɛbɛ nīi alɔ ā gwāajɛ hī ɔ̄ ni̍. 

2 Ɛrɔ̄ ɔla̍ā nīi ayɛ̍ɛ̄chɛ̄rɔ̄ yī Ɔwɔ bī wā ge̍ ka ma̍, e̍ de chabɔ̄ hīka ɔ̍lɔ - ochi̍chi̍ 

nɛ mɛ̍. Bū la ɛbɛ ɔla̍ā, ɔ̄chɛ nīi i̍ ge̍ gala ɔgɔgu yī nū kɛ̄ɛ ya̍ lɔkɔ nīi o̍ ka ma̍ ni̍, 
Ɔwɔ ge̍ē de ichi̍ nīi ngma̍ la ɔlɔjā ma̍ ē de ɔ̍. 

3 O̍ ge̍ re̍ka alɔ i̍ chɛ̄ ho̍ko̍o tū ɔhɛ̍ta̍ ɔnɔ̄kɔ̄kū nūma̍ ni̍, kana̍ kpɛ̍ɛ nīi ichi̍ ɔla̍ā 

ge̍ē hɛ̍ alɔ ē ga ē mɛ ma̍? Ādā ɔlɔjā chī yɔbɔ̄ɔbū koko̍o yī ɔhɛ̍ta̍ nūma̍ a̍nɛ. 
Āchɛ nīi po̍ bū la oko̍o yī nū ma̍ de chabɔ̄ hīka ɔ̍lɔ - ochi̍chi̍ nɛ. 

4 Ɔwɔ titi ya̍ ochi̍chi̍ yī nū i̍ngi̍ngɔ̍ɔ chɔba la iyī wā ɔla̍ā bū lɛlā ɔnɔ̄kɔ̄kū ɔya̍ 

chabɔ̄ wɔhu̍ wɔhu̍, ba̍la lɛlā i̍mamachi̍ ɔyɔ̍ɔ̄ya̍ ba̍la lɛlā ɔlɛbɛ̍bi̍ ita yɛ̄mɛ̄mɛ̄ nīi o̍ 
ya̍ chabɔ̄ ma̍. Ɔwɔ ɔlɔjā gba̍a kɔ̄ ɔjā yī Uhu Ɔnɛ̄ɛhɛhi yī nū de āchɛ lɔkɔ nīi 
anu̍ ɔlɔjā chikpo̍ ma̍. 

5 Ɔwɔ i̍ de ayɛ̍ɛ̄chɛ̄rɔ̄ yī nū re̍ ɔchwɔ̄lɛ̍ yī yɛchɛ nīi o̍ yɛ ge̍ē ya̍ ma̍ ni̍. Yɛchɛ 

ɔ̍lɔma̍ nīi alɔ yɛ ē ka lɛlā ku̍ ɔ̄ a̍nɛ. 

6 Ɔkɔkɔ ɔla̍ā, o̍ lɛ lɔkɔ nīi e̍ ka abɔ̍ɔ la ɛbɛha̍ yī Īpū Yī Ɔwɔ ma̍: “Ɔwɔ, oji̍ u̍tu 

re̍ka ɔ̄chɛ̄ɛchɛ nīi a ē gbɛri̍ya̍ tū ɔ̄ ma̍/? Oji̍ u̍tu re̍ka ɔyi̍ ɔ̄chɛ̄ɛchɛ nīi a ē deyīrɛ 
ɔ̍ ma̍? 

7 Yɛ̄grāa ɔha̍ pi̍nyɛ̍, a ya̍ ɔ̄ bī ɔ̄ ga ajɛ hɛ̍ ayɛ̍ɛ̄chɛ̄rɔ̄ yī wɔ. A de rīgā ɔnɔ̄kɔ̄kū 

ba̍la otūlichō ke̍ke̍ni̍ de ɔ̍. 

8 A de ɔjāha̍ ɔjāha̍ wa̍a̍ kpo̍ tū ɔ̄ la apli̍kpo̍.” E̍ ka hīka Ɔwɔ ɔ̍lɔ “kpo̍ ɔjāha̍ 

ɔjāha̍ wa̍a̍ tū ɔ̄chɛ̄ɛchɛ ɔha̍ la apli̍kpo̍.” Ɔjā mɔjā wa̍a̍, o̍ re̍ka anu̍ ē deyīrɛ wa̍ 
a̍nɛ. Alɔ i̍ chī ma̍ ɔ̄chɛ̄ɛchɛ ɔha̍lɔha̍ nīi yɛ ē deyīrɛ ɔjāha̍ ɔjāha̍ wa̍a̍ i̍ngɔ̍ɔ we̍ 
ni̍. 

9 Iji̍sɔ̄ɔsi bɛ̍ɛ? Anu̍ - ɔ̄chɛ nīi Ɔwɔ ya̍ ɔ̄ bī ɔ̄ ga ajɛ yɛ̄grāa ɔha̍ pi̍nyɛ̍ hɛ̍ 

ayɛ̍ɛ̄chɛ̄rɔ̄ yī Ɔwɔ a̍nɛ, hɛ̄ɛbɛ nīi o̍ ge̍ē pīyēku̍ de āchɛ bū lɛhi ɔyɔ̍ɔ̄ya̍ yī Ɔwɔ. 
Iji̍sɔ̄ɔsi nīi Ɔwɔ de rīgā ɔnɔ̄kɔ̄kū ba̍la otūlichō ke̍ke̍ni̍ de ɔ̍ bū la ɔpīyaku̍ nīi o̍ 
ku̍ ma̍ a̍nɛ. 

10 Ɔwɔ nīi ya̍ ɔjāmɔjā wa̍a̍, chī de ɔjāmɔjā gbōgbō ke̍e̍ mɛ ma̍ ya̍ nīi Iji̍sɔ̄ɔsi de 

hwɔhi gɔ̄grāa bū la ichi̍ ɔmɔ̍ɔ̄ma̍. O̍ lɛ i̍ngɔ̍ɔ hɛ̄ɛbɛ nīi Iji̍sɔ̄ɔsi ge̍ē bī āchɛ yī 
Ɔwɔ ehēhī ge̍ē bɔ̍ɔ̄ba̍ ē nāa rīgā nīi anu̍ lɛ ma̍. Wu̍chē oji̍ nɛ, Iji̍sɔ̄ɔsi ɔlɔjā 
re̍ka okwīyɔ̄bū yī ɔhɛ̍ta̍ de āchɛ yī Ɔwɔ wa̍a̍ a̍nɛ. 

11 Iji̍sɔ̄ɔsi ɔlɔjā ya̍ nīi e̍ de lɛ cha̍ri̍cha̍ri̍ hī lɛlā ɔdwɔ̄bi̍ a̍nɛ. Anu̍ ba̍la āchɛ nīi o̍ 

ya̍ nīi e̍ de lɛ cha̍ri̍cha̍ri̍ ma̍ chī lɛ A̍dā ūkpo̍he kpo̍kpo̍. Ɔla̍ā - ohu̍ nīi o̍ i̍ lɛ 
Iji̍sɔ̄ɔsi liwēyī iwēyī la ohī wā hīka “aɛ̍nɛ̍ yī u” ni̍ a̍nɛ. 

12 Wu̍chē oji̍ nɛ, o̍ ka de Ɔwɔ hīka, “Ādā be̍e! N ge̍ē ka lɛlā ku̍ wɔ ē de aɛ̍nɛ̍ yī 

u. N ge̍ē kā wɔ ɔkɔ̄kā la ogrēeyī yī āchɛ yī wɔ wa̍a̍.” 

13 O̍ gba̍a ka hīka, anɔ̍lɔ ge̍ē de ɔtū che Ɔwɔ. O̍ gba̍a ka ɔha̍ hīka, anɔ̍lɔ hɔ̄ 

ma̍ ba̍la aɛ̍pɛ̄ nīi Ɔwɔ ɔ̍lɔ de de anu̍ ma̍ oo! 

14 Wu̍chē lɔkɔ nīi aɛ̍pɛ̄ ɛ̍lɛma̍ lɔkɔ nīi anu̍ ɔlɔjā hī wā ma̍, re̍ka āchɛ otū ɛbɛ̍ yī 

ibi̍īyē ba̍la yeyī ma̍, Iji̍sɔ̄ɔsi titi gbla aa̍, tū ibi̍īyē yī ɔ̄chɛ̄ɛchɛ bāa aa̍ ma̍. O̍ ya̍ 
i̍ngɔ̍ɔ hɛ̄ɛbɛ ge̍ē pīyēku̍ o̍bū de wɔhu̍ yī Ɔngūwɛ̄gā nīi - a̍dā yī ɔpīyaku̍ ma̍ 
chāajɛ ojōjī. 

15 Bū la ɛbɛ ɔla̍ā, āchɛ wa̍a̍ nīi de pīya afiyɛ la ɔhɔ̄leyī yī wā wa̍a̍ wu̍chē yī 

uhwi yī ɔpīyaku̍ nīi e̍ ē tū ma̍, Iji̍sɔ̄ɔsi ge̍ē de wa̍ hīya lɛfiyɛ ke̍e̍. 

16 O̍ lā nyaa bɛ̍ɛ̄nɛ̄ hīka, i̍ ayɛ̍ɛ̄chɛ̄rɔ̄ yī Ɔwɔ nīi o̍ tū wā wɔbɔ̄ a̍ni̍. Ɔkɔkɔ ɔla̍ā, 

lɔkɔ nīi Īpū Yī Ɔwɔ ka ma̍, “Āchɛ nīi bū la wɔma yī A̍brahāam ma̍ nīi o̍ ē tū wā 
wɔbɔ̄ a̍nɛ.” 

17 Ɔla̍ā - ohu̍ nīi Iji̍sɔ̄ɔsi ngma̍ la ode lɛ i̍ngɔ̍ɔ ke̍e̍ bāa aɛ̍nɛ̍ yī nū la ɔpɔ̄pū 

ɔha̍lɔha̍ wa̍a̍ a̍nɛ. O̍ lɛ i̍ngɔ̍ɔ hɛ̄ɛbɛ nīi o̍ ge̍ē de ē pīya a̍dā aligbe yī wā nīi e̍ 
de ɔtū che ɔ̍ nīi o̍ ge̍ē mlɛ̍ha̍ yī wā la u̍ku̍rɔ̍ yī Ɔwɔ nīi o̍ yɛ ē ya̍ ma̍, hɛ̄ɛbɛ nīi 
Ɔwɔ ē de lɛlā ɔdwɔ̄bi̍ yī āchɛ ē kɔ̄ de wa̍. 

18 U̍ma̍ama, o̍ lwɔhu̍ ge̍ē tū āchɛ nīi otu̍tū hɔ̄ de wa̍ ma̍ wɔbɔ̄; wu̍chē oji̍ nɛ, 

otu̍tū hɔ̄ de anu̍ ɔlɔjā i̍ngɔ̍ɔ je̍ nīi o̍ mi̍chi̍ mɛ̍. 

Ihi̍bru 3 

1 Aɛ̍nɛ̍ yī u la abɔ̄ yī Ikra̍yisi! Ala̍ titi - āchɛ nīi Ɔwɔ hī ala̍ ɛra̍ ohōhī ma̍ nɛ. Ala̍ 

ā gbɛri̍ya̍ tū Iji̍sɔ̄ɔsi nīi Ɔwɔ de ɔ̍ tɛ̄rɔ̄ wā ge̍ de pīya A̍dā Aligbe yī ɔpɔ̄pū yī lɛlā 
yī Ɔwɔ nīi alɔ bī ma̍ ē ka ma̍ gɛ e̍ē! 

2 O̍ ya̍ ɔjā nīi Ɔwɔ hu ɔ̍ ohōhu ka ɔ̍lɔ ge̍ ya̍ ma̍ hwɔhi hwɔhi lɔkɔ nīi anu̍ 

Imo̍sīisi titi ya̍ u̍ku̍rɔ̍ hwɔhi hwɔhi abɔ̍ɔ la wɔlɛ̍ yī Ɔwɔ ma̍. 

3 Ɔ̄chɛ nīi gwo̍ wɔlɛ̍ ogwo̍ōgwo̍ ma̍, anu̍ ē lɛ otūlichō pɛtɛpɛtɛ ē hɛ̍ wɔlɛ̍ nīi o̍ 

gwo̍ōgwo̍ ma̍ a̍nɛ. Gala ɔgɔgu ɔla̍ā, Iji̍sɔ̄ɔsi ngma̍ rīgā ɔnɔ̄kɔ̄kū ke̍ke̍ni̍ hɛ̍ 
Imo̍sīisi a̍nɛ. 

4 Wɔlɛ̍ ɔha̍lɔha̍ wa̍a̍, ɔ̄chɛ ɔha̍ ē gwo̍ōgwo̍ a̍nɛ. Ɔwɔ ɔlɔjā chī re̍ka ɔ̄chɛ nīi gwo̍ 

ɔjāha̍ ɔjāha̍ wa̍a̍ ogwo̍ōgwo̍ a̍nɛ. 

5 Imo̍sīisi ma̍ ya̍ u̍ku̍rɔ̍ yī nū hwɔhi hwɔhi bāa ɔ̍chɛ̍ ma̍ abɔ̍ɔ la wɔlɛ̍ yī Ɔwɔ. O̍ 

ka lɛlā ku̍ lɛlā ɛha̍ wa̍a̍ nīi Ɔwɔ yɛ abɔ̍ɔ ge̍ē ka la ɔ̄chī iyɔ̄bū ma̍. 

6 Ikra̍yisi ma̍ ya̍ u̍ku̍rɔ̍ yī nū hwɔhi hwɔhi bāa Ɔyi̍ Ɔnɔ̄ngrɔ̄ɔ nīi - ɔ̄chɛ odeyīrɛ 

wɔlɛ̍ yī Ɔwɔ ligbo̍ ligbo̍ ma̍. Alɔ nūma̍ re̍ka wɔlɛ̍ yī Ɔwɔ ɔ̍lɔma̍ a̍nɛ, nīi o̍ ge̍ 
re̍ka alɔ tū ūkpɔ̄tū yɛngrɔ̄ɔ de ūkpɔ̄tū che brii la ɔjā nīi alɔ deyīche ma̍. 

7 Bū la ɛbɛ ɔla̍ā, o̍ lɛ lɔkɔ nīi Uhu Ɔnɛ̄ɛhɛhi Yī Ɔwɔ ka ma̍: 

8 “I̍chɛ nūma̍, ala̍ ge̍ po̍ ɔkɔlɛ̄lā yī Ɔwɔ, ala̍ e̍e darɔ̄lɛhu̍ i̍ngɔ̍ɔ ni̍! Ma̍a i̍ngɔ̍ɔ nīi 

ala̍ darɔ̄lɛhu̍ i̍chɔ̍lɔ ɔla̍ā yɛ̄grāa nīi ala̍ tɔ̍ɔkɔ yī Ɔwɔ ma̍ a̍nɛ. I̍ngɔ̍ɔ nīi ala̍ ya̍ 
i̍chi̍chɛ ɔla̍ā abɔ̍ɔ lipu̍ a̍chi̍ chukuru yɛ̄grāa ɔla̍ā nīi ala̍ ma Ɔwɔ ma̍ a̍nɛ. 

9 Ɔwɔ ka aa̍ ɔ̍kɔ̄kū yī ala̍ ɛ̍lɛ ma anu̍ ma̍, chikpo̍ ge̍ē jo̍ōkū yī anu̍ kpɔ̍ɔ̍ nīi ɛ̍lɛ 

mɔ̍ɔ̄ma̍ lɛlā nīi anɔ̍lɔ ya̍ lipu̍ lɛ̍yi̍ ohu ɛpa ɛla̍ā ma̍. 

10 Wu̍chē ɔla̍ā, Ɔwɔ de wɔ̍ɔ̄tū tāa āchɛ yɛ̄grāa ɔla̍ā. O̍ ka ɛ̍lɛ - āchɛ ɔdwɔ̄bi̍ la 

ūkpɔ̄tū gba̍a̍ nɛ. Ɛ̍lɛ i̍ ē chɛ̄ ya̍ lɔkɔ nīi anɔ̍lɔ ka ɛ̍lɛ ge̍ ya̍ ma̍ ni̍. 

11 Ɔwɔ de ya̍ ɔtū ngurangura, gbyɛka hīka, Ɛ̍lɛ i̍ ge̍ē wā ge̍ē myɛ̍nyɛ̍ tāa anu̍ 

ge̍ē gbo̍ gɛ ni̍.” 

12 Aɛ̍nɛ̍ yī u! Ala̍ ā du̍mɔ̍ du̍mɔ̍ hɛ̄ɛbɛ nīi ɔ̄chɔ̄chɛ lipu̍ yī ala̍ ge̍ e̍e la ūkpɔ̄tū 

ɔdwɔ̄bi̍ nīi i̍ chɛ̄ku Ɔwɔ ni̍ ma̍ ni̍; hɛ̄ɛbɛ nīi ɔlɔjā ge̍ e̍e gwāajɛ hī Ɔwɔ nīi - Ɔwɔ 
ɔhɔ̄leyī ma̍ ni̍. 

13 Ɔkɔkɔ ɔla̍ā, ala̍ ā tū ɔ̍nyīnū wɔbɔ̄ myɛ̄grāa-myɛ̄grāa hɛ̄ɛbɛ nīi ɔ̄chɔ̄chɛ lipu̍ yī 

ala̍ ge̍ e̍e ngma̍ ta̍tū la otu̍tū yī lɛlā ɔdwɔ̄bi̍ hɛ̄ɛbɛ de darɔ̄lɛhu̍ ni̍. Wu̍chē oji̍ nɛ, 
“I̍chɛ” ɔ̍lɔma̍ nīi Īpū Yī Ɔwɔ ka ma̍ e̍e hɔ̄ amu de alɔ we̍. 

14 O̍ ge̍ re̍ka alɔ yarɛ brii gbo̍ ɔ̄chī ɔkwɛ̍ɛjī la ɔtū nīi alɔ de che la ɔrāarāa ma̍, 

ɔ̍lɔma̍ alɔ tū ngmo̍tu̍chɛ̄ ba̍la Ikra̍yisi. 

15 Ɔkɔlɛ̄lā ɔla̍ā nīi Īpū Yī Ɔwɔ ka ma̍ re̍ka, “I̍chɛ nūma̍, ala̍ ge̍ po̍ ɔkɔlɛ̄lā yī 

Ɔwɔ, ala̍ e̍e darɔ̄lɛhu̍ i̍ngɔ̍ɔ ni̍! Ma̍a i̍ngɔ̍ɔ nīi ala̍ darɔ̄lɛhu̍ yɛ̄grāa ɔla̍ā nīi ala̍ - 
tɔ̍ɔkɔ yī Ɔwɔ ma̍ a̍nɛ.” 

16 Ānyɛ chī po̍ ɔkɔlɛ̄lā yī Ɔwɔ nīi chī tɔ̍ɔkɔ yī nū kpɔ̍ɔ̍ ma̍ gɛ? Āchɛ ɛla̍ā nīi 

Imo̍sīisi bī āā ngmɛ̍ɛchɛ hī ajɛ yī I̍jīipu ma̍ nɛ. 

17 Ānyɛ nīi Ɔwɔ chī wɔ̍ɔ̄tū tāa aa̍ lipu̍ lɛ̍yi̍ ohu ɛpa ɛla̍ā ma̍? Āchɛ ɛla̍ā nīi yɛ̍ɛ̄lā 

ɔdwɔ̄bi̍ nīi kpo̍ pīyaku̍ wa̍a̍ abɔ̍ɔ lipu̍ a̍chi̍ chukuru ma̍ nɛ. 

18 Ānyɛ nīi Ɔwɔ chī gbyɛka hīka ɛ̍lɛ i̍ ge̍ē wā ge̍ē myɛ̍nyɛ̍ tāa anu̍ ge̍ē gbo̍ gɛ 

ni̍ ma̍? Ɔla̍ā - āchɛ nīi tɔ̍ɔkɔ yī Ɔwɔ ma̍ nɛ. 

19 Bū la ɛbɛ ɔla̍ā, alɔ ma̍ bɛ̍ɛ̄nɛ̄ hīka, e̍ i̍ chɛ̄ ga ɛbɛ ɔmyɛ̍nyɛ̍ mɛ ni̍ wu̍chē lɔkɔ 

nīi e̍ i̍ chɛ̄ de ɔtū che Ɔwɔ ni̍ ma̍. 

Ihi̍bru 4 

1 U̍ma̍ama, oko̍o nīi Ɔwɔ che ka āchɛ ɛ̍lɛ ge̍ē wā ge̍ē myɛ̍nyɛ̍ tāa anu̍ ma̍ e̍e 

hɔ̄ we̍. Wu̍chē ɔla̍ā, ɔ̄chɔ̄chɛ ge̍ e̍e gbɛri̍ya̍ hīka ɔchɛ̄ gāa yī anu̍ ɔ̍lɔ ge̍ē 
wīyatū mɛ̍ ni̍. 

2 Wu̍chē oji̍ nɛ, lɔkɔ nīi e̍ kā Wɔ̄kā Ɔlwɔnyɛ ɔla̍ā de alɔ ma̍ i̍ngi̍ngɔ̍ɔ nīi e̍ ka de 

āchɛ eli̍chɔ̍lɔ ɛla̍ā a̍nɛ. Ɛrɔ̄ yī Ɔwɔ nīi āchɛ eli̍chɔ̍lɔ ɛla̍ā po̍ ma̍ i̍ chī ya̍ wā lɛhi 
ɔha̍lɔha̍ mɛ ni̍. Wu̍chē oji̍ nɛ, e̍ po̍ōpo̍ ɛrɔ̄ ɔla̍ā nyaa ma̍, e̍ i̍ chɛ̄ de ɔtū che ɔ̍ 
ni̍. 

3 Alɔ ma̍ ge̍ē gāa ge̍ē myɛ̍nyɛ̍ ba̍la Ɔwɔ; wu̍chē oji̍ nɛ, alɔ de ɔtū che ɔ̍. O̍ lɛ 

bɔ̄ɔkɔ nīi Īpū Yī Ɔwɔ ka ma̍: “Ɔwɔ ka anɔ̍lɔ de ya̍ ɔtū ngurangura gbyɛka hīka, 
ɛ̍lɛ i̍ ge̍ē chɛ̄ wā ge̍ē myɛ̍nyɛ̍ tāa anu̍ ge̍ē gbo̍ gɛ ni̍.” Ɔwɔ kɔ̄ka i̍ngɔ̍ɔ nyaa 
ma̍, u̍ku̍rɔ̍ yī anu̍ ɔlɔjā ma̍ chī chlɛhu̍ gbi̍chɛ gbi̍chɛ la olo̍ nīi o̍ ya̍ yɛchɛ ma̍ 
mɛ̍. 

4 Wu̍chē oji̍ nɛ, ɛbɛha̍ abɔ̍ɔ la Īpū Yī Ɔwɔ ka lɛlā ku̍ ɔ̄chī ɔmarāapa hīka, Ɔwɔ 

ɔ̍lɔ myɛ̍nyɛ̍ hī u̍ku̍rɔ̍ yī ɔ̍lɔ la ɔ̄chī ɔmarāapa ke̍e̍. 

5 Īpū Yī Ɔwɔ chī gba̍a̍ ka ɔha̍ hīka, “Ɔwɔ ka ɛ̍lɛ i̍ ge̍ē chɛ̄ wā ge̍ē myɛ̍nyɛ̍ tāa 

anu̍ ge̍ē gbo̍ ni̍.” 

6 Āchɛ ɛla̍ā nīi po̍ Wɔ̄kā Ɔlwɔnyɛ ɔla̍ā la ɔrāarāa ma̍ i̍ gāa ge̍ myɛ̍nyɛ̍ ba̍la 

Ɔwɔ mɛ ni̍; wu̍chē oji̍ nɛ, e̍ i̍ de ɔtū che ɔ̍ ni̍. Ɛbɛ chī kɔ̄lā amu hwɔhi hwɔhi de 
āchɛ ɛha̍ nīi ge̍ē gāa ge̍ē myɛ̍nyɛ̍ ba̍la Ɔwɔ ma̍ we̍. 

7 Ɔla̍ā lā nyaa; wu̍chē oji̍ nɛ, Ɔwɔ chōo̍chē tū ɔ̄chī ɔha̍ mɛ̍. “I̍chɛ nūma̍” nɛ. 

Ɔwɔ ka lɛlā ku̍ ɔ̄ gala abɔ̄ yī Ide̍bīidi i̍ngɔ̍ɔ i̍gbi̍chɛ la okwi̍ihi yī ɔla̍ā, lɔkɔkɔ nīi 
alɔ po̍ bū la Īpū Yī Ɔwɔ u̍uma ma̍: “I̍chɛ nūma̍, ala̍ ge̍ po̍ ɔkɔlɛ̄lā yī Ɔwɔ, ala̍ e̍e 
de darɔ̄lɛhu̍ i̍ngɔ̍ɔ ni̍.” 

8 O̍ ge̍ re̍ka Ijo̍suwa bī āchɛ ɛla̍ā gbajɛ ga ɛbɛ ɔmyɛ̍nyɛ̍ ba̍la Ɔwɔ nɛ, Ɔwɔ i̍ ge̍ 

gba̍a ka lɛlā ku̍ ɔ̄chī ɔha̍ gɛ ni̍. 

9 O̍ de lɔ̄lɛ i̍ngɔ̍ɔ nyaa ma̍, ɔmyɛ̍nyɛ̍ chī e̍e hɔ̄ de āchɛ yī Ɔwɔ nīi e̍ ge̍ē 

myɛ̍nyɛ̍ bɔ̄ɔkɔ nīi Ɔwɔ ɔlɔjā myɛ̍nyɛ̍ la ɔ̄chī ɔmarāapa ma̍. 

10 Wu̍chē oji̍ nɛ, ɔ̄chɛ nīi ge̍ chɛ̄ gāa ge̍ myɛ̍nyɛ̍ ba̍la Ɔwɔ mɛ̍, ɔlɔjā ge̍ē lɛ 

ɔmyɛ̍nyɛ̍ hī u̍ku̍rɔ̍ yī nū lɔkɔ nīi Ɔwɔ ɔlɔjā myɛ̍nyɛ̍ hī iyī nū ma̍. 

11 O̍ lɛ i̍ngɔ̍ɔ ma̍, alɔ ā chɛ̄rī lɛbɛ nīi alɔ ā gāa ge̍ myɛ̍nyɛ̍ ba̍la Ɔwɔ gɛ. 

Ɔ̄chɔ̄chɛ lipu̍ yī alɔ ge̍ e̍e tɔ̍ɔkɔ yī Ɔwɔ lɔkɔ nīi āchɛ ɛla̍nū ya̍ nīi ɔchɛ̄ gāa ge̍ 
myɛ̍nyɛ̍ yī wā de wīyatū ma̍ gɛ ni̍. 

12 Wu̍chē oji̍ nɛ, ɛrɔ̄ yī Ɔwɔ hɔ̄ amu la eyī yɛ ē ya̍ u̍ku̍rɔ̍ lēchi̍ lēchi̍. O̍ lire̍ hi̍ 

yāā nīi lire̍ la oe̍ ɛpɛpa ma̍. O̍ hɛ̍ ɛbɛ ārɛ̄ pɛtɛɛ ē gāa ge̍ē de ūkpɔ̄tū ba̍la uhu ē 
kɔ̄ ɛpa; ē de ɔgɔ̄grāa yī iko ba̍la ɔma̍chi̍ ē kɔ̄ ɛpa. O̍ ē hlɛ̍ɛ̄pɔ̄ yī lɛlā ɔhɔ̍ɔ̄hla̍ 
ba̍la ɛri̍ya̍ ogbōgbo yī ūkpɔ̄tū yī āchɛ̄ɛchɛ. 

13 Ɔjɔ̄jā i̍ ē trɛ̍ba hī īkprī yī Ɔwɔ ē mɛ ni̍. Ɔjāha̍ ɔjāha̍ wa̍a̍ nīi hɔ̄ la yɛchɛ 

gbrugudu ma̍ ta̍āpāapɛ̄ lā nīi Ɔwɔ ē ma̍ wā wa̍a̍. Anu̍ nīi alɔ wa̍a̍ ge̍ē de lɛlā 
mɛlā yī alɔ wa̍a̍ chabɔ̄ hu̍ ɔ̄ a̍nɛ. 

14 Alɔ lɛ A̍dā aligbe Ɔnɔ̄kɔ̄kū mɛ̍. Anu̍ ma̍ ga abɔ̍ɔ ga iyɔ̄bū yī Ɔwɔ ɔlɔjā mɛ̍. O̍ 

re̍ka Iji̍sɔ̄ɔsi, Ɔyi̍ Yī Ɔwɔ. Wu̍chē ɔla̍ā, alɔ ā ta̍ābɔ̄ ku̍ ɔpɔ̄pū yī lɛlā nīi alɔ de 
ɔtū che nīi alɔ yɛ ē koko̍o ma̍ brii gɛ! 

15 A̍dā aligbe nīi alɔ lɛ ma̍ i̍ ɔ̄chɛ nīi ge̍ē wīyatū la ɔmlɛ̍ha̍ de alɔ nīi lɛ kwīkwī 

ma̍ ni̍. Wu̍chē oji̍ nɛ, anu̍ ɔlɔjā lɛ bāa alɔ ma̍. Otu̍tū hɔ̄ de ɔ̍ la ɔpɔ̄pū ɔha̍lɔha̍ 
wa̍a̍ bāa alɔ ma̍; o̍ i̍ chī gwāajɛ yɛ̍ɛ̄lā ɔdwɔ̄bi̍ ɔha̍lɔha̍ ni̍. 

16 O̍ lɛ i̍ngɔ̍ɔ bɛ̍ɛ̄nɛ̄ ma̍, alɔ ā tū ūkpɔ̄tū yɛngrɔ̄ɔ gɛ nīi alɔ ā wu̍rɛ ga iyɔ̄bū ga 

atɛ̍ yī Ɔwɔ la ɛbɛ nīi uhwa ɔnɛ̄ɛhɛhi hɔ̄ ma̍. Ɔwɔ ge̍ē ma̍ alɔ lɛha̍ ē de uhwa 
ɔnɛ̄ɛhɛhi nīi ge̍ē tū alɔ wɔbɔ̄ la yɛ̄grāa ɔkwɔ̍ɔkɔ ma̍ ē de alɔ abɔ̍ɔ. 

Ihi̍bru 5 

1 Ɔ̄chɛ nīi - a̍dā aligbe ma̍, e̍ ē hu ɔ̍ ohōhu ē bū la olo̍ōlo̍ yī āchɛ yī nū. E̍ ē de 

abɔ̄ ku ɔ̍ hɛ̄ɛbɛ nīi o̍ ge̍ē chrāa Ɔwɔ ɛrɔ̄ kulɛhu̍ yī āchɛ ehēhī, nīi o̍ ge̍ē de ɔjā 
de Ɔwɔ ē ya̍ ɔpɔ̄pā wu̍chē yī lɛlā ɔdwɔ̄bi̍ yī āchɛ. 

2 Wu̍chē lɔkɔ nīi anu̍ ɔlɔjā lɛ kwīkwī la ɔpɔ̄pū yɛ̄mɛ̄mɛ̄ ma̍, o̍ ge̍ē jɔ̍ɔkɔ ē yɛ̍ɛ̄lā 

la ɔmlɛ̍ɛ̍ tāa āchɛ i̍je̍ ɔjɔ̄jā ni̍ nīi ē gblabɔ̄ ma̍. 

3 Wu̍chē lɔkɔ nīi anu̍ titi chī - ɔ̄chɛ ɔlɛkwīkwī nɛ ma̍, o̍ ge̍ē ya̍ ɔpɔ̄pā wu̍chē yī 

lɛlā ɔdwɔ̄bi̍ yī āchɛ ba̍la iyī anu̍ ɔlɔjā titi kpa̍a. 

4 Ɔ̄chɔ̄chɛ i̍ ē hu iyī nū yī ode re̍ka a̍dā aligbe ni̍. Ɔwɔ ɔlɔjā ē de abɔ̄ ku ɔ̄chɛ 

o̍bū nīi e̍ de ɔ̄chɛ pīya a̍dā aligbe a̍nɛ. I̍ngɔ̍ɔ nīi Ɔwɔ de abɔ̄ ku A̍rɔn a̍nɛ. 

5 Gala ɔgɔgu ɔla̍ā, i̍ Ikra̍yisi ɔlɔjā hu iyī nū yī ode pīya A̍dā Aligbe a̍ni̍. Ɔkɔkɔ 

ɔla̍ā, o̍ ga lɔkɔ nīi Ɔwɔ ɔlɔjā da ɔ̍ ma̍: “Awɔ - Ɔyi̍ yī u nɛ. I̍chɛ, ami - A̍dā yī wɔ 
nɛ.” 

6 Ɔwɔ gba̍a ka la ɛbɛha̍ hīka, “A ge̍ē de ē pīya oligbe yī Ɔwɔ kpɛɛ ku yɛ̄grāa 

i̍mɔ̄mɛni̍, gala ɔgɔgu iyī Imɛki̍sɛ̄dɛ̄ɛki.” 

7 Iji̍sɔ̄ɔsi hɔ̄ amu la yɛchɛ nūma̍ bāa ɔ̄chɛ̄ɛchɛ ma̍, o̍ ē jɔhā de Ɔwɔ ē ra̍ābɔ̄ de 

ɔ̍ ma̍, o̍ ē drɛ̄ɛgba bāa ohwōhwō ma̍ la yeje la eyī. Ɔwɔ nīi ge̍ē hɛ̍ ɔ̍ ta̍ hī 
ɔpīyaku̍ mɛ ma̍ nīi o̍ ya̍ i̍ngɔ̍ɔ de ɔ̍ a̍nɛ. Wu̍chē lɔkɔ nīi o̍ lɛ mlɛ̍ɛ̍ de iyī nū 
kwɔbɔ̄ lā de Ɔwɔ ma̍, Ɔwɔ plɛ̍ɛ̄lā yī nū. 

8 O̍ wɔ̄wɛ Ɔyi̍ Yī Ɔwɔ nyaa ma̍, o̍ ngū otūlichō odōde de Ɔwɔ bū la ichi̍ 

ɔmɔ̍ɔ̄ma̍ nīi hɔ̄ de ɔ̍ ma̍. 

9 Ɔwɔ ya̍ nīi o̍ de lɛ kpakpa gɔ̄grāa ke̍e̍ ma̍, o̍ de pīya ɔpɔ̄pū yī ɔhɛ̍ta̍ kpɛɛ ku 

yɛ̄grāa i̍mɔ̄mɛni̍ de ɔ̄chɛ mɔ̄chɛ wa̍a̍ nīi pɔ̍ɔkɔ yī nū ma̍. 

10 Bū la ɛbɛ ɔla̍ā, Ɔwɔ de ɔ̍ re̍ka A̍dā Aligbe gala ɔgɔgu iyī Imɛki̍sɛ̄dɛ̄ɛki. 

11 Lɛlā lɔ̄kū gba̍a̍ nīi alɔ lɛ ge̍ ka amu lɛhu̍ yī lɛlā nūma̍ ma̍. O̍ chī lichi̍chi̍ la 

ode yɔ̍ɔ̄yi̍ya de ala̍; wu̍chē oji̍ nɛ, ala̍ ē po̍ ochi̍chi̍ yī lɛlā ɛnyɛnya ē mɛ ni̍ 
ɔ̄kɔ̄kū. 

12 Igbo̍ nūma̍, o̍ ngma̍ nīi ala̍ ke̍ ge̍ de pīya āchɛ ongū āchɛ ɛha̍ lɛlā mɛ̍. 

Onūma̍, ala̍ chī e̍e chikpo̍ nīi e̍ ge̍ē ngū ala̍ lɛlā yī Ɔwɔ bū la owu̍tu yī nū pɛtɛɛ 
we̍. Ɔjā nīi ala̍ ge̍ē yɛ amu ē re̍ ojōre̍ ɔlɛkwɔ̍kɔ̍rɔ̍ mɛ̍, ala̍ chī e̍e yɛ amu ē gwa̍ 
amāmɛ̄ we̍. 

13 Ɔ̄chɛ nīi yɛ ē gwa̍ amāmɛ̄ we̍ ma̍ - ɔɔ̍pɛ̄ nɛ. Ɔla̍ā re̍ka ɔlɔjā i̍ jɛ̄ ji̍yɛ̄lā 

ɔlɛkpakpa kɛ̄ɛ ɔdwɔ̄bi̍ we̍ ni̍. 

14 Ɔ̄chɛ nīi de jɛ̄ ɔngrɔ̄ɔ ma̍, ojōre̍ ɔlɛkwɔ̍kɔ̍rɔ̍ nīi o̍ ē re̍ bɛ̍ɛ̄nɛ̄ a̍nɛ. Āchɛ ɛla̍ā nīi 

de jɛ̄ angrɔ̄ɔ la ūkpɔ̄tū ma̍ jo̍ōkū yī lɛlā ɔnɛ̄ɛhɛhi hɛ̍ ɔdwɔ̄bi̍ bū la lɛlā ɔyɔ̍ɔ̄ya̍ yī 
wā. 

Ihi̍bru 6 

1 O̍ lɛ i̍ngɔ̍ɔ ma̍, alɔ ā tu̍labɔ̄ hī lɛlā yī Ikra̍yisi ongōngū nīi ngma̍ la aɛ̍pɛ̄ ma̍ gɛ, 

nīi alɔ ā yɛ ga iyɔ̄bū ge̍ ngū onīi iyī anyāku̍ ma̍. Alɔ ā hāa chōo̍chē ga owu̍tu 
pɛtɛɛ ge̍ ka lɛlā yī ɔpīyabɔ̄ta̍ hī a̍kpla yī lɛlā ɔyɔ̍ɔ̄ya̍, kɛ̄ɛ iyī ɔtū ode che Ɔwɔ 
ochōche gɛ ni̍. 

2 Alɔ ā hāa chōo̍chē ge̍ ngū lɛlā yī yenyi ohōhu wa̍a̍, kɛ̄ɛ iyī abɔ̄ ode che āchɛ 

lɛhu̍ gɛ ni̍. Alɔ ā hāa chōo̍chē ge̍ē ngū lɛlā yī āchɛ ohye̍ēyī la okū, kɛ̄ɛ iyī lɛpɔ̄ 
nīi Ɔwɔ ge̍ē hɛ̍ ma̍ kpɛɛ ku yɛ̄grāa i̍mɔ̄mɛni̍ ma̍ gɛ ni̍. 

3 Ɔkɔkɔ ɔla̍ā, alɔ ge̍ē yɛ gāa iyɔ̄bū iyɔ̄bū lɛlā ongōngū nīi - iyī ɔnyāku̍ ma̍. Ɔwɔ 

ge̍ chɛ̄, i̍ngɔ̍ɔ nīi alɔ chī ge̍ē ya̍ ichɛ̄ɛhi a̍nɛ. 

4 Kana̍ nīi ɔ̄chɛ u̍tu ge̍ē ku̍chē la āchɛ nīi gwāajɛ hī Ɔwɔ ma̍ ē wā ge̍ē 

pīyabɔ̄ta̍ hī ɔpɔ̄pū ɔdwɔ̄bi̍ ɔla̍ā mɛ we̍ ma̍/? E̍ chī tū la ɛbɛ ɔlɛgēdēgēdē yī Ɔwɔ 
je̍! E̍ chī ku ɔjā nīi Ɔwɔ ē de ma̍ mɔ̍ɔmā je̍ mɛ̍! E̍ chī nāa Uhu Ɔnɛ̄ɛhɛhi Yī 
Ɔwɔ je̍ mɛ̍! 

5 Bū la ɔjā nīi aa̍ ɛlɛjā yɔ̍ɔ̄ya̍ gba̍a ma̍ la eyī ma̍, e̍ chī de jo̍ōkū hīka lɛlā yī 

Ɔwɔ ɔ̍lɔ hwɔhi hwɔhi mɛ̍! E̍ chī gba̍a ma̍ wɔhu̍ yī yɛchɛ nīi yɛ ma̍ ē yewā ma̍ 
mɛ̍! 

6 E̍ chī gba̍a gwāajɛ hī Ɔwɔ kpɔ̍ɔ̍. Lēchi̍; oku̍chē la aa̍ wā ge̍ pīyabɔ̄ta̍ hī 

ɔpɔ̄pū ɔdwɔ̄bi̍ ɔla̍ā i̍ ge̍ ngmɛ̍rɛ̍ mɛ ni̍. Wu̍chē oji̍ nɛ, Ɔyi̍ Yī Ɔwɔ nīi e̍ gba̍a yɛ 
ē tū ɔ̄ gwōba̍ la ɔchi̍, yɛ ē de liwēyī yī ɔgbādu ē de ɔ̍ a̍nɛ. 

7 Ɔwɔ ē de ɔpiyɛ ē kla̍ ajɛ nīi ē gwa̍ yenyi nīi riwō hā gblāa myɛ̄grāa-myɛ̄grāa 

ma̍ a̍nɛ. Ɔla̍ā ē ya̍ nīi ɛjāyɛ̄rɔ̄ nīi āchɛ nyi ma̍ hwɔhi ē de wa̍ a̍nɛ. 

8 Ijē ba̍la a̍chi̍ ɛha̍ ji ge̍ chōo̍chē bū gblāa la ajɛ ɔla̍ā, o̍ ē de ē pīya a̍kpla yī 

ɛbɛ. Ɔwɔ ge̍ē gbo ɔ̍ yɛka nīi o̍ ē de ē chāajɛ la ɔla̍. 

9 Aɛ̍ɛya ami lēchi̍ lēchi̍! Alɔ kɔ̄ka i̍ngɔ̍ɔ nyaa ma̍, iyī ala̍ ma̍ alɔ jo̍ōkū yī nū 

gblɛ̍ɛ-gblɛ̍ɛ. Ala̍ ma̍ jo̍ōkū yī ɔjā nīi hwɔhi hwɔhi nīi - ɔjā obī ala̍ ga ɔhɛ̍ta̍ ma̍ 
mɛ̍. 

10 Ɔwɔ - ɔ̄chɛ ɔyɛ̍ɛ̄lā kpakpa nɛ. O̍ i̍ ge̍ē mwanyī hī u̍ku̍rɔ̍ nīi ala̍ ya̍ ma̍ ba̍la 

ɔhɔtū nīi ala̍ lɛ de ɔ̍ ma̍ ni̍. Wu̍chē oji̍ nɛ, ala̍ tū āchɛ yī Ikra̍yisi nīi - aɛ̍nɛ̍ yī ala̍ 
ma̍ wɔbɔ̄, ala̍ chī e̍e yɛ amu ē tū wā wɔbɔ̄ i̍ngi̍ngɔ̍ɔ we̍. 

11 Ɔjā nīi alɔ chikpo̍ gɔ̄ga ma̍, ɔ̄chɛ mɔ̄chɛ lipu̍ yī ala̍ ge̍ de ūkpɔ̄tū rɛ i̍ngɔ̍ɔ brii 

kpɛɛ gbo̍ ɔchlɛhu̍. Bū la ɛbɛ ɔla̍ā, ɔjā nīi ala̍ deyīche ma̍ ge̍ē de ē ngmɛ̍rɛ̍ la 
ɔgɔ̄grāa ke̍e̍. 

12 Ala̍ e̍e diya gee ni̍ lachi̍ lachi̍. Ɔkɔkɔ ɔla̍ā, alɔ chikpo̍ hīka ala̍ ge̍ lɛ bāa 

āchɛ ɛla̍ā nīi de ɔtū che Ɔwɔ yɛ ē mlɔtū kpɔ̍ɔ̍ nīi yɛ ē nāa ɔjā nīi Ɔwɔ choko̍o 
bɛ̍ɛ̄nɛ̄ ma̍. 

13 Yɛ̄grāa nīi Ɔwɔ choko̍o yī lɛlā de A̍brahāam ma̍, Ɔwɔ gbo iyī anu̍ ɔlɔjā. 

Wu̍chē oji̍ nɛ, ɔjɔ̄jā i̍ gba̍a hɔ̄ abɔ̍ɔ nīi gla Ɔwɔ ɔlɔjā ta̍ nīi Ɔwɔ ge̍ē gbo ɔ̍ gɛ ni̍. 

14 Ɔwɔ choko̍o de A̍brahāam hīka, “Lēchi̍, n ge̍ē de ɔpiyɛ ē kla̍ awɔ. N ge̍ē ya̍ 

nīi a ē lɛ wɔma yī aya̍āyi̍ mwɛbɛ mwɛbɛ.” 

15 A̍brahāam mlɔtū kpɔ̍ɔ̍ ma̍, o̍ nāa ɔjā nīi Ɔwɔ choko̍o de ɔ̍ ma̍ i̍ngɔ̍ɔ ke̍e̍. 

16 Ɔ̄chɛ ge̍ yɛ ē choko̍o yī lɛlā lēchi̍ lēchi̍ gbo ɔjāha̍, ɔjā nīi lɔ̄kɔ̄kū ga anu̍ ɔlɔjā 

ɔgɔ̄ga ma̍ nīi o̍ ē gbo a̍nɛ. Oko̍o ochōche lēchi̍ lēchi̍ gbo ɔjāha̍ i̍ngɔ̍ɔ ɔla̍ā, anu̍ 
ē kwɛ̍ɛjī la ahu̍ ɔtɔ̍ɔ̄ta̍ ɔha̍lɔha̍ nīi ge̍ hɔ̄ la ɔprɛ̍ɛpa yī āchɛ ɛpa ma̍ a̍nɛ. 

17 Ɔwɔ ɔlɔjā chikpo̍ nīi āchɛ nīi ge̍ē nāa ɔjā nīi o̍ choko̍o ma̍ ge̍ē jo̍ōkū hwɔhi 

hwɔhi hīka, anɔ̍lɔ i̍ ge̍ē wīyatū la ɔya̍ lɔkɔ nīi anɔ̍lɔ miya ma̍ ni̍. Wu̍chē ɔla̍ā, 
Ɔwɔ gbo iyī anu̍ ɔlɔjā chɔba la oko̍o ochōche nīi o̍ che ma̍. 

18 Oko̍o ochōche nūma̍ ba̍la ogbōgbo nīi Ɔwɔ gbo iyī nū ma̍ i̍ ge̍ē wīya ē tū 

mɛ ni̍. Ɔwɔ ɔlɔjā i̍ chī ge̍ē warīmɛ̄ la aa̍ mɛ ni̍. Wu̍chē ɔla̍ā, alɔ nīi ma̍ ɛbɛ de 
lɛhu̍ che tāa anu̍ ma̍, alɔ ge̍ē tū ūkpɔ̄tū yɛngrɔ̄ɔ ē ta̍ābɔ̄ ku̍ eyī ode chōche 
nūma̍ nīi Ɔwɔ de lā ma̍ de alɔ ma̍. 

19 Eyī ode chōche nūma̍ nīi alɔ de che ma̍ lɛ bāa ɛka ma̍ de ūkpɔ̄tū yī alɔ. O̍ 

ku̍ ajɛ brii; o̍ chī gba̍a - ochi̍chi̍ nɛ. Anu̍ ge̍ē bī alɔ ē ga la ɛbɛ nīi ɔ̄pa̍ hɛ̍ ɛbɛ ɛjī 
ma̍ ē chɛ̄ ga u̍kwee̍ yī u̍nu̍ yī Ɔwɔ a̍nɛ. 

20 Iji̍sɔ̄ɔsi ga abɔ̍ɔ gānyɔ̄ yɔbɔ̄ɔbū kulɛhu̍ yī alɔ wa̍a̍ mɛ̍. Wu̍chē oji̍ nɛ, o̍ de 

pīya A̍dā Aligbe kpɛɛ ku yɛ̄grāa i̍mɔ̄mɛni̍ gala ɔgɔgu iyī Imɛki̍sɛ̄dɛ̄ɛki mɛ̍. 

Ihi̍bru 7 

1 Imɛki̍sɛ̄dɛ̄ɛki nūma̍ - ɔchwɔ̄lɛ̍ yī Isa̍lɛm o̍bū nɛ; o̍ chī - oligbe yī Ɔwɔ Nīi - 

Ɔgɔnyɛ Ɔnɔ̄kɔ̄kū ma̍ nɛ. Anu̍ yɛ grāa A̍brahāam ga ɔpɔ̄pū ge̍ de ɔpiyɛ de ɔ̍ 
i̍chɔ̍lɔ ɔla̍ā yɛ̄grāa nīi A̍brahāam yɛ ē cha bū la lɛwu̍ nīi o̍ de ɛchwɔ̄lɛ̍ yɛ̄mɛ̄mɛ̄ 
gwō ma̍ a̍nɛ. 

2 Anu̍ nīi A̍brahāam de āɛ̄jā yī aluji nīi o̍ kpo̍ ma̍ kɔ̄ la ɛbɛ igwo̍ de ūkpo̍he kɔ̄ 

de ɔ̍ a̍nɛ. Ochi̍chi̍ ɔrāarāa yī riyī yī Imɛki̍sɛ̄dɛ̄ɛki re̍ka, “Ɔchwɔ̄lɛ̍ Yī Ɔlɛkpakpa.” 
Wu̍chē lɔkɔ nīi o̍ re̍ka, “Ɔchwɔ̄lɛ̍ Yī Isa̍lɛm” ma̍, ochi̍chi̍ yī nū re̍ka “Ɔchwɔ̄lɛ̍ Yī 
Ogbodɔ̍dɔ̍.” 

3 O̍ i̍ lɛ a̍dā kɛ̄ɛ ɛ̍nɛ̍, kɛ̄ɛ ɔ̍kɔ̄kū ɔha̍lɔha̍ ni̍. Ɔhɔ̄leyī yī nū i̍ lɛ owu̍tu kɛ̄ɛ ɔchlɛhu̍ 

ɔha̍lɔha̍ ni̍. O̍ lɛ i̍ngɔ̍ɔ ke̍e̍ bāa Ɔyi̍ Yī Ɔwɔ ma̍; o̍ hɔ̄ bāa oligbe yī Ɔwɔ ma̍ 
kpɛɛ ge̍ē ku yɛ̄grāa i̍mɔ̄mɛni̍. 

4 Je̍ka a̍a ala̍ ma̍ lɔkɔ nīi Imɛki̍sɛ̄dɛ̄ɛki nūma̍ wɛ ɔ̄chɛ ɔnɔ̄kɔ̄kū ke̍ke̍ni̍ ma̍ mɛ̍? 

A̍brahāam ɔlɔjā ɔlɔjā nīi - a̍dɔ̄kū yī alɔ ma̍ de āɛ̄jā wa̍a̍ nīi o̍ nu̍ la lɛwu̍ ɔla̍ā ma̍ 
kɔ̄ gblāa la ɛbɛ igwo̍ de ūkpo̍he kɔ̄ de Imɛki̍sɛ̄dɛ̄ɛki nūma̍. 

5 Alɔ jo̍ōkū hīka, wɔma yī Ili̍fāyi wa̍a̍ nīi re̍ka aligbe yī Ɔwɔ ma̍, Lihɔ Yī Imo̍sīisi 

de wɔhu̍ de wa̍ nīi aa̍ titi ē nāa wāā ūkpo̍he lipu̍ yī igwo̍ yī ɛjā bū la abɔ̄ yī 
Ali̍sɛ̄rɛli. Ɔla̍ā re̍ka e̍ yɛ ē nāa i̍ngɔ̍ɔ bū la abɔ̄ yī ayɔ̍ɔcha yī aa̍ ɛlɛjā. Wu̍chē 
oji̍ nɛ, aa̍ wa̍a̍ bū la wɔma yī A̍brahāam. 

6 Anu̍ Imɛki̍sɛ̄dɛ̄ɛki ma̍ i̍ chī bōbū la wɔma yī Ili̍fāyi ni̍, o̍ chī nāa wāā ūkpo̍he 

lipu̍ yī igwo̍ yī āɛ̄jā nīi A̍brahāam nu̍ la lɛwu̍ ɔla̍ā ma̍. O̍ chī gba̍a de ɔpiyɛ de 
A̍brahāam nīi Ɔwɔ choko̍o yī lɛlā de ɔ̍ o̍bū ma̍. 

7 Ɔ̄chɛ mɔ̄chɛ jo̍ōkū hwɔhi hwɔhi hīka ɔ̄chɛ nīi de ɔpiyɛ odōde ma̍, anu̍ ga 

ɔ̄chɛ nīi nāa ɔpiyɛ ɔnɔ̄nāa ma̍ a̍nɛ. 

8 Lɛlā yī aligbe ehēhī ma̍, aa̍ nīi ē ko̍ōku̍ mɛ ma̍ nāa wāā ūkpo̍he lipu̍ yī igwo̍ 

yī ɛjā i̍ngɔ̍ɔ a̍nɛ. Iyī anu̍ Imɛki̍sɛ̄dɛ̄ɛki ma̍, anu̍ nīi Īpū Yī Ɔwɔ ka ɔ̍lɔ i̍ ē ko̍ōku̍ 
mɛ ni̍ ma̍ nāa i̍ngɔ̍ɔ a̍nɛ. 

9 O̍ lɛ i̍ngɔ̍ɔ ma̍, alɔ chī ge̍ē ka bɛ̍ɛ̄nɛ̄ hīka, anu̍ Ili̍fāyi nīi āchɛ ɛla̍ā nīi bū la 

wɔma yī nū yɛ ē nāa wāā ūkpo̍he lipu̍ yī igwo̍ ma̍ titi dōde i̍ngi̍ngɔ̍ɔ je̍. O̍ de 
gala abɔ̄ yī A̍brahāam a̍dɔ̄kū yī nū. 

10 Wu̍chē oji̍ nɛ, e̍ i̍ ma Ili̍fāyi yɛ̄grāa ɔla̍ā we̍ ni̍ nyaa ma̍, o̍ re̍ka o̍ e̍e tū abɔ̍ɔ 

la ibi̍īyē yī A̍brahāam yɛ̄grāa ɔla̍ā nīi Imɛki̍sɛ̄dɛ̄ɛki yɛ gāa ge̍ grāa A̍brahāam 
nīi - a̍dɔ̄kū yī nū ma̍. 

11 Gala ɔgɔgu yī lɛlā yī igbe nīi - iyī wɔma yī Ili̍fāyi ma̍ - ohu̍ nīi Ɔwɔ de Lihɔ 

ɔla̍ā de Ali̍sɛ̄rɛli a̍nɛ. O̍ ge̍ re̍ka igbe yī wā ɔla̍ā hwɔhi hwɔhi gɔ̄grāa nɛ ma̍, oji̍ 
ohu̍ nīi Ɔwɔ ge̍ gba̍a bīyɛchɛ la oligbe ita ɔha̍ nīi hɔ̄ɔ̄hɔ̄ nyā gala ɔgɔgu iyī 
Imɛki̍sɛ̄dɛ̄ɛki ma̍? Oji̍ - ohu̍ nīi igbe ɔ̍lɔma̍ i̍ chī gala ɔgɔgu iyī A̍rɔn ni̍ ma̍? 

12 O̍ lɛ i̍ngɔ̍ɔ bɛ̍ɛ̄nɛ̄ nīi igbe yī Ɔwɔ hīyabɔ̄ ma̍, lihɔ ɔla̍ā titi ge̍ē hīyabɔ̄. 

13 Ādādā yī alɔ ɔlɔjā nīi alɔ yɛ ē ka lɛlā ɔ̍lɔma̍ lɛhu̍ yī nū ma̍ chī bū la ipwɔ̍ɔma 

ɔha̍ lɛ̍kɛ̍kɔ̍ ke̍e̍. Olipwɔ̍ɔma yī nū ɔha̍lɔha̍ i̍ rɛ la ɛbɛ ɔyɔ̍ɔ̄pɔ̄pā de Ɔwɔ bāa 
ɔ̄chɛ nīi - oligbe yī Ɔwɔ ma̍ je̍ ni̍. 

14 Ɔ̄chɛ mɔ̄chɛ jo̍ōkū hwɔhi hwɔhi hīka ɛ̍lɛ ma̍ Iji̍sɔ̄ɔsi nūma̍ bū la ipwɔ̍ɔma yī 

Iju̍da. Imo̍sīisi i̍ chī kɛlɛ̄lā i̍ngɔ̍ɔ ku̍ ipwɔ̍ɔma ɔla̍ā yɛ̄grāa ɔha̍lɔha̍ nīi o̍ ka lɛlā 
ku̍ igbe yī Ɔwɔ ma̍ je̍ ni̍. 

15 Bū la ɛbɛ ɔla̍ā, o̍ re̍ka lɛlā nūma̍ wa̍a̍ lā bāa ɔchra̍da̍da̍ ma̍ bɛ̍ɛ̄nɛ̄. Wu̍chē oji̍ 

nɛ, oligbe nīi - igbla yī Imɛki̍sɛ̄dɛ̄ɛki ma̍ wā mɛ̍. 

16 Anu̍ ma̍ i̍ de pīya oligbe yī Ɔwɔ gala ɔgɔgu yī lɛlā yī lihɔ yī āchɛ̄ɛchɛ ni̍. O̍ 

de pīya oligbe yī Ɔwɔ bū la wɔhu̍ yī ɔhɔ̄leyī nīi i̍ ge̍ē chāajɛ ɔchɔ̄chɛ̄ mɛ ni̍ ma̍. 

17 Wu̍chē oji̍ nɛ, Īpū Yī Ɔwɔ ka hīka, “A ge̍ē de ē pīya oligbe yī Ɔwɔ kpɛɛ ku 

yɛ̄grāa i̍mɔ̄mɛni̍, gala ɔgɔgu iyī Imɛki̍sɛ̄dɛ̄ɛki.” 

18 Bū la ɛbɛ ɔla̍ā, lihɔ ɔnɛ̄chɛ̄ ɔla̍ā lā ga ɛkū mɛ̍. Wu̍chē oji̍ nɛ, o̍ lɛ kwīkwī, o̍ i̍ 

chī gba̍a hwɔhi yɛ̍yɛ̍ ni̍. 

19 Wu̍chē oji̍ nɛ, Lihɔ ɔla̍ā nīi gala abɔ̄ yī Imo̍sīisi ma̍ i̍ ya̍ nīi ɔjɔ̄jā hwɔhi 

gɔ̄grāa mɛ ni̍. U̍ma̍ama, Ɔwɔ bī lɛlā odeyīche ɔlamu ɔlamu wā ge̍ gū lɛpa̍ yī 
nū de alɔ mɛ̍. Lɛlā odeyīche nūma̍ ge̍ē bī alɔ ē tu̍ bla̍a Ɔwɔ a̍nɛ. 

20 Chɔba la ɔla̍ā, Ɔwɔ chī gba̍a choko̍o lēchi̍ lēchi̍ gbo iyī anu̍ ɔlɔjā la anu̍. Ita 

yī oko̍o ochōche lēchi̍ lēchi̍ gbo ɔjāha̍ i̍ngɔ̍ɔ i̍ hɔ̄ de āchɛ ehēhī yɛ̄grāa nīi e̍ de 
pīya aligbe yī Ɔwɔ ma̍ ni̍. 

21 Iji̍sɔ̄ɔsi ma̍ de pīya oligbe yī Ɔwɔ bū la oko̍o nīi Ɔwɔ che lēchi̍ lēchi̍ gbo iyī 

nū ma̍. Yɛ̄grāa ɔla̍ā, Ɔwɔ da ɔ̍ hīka, “Ami Ādādā ɔlɔjā choko̍o lēchi̍ lēchi̍ gbo 
iyī u mɛ̍! N i̍ ge̍ē ti̍ihihi yī lɛlā nīi miya ma̍ ni̍! ‘A ge̍ē de ē pīya oligbe yī Ɔwɔ 
kpɛɛ ku yɛ̄grāa i̍mɔ̄mɛni̍!’ ” 

22 Bū la ɛbɛ ɔla̍ā, alɔ jo̍ōkū hwɔhi hwɔhi hīka Iji̍sɔ̄ɔsi ge̍ē ya̍ nīi yɛka ɔgwɔ̍ɔ̄gwa̍ 

nīi hwɔhi gɔ̄ga ma̍ ē hɔ̄ de alɔ a̍nɛ. 

23 Iji̍sɔ̄ɔsi chī gba̍a hɔ̄ɔ̄hɔ̄ la ɔpɔ̄pū ɔha̍ we̍: Aligbe ehēhī ɛla̍ā ma̍ lyɛ̄mɛ̄mɛ̄; 

wu̍chē oji̍ nɛ, e̍ ē hɔ̄leyī i̍ngɔ̍ɔ kpɛɛ ē ya̍ u̍ku̍rɔ̍ yī wā mɛ ni̍ wu̍chē lɔkɔ nīi e̍ ē 
ko̍ōku̍ ma̍. 

24 Iji̍sɔ̄ɔsi ma̍ ē hɔ̄leyī kpɛɛ ku yɛ̄grāa i̍mɔ̄mɛni̍. Bū la ɛbɛ ɔla̍ā, u̍ku̍rɔ̍ yī nū nīi o̍ 

ē ya̍ bāa oligbe ma̍ i̍ ē ga gāa abɔ̄ yī ɔ̄chaha̍ ni̍. 

25 Wu̍chē ɔla̍ā, o̍ lwɔhu̍ u̍ma̍ama nūma̍ ba̍la olo̍ ɔha̍lɔha̍ ge̍ē hɛ̍ āchɛ nīi wā 

dikpo̍ba̍ Ɔwɔ gala abɔ̄ yī nū ma̍ ē ta̍. Wu̍chē oji̍ nɛ, o̍ hɔ̄ abɔ̍ɔ la eyī ku yɛ̄grāa 
i̍mɔ̄mɛni̍ nīi o̍ ge̍ē ra̍ābɔ̄ de Ɔwɔ wu̍chē yī wā wa̍a̍. 

26 Ita yī A̍dā Aligbe bāa Iji̍sɔ̄ɔsi ma̍ ku̍ alɔ ɔkɔ a̍nɛ. Anu̍ ma̍ lɛ cha̍ri̍cha̍ri̍; o̍ i̍ tū 

lɛfiyɛ ɔha̍lɔha̍ ni̍; o̍ i̍ tū ābī ɔha̍lɔha̍ ni̍. Ɔwɔ de ɔ̍ lā hɔ̄ɔ̄hɔ̄ ke̍e̍ hī lɛlā ɔdwɔ̄bi̍ yī 
āchɛ̄ɛchɛ. Ɔwɔ chī hu ɔ̍ hwa̍a̍ ga ichō gla akpɔ̍ɔwɔ ta̍ hwɛɛ. 

27 Anu̍ ma̍ i̍ lɛ bāa a̍dā aligbe ehēhī ma̍ ni̍. O̍ i̍ ge̍ē ya̍ ɔpɔ̄pā mɔ̄chī mɔ̄chī 

bɔ̄ɔkɔ nīi e̍ ē ya̍ ma̍ ni̍. Aa̍ ma̍ ē ya̍ ɔpɔ̄pā de Ɔwɔ wu̍chē yī aa̍ ɛlɛjā o̍bū gba̍a 
ē ya̍ wu̍chē yī āchɛ wa̍a̍. Iji̍sɔ̄ɔsi ma̍ ya̍ ɔpɔ̄pā yī nū ugbo̍he i̍ngɔ̍ɔ kpo̍kpo̍ 
ojōjī, yɛ̄grāa nīi o̍ de iyī nū de la ɔpɔ̄pā ma̍. 

28 Lihɔ Yī Imo̍sīisi de āchɛ ɛla̍ā nīi i̍ hwɔhi gɔ̄grāa ni̍ ma̍ re̍ a̍dā aligbe a̍nɛ. 

Lɛlā yī oko̍o ochōche nīi Ɔwɔ che lēchi̍ lēchi̍ gbo iyī nū, nīi - lɛlā nīi lā la 
okwi̍ihi yī Lihɔ Yī Imo̍sīisi ma̍, anu̍ de Ɔyi̍ Yī Ɔwɔ nīi - ɔ̄chɛ ɔhwɔhi gɔ̄grāa ma̍ 
re̍ A̍dā Aligbe kpɛɛ ku yɛ̄grāa i̍mɔ̄mɛni̍ a̍nɛ. 

Ihi̍bru 8 

1 Lɛhu̍ yī lɛlā nūma̍ wa̍a̍ nīi alɔ yɛ ē ka ma̍ bī ma̍ a̍nɛ: U̍ma̍ama, alɔ lɛ A̍dā 

Aligbe ita nūma̍ ke̍e̍ mɛ̍. O̍ hyāhɔ̄ abɔ̍ɔ la abɔ̄ līre̍ la atɛ̍ yī Ɔwɔ Nīi - Ɔgɔnyɛ 
Ɔnɔ̄kɔ̄kū ma̍ abɔ̍ɔ la ichō mɛ̍. 

2 Anu̍ A̍dā Aligbe nīi ē ya̍ u̍ku̍rɔ̍ abɔ̍ɔ la Ɛbɛ Ɔnɛ̄ɛhɛhi Ɔlamu Ɔlamu ɔla̍ā nīi - 

a̍ywɔ̍da̍ nīi Ādā ɔlɔjā ya̍ la abɔ̄ yī nū ma̍ a̍nɛ. A̍ywɔ̍da̍ ɔla̍ā i̍ onīi āchɛ̄ɛchɛ bī 
abɔ̄ ya̍ ma̍ ni̍. 

3 A̍dā aligbe ɔha̍lɔha̍ wa̍a̍, e̍ ē hu ɔ̍ hɛ̄ɛbɛ nīi o̍ ge̍ē bī abɔ̄ de ɔjā kɔ̄ de Ɔwɔ, ē 

pā Ɔwɔ ɔpɔ̄pā. O̍ lɛ i̍ngɔ̍ɔ ma̍, anu̍ A̍dā Aligbe nūma̍ nīi iyī alɔ ma̍ titi ge̍ē de 
ɔjāha̍ ē de Ɔwɔ. 

4 O̍ ge̍ hɔ̄ amu la ajɛ yɛchɛ nɛ, o̍ i̍ ge̍ gba̍a re̍ka oligbe yī Ɔwɔ gɛ ni̍. Wu̍chē oji̍ 

nɛ, aligbe yī Ɔwɔ mwɛbɛ gblāa amu ē de ɔjā pā Ɔwɔ gala ɔgɔgu lɔkɔ nīi Lihɔ 
Yī Iju̍u ka ma̍ mɛ̍. 

5 U̍ku̍rɔ̍ yī aligbe yī Ɔwɔ ɛla̍ā wa̍a̍ nīi e̍ ē ya̍ ma̍ chī - igbla ba̍la uhu yī onīi hɔ̄ 

abɔ̍ɔ la ɛbɛ yī Ɔwɔ la ichō ma̍ nɛ. I̍ngi̍ngɔ̍ɔ nīi iyī Imo̍sīisi lɛ a̍nɛ. Yɛ̄grāa ɔla̍ā 
nīi Imo̍sīisi yɛ ge̍ē ya̍ a̍ywɔ̍da̍ ɔha̍ de Ɔwɔ ma̍, Ɔwɔ da ɔ̍ hīka ɔ̍lɔ ge̍ ya̍ lɛbɛ nīi 
ɔjāha̍ ɔjāha̍ wa̍a̍ ɔ̍lɔ ge̍ gbla ita nīi anɔ̍lɔ chabɔ̄ hu̍ ɔ̍lɔ abɔ̍ɔ la ichō yɛwu ma̍. 

6 U̍ma̍ama ma̍, u̍ku̍rɔ̍ yī oligbe nīi Ɔwɔ de de Iji̍sɔ̄ɔsi ma̍, anu̍ - ɔlamu ɔlamu 

pɛtɛpɛtɛ hɛ̍ iyī āchɛ ɛla̍nū a̍nɛ. I̍ngi̍ngɔ̍ɔ nīi yɛka yī Ɔwɔ ba̍la āchɛ yī nū nīi o̍ ya̍ 
ɔmɔ̄miya yī nū gala abɔ̄ yī Iji̍sɔ̄ɔsi ma̍ hwɔhi gɔ̄ga pɛtɛpɛtɛ a̍nɛ. Wu̍chē oji̍ nɛ, 
yɛka onīpīpɛ̄ yī Ɔwɔ nūma̍ bū la oko̍o ochōche nīi hwɔhi gɔ̄ga pɛtɛpɛtɛ ma̍. 

7 O̍ ge̍ re̍ka yɛka ɔnɛ̄chɛ̄ yī Ɔwɔ nīi - ɔrāarāa ma̍ hwɔhi gɔ̄grāa nɛ, Ɔwɔ i̍ ge̍ 

hāa kwɔgu yī ɔha̍ gɛ ni̍. 

8 Wu̍chē lɔkɔ nīi Ɔwɔ ma̍ hīka āchɛ yī anu̍ ɛla̍ā ɛ̍lɛ dwɔ̄bi̍ ma̍, o̍ ka hīka, “Ala̍ 

ma̍ gɛ ko̍ō! Ɔ̄chī ɔha̍ yɛ amu yewā! Yɛ̄grāa ɔla̍ā, n ge̍ē de yɛka yī u onīpīpɛ̄ 
ɔha̍ lā bɛ̍ɛ̄nɛ̄. N ge̍ē gwi̍yɛka yī u ɔla̍ā ba̍la Ali̍sɛ̄rɛli tūla Aliju̍da wa̍a̍. Ami Ādā 
ɔlɔjā ka i̍ngɔ̍ɔ a̍nɛ. 

9 Onūma̍ ma̍ i̍ ge̍ē lɛ bāa ɔla̍nū nīi n ya̍ ba̍la aa̍ ɔ̍kɔ̄kū yī ala̍ ma̍ ni̍. N gwi̍yɛka 

yī u ɔla̍nū ba̍la aa̍ yɛ̄grāa ɔla̍ā nīi n bī āā obōbī ngmɛ̍ɛchɛ hī ajɛ yī I̍jīipu ma̍. E̍ 
i̍ chī chɛ̄ de yɛka yī u ɔla̍nū nīi gwa̍ ba̍la aa̍ ma̍ gbō hwɔhi hwɔhi mɛ ni̍. Wu̍chē 
ɔla̍ā, n i̍ chɛ̄ ho̍ko̍o tū wā gɛ ni̍. Ami Ādā ɔlɔjā ka i̍ngɔ̍ɔ a̍nɛ. 

10 Ɔ̄chī ɔla̍ā ge̍ wā ge̍ de gbajɛ mɛ̍, yɛka yī u nīi n ge̍ē gwa̍ ba̍la Ali̍sɛ̄rɛli ma̍ hɔ̄ 

ma̍ a̍nɛ: N ge̍ē de lihɔ yī u wa̍a̍ ē tū wā la ɔtū; n ge̍ē de ē tɔ̍ɔ̄ta̍ ē gblāa la 
ūkpɔ̄tū yī wā. Yɛ̄grāa ɔla̍ā, n ge̍ē re̍ka Ɔwɔ yī wā; aa̍ titi chī ge̍ē re̍ka āchɛ yī 
u. 

11 Bū la ɛbɛ ɔla̍ā, ɔ̄chɔ̄chɛ i̍ ge̍ē gba̍a ē ngū ɔyɔ̍ɔcha yī nū ɔha̍ lɛlā, kɛ̄ɛ ē ka de 

ɔɔ̍nɛ̍ yī nū ɔha̍ hīka, ‘Je̍ A̍dā Nīi - Ɔwɔ Ma̍’ ē gɛ ni̍. Wu̍chē oji̍ nɛ, aa̍ wa̍a̍ ge̍ē 
je̍ u cha̍cha̍, bū la abɔ̄ yī aɛ̍pɛ̄ enīchi̍chɛ̍ ge̍ chɛ̄ la abɔ̄ yī anyāku̍. 

12 N chī ge̍ē mlɛ̍ha̍ yī wā, ē de lɛlā ɔdwɔ̄bi̍ yī wā kɔ̄ de wa̍ ke̍e̍. N i̍ ge̍ē bla ē tū 

lɛlā ɔdwɔ̄bi̍ yī wā ge̍ē gbo̍ gɛ ni̍.” 

13 Bū la lɛlā yī yɛka onīpīpɛ̄ nīi Ɔwɔ yɛ ē ka ma̍, o̍ lā nyaa hīka ɔrāarāa ɔla̍nū 

de pīya ɔnɛ̄chɛ̄ mɛ̍. Ɔjā nīi ge̍ de pīya ɔnɛ̄chɛ̄ de hɛ̍ ga mɛ̍, obo̍ōbi̍ nīi o̍ yɛ aa̍ 
ge̍ē bi̍ bɛ̍ɛ̄nɛ̄ a̍nɛ. 

Ihi̍bru 9 

1 Yɛka yī Ɔwɔ nīi - ɔnɛ̄chɛ̄ ma̍ lɛ ɔgu yī lɛlā lɔkɔ nīi āchɛ ge̍ē ya̍ otūlichō de 

Ɔwɔ ma̍; o̍ chī gba̍a lɛ ɛbɛ ɔgblāa ya̍ otūlichō, ɔha̍ nīi āchɛ bī abɔ̄ gwo̍ ma̍. 

2 A̍ywɔ̍da̍ ɔha̍ nīi e̍ gwo̍ a̍nɛ. Lipu̍ ɔrāarāa yī nū re̍ka Ɛbɛ Ɔnɛ̄ɛhɛhi. Otīnīkā, 

ba̍la okpōkōlō, ba̍la ibrɛ̍ɛdi nīi e̍ de kwɔbɔ̄ de Ɔwɔ ma̍ gblāa abɔ̍ɔ la anu̍ a̍nɛ. 

3 Lipu̍ ɔmɛpa nīi - Ɔlamu nīi e̍ de ɔ̄pa̍ hɛ̍ ɛbɛ ɛjī ma̍ re̍ka Ɛbɛ Ɔnɛ̄ɛhɛhi Ɔlamu 

Ɔlamu. 

4 Ɛbɛ ɔha̍ nīi e̍ ya̍ la igo̍olu igo̍olu nīi e̍ ē de ɔjā oni̍pī kwɛ̍kwɛ̍ ē tū ɔla̍ de Ɔwɔ 

ma̍ hɔ̄ abɔ̍ɔ. Yakpa ɔha̍ nīi e̍ ya̍ wu̍chē ɔbɔ̄bla yī yɛka yī Ɔwɔ ɔla̍ā ma̍ rɛ abɔ̍ɔ 
ba̍ igo̍olu miyē miyē cha̍cha̍. Yɛ̄hī ɔha̍ nīi e̍ ya̍ la igo̍olu igo̍olu nīi e̍ de ibrɛ̍ɛdi 
nīi re̍ka ima̍na tū la anu̍ ma̍ tū abɔ̍ɔ lipu̍ yī yakpa ɔla̍ā. Ogblo̍ yī A̍rɔn nīi 
chōo̍chē de rōrū ma̍, ba̍la achɔ̄ ɔlɛpatapata ɛpa nīi e̍ ta̍ Lihɔ Yī Ɔwɔ gblāa la 
aa̍ ma̍ tū abɔ̍ɔ i̍ngi̍ngɔ̍ɔ. 

5 I̍kpe̍ēkū yī ita yī ɛjā ɔhɔ̄leyī ɛha̍ nīi re̍ka iche̍rōbi̍m ma̍ lɛ ɛpa gblāa abɔ̍ɔ la 

ichō yī yakpa ɔla̍ā. Ɔla̍ā chabɔ̄ hīka Ɔwɔ ɔ̍lɔ hɔ̄ abɔ̍ɔ. Acha̍ yī ɛjā ɔ̍lɔma̍ lwāa 
kla̍ yakpa ɔla̍ā wa̍a̍. Abɔ̍ɔ la ɛbɛla̍ā re̍ka ɛbɛ ode lɛlā ɔdwɔ̄bi̍ kɔ̄ a̍nɛ. I̍ u̍ma̍ama 
nīi alɔ ge̍ē ka lɛlā ku̍ ɛjā nūma̍ wa̍a̍ kpichi̍kpichi̍ a̍ni̍. 

6 I̍ngɔ̍ɔ nīi e̍ de lɛlā nūma̍ wa̍a̍ ti̍kpo̍ tu̍chɛ̄ a̍nɛ. Lipu̍ ɔrāarāa yī a̍ywɔ̍da̍ ɔla̍ā 

ma̍, aligbe yī Ɔwɔ ē chɛ̄ gāa mɔ̄chī mɔ̄chī ge̍ē ya̍ u̍ku̍rɔ̍ yī wā. 

7 Lipu̍ nīi - u̍kwee̍ yī nū ma̍, A̍dā Aligbe lōri̍īnū ē chɛ̄ gāa i̍ngɔ̍ɔ ugbo̍he kpo̍kpo̍ 

lipu̍ lɛ̍yi̍ a̍nɛ. O̍ ē bī yeyī yī ɛbɛ̍ gāa ge̍ē pā Ɔwɔ wu̍chē yī lɛlā ɔdwɔ̄bi̍ yī anu̍ 
ɔlɔjā ba̍la iyī āchɛ ehēhī nīi e̍ ya̍ nīi e̍ i̍ chī jo̍ōkū ka aɛ̍lɛ ya̍ dwɔ̄bi̍ ni̍ ma̍. 

8 Bū la ɔgu yī lɛlā nūma̍ wa̍a̍ nīi hɔ̄ la yɛ̄grāa ɔla̍ā ma̍, ɔchabɔ̄ nīi Uhu 

Ɔnɛ̄ɛhɛhi Yī Ɔwɔ yɛ ē chabɔ̄ hu̍ āchɛ hīka ɔpɔ̄pū ɔga ga Ɛbɛ Ɔnɛ̄ɛhɛhi Ɔlamu 
Ɔlamu ɔ̍lɔ i̍ lwāa we̍ ni̍ a̍nɛ; wu̍chē lɔkɔ nīi lipu̍ yī yɛchɛ ɔla̍ā e̍e lā abɔ̍ɔ we̍ 
ma̍. 

9 Igbla yī lɛlā ɔla̍ā e̍e lā yɛ̄grāa u̍ma̍ama nūma̍ we̍. Ɔla̍ā chabɔ̄ hīka, ɛjā odōde 

de Ɔwɔ ba̍la ɔpā Ɔwɔ ɔpɔ̄pā i̍ngɔ̍ɔ ɛla̍ā wa̍a̍ i̍ ya̍ nīi ɔ̄chɛ nīi ē ya̍ otūlichō de 
Ɔwɔ ma̍ ē de ē hwɔhi ē gɔ̄grāa ē mɛ ni̍. 

10 Ɔgu yī lɛlā ɛla̍ā wa̍a̍ - iyī ojōre̍ yī oko̍o, ba̍la ɔjā ɔgwɔ̍ɔ̄gwa̍, ba̍la lɛbi̍ 

ɔgwɔ̄gwā ji nɛ. Ɛjā ɛla̍ā wa̍a̍ - lihɔ yī ɔhɔ̄leyī ɔyɔ̍ɔ̄ya̍ yī āchɛ̄ɛchɛ ji nɛ. E̍ chī ge̍ē 
hɔ̄ i̍ngɔ̍ɔ kpɛɛ nīi Ɔwɔ ge̍ē gbla̍a ɔjāha̍ ɔjāha̍ tu̍ rɛ kpakpa o̍bū. 

11 Ikra̍yisi wā ma̍, o̍ wā bāa A̍dā Aligbe yī ɛjā ɛnɛ̄ɛhɛhi wa̍a̍ nīi hɔ̄ o̍bū ma̍. 

A̍ywɔ̍da̍ nīi anu̍ hɔ̄ yɛ ē chrɛ̄ɛrɔ̄ la anu̍ ma̍ lɔ̄kū gba̍a̍, o̍ chī gba̍a hwɔhi hwɔhi 

gɔ̄grāa. I̍ ɛbɛ nīi āchɛ̄ɛchɛ bī abɔ̄ gwo̍ōgwo̍ ma̍ ni̍; i̍ ɛbɛbɛ amu la yɛchɛ nūma̍ 
nīi Ɔwɔ ya̍ ma̍ ni̍. 

12 Yɛ̄grāa nīi Ikra̍yisi ga abɔ̍ɔ la a̍ywɔ̍da̍ ɔla̍ā nīi o̍ chɛ̄ ga u̍kwee̍ ɔla̍ā nīi re̍ka 

Ɛbɛ Ɔnɛ̄ɛhɛhi Ɔlamu Ɔlamu ugbo̍he i̍ngɔ̍ɔ ojōjī ma̍, i̍ yeyī yī yɛwū kɛ̄ɛ iyī ɔ̍drɔ̄ 
yī egedebi̍ya̍ nīi o̍ bī ge̍ pā Ɔwɔ a̍ni̍. Ɔkɔkɔ ɔla̍ā, yeyī yī anu̍ ɔlɔjā nīi o̍ bī gāa 
nīi o̍ nāa ɔhɛ̍ta̍ ku yɛ̄grāa i̍mɔ̄mɛni̍ de alɔ ke̍e̍ a̍nɛ. 

13 Yeyī yī yɛwū ba̍la iyī ɔbi̍yɛna ba̍la i̍bi yī ɔ̍drɔ̄ yī egedebi̍ya̍ nīi aligbe ehēhī 

de ē mī kla̍ āchɛ nīi lɛbi̍ hɔ̄ la ibi̍īyē yī wā ma̍ a̍nɛ. Ɔla̍ā chī ya̍ nīi lɛbi̍ ɔla̍ā de ē 
kwɛ̍ɛjī hī ibi̍īyē yī wā. 

14 Ɔla̍ā ya̍ i̍ngɔ̍ɔ mɛ ma̍, yeyī nīi - iyī Ikra̍yisi ɔlɔjā ma̍ ē ya̍ tɛri̍tɛri̍ kana̍ ma̍ 

ēēe! Wu̍chē oji̍ nɛ, gala abɔ̄ yī Uhu Ɔnɛ̄ɛhɛhi Yī Ɔwɔ nīi hɔ̄ ku yɛ̄grāa i̍mɔ̄mɛni̍ 
ma̍, Ikra̍yisi de iyī nū nāa de la ɔpɔ̄pā nīi hwɔhi gɔ̄grāa ma̍ de Ɔwɔ. Bū la ɛbɛ 
ɔla̍ā, yeyī yī Ikra̍yisi ge̍ē de a̍kpla yī lɛlā ɔha̍lɔha̍ nīi bū la ɛri̍ya̍ yī ūkpɔ̄tū yī alɔ 
ma̍ ē nɔ̄na tɛri̍tɛri̍ hɛ̄ɛbɛ nīi alɔ ē jɔ̍ɔkɔ ē hɔ̍chɛ̍ yī Ɔwɔ nīi - Ɔwɔ ɔhɔ̄leyī ma̍. 

15 Wu̍chē ɔla̍ā nīi Ikra̍yisi re̍ka ɔ̄chɛ ɔya̍ ɔmɔ̄miya yī yɛka yī Ɔwɔ olu̍ma̍ama nīi 

- onīpīpɛ̄ ma̍ a̍nɛ. O̍ ya̍ i̍ngɔ̍ɔ hɛ̄ɛbɛ nīi āchɛ wa̍a̍ nīi Ɔwɔ hī wā ɛra̍ ma̍ ge̍ē 
nāa ɔpiyɛ ɔla̍ā nīi hɔ̄ ku yɛ̄grāa i̍mɔ̄mɛni̍ nīi Ɔwɔ choko̍o ge̍ē de ma̍. Wu̍chē oji̍ 
nɛ, Ikra̍yisi ɔlɔjā pīyaku̍ de āchɛ wa̍a̍ hīya lɛfiyɛ hī lɛlā ɔdwɔ̄bi̍ ɔla̍ā nīi e̍ tū la 
anu̍ yɛ̄grāa yī yɛka ɔnɛ̄chɛ̄ yī Ɔwɔ ma̍. 

16 Ɔ̄chɛ ge̍ ya̍ ɔmɔ̄miya yī ɔjā yī u̍gū yī nū lɔ̄lā, o̍bū nīi olu̍gū ɔ̍lɔma̍ ge̍ē ru̍gū yī 

ɔjā yī nū ɔla̍ā ma̍, o̍ ge̍ē ya̍ ochi̍chi̍ hīka ɔlɔjā ɔ̍lɔ pīyaku̍ o̍bū mɛ̍. 

17 Ɔlɔjā ge̍ chī e̍e hɔ̄leyī we̍, o̍ re̍ka ɔmɔ̄miya ɔla̍ā i̍ ge̍ē ya̍ u̍ku̍rɔ̍ we̍ ni̍. Ɔlɔjā 

ge̍ pīyaku̍ o̍bū mɛ̍ nīi olu̍gū ge̍ē re̍ a̍nɛ. 

18 Anu̍ - ohu̍ nīi yɛka yī Ɔwɔ nīi - ɔrāarāa ma̍ de hwɔhi hwɔhi bū la lɛlā yī yeyī 

nīi tū la anu̍ ma̍ a̍nɛ. 

19 La ɔrāarāa, Imo̍sīisi ē koko̍o yī lɛlā yī Lihɔ Yī Ɔwɔ ē de āchɛ lɔkɔ nīi o̍ tū 

abɔ̍ɔ la īpū yī Lihɔ Yī Imo̍sīisi ma̍. Bɛ̍ɛ̄nɛ̄ ma̍, o̍ ē nāa yeyī yī ɔ̍drɔ̄ yī egedebi̍ya̍ 
ba̍la yenyi ɔlamu, ē bī ɔchi̍ nīi re̍ka ihi̍sɔ̄pu ma̍ ba̍la ɛwa ɔnɔ̄ɔ̍ɔ̄a̍ ku ɛjā ɛla̍ā mī 
kla̍ īpū yī Lihɔ Yī Imo̍sīisi ba̍la āchɛ̄ɛchɛ wa̍a̍. 

20 Lɛlā nīi Imo̍sīisi ē ka yɛ̄grāa ɔla̍ā ma̍ re̍ka, “Yeyī nūma̍, anu̍ ya̍ nīi yɛka yī 

Ɔwɔ nīi o̍ de lā ka ala̍ ɔ̍lɔ ge̍ pɔ̍ɔkɔ yī anu̍ ma̍ de lwɔhɔ̍hu̍ brii a̍nɛ. 

21 Imo̍sīisi ē de yeyī mī kla̍ a̍ywɔ̍da̍ ɔla̍ā ba̍la āɛ̄jā wa̍a̍ nīi e̍ de kwɔbɔ̄ bī ya̍ 

otūlichō de Ɔwɔ ma̍ i̍ngi̍ngɔ̍ɔ.” 

22 Gala ɔgɔgu yī lɛlā yī Lihɔ Yī Imo̍sīisi ma̍, ɔjāha̍ ɔjāha̍ wa̍a̍ de ē lɛ cha̍ri̍cha̍ri̍ 

bū la yeyī mɛ ichɛ̄ɛhi. O̍ ge̍ chī re̍ka yeyī ɔhɛ̍ hunū i̍ngɔ̍ɔ i̍ hɔ̄ ni̍, o̍ re̍ka lɛlā 
ɔdwɔ̄bi̍ ode kɔ̄kɔ̄ i̍ hɔ̄ ni̍ i̍ngi̍ngɔ̍ɔ. 

23 Ɛjā nūma̍ wa̍a̍ nīi - īgbla yī ɛjā ɔlamu ɔlamu nīi hɔ̄ la ɛbɛ yī Ɔwɔ ma̍ ngma̍ la 

ode lɛ cha̍ri̍cha̍ri̍ bū la ɔpɔ̄pū nūma̍ i̍ngɔ̍ɔ a̍nɛ. Ɛjā nīi - iyī ɛbɛ yī Ɔwɔ ɔlɔjā ma̍ 
chī ngma̍ la ode lɛ cha̍ri̍cha̍ri̍ bū la ɔpɔ̄pā nīi - ɔlamu ɔlamu gɔ̄ga pɛtɛpɛtɛ ma̍. 

24 I̍ ɛbɛ ɔnɛ̄ɛhɛhi ɔha̍ ji nīi āchɛ̄ɛchɛ bī abɔ̄ yɔ̍ɔ̄ya̍ nīi re̍ka īgbla yī onīi - 

ɔkpakpa ma̍ nīi Ikra̍yisi ma̍ chɛ̄ gāa a̍ni̍. Abɔ̍ɔ la ichō la ɛbɛ yī Ɔwɔ ɔlɔjā nīi o̍ 
chɛ̄ gāa ge̍ rɛ la iyɔ̄bū yī Ɔwɔ kulɛhu̍ yī alɔ wa̍a̍ a̍nɛ. 

25 A̍dā Aligbe yī āchɛ yī Iju̍u ma̍ ē chɛ̄ ga u̍kwee̍ ɔla̍ā nīi re̍ka Ɛbɛ Ɔnɛ̄ɛhɛhi 

Ɔlamu Ɔlamu ma̍ ugbo̍he mlɛ̍yi̍ mlɛ̍yi̍, ē bī yeyī yī ɛbɛ̍ ge̍ē ya̍ ɔpɔ̄pā. Ikra̍yisi 
ma̍ i̍ chɛ̄ gānyɔ̄ i̍ngɔ̍ɔ ge̍ de iyī nū pā Ɔwɔ myɛ̄grāa-myɛ̄grāa ni̍. 

26 O̍ ge̍ē ya̍ i̍ngɔ̍ɔ nɛ, o̍ ge̍ē yɛ amu ē mi̍chi̍ i̍ngi̍ngɔ̍ɔ bū la owu̍tu yī yɛchɛ 

pɛtɛɛ. Ɔkɔkɔ ɔla̍ā, o̍ wā ugbo̍he kpo̍kpo̍ i̍ngɔ̍ɔ ojōjī la yɛ̄grāa ogwīihi yī yɛchɛ 
nūma̍, hɛ̄ɛbɛ ge̍ē de lɛlā ɔdwɔ̄bi̍ nīi hɔ̄ ma̍ ē ngmo̍nyi̍ bū la onīi o̍ de iyī nū de 
la ɔpɔ̄pā ma̍. 

27 Ɔ̄chɛ mɔ̄chɛ ge̍ē pīyaku̍ ugbo̍he kpo̍kpo̍. Ɔla̍ā ge̍ ga mɛ̍, lɛpɔ̄ nīi Ɔwɔ ge̍ē 

hɛ̍ ɔlɔjā bɛ̍ɛ̄nɛ̄ a̍nɛ. 

28 Gala ɔgɔgu ɔla̍ā, Ikra̍yisi titi de iyī nū ya̍ ɔpɔ̄pā ugbo̍he kpo̍kpo̍ hɛ̄ɛbɛ ge̍ē 

de lɛlā ɔdwɔ̄bi̍ yī āchɛ yɛ̄mɛ̄mɛ̄ nāa ē che iyī nū. O̍ chī ge̍ē gba̍a ē ku̍chē wā 
we̍. Ɔla̍ā, i̍ ɔwā ge̍ ya̍ lɛlɛ̄lā tāa lɛlā ɔdwɔ̄bi̍ gɛ ni̍; ɔwā ge̍ de āchɛ nīi yɛ ē 
gbēyī yī nū ma̍ hɛ̍ta̍ bɛ̍ɛ̄nɛ̄ nɛ. 

Ihi̍bru 10 

1 Lihɔ Yī Iju̍u ma̍ - uhu ɔbɔbɔ yī ɛjā nīi - ɛkpakpa ma̍ nɛ. I̍ igbla ɔlamu ɔlamu yī 

ɛjā ɛnɛ̄ɛhɛhi nīi ge̍ē wā ma̍ ni̍. Gala ɔgɔgu yī Lihɔ Yī Iju̍u ɔla̍ā, ɔpɔ̄pā ita 
ūkpo̍he ūkpo̍he ɔla̍ā nīi e̍ ē ya̍ de Ɔwɔ mlɛ̍yi̍ mlɛ̍yi̍ a̍nɛ. Kana̍ nīi Lihɔ ɔla̍ā ge̍ē 
ya̍ nīi āchɛ nīi wā dikpo̍ba̍ Ɔwɔ ma̍ de ē hwɔhi la ɔgɔ̄grāa bū la ɔpɔ̄pā ita ɔla̍ā 
mɛ ma̍/? 

2 O̍ ge̍ re̍ka āchɛ nīi yɛ ē ya̍ otūlichō de Ɔwɔ ma̍ de lɛ cha̍cha̍ i̍ngɔ̍ɔ ichɛ̄ɛhi 

ichɛ̄ɛhi nɛ, e̍ i̍ ge̍ gba̍a gbɛri̍ya̍ ku̍ lɛlā ɔdwɔ̄bi̍ yī wā yɛ ē de ɔjā pā Ɔwɔ i̍ngɔ̍ɔ 
myɛ̄grāa-myɛ̄grāa gɛ ni̍. 

3 Bū la ɔpɔ̄pā ɛla̍ā nīi e̍ ē ya̍ mlɛ̍yi̍ mlɛ̍yi̍ ma̍, o̍ chabɔ̄ hīka e̍ e̍e yɛ ē bla tū lɛlā 

ɔdwɔ̄bi̍ yī wā we̍. 

4 Wu̍chē oji̍ nɛ, yeyī yī ɔbi̍yɛna ba̍la iyī yɛwū ɔla̍ā i̍ ge̍ē ya̍ nīi lɛlā ɔdwɔ̄bi̍ ē 

ngmo̍nyi̍ ge̍ē gbo̍ mɛ ni̍. 

5 Ɔla̍ā - ohu̍ nīi Ikra̍yisi ka lɛlā ɔha̍ de Ɔwɔ yɛ̄grāa nīi anu̍ ɔlɔjā yɛ ge̍ē wā lipu̍ 

yī yɛchɛ ma̍ a̍nɛ. O̍ ka de Ɔwɔ hīka, “A i̍ chikpo̍ yī ɔpɔ̄pā ba̍la ɔjā ode de wɔ 
ni̍. A chī ya̍ ibi̍īyē ɔha̍ tū u mɛ̍. 

6 Ɛbɛ̍ ode tū ɔla̍ ligbo̍ ligbo̍ de wɔ i̍ chī hī wɔ ɔtū ni̍. Ɔpɔ̄pā nīi e̍ ē ya̍ de wɔ nīi 

a ge̍ē de lɛlā ɔdwɔ̄bi̍ yī wā ngmo̍nyi̍ ma̍ i̍ hī wɔ ɔtū ni̍. 

7 Bū la ɛbɛ ɔla̍ā, n ka bɛ̍ɛ̄nɛ̄ hīka, ‘Ami hɔ̄ ma̍, Ādā. N ge̍ē ya̍ lɔkɔ nīi a chikpo̍ 

nīi n ge̍ē ya̍ ma̍, ba̍la lɔkɔ nīi e̍ ka lɛlā ku u tū la īpū yī Lihɔ Yī Imo̍sīisi ma̍.’ ” 

8 Ala̍ ma̍ gɛ! Omo̍he, Ikra̍yisi ka hīka Ɔwɔ ɔ̍lɔ i̍ chikpo̍ yī ɔpɔ̄pā ba̍la ɔjā odōde 

de ɔ̍lɔ ni̍. O̍ ka ɛbɛ̍ ode tū ɔla̍ ligbo̍ ligbo̍ de Ɔwɔ ba̍la ɔpɔ̄pā nīi ɛ̍lɛ ē ya̍ hɛ̄ɛbɛ 
nīi ɔ̍lɔ ge̍ē de lɛlā ɔdwɔ̄bi̍ ngmo̍nyi̍ ma̍ ɔ̍lɔ i̍ hī Ɔwɔ ɔtū ni̍. Ɔpɔ̄pā nūma̍ wa̍a̍, e̍ 
chī ya̍ gala ɔgɔgu lɔkɔ nīi Lihɔ Yī Imo̍sīisi chikpo̍ ma̍. 

9 Ɔha̍ yī nū, Ikra̍yisi chī gba̍a ka anɔ̍lɔ hɔ̄ ma̍, Ādā! Anɔ̍lɔ ge̍ē ya̍ lɔkɔ nīi ɔ̍lɔ 

chikpo̍ nīi anɔ̍lɔ ge̍ē ya̍ ma̍! Bū la ɛbɛ ɔla̍ā, Ɔwɔ tu̍labɔ̄ hī ita yī ɔpɔ̄pā ɔla̍ā nīi - 
ɔnɛ̄chɛ̄ ma̍ ta̍anū chōo̍chē nāa iyī Ikra̍yisi gū lɛpa̍ yī nū ke̍e̍. 

10 Wu̍chē lɔkɔ nīi Ikra̍yisi ya̍ ɔjā nīi Ɔwɔ chikpo̍ ma̍, alɔ wa̍a̍ de lɛ cha̍cha̍ hī 

lɛlā ɔdwɔ̄bi̍ ke̍e̍ bū la ɔpɔ̄pā nīi o̍ de iyī anu̍ ɔlɔjā de ya̍ ɔpɔ̄pā ugbo̍he i̍ngɔ̍ɔ 
ojōjī ma̍. 

11 Aligbe yī Iju̍u ehēhī wa̍a̍ ma̍ ē gāa ge̍ē ya̍ u̍ku̍rɔ̍ yī igbe yī wā mɔ̄chī mɔ̄chī, 

ē ya̍ ɔpɔ̄pā ita ūkpo̍he ūkpo̍he ɔla̍ā yɛ̄grāa yɛ̄mɛ̄mɛ̄. Ɔpɔ̄pā oli̍ngɔ̍ɔ ɔla̍ā wa̍a̍ i̍ 
ē chī ya̍ nīi lɛlā ɔdwɔ̄bi̍ yī āchɛ ē ngmo̍nyi̍ mɛ ni̍. 

12 Ikra̍yisi ma̍ chī ya̍ ɔpɔ̄pā ugbo̍he kpo̍kpo̍ wu̍chē yī lɛlā ɔdwɔ̄bi̍ yī āchɛ wa̍a̍. 

Ɔpɔ̄pā yī nū hwɔhi kpɛɛ ku yɛ̄grāa i̍mɔ̄mɛni̍. Bɛ̍ɛ̄nɛ̄ ma̍, o̍ pīya ge̍ hyāhɔ̄ abɔ̍ɔ 
la abɔ̄ līre̍ yī Ɔwɔ. 

13 O̍ hɔ̄ abɔ̍ɔ ē gbēyī nīi Ɔwɔ ge̍ē ku̍ aluji yī nū wa̍a̍ ē tū ɔ̄ la apli̍kpo̍ o̍bū 

bɛ̍ɛ̄nɛ̄. 

14 Bū la ɔpɔ̄pā ɔla̍ā nīi Ikra̍yisi ya̍ ugbo̍he kpo̍kpo̍ ma̍, o̍ ya̍ nīi āchɛ wa̍a̍ nīi de 

lɛ cha̍cha̍ ma̍ de hwɔhi-hwɔhi gɔ̄grāa kpɛɛ ku yɛ̄grāa i̍mɔ̄mɛni̍. 

15 Uhu Ɔnɛ̄ɛhɛhi Yī Ɔwɔ tū itɛ̍ɛhi̍yɛ̍ yī nū i̍ngi̍ngɔ̍ɔ de chabɔ̄ hu̍ alɔ. Omo̍he yī 

nū, o̍ ka hīka, 

16 “Ɔ̄chī ɔla̍ā ge̍ gbajɛ mɛ̍, n ge̍ē gwi̍yɛka yī u ɔha̍ ba̍la aa̍. Ami Ādā ɔlɔjā ka 

i̍ngɔ̍ɔ a̍nɛ. N ge̍ē de lihɔ yī u tū wā la ɔtū; n ge̍ē de ē tɔ̍ɔ̄ta̍ gblāa la ūkpɔ̄tū yī 
wā.” 

17 Bɛ̍ɛ̄nɛ̄, o̍ gba̍a ka ɔha̍ hīka, “N i̍ ge̍ē bla ē tū lɛlā ɔdwɔ̄bi̍ yī wā kɛ̄ɛ wɔbi̍ lɛlā 

ɔdɔ̄dɛ̄ yī wā gɛ ni̍.” 

18 Bɛ̍ɛ̄nɛ̄ nīi Ɔwɔ chī de lɛlā ɔdwɔ̄bi̍ nūma̍ ngmo̍nyi̍ i̍ngɔ̍ɔ ma̍, ɔpɔ̄pā wu̍chē yī 

lɛlā ɔdwɔ̄bi̍ ma̍ chī gba̍a ge̍ē hɔ̄ kana̍? 

19 Aɛ̍nɛ̍ yī u! U̍ma̍ama alɔ lwɔhu̍ ge̍ē chɛ̄ ga u̍kwee̍ ɔla̍ā nīi re̍ka Ɛbɛ Ɔnɛ̄ɛhɛhi 

Ɔlamu Ɔlamu ma̍ mɛ̍. O̍ de ngmɛ̍rɛ̍ de alɔ bū la ɔpīyaku̍ nīi Iji̍sɔ̄ɔsi ku̍ ma̍. 

20 Bū la okū yī Ikra̍yisi ɔlɔjā nīi - ɔpīyaku̍ nīi o̍ ku̍ la ɔchi̍ ɔhrɛ̍ɛpa ma̍, Ikra̍yisi 

lwāa ɔpɔ̄pū ɔha̍ ta̍ de alɔ mɛ̍. Ɔpɔ̄pā ɔla̍ā nīi - ɔpɔ̄pū ɔhɔ̄leyī ma̍ gala ɛbɛ nīi 
ɔ̄pa̍ hɛ̍ ɛbɛ ɛjī ma̍ ga abɔ̍ɔ ga iyɔ̄bū yī Ɔwɔ ɔlɔjā. 

21 Alɔ lɛ oligbe ɔlamu ɔlamu nīi - ɔ̄chɛ odeyīrɛ wɔlɛ̍ yī Ɔwɔ ma̍ mɛ̍. 

22 O̍ lɛ i̍ngɔ̍ɔ ma̍, alɔ ā tu̍ bla̍a Ɔwɔ la ūkpɔ̄tū olēchi̍ lēchi̍ brii gɛ. Alɔ ā tu̍ bla̍a 

anu̍ la ɛri̍ya̍ yī ūkpɔ̄tū nīi ngma̍ cha̍ri̍cha̍ri̍ nīi ɛri̍ya̍ yī lɛfiyɛ ogbōgbo i̍ tū la anu̍ 
gɛ ni̍ ma̍ gɛ. Alɔ ā tu̍ bla̍a anu̍ la ibi̍īyē yī alɔ nīi o̍ bī yenyi ɔlɛcha̍ri̍cha̍ri̍ na ɔ̍ 
ɔnɔ̄na ma̍ gɛ. 

23 Alɔ ā ta̍ābɔ̄ ku̍ lɛlā nīi alɔ de ɔtū che nīi alɔ gba̍a yɛ ē ka ma̍ brii gɛ. Wu̍chē 

oji̍ nɛ, alɔ jo̍ōkū hīka Ɔwɔ ge̍ē yɛ̍ɛ̄lā nīi o̍ choko̍o ma̍ ichɛ̄ɛhi. 

24 Alɔ ā lɛ ɔgbɛri̍ya̍ tū ɔ̍nyīnū gɛ, hɛ̄ɛbɛ nīi alɔ ā tū ɔ̍nyīnū wɔbɔ̄, nīi alɔ ā 

yɔ̍ɔhɔtū ba̍la lɛlā ɔnɛ̄ɛhɛhi gɛ. 

25 Alɔ ā pi̍ye̍mā la ogrēeyī ɔlɔ̄lɛ ba̍la iyī alɔ, lɔkɔ nīi ibiha̍ yɛ ē ya̍ ma̍ ni̍. Ɔkɔkɔ 

ɔla̍ā, alɔ ā tū ɔ̍nyīnū wɔbɔ̄ nīi alɔ ē lwɔhu̍ brii ga iyɔ̄bū iyɔ̄bū. Je̍ka a̍a ala̍ jo̍ōkū 
hīka Ɔ̄chī Ɔwɔ̄wā Yī Ādā de hōhī kurɛkurɛ mɛ̍? 

26 U̍ma̍ama nīi Ɔwɔ de lɛlā olēchi̍ lēchi̍ nūma̍ hi̍yɛchɛ de alɔ ma̍, alɔ ge̍ gba̍a 

yɛ ē yɛ̍ɛ̄lā ɔdwɔ̄bi̍ gāa iyɔ̄bū iyɔ̄bū, ɔ̍lɔma̍ alɔ ā jo̍ōkū gɛ hīka ɔpɔ̄pā ɔha̍lɔha̍ hɔ̄ 
abɔ̍ɔ nīi ge̍ē de lɛlā ɔdwɔ̄bi̍ ē ngmo̍nyi̍ gɛ ni̍. 

27 Ɔkɔkɔ ɔla̍ā, ɔjā nīi ge̍ē ya̍ ma̍ nīi alɔ ge̍ē gblāa la uhwi otōtū bɛ̍ɛ̄nɛ̄ a̍nɛ: 

Lɛpɔ̄ nīi Ɔwɔ ge̍ē hɛ̍ ma̍ ba̍la ɔla̍ oluhuhwi nīi ge̍ē de āchɛ nīi tɔ̍ɔkɔ yī Ɔwɔ ē 
chāajɛ ma̍ nɛ. 

28 Ɔ̄chɛ yī Iju̍u ɔha̍lɔha̍ nīi ge̍ bīya Lihɔ Yī Imo̍sīisi nīi e̍ ge̍ de jo̍ōkū i̍ngɔ̍ɔ bū la 

oko̍o yī lɛlā yī itɛ̍ɛhi̍yɛ̍ āchɛ ɛpa kɛ̄ɛ ɛta̍ mɛ̍, e̍ i̍ ē mlɛ̍ha̍ yī nū ni̍; e̍ ē de ɔlɔjā 
ngmo̍ kpa̍kpa̍kpa̍. 

29 Ɔla̍ā lɛ i̍ngɔ̍ɔ bɛ̍ɛ̄nɛ̄ nɛ ma̍, iyī ɔ̄chɛ nīi i̍ nāa Ɔyi̍ Yī Ɔwɔ bāa ɔjɔ̄jā ni̍ ma̍ 

bɛ̍ɛ? Anu̍ nīi nāa ɔpīyaku̍ ɔla̍ā nīi lā wu̍chē yī yɛka yī Ɔwɔ nīi de lɛlā ɔdwɔ̄bi̍ yī 
alɔ ngmo̍nyi̍ ma̍ tɛ̍bɛ̍lɛ̍ ma̍ bɛ̍ɛ? Anu̍ nīi de liwēyī de Uhu Yī Ɔwɔ nīi ē de uhwa 
ɔnɛ̄ɛhɛhi ē de ɔ̄chɛ ma̍ bɛ̍ɛ? Lēchi̍, ichi̍ nīi Ɔwɔ ge̍ē de ē de ɔlɔjā ma̍ ge̍ē re̍ka 
ɔdwɔ̄bi̍ ɔdwɔnyɛ! 

30 Wu̍chē oji̍ nɛ, alɔ wa̍a̍ je̍ ɔ̄chɛ nīi ka lɛlā nūma̍ ma̍: “Ami - ɔ̄chɛ oku̍re̍ yī lɛlā 

nɛ. N ge̍ē kla̍ āā ure̍ yī lɛlā yī wā.” Ɔha̍ gba̍a re̍ka, “Ādā ge̍ē hɛ̍ āchɛ yī nū 
lɛpɔ̄.” 

31 O̍ luhuhwi kpa̍a nīi ɔ̄chɛ ge̍ gwāajɛ ta̍tū la ipi̍ītābɔ̄ yī Ɔwɔ nīi - Ɔwɔ ɔhɔ̄leyī 

ma̍! 

32 Je̍ka a̍a ala̍ bla lɔkɔ nīi o̍ lɛ de ala̍ īchāha̍ yɛ̄grāa nīi Ɔwɔ bī ɛbɛ 

ɔlɛgēdēgēdē ge̍ lā de ala̍ o̍bū ma̍? Ala̍ mɔ̍ɔ̄mi̍chi̍ yɛ̄mɛ̄mɛ̄ nyaa ma̍, ala̍ chī 
yarɛ abɔ̍ɔ brii la unu yī lɛlā nīi ala̍ yɛ ē nu ma̍. 

33 Yɛ̄grāa ɔha̍, e̍ ē cha̍ ala̍ ɛcha̍ la ɔgbādu ē ya̍ ala̍ lɛlā ji̍gījigī bɛ̍ɛ̍. Ɔha̍, ala̍ 

ɛlɛjā chrōoko̍o yī otū abɔ̍ɔ ba̍la āchɛ nīi e̍ yɛ ē ya̍ wā i̍ngɔ̍ɔ ma̍. 

34 Ala̍ ē mi̍chi̍ tāa āchɛ nīi tū la igbakɔbɔ ma̍. Āchɛ ge̍ dōde ala̍ āɛ̄jā kpo̍ wa̍a̍, 

ala̍ ē mlɔtū hɔ̄ kpɔ̍ɔ̍ la ɔwɔ̄wīyā. Wu̍chē oji̍ nɛ, ala̍ jo̍ōkū hīka ala̍ ɔ̍lɔ lɛ ɔjāha̍ 
nīi - ɔ̍lɔ ɔlamu ɔlamu nīi - ɔ̍lɔ ge̍ē hɔ̄ ku yɛ̄grāa i̍mɔ̄mɛni̍ ma̍ lā abɔ̍ɔ we̍. 

35 O̍ lɛ i̍ngɔ̍ɔ ma̍, ala̍ e̍e pi̍ye̍mā la ɔtū nīi ala̍ de che brii ma̍ ni̍ gɛ, ma̍a Ɔwɔ 

ge̍ē kla̍ ala̍ ure̍ ke̍ke̍ni̍. 

36 O̍ ngma̍ nīi ala̍ ē mlɔtū hɔ̄ kpɔ̍ɔ̍ hɛ̄ɛbɛ nīi ala̍ ē ya̍ ɔjā nīi Ɔwɔ chikpo̍ ma̍, nīi 

ala̍ ge̍ nāa ɔjā nīi o̍ choko̍o ge̍ē de ē de ala̍ ma̍. 

37 Wu̍chē oji̍ nɛ, Īpū Yī Ɔwɔ ka hīka, “Yɛ̄grāa ɔha̍ pi̍nyɛ̍ u̍uma - pi̍nyɛ̍ ji bɛ̍ɛ̄nɛ̄ 

nɛ, ɔ̄chɛ nīi yeēwā ma̍ ge̍ē wā bɛ̍ɛ̄nɛ̄. O̍ ge̍ē yi̍irwɛ ni̍ kpɛkpɛ. 

38 Bū la ɔtū ode chōche nīi āchɛ yī u nīi - āchɛ ɛlɛkpakpa ma̍ ge̍ē lɛ ɔhɔ̄leyī 

a̍nɛ. Ɔ̄chɛ ɔha̍ lipu̍ yī wā ge̍ chī ku̍ pīya hī u, ɔ̍lɔma̍ n i̍ ge̍ē lɛ ɔwɔ̄wīyā ba̍la 
ɔlɔjā ni̍.” 

39 Ala̍ ma̍ i̍ tū ba̍la āchɛ ɛla̍ā nīi ge̍ē pīya ē hī Ɔwɔ ge̍ē pīyēbi̍ ma̍ ni̍. Alɔ ma̍ - 

āchɛ ɛdɔtū che Ɔwɔ nɛ ma̍, o̍ ge̍ē hɛ̍ alɔ ē ta̍. 

Ihi̍bru 11 

1 Ɔ̄chɛ ge̍ de ɔtū che Ɔwɔ, ɔlɔjā ē jo̍ōkū hwɔhi hwɔhi hīka ɔjā nīi anɔ̍lɔ deyīche 

ge̍ē nāa ma̍ anɔ̍lɔ de nāa ke̍e̍ mɛ̍. Bū la ɔtū ode chōche nīi ɔ̄chɛ ē jo̍ōkū lēchi̍ 
lēchi̍ hīka ɛjā nīi ɔ̄chɛ i̍ ē ma̍ la eyī ni̍ ma̍ hɔ̄ ichɛ̄ɛhi a̍nɛ. 

2 Wu̍chē oji̍ nɛ, bū la ɔtū nīi alɔbɔ̄bū ɛla̍ā de che Ɔwɔ ma̍ nīi e̍ de hwɔhi hwɔhi 

la eyī yī Ɔwɔ a̍nɛ. 

3 Bū la ɔtū ode che Ɔwɔ nīi alɔ de jo̍ōkū hīka Ɔwɔ ya̍ yɛchɛ wa̍a̍ bū la lɛlā yī 

oko̍o yī nū a̍nɛ. Ɔla̍ā re̍ka, ɛjā wa̍a̍ nīi ɔ̄chɛ ē ma̍ la eyī mɛ ma̍, Ɔwɔ ya̍ wā bū 
la ɔjā nīi ɔ̄chɛ i̍ ē ma̍ la eyī mɛ ni̍ ma̍. 

4 Bū la ɔtū nīi E̍bɛ̄ɛli de che Ɔwɔ ma̍ - ohu̍ nīi o̍ de ɔjā pā Ɔwɔ hwɔhi hɛ̍ Ike̍en 

a̍nɛ. Bū la ɔtū nīi o̍ de che Ɔwɔ ma̍, Ɔwɔ ya̍ nīi o̍ de pīya ɔ̄chɛ ɔlɛkpakpa ba̍la 
anu̍. Wu̍chē oji̍ nɛ, Ɔwɔ nāa ɔpɔ̄pā yī nū ka ɔ̍lɔ hwɔhi hwɔhi. Bū la ɔtū nīi 
E̍bɛ̄ɛli de che Ɔwɔ ma̍, o̍ pɔ̄pīyaku̍ nyaa ma̍, o̍ e̍e yɛ ē kɛlā. 

5 Bū la ɔtū nīi I̍nɔ̄ɔki de che Ɔwɔ ma̍, o̍ i̍ ma̍ ɔpīyaku̍ ni̍. Ɔkɔkɔ ɔla̍ā, Ɔwɔ de ɔ̍ 

nāa pīya dikpo̍ba̍ iyī nū. Ɔ̄chɔ̄chɛ i̍ ma̍ ɔ̄ gɛ ni̍, wu̍chē lɔkɔ nīi Ɔwɔ nāa anu̍ 
pīya ma̍. Īpū Yī Ɔwɔ ka hīka, o̍bo̍bū nīi Ɔwɔ ɔ̍lɔ nāa I̍nɔ̄ɔki pīya ma̍, ɔ̍lɔ hi Ɔwɔ 
ɔtū gba̍a̍. 

6 Ɔ̄chɔ̄chɛ i̍ ge̍ē hi Ɔwɔ ɔtū mɛ ni̍, ɔ̍chi̍kpa̍kpa̍ ɔlɔjā de ɔtū che Ɔwɔ. Wu̍chē oji̍ 

nɛ, ɔ̄chɛ nīi ē wā dikpo̍ ē ba̍ Ɔwɔ ma̍ ge̍ē chɛ̄ ka Ɔwɔ ɔ̍lɔ hɔ̄ abɔ̍ɔ o̍bū. O̍ gba̍a 
ge̍ē chɛ̄ hīka Ɔwɔ ɔ̍lɔ ē kɔ̄ ɔjā de āchɛ nīi - ɛ̍lɛ ē gāla̍ ɔ̍lɔ ma̍. 

7 Bū la ɔtū nīi Ino̍a de che Ɔwɔ ma̍ - ohu̍ nīi o̍ pɔ̍ɔkɔ yī Ɔwɔ a̍nɛ. Ɔwɔ ta̍ ɔ̄ ɔna 

yī lɛlā nīi ge̍ē ya̍ la ɔ̄chī iyɔ̄bū nīi Ino̍a i̍ ma̍ la eyī ni̍ ma̍; Ino̍a pɔ̍ɔkɔ yī Ɔwɔ. O̍ 
ya̍ wɔwu̍ ɔnɔ̄kɔ̄kū ɔha̍ wu̍chē yī ɔhɛ̍ta̍ yī anu̍ ba̍la alwɔlɛ̍ yī nū wa̍a̍. Bū la ɛbɛ 
ɔla̍ā, o̍ de chabɔ̄ hīka yɛchɛ wa̍a̍ ɔ̍lɔ dwɔ̄bi̍. Anu̍ ma̍ de lɛ kpakpa ba̍la Ɔwɔ bū 
la ɔtū nīi o̍ de che Ɔwɔ ma̍. 

8 Bū la ɔtū nīi A̍brahāam de che Ɔwɔ ma̍ - ohu̍ nīi A̍brahāam pɔ̍ɔkɔ yī Ɔwɔ 

a̍nɛ. Ɔwɔ hu ɔ̍ ka ɔ̍lɔ ge̍ kpo̍ wɔlɛ̍ ga ɔcha ɔha̍ nīi Ɔwɔ choko̍o ge̍ē de ē de ɔ̍ 
ma̍. A̍brahāam pīya hī ɔcha yī nū; o̍ i̍ jo̍ōje̍ ɛbɛ nīi o̍ yɛ gāa labɔ̄ labɔ̄ ma̍ ni̍. 

9 Bū la ɔtū nīi A̍brahāam de che Ɔwɔ ma̍, o̍ gāa ge̍ hɔ̄ abɔ̍ɔ la ɔcha ɔ̍lɔma̍ nīi 

Ɔwɔ choko̍o ge̍ē de ē de ɔ̍ ma̍ bāa ɔ̄chɔga ma̍. O̍ ē tū la a̍ywɔ̍da̍ ba̍la 
A̍yi̍sāaki ba̍la Ije̍kɔ̄ɔpu nīi - āchɛ nīi nāa oko̍o ochōche ɔla̍ā bū la abɔ̄ yī Ɔwɔ 
i̍ngi̍ngɔ̍ɔ ma̍. 

10 A̍brahāam yɛ ē deyīrɛ yī ipwo̍gra nīi Ɔwɔ ɔlɔjā mɔ̄miya de gwo̍ōgwo̍, nīi 

owu̍tu yī nū lɛ brii ma̍. 

11 Bū la ɔtū ode che Ɔwɔ nīi Isa̍ra de hrīpu̍, ma ɔyi̍ lɛnyāku̍ a̍nɛ; nɛ̄ni̍ o̍ de pīya 

ɔnyāku̍ hɛ̍ga mɛ̍. O̍ chī de ɔtū che kpɔ̍ɔ̍ ka Ɔwɔ ɔ̍lɔ ge̍ē ya̍ lɔkɔ nīi ɔ̍lɔ choko̍o 
ma̍. 

12 A̍brahāam pɔ̄pīyaku̍ wa̍a̍ mɛ̍; ayi̍ nīi bū la wɔma yī ɔ̄chɛ ūkpo̍he nūma̍ ma̍ 

chī mwɛbɛ; e̍ lyɛ̄mɛ̄ kpɛ̍ɛ bāa i̍nyi̍nyɔ̍ɔwīyā ba̍la wɔjɛ yī oko̍o yī li̍hu ma̍. Ɔ̄chɛ i̍ 
ē ka wa̍ ɔkɔ̄ka ē mɛ ni̍. 

13 Āchɛ nūma̍ wa̍a̍ pīyaku̍ la ɔtū ode che Ɔwɔ ochōche. E̍ i̍ nāa ɛjā nīi Ɔwɔ 

choko̍o ge̍ē de ē de wa̍ ma̍ o̍bū ni̍. E̍ chī ma̍ ɛjā ɛla̍ā hwɛɛ ku̍ wā ba̍ ɔtū la 
ɔwɔ̄wīyā. E̍ jo̍ōkū hīka aɛ̍lɛ - āchɔga yī yɛchɛ nūma̍ nɛ; aɛ̍lɛ yɛ ē gāa bɛ̍bɛ̍ la 
yɛchɛ ji. 

14 Āchɛ nīi ē ka lɛlā oli̍ngɔ̍ɔ ma̍, yɛ ē de ē chabɔ̄ hīka ɔcha wɔ̄bɔ̄bɔ̄ yī aa̍ nīi 

aɛ̍lɛ ē la̍ a̍nɛ. 

15 E̍ i̍ ē gbɛri̍ya̍ tū ɔcha nīi e̍ bū o̍bū ma̍ gɛ ni̍. O̍ ge̍ re̍ka e̍ chikpo̍ nɛ, e̍ ge̍ē 

ku̍chē gāa mɛ we̍. 

16 Ɔkɔkɔ yī ɔla̍ā, ɔcha nīi - ɔlamu ɔlamu gɔ̄ga ma̍ nīi e̍ yɛ ē la̍ a̍nɛ. Wɔlɛ̍ la ɛbɛ 

yī Ɔwɔ nɛ. Ɔla̍ā - ohu̍ nīi e̍ hī Ɔwɔ hīka ɔ̍lɔ - Ɔwɔ yī aa̍ nīi o̍ i̍ lɛ Ɔwɔ liwēyī 
iwēyī ni̍ a̍nɛ. Wu̍chē oji̍ nɛ, Ɔwɔ ya̍ ipwo̍gra ɔha̍ lā abɔ̍ɔ de wa̍ mɛ̍. 

17 Bū la ɔtū nīi A̍brahāam de che Ɔwɔ ma̍ nīi o̍ de A̍yi̍sāaki ɔyi̍ yī nū ɔnɔ̄ngrɔ̄ɔ 

de la ɔpɔ̄pā de Ɔwɔ yɛ̄grāa nīi Ɔwɔ ma ɔ̍ ma̍ ma̍ a̍nɛ. A̍brahāam de ɔyi̍ yī nū 
nīi lɛ ūkpo̍he i̍ngɔ̍ɔ kpo̍kpo̍ ma̍ nāa de la ɔpɔ̄pā de Ɔwɔ. Anu̍ nīi Ɔwɔ chī che ɔ̍ 
oko̍o lɛlā ɔha̍ a̍nɛ. 

18 Ɔwɔ ka de A̍brahāam o̍bū mɛ̍ hīka, “Bū la A̍yi̍sāaki nīi a ge̍ē lɛ wɔma yī 

aya̍āyi̍ a̍nɛ.” 

19 A̍brahāam ka la ūkpɔ̄tū yī nū hīka Ɔwɔ ɔ̍lɔ ge̍ē de A̍yi̍sāaki ē hye̍ēyī la okū 

ē mɛ. Bū la ɛbɛ ɔla̍ā, alɔ ge̍ē nāa anu̍ i̍ngɔ̍ɔ bɛ̍ɛ̄nɛ̄ hīka, Ɔwɔ de ɔ̍ hye̍ēyī 
i̍ngɔ̍ɔ ichɛ̄ɛhi de A̍brahāam ke̍e̍ mɛ̍. 

20 Ɔtū nīi A̍yi̍sāaki de che Ɔwɔ ma̍ - ohu̍ nīi o̍ de ɔpiyɛ yī ɔ̄chī iyɔ̄bū de 

Ije̍kɔ̄ɔpu ba̍la I̍sɔ a̍nɛ. 

21 Ɔtū nīi Ije̍kɔ̄ɔpu de che Ɔwɔ ma̍ - ohu̍ nīi o̍ de ɔpiyɛ de ɔnyɔnyɛ lipu̍ yī ayi̍ yī 

Ijo̍sɛ̄ɛfu o̍bū nīi o̍ pīyaku̍ a̍nɛ. Ije̍kɔ̄ɔpu ē gbo ē chiya ogblo̍ ɔkwajɛ yī nū ē ya̍ 
otūlichō de Ɔwɔ. 

22 Ɔtū nīi Ijo̍sɛ̄ɛfu de che Ɔwɔ ma̍ - ohu̍ nīi o̍ ka lɛlā ku̍ ɔpɔ̄pīya yī Ali̍sɛ̄rɛli hī 

I̍jīipu yɛ̄grāa nīi o̍ yɛ ge̍ē pīyēku̍ ma̍ a̍nɛ. O̍ gba̍a ka de wa̍ lɔkɔ nīi e̍ ge̍ē ya̍ 
okū yī nū yɛ̄grāa yī ɔpɔ̄pīya ɔ̍lɔma̍ ma̍. 

23 Ɔtū ode che Ɔwɔ - ohu̍ nīi a̍dā ba̍la ɛ̍nɛ̍ yī Imo̍sīisi nāa anu̍ trɛ̍ba ɔyɔ̍ɔ ɛta̍ 

nīi ē ma ɔ̍ ma̍ a̍nɛ. E̍ ma̍ hīka ɔyi̍ ɔ̍lɔ ngma̍ e̍kre̍biya gba̍a̍ ma̍, e̍ i̍ tūuhwi yī lihɔ 
yī ɔchwɔ̄lɛ̍ yī ɛbɛla̍ā ni̍. 

24 Bū la ɔtū ode che Ɔwɔ, Imo̍sīisi de jɛ̄ ma̍, o̍ i̍ chikpo̍ ge̍ē re̍ka ɔyi̍ yī ɔyi̍ 

ɔchwɔ̄lɛ̍ yī I̍jīipu ni̍. 

25 Ɔkɔkɔ ɔla̍ā, o̍ chikpo̍ ge̍ē mi̍chi̍ ba̍la āchɛ yī Ɔwɔ. Ɔla̍ā hi ɔ̍ ɔtū hɛ̍ ɔhɔ̄ abɔ̍ɔ 

lipu̍ yī ɔwɔ̄wīyā la lɛlā ɔdwɔ̄bi̍ la yɛ̄grāa pi̍nyɛ̍ o̍bū. 

26 O̍ ka la ūkpɔ̄tū yī nū hīka ɔ̄chɛ ɔ̍lɔ ge̍ mi̍chi̍ de Ikra̍yisi, ɔ̍lɔ hwɔhi hɛ̍ wɔdu yī 

ajɛ yī I̍jīipu wa̍a̍. Wu̍chē oji̍ nɛ, o̍ yɛ ē deyīrɛ yī lɛlā ɔnɛ̄ɛhɛhi nīi o̍ ge̍ē nāa la 
ɔ̄chī yī iyɔ̄bū ma̍. 

27 Ɔtū nīi Imo̍sīisi de che Ɔwɔ ma̍ - ohu̍ nīi o̍ ku̍ pīya hī I̍jīipu a̍nɛ. Anu̍ - ohu̍ nīi 

o̍ i̍ tūuhwi yī ɔtū ngurangura yī ɔchwɔ̄lɛ̍ ɔla̍ā ni̍ a̍nɛ. O̍ mlɔtū kpɔ̍ɔ̍ bɔ̄ɔjā nīi o̍ 
ma̍ Ɔwɔ nīi ɔ̄chɛ i̍ ē mɔ̍ɔ̄ma̍ ni̍ ma̍. 

28 Ɔtū ode che Ɔwɔ - ohu̍ nīi Imo̍sīisi de lɛlā yī Owu̍lā lā lɔkɔ nīi Ɔwɔ ka ma̍ 

a̍nɛ. O̍ ka nīi e̍ de yeyī mī kla̍ ɔpu yī Ali̍sɛ̄rɛli wa̍a̍, hɛ̄ɛbɛ nīi ɔyɛ̍ɛ̄chɛ̄rɔ̄ yī Ɔwɔ 
nīi bī ɔpīyaku̍ ma̍ i̍ ge̍ē ngmo̍ ayi̍ rɛ̄ɛya yī I̍sɛ̄rɛli ni̍. 

29 Ɔtū nīi Ali̍sɛ̄rɛli de che Ɔwɔ ma̍ - ohu̍ nīi e̍ ga hɛ̍ Li̍hu Ɔnɔ̄a̍ ārɛ̄ bɔ̄ɔjā nīi e̍ yɛ 

la ajɛ ɔlamu a̍nɛ. Ali̍jīipu chikpo̍ ge̍ē ya̍ i̍ngɔ̍ɔ ma̍, e̍ bi̍ yenyi mɔri̍mɔri̍. 

30 Ɔtū nīi Ali̍sɛ̄rɛli de che Ɔwɔ ma̍ - ohu̍ nīi ɔga̍ha̍ nīi ta̍kakatū Ijɛ̍rīko ma̍ mi̍ya 

tū ajɛ yɛ̄grāa nīi Ali̍sɛ̄rɛli yɛɛ ta̍kakatū ɔ̄ ɔ̄chī arāapa ma̍ a̍nɛ. 

31 Bū la ɔtū ode che Ɔwɔ, akpara ɔha̍ nīi re̍ka Ire̍hāabu ma̍ de wōwi. Nɛ̄ni̍, o̍ 

ke̍ ge̍ de chāajɛ ba̍la āchɛ ɛla̍ā nīi tɔ̍ɔkɔ yī Ɔwɔ ma̍. Wu̍chē oji̍ nɛ, o̍ nāa āchɛ 
nīi gāa ge̍ jiya ajɛ yī ɛbɛ ɛla̍ā ma̍ ma̍ tū la wɔlɛ̍ yī nū. 

32 Ɔnɔ̍ɔna̍ nīi n ge̍ē kɔ̄ka! Yɛ̄grāa i̍ hɔ̄ nīi n ge̍ē ka lɛlā yī āchɛ ehēhī nūma̍ ē 

gɛ ni̍: Iyī Igi̍diyɔn, Iba̍rāaki, Isa̍mu̍sin, Ijɛ̍fita, Ide̍bīidi, Isa̍mūɛli ba̍la āchɛ ɔkɛrɔ̄ 
yī Ɔwɔ wa̍a̍ nīi hōhī ma̍. 

33 Bū la ɔtū nīi e̍ de che Ɔwɔ ma̍, e̍ de ɛcha yɛ̄mɛ̄mɛ̄ gwō la lɛwu̍. E̍ yɛ̍ɛ̄lā nīi lɛ 

kpakpa la eyī yī Ɔwɔ ma̍, e̍ nāa ɔjā nīi Ɔwɔ choko̍o ge̍ē de ma̍. E̍ tu̍ wɔ̍ga̍ba̍ 
yɛ̄mɛ̄mɛ̄ oko̍o pra̍. 

34 E̍ de ɔla̍ oluhuhwi ku̍ nyi̍. E̍ ku lɛfiyɛ pīya hī rikū yī oge oliri̍re̍. E̍ lɛ kwīkwī 

o̍bū, e̍ de lɛ wɔhɔ̍hu̍. E̍ lɛ yɛjɛjɛ la lɛwu̍; e̍ de āchɛ ɔkplɛ̍wu̍ yī ɛchɛkɔcha gwō. 



500 

 

Yala © Bible Society of Nigeria, 1979. 
 

 
 

 

35 Bū la ɔtū ode che Ɔwɔ, Ɔwɔ de okū nīi ku̍ la anyā ɛha̍ ma̍ hye̍ēyī la okū de 

wa̍. Āchɛ ɛha̍ ma̍, e̍ ē ngmo̍ wā lijē ogwōgwō ke̍e̍ ji. Aa̍ ɛla̍ā ē hi̍hi̍yo̍ yī ode 
wa̍ hɛ̍ta̍ hī ichi̍ ita ɔla̍ā, hɛ̄ɛbɛ nīi e̍ ge̍ē hye̍ēyī la okū gāa ɔhɔ̄leyī nīi hwɔhi 
hwɔhi gɔ̄grāa ma̍. 

36 Āchɛ ɛha̍ ma̍, e̍ ē hɛhɛ ē tū wa̍; e̍ ē gwō wā lijē la a̍grɛ̄chi̍, tū wā agba̍, kpo̍ 

wā tū igbakɔbɔ. 

37 Āchɛ ē ngmo̍ wā lɛchɛ̄chɔ̄ ji bɛ̍ɛ̍. E̍ ē bī ābrībā hɛ̍ wā ārɛ̄ ɛpa. Ɛha̍ ē gāa 

bɛ̍bɛ̍ la wɔkpa̍ yī anyīyɛrɔ̄ ba̍la ikpɛ̄wū la ohi̍. E̍ gbyeklo̍. Āchɛ ē ya̍ wā ichi̍. E̍ 
ē ya̍ wā lɛlā ji̍gījigī. 

38 Yɛchɛ nūma̍ i̍ ngmɛ̍rɛ̍ de wa̍ yɛ̍yɛ̍ ni̍. E̍ gāa ta̍ a̍cha̍chi̍ ē ta̍, gāa ta̍ yɛwɛwu ē 

ta̍ bāa āchɛ nīi i̍ lɛ wɔlɛ̍ ni̍ ma̍. E̍ ē chā la āgōdō ba̍la wɔ̄gɔ̄ ji. 

39 Āchɛ nūma̍ wa̍a̍, Ɔwɔ ka ɔnɛ̄ɛhɛhi yī wā wu̍chē yī ɔtū ode chōche yī wā. E̍ i̍ 

chī nāa oko̍o ochōche yī Ɔwɔ nīi o̍ che ma̍ ni̍. 

40 Wu̍chē oji̍ nɛ, alɔ nūma̍ nīi Ɔwɔ ya̍ ɔmɔ̄miya nīi hwɔhi gɔ̄ga ma̍ de alɔ a̍nɛ. 

O̍ ya̍ i̍ngɔ̍ɔ hɛ̄ɛbɛ nīi aa̍ ge̍ē de ē lɛ kpakpa ē gɔ̄grāa ba̍la alɔ nūma̍. 

Ihi̍bru 12 

1 Alɔ ma̍, alɔ lɛ itɛ̍ɛhi̍yɛ̍ yī lɛlā mwɛbɛ mwɛbɛ gblāa amu ta̍kakatū alɔ wa̍a̍ mɛ̍. 

Alɔ ā tu̍labɔ̄ hī lɛlāha̍ ɛlāha̍ wa̍a̍ nīi yɛ ē gū alɔ ɔpɔ̄pū ma̍ gɛ. Alɔ ā tu̍labɔ̄ hī 
lɛlā ɔdwɔ̄bi̍ nīi miya tū alɔ kplɛkplɛkplɛ ma̍ gɛ, hɛ̄ɛbɛ nīi alɔ ā de ūkpɔ̄tū che brii 
rɛ̄ɛnya nīi lā ma̍ de alɔ ga iyɔ̄bū ma̍ gɛ. 

2 Alɔ ā ma̍ Iji̍sɔ̄ɔsi chi̍i̍ gɛ. Anu̍ nīi ɔtū ode chōche yī alɔ de lɛhu̍ che la anu̍ bū 

la owu̍tu pɛtɛɛ ge̍ chɛ̄ la ɔchlɛhu̍ a̍nɛ. Anu̍ ma̍ i̍ wa̍ābɔ̄ wu̍chē yī ichi̍ yī ɔchi̍ 
ɔhrɛ̍ɛpa ni̍. Ɔkɔkɔ ɔla̍ā, wu̍chē yī ɔwɔ̄wīyā nīi lā de ɔ̍ la ɔ̄chī iyɔ̄bū ma̍, o̍ i̍ 
gbɛri̍ya̍ tū liwēyī yī ɔpīyaku̍ la ɔchi̍ ɔhrɛ̍ɛpa ni̍ lachi̍ lachi̍. U̍ma̍ama, o̍ hyāhɔ̄ 
abɔ̍ɔ la abɔ̄ līre̍ yī Ɔwɔ la atɛ̍ yī nū. 

3 Ala̍ ā gbɛri̍ya̍ tū lɛlā yī Iji̍sɔ̄ɔsi gɛ e̍ē! O̍ de pīya ɔta̍anyī yī āchɛ ɔyɛ̍ɛ̄lā abi̍, o̍ 

chī hīdīdū hī wā kpɔ̍ɔ̍. Ala̍ ā ma̍ bū la onūma̍ gɛ hɛ̄ɛbɛ nīi o̍ ge̍ e̍e de jɛ̄ ala̍ nīi 
ala̍ ge̍ wa̍ābɔ̄ ni̍. 

4 Wu̍chē oji̍ nɛ, unu nīi ala̍ yɛ ē nu ē tāa lɛlā ɔdwɔ̄bi̍ ma̍, ala̍ i̍ nu gbajɛ la ɛbɛ 

ode ala̍ ngmo̍ōngmo̍ we̍ ni̍. 

5 Je̍ka a̍a ala̍ bla lɛlā ɔlwɔnyɔnyɛ ɔla̍ā nīi Ɔwɔ ka tāa ala̍ bāa ayi̍ yī nū ma̍? O̍ 

hīka, “Ɔyi̍ yī u, a ā nāa ichi̍ ɔmɔ̍ɔ̄ma̍ nīi Ādā bī ngū wɔ lɛlā ma̍ tɛ̍bɛ̍lɛ̍ ni̍. Ādā 
ge̍ē ka alābi̍ tāa awɔ ma̍, ūkpɔ̄tū ge̍ e̍e ti̍ya awɔ tū ni̍. 

6 Wu̍chē oji̍ nɛ, ɔ̄chɛ nīi hi Ādā ɔtū ma̍ nīi o̍ ē ya̍ ɔ̄ ichi̍ a̍nɛ. Ɔ̄chɛ nīi o̍ nāa anu̍ 

bāa ɔyi̍ yī nū ma̍ nīi o̍ gwō ɔ̄ lijē a̍nɛ.” 

7 O̍ lɛ i̍ngɔ̍ɔ ma̍, ala̍ ā mlɔtū hɔ̄ kpɔ̍ɔ̍ la ichi̍ ɔmɔ̍ɔ̄ma̍ yī ala̍ gɛ, ma̍a Ɔwɔ yɛ ē 

ya̍ tāa ala̍ bāa ayi̍ yī nū ma̍. Ɔyi̍ ɔna̍ hɔ̄ abɔ̍ɔ nīi a̍dā yī nū i̍ ē gwō ɔ̄ lijē ni̍ ma̍? 

8 O̍ ge̍ re̍ka o̍ i̍ ya̍ tāa ala̍ i̍ngɔ̍ɔ bɔ̄ɔkɔ nīi o̍ ē ya̍ tāa ayi̍ yī nū ehēhī ma̍ ni̍, 

ɔ̍lɔma̍ o̍ re̍ka ala̍ i̍ ayi̍ yī nū lēchi̍ lēchi̍ ni̍; ɔ̍lɔma̍ ala̍ - ayi̍ nīi i̍ lɛ a̍dā ni̍ lachi̍ 
lachi̍ ma̍ nɛ. 

9 Ala̍ ma̍ gɛ! A̍dā yī alɔ nīi - āchɛ̄ɛchɛ ma̍ ē ya̍ alɔ ichi̍ ē ngū alɔ lɛlā, alɔ ē chī 

tū wā la ichō kpɔ̍ɔ̍ we̍. Ɔwɔ ɔlɔjā nīi chī - A̍dā yī uhu yī alɔ ma̍, kana̍ kpɛ̍ɛ nīi o̍ 
ngma̍ nīi alɔ ge̍ tū ɔ̄ la ichō hɛ̄ɛbɛ de wōwi ma̍ ēēe? 

10 Aa̍ a̍dā yī alɔ nīi - āchɛ̄ɛchɛ ma̍ ē ya̍ alɔ ichi̍ i̍ngɔ̍ɔ yɛ̄grāa ɔha̍ kpɛ̍ɛ lɔkɔ nīi o̍ 

grāa la ūkpɔ̄tū yī wā ma̍. Ɔwɔ A̍dā yī alɔ ma̍ ē ya̍ alɔ ichi̍ i̍ngɔ̍ɔ wu̍chē yī 
ɔnɛ̄ɛhɛhi yī alɔ. Ɔwɔ ē ya̍ hɛ̄ɛbɛ nīi alɔ ge̍ē de ē lɛ cha̍ri̍cha̍ri̍ ke̍e̍ bāa anu̍ ɔlɔjā 
ma̍. 

11 Yɛ̄grāa nīi ichi̍ ɔmɔ̍ɔ̄ma̍ i̍ngɔ̍ɔ ge̍ lā de ɔ̄chɛ ma̍, o̍ ē de ē ya̍ bɔ̄ɔjā nīi o̍ - lɛlā 

yī eyīwɔnɔ ke̍e̍ nɛ nīi ɔwɔ̄wīyā i̍ hɔ̄ gɛ ni̍ ma̍. Ichi̍ ɔla̍ā wa̍a̍ ge̍ ga mɛ̍, āchɛ 
wa̍a̍ nīi ngū lɛlā bū la anu̍ ma̍ ē nāa ogbodɔ̍dɔ̍ ba̍la ɔhɔ̄leyī ɔlɛkpakpa bāa 
ɛpiyabuna yī nū ma̍ bɛ̍ɛ̄nɛ̄. 

12 Ala̍ ā hu abɔ̄ ɔlɛkpɔkɔ̍kpɔkɔ̍ yī ala̍ ɛla̍ā hwa̍a̍ ga ichō gɛ! Ala̍ ā ya̍ nīi 

ūnōowu ɔlɛrɔ̍gɔ̄rɔgɔ̄ yī ala̍ ɛla̍ā ge̍ bī lwɔhu̍ brii gɛ! 

13 Ala̍ ā yɛɛ gala ɔgu nīi lɛ dede ma̍ i̍ngi̍ngɔ̍ɔ, hɛ̄ɛbɛ nīi ikpo̍ yī ala̍ ɛla̍ā nīi 

ko̍ōku̍ ko̍ōku̍ ma̍ ge̍ e̍e ku̍ ngmla̍a tū ni̍; ɔkɔkɔ ɔ̍lɔma̍ hɛ̄ɛbɛ nīi e̍ ge̍ de lɛ 
cha̍cha̍ ke̍e̍. 

14 Ala̍ ā chɛ̄rī nīi ala̍ ge̍ gblāa la ogbodɔ̍dɔ̍ ba̍la āchɛ wa̍a̍. Ala̍ ā chɛ̄rī nīi ala̍ 

ge̍ gblāa la ɔhɔ̄leyī nīi lɛ cha̍ri̍cha̍ri̍ ma̍. Wu̍chē oji̍ nɛ, ɔ̄chɛ nīi i̍ ge̍ lɛ i̍ngɔ̍ɔ ni̍ 
ge̍ē ma̍ Ādā ɔlɔjā ni̍. 

15 Ala̍ ā du̍mɔ̍ du̍mɔ̍ nīi ɔ̄chɔ̄chɛ ge̍ e̍e ku̍ ti̍ihihi pīya hī uhwa ɔnɛ̄ɛhɛhi nīi Ɔwɔ 

ē de ma̍ ni̍. Ala̍ ā du̍mɔ̍ du̍mɔ̍ nīi ɔ̄chɛ ɔha̍ lipu̍ yī ala̍ ge̍ e̍e de pīya lɛ̍hwa 
ɔlwɔnɔnɔ, ta̍tu̍tu̍ yī lɛlā de ala̍, de āchɛ yɛ̄mɛ̄mɛ̄ bīya bū la wɔnɔ yī nū ɔ̍lɔma̍ ni̍. 

16 Ala̍ ā du̍mɔ̍ du̍mɔ̍ nīi ɔ̄chɔ̄chɛ ge̍ e̍e ya̍chi yī lɛlā kɛ̄ɛ mwanyī hī Ɔwɔ lɔkɔ nīi 

I̍sɔ lɛ ma̍ ni̍. I̍sɔ de lɛnyāku̍ yī nū nāa ra̍ ojōre̍ ugbo̍he ɔbɔbɔ re̍. 

17 Je̍ka a̍a ala̍ jo̍ōkū hīka o̍ chōo̍chē chikpo̍ yɛ ge̍ de nāa la ɔ̄chī iyɔ̄bū? O̍ nāa 

mɛ kɛ̄ɛ? Ɔpɔ̄pū ɔha̍lɔha̍ i̍ hɔ̄ nīi o̍ ge̍ē de lɛlā ɔla̍ā nīi o̍ ya̍ ma̍ ē pīya ē ta̍ ē mɛ̍ 
ni̍, nīi o̍ gɔ̄gāla̍ kpɛ̍ɛ bāa ɔngaangaa la yeje la eyī ma̍. 

18 Iyī ala̍ ma̍ i̍ lɛ bāa iyī Ali̍sɛ̄rɛli yī alɔbɔ̄bū ma̍ ni̍: I̍ ɛbɛ bāa yɛwu ɔla̍ā nīi re̍ka 

Yɛwu Yī Isa̍yi̍nāyi nīi ɔ̄chɛ ē de abɔ̄ gwō ɔ̄ mɛ, nīi ɔla̍ yɛ ē chɔ̄chɛ̄ gidigidi, nīi 
ɛbɛ odobū ba̍la otu̍ ba̍la ahuhu ɔnɔ̄kɔ̄kū rɛ la anu̍ bāa otutu, 

19 nīi ojiya yī lɛjī ba̍la ɔkɔlɛ̄lā lɛ gbra̍gbra̍gbra̍ ma̍ nīi ala̍ wā a̍ni̍. Āchɛ nīi po̍ 

ɔkɔlɛ̄lā ɔla̍ā i̍ngɔ̍ɔ i̍chɔ̍lɔ ma̍ ra̍ābɔ̄ ka aɛ̍lɛ ge̍ e̍e hāa po̍ gɛ ni̍. 

20 Wu̍chē oji̍ nɛ, lɛlā ɔla̍ā nīi Ɔwɔ yɛ ē howu̍ ma̍ de ya̍ wā uhuhwi ɔlɔjā ɔlɔjā. O̍ 

ka ɔ̍lɔ ge̍ ro̍ōre̍ka ɛbɛ̍ ɔ̍lɔ de ikpo̍ tū yɛwu nūma̍, ɛ̍lɛ ge̍ de ɔ̍lɔ ngmo̍ kpa̍kpa̍kpa̍ 
la achāchɔ̄ ke̍e̍! 

21 Anu̍ Imo̍sīisi myɛ̍ma̍ yī lɛlā ɔla̍ā wa̍a̍ ma̍, o̍ ka anɔ̍lɔ yɛ amu ē tūuhwi kpɛ̍ɛji, 

ibi̍īyē ɔ̍lɔ yɛ amu hɛ̍ anu̍ ejē. 

22 Ɔkɔkɔ ɔla̍ā, ɛbɛ nīi ala̍ wā hɔ̄ ma̍ re̍ka Yɛwu Yī Isa̍yɔn nīi - ipwo̍gra yī Ɔwɔ 

ɔlɔjā nīi hɔ̄leyī ma̍. Anu̍ - Ijɛru̍sālɛm ɔlamu ɔlamu yī ɛbɛ yī Ɔwɔ ɔlɔjā a̍nɛ. Abɔ̍ɔ 
nīi u̍nu̍nɔ che u̍nɔ yī ayɛ̍ɛ̄chɛ̄rɔ̄ yī Ɔwɔ gblāa a̍nɛ. 

23 Ogrēeyī ɔnɔ̄kɔ̄kū yī āchɛ wa̍a̍ nīi - ayi̍ rɛ̄ɛya yī Ɔwɔ nīi riyī yī wā tū la īpū 

abɔ̍ɔ la ɛbɛ yī Ɔwɔ ma̍ nīi ala̍ wā a̍nɛ. Ɔwɔ ɔlɔjā nīi - olihiyo yī yɛchɛ mɔri̍mɔri̍ 
ma̍ nīi ala̍ wā dikpo̍ba̍ ɔ̄ a̍nɛ. Ɛbɛ yī uhu yī āchɛ ɛnɛ̄ɛhɛhi wa̍a̍ nīi Ɔwɔ ya̍ nīi e̍ 
de hwɔhi la ɔgɔ̄grāa ma̍ nīi ala̍ wā a̍nɛ. 

24 Iji̍sɔ̄ɔsi ɔlɔjā nīi ya̍ ɔmɔ̄miya yī yɛka onīpīpɛ̄ yī Ɔwɔ ba̍la āchɛ yī nū ma̍ nīi 

ala̍ wā dikpo̍ba̍ ɔ̄ a̍nɛ. Yeyī yī ɔpīyaku̍ yī nū ya̍ u̍ku̍rɔ̍ yī lɛlā ɔlamu ɔlamu 
pɛtɛpɛtɛ hɛ̍ iyī E̍bɛ̄ɛli. 

25 O̍ lɛ i̍ngɔ̍ɔ bɛ̍ɛ̄nɛ̄ nɛ ma̍, ala̍ ā du̍mɔ̍ du̍mɔ̍ gɛ hɛ̄ɛbɛ nīi ɔ̄chɔ̄chɛ ge̍ē tɔ̍ɔkɔ yī 

ɔ̄chɛ nīi yɛ ē ka lɛlā ma̍ ni̍. Āchɛ ɛha̍ nīi i̍ chɛ̄ pɔ̍ɔkɔ yī ɔ̄chɛ nīi yɛ ē ka ɛrɔ̄ yī 
Ɔwɔ amu la ajɛ yī yɛchɛ ni̍ ma̍ hɛ̍ga mɛ ni̍. O̍ ge̍ē dwɔ̄bi̍ de alɔ kana̍ ma̍ ēēe, 
nīi o̍ ge̍ re̍ka alɔ tɔ̍ɔkɔ yī anu̍ nīi yɛ ē ka lɛlā bū la ichō ma̍. 

26 Ɔkɔlɛ̄lā yī nū ya̍ nīi ajɛ wa̍a̍ he̍ejē i̍chɔ̍lɔ. U̍ma̍ama, o̍ chī choko̍o mɛ̍ hīka, 

anɔ̍lɔ ge̍ē gba̍a ē ya̍ nīi ajɛ wa̍a̍ ɔ̍lɔ ē he̍ejē ugbo̍he we̍. I̍ ajɛ lōrɔ̍lɔ ke̍e̍ ɔ̍lɔ ge̍ē 
he̍ejē ma̍ gɛ ni̍; ajɛ ba̍la ichō ɛ̍lɛ ge̍ē he̍ejē a̍nɛ. 

27 “Ugbo̍he” nīi o̍ ka hɔ̄ ma̍ ma̍ chabɔ̄ hīka ɛjā wa̍a̍ nīi Ɔwɔ yɔ̍ɔ̄ya̍ nīi ge̍ē he̍ejē 

bɛ̍ɛ̄nɛ̄ ma̍, o̍ ge̍ē de wa̍ ē kpo̍ ē hu. Enīi i̍ ge̍ē he̍ejē mɛ ni̍ ma̍ ge̍ē hōhī bɛ̍ɛ̄nɛ̄ 
a̍nɛ. 

28 Alɔ ā da Ɔwɔ o̍be gɛ; wu̍chē oji̍ nɛ, alɔ lɛ ɛbɛ abɔ̍ɔ la wɔlɛ̍ yī Ɔwɔ nīi i̍ ge̍ē 

he̍ejē ni̍ ma̍ mɛ̍. Alɔ ā to̍gbo̍ de Ɔwɔ, ya̍ otūlichō de ɔ̍ la ɔpɔ̄pū nīi lɛ ɔ̍ wɔnyɛ 
ma̍ gɛ. Alɔ ā de otūlichō de ɔ̍, tūuhwi yī nū. 

29 Wu̍chē oji̍ nɛ, Ɔwɔ yī alɔ lɛ bāa ɔla̍ ode ɛjā bi̍ ɛdɔ ma̍. 

Ihi̍bru 13 

1 Ala̍ ā yɔ̍ɔhɔtū yī ɔ̍nyīnū ga iyɔ̄bū iyɔ̄bū bāa aɛ̍nɛ̍ la abɔ̄ yī Ikra̍yisi ma̍. 

2 Ala̍ e̍e mwanyī la obī āchɔga ga wɔlɛ̍ ni̍. Āchɛ ɛha̍ ya̍ i̍ngɔ̍ɔ bī ayɛ̍ɛ̄chɛ̄rɔ̄ yī 

Ɔwɔ ga wɔlɛ̍ i̍ chī jo̍ōkū ni̍. 

3 Ala̍ ā bla tū āchɛ nīi tū la igbakɔbɔ ma̍, bɔ̄ɔjā nīi ala̍ tū abɔ̍ɔ ba̍la aa̍ ma̍. Ala̍ 

ā bla tū āchɛ nīi yɛ ē mi̍chi̍ ma̍, bɔ̄ɔjā nīi ala̍ yɛ ē mi̍chi̍ ɔla̍ā ba̍la aa̍ ma̍. 

4 Ala̍ de otūlichō de lɛba̍ yī ɔnyā ba̍la ɔngrɔ̄ɔ. Ɔ̄chɔ̄chɛ ge̍ e̍e de lɛba̍ bīya la 

ya̍chi yī lɛlā ɔyɔ̍ɔ̄ya̍ ni̍. Wu̍chē oji̍ nɛ, alya̍chi yī lɛlā ɔyɔ̍ɔ̄ya̍ ba̍la āchɛ nīi ē la̍ 
ɔ̍bɔ̍ɔ̄nyā ma̍, Ɔwɔ ge̍ē hɛ̍ wā lɛpɔ̄ ɔdwɔ̄bi̍. 

5 Ala̍ e̍e chɛ̄ nīi wɔnyɛ yī okpo ge̍ ku̍ ala̍ tōrī ni̍. Ɔkɔkɔ ɔla̍ā, ɔjā nīi ala̍ lɛ ma̍ ge̍ 

jɛ̄ ala̍ eyī. Wu̍chē oji̍ nɛ, Ɔwɔ ɔlɔjā ka hīka, anɔ̍lɔ i̍ ge̍ē ku̍ pīya hī ala̍ ge̍ē gbo̍ 
ni̍. Anɔ̍lɔ i̍ chī ge̍ē tu̍labɔ̄ hī ala̍ ge̍ē gbo̍ ni̍. 

6 Bū la ɛbɛ ɔla̍ā, alɔ lwɔhu̍ ge̍ē ka ē mɛ hīka, “Ādā ɔlɔjā re̍ka ɔ̄chɛ otū u wɔbɔ̄ 

a̍nɛ. N i̍ ge̍ē tūuhwi ni̍ lachi̍ lachi̍. Āchɛ̄ɛchɛ ma̍ ge̍ē ya̍ um oji̍ ē mɛ?” 

7 Je̍ka a̍a ala̍ bla lɛlā yī alɛhu̍ yī ala̍ eli̍chɔ̍lɔ nīi ē ka ɛrɔ̄ yī Ɔwɔ ē de ala̍ ma̍? 

Ala̍ ā gbɛri̍ya̍ tū wā lɔkɔ nīi e̍ hɔ̄leyī, ba̍la ɔkɔ nīi e̍ pīyaku̍ ma̍ gɛ, hɛ̄ɛbɛ nīi ala̍ 
ge̍ gbla aa̍ la ɔtū ode chōche yī wā. 

8 Iji̍sɔ̄ɔsi Ikra̍yisi ma̍, ɔkɔ nīi o̍ lɛ i̍ni̍īnɛ̄, nīi o̍ chī lɛ i̍ngi̍ngɔ̍ɔ i̍chɛ ma̍, i̍ngɔ̍ɔ nīi o̍ 

ge̍ē lɛ kpɛɛ ku̍ yɛ̄grāa ɔha̍lɔha̍ a̍nɛ. 

9 Ala̍ e̍e chɛ̄ nīi lɛlā ongōngū ita ɔha̍ nīi hɔ̄ɔ̄hɔ̄ ma̍ ge̍ ya̍ nīi ala̍ ge̍ bi̍ eyī hī ɔgu 

kpakpa ni̍. O̍ ngma̍ nīi uhu yī alɔ ē de ē lwɔhu̍ brii bū la uhwa ɔnɛ̄ɛhɛhi nīi Ɔwɔ 
ē de ma̍. Ɔgu yī aa̍ ojōre̍ oro̍ōre̍ ɔla̍ā wa̍a̍ i̍ anu̍ ni̍. Āchɛ nīi ē gāla̍ ɔgɔgu 
oli̍ngɔ̍ɔ ma̍, o̍ i̍ tū wā wɔbɔ̄ mɛ ni̍. 

10 U̍ma̍ama, alɔ lɛ ɛbɛ ɔyɔ̍ɔ̄pɔ̄pā ɔha̍ mɛ̍. Aligbe ɛla̍ā nīi ē ya̍ u̍ku̍rɔ̍ yī wā amu 

la a̍ywɔ̍da̍ yī āchɛ yī Iju̍u ma̍ i̍ lwɔhu̍ ge̍ē re̍ ojōre̍ yī ɔpɔ̄pā la ɛbɛ ɔyɔ̍ɔ̄pɔ̄pā yī 
alɔ ɔla̍ā ni̍. 

11 A̍dā Aligbe yī āchɛ yī Iju̍u ē bī yeyī yī ɛbɛ̍ ge̍ē pā Ɔwɔ abɔ̍ɔ la u̍kwee̍ ɔla̍ā 

nīi re̍ka Ɛbɛ Ɔnɛ̄ɛhɛhi Ɔlamu Ɔlamu ma̍ wu̍chē yī lɛlā ɔdwɔ̄bi̍ yī āchɛ wa̍a̍. 
Ligbo̍ yī ɛbɛ̍ ɔlɔjā wa̍a̍, o̍ ē bī ge̍ē tū ɔla̍ la ikō. 

12 Gala ɔgɔgu ɔla̍ā, Iji̍sɔ̄ɔsi titi pīyaku̍ la ikō hɛ̄ɛbɛ nīi o̍ ge̍ē de lɛlā ɔdwɔ̄bi̍ yī 

āchɛ wa̍a̍ ē na ē hunū bū la yeyī yī nū ɔla̍ā. 

13 Alɔ ā pīya dikpo̍ba̍ Iji̍sɔ̄ɔsi ga ikō ge̍ nāa liwēyī bāa anu̍ ma̍ gɛ. 

14 Wu̍chē oji̍ nɛ, alɔ i̍ lɛ ipwo̍gra nīi ge̍ē ri̍yɛchɛ kpɛɛ ma̍ amu la ajɛ yī yɛchɛ ni̍. 

Alɔ e̍e yɛ ē deyīrɛ yī onīi ge̍ē wā ma̍. 

15 O̍ lɛ i̍ngɔ̍ɔ ma̍, alɔ ā pā Ɔwɔ ɔpɔ̄pā la ɔkɔ̄kā myɛ̄grāa-myɛ̄grāa gala abɔ̄ yī 

Ikra̍yisi gɛ. Ɔpɔ̄pā yī oko̍o, obī riyī yī nū gbogū nɛ. 

16 Ala̍ e̍e mwanyī hī lɛhi ɔyɔ̍ɔ̄ya̍ ba̍la wɔbɔ̄ otū ɔ̍nyīnū otōtū ni̍. Ɔla̍ā, - ita yī 

ɔpɔ̄pā nīi hī Ɔwɔ ɔtū ma̍ a̍nɛ. 

17 Ala̍ ā de otūlichō de āchɛ nīi - alɛhu̍ yī ala̍ ma̍. Ala̍ ā ya̍ ɔjā nīi e̍ ka ala̍ ɔ̍lɔ 

ge̍ ya̍ ma̍. Wu̍chē oji̍ nɛ, aa̍ re̍ka āchɛ nīi yɛ ē gbō ala̍ ogbōgbō myɛ̄grāa-
myɛ̄grāa a̍nɛ. E̍ ge̍ē koko̍o yī u̍ku̍rɔ̍ nīi e̍ ē ya̍ ma̍ ē de Ɔwɔ ɔlɔjā we̍. Ala̍ ge̍ de 
otūlichō de wa̍, e̍ ge̍ē ya̍ u̍ku̍rɔ̍ ɔla̍ā la ɔwɔ̄wīyā. O̍ i̍ ge̍ - i̍ngɔ̍ɔ ni̍, ɔ̍lɔma̍ e̍ ge̍ē 
ya̍ la eyīwɔnɔ. Ɔla̍ā i̍ chī ge̍ē tū ɛpiyabuna ɔha̍lɔha̍ ē de ala̍ ni̍. 

18 Ala̍ ā jɔhā de alɔ myɛ̄grāa-myɛ̄grāa. Alɔ jo̍ōkū gblɛ̍ɛ-gblɛ̍ɛ hīka ɛri̍ya̍ yī 

ūkpɔ̄tū yī alɔ lɛ bāa ɔchra̍da̍da̍ ma̍. Wu̍chē oji̍ nɛ, alɔ chikpo̍ ge̍ē yɛ̍ɛ̄lā 
ɔlɛkpakpa myɛ̄grāa-myɛ̄grāa. 

19 Ala̍ chu̍chu̍u, n ra̍ābɔ̄ de ala̍! Ala̍ ā jɔhā hɛ̄ɛbɛ nīi Ɔwɔ ge̍ hli̍kpa̍ de u tɛ̄rɔ̄ 

wā dikpo̍ba̍ ala̍. 

20 Ɔwɔ ɔlɔjā de Iji̍sɔ̄ɔsi nīi - Ādādā yī alɔ ma̍ hye̍ēyī bū la okū a̍nɛ. Iji̍sɔ̄ɔsi re̍ka 

ɔ̄chɛ ɔnɔ̄kɔ̄kū nīi ē deyīrɛ āchɛ yī Ɔwɔ bɔ̄ɔkɔ nīi ɔ̄chɛ ɔgbyɛ̄wū deyīrɛ anyīyɛrɔ̄ 
ma̍ a̍nɛ. Bū la ɔpīyaku̍ yī Iji̍sɔ̄ɔsi nūma̍ nīi yɛka yī Ɔwɔ ba̍la āchɛ yī nū de 
lwɔhu̍ brii kpɛɛ ku yɛ̄grāa i̍mɔ̄mɛni̍ a̍nɛ. 

21 Ɔwɔ nīi ē de ogbodɔ̍dɔ̍ de āchɛ ma̍ ge̍ kɔ̄ lɛlā ɔnɛ̄ɛhɛhi ɔha̍lɔha̍ wa̍a̍ de ala̍, 

hɛ̄ɛbɛ nīi ala̍ ge̍ yɛ̍ɛ̄lā nīi lɛ ɔ̍ wɔnyɛ ma̍ gala abɔ̄ yī Iji̍sɔ̄ɔsi Ikra̍yisi. Rīgā 
ɔnɔ̄kɔ̄kū ge̍ - iyī Ikra̍yisi kpɛɛ ku yɛ̄grāa i̍mɔ̄mɛni̍. O̍ ge̍ lɛ i̍ngɔ̍ɔ. 

22 Ala̍ chu̍chu̍u, aɛ̍nɛ̍ yī u! Ala̍ ā mlɔtū kpɔ̍ɔ̍ nīi ala̍ ge̍ nāa lɛlā yī īpū nūma̍ nīi n 

ka tū ma̍ kpɛ̄kpɛ̄lɛ̄ hɛ̄ɛbɛ ge̍ē tū ala̍ wɔbɔ̄ ma̍ gɛ. 

23 N chikpo̍ nīi ala̍ ge̍ē jo̍ōkū hīka e̍ de Iti̍mōti ɔɔ̍nɛ̍ yī alɔ wu̍ ngmɛ̍ɛchɛ hī 

igbakɔbɔ mɛ̍. O̍ ge̍ hli̍kpa̍ wā amu, n ge̍ē bī ɔ̄ ku iyī u ē wā yɛ̄grāa nīi n ge̍ē 
wā ge̍ē ma̍ ala̍ ma̍. 

24 Ala̍ ā da alɛhu̍ yī ala̍ wa̍a̍, ba̍la āchɛ yī Ɔwɔ wa̍a̍ o̍be de alɔ. Aɛ̍nɛ̍ yī alɔ 

amu la I̍tāli tɛ̄rɔ̄ ɔma̍kpɔɔ hu ala̍ wa̍a̍. 

25 Ɔpiyɛ nīi Ɔwɔ ē de ma̍ ge̍ hɔ̄ ba̍la ala̍ wa̍a̍. 

Ije̍mēehi 

Ije̍mēehi 1 

1 Ami Ije̍mēehi nīi hɔ̍chɛ̍ yī Ɔwɔ ba̍la Iji̍sɔ̄ɔsi Ikra̍yisi nīi Ādādā yī alɔ ma̍, ami 

ta̍ īpū nūma̍ tɛ̄rɔ̄ a̍nɛ. N da ala̍ o̍be wa̍a̍, ala̍ ipwɔ̍ɔma igwo̍lɛpa nīi mīyanya ta̍ 
ɔcha mɔcha ta̍ wa̍a̍ la yɛchɛ ma̍. 

2 Aɛ̍nɛ̍ yī u, yɛ̄grāa nīi ɔmama̍ ita ɔha̍lɔha̍ wa̍a̍ ge̍ē hɔ̄ de ala̍ ma̍, ala̍ ā nāa 

anu̍ bāa ɔwɔ̄wīyā ma̍. 

3 Wu̍chē oji̍ nɛ, ala̍ jo̍ōkū hīka ɔtū ode chōche yī ala̍ ge̍ lɛ brii kpɔ̍ɔ̍ abɔ̍ɔ lipu̍ yī 

ɔmama̍ ɔla̍ā mɛ̍, ala̍ ge̍ē de ē mlɔtū hɔ̄ kpɔ̍ɔ̍ ē mɛ bɛ̍ɛ̄nɛ̄. 

4 Ɔtū ɔmɔ̄mla kpɔ̍ɔ̍ yī ala̍ ɔla̍ā ge̍ gɔ̄grāa krididi; o̍ ge̍ e̍e ngmla̍a ala̍ ni̍. O̍ ge̍ lɛ 

i̍ngɔ̍ɔ hɛ̄ɛbɛ nīi ala̍ ge̍ de hwɔhi hwɔhi gɔ̄grāa krididi nīi ɛbɛbɛ ge̍ e̍e kɔ̄ lā ni̍. 

5 Ɔ̄chɛ nīi ge̍ chikpo̍ yī lɛlā ojo̍ōje̍ ka̍ka̍, ɔlɔjā ge̍ che Ɔwɔ ikpo̍ la ɔhā. Ɔwɔ nīi 

ē kɔ̄ ɔjā de āchɛ la ūkpɔ̄tū ɔlɛgbadagbada ba̍la ɔlɛyaya ma̍ ge̍ē de lɛlā ojo̍ōje̍ 
ka̍ka̍ ē de ɔlɔjā ke̍e̍. 

6 Ɔlɔjā ge̍ yɛ ē che Ɔwɔ ikpo̍ ma̍, o̍ ge̍ de ɔtū che Ɔwɔ brii. Ahu̍ ɔtɔ̍ɔ̄ta̍ ɔha̍lɔha̍ 

ge̍ e̍e hɔ̄ la ūkpɔ̄tū yī nū ni̍. Wu̍chē oji̍ nɛ, ɔ̄chɛ nīi ē ta̍ahu̍ yī lɛlā ma̍ lɛ bāa 
a̍kpa̍yēenyi yī li̍hu nīi ahuhu ē gwō ɔ̄ gāa ma̍ gāa a̍nū ma̍. 

7 Ɔ̄chɛ oli̍ngɔ̍ɔ ge̍ e̍e gbɛri̍ya̍ ka anɔ̍lɔ ge̍ē nāa ɔjɔ̄jā bū la abɔ̄ yī Ādā nīi - Ɔwɔ 

ma̍ ni̍. 

8 Wu̍chē oji̍ nɛ, o̍ de ūkpɔ̄tū hɛ̍ɛpa, yɛ ē ka ɔha̍ chōo̍chē ya̍ ɔha̍ ihihi. 

9 Ɔɔ̍nɛ̍ yī alɔ olyeklo̍ nīi Ɔwɔ ge̍ nāa anu̍ nīichō ma̍ ge̍ wɔ̄wīyā. 

10 Ɔɔ̍nɛ̍ yī alɔ ɔlwɔdu titi ge̍ wɔ̄wīyā yɛ̄grāa nīi Ɔwɔ ge̍ē bī ɔ̄ ga ajɛ ma̍. Wu̍chē 

oji̍ nɛ, wɔdu ē ngmla̍a ɔ̄chɛ bɔ̄ɔkɔ nīi īpū yī ɔchi̍ ɔha̍ ē ngmla̍a ē hunū ma̍. 

11 Yɛnɔ ge̍ chɛ̄ hwīyē gba̍a̍ mɛ̍, o̍ ē de ɛchi̍ ɛla̍ā ngmo̍ ju̍wɛ̍ju̍wɛ̍. Īpū yī wā 

ngmla̍a ē hunū cha̍cha̍ ɔpɔ̄ɔpɛ̄. Bū la ɛbɛ ɔla̍ā, i̍hi̍hi̍ yī wā oli̍gba̍a ɔla̍ā ē 
chāajɛ cha̍cha̍. I̍ngi̍ngɔ̍ɔ nīi lɛlā yī ɔlwɔdu lɛ a̍nɛ. O̍ ge̍ē pīyēku̍ yɛ̄grāa nīi o̍ kū 
yɛ ē kwɔgɔgu yī lɛlā yī nū ɔla̍ā ma̍. 

12 A̍hōhi ge̍ - iyī ɔ̄chɛ nīi hɔ̄ brii la ɔtū ode chōche yɛ̄grāa nīi ɔmama̍ ɔha̍ hɔ̄ de 

ɔ̍ ma̍! Wu̍chē oji̍ nɛ, o̍ ge̍ ku̍ ga la ɔmama̍ ɔ̍lɔma̍ ke̍e̍ mɛ mɛ̍, Ɔwɔ ge̍ē de 
ɔhɔ̄leyī kla̍ anu̍ ure̍. Ɔjā nīi Ɔwɔ choko̍o ge̍ē de ē de āchɛ nīi ywɔ̍ɔnyɛ yī nū 
ma̍ bī aa̍ a̍nɛ. 

13 Otu̍tū ge̍ chi̍na̍ hɔ̄ de ɔ̄chɛ ɔha̍ bū la ita yī ɔmama̍ oli̍ngɔ̍ɔ, ɔ̄chɔ̄chɛ ge̍ e̍e ka 

hīka, “Otu̍tū nūma̍ bū la abɔ̄ yī Ɔwɔ” ni̍. Ɔjɔ̄jā i̍ ē tū Ɔwɔ ē tū nīi o̍ ē yɛ̍ɛ̄lā abi̍ ē 
mɛ ni̍. Ɔwɔ ɔlɔjā i̍ ē chī tū ɔ̄chɛ ē tū nīi o̍ ē yɛ̍ɛ̄lā abi̍ ni̍. 

14 A̍hla̍ ɔdwɔ̄bi̍ yī ɔ̄chɛ ɔlɔjā, anu̍ ē pi ɔ̄chɛ ē de ɔ̍ ē ku̍, o̍bū nīi otu̍tū ē hɔ̄ de 

ɔ̄chɛ a̍nɛ. 

15 A̍hla̍ ɔdwɔ̄bi̍ ɔla̍ā ge̍ de hrīpu̍ mɛ̍, o̍ ē ma lɛlā ɔdwɔ̄bi̍. Lɛlā ɔdwɔ̄bi̍ ge̍ de jɛ̄ 

ke̍ke̍ni̍ mɛ̍, o̍ ē hrīpu̍ ē ma rikū. 

16 Ɔjɔ̄jā ge̍ e̍e gla̍ ala̍ ni̍, aɛ̍nɛ̍ yī u. 

17 Ɔjā ɔkɔ̄kɔ̄ wa̍a̍ nīi - ɔnɛ̄ɛhɛhi ma̍ ba̍la ɔjā odōde wa̍a̍ nīi hwɔhi gɔ̄grāa ma̍ bū 

abɔ̍ɔ la ichō. O̍ ē bū la abɔ̄ yī Ɔwɔ nīi - A̍dā yī ɛbɛ ɔlɛgēdēgēdē yī ichō wa̍a̍ 
ma̍. Ɔwɔ i̍ ē pīya ē ta̍ ni̍ lachi̍-lachi̍. O̍ i̍ ē pīya okwi̍ihi ta̍ alɔ ē ya̍ nīi alɔ ē 
gblāa la ɛbɛ odobū ni̍. 

18 Lɔkɔ nīi anu̍ ɔlɔjā chikpo̍ ma̍ nīi o̍ de alɔ pīya ayi̍ yī nū bū la lɛlā olēchi̍ lēchi̍ 

yī nū nīi o̍ de ma̍ a̍nɛ. O̍ ya̍ i̍ngɔ̍ɔ hɛ̄ɛbɛ nīi alɔ ge̍ē re̍ka ɛmaga yī ɛjā wa̍a̍ nīi o̍ 
yɔ̍ɔ̄ya̍ ma̍. 

19 Aɛ̍nɛ̍ yī u lēchi̍ lēchi̍, ala̍ e̍e mwanyī yī lɛlā nūma̍ ni̍: Ala̍ ā hi̍kpi̍kpa̍ darɔ̄ku 

lɛlā. Ala̍ e̍e hli̍kpa̍ ka lɛlā la oko̍o ni̍. Ala̍ e̍e hli̍kpa̍ ya̍ ɔtū ngurangura ni̍. 

20 Ɔtū ngurangura yī ɔ̄chɛ̄ɛchɛ i̍ ya̍ u̍ku̍rɔ̍ yī lɛlā ɔlɛkpakpa nīi Ɔwɔ miya ma̍ ē 

mɛ ni̍. 

21 Wu̍chē yī ɔla̍ā, ala̍ ā tu̍labɔ̄ hī a̍kpla yī lɛlā ɔha̍lɔha̍ wa̍a̍ ba̍la lɛlā abi̍ ɔyɔ̍ɔ̄ya̍ 

wa̍a̍. Ala̍ ā tu̍ hī iyī ala̍ de Ɔwɔ nīi ala̍ ge̍ nāa lɛlā nīi o̍ de tū ala̍ abɔ̍ɔ la ūkpɔ̄tū 
ma̍. Lɛlā yī nū ɔla̍ā ge̍ē hɛ̍ ala̍ ē ta̍ ē mɛ a̍nɛ. 

22 Ala̍ ā darɔ̄ku lɛlā yī nū nīi ala̍ ge̍ ya̍ ɔjā nīi o̍ ka ma̍. Ala̍ ge̍ yɛ abɔ̍ɔ ē po̍ tū la 

arɔ̄ ji, o̍ re̍ka ala̍ yɛ ē gla̍ iyī ala̍. 

23 Ɔ̄chɛ nīi ge̍ yɛ ē plɛ̍ɛ̄lā ɔla̍ā i̍ngɔ̍ɔ ji nīi i̍ ge̍ ya̍ ɔjā nīi o̍ ka ma̍ ni̍, ɔlɔjā lɛ bāa 

ɔ̄chɛ nīi yɛ ē ma̍ iyī nū la inyɔ ma̍. 

24 O̍ ma̍ iyī nū yɛ̍yɛ̍ wa̍a̍ o̍bū nīi o̍ pīya, o̍ ē chī de mwanyī lɔkɔ nīi o̍ lɛ ma̍ 

ɔpɔ̄ɔpɛ̄. 

25 Ɔ̄chɛ nīi ge̍ chī gbeyīchi̍i̍ yɛ ē ma̍ lihɔ ɔhwɔhi hwɔhi gɔ̄grāa ɔla̍ā nīi ē de 

āchɛ ē hīya lɛfiyɛ ma̍ nīi ɔlɔjā ge̍ yɛ ē deyīku ɔ̍ kpɔ̍ɔ̍ bɛ̍ɛ? O̍ ge̍ re̍ka ɔlɔjā i̍ yɛ ē 
darɔ̄ku lɛlā i̍ngi̍ngɔ̍ɔ ji chōo̍chē de mwanyī ni̍; nīi o̍ ge̍ yɛ ē yɛ̍ɛ̄lā ɔ̍lɔma̍ 
ɔyɔ̍ɔ̄ya̍, Ɔwɔ ge̍ē de ɔpiyɛ ē kla̍ ɔjā nīi ɔ̄chɛ ɔlɔjā yɛ ē ya̍ ma̍. 

26 Ɔ̄chɛ ɔha̍ yɛ abɔ̍ɔ ē gbɛri̍ya̍ ka anɔ̍lɔ ē ya̍ ɔpɔ̄pū yī lɛlā yī Ɔwɔ? Ɔ̍lɔma̍ ɔlɔjā 

ge̍ ku̍ u̍blɛ̍ɛ̄nyī yī nū tū orī gɛ, nɛ̄ni̍ ɔpɔ̄pū yī lɛlā yī Ɔwɔ nīi ɔlɔjā ya̍ ma̍ - a̍ji nɛ. 
O̍ re̍ka ɔlɔjā yɛ ē gla̍ iyī anu̍ ɔlɔjā. 

27 Ɔpɔ̄pū yī lɛlā yī Ɔwɔ nīi Ɔwɔ A̍dā ɔlɔjā nāa ka ɔ̍lɔ lɛ chra̍da̍da̍ gba̍a lɛ 

kpakpa ma̍ hɔ̄ ma̍ i̍ngɛ̍ɛ̄nɛ̄ a̍nɛ: Wɔbɔ̄ otū ayo̍ōkū ba̍la anyōkū nīi yɛ ē mi̍chi̍ 
ma̍, ba̍la ode iyī ɔ̄chɛ la cha̍ri̍cha̍ri̍ hī lɛlā abi̍ amu la yɛchɛ nūma̍ nɛ. 

Ije̍mēehi 2 

1 Aɛ̍nɛ̍ yī u, ala̍ - āchɛ ode ɔtū che Ādādā yī alɔ Iji̍sɔ̄ɔsi Ikra̍yisi nīi - Ādādā yī 

rīgā ma̍ nɛ. Bū la ɛbɛ ɔla̍ā, ɔ̄chɔ̄chɛ ge̍ e̍e nāa ɔ̄chɛ ɔha̍ hɔ̄ɔ̄hɔ̄ hɛ̍ ɔ̄chɛ ɔha̍ ni̍. 

2 Ɔlwɔdu ɔha̍ ge̍ tū igo̍olu la abɔ̄, tū ɛjā ɔnɛ̄ɛhɛhi la iyē, chɛ̄ wā abɔ̍ɔ la ogrēeyī 

yī ala̍, nīi olyeklo̍ ɔha̍ ge̍ chī tū a̍chiyɔ̄pa̍, chɛ̄ wā abɔ̍ɔ titi ma̍ bɛ̍ɛ? 

3 O̍ ge̍ re̍ka ala̍ de otūlichō de ɔ̄chɛ nīi tū ɔjā ɔnɛ̄ɛhɛhi ma̍, ka de ɔ̍ hīka, 

“Hyāhɔ̄ ma̍ la ɔchi̍ ɔnɛ̄ɛhɛhi nūma̍ chɔ̍ɔ” ma̍ bɛ̍ɛ? O̍ ge̍ re̍ka ala̍ da onīi - 
olyeklo̍ ma̍ hīka, “Yararɛ gɛ, kɛ̄ɛ hyāhɔ̄ ma̍ la ajɛ la apli̍kpo̍ yī u gɛ” ma̍ bɛ̍ɛ? 

4 Ala̍ ge̍ ya̍ i̍ngɔ̍ɔ, o̍ re̍ka ala̍ yɛ ē de iyī ala̍ ē krīibi ka āchɛ ɛha̍ ɛ̍lɛ hwɔhi hɛ̍ 

āchɛ ɛha̍. Bū la ɛbɛ ɔla̍ā, o̍ re̍ka ala̍ yɛ ē hlɛ̍ɛ̄pɔ̄ ɔdwɔ̄bi̍ ɔla̍ā bū la ɛri̍ya̍ ɔdwɔ̄bi̍ 
yī ūkpɔ̄tū yī ala̍ ɛlɛjā. 

5 Aɛ̍nɛ̍ yī u, ala̍ ma̍ gɛ ko̍ō! Ɔwɔ hu alyeklo̍ yī yɛchɛ nūma̍ nīi e̍ ge̍ē de ē 

gbwɔdu la ɔtū ode che ɔ̍ ochōche. O̍ ya̍ nīi e̍ ge̍ē lɛ ɔpiyɛ yī Ɔchwɔ̄lɛ̍ Oro̍ōre̍ 
Yī Ɔwɔ nīi o̍ choko̍o ge̍ē de ē de āchɛ nīi ywɔ̍ɔnyɛ yī nū ma̍. 

6 O̍ lɔ̄lɛ i̍ngɔ̍ɔ nyaa ma̍, ɔ̄chɛ ge̍ - olyeklo̍ mɛ̍, ala̍ i̍ ē chī chɛ̄ de otūlichō de ɔ̍ ē 

gɛ ni̍. Ānyɛ ē ya̍ ala̍ ichi̍ ji̍gījigī ē pi ala̍ kpēlēkpēlē ge̍ē de alihiyo ma̍? Je̍ka a̍a 
alwɔdu ɛla̍ā nɛ? 

7 Je̍ka a̍a ka lɛlā abi̍ ē ku̍ riyī ɔnɛ̄ɛhɛhi ɔla̍ā nīi Ɔwɔ de de ala̍ ma̍ a̍nɛ? 

8 Ala̍ ge̍ gbɔ̄ɔkɔ yī lihɔ yī Ɔchwɔ̄lɛ̍ Oro̍ōre̍ Yī Ɔwɔ nīi tū la Īpū Yī Ɔwɔ ma̍, o̍ 

ge̍ē re̍ka ala̍ yɛ abɔ̍ɔ ē yɛ̍ɛ̄lā nīi grāa kpakpa ma̍. Lihɔ ɔla̍ā re̍ka, “Ywɔ̍ɔnyɛ yī 
ɔ̍nyīmɔ̄chɛ yī wɔ bāa awɔ ɔlɔjā ma̍.” 

9 Ala̍ ge̍ chī yɛ ē yɛ̍ɛ̄lā tāa ɔ̄chɛ ɔha̍ hɔ̄ɔ̄hɔ̄ hɛ̍ ɔ̄chɛ ɔha̍, ɔ̍lɔma̍ ala̍ gblɛfiyɛ yī 

lɛlā ɔdwɔ̄bi̍ mɛ̍. Lihɔ ɔla̍ā de lɛpɔ̄ ku̍ ala̍ bāa āchɛ ɔbīya lihɔ ma̍. 

10 Ɔ̄chɛ nīi ge̍ de ɔkɔlɛ̄lā ūkpo̍he nīi Lihɔ Yī Imo̍sīisi ka ma̍ bīya, o̍ re̍ka ɔlɔjā 

bīya Lihɔ ɔla̍ā wa̍a̍. 

11 Wu̍chē oji̍ nɛ, Ɔwɔ nīi trīihɔ hīka, “Ala̍ e̍e la̍ ɔ̍bɔ̍ɔ̄nyā ni̍” ma̍, ana̍nu̍ gba̍a 

trīihɔ hīka, “Ala̍ e̍e ngmo̍ ɔ̄chɛ ni̍” a̍nɛ. A i̍ ge̍ la̍ ɔ̍bɔ̍ɔ̄nyā ni̍ nīi a ge̍ ngmo̍ ɔ̄chɛ 
mɛ̍, o̍ re̍ka awɔ - ɔ̄chɛ ɔbīya lihɔ bɛ̍ɛ̄nɛ̄ nɛ. 

12 Ala̍ ā ka lɛlā nīi ala̍ ge̍ de yɔ̍ɔ̄ya̍ bāa āchɛ nīi Ɔwɔ ge̍ē hɛ̍ wā lɛpɔ̄ bū la lihɔ 

ɔla̍ā nīi ē de āchɛ ē hīya lɛfiyɛ ke̍e̍ ma̍. 

13 Wu̍chē oji̍ nɛ, yɛ̄grāa nīi Ɔwɔ ge̍ē hlɛ̍ɛ̄pɔ̄ ma̍, ɔ̄chɛ nīi i̍ ē mlɛ̍ha̍ ē de āchɛ ni̍ 

ma̍, Ɔwɔ i̍ ē ge̍ē mlɛ̍ha̍ yī anu̍ ni̍. Lɛha̍ ɔmɔ̍ɔ̄ma̍ wu̍ kla̍ lɛpɔ̄ ɔhɔ̍ɔ̄hɛ̍. 

14 Aɛ̍nɛ̍ yī u! Ɔ̄chɛ ge̍ ka anɔ̍lɔ de ɔtū che Ɔwɔ nīi abɔ̄lɛ̄lā ɔyɔ̍ɔ̄ya̍ yī nū i̍ ge̍ chī 

chabɔ̄ ni̍ ma̍ bɛ̍ɛ? Ɔnɛ̄ɛhɛhi kɔ̍ɔ̄ abɔ̍ɔ la ɔla̍ā? Ɔtū ode chōche ɔla̍ā ke̍e̍ ma̍ 
ge̍ē hɛ̍ ɔ̄ ta̍ ē mɛ? 

15 O̍ ge̍ re̍ka aɛ̍nɛ̍ yī ala̍ ɛha̍ ge̍ wā dikpo̍ba̍ ala̍ nīi e̍ i̍ ge̍ lɛ ɔjā otūlohi̍ kɛ̄ɛ 

ojōre̍ ge̍ē re̍ ni̍ ma̍ bɛ̍ɛ? 

16 O̍ ge̍ re̍ka ala̍ ka de wa̍ ji hīka, “Ala̍ ā yɛ du̍mɔ̍ du̍mɔ̍ gɛ ko̍ō! Ibi̍īyē ge̍ gbo 

ala̍ dɔ̍dɔ̍! Ala̍ ā re̍ ojōre̍ yɛ̍yɛ̍ bɛ̍ɛ̄nɛ̄!” Ma̍ ɔnɛ̄ɛhɛhi kɔ̍ɔ̄ abɔ̍ɔ lipu̍ yī lɛlā ɔla̍ā nɛ? 
I̍ ɔjā nīi ku wa̍ lɛha̍ nīi e̍ ge̍ē re̍ ē hɔ̄leyī ma̍ nīi ala̍ chī dōde de wa̍ a̍ni̍. 

17 I̍ngi̍ngɔ̍ɔ nīi lɛlā yī ɔtū ode chōche lɛ ke̍e̍ a̍nɛ. A ge̍ de ɔtū che Ɔwɔ nīi 

abɔ̄lɛ̄lā ɔnɛ̄ɛhɛhi ɔyɔ̍ɔ̄ya̍ ɔha̍lɔha̍ i̍ ge̍ hɔ̄ ge̍ē chabɔ̄ yī ɔtū ode chōche ɔla̍ā ni̍, 
ɔ̍lɔma̍ o̍ re̍ka o̍ ko̍ōku̍. 

18 Lɛlā nīi ngma̍ la ɔda ita yī ɔ̄chɛ oli̍ngɔ̍ɔ ma̍ hɔ̄ ma̍ a̍nɛ: “A ka aɔ̍lɔ ma̍ aɔ̍lɔ de 

ɔtū che Ɔwɔ; amɔ̍lɔ - ɔlabɔ̄lɛ̄lā ɔnɛ̄ɛhɛhi ɔyɔ̍ɔ̄ya̍ nɛ? Chabɔ̄ yī ɔtū ode chōche 
yī wɔ ɔ̍lɔma̍ nīi i̍ tū abɔ̄lɛ̄lā ɔnɛ̄ɛhɛhi ɔyɔ̍ɔ̄ya̍ ni̍ ma̍ hu̍ u. Ami ma̍, n ge̍ē chabɔ̄ 
bū la abɔ̄lɛ̄lā ɔnɛ̄ɛhɛhi ɔyɔ̍ɔ̄ya̍ yī u hīka n de ɔtū che Ɔwɔ.” 

19 Je̍ka a̍a a chɛ̄ hīka Ɔwɔ ɔ̍lɔ lɛ ūkpo̍he kpo̍kpo̍? A ya̍ hwɔhi! Yapri̍ija ɔdwɔ̄bi̍ 

titi chɛ̄ i̍ngi̍ngɔ̍ɔ hi̍bi̍īyē ejē bāa ɔkpa̍kpa̍kpa̍ ma̍. 

20 Oli̍bobo ɔ̄chɛ! A chikpo̍ ge̍ē jo̍ōkū hīka ɔtū ode chōche nīi abɔ̄lɛ̄lā ɔnɛ̄ɛhɛhi 

ɔyɔ̍ɔ̄ya̍ i̍ tū la anu̍ ni̍ ma̍ - a̍ji yī lɛlā nɛ? 

21 Kana̍ nīi A̍brahāam a̍dɔ̄kū yī alɔ de lɛ kpakpa ba̍la Ɔwɔ ma̍? Bū la abɔ̄lɛ̄lā 

ɔnɛ̄ɛhɛhi ɔyɔ̍ɔ̄ya̍ yī nū nɛ. A̍brahāam de A̍yi̍sāaki ɔyi̍ yī nū ɔnɔ̄ngrɔ̄ɔ de de 
Ɔwɔ yī ɔpɔ̄pā. 

22 A ma̍ lɔkɔ nīi ɔtū ode chōche yī nū ba̍la abɔ̄lɛ̄lā ɔnɛ̄ɛhɛhi ɔyɔ̍ɔ̄ya̍ yī nū 

ngmo̍tu̍chɛ̄ la u̍ku̍rɔ̍ mɛ̍? Bū la ɛbɛ ɔla̍ā, ɔtū ode chōche yī nū de hwɔhi hwɔhi 
gɔ̄grāa bū la abɔ̄lɛ̄lā ɔnɛ̄ɛhɛhi ɔyɔ̍ɔ̄ya̍ yī nū. 

23 Bū la ɔla̍ā, lɛlā nīi tū la Īpū Yī Ɔwɔ ma̍ de pīya ichɛ̄ɛhi. O̍ hīka A̍brahāam ɔ̍lɔ 

de ɔtū che Ɔwɔ; bū la ɔtū ode chōche yī ɔ̍lɔ, ɔ̍lɔ de lɛ kpakpa ba̍la Ɔwɔ. Ɔla̍ā - 
ohu̍ nīi A̍brahāam de re̍ka “ɔya yī Ɔwɔ” a̍nɛ. 

24 Je̍ka a̍a ala̍ ma̍ mɛ̍ hīka, obū la abɔ̄lɛ̄lā ɔnɛ̄ɛhɛhi ɔyɔ̍ɔ̄ya̍ nīi ɔ̄chɛ de ē lɛ 

kpakpa ba̍la Ɔwɔ a̍nɛ; i̍ ɔtū ode chōche ka̍ta̍ ni̍. 

25 I̍ngi̍ngɔ̍ɔ nīi lɛlā yī akpara ɔla̍ā nīi re̍ka Ire̍hāabu ma̍ lɛ a̍nɛ. O̍ de lɛ kpakpa 

ba̍la Ɔwɔ ke̍e̍ bū la abɔ̄lɛ̄lā ɔnɛ̄ɛhɛhi nīi o̍ ya̍ ma̍. Wu̍chē oji̍ nɛ, o̍ bī āchɛ ɛla̍ā 
nīi Ali̍sɛ̄rɛli de tɛ̄rɔ̄ gāa ma̍ ga wɔlɛ̍ yī nū, tū wā wɔbɔ̄ nīi e̍ gwɛ̍ɛnya ga la oe̍ 
ɔha̍ pīya. 

26 Uhu i̍ ge̍ tū abɔ̍ɔ lipu̍ yī ibi̍īyē ni̍, o̍ re̍ka ibi̍īyē ɔla̍ā ko̍ōku̍. Gala ɔgɔgu ɔla̍ā, 

abɔ̄lɛ̄lā ɔnɛ̄ɛhɛhi ɔyɔ̍ɔ̄ya̍ i̍ ge̍ hɔ̄ la ɔtū ode chōche ni̍, o̍ re̍ka ɔtū ode chōche ji 
ɔla̍ā ko̍ōku̍. 

Ije̍mēehi 3 

1 Aɛ̍nɛ̍ yī u! Ala̍ āchɛ yɛ̄mɛ̄mɛ̄ ge̍ e̍e de pīya āchɛ ongū āchɛ lɛlā i̍ngɔ̍ɔ wa̍a̍ ni̍. 

Je̍ka a̍a ala̍ jo̍ōkū hīka alɔ nīi - āchɛ ongū lɛlā ma̍ nīi Ɔwɔ ge̍ē hlɛ̍ɛ̄pɔ̄ yī alɔ 
krīkrī gɔ̄ga a̍nɛ. 

2 Alɔ wa̍a̍ ē gblabɔ̄ yī lɛlā myɛ̄grāa-myɛ̄grāa. Ɔ̄chɛ nīi i̍ ge̍ gbloko̍o la lɛlā 

ɔkɔ̄ka je̍ ni̍, ɔ̍lɔma̍ ɔlɔjā hwɔhi gɔ̄grāa. O̍ re̍ka ɔlɔjā ge̍ē ku̍ iyī nū wa̍a̍ ē bī mɛ. 

3 E̍ ē de okri ē tū wɔnya la oko̍o ē ya̍ nīi o̍ ē pɔ̍ɔkɔ yī ɔ̄chɛ nīi bī ɔ̄ ma̍. Ɔ̄chɛ ē 

ya̍ nīi wɔnya ɔla̍ā bī ɔ̄ gāa ɛbɛ nīi ɔlɔjā chikpo̍ ma̍. 

4 Wɔwu̍ ijagidō titi lɛ i̍ngi̍ngɔ̍ɔ: O̍ lɔ̄kū bāa oke̍ke̍ni̍ ma̍. Ahuhu nīi ē bī ɔ̄ yɛɛ 

abɔ̍ɔ li̍hu ma̍ lwɔhu̍ ke̍ke̍ni̍. Ɔchi̍ ɔpwɔ̍wu̍ nīi e̍ ē chī bī pīya anu̍ lɛhu̍ ē ta̍ ma̍ 
chī lɛ bāa opi̍nyɛ̍ ma̍. Anu̍ ē ya̍ nīi o̍ ē gāa ɛbɛ nīi ɔ̄chɛ ɔpwɔ̍wu̍ chikpo̍ ma̍ 
a̍nɛ. 

5 I̍ngɔ̍ɔ ke̍e̍ nīi u̍blɛ̍ɛ̄nyī lɛ a̍nɛ. O̍ bo̍ōbi̍hi i̍ngɔ̍ɔ nyaa ma̍, lɛlā ɔnɔ̄kɔ̄kū ɔnɔ̄kɔ̄kū 

nīi o̍ ē bī gbogū a̍nɛ. Ala̍ gbɛri̍ya̍ tū ɔla̍ nīi lɛ bāa ɔnyɛ̍ɛ̄ nīi ē hɛ̍ ē tū lɛkpa 
ɔnɔ̄kɔ̄kū ma̍ gɛ e̍e. 

6 U̍blɛ̍ɛ̄nyī lɛ bāa ɔla̍ ma̍. Ɔcha yī lɛlā ɔdwɔ̄bi̍ wɔ̄bɔ̄bɔ̄ yī nū nɛ. O̍ chī - ɛbɛ ɔha̍ 

yī ibi̍īyē yī alɔ āchɛ̄ɛchɛ nɛ. O̍ de lɛlā abi̍ ngrāa ta̍ ɛbɛha̍ ɛbɛha̍ yī ibi̍īyē yī alɔ 
ta̍ wa̍a̍. Ɔla̍ yī ayekū oli̍gba̍o̍ ɔla̍ā nīi hɛ̍ tū u̍blɛ̍ɛ̄nyī ma̍, o̍ de ɔ̍ mu ku ɔhɔ̄leyī 
yī alɔ mɔri̍mɔri̍ wa̍a̍. 

7 Ɔ̄chɛ̄ɛchɛ ē ngū ɔjāajɛ lɛlā nīi e̍ ē de lɛ du̍mɔ̍ ē mɛ. Ɛjā bāa ɛbɛ̍la̍chi̍, 

ɛbɛ̍yēenyi, a̍gba̍ana ba̍la ɛjā nīi ē pōpi ma̍, ɔ̄chɛ̄ɛchɛ ngū wā nīi e̍ de lɛ du̍mɔ̍ 
mɛ. 

8 U̍blɛ̍ɛ̄nyī ma̍, ɔ̄chɔ̄chɛ i̍ ē ngū ɔ̄ lɛlā nīi o̍ de ē lɛ du̍mɔ̍ ē mɛ ni̍. O̍ mōmu la 

lɛlā abi̍. Ɔ̄chɔ̄chɛ i̍ ē ku̍ ɔ̄ bī mɛ̍ ni̍. Lɛ̍hwa ongmo̍ ɔ̄chɛ mu ɔ̍ omōmu. 

9 Anu̍ nīi alɔ ē bī to̍gbo̍ ē de Ādādā yī alɔ ba̍la Ɔwɔ A̍dā yī alɔ a̍nɛ. Ana̍nu̍ nīi 

alɔ ē chī bī jɔhā tū aɛ̍nɛ̍ yī alɔ nīi Ɔwɔ ya̍ wā ɔyɔ̍ɔ̄ya̍ la igbla yī nū ma̍ a̍nɛ. 

10 Ɔkɔ̄kā wa̍a̍ ba̍la ɛcha̍ wa̍a̍ ē bīyɛchɛ ē bū lipu̍ yī oko̍o ūkpo̍he. Aɛ̍nɛ̍ yī u! O̍ 

ge̍ e̍e lɛ i̍ngɔ̍ɔ ni̍ oo! 

11 Yenyi ɔlɛgɛnɛgɛnɛ ba̍la yenyi ɔlwɔnɔnɔ hāa ē ngma̍ ē bū la ribu̍ ūkpo̍he? 

12 Ejū hāa ē wa̍ īkpō yī i̍bibī? Kɛ̄ɛ oromu̍ ē wɔ̍ɔ̄wa̍ īkpō yī ejū ma̍, aɛ̍nɛ̍? 

I̍ngi̍ngɔ̍ɔ nīi yenyi yī ɔmā i̍ ge̍ē tū ɔgwɔ̍ɔ̄gwa̍ ē mɛ ni̍ a̍nɛ. 

13 Ɔ̄nyɛ ji̍yɛ̄lā ka̍ka̍ gba̍a po̍ ochi̍chi̍ yī lɛlā ka̍ka̍ hɔ̄ abɔ̍ɔ lipu̍ yī ala̍ ma̍? Ɔlɔjā 

ge̍ de chabɔ̄ bū la ɔhɔ̄leyī ɔnɛ̄ɛhɛhi yī nū ba̍la abɔ̄lɛ̄lā ɔnɛ̄ɛhɛhi nīi o̍ ē ya̍ la 
ɔlɛmlɛ̍ɛ̍ ba̍la lɛlā ojo̍ōje̍ ma̍ gɛ. 

14 Abɔ̍ɔ lipu̍ yī ūkpɔ̄tū yī wɔ, a ge̍ yɛ ē kpi̍ya̍nya, a ge̍ yɛ ē lwɔnɔnɔ, a ge̍ yɛ ē 

gbɛri̍ya̍ tū iwīwɔ, ɔ̍lɔma̍ a ā jɛ̄ ɛba̍achɛ ni̍; a ā warīmɛ̄ ba̍ lɛlā olēchi̍ lēchi̍ ni̍. 

15 Ita yī lɛlā ojo̍ōje̍ nūma̍ i̍ bū la abɔ̄ yī Ɔwɔ ni̍; anu̍ la yɛchɛ nūma̍ nīi o̍ bū a̍nɛ. 

O̍ lā ku Ɔwɔ ni̍ kpɛkpɛ. Iyī yapri̍ija ɔdwɔ̄bi̍ ke̍e̍ nɛ. 

16 Ɛbɛ nīi ya̍nya okpo̍ōkpo̍ ba̍la ɛri̍ya̍ ogbo tū iyī ɔ̄chɛ iyī ɔ̄chɛ ke̍e̍ ge̍ hɔ̄ mɛ̍, 

jo̍ōkū ji gɛ hīka ɔti̍yatū ba̍la lɛlā abi̍ ɔyɔ̍ɔ̄ya̍ ita ɔha̍lɔha̍ wa̍a̍ pa abɔ̍ɔ a̍nɛ. 

17 Lɛlā ojo̍ōje̍ ka̍ka̍ nīi bū la ichō ma̍ lɛ cha̍ri̍cha̍ri̍ ke̍e̍. O̍bū, o̍ gba̍a gbo dɔ̍ɔ̍, lɛ 

du̍mɔ̍, gba̍a lɛ bāa ɔyaya ma̍. Lɛha̍ yī ɔ̄chɛ ɔmɔ̍ɔ̄ma̍ mōmu la anu̍. Abɔ̄lɛ̄lā 
ɔnɛ̄ɛhɛhi ɔyɔ̍ɔ̄ya̍ ke̍e̍ re̍ka ɛjā nīi ɔ̄chɛ ē ma̍ la anu̍ a̍nɛ. Ɔnāa ɔ̄chɛ ɔha̍ hɔ̄ɔ̄hɔ̄ 
hɛ̍ ɔ̄chɛ ɔha̍ i̍ hɔ̄ la anu̍ ni̍. Ɔka ɔha̍ chōo̍chē ya̍ ɔha̍ i̍ hɔ̄ la anu̍ ni̍. 

18 Ɔjā nīi āchɛ ɔya̍ nīi ɛbɛ gbo dɔ̍dɔ̍ de nyi la ogbodɔ̍dɔ̍ ma̍, wɔhi re̍ka ɔjā nīi e̍ 

ge̍ē nāa la anu̍ a̍nɛ. 

Ije̍mēehi 4 

1 Aba̍ kpɛ̍ɛ nīi unu onōnu ba̍la apɔ̄ ogbōgbo ba̍la iyī ala̍ ɔla̍ā wa̍a̍ yɛ ē bū ma̍/? 

O̍ bū la a̍hla̍ yī lɛlā ɔwɔ̄wīyā nīi yɛ ē hla̍ ala̍ ɛbɛ̍bɛ̍ ɛbɛ̍bɛ̍ abɔ̍ɔ lipu̍ yī ibi̍īyē yī 
ala̍ ma̍. 

2 Ala̍ yɛ ē chikpo̍ ge̍ē lɛ ɔjā nīi ala̍ i̍ lɛ gɛ ni̍ ma̍, ala̍ ē chikpo̍ ge̍ē ngmo̍ āchɛ 

bɛ̍ɛ̄nɛ̄. Ala̍ yɛ ē hla̍ ɔjā ɔlɔ̄lɛ nīi ala̍ i̍ ma̍ gɛ ni̍ ma̍, ala̍ ē gbapɔ̄, ē nunu bɛ̍ɛ̄nɛ̄. 
Ala̍ i̍ lɛ ɔjā nīi ala̍ yɛ ē chikpo̍ ma̍ ni̍; wu̍chē oji̍ nɛ, ala̍ i̍ che Ɔwɔ ikpo̍ yī nū ni̍. 

3 Kɛ̄ɛ i̍ngɔ̍ɔ ni̍; ala̍ chikpo̍ ma̍, ala̍ i̍ lɛ ni̍, wu̍chē lɔkɔ nīi ala̍ chikpo̍ kpakpa ni̍ 

ma̍. Ala̍ chikpo̍ ge̍ē de ē gbō iyī ala̍ ɛlɛjā ke̍e̍. 

4 Ala̍ āchɛ i̍dɔtū che Ɔwɔ ni̍ ɛla̍ā. Ala̍ i̍ jo̍ōkū hīka ɔ̄chɛ ge̍ rɛ̍ɛya ba̍la yɛchɛ 

nūma̍, o̍ ē de ē pīya oluji yī Ɔwɔ ni̍? Ɔ̄chɛ mɔ̄chɛ nīi ge̍ rɛ̍ɛya ba̍la yɛchɛ 
nūma̍, ɔlɔjā yɛ ē de iyī nū pīya oluji yī Ɔwɔ. 

5 Ala̍ gbɛri̍ya̍ ka lɛlā nūma̍ nīi Īpū Yī Ɔwɔ ka ma̍ ɔ̍lɔ i̍ ɔjɔ̄jā ni̍? O̍ hīka, “Uhu nīi 

Ɔwɔ de tū alɔ la iyē ma̍ ē hi̍ya̍ka ē tū alɔ kpɛ̍ɛji.” 

6 Uhwa ɔnɛ̄ɛhɛhi nīi Ɔwɔ ē de ma̍ chī lwɔhu̍ gɔ̄ga pɛtɛpɛtɛ. O̍ lɛ lɔkɔ nīi Īpū Yī 

Ɔwɔ ka ma̍: “Ɔwɔ ē hi̍hi̍yo̍ yī lɛlā yī ɔlɛba̍achɛ. O̍ kɔ̄ uhwa ɔnɛ̄ɛhɛhi ē de āchɛ 
ɔlɛmlɛ̍ɛ̍.” 

7 O̍ lɛ i̍ngɔ̍ɔ ma̍, ala̍ ā tu̍labɔ̄ hī iyī ala̍ ligbo̍ ligbo̍ de Ɔwɔ gɛ. Ala̍ ā hi̍hi̍yo̍ yī 

lɛlā yī Ɔngūwɛ̄gā gɛ; ma̍ o̍ ge̍ē gwɛ̍ɛnya ē hī ala̍. 

8 Ala̍ ā tu̍ bla̍a Ɔwɔ gɛ nīi anu̍ titi ge̍ tu̍ bla̍a ala̍. Āchɛ ɔyɛ̍ɛ̄lā ɔdwɔ̄bi̍, ala̍ ā na 

abɔ̄ yī ala̍ ɛla̍ā ngmɔ̍ɔ̄ngma̍ gɛ. Āchɛ ɔkɛlā ɔha̍ chōo̍chē ya̍ ɔha̍, ala̍ ā de 
ūkpɔ̄tū yī ala̍ ɛla̍ā nɔ̄na gɛ. 

9 Ala̍ ā he̍ēyīwɔnɔ gɛ. Ala̍ ā drɛ̄ɛgba gɛ. Ala̍ ā gwe̍ejrīkā gɛ. Ɛhɛ ɔhɔ̄hɛ yī ala̍ 

ge̍ de pīya lɛgba ɔdɔ̄dɛ̄. Ɔwɔ̄wīyā yī ala̍ ge̍ de pīya eyīwɔnɔ gɛ. 

10 Ala̍ ā bī iyī ala̍ ga ajɛ gba̍a̍ la iyɔ̄bū yī Ādā gɛ, ma̍a o̍ ge̍ē nāa ala̍ ē nīichō. 

11 Aɛ̍nɛ̍ yī u, ala̍ e̍e ka ɔdwɔ̄bi̍ yī ɔ̍nyīnū ni̍. Ɔ̄chɛ nīi ge̍ ka ɔdwɔ̄bi̍ yī ɔɔ̍nɛ̍ yī nū 

kɛ̄ɛ hɛ̍ ɔ̄ lɛpɔ̄, o̍ re̍ka Lihɔ Yī Imo̍sīisi nīi ɔlɔjā yɛ ē ka ɔdwɔ̄bi̍ yī nū kɛ̄ɛ ē hɛ̍ ɔ̄ 
lɛpɔ̄ a̍nɛ. Ɔ̄chɛ ge̍ yɛ ē de lɛpɔ̄ ku̍ Lihɔ Yī Imo̍sīisi mɛ̍, ɔ̍lɔma̍ o̍ re̍ka ɔlɔjā i̍ ɔ̄chɛ 
ɔya̍ ɔjā nīi Lihɔ ɔla̍ā ka ma̍ gɛ ni̍. Olihiyo yī Lihɔ bɛ̍ɛ̄nɛ̄ nɛ. 

12 Ɔwɔ lōri̍īnū ge̍ē de ɔjāha̍ ɔjāha̍ ē hɛ̍ta̍ ē mɛ kɛ̄ɛ ē de ɔ̍ chāajɛ ē mɛ a̍nɛ. A 

u̍tu gbɛri̍ya̍ ka aɔ̍lɔ - ɔ̄nyɛ nɛ nīi a ge̍ē hɛ̍ ɔɔ̍nɛ̍ yī wɔ lɛpɔ̄ ma̍/? 

13 Ala̍ ā darɔ̄ku lɛlā nūma̍ gɛ! Ala̍ āchɛ ɛha̍ ē ka hīka, “I̍chɛ kɛ̄ɛ i̍chi̍chi̍ nūma̍, 

alɔ ge̍ē gāa ipwo̍gra ɔla̍ā. Alɔ ge̍ē hɔ̄ abɔ̍ɔ lipu̍ lɛ̍yi̍ ke̍e̍ ē tɔ̍hi̍ ē ya̍ okpo gba̍a̍ 
abɔ̍ɔ.” 

14 O̍ re̍ka ala̍ je̍ lɔkɔ nīi ɔhɔ̄leyī yī ala̍ ge̍ē lɛ i̍chi̍chi̍ ma̍ mɛ̍? Ala̍ ma̍ ko̍ō! 

Ɔhɔ̄leyī yī ala̍ lɛ bāa ye̍bu̍ ma̍. O̍ ge̍ hɔ̄ ma̍ u̍ma̍ama, o̍ i̍ hɔ̄ gɛ ni̍ ɔpɔ̄ɔpɛ̄. 

15 Ɔjā nīi ngma̍ nīi ala̍ ge̍ ka ma̍ re̍ka, “Ɔwɔ ge̍ chɛ̄ nīi alɔ wōwi mɛ, i̍ngɛ̍ɛ̄nɛ̄-

i̍ngɛ̍ɛ̄nɛ̄-i̍ngɛ̍ɛ̄nɛ̄ nīi alɔ ge̍ē ya̍ a̍nɛ.” 

16 Onūma̍, ala̍ chī gblāa abɔ̍ɔ ji ē jɛ̄ ɛba̍achɛ ē che ē de iyī ala̍. Ita yī lɛlā oche 

de iyī ala̍ i̍ngɔ̍ɔ ɔla̍ā wa̍a̍ i̍ hwɔhi ni̍. 

17 Ɔ̄chɛ nīi ge̍ ji̍yɛ̄lā ɔnɛ̄ɛhɛhi ɔyɔ̍ɔ̄ya̍ nīi i̍ ge̍ chɛ̄ ya̍ ni̍, lɛlā ɔdwɔ̄bi̍ nīi ɔlɔjā ya̍ 

a̍nɛ. 

Ije̍mēehi 5 

1 Ala̍ nīi - alwɔdu ma̍, ala̍ ā darɔ̄ku gɛ! Ala̍ ā hɛ̍ agubē kurēkurē gɛ! Ala̍ ā gwo̍ 

ejrīkā gɛ! Wu̍chē oji̍ nɛ, wɔnɔ ɔdwɔ̄bi̍ ɔdwɔnyɛ yɛ abɔ̍ɔ ge̍ē pa̍ ala̍ mɛ̍. 

2 Wɔdu yī ala̍ de wɔ̄wa hunū mɛ̍. Ɛjā otūlibi̍īyē wa̍a̍ nīi ala̍ lɛ ma̍ de kpo̍ rɛ̍ɛla 

hunū mɛ̍. 

3 Igo̍olu ba̍la isi̍li̍ba nīi ala̍ lɛ wa̍a̍ ma̍ de kpo̍ rɛ̍ɛmlɛkpɛ̍ hunū mɛ̍. Ɛmlɛkpɛ̍ ɔla̍ā 

ge̍ē chabɔ̄ yī lɛlā nīi ala̍ ya̍ ma̍ a̍nɛ. O̍ ge̍ē de ala̍ ɛbɛ̍ yī ibi̍īyē re̍ cha̍cha̍ bɔ̄ɔkɔ 
nīi ɔla̍ ē re̍ ɔjā ma̍. A̍a ala̍ de wɔdu ɔ̍lɔma̍ kpo̍ tū ɔchi̍ rɛ abɔ̍ɔ la ɔ̄chī ogwīihi 
nūma̍ mɛ̍. 

4 Āchɛ nīi ē ya̍ u̍ku̍rɔ̍ yī yɛrɔ̄ de ala̍ ma̍, ala̍ i̍ chī chɛ̄ kla̍ aa̍ ure̍ yī u̍ku̍rɔ̍ ɔla̍ā 

ni̍. Ala̍ mɔ̍ɔkɔ nīi e̍ yɛ aa̍ ē gwi̍ngwrī gɛ! Āchɛ nīi ē kpo̍ ɔjāyɛ̄rɔ̄ tu̍chɛ̄ de ala̍ ma̍ 
drɛ̄ɛgba hī Ɔwɔ Nīi - Ādādā Ɔgɔnyɛ Ma̍ mɛ̍. Ɔwɔ pɔ̍ɔkɔ yī wā ke̍e̍. 

5 Ɔhɔ̄leyī yī ala̍ amu la ajɛ mōmu la ɛjā ɛnɛ̄ɛhɛhi ɛnɛ̄ɛhɛhi ba̍la ɔwɔ̄wīyā. Ala̍ 

de hiyē gblɛ̍ɛ-gblɛ̍ɛ gbo̍ ɔ̄chī ɔla̍ā nīi e̍ ge̍ē de ala̍ ē kpo̍ ē ngmo̍ ma̍ mɛ̍. 

6 Anu̍ ɔ̄chɛ ɔla̍ā nīi i̍ jɔ̍ha̍ ni̍ ma̍, je̍ka a̍a ala̍ hɛ̍ ɔ̄ lɛpɔ̄ ɔdwɔ̄bi̍, de ɔ̍ ngmo̍ ji. O̍ 

ku̍ ala̍ chi̍yɛ kɛ̄ɛ! 

7 Aɛ̍nɛ̍ yī u! O̍ de lɛ i̍ngɔ̍ɔ ma̍, ala̍ ā mlɔtū i̍ngɔ̍ɔ kpɛɛ gbo̍ olo̍ nīi Ādā ɔlɔjā ge̍ē 

wā ma̍ gɛ. Je̍ka a̍a ala̍ ma̍ lɔkɔ nīi ɔhi̍yɛ̄rɔ̄ ē mlɔtū gbēyī kpɛɛ nīi ɛjāyɛ̄rɔ̄ yī nū 
wa̍ o̍bū ma̍? O̍ mlɔtū kpɔ̍ɔ̍ ē gbēyī yī riwō yī lɛ̍yi̍ ba̍la iyī ɔgwā. 

8 Ala̍ titi ge̍ē mlɔtū gbēyī i̍ngi̍ngɔ̍ɔ. Ala̍ ā deyīche i̍ngɔ̍ɔ brii gɛ, ma̍a Ɔ̄chī 

Ɔwɔ̄wā Yī Ādā de hōhī kurɛkurɛ mɛ̍. 

9 Aɛ̍nɛ̍ yī u! Ala̍ e̍e ya̍ wɔ̍na yī lɛ̄lā tū ɔ̍nyīnū ni̍, hɛ̄ɛbɛ nīi Ɔwɔ ge̍ e̍e hɛ̍ ala̍ lɛpɔ̄ 

ɔdwɔ̄bi̍ ni̍. Olihiyo ɔlɔjā yɛ amu kurɛkurɛ mɛ̍. O̍ gbajɛ yɛ amu yewā mɛ̍. 

10 Aɛ̍nɛ̍ yī u! Je̍ka a̍a ala̍ bla lɔkɔ nīi āchɛ ɛkɛrɔ̄ yī Ɔwɔ nīi yɛ ē ka ɛrɔ̄ yī Ādā 

ma̍ ē mlɔtū hɔ̄ kpɔ̍ɔ̍ lipu̍ yī akanya ma̍? Ala̍ ā hɔ̄ kpɔ̍ɔ̍ la ichi̍ ɔmɔ̍ɔ̄ma̍ i̍ngi̍ngɔ̍ɔ 
bāa aa̍ ma̍ gɛ! 

11 Alɔ ē hī wā hīka “Ala̍hōhi” wu̍chē lɔkɔ nīi e̍ mlɔtū hɔ̄ kpɔ̍ɔ̍ ma̍. Je̍ka a̍a ala̍ 

plɛ̍ɛ̄lā yī ɔngrɔ̄ɔ nīi re̍ka Ijo̍obu nīi mlɔtū i̍ngɔ̍ɔ ka̍ka̍ ma̍? Ala̍ chī ma̍ lɔkɔ nīi 

Ādā de ɔjā mɔjā de ɔ̍ la ɔchlɛhu̍ yī nū ma̍. Ādā ē ji̍yɛ̄lā tāa ɔ̄chɛ, gba̍a ē mlɛ̍ha̍ 
yī ɔ̄chɛ kpɛ̍ɛji. 

12 Aɛ̍nɛ̍ yī u! Onīi gɔ̄ga wa̍a̍ ma̍, ala̍ ge̍ yɛ ē choko̍o yī lɛlā ma̍, ala̍ e̍e gbo ɔjɔ̄jā 

ni̍. Ala̍ e̍e gbo ichō, kɛ̄ɛ gbo ajɛ, kɛ̄ɛ gbo ɔjā ɔha̍ ni̍ lachi̍ lachi̍. Ɔchɔ̄chɛ̄ yī ala̍ 
ge̍ re̍ka, “Ēē” i̍ngɔ̍ɔ ke̍e̍. Ohi̍hi̍yo̍ yī ala̍ ge̍ re̍ka “Ehe̍” i̍ngɔ̍ɔ ke̍e̍. Ala̍ ā ya̍ 
i̍ngɔ̍ɔ ke̍e̍ hɛ̄ɛbɛ nīi Ɔwɔ ge̍ e̍e hɛ̍ ala̍ lɛpɔ̄ ɔdwɔ̄bi̍ ni̍. 

13 Ɔ̄chɛ ɔha̍ abɔ̍ɔ lipu̍ yī ala̍ hɔ̄ la akanya? Ɔ̍lɔma̍, ɔlɔjā ge̍ jɔhā de Ɔwɔ gɛ. 

Ɔ̄chɛ ɔha̍ hɔ̄ abɔ̍ɔ la ɔwɔ̄wīyā? Ɔ̍lɔma̍, ɔlɔjā ge̍ gwe̍ejē kā Ɔwɔ ɔkɔ̄kā gɛ. 

14 Ɔ̄chɛ ɔha̍ hɔ̄ abɔ̍ɔ lipu̍ yī ala̍ nīi kwi̍īyē? Ɔ̍lɔma̍, o̍ ge̍ tɛ̄rɔ̄ hu ɛgabɔ̄ yī 

ogrēeyī yī āchɛ yī Ɔwɔ hɛ̄ɛbɛ nīi e̍ ge̍ jɔhā de ɔ̍, de yanɔ̄ re̍tū ɔ̄ la riyī yī Ādā. 

15 Ɔhā ɔla̍ā nīi e̍ ji de ɔtū che Ɔwɔ ma̍ ge̍ē de ɔ̄chɛ okwi̍īyē ɔla̍ā nyiya. Ādā 

ɔlɔjā ge̍ē ya̍ nīi o̍ ē de ē lɛ cha̍cha̍ i̍ngɔ̍ɔ ke̍e̍. O̍ ge̍ē de lɛlā ɔdwɔ̄bi̍ yī ɔ̄chɛ 
ɔlɔjā kɔ̄ de ɔ̍ ke̍e̍. 

16 Bū la ɛbɛ ɔla̍ā, ala̍ ā de lɛlā ɔdwɔ̄bi̍ yī ala̍ ka hi̍yɛchɛ de ɔ̍nyīnū gɛ. Ala̍ ā 

jɔhā de ɔ̍nyīnū, hɛ̄ɛbɛ nīi Ɔwɔ ge̍ de ala̍ nyiya. Ɔhā ojōji yī ɔ̄chɛ ɔnɛ̄ɛhɛhi 
lwɔhu̍ bāa ɔjāha̍ ma̍. 

17 Ɛla̍yi̍ja - ita yī ɔ̄chɛ bāa alɔ ma̍ nɛ. O̍ jɔhā lēchi̍ lēchi̍ de Ɔwɔ ka liwō ɔ̍lɔ ge̍ 

e̍e hā ni̍; liwō i̍ hā ni̍ i̍ngɔ̍ɔ lɛ̍yi̍ ɛta̍ che ɔyɔ̍ɔ erīiyī abɔ̍ɔ la ajɛ ɔla̍ā. 

18 Ɛla̍yi̍ja gba̍a chōo̍chē jɔhā de Ɔwɔ ma̍, liwō hā ɛbɛ̍bɛ̍ ɛbɛ̍bɛ̍ bɛ̍ɛ̄nɛ̄; ɛjā wa̍a̍ 

chōo̍chē bū, gba̍a jɛ̄ hwɔhi hwɔhi bɛ̍ɛ̄nɛ̄. 

19 Aɛ̍nɛ̍ yī u! Ɔ̄chɛ ɔha̍ lipu̍ yī ala̍ ka̍a bi̍ eyī hī ɔpɔ̄pū yī lɛlā olēchi̍ lēchi̍ mɛ̍ oo? 

Ɔ̄chɛ ɔha̍ ka̍a ku̍chē la anu̍ wā la ɔkpakpa mɛ̍ oo? 

20 Ala̍ ma̍ gɛ ko̍ō! Ɔ̄chɛ mɔ̄chɛ nīi ge̍ ku̍chē la ɔ̄chɛ nīi bi̍ eyī ma̍ hī ɔpɔ̄pū 

ɔdwɔ̄bi̍ yī nū, o̍ re̍ka ɔlɔjā de uhu yī ɔ̄chɛ ɔla̍ā hɛ̍ta̍ hī ɔpīyaku̍ mɛ̍. O̍ re̍ka ɔlɔjā 
yɛ ē ya̍ nīi Ɔwɔ ge̍ē de lɛlā ɔdwɔ̄bi̍ yī āchɛ yɛ̄mɛ̄mɛ̄ kɔ̄ de wa̍ ke̍e̍. 

1 Ipi̍ta 

1 Ipi̍ta 1 

1 Īpū nūma̍ bū la abɔ̄ yī ami Ipi̍ta nīi - ɔlɛrɔ̄ yī Iji̍sɔ̄ɔsi Ikra̍yisi ma̍. N tɛ̄rɔ̄ nūma̍ 

hu ala̍ āchɛ nīi Ɔwɔ hu ala̍ ohōhu nīi ku̍ mīyanya wa̍a̍, nīi i̍ lɛ wɔlɛ̍ gɛ ni̍ gblāa 
la ajɛ yī Ipɔ̍ntūusi, ba̍la Igale̍siya, ba̍la Ikapado̍siya, ba̍la E̍siya ba̍la Ibiti̍niya 
wa̍a̍ ma̍. 

2 Ɔwɔ nīi - A̍dā ma̍ hu ala̍ ohōhu la ochi̍chi̍ yī ɔmɔ̄miya yī anu̍ ɔlɔjā, ya̍ nīi ala̍ 

de pīya āchɛ ɔnɛ̄ɛhɛhi bū la Uhu yī anu̍ ɔlɔjā. O̍ ya̍ i̍ngɔ̍ɔ hɛ̄ɛbɛ nīi ala̍ ge̍ē 
pɔ̍ɔkɔ yī Iji̍sɔ̄ɔsi Ikra̍yisi hɛ̄ɛbɛ nīi o̍ ē de ala̍ ē nɔ̄na cha̍ri̍cha̍ri̍ bū la yeyī yī nū. 
Ɔpiyɛ ba̍la ogbodɔ̍dɔ̍ ge̍ - iyī ala̍ mōmu mōmu. 

3 O̍gbo̍ ge̍ iyī Ɔwɔ nīi - A̍dā yī Iji̍sɔ̄ɔsi Ikra̍yisi Ādādā yī alɔ ma̍! Bū la lɛha̍ 

ɔmɔ̍ɔ̄ma̍ yī nū, o̍ de ɔhɔ̄leyī onīpīpɛ̄ de alɔ bū la onīi o̍ de Iji̍sɔ̄ɔsi Ikra̍yisi 
hye̍ēyī la okū ma̍. Onūma̍ wa̍a̍ ya̍ nīi eyī ode chōche yī alɔ i̍ ge̍ē wīya ē tū ni̍. 

4 Bū la ɛbɛ ɔla̍ā, alɔ deyīche nīi alɔ ge̍ē lɛ ɔpiyɛ ɔnɔ̄kɔ̄kū ɛla̍ā wa̍a̍ nīi Ɔwɔ de 

lā de āchɛ yī nū ma̍. O̍ de lā abɔ̍ɔ la ichō de ala̍ la ɛbɛ nīi e̍ i̍ ge̍ē wɔ̄wa kɛ̄ɛ ē 
ku̍ bīya kɛ̄ɛ ē de ē chɔ̄chā mɛ ni̍ ma̍. 

5 Iyī ala̍ āchɛ nīi de ɔtū che Ɔwɔ nīi Ɔwɔ de ala̍ gbōgbō bū la wɔhu̍ yī nū ma̍ 

nɛ. O̍ ge̍ē hɛ̍ ala̍ ē ta̍ la Ɔ̄chī Ɔkwɛ̍ɛjī nīi o̍ yɛ aa̍ ge̍ē de ochi̍chi̍ yī ɔhɛ̍ta̍ yī nū 
hi̍yɛchɛ ma̍. 

6 Ala̍ ā lɛ ɔwɔ̄wīyā gba̍a̍ wu̍chē yī lɛlā nūma̍ gɛ! U̍ma̍ama nūma̍, o̍ chī ngma̍ 

nīi ala̍ ē he̍ēyīwɔnɔ yɛ̄grāa ɔha̍ pi̍nyɛ̍ o̍bū, wu̍chē yī akanya yɛ̄mɛ̄mɛ̄ nīi hɔ̄ de 
ala̍ ma̍. 

7 Akanya nūma̍ wa̍a̍ chī - ɔya̍ lɛbɛ nīi ɔtū ode che Ɔwɔ ochōche yī ala̍ ge̍ē de 

ē lɛ brii nɛ. Igo̍olu nīi - ɔjā ɔbɔ̄bīya ma̍, e̍ ē ma ɔ̍ ē ma̍ la ɔla̍. Ɔtū ode chōche 
nīi ɔjā ɔlamu ɔlamu hɛ̍ igo̍olu ma̍, e̍ ge̍ē ma ɔ̍ ē ma̍ titi, hɛ̄ɛbɛ nīi o̍ ē ri̍yɛchɛ. 
Bū la ɛbɛ ɔla̍ā, ala̍ ge̍ē nāa rīgā ba̍la ɔkɔ̄kā ba̍la otūlichō la Ɔ̄chī Ɔla̍ā nīi 
Iji̍sɔ̄ɔsi Ikra̍yisi ge̍ē hi̍yɛchɛ ma̍. 

8 Ala̍ i̍ ma̍ ɔ̄ la eyī ni̍, ala̍ chī yɔ̍ɔhɔtū yī nū. Ala̍ i̍ yɛ amu ē ma̍ ɔ̄ ni̍, ala̍ chī de 

ɔtū che ɔ̍ kpɔ̍ɔ̍. Bū la ɛbɛ ɔla̍ā, ɔwɔ̄wīyā ɔnɔ̄kɔ̄kū ɔlamu-ɔlamu mu ala̍ ūkpɔ̄tū, 
kpɛ̍ɛ nīi oko̍o i̍ ge̍ē chabɔ̄ mɛ ni̍. 

9 Wu̍chē oji̍ nɛ, ala̍ yɛ abɔ̍ɔ ē nāa ɛpiyabuna yī ɔtū ode chōche yī ala̍ ɔla̍ā mɛ̍. 

Anu̍ - ɔhɛ̍ta̍ yī ala̍ a̍nɛ. 

10 Lɛlā yī ɔhɛ̍ta̍ nūma̍ nīi āchɛ ɔkɛrɔ̄ yī Ɔwɔ yɛ ē gāla̍ ē kwɔgu yī nū a̍nɛ. E̍ 

mwɔ̍ɔmu ka lɛlā ku̍ ɔjā nūma̍ nīi Ɔwɔ ge̍ē de ē kɔ̄ de ala̍ ma̍. 

11 E̍ yɛ ē gāla̍ hɛ̄ɛbɛ ge̍ē jo̍ōkū yɛ̄grāa ɔ̍lɔma̍ ba̍la ɔkɔ nīi yɛ̄grāa ɔ̍lɔma̍ ge̍ē wā 

ma̍. Yɛ̄grāa nūma̍ nīi Uhu Yī Ɔwɔ ka hīka Ikra̍yisi ɔ̍lɔ ge̍ē mi̍chi̍ ma̍, ba̍la ɔkɔ 
nīi rīgā yī nū ge̍ē hi̍yɛchɛ ma̍ a̍nɛ. 

12 Ɔwɔ ɔlɔjā de chabɔ̄ hu̍ āchɛ ɔkɛrɔ̄ yī nū nūma̍ hīka u̍ku̍rɔ̍ nīi ɛ̍lɛ ē ya̍ ma̍, ɛ̍lɛ 

i̍ ya̍ wu̍chē yī ɛ̍lɛ ɛlɛjā ni̍; ɛ̍lɛ ya̍ wu̍chē yī ala̍. Aa̍ ka lɛlā ku̍ lɛlā nūma̍ wa̍a̍ nīi 
ala̍ po̍ bū la oko̍o yī āchɛ nīi yɛ ē chrāa ɛrɔ̄ yī Wɔ̄kā Ɔlwɔnyɛ ma̍ a̍nɛ. Alɛrɔ̄ yī 
Wɔ̄kā Ɔlwɔnyɛ nūma̍ koko̍o yī lɛlā ɔ̍lɔma̍ wa̍a̍ de āchɛ bū la wɔhu̍ yī Uhu 
Ɔnɛ̄ɛhɛhi nīi Ɔwɔ de tɛ̄rɔ̄ bū la ichō ma̍. Ɛjā nūma̍ wa̍a̍ yɛ ē hla̍ ayɛ̍ɛ̄chɛ̄rɔ̄ yī 
Ɔwɔ la opo̍ōpo̍ i̍ngi̍ngɔ̍ɔ. 

13 O̍ lɛ i̍ngɔ̍ɔ ma̍, ala̍ ā tu̍ ūkpɔ̄tū yī ala̍ chɛ̄ lɔ̄lā gɛ. Ala̍ ā deyīrɛ grigri; deyīche 

ɔpiyɛ nīi Ɔwɔ ge̍ē de ē de ala̍ yɛ̄grāa nīi Iji̍sɔ̄ɔsi Ikra̍yisi ge̍ē hi̍yɛchɛ ma̍ gɛ. 

14 Ala̍ ā tū Ɔwɔ la ichō gɛ. Ala̍ e̍e chɛ̄ nīi ɔhɔ̄leyī yī ala̍ ge̍ gba̍a nāa lɛlā nīi hla̍ 

ala̍ yɛ̄grāa nīi ala̍ i̍ je̍ ɔjɔ̄jā we̍ ni̍ ma̍ gɛ ni̍. 

15 Ɔkɔkɔ ɔla̍ā, ala̍ ā lɛ cha̍ri̍cha̍ri̍ la ɔjāha̍ ɔjāha̍ wa̍a̍ nīi ala̍ yɛ ē ya̍ ma̍, lɔkɔ nīi 

Ɔwɔ ɔlɔjā nīi hī ala̍ ɛra̍ ma̍ lɛ cha̍ri̍cha̍ri̍ ma̍. 

16 Ɔwɔ ka hīka, “Ala̍ ā de iyī ala̍ lā cha̍ri̍cha̍ri̍; wu̍chē oji̍ nɛ, ami ɔlɔjā n lɛ 

cha̍ri̍cha̍ri̍.” 

17 Je̍ka ala̍ ē hī Ɔwɔ ka A̍dā yɛ̄grāa nīi ala̍ ē jɔhā de ɔ̍ ma̍? Anu̍ ē hlɛ̍ɛ̄pɔ̄ yī 

ɔ̄chɛ mɔ̄chɛ wa̍a̍ lɔkɔ nīi ɔnyɔnyɛ ya̍ ma̍ a̍nɛ. Ɔwɔ i̍ ē nāa ɔ̄chɛ ɔha̍ hɔ̄ɔ̄hɔ̄ hī 
ɔ̄chɛ ɔha̍ ni̍. O̍ lɛ i̍ngɔ̍ɔ ma̍, ala̍ ā de ɔhɔ̄leyī yī ala̍ wa̍a̍ nīi hōhī amu la yɛchɛ 
ma̍ lā la otūlichō ɔyɔ̍ɔ̄ya̍ de ɔ̍ gɛ. 

18 Wu̍chē oji̍ nɛ, ala̍ ɛlɛjā jo̍ōkū yī ɔjā nīi o̍ de o̍bū hɛ̍ ala̍ ta̍ hī a̍kpla yī lɛlā yī 

ɔhɔ̄leyī nīi ala̍ nāa bū la abɔ̄ yī aa̍ ɔ̍kɔ̄kū yī ala̍ ma̍. Ɔjā nīi o̍ de ma̍, i̍ ɔjā nīi ē 
bɔ̄bīya ē mɛ bāa isi̍li̍ba kɛ̄ɛ igo̍olu ma̍ ni̍. 

19 Ɔwɔ de ala̍ hɛ̍ta̍ bū la ɔpīyaku̍ yī Ikra̍yisi nīi lwɔ̍la̍ gba̍a̍ ma̍. O̍ lɛ bāa 

ɔyɔ̍ɔ̄nyīyɛrɔ̄ nīi i̍ che ukpru kɛ̄ɛ tɛ̍na ɔha̍lɔha̍ ni̍ ma̍. 

20 Ɔwɔ hu ɔ̍ ohōhu o̍bo̍o̍bū nīi yɛchɛ ngma̍ a̍nɛ. 

21 Anu̍ nīi alɔ de ɔtū che Ɔwɔ gala abɔ̄ yī nū a̍nɛ. Ɔwɔ de ɔ̍ hye̍ēyī la okū, de 

rīgā ɔnɔ̄kɔ̄kū de ɔ̍. Bū la ɛbɛ ɔla̍ā, ala̍ ge̍ē chɛ̄ku Ɔwɔ ē deyīche ɔ̍ bɛ̍ɛ̄nɛ̄. 

22 Bū la otūlichō yī olēchi̍ lēchi̍ nīi ala̍ ē ya̍ ma̍, ala̍ de iyī ala̍ ya̍ cha̍ri̍cha̍ri̍ mɛ̍. 

Ala̍ lɛ ɔhɔtū ɔlamu ɔlamu de aɛ̍nɛ̍ yī ala̍ nīi de ɔtū che Ikra̍yisi ma̍ mɛ̍. O̍ lɛ 
i̍ngɔ̍ɔ ma̍, ala̍ ā ywɔ̍ɔnyɛ yī ɔ̍nyīnū la ūkpɔ̄tū yī ala̍ wa̍a̍ gɛ. 

23 Wu̍chē oji̍ nɛ, Ɔwɔ gbla̍a ala̍ ma bū la lɛlā yī nū nīi hɔ̄leyī ku yɛ̄grāa 

i̍mɔ̄mɛni̍ ma̍ mɛ̍. U̍ma̍ama, ala̍ - ayi̍ yī ɔ̄chɛ i̍ko̍ōku̍ ni̍ bɛ̍ɛ̄nɛ̄ nɛ; ala̍ i̍ ayi̍ yī 
ɔ̄chɛ nīi ē ko̍ōku̍ mɛ ma̍ ni̍. 

24 Lɛlā ɔha̍ nīi Īpū Yī Ɔwɔ ka ma̍ hɔ̄ ma̍ a̍nɛ: “Āchɛ̄ɛchɛ wa̍a̍ lɛ bāa a̍chi̍ ma̍. 

Rīgā yī āchɛ̄ɛchɛ lɛ bāa ododo̍ yī a̍chi̍ ma̍. A̍chi̍ ē pīyēku̍; ododo̍ yī nū chī 
ngmla̍a ē hunū. 

25 Lɛlā yī Ādā ma̍ chī ge̍ē hɔ̄ ku yɛ̄grāa i̍mɔ̄mɛni̍.” Lɛlā yī Ɔwɔ nīi Wɔ̄kā 

Ɔlwɔnyɛ bī wā ge̍ de ala̍ ma̍ bī aa̍ a̍nɛ. 

1 Ipi̍ta 2 

1 Ala̍ ā hwābɔ̄ hī lɛlā ɔdwɔ̄bi̍ ita yī ɔha̍lɔha̍ wa̍a̍ gɛ! Arīmɛ̄ owōwu, ɔka lɛlā ɔha̍ 

chōo̍chē ya̍ ɔha̍, ya̍nya ba̍la ɛcha̍ wa̍a̍ ge̍ e̍e hɔ̄ gɛ ni̍. 

2 Ayi̍ ɛnɛ̄rɛ̍ɛ̄rɛ̍ ē kwɔgu yī amāmɛ̄ la ɔgwɔ̍ɔ̄gwa̍. Ala̍ - ayi̍ ɛnɛ̄rɛ̍ɛ̄rɛ̍ nɛ. Ala̍ ā 

kwɔgu yī amɛ̄ yī Ɔwɔ nīi lɛ cha̍ri̍cha̍ri̍ ma̍ gɛ, hɛ̄ɛbɛ nīi ala̍ ge̍ gwa̍, jɛ̄, lɛ ɔhɛ̍ta̍. 

3 Īpū Yī Ɔwɔ ka lɛlā ɔha̍ hīka, “Je̍ka a̍a ala̍ ma̍ wɔ̍ɔnyɛ yī ɔlɛyaya yī Ādā Nīi - 

Ɔwɔ Ma̍ mɛ̍.” 

4 Ala̍ ā wā dikpo̍ba̍ Ādā gɛ. Anu̍ - lɛchɔ̄ ɔhɔ̄leyī nīi āchɛ̄ɛchɛ ta̍ ka ɔ̍lɔ i̍ hwɔhi ni̍ 

a̍nɛ. Ɔwɔ chī hu anu̍ pi̍i̍ ohōhu ka ɔ̍lɔ - lɛchɔ̄ ɔlamu ɔlamu gɔ̄ga a̍nɛ. 

5 Ala̍ ā wā dikpo̍ba̍ ɔ̄ bāa lɛchɔ̄ nīi hɔ̄leyī ma̍ gɛ. Ala̍ ā ya̍ i̍ngɔ̍ɔ gɛ hɛ̄ɛbɛ nīi e̍ 

ge̍ bī ala̍ gwo̍ u̍nu̍ yī Ɔwɔ nīi - iyī uhu ma̍ nīi ala̍ ge̍ ya̍ u̍ku̍rɔ̍ bāa aligbe 
ɛnɛ̄ɛhɛhi ma̍ abɔ̍ɔ la u̍nu̍; hɛ̄ɛbɛ nīi ala̍ ge̍ de ɔpɔ̄pā nīi - iyī uhu ba̍la onīi Ɔwɔ 
ge̍ē nāa ē re̍ ma̍ de Ɔwɔ gala abɔ̄ yī Iji̍sɔ̄ɔsi Ikra̍yisi. 

6 Wu̍chē oji̍ nɛ, Ɔwɔ ka lɛlā ɔha̍ la Īpū yī nū hīka, “N de lɛchɔ̄ ɔlamu ɔlamu 

gba̍a̍ lā abɔ̍ɔ la Isa̍yɔn. Anu̍ pi̍i̍ de pīya lɛchɔ̄ ɔkwɔ̍lɛ̍ bī u̍ma̍ama a̍nɛ. Ɔ̄chɛ nīi 
ge̍ de ɔtū che ɔ̍; o̍ i̍ ge̍ē de liwēyī de ɔlɔjā ge̍ē gbo̍ ni̍.” 

7 Lɛchɔ̄ nūma̍ - ɔjā ɔlamu ɔlamu gba̍a̍ de ala̍ nīi de ɔtū che ɔ̍ ma̍ nɛ. Āchɛ nīi i̍ 

de ɔtū che ɔ̍ ni̍ ma̍, iyī wā lɛ bāa lɛlā yī Īpū Yī Ɔwɔ nīi hɔ̄ ma̍ ma̍: “Lɛchɔ̄ ɔla̍ā 
pi̍i̍ nīi āchɛ ɔmwɔlɛ̍ ta̍ ka ɔ̍lɔ i̍ hwɔhi ni̍ ma̍, anu̍ chōo̍chē de pīya lɛchɔ̄ ɔlamu 
ɔlamu gɔ̄ga a̍nɛ. 

8 “Lɛchɔ̄ nūma̍ nīi āchɛ ge̍ē hu̍kōowu ē ti̍ingla̍ la anu̍ a̍nɛ. Anu̍ - lɛchɔ̄ 

ɔlwɔhɔ̍hu̍ nīi āchɛ ge̍ē gwāajɛ la anu̍ a̍nɛ.” E̍ hu̍kōowu la anu̍; wu̍chē oji̍ nɛ, e̍ i̍ 
chɛ̄ku lɛlā ɔla̍ā ni̍. Ɔjā nīi Ɔwɔ ɔlɔjā chikpo̍ de wa̍ ma̍ hɔ̄ aa̍ a̍nɛ. 

9 Ala̍ - wɔma yī āchɛ nīi Ɔwɔ hōhu ma̍ nɛ. Ala̍ - aligbe yī ɔchwɔ̄lɛ̍ nɛ. Ala̍ - 

ɔcha ɔnɛ̄ɛhɛhi yī nū nɛ. Ala̍ - āchɛ yī Ɔwɔ ɔlɔjā nɛ. O̍ hu ala̍ ohōhu hɛ̄ɛbɛ nīi 
ala̍ ge̍ē koko̍o yī lɛlā ɔlɛbɛ̍bi̍ wa̍a̍ nīi Ɔwɔ ē ya̍ ma̍. Anu̍ hī ala̍ ɛra̍ bū la ɛbɛ 
odobū wā la ɛbɛ ɔlɛgēdēgēdē ɔlɛbɛ̍bi̍ yī anu̍ ɔlɔjā a̍nɛ. 

10 O̍bo̍o̍bū ma̍, ala̍ i̍ āchɛ yī Ɔwɔ ni̍; u̍ma̍ama, ala̍ - āchɛ yī nū bɛ̍ɛ̄nɛ̄ nɛ. 

O̍bo̍o̍bū ma̍, ala̍ i̍ je̍ lɛha̍ ɔmɔ̍ɔ̄ma̍ yī Ɔwɔ ni̍, u̍ma̍ama, ala̍ nāa lɛha̍ ɔmɔ̍ɔ̄ma̍ yī 
nū mɛ̍. 

11 Ala̍ chu̍chu̍u, aɛ̍ɛya ami! Ala̍ - āchɔga ba̍la āchɛ i̍lɛ wɔlɛ̍ gɛ ni̍ amu la yɛchɛ 

nūma̍ nɛ. Ala̍ e̍e bli̍kpo̍ yī ɔjā nīi ɔ̄chɛ̄ɛchɛ ɔlamu ē hla̍ ma̍ ni̍. A̍hla̍ yī lɛlā yī 
ɔ̄chɛ̄ɛchɛ ba̍la uhu - ɛchɛlɛwu̍ mɔ̄chī mɔ̄chī nɛ. 

12 Abɔ̄lɛ̄lā yī ala̍ nīi ala̍ ge̍ē ya̍ la ɛbɛ yī āchɛ i̍je̍ Ɔwɔ ni̍ ma̍ ge̍ hwɔhi-hwɔhi. 

Ala̍ ā ya̍ i̍ngɔ̍ɔ hɛ̄ɛbɛ nīi yɛ̄grāa ɔha̍lɔha̍ nīi e̍ ge̍ ka hīka ala̍ ɔ̍lɔ - āchɛ ɔyɛ̍ɛ̄lā 
abi̍ nɛ ma̍ nīi e̍ ge̍ chōo̍chē ma̍ lɛlā ɔnɛ̄ɛhɛhi wa̍a̍ nīi ala̍ ē ya̍ ma̍. Bū la ɛbɛ 
ɔla̍ā, e̍ ge̍ē chōo̍chē kā Ɔwɔ ɔkɔ̄kā la Ɔ̄chī nīi o̍ ge̍ē wā ge̍ē hlɛ̍ɛ̄pɔ̄ ma̍. 

13 Ala̍ ā de otūlichō de lihɔ ɔha̍lɔha̍ wa̍a̍ nīi āchɛ̄ɛchɛ ē tū ma̍ wu̍chē yī Ādā 

ɔlɔjā. Ala̍ ā de otūlichō de Ɔchwɔ̄lɛ̍ Ɔnɔ̄kɔ̄kū nīi - ɔlɛhu̍ yī ɛbɛ wa̍a̍ ma̍. 

14 Ala̍ ā de otūlichō de āchɛ nīi ē deyīrɛ ajɛ yī nū de ɔ̍ ma̍. Wu̍chē oji̍ nɛ, 

Ɔchwɔ̄lɛ̍ Ɔnɔ̄kɔ̄kū ɔlɔjā tū wā ɛrɔ̄ hɛ̄ɛbɛ nīi e̍ ge̍ē ya̍ āchɛ ɔdwɔ̄bi̍ ichi̍, ē kā 
āchɛ ɔnɛ̄ɛhɛhi ɔkɔ̄kā a̍nɛ. 

15 Ɔwɔ chikpo̍ nīi ala̍ ge̍ē re̍ka āchɛ ɔyɛ̍ɛ̄lā ɔnɛ̄ɛhɛhi, hɛ̄ɛbɛ nīi lɛlā ɔnɛ̄ɛhɛhi 

ɔyɔ̍ɔ̄ya̍ yī ala̍ ge̍ ya̍ nīi oko̍o yī lɛlā i̍bobo yī egbodra ge̍ kla̍. 

16 Ala̍ i̍ hlɛ̄ɛfiyɛ yī ɔ̄chɔ̄chɛ ni̍; ɔ̍chi̍kpa̍kpa̍ Ɔwɔ nīi ala̍ - afiyɛ yī nū a̍nɛ. Ala̍ ā 

hɔ̄ ke̍e̍ bāa āchɛ nīi i̍ hlɛ̄ɛfiyɛ yī ɔ̄chɔ̄chɛ ni̍ ma̍ gɛ. Ala̍ e̍e chī bī ɔla̍ā tu̍ lɛlā abi̍ 
ɔyɔ̍ɔ̄ya̍ yī ala̍ trɛ̍ba ni̍. 

17 Ala̍ ā tū āchɛ wa̍a̍ lichō. Ala̍ ā ywɔ̍ɔnyɛ yī aɛ̍nɛ̍ yī ala̍ nīi - āchɛ yī Iji̍sɔ̄ɔsi 

ma̍. Ala̍ ā tūuhwi yī Ɔwɔ. Ala̍ ā tū Ɔchwɔ̄lɛ̍ Ɔnɔ̄kɔ̄kū lichō. 

18 Ala̍ āchɛ nīi - a̍chɛ̍ ma̍, ala̍ ā de lɛhu̍ lā du̍mɔ̍ de abā yī ala̍. Ala̍ ā de 

otūlichō de wa̍ la ɔgɔ̄grāa. I̍ āchāchɛ nīi lɛ yaya, kɛ̄ɛ lɛ du̍mɔ̍ tāa ala̍ ma̍ nīi ala̍ 
ge̍ē ya̍ i̍ngɔ̍ɔ ka̍ta̍ a̍ni̍. Ala̍ ā ya̍ i̍ngɔ̍ɔ tāa āchɛ nīi lɛ wɔnɔnɔ tāa ala̍ titi ma̍. 

19 Ala̍ ge̍ mlɔtū yɛ ē mi̍chi̍ ɔla̍ā nīi i̍ ngma̍ la ode de ala̍ ni̍ ma̍ i̍ngɔ̍ɔ kpɔ̍ɔ̍ 

wu̍chē yī Ɔwɔ, Ɔwɔ ge̍ē de ɔpiyɛ de ala̍ wu̍chē yī ɔla̍ā. 

20 A ge̍ chī ya̍ ɔdwɔ̄bi̍ ɔha̍ o̍bū nīi e̍ gwō wɔ lijē nīi a mlɔtū kpɔ̍ɔ̍, ɛpiyabuna 

ɔha̍lɔha̍ i̍ hɔ̄ de wɔ la ɔla̍ā ni̍. O̍ ge̍ chī re̍ka a yɛ̍ɛ̄lā ɔnɛ̄ɛhɛhi nīi a chōo̍chē yɛ 
ē mi̍chi̍ la anu̍, aa̍ nīi Ɔwɔ ge̍ē de ɔpiyɛ ē de wɔ wu̍chē yī nū a̍nɛ. 

21 Ɔla̍ā - ohu̍ nīi Ɔwɔ hī ala̍ ɛra̍ a̍nɛ. Wu̍chē oji̍ nɛ, Ikra̍yisi ɔlɔjā mi̍chi̍ wu̍chē yī 

ala̍. O̍ chabɔ̄ hu̍ ala̍ bāa igbla yī lɛlā ma̍, hɛ̄ɛbɛ nīi ala̍ ge̍ē ga la ɔgɔgu yī nū. 

22 Anu̍ ma̍ i̍ yɛ̍ɛ̄lā ɔdwɔ̄bi̍ ɔha̍lɔha̍ ni̍. Ɔ̄chɔ̄chɛ i̍ po̍ arīmɛ̄ la oko̍o yī nū je̍ ni̍. 

23 Yɛ̄grāa nīi e̍ pra̍a anu̍ ɛcha̍ wa̍a̍ ma̍, o̍ i̍ hwa ɔ̄chɔ̄chɛ ɔhwɔ̄hwa ni̍. O̍ 

deyīche Ɔwɔ lōri̍īnū nīi - olihiyo ɔhlɛ̍ɛ̄pɔ̄ kpakpa ma̍. 

24 Ikra̍yisi ɔlɔjā de lɛlā ɔdwɔ̄bi̍ yī alɔ nāa bī la ibi̍īyē ga ɔchi̍ ɔhrɛ̍ɛpa. O̍ ya̍ lɛbɛ 

nīi alɔ ge̍ē pīyaku̍ de lɛlā ɔdwɔ̄bi̍ hɛ̄ɛbɛ ē hɔ̄leyī de lɛlā ɔlɛkpakpa ɔyɔ̍ɔ̄ya̍. Bū 
la ɔjā nīi e̍ ya̍ ɔ̄ ma̍ nīi ala̍ de lɛ cha̍cha̍ a̍nɛ. 

25 Ala̍ lɛ bāa anyīyɛrɔ̄ nīi bi̍ eyī ma̍. U̍ma̍ama e̍ de ala̍ bī wā ge̍ē ku Ɔ̄chɛ 

Ɔgbyɛ̄wū nīi re̍ka Ɔ̄chɛ odeyīrɛ uhu yī ala̍ ma̍ mɛ̍. 

1 Ipi̍ta 3 

1 Ala̍ anyā ɛblɛ̍ba̍, ala̍ ā de otūlichō de ɔbu̍ ala̍ i̍ngi̍ngɔ̍ɔ. Bū la ɛbɛ ɔla̍ā, o̍ ge̍ 

re̍ka āchɛ ɛha̍ yī wā i̍ chɛ̄ku Ɔwɔ ni̍, abɔ̄lɛ̄lā ɔyɔ̍ɔ̄ya̍ yī ala̍ ge̍ē ya̍ nīi e̍ ē chɛ̄ku 
Ɔwɔ bɛ̍ɛ̄nɛ̄. Ala̍ i̍ ge̍ē kɔ̄ka lɛlɛ̄lā o̍bū nīi e̍ ge̍ē chɛ̄ku Ɔwɔ ma̍ ni̍. 

2 Wu̍chē oji̍ nɛ, e̍ ge̍ē ma̍ abɔ̄lɛ̄lā ɔyɔ̍ɔ̄ya̍ yī ala̍ nīi lɛ cha̍ri̍cha̍ri̍, hwɔhi hwɔhi 

ma̍. 

3 Ala̍ e̍e kpo̍ ɛjā mɛjā daba̍ hɛ̄ɛbɛ ge̍ re̍ka anyā ɛngmɔ̍ɔ̄nyā ka̍ka̍ ni̍: Ɛjā bāa 

lɛhu̍ ojōji ma̍, ba̍la āɛ̄jā ɛha̍ bāa igo̍olu ma̍, ba̍la ɔ̄pa̍ otōtū nɛ. 

4 Ɔkɔkɔ ɔla̍ā, a̍cha̍ānyā yī ala̍ ge̍ hɔ̄ la lɛlā olēchi̍ lēchi̍ yī ūkpɔ̄tū yī ala̍. 

A̍cha̍ānyā yī ala̍ ge̍ re̍ka iyī ūkpɔ̄tū ɔlɛmlɛ̍ɛ̍ ba̍la ɔlɛdu̍mɔ̍ nīi i̍ ē ku̍ ɔnɛ̄chɛ̄ ni̍ 
ma̍. Anu̍ - ɔjā ɔlamu ɔlamu la eyī yī Ɔwɔ a̍nɛ. 

5 Ɔpɔ̄pū nūma̍ nīi anyā ɛnɛ̄ɛhɛhi yī alɔbɔ̄bū nīi de ɔtū che Ɔwɔ ma̍ ē bī ya̍ 

a̍cha̍ānyā yī wā a̍nɛ. E̍ ē de otūlichō de ɔbu̍wā ke̍e̍. 

6 Isa̍ra lɛ i̍ngɔ̍ɔ. O̍ ē de otūlichō de A̍brahāam ɔbu̍ūnū hī ɔ̄ hīka, “Abā yī u.” Ala̍ 

- ayi̍ yī nū nɛ, nīi o̍ ge̍ re̍ka ala̍ ya̍ hwɔhi hwɔhi i̍ tūuhwi yī ɔjɔ̄jā ni̍. 

7 Angrɔ̄ɔ ɛwa̍ānyā, ɔhɔ̄leyī nīi ala̍ ge̍ē hɔ̄ ba̍la anyā yī ala̍ ma̍, o̍ ngma̍ nīi ala̍ 

jo̍ōkū hīka aa̍ lɛ kwīkwī a̍nɛ. Wu̍chē yī ɔla̍ā, ala̍ ā yɛ̍ɛ̄lā tāa aa̍ la otūlichō. 
Wu̍chē oji̍ nɛ, aa̍ titi ge̍ē nāa uhwa ɔnɛ̄ɛhɛhi yī ɔhɔ̄leyī nīi Ɔwɔ ge̍ē de ma̍ ba̍la 
ala̍. Ala̍ ā ya̍ i̍ngɔ̍ɔ hɛ̄ɛbɛ nīi ɔjɔ̄jā ge̍ e̍e gū ɔpɔ̄pū yī ɔhā nīi ala̍ ge̍ē ji ma̍ ni̍. 

8 Ɔchlɛhu̍ yī nū: Ūkpɔ̄tū yī ala̍ wa̍a̍ ba̍la ɛri̍ya̍ ogbōgbo yī ala̍ ge̍ lɛ ūkpo̍he 

ūkpo̍he. Ala̍ ā ywɔ̍ɔnyɛ yī ɔ̍nyīnū bāa aɛ̍nɛ̍ ma̍. Ala̍ ā ji̍yɛ̄lā tāa ɔ̍nyīnū, lɛ du̍mɔ̍ 
ba̍la ɔ̍nyīnū. 

9 Ala̍ e̍e bī lɛlā abi̍ kla̍ ure̍ yī lɛlā abi̍ ni̍. Ala̍ e̍e jɔhā tū ɔ̄chɛ kulɛhu̍ yī ɔhā nīi e̍ 

ē ji ē tū ala̍ ma̍ ni̍. Ɔkɔkɔ ɔla̍ā, ala̍ bī ɔpiyɛ kla̍ ɔ̄chɛ ure̍ yī lɛlā mlɛlā nīi o̍ ya̍ tāa 
ala̍ ma̍. Wu̍chē oji̍ nɛ, ɔpiyɛ nīi Ɔwɔ choko̍o ge̍ē de ē de ala̍ nīi o̍ hī ala̍ ɛra̍ 
a̍nɛ. 

10 O̍ lɛ lɔkɔ nīi Īpū Yī Ɔwɔ ka ma̍: “Ɔ̄chɛ nīi ge̍ chikpo̍ yī ɔhɔ̄leyī ɔlwɔnyɛ, ɔ̄chɛ 

nīi ge̍ chikpo̍ ge̍ē ma̍ yɛ̄grāa ɔnɛ̄ɛhɛhi, ɔ̍lɔma̍, ɔlɔjā ge̍ pi̍ye̍mā lɛlā abi̍ ɔkɔ̄ka 
gɛ; o̍ ge̍ pi̍ye̍mā la arīmɛ̄ owōwu gɛ; 

11 o̍ ge̍ tu̍labɔ̄ hī lɛlā abi̍ nīi o̍ ge̍ ya̍ ɔnɛ̄ɛhɛhi gɛ; o̍ ge̍ gāla̍ ogbodɔ̍dɔ̍ nīi o̍ ge̍ 

kwɔgu yī nū gɛ! 

12 Wu̍chē oji̍ nɛ, eyī yī Ādā ē rɛ la āchɛ nīi lɛ kpakpa ma̍. Aa̍ nīi o̍ ē darɔ̄ku ɔhā 

yī wā a̍nɛ. Āchɛ ɔyɛ̍ɛ̄lā abi̍ ma̍, o̍ ē gwēyī gbo̍o̍ ē hī wā.” 

13 Ɔ̄nyɛ nīi ala̍ ge̍ chikpo̍ ge̍ē yɛ̍ɛ̄lā ɔnɛ̄ɛhɛhi nīi ge̍ē chōo̍chē ya̍ ala̍ ɔjā ma̍? 

14 O̍ ge̍ ro̍ōre̍ka ala̍ mi̍chi̍ wu̍chē yī lɛlā ɔnɛ̄ɛhɛhi ɔyɔ̍ɔ̄ya̍, a̍hōhi ge̍ - iyī ala̍ 

pɛtɛpɛtɛ! Ala̍ e̍e tūuhwi yī āchɛ̄ɛchɛ ni̍. Ala̍ e̍e hi̍yɛ̄ngura ni̍. 

15 Ala̍ ā ya̍ otūlichō yī Ikra̍yisi lipu̍ yī ūkpɔ̄tū yī ala̍. Ala̍ ā nāa anu̍ bāa Ādādā yī 

ala̍ ma̍. Ala̍ ā tībi̍īyē myɛ̄grāa-myɛ̄grāa, hɛ̄ɛbɛ nīi ɔ̄chɛ mɔ̄chɛ ge̍ chi̍na̍ che ala̍ 
ikpo̍ yī ɔjā nīi ala̍ deyīche ma̍, nīi ala̍ ge̍ hīya ɔlɔjā ɔkɔ yɛ̍yɛ̍. 

16 Ala̍ ā ya̍ i̍ngɔ̍ɔ la ɔlɛmlɛ̍ɛ̍ ba̍la otūlichō. Ɛri̍ya̍ yī ūkpɔ̄tū yī ala̍ ge̍ lā 

chra̍da̍da̍, hɛ̄ɛbɛ nīi āchɛ nīi ē ka ɔdwɔ̄bi̍ yī abɔ̄lɛ̄lā ɔnɛ̄ɛhɛhi yī ala̍ āchɛ yī 
Ikra̍yisi ma̍ ge̍ yɛ ē ka ɔdwɔ̄bi̍ yī ala̍ ma̍ nīi liwēyī ge̍ ya̍ wā. 

17 Wu̍chē oji̍ nɛ, o̍ ngma̍ nīi ɔ̄chɛ ē mi̍chi̍ wu̍chē lɛlā ɔnɛ̄ɛhɛhi ɔyɔ̍ɔ̄ya̍ nīi Ɔwɔ 

ge̍ chikpo̍ i̍ngɔ̍ɔ, ɔkɔkɔ yī lɛlā abi̍ ɔyɔ̍ɔ̄ya̍. 

18 Wu̍chē oji̍ nɛ, Ikra̍yisi ɔlɔjā pīyaku̍ i̍ngɔ̍ɔ de ala̍. O̍ pīyaku̍ i̍ngɔ̍ɔ ugbo̍he 

kpo̍kpo̍ ojōjī wu̍chē yī lɛlā ɔdwɔ̄bi̍ wa̍a̍. Anu̍ nīi - ɔ̄chɛ ɔnɛ̄ɛhɛhi ma̍ chōo̍chē 
pīyaku̍ de āchɛ ɔdwɔ̄bi̍. O̍ ya̍ hɛ̄ɛbɛ ge̍ē bī ala̍ wā dikpo̍ba̍ Ɔwɔ. E̍ de ɔ̍ ngmo̍ 
la ibi̍īyē ɔlamu yī nū; Ɔwɔ chī ya̍ nīi o̍ hɔ̄leyī la uhu ke̍e̍. 

19 Onīi o̍ hɔ̄leyī la uhu ma̍, o̍ pīya gāa ge̍ ka lɛlā de uhu yī āchɛ nīi tū igbakɔbɔ 

ma̍. 

20 Uhu nūma̍ - iyī āchɛ i̍pɔ̍ɔkɔ yī Ɔwɔ ni̍ nīi Ɔwɔ mlɔtū gbēyī kpɔ̍ɔ̍ nīi Ino̍a yɛ ē 

ya̍ wɔwu̍ ɔnɔ̄kɔ̄kū ma̍ nɛ. Āchɛ arāata̍ ɔbɔbɔ nīi tū la wɔwu̍ ɔnɔ̄kɔ̄kū ɔla̍ā ma̍ lɛ 
ɔhɛ̍ta̍ la Yenyi Ɔhɛ̍rɛ̍ ɔla̍ā a̍nɛ. 

21 Lɛlā ɔla̍ā yɛ ē chabɔ̄ yī yenyi ohōhu nīi hɛ̍ ala̍ ta̍ u̍ma̍ama bɛ̍ɛ̄nɛ̄ ma̍. Yenyi 

ohōhu nūma̍, i̍ līnyī yī ibi̍īyē ode nɔ̄na ji ni̍. Oko̍o ochōche de Ɔwɔ la ɛri̍ya̍ yī 
ūkpɔ̄tū ɔlɛchra̍da̍da̍ nɛ. Yenyi ohōhu nūma̍ hɛ̍ ala̍ ta̍ bū la abɔ̄ yī Iji̍sɔ̄ɔsi 
Ikra̍yisi nīi hye̍ēyī la okū ma̍. 

22 O̍ pīya ga ichō ge̍ hyāhɔ̄ abɔ̍ɔ la abɔ̄ līre̍ yī Ɔwɔ mɛ̍. Anu̍ ē deyīrɛ ayɛ̍ɛ̄chɛ̄rɔ̄ 

yī Ɔwɔ, ba̍la wɔhu̍ ɔha̍lɔha̍ wa̍a̍, ba̍la ɛbɛ obōbī wa̍a̍ abɔ̍ɔ la ichō a̍nɛ. 

1 Ipi̍ta 4 

1 Je̍ka alɔ ma̍ mɛ̍ hīka Ikra̍yisi mi̍chi̍ la ibi̍īyē. O̍ lɛ i̍ngɔ̍ɔ ma̍, ala̍ titi ala̍ ā 

ti̍bi̍īyēchɛ̄ brii la ɛri̍ya̍ oli̍ngɛ̍ɛ̄nɛ̄ nūma̍ gɛ. Wu̍chē oji̍ nɛ, ɔ̄chɛ ge̍ mi̍chi̍ la ibi̍īyē 
mɛ̍, o̍ kwɛ̍ɛjī lɛlā ɔdwɔ̄bi̍ mɛ̍. 

2 Obū la u̍ma̍ama nūma̍ ga iyɔ̄bū, ala̍ ā bī ohōhī yī ɔhɔ̄leyī yī ala̍ nīi ala̍ ge̍ē lɛ 

amu yɛchɛ ma̍ yɛ̍ɛ̄lā nīi Ɔwɔ chikpo̍ ma̍ gɛ. Ala̍ e̍e tu̍ hī iyī ala̍ de ɔjā nīi 
ɔ̄chɔ̄chɛ ē chikpo̍ la ɔyɔ̍ɔ̄ya̍ ma̍ ni̍. 

3 Bū la okwi̍ihi okwi̍ihi ma̍, ala̍ nāa yɛ̄grāa mwɛbɛ mwɛbɛ yɛ ē ya̍ ɔjā nīi āchɛ 

i̍je̍ Ɔwɔ ni̍ ē ya̍ ma̍. Ala̍ ē yɛ̍ɛ̄lā nīi i̍ lɛ kpakpa la eyī ni̍ ma̍. Ala̍ ē ya̍ ɔjāha̍ 
ɔjāha̍ nīi hla̍ ala̍ ji ma̍. Ala̍ ē gwɔ̍ɔ̄jā gla ibi̍īyē ta̍ ē wɔ̄wīyā. Ala̍ ē ya̍ ɔwɔ̄wīyā 
de ē wīyā gla ɛbɛ ē ta̍. Ala̍ ē tū ribi yī ɔjā ɔgwɔ̍ɔ̄gwa̍. Ala̍ ē ya̍ otūlichō de 
i̍kpe̍ēkū ɔbɔbɔ nīi lɛ liwēyī iwēyī ma̍. 

4 U̍ma̍ama nīi āchɛ i̍je̍ Ɔwɔ ni̍ ɛla̍ā i̍ ma̍ ala̍ la ya̍chi yī lɛlā ɔyɔ̍ɔ̄ya̍ ba̍la a̍kpla 

yī lɛlā yī ɔhɔ̄leyī ɔla̍ā gɛ ni̍ ma̍, o̍ de ya̍ wā lɛbɛ̍bi̍. Bū la ɛbɛ ɔla̍ā, e̍ kū la ɛcha̍ 
la ɔpra̍a ala̍ bɛ̍ɛ̄nɛ̄. 

5 Aa̍ wa̍a̍ chī ge̍ē gāa ge̍ē koko̍o yī lɛlā nīi e̍ ya̍ ma̍ la iyɔ̄bū yī Ɔwɔ nīi - olihiyo 

yɛ aa̍ ge̍ē hlɛ̍ɛ̄pɔ̄ yī āchɛ ɔhɔ̄leyī ba̍la āchɛ oko̍ōku̍ ma̍. 

6 Ɔla̍ā - ohu̍ nīi Ikra̍yisi gāa ge̍ koko̍o yī Wɔ̄kā Ɔlwɔnyɛ i̍ngi̍ngɔ̍ɔ de āchɛ nīi 

pīyaku̍ ma̍ a̍nɛ. Aa̍ nīi pīyaku̍ ma̍, Ɔwɔ hɛ̍ wā lɛpɔ̄ nīi e̍ hɔ̄leyī ma̍ bāa āchɛ 
ehēhī ma̍. Ikra̍yisi gāā ge̍ koko̍o de wa̍ la okū hɛ̄ɛbɛ nīi ɔhɔ̄leyī yī uhu nīi e̍ hɔ̄ 
bɛ̍ɛ̄nɛ̄ ma̍ ge̍ gbla iyī Ɔwɔ. 

7 Yɛ̄grāa ɔkwɛ̍ɛjī yī ɔjāha̍ ɔjāha̍ wa̍a̍ hōhī kurɛkurɛ mɛ̍. Ala̍ ā ku̍ ūkpɔ̄tū bī, kū 

grigri, jɔ̍ɔkɔ nīi ala̍ ge̍ē jɔhā ma̍. 

8 Onīi - ɔka̍ka̍ yī nū wa̍a̍ ma̍, ala̍ ā ywɔ̍ɔnyɛ yī ɔ̍nyīnū la ūkpɔ̄tū yī ala̍ wa̍a̍ gɛ. 

Wu̍chē oji̍ nɛ, ɔhɔtū ē wu̍ ē kla̍ lɛlā ɔdwɔ̄bi̍. 

9 Ala̍ ā lwāa ɔpu yī wɔlɛ̍ yī ala̍ ta̍ de ɔ̍nyīnū; ɔ̄chɔ̄chɛ ge̍ e̍e gwi̍ngwrī wu̍chē yī 

ɔla̍ā ni̍. 

10 Ɔwɔ de uhwa ɔnɛ̄ɛhɛhi yī nū nīi chikiko ma̍ de ala̍ mɛ̍. Bāa āchɛ ɛnɛ̄ɛhɛhi 

odeyīrɛ ɔjā nīi Ɔwɔ de tū ala̍ la abɔ̄ ma̍, ɔnyɔnyɛ ge̍ bī ɔjā nīi Ɔwɔ kɔ̄ de ɔ̍ ma̍ 
tū ɔɔ̍nɛ̍ yī nū ɔha̍ wɔbɔ̄. 

11 Ɔ̄chɛ nīi ge̍ yɛ ge̍ē ka lɛlā de āchɛ, lɛlā yī Ɔwɔ nīi o̍ ge̍ē ka a̍nɛ. Ɔ̄chɛ nīi 

ge̍ē yɛ chrāa ɛrɔ̄, o̍ ge̍ ya̍ i̍ngɔ̍ɔ bū la wɔhu̍ nīi Ɔwɔ de de ɔ̍ ma̍, hɛ̄ɛbɛ nīi ɔjāha̍ 
ɔjāha̍ wa̍a̍ nīi ala̍ ge̍ē ya̍ ma̍ ge̍ bī ɔkɔ̄kā ɔnɔ̄kɔ̄kū ge̍ de Ɔwɔ gala abɔ̄ yī 
Iji̍sɔ̄ɔsi Ikra̍yisi. Anu̍ nīi rīgā ba̍la wɔhu̍ - iyī nū hɔ̄ kpɛɛ ku yɛ̄grāa ɔha̍lɔha̍ a̍nɛ! 
O̍ ge̍ lɛ i̍ngɔ̍ɔ. 

12 Aɛ̍ɛya ami lēchi̍ lēchi̍! Ichi̍ ɔlwɔnɔnɔ nīi ala̍ yɛ ē ma̍ ma̍ ge̍ e̍e lɛ ala̍ lɛbɛ̍bi̍ 

ni̍. O̍ ge̍ e̍e lɛ ala̍ bɔ̄ɔjā nīi lɛlā i̍ma̍je̍ni̍ ɔha̍ yɛ ē ya̍ ala̍ nɛ ni̍. 

13 Ɔkɔkɔ ɔla̍ā, ala̍ ā lɛ ɔwɔ̄wīyā, ma̍a ichi̍ yī Ikra̍yisi nīi ala̍ yɛ ē ma̍ tāa anu̍ 

a̍nɛ. I̍ngi̍ngɔ̍ɔ nīi ɔwɔ̄wīyā yī ala̍ ge̍ē mwɛbɛ yɛ̄grāa nīi rīgā yī Ikra̍yisi ge̍ē 
hi̍yɛchɛ ma̍ a̍nɛ. 

14 A̍hōhi ge̍ iyī ala̍ nīi o̍ ge̍ re̍ka āchɛ ka ɔdwɔ̄bi̍ yī ala̍ wu̍chē lɔkɔ nīi ala̍ - 

a̍chi̍kpo̍ yī Ikra̍yisi ma̍! Ɔla̍ā chabɔ̄ hīka Uhu Yī Ɔwɔ nīi - Uhu yī rīgā ɔnɔ̄kɔ̄kū 
ma̍ hɔ̄ abɔ̍ɔ la ibi̍īyē yī ala̍. 

15 Ɔ̄chɔ̄chɛ lipu̍ yī ala̍ ge̍ e̍e mi̍chi̍ wu̍chē yī ɔ̄chɛ ongmo̍ōngmo̍, kɛ̄ɛ uwī 

owōwī, kɛ̄ɛ lɛlā abi̍ ɔha̍ ɔyɔ̍ɔ̄ya̍, kɛ̄ɛ wu̍chē yī ɔga lɛhu̍ tū lipu̍ yī lɛlā yī āchɛ ni̍. 

16 Ɔ̄chɛ nīi ge̍ mi̍chi̍ wu̍chē lɔkɔ nīi o̍ - Ɔ̄chɛ Yī Ikra̍yisi ma̍, o̍ ge̍ e̍e lɛ ɔlɔjā 

liwēyī iwēyī ni̍. Ɔlɔjā ge̍ da Ɔwɔ o̍be wu̍chē yī riyī yī Ɔ̄chɛ Yī Ikra̍yisi nīi o̍ re̍ 
ma̍. 

17 Yɛ̄grāa de gbajɛ nīi Ɔwɔ ge̍ē hlɛ̍ɛ̄pɔ̄ mɛ̍. Āchɛ yī Ɔwɔ ɔlɔjā nīi o̍ ge̍ē wu̍tu ē 

hlɛ̍ɛ̄pɔ̄ yī wā yɔbɔ̄ɔbū a̍nɛ. O̍ ge̍ wu̍tu bū la abɔ̄ yī alɔ ma̍, kana̍ nīi o̍ ge̍ē 
chlɛhu̍ la abɔ̄ yī āchɛ ɛla̍ā nīi i̍ chɛ̄ku Wɔ̄kā Ɔlwɔnyɛ yī Ɔwɔ ni̍ ma̍ ēēe? 

18 O̍ lɛ lɔkɔ nīi Īpū Yī Ɔwɔ ka ma̍: “Ɔhɛ̍ta̍ lichi̍chi̍ i̍ngɔ̍ɔ gba̍a̍ de āchɛ ɛnɛ̄ɛhɛhi 

ma̍, iyī āchɛ i̍je̍ Ɔwɔ ni̍ ba̍la āchɛ ɔdwɔ̄bi̍ ma̍ ge̍ē lɛ kana̍ ma̍ ēēe?” 

19 O̍ lɛ i̍ngɔ̍ɔ ma̍, āchɛ nīi yɛ ē mi̍chi̍ i̍ngɔ̍ɔ lɔkɔ nīi Ɔwɔ chikpo̍ ma̍, ɛlɛjā ge̍ 

yɛ̍ɛ̄lā ɔnɛ̄ɛhɛhi ga iyɔ̄bū iyɔ̄bū gɛ. E̍ ge̍ tu̍ hī iyī wā wa̍a̍ tū Ɔwɔ nīi ya̍ wā ma̍ la 
abɔ̄. Anu̍ nīi ɔ̄chɛ ē de ɔtū che ɔ̍ a̍nɛ. 

1 Ipi̍ta 5 

1 N lɛ lɛlā ɔha̍ ge̍ē ra̍ābɔ̄ de āchɛ nīi - ɛgabɔ̄ yī ogrēeyī yī āchɛ yī Ɔwɔ ma̍. Ami 

ɔlɔjā - ɔgabɔ̄ i̍ngi̍ngɔ̍ɔ nɛ. Ami - itɛ̍ɛhi̍yɛ̍ yī ichi̍ ɔmɔ̍ɔ̄ma̍ yī Ikra̍yisi nɛ. Ami titi 
ge̍ē nāa rīgā ɔnɔ̄kɔ̄kū ɔla̍ā nīi ge̍ē hi̍yɛchɛ ma̍ ba̍la ala̍ i̍ngi̍ngɔ̍ɔ. N ra̍ābɔ̄ de 
ala̍! 

2 Ala̍ ā deyīrɛ ribi yī anyīyɛrɔ̄ nīi Ɔwɔ de tū ala̍ la abɔ̄ ma̍. Ala̍ ā deyīrɛ wa̍ la 

ūkpɔ̄tū ɔlɛyaya lɔkɔ nīi Ɔwɔ chikpo̍ nīi ala̍ ge̍ē ya̍ ma̍. Opi̍i̍pi̍ i̍ hɔ̄ abɔ̍ɔ la anu̍ 
ni̍. I̍ ɔya̍ wu̍chē yī okpo ni̍; ɔya̍ wu̍chē lɔkɔ nīi ūkpɔ̄tū hɔ̄ la anu̍ la ɔyɔ̍ɔ̄ya̍ ma̍ 
nɛ. 

3 Ala̍ e̍e chikpo̍ yī ode pīya ādādā yī āchɛ nīi Ɔwɔ de tū ala̍ la abɔ̄ ma̍ ni̍. Ala̍ ā 

ya̍ lɛbɛ nīi ribi yī anyīyɛrɔ̄ ɛla̍ā ge̍ gbla ala̍ ɔgbɔ̄gbla. 

4 Bū la ɛbɛ ɔla̍ā, Ādādā yī Āchɛ Odeyīrɛ Anyīyɛrɔ̄ ɔlɔjā ge̍ē wā ma̍, ala̍ ge̍ē 

nāa ɔjā ɔkla̍lɛhu̍ yī rīgā nīi i̍ ge̍ē chɔ̄chā ge̍ē gbo̍ ni̍ ma̍. 

5 Gala ɔgɔgu ɔla̍ā, ala̍ nīi - aye̍kre̍biya ma̍, ala̍ ā de otūlichō de anyāku̍ yī ala̍. 

Ala̍ wa̍a̍, ala̍ ā nāa ɔlɛmlɛ̍ɛ̍ tū la ohi̍ bāa ɔ̄pa̍ ma̍ nīi ala̍ ge̍ chrāa ɔ̍nyīnū ɛrɔ̄. O̍ 
lɛ lɔkɔ nīi Īpū Yī Ɔwɔ ka ma̍: “Ɔwɔ ē ta̍ lɛlā yī ɔlɛba̍achɛ; o̍ de uhwa ɔnɛ̄ɛhɛhi ē 
de ɔ̄chɛ nīi lɛ du̍mɔ̍ ma̍.” 

6 O̍ lɛ i̍ngɔ̍ɔ ma̍, ala̍ ā bī iyī ala̍ la ɔlɛmlɛ̍ɛ̍ ge̍ tū la abwɔ̄hu̍ ɔnɔ̄kɔ̄kū yī Ɔwɔ gɛ, 

hɛ̄ɛbɛ nīi anu̍ ɔlɔjā ge̍ bī ala̍ ga ichō yɛ̄grāa ɔnɛ̄ɛhɛhi yī anu̍ ɔlɔjā. 

7 Ala̍ ā tu̍ hi̍yɛ̄ngura yī lɛlā wa̍a̍ de Ɔwɔ nīi - ɔ̄chɛ odeyīrɛ ala̍ ma̍. 

8 Ala̍ ā kū grigri! Ala̍ ā deyī kōkū! Ɔngūwɛ̄gā, oluji yī ala̍ yɛ amu ē gāa bɛ̍bɛ̍ 

bāa wɔ̍ga̍ba̍ nīi yɛ ē hwɔnū, ē gāla̍ ɔjāha̍ ge̍ē ku̍ re̍ ma̍. 

9 Ala̍ yarɛ brii la ɔtū ode che Ɔwɔ ochōche. Ala̍ e̍e chɛ̄ de ɔ̍ ni̍ kpɛkpɛ. Ala̍ ā 

jo̍ōkū gɛ hīka aɛ̍nɛ̍ yī ala̍ Āchɛ Yī Ikra̍yisi nīi gblāa la ɛbɛha̍-ɛbɛha̍ wa̍a̍ ma̍ ē 
mi̍chi̍ ita nūma̍ i̍ngi̍ngɔ̍ɔ. 

10 Ɔwɔ ɔlɔjā nīi ē kɔ̄ lɛhi ɔha̍lɔha̍ wa̍a̍ ma̍, anu̍ hī ala̍ ɛra̍ wā ge̍ē nāa rīgā 

i̍mɔ̄mɛni̍ yī nū nīi hɔ̄ gala abɔ̄ yī Ikra̍yisi ma̍ a̍nɛ. Ala̍ ge̍ mi̍chi̍ i̍ngɔ̍ɔ yɛ̄grāa 
ɔha̍ pi̍nyɛ̍ o̍bū mɛ̍, Ɔwɔ ɔlɔjā ge̍ē ya̍ nīi ala̍ de ē hwɔhi hwɔhi ē gɔ̄grāa, ē ya̍ nīi 
ala̍ ē lɛ brii, ē lɛ wɔhu̍ ē ma̍ ɛbɛ ē tɛ̍ɛka ē ku̍ ajɛ. 

11 Wɔhu̍ ɔla̍ā ge̍ - iyī nū kpɛɛ ku yɛ̄grāa ɔha̍lɔha̍! O̍ ge̍ lɛ i̍ngɔ̍ɔ. 

12 Isiliba̍nūusi nīi n nāa anu̍ bāa ɔɔ̍nɛ̍ yī u ɔnɔ̄ngrɔ̄ɔ nīi n de ɔtū che ɔ̍ ma̍, anu̍ 

tū u wɔbɔ̄ yɛ ma̍ ē ta̍ īpū nūma̍ tɛ̄rɔ̄ hu ala̍ a̍nɛ. N chikpo̍ ge̍ē mla ala̍ ɔtū, ē tū 
itɛ̍ɛhi̍yɛ̍ hīka uhwa ɔnɛ̄ɛhɛhi lēchi̍ lēchi̍ nīi Ɔwɔ ē de ma̍ hɔ̄ ma̍ a̍nɛ. Ala̍ ā yarɛ 
brii la anu̍ gɛ. 

13 Ogrēeyī yī āchɛ yī Ɔwɔ nīi hɔ̄ la Iba̍bīlɔn nīi re̍ka aɛ̍nɛ̍ yī ala̍ nīi Ɔwɔ hōhu 

titi ma̍ tɛ̄rɔ̄ yī ɔma̍kpɔɔ hu ala̍. Ima̍aki - ɔyi̍ yī u titi tɛ̄rɔ̄ yī ɔma̍kpɔɔ hu ala̍ 
i̍ngi̍ngɔ̍ɔ. 

14 Ala̍ da ɔ̍nyīnū o̍be gɛnɛgɛnɛ la ɔhɔtū yī Āchɛ Yī Ikra̍yisi. Ibi̍īyē ogbodɔ̍dɔ̍ ge̍ 

- iyī ala̍ wa̍a̍ nīi - āchɛ yī Ikra̍yisi ma̍. 

2 Ipi̍ta 

2 Ipi̍ta 1 

1 Īpū nūma̍ bū la abɔ̄ yī ami Isa̍yi̍mɔ̄ɔn Ipi̍ta nīi - ɔ̍chɛ̍ ba̍la ɔlɛrɔ̄ yī Iji̍sɔ̄ɔsi 

Ikra̍yisi ma̍. N tɛ̄rɔ̄ nūma̍ hu ala̍ āchɛ nīi ɔtū ode chōche yī ala̍ de pīya ɔlamu 
ɔlamu gba̍a̍ bāa iyī alɔ ma̍. Wu̍chē oji̍ nɛ, Ɔwɔ yī alɔ ba̍la Iji̍sɔ̄ɔsi Ikra̍yisi nīi - 
Ɔhɔ̍ɔnyɛta̍ yī alɔ ma̍ de ɔla̍ā de alɔ wa̍a̍ bū lɛlā ɔlɛkpakpa ɔyɔ̍ɔ̄ya̍ yī nū a̍nɛ. 

2 Ɔpiyɛ ba̍la ogbodɔ̍dɔ̍ ge̍ - iyī ala̍ mwɛbɛ mwɛbɛ bū la ojo̍ōje̍ nīi ala̍ je̍ Ɔwɔ 

ba̍la Iji̍sɔ̄ɔsi nīi - Ādādā yī alɔ ma̍. 

3 Ɔwɔ bī wɔhu̍ nīi - iyī nū ma̍ de ɔjāha̍ ɔjāha̍ wa̍a̍ nīi alɔ ge̍ē bī lɛ ɔhɔ̄leyī la 

ɔpɔ̄pū yī nū ma̍ de alɔ mɛ̍. Ɔla̍ā ya̍ nīi alɔ je̍ Ɔwɔ ɔlɔjā nīi hī alɔ ɛra̍ wā ge̍ nāa 
rīgā ɔnɔ̄kɔ̄kū yī nū ba̍la lɛhi yī nū ma̍ a̍nɛ. 

4 Bū la ɔpɔ̄pū nūma̍, o̍ de ɔjā ɔnɔ̄kɔ̄kū ba̍la ɔlamu ɔlamu gba̍a̍ ɔla̍ā nīi o̍ 

choko̍o ma̍ de de alɔ mɛ̍. Bū la ɛjā nūma̍ wa̍a̍ nīi o̍ kɔ̄ de alɔ ma̍, o̍ ya̍ hɛ̄ɛbɛ nīi 
a̍hla̍ yī lɛlā ode ɔ̄chɛ chāajɛ yī yɛchɛ nūma̍ ge̍ē hɛ̍ ala̍ ē ga; ya̍ nīi ala̍ ge̍ē de ē 
gbla Ɔwɔ ɔlɔjā. 

5 Wu̍chē yī lɛlā nūma̍ pi̍i̍, ala̍ ā chɛ̄rī nīi ala̍ ge̍ de lɛhi ɔyɔ̍ɔ̄ya̍ ba̍ ɔtū ode 

chōche yī ala̍. Ala̍ ā de lɛlā ojo̍ōje̍ ka̍ka̍ ba̍ lɛhi ɔyɔ̍ɔ̄ya̍ ɔla̍ā. 

6 Ala̍ ā de ūkpɔ̄tū oku̍bī ba̍ lɛlā ojo̍ōje̍ ka̍ka̍ ɔla̍ā. Ala̍ ā de ɔtū ɔmɔ̄mla ba̍ 

ūkpɔ̄tū oku̍bī ɔla̍ā. Ala̍ ā de ɔpɔ̄pū yī lɛlā yī Ɔwɔ ɔyɔ̍ɔ̄ya̍ ba̍ ɔtū ɔmɔ̄mla ɔla̍ā. 

7 Ala̍ ā de ɔlɛyaya tāa ɔ̍nyīmɔ̄chɛ yī ala̍ ba̍ ɔpɔ̄pū yī lɛlā yī Ɔwɔ ɔyɔ̍ɔ̄ya̍ ɔla̍ā. 

Ala̍ ā de ɔhɔtū ba̍ ɔlɛyaya tāa ɔ̍nyīmɔ̄chɛ ɔla̍ā. 

8 Ala̍ ge̍ ya̍ ɛjā ɔlamu ɔlamu nūma̍ i̍ngɔ̍ɔ wa̍a̍ mwɛbɛ mwɛbɛ, e̍ ge̍ē ya̍ nīi ala̍ ē 

ya̍ hwɔhi hwɔhi ē ngrāa hwɔhi. E̍ ge̍ē ya̍ nīi ala̍ ē jo̍ōkū yī Iji̍sɔ̄ɔsi Ikra̍yisi, 
Ādādā yī alɔ la ɔgɔ̄grāa. Aa̍ - ɔjā ɔkwɔ̍ɔkɔ nīi ala̍ ge̍ lɛ a̍nɛ. 

9 Ɔ̄chɛ nīi i̍ ge̍ lɛ ɛjā nūma̍ i̍ngɔ̍ɔ ni̍, o̍ re̍ka ɔlɔjā mi̍yangla, kɛ̄ɛ o̍ u̍tu priyī. Ɔlɔjā 

de mwanyī hīka Ɔwɔ ɔ̍lɔ de lɛlā ɔdwɔ̄bi̍ ɔnɛ̄chɛ̄ yī anu̍ wa̍a̍ na hunū mɛ̍. 

10 O̍ lɛ i̍ngɔ̍ɔ ma̍, aɛ̍nɛ̍ yī u, ala̍ ā chɛ̄rī gba̍a̍ hɛ̄ɛbɛ nīi ala̍ ge̍ chabɔ̄ hīka Ɔwɔ 

hī ala̍ ɛra̍, hu ala̍ ohōhu a̍nɛ. Ala̍ ge̍ yɛ̍ɛ̄lā nūma̍ i̍ngɔ̍ɔ wa̍a̍, ɔ̍lɔma̍ ala̍ i̍ ge̍ē 
gwāajɛ ge̍ē gbo̍ ni̍. 

11 Bū la ɔpɔ̄pū nūma̍, Ɔwɔ ge̍ē de wɔhu̍ nīi gɔ̄grāa ma̍ ē de ala̍ nīi ala̍ ē chɛ̄ 

gāa ɛbɛ yī Ɔchwɔ̄lɛ̍ Oro̍ōre̍ ku yɛ̄grāa i̍mɔ̄mɛni̍ yī Ādādā yī alɔ ba̍la Ɔhɔ̍ɔnyɛta̍ 
yī alɔ, Iji̍sɔ̄ɔsi Ikra̍yisi. 

12 Ochi̍chi̍ yī lɛlā nūma̍ - ohu̍ nīi n ē bla ala̍ lɛlā nūma̍ wa̍a̍ myɛ̄grāa-myɛ̄grāa 

a̍nɛ, nɛ̄ni̍, ala̍ jo̍ōkū yī lɛlā nūma̍ i̍ngɔ̍ɔ mɛ̍. Ala̍ chī gba̍a hɔ̄ abɔ̍ɔ brii lɛlā olēchi̍ 
lēchi̍ nīi ala̍ nāa ma̍. 

13 N gbɛri̍ya̍ hīka o̍ ngma̍ nīi n ē ya̍ nīi ala̍ ē bla lɛlā ɛla̍ā i̍ngɔ̍ɔ myɛ̄grāa-

myɛ̄grāa, nīi n e̍e hɔ̄ ma̍ la eyī ma̍. 

14 N jo̍ōkū hīka yɛ̄grāa ɔha̍ pi̍nyɛ̍ u̍uma, n ge̍ē pīya ē hī ibi̍īyē nūma̍ nīi ē 

ko̍ōku̍ mɛ ma̍. Ādādā yī alɔ, Iji̍sɔ̄ɔsi Ikra̍yisi ɔlɔjā koko̍o de u i̍ngɔ̍ɔ hwōō. 

15 O̍ lɛ i̍ngɔ̍ɔ ma̍, n ge̍ē chɛ̄rī la wɔhu̍ yī u wa̍a̍ hɛ̄ɛbɛ ē gāla̍ ɔpɔ̄pū ɔha̍ ē de 

ala̍, hɛ̄ɛbɛ nīi ala̍ ē bla lɛlā nūma̍ myɛ̄grāa-myɛ̄grāa nīi n ge̍ pīyaku̍ ma̍. 

16 Lɛlā yī rīgā yī ɔwɔ̄wā ba̍la wɔhu̍ yī Ādādā yī alɔ Iji̍sɔ̄ɔsi Ikra̍yisi nīi alɔ ya̍ nīi 

ala̍ jo̍ōkū ma̍, i̍ wɔ̄chā ɔha̍ ji nīi āchɛ̄ɛchɛ matū ma̍ ni̍. Alɔ ma̍ rīgā yī nū nūma̍ 
la eyī ɛpɛpa yī alɔ. 

17 Alɔ hɔ̄ abɔ̍ɔ la ajɛ nīi Ɔwɔ A̍dā de otūlichō ba̍la rīgā ɔnɔ̄kɔ̄kū de ɔ̍ ma̍. 

Yɛ̄grāa ɔla̍ā Ɔwɔ nīi - Ādādā Yī Rīgā wa̍a̍ ma̍ ka grāa anu̍ hīka, “Ɔyi̍ otōtū yī 
ami ɔlɔjā hɔ̄ ma̍ a̍nɛ. N lɛ ɔwɔ̄wīyā gba̍a̍ ba̍la anu̍.” 

18 Alɔ ɛlɛjā bī arɔ̄ po̍ ɔkɔlɛ̄lā nūma̍ bū la ichō a̍nɛ. Yɛ̄grāa ɔla̍ā, alɔ gblāa abɔ̍ɔ 

tāa anu̍ la ichō yī yɛwu ɔla̍ā. 

19 Bū la ɛbɛ ɔla̍ā, alɔ de ɔtū che brii ga iyɔ̄bū iyɔ̄bū bū la lɛlā ɔla̍ā nīi āchɛ 

ɔkɛrɔ̄ yī Ɔwɔ koko̍o ma̍. Ala̍ ge̍ē ya̍ hwɔhi gba̍a̍ nīi o̍ ge̍ re̍ka ala̍ deyīku lɛlā 
ɔla̍ā. Wu̍chē oji̍ nɛ, anu̍ - otīnīkā nīi yɛ ē fi̍yajɛ la ɛbɛ odobū a̍nɛ. Ɛbɛ odobū 
ɔla̍ā chī ge̍ē hɔ̄ i̍ngɔ̍ɔ kpɛɛ nīi Eyī Ɔnyɔ̄nyā ɔla̍ā ba̍la I̍nyi̍nyɔ̍ɔwīyā Yī 
Obūrɔ̍ɔ̄chī ɔla̍ā ge̍ē fi̍yajɛ la ūkpɔ̄tū yī ala̍ o̍bū. 

20 Onīi - ɔka̍ka̍ yī nū ma̍, ala̍ ā jo̍ōkū gɛ hīka ɔ̄chɔ̄chɛ i̍ ē ka ochi̍chi̍ yī wɔmu 

ɔmɔ̍ɔ̄ma̍ nīi tū la Īpū Yī Ɔwɔ ma̍ la abɔ̄ yī anu̍ ɔlɔjā mɛ ni̍. 

21 Wu̍chē oji̍ nɛ, ɛrɔ̄ nīi tū la wɔmu ɔmɔ̍ɔ̄ma̍ ma̍, i̍ ɔ̄chɛ̄ɛchɛ ɔlɔjā chikpo̍ ge̍ē ka 

i̍ngɔ̍ɔ a̍ni̍. Āchɛ̄ɛchɛ ē ka ɛrɔ̄ yī Ɔwɔ i̍ngɔ̍ɔ ma̍, Uhu Ɔnɛ̄ɛhɛhi Yī Ɔwɔ ē ya̍ nīi e̍ 
ē ka a̍nɛ. 

2 Ipi̍ta 2 

1 I̍chɔ̍lɔ, alwɔmu nīi ē warīmɛ̄ ka aɛ̍lɛ ē ka ɛrɔ̄ yī Ɔwɔ ma̍ wā ge̍ tū la olo̍ōlo̍ yī 

āchɛ. I̍ngi̍ngɔ̍ɔ nīi āchɛ ongū āchɛ lɛlā arīmɛ̄ ge̍ē wā tū la olo̍ōlo̍ yī ala̍ a̍nɛ. E̍ 
ge̍ē bī lɛlā ongōngū ɛha̍ nīi i̍ olēchi̍ lēchi̍ ni̍ nīi ge̍ē ti̍ya ɛbɛ ē tū ma̍ ē wā. E̍ 
ge̍ē hi̍hi̍yo̍ Abā yī wā nīi de wa̍ hīya lɛfiyɛ ma̍. Bū la ɛbɛ ɔla̍ā, e̍ ge̍ē bī ɔchāajɛ 
ge̍ē de iyī wā ɔpɔ̄ɔpɛ̄. 

2 O̍ ge̍ē lɔ̄lɛ i̍ngɔ̍ɔ nyaa ma̍, āchɛ ɛha̍ yɛ̄mɛ̄mɛ̄ chī ge̍ē pīya ē ku ɔpɔ̄pū oliwēyī 

iwēyī yī wā ɔla̍ā. Wu̍chē yī abɔ̄lɛ̄lā yī wā ɔla̍ā, āchɛ ge̍ē ka ɔdwɔ̄bi̍ yī Ɔpɔ̄pū Yī 
Lɛlā Lēchi̍ nūma̍. 

3 Bū la ānyānyi yī wā, āchɛ ongū āchɛ lɛlā yī arīmɛ̄ nūma̍ ge̍ē lɛ ɛpiyabuna la 

wɔ̄chā ɔlamu ɔla̍ā nīi e̍ ē matū ma̍. Olihiyo nīi ge̍ē hɛ̍ wā lɛpɔ̄ ma̍ tībi̍īyē lɔ̄lā 
gbi̍chɛ gbi̍chɛ mɛ̍. Ɔ̄chɛ nīi chī ge̍ē de wa̍ ā chāajɛ ma̍ i̍ ē gbwɔlā ni̍. 

4 Ayɛ̍ɛ̄chɛ̄rɔ̄ yī Ɔwɔ nīi yɛ̍ɛ̄lā ɔdwɔ̄bi̍ ma̍, Ɔwɔ i̍ pi̍ye̍mā hī wā ni̍. O̍ kpo̍ wā 

chīyētū la ɔla̍ la ayekū oli̍gba̍o̍, de agba̍ tū wā gblāa abɔ̍ɔ la ɛbɛ odobū ɔla̍ā, 
kpɛɛ gbo̍ Ɔ̄chī Nīi Ɔwɔ Ge̍ē Hlɛ̍ɛ̄pɔ̄ Ma̍. 

5 Ɔwɔ i̍ pi̍ye̍mā hī yɛchɛ oli̍chɔ̍lɔ ɔla̍ā ni̍. O̍ de yɛchɛ i̍je̍ Ɔwɔ ni̍ ɔla̍ā chāajɛ la 

Yenyi Ɔhɛ̍rɛ̍ ɔla̍ā. Ino̍a nīi - ɔ̄chɛ ɔkɛlā ɔlɛkpakpa yī Ɔwɔ ma̍, anu̍ nīi Ɔwɔ de ɔ̍ 
hɛ̍ta̍ ba̍la āchɛ arāapa ɛha̍ a̍nɛ. 

6 Ipwo̍gra yī Isɔ̍dɔm ba̍la Igomo̍ra titi, Ɔwɔ de wa̍ chāajɛ la ɔla̍. O̍ ya̍ tāa aa̍ 

bāa igbla yī lɛlā nīi ge̍ē ya̍ āchɛ i̍je̍ Ɔwɔ ni̍ ma̍. 

7 O̍ chī de Ilɔ̍ɔti wu̍ ngmɛ̍ɛchɛ ke̍e̍; wu̍chē oji̍ nɛ, anu̍ ma̍ - ɔ̄chɛ ɔnɛ̄ɛhɛhi nɛ. 

Abɔ̄lɛ̄lā ɔdwɔ̄bi̍ yī āchɛ ɛdwɔ̄bi̍ ɛla̍ā ē ti̍ya anu̍ ūkpɔ̄tū tū kpɛ̍ɛji. 

8 Anu̍ nīi - ɔ̄chɛ ɔnɛ̄ɛhɛhi hɔ̄ abɔ̍ɔ la olo̍ōlo̍ yī wā mɔ̄chī mɔ̄chī yɛ ē ma̍ lɛlā wa̍a̍ 

nīi e̍ ē ya̍ ma̍ gba̍a po̍ōpo̍ la arɔ̄ ma̍ abɔ̄lɛ̄lā ɔdwɔ̄bi̍ yī wā bīya anu̍ ūkpɔ̄tū 
ɔnɛ̄ɛhɛhi yī nū ɔla̍ā kpɛ̍ɛji. 

9 Wu̍chē yī ɔla̍ā, āchɛ nīi ē ya̍ ɔgu yī lɛlā yī Ɔwɔ ma̍, Ādā ɔlɔjā jo̍ōkū lɔkɔ nīi o̍ 

ge̍ē wu̍ āā bīyɛchɛ ē hī ichi̍ ma̍. Āchɛ ɔyɛ̍ɛ̄lā abi̍ ma̍, o̍ jo̍ōkū lɔkɔ nīi o̍ ge̍ē ku̍ 
wā tū abɔ̍ɔ la ichi̍ kpɛɛ ē gbo̍ Ɔ̄chī Nīi Ɔwɔ Ge̍ē Hlɛ̍ɛ̄pɔ̄ Ma̍. 

10 Āchɛ ɛla̍ā pi̍i̍ nīi tɔ̍ɔkɔ yī Ɔwɔ chōo̍chē kwɔgu yī ya̍chi yī lɛlā nīi aa̍ ɛlɛjā 

chikpo̍ ma̍ nɛ. Aa̍ āchɛ ongū āchɛ lɛlā yī arīmɛ̄ ɛla̍ā ma̍ yɛ ē mlɔtū kpɔ̍ɔ̍ gba̍a 
yɛ ē nāa iyī wā ke̍ke̍ni̍. E̍ i̍ ē chɛ̄ de otūlichō de ayɛ̍ɛ̄chɛ̄rɔ̄ ɛnɛ̄ɛhɛhi nīi gblāa la 
ichō ma̍ ni̍ chōo̍chē pra̍a aa̍ ɛcha̍ ji. 

11 Ayɛ̍ɛ̄chɛ̄rɔ̄ yī Ɔwɔ nīi lwɔhu̍ gba̍a ja̍ga̍ba̍ ga āchɛ ongū lɛlā arīmɛ̄ ɛla̍ā ɔgɔ̄ga 

pɛtɛpɛtɛ ma̍ i̍ chī gāa ge̍ koko̍o yī lɛlā yī wā pra̍a aa̍ ɛcha̍ la īkprī yī Ɔwɔ je̍ ni̍. 

12 Āchɛ nūma̍ ma̍ ē yɛ̍ɛ̄lā ji i̍ ē gbɛri̍ya̍ o̍bū ni̍. E̍ lɛ bāa ɛbɛ̍la̍chi̍ ma̍. E̍ ma wa̍ 

gblāa ji bāa ɛbɛ̍ nīi āchɛ ku̍ ge̍ē ngmo̍ ma̍. Ɔjā nīi āchɛ nūma̍ i̍ ge̍ jo̍ōje̍ ochi̍chi̍ 
yī nū ni̍, e̍ ē pra̍a anu̍ ɛcha̍ ji. Ɔwɔ ge̍ē de wa̍ chāajɛ bāa ɛbɛ̍la̍chi̍ ma̍. 

13 O̍ ge̍ē kla̍ āā ure̍ la ichi̍ ɔmɔ̍ɔ̄ma̍ wu̍chē yī ichi̍ ɔmɔ̍ɔ̄ma̍ nīi e̍ ta̍tu̍tu̍ yī nū 

ma̍. Ɔjā nīi lɛ wa̍ wɔnyɛ la ɔya̍ gēdēgēdē ma̍ ya̍chi yī lɛlā nīi ibi̍īyē yī aa̍ ɛlɛjā 
chikpo̍ ma̍ nɛ. E̍ ē wā ge̍ē tābɔ̄ yī ojōre̍ ba̍la ala̍ ma̍, liwēyī ba̍la i̍hi̍ya̍ ke̍e̍ nīi e̍ 
bī wā la olo̍ōlo̍ yī ala̍ a̍nɛ. O̍ ē lɛ wa̍ wɔnyɔnyɛ nīi e̍ ē gblāa abɔ̍ɔ ē gla̍ ala̍ ma̍. 

14 Ɔjɔ̄jā i̍ gba̍a lɛ wa̍ wɔnyɛ bāa alu̍mūda̍rī anyā la ɔmɔ̍ɔ̄ma̍ gɛ ni̍. Odīyenyi yī 

lɛlā ɔdwɔ̄bi̍ ɔyɔ̍ɔ̄ya̍ i̍ ē hīya aa̍ ɔhɔ̄hīya ni̍. E̍ bī āchɛ ɔlɛkwīkwī ge̍ē gblɛda. 
Ūkpɔ̄tū yī wā wa̍a̍ lā de ānyānyi ɔyɔ̍ɔ̄ya̍. Ɔwɔ gbo wa̍ yɛka mɛ̍! 

15 E̍ pīya hī ɔpɔ̄pū ɔlɛkpakpa gāa ge̍ pīyēbi̍ mɛ̍. E̍ ga la ɔpɔ̄pū nīi Iba̍lāam ɔyi̍ 

yī Ibɔ̍sɔ ga ma̍ mɛ̍. Iba̍lāam chikpo̍ ge̍ē yɛ̍ɛ̄lā ɔdwɔ̄bi̍ wu̍chē yī wɔnyɛ yī okpo. 

16 Ɔwɔ ka alābi̍ tāa anu̍ wu̍chē yī lɛlā ɔdwɔ̄bi̍ yī nū ɔla̍ā. Ɛbɛ̍ obīho̍ nīi gwōko̍o 

ma̍ ka lɛlā tū ɔkɔ bāa ɔ̄chɛ̄ɛchɛ ma̍ tāa anu̍, ya̍ nīi ɔ̄chɛ ɔkɛrɔ̄ yī Ɔwɔ nūma̍ 
pi̍ye̍mā lɛlā yɛ̍lɛ̍ nīi o̍ yɛ ge̍ ya̍ ma̍. 

17 Āchɛ nūma̍ wa̍a̍ lɛ bāa ribu̍ ɔngmɔ̍ɔ̄ngma̍ nīi de ngmo̍ ma̍. E̍ lɛ bāa ye̍bu̍ 

ɔha̍ nīi ahuhu ɔnɔ̄kɔ̄kū gū ɔ̍ duu pīya ma̍. Ɔwɔ ya̍ ɛbɛ lɔ̄lā abɔ̍ɔ de wa̍ la ɛbɛ 
odobū ka̍ka̍ yī ayekū oli̍gba̍o̍ mɛ̍. 

18 E̍ ē koko̍o yī lɛlā yī ɛba̍achɛ ba̍la i̍bobo yī wā ɔla̍ā de āchɛ. E̍ ē bī ya̍chi yī 

lɛlā ɔyɔ̍ɔ̄ya̍ yī aa̍ ɛlɛjā ɔla̍ā trɛ̍ɛda ē ku̍ āchɛ nīi - e̍e yɛ ē gwɛ̍ɛnya ɔgwɔ̍ɔ̄gwa̍ ē 
hī olo̍ōlo̍ yī alya̍chi ma̍. 

19 E̍ choko̍o yī ode āchɛ hɛ̍ta̍ hī lɛfiyɛ, aa̍ ɛlɛjā chī - afiyɛ yī lɛlā nīi e̍ ē ya̍ nīi 

ge̍ē de wa̍ ē chāajɛ ma̍ nɛ. Ɔjāha̍ ɔjāha̍ nīi ge̍ de ɔ̄chɛ kla̍ mɛ̍, o̍ re̍ka ɔlɔjā - 
ɔfiyɛ yī ɔjā ɔla̍ā bɛ̍ɛ̄nɛ̄ nɛ. 

20 Āchɛ ge̍ ku̍ gwɛ̍ɛnya hī ɛjā ode yɛchɛ gbi̍ya̍chi ɛla̍ā bū la ojo̍ōje̍ nīi e̍ je̍ 

Ādādā yī alɔ ba̍la Ɔhɔ̍ɔnyɛta̍ yī alɔ Iji̍sɔ̄ɔsi Ikra̍yisi ma̍, nīi ɛjā ɛla̍ā ge̍ chōo̍chē 
de āchɛ ɛlɛjā ku̍, de wa̍ kla̍ ke̍e̍ bɛ̍ɛ? Lēchi̍, o̍ re̍ka e̍ tū la ɔdwɔ̄bi̍ ɔdwɔnyɛ 
u̍ma̍ama la ogwīihi nūma̍ hɛ̍ ɔrāarāa pɛtɛpɛtɛ. 

21 O̍ ge̍ re̍ka e̍ i̍ je̍ ɔpɔ̄pū ɔlɛkpakpa yī Ɔwɔ nūma̍ ni̍ nɛ, o̍ ge̍ hwɔhi fi̍yɛ̍. 

Onūma̍, e̍ chī de ɔ̍ je̍, o̍bū chōo̍chē pīya hī lɛlā ɔnɛ̄ɛhɛhi nīi Ɔwɔ ka ɛ̍lɛ ge̍ ya̍ 
nīi Ɔwɔ de de wa̍ ma̍! 

22 Lɛlā yī wā nūma̍ ya̍ nīi wɔ̄chīije ɛpa nūma̍ de pīya ichɛ̄ɛhi: “Yoō gba agba, o̍ 

ē chōo̍chē kpo̍ agba yī nū re̍. A de eko̍oba gwīyē, o̍ ē chōo̍chē ge̍ē mi̍ya a̍ru̍.” 

2 Ipi̍ta 3 

1 Aɛ̍ɛya ami lēchi̍ lēchi̍! Īpū ɔmɛpa hɔ̄ ma̍ nīi n yɛ ē ta̍ tɛ̄rɔ̄ hu ala̍ a̍nɛ. Lipu̍ yī 

īpū ɛpɛpa nūma̍, n yɛ ē chɛ̄rī hīka n ge̍ē de ɛri̍ya̍ yī lɛlā olēchi̍ lēchi̍ nīi tū la 
ūkpɔ̄tū yī ala̍ ma̍ hye̍ēyī bū la ɔbla ala̍ ɔbɔ̄bla. 

2 N chikpo̍ nīi ala̍ ge̍ē bla lɛlā yī āchɛ ɛnɛ̄ɛhɛhi nīi ē ka ɛrɔ̄ yī Ɔwɔ i̍chɔ̍lɔ ma̍. N 

chikpo̍ nīi ala̍ ge̍ bla lɛlā nīi Ādādā yī alɔ ba̍la Ɔhɔ̍ɔnyɛta̍ yī alɔ ka nīi alɛrɔ̄ yī 
nū bī wā ge̍ ka de ala̍ ma̍. 

3 La ɔrāarāa yī nū, ala̍ ā lɛ ɔbɔ̄bla gɛ hīka ɔ̄chī ogwīihi, āchɛ nīi ɔhɔ̄leyī yī wā 

wa̍a̍ lā de ɛjā nīi aa̍ ɛlɛjā chikpo̍ ma̍ ge̍ē wā. E̍ ge̍ē bī ala̍ ē ya̍. 

4 E̍ ge̍ē da ala̍ hīka, “Je̍ka o̍ choko̍o ka anɔ̍lɔ ge̍ē wā? O̍ chī kɔ̍ɔ̄ gɛ? Ɔ̍kɔ̄kū yī 

alɔ wa̍a̍ pīyaku̍ kwɛ̍ɛjī mɛ̍; ɔjāha̍ ɔjāha̍ wa̍a̍ chī e̍e lɛ lɔkɔkɔ nīi o̍ lɛ nīi yɛchɛ 
wu̍tu ma̍ we̍.” 

5 E̍ yɛ ē mɔ̍ɔ̄ma̍chi̍ ge̍ē gwēyī gbo̍o̍ hī lɛlā olēchi̍ lēchi̍ nūma̍. Ɔwɔ ya̍ ichō 

ba̍la ajɛ gbi̍chɛ gbi̍chɛ bū lɛlā yī oko̍o yī nū. O̍ bī yenyi ya̍ ajɛ la ɔprɛ̍ɛpa yī 
yenyi. 

6 Bū la yenyi nūma̍ nīi Yenyi Ɔhɛ̍rɛ̍ ɔla̍ā de yɛchɛ oli̍chɔ̍lɔ chāajɛ a̍nɛ. 

7 Ajɛ ba̍la ichō nīi hɔ̄ u̍ma̍ama ma̍, Ɔwɔ de wa̍ gbōgbō bū la lɛlā yī oko̍o yī nū. 

O̍ de wa̍ gbōgbō gbo̍ Ɔ̄chī Yī Lɛpɔ̄, o̍bū nīi o̍ ge̍ē de wa̍ ē chāajɛ la ɔla̍. Āchɛ 
nīi i̍ ya̍ ɔpɔ̄pū yī lɛlā yī Ɔwɔ ni̍ ma̍, o̍ ge̍ē de wa̍ ē chāajɛ tɛri̍tɛri̍. 

8 Aɛ̍ɛya ami! Ala̍ e̍e mwanyī yī lɛlā ūkpo̍he nūma̍ ni̍: Ɔ̄chī ūkpo̍he kɛ̄ɛ u̍nu̍nɔ 

lɛ̍yi̍ i̍ hɔ̄ɔ̄hɔ̄ la īkprī yī Ādā Nīi - Ɔwɔ Ma̍ ni̍. Ɛpɛpa jɔ̄ɔ̄jɛ̄ la īkprī yī nū. 

9 Ādā i̍ yɛ ē yi̍irwɛ ē tū lɛlā nīi o̍ choko̍o ma̍ lɔkɔ nīi āchɛ ɛha̍ gbɛri̍ya̍ ma̍ ni̍. 

Ɔkɔkɔ ɔla̍ā, ɔtū nīi o̍ yɛ ē mla kpɔ̍ɔ̍ a̍nɛ. Wu̍chē oji̍ nɛ, o̍ i̍ chikpo̍ nīi ɔ̄chɔ̄chɛ 
ge̍ de chāajɛ ni̍. O̍ chikpo̍ nīi āchɛ wa̍a̍ ge̍ pīyabɔ̄ta̍ hī lɛlā ɔdwɔ̄bi̍ ɔyɔ̍ɔ̄ya̍ yī 
wā. 

10 Ɔ̄chī Yī Ɔwɔ̄wā Yī Ādā ge̍ē bū lwɛ̍ɛ̍ bāa uwī ma̍. I̍chi̍chɛ ɔla̍ā, ichō wa̍a̍ ge̍ē 

mɛ cha̍cha̍; o̍ ge̍ē ya̍ ojiya bāa ahuhu ma̍. Aa̍ i̍nyi̍nyɔ̍ɔwīyā nīi gblāa abɔ̍ɔ la 
ichō wa̍a̍ ma̍ ge̍ē wɔla̍ ē hunū cha̍cha̍. Ajɛ nūma̍ ba̍la ɛjā wa̍a̍ nīi hɔ̄ la anu̍ ma̍ 
ge̍ē mɛ prɛ̍prɛ̍. 

11 Ɛjā nūma̍ wa̍a̍ ge̍ē de ē chāajɛ i̍ngɔ̍ɔ ma̍, ita yī āchɛ ɔna̍ ngma̍ nīi ala̍ ge̍ē 

wɛ ma̍? Ɔhɔ̄leyī yī ala̍ ge̍ lɛ cha̍ri̍cha̍ri̍, de iyī ala̍ kwɔbɔ̄ de Ɔwɔ. 

12 Ala̍ ā gbēyī yī Ɔ̄chī Ɔkwɛ̍ɛjī Nīi Ɔwɔ De Lā Ma̍, ya̍ lɛbɛ nīi o̍ ge̍ hli̍kpa̍ gbajɛ, 

I̍chi̍chɛ ɔla̍ā nīi ichō wa̍a̍ ge̍ē de ē wɔla̍ wa̍a̍ ē hunū a̍nɛ. Aa̍ i̍nyi̍nyɔ̍ɔwīyā nīi 
gblāa la ichō ma̍ ge̍ē de ē ji ē hunū la ɔhɛ̍puu yī ɔla̍ ɔla̍ā. 

13 Alɔ chī yɛ ē gbēyī yī ɔjā nīi Ɔwɔ choko̍o ma̍: Ichō onīpīpɛ̄ ba̍la ajɛ onīpīpɛ̄ - 

ɛbɛ nīi ɔlɛkpakpa twɔ̄lɛ̍ ma̍ nɛ. 

14 O̍ lɛ i̍ngɔ̍ɔ ma̍, aɛ̍ɛya ami! Ala̍ ge̍ē gbēyī yī Ɔ̄chī Ɔla̍ā ma̍, ala̍ ā de iyī ala̍ lā 

cha̍ri̍cha̍ri̍ hwɔhi hwɔhi. Ala̍ e̍e tū ābī ɔha̍lɔha̍ la īkprī yī Ɔwɔ ni̍, nīi ala̍ ge̍ hɔ̄ 
la ogbodɔ̍dɔ̍ ba̍la anu̍. 

15 Ala̍ ā kwɛ̍ri̍ya̍tū Ādādā yī alɔ lɔkɔ nīi o̍ mlɔtū kpɔ̍ɔ̍ hɛ̄ɛbɛ nīi ala̍ ge̍ē lɛ ɔhɛ̍ta̍ 

ma̍ gɛ. Ipɔ̍ɔli nīi - ɔɔ̍nɛ̍ yī alɔ ɔnɔ̄ngrɔ̄ɔ la olēchi̍ lēchi̍ ma̍ ka i̍ngɔ̍ɔ de ala̍ la īpū 
yī nū nīi o̍ ta̍ tɛ̄rɔ̄ hu ala̍ ma̍. Lɛlā ojo̍ōje̍ nīi Ɔwɔ de de ɔ̍ ma̍ nīi o̍ ē bī ka lɛlā 
ɔla̍ā de ala̍ a̍nɛ. 

16 Myɛ̄grāa-myɛ̄grāa nīi o̍ ge̍ yɛ ē ta̍ īpū wu̍chē yī lɛlā nūma̍, i̍ngi̍ngɔ̍ɔ nīi o̍ ē 

ka a̍nɛ. Lɛlā ɛha̍ abɔ̍ɔ lipu̍ yī īpū yī nū ɛla̍ā lichi̍chi̍. Egbodra ɛha̍ ba̍la āchɛ ɛha̍ 
nīi lɛhu̍ yī wā i̍ lɛ kpakpa ni̍ ma̍ e̍ ē chikpo̍ ge̍ē de ochi̍chi̍ yī lɛlā yī nū bīya. 
I̍ngi̍ngɔ̍ɔ nīi e̍ ē chikpo̍ ge̍ē de ochi̍chi̍ yī Īpū Yī Ɔwɔ ehēhī bīya a̍nɛ. Bū la ɛbɛ 
ɔla̍ā, ɔchāajɛ yī aa̍ ɛlɛjā bī aa̍ a̍nɛ. 

17 Aɛ̍ɛya ami! Ala̍ ma̍, e̍ de koko̍o de ala̍ i̍ngɔ̍ɔ mɛ̍. O̍ lɛ i̍ngɔ̍ɔ ma̍, ala̍ ā gbō iyī 

ala̍ gɛ, hɛ̄ɛbɛ nīi lɛlā yī āchɛ ɔyɛ̍ɛ̄lā ji̍gījigī ge̍ e̍e bī ala̍ pīya hī ɛbɛ nīi ala̍ yarɛ 
brii ma̍ ni̍. 

18 Ala̍ ā jɛ̄ ga iyɔ̄bū iyɔ̄bū la uhwa ɔnɛ̄ɛhɛhi ba̍la lɛlā ojo̍ōje̍ yī Iji̍sɔ̄ɔsi Ikra̍yisi nīi 

- Ādādā yī alɔ ba̍la Ɔhɔ̍ɔnyɛta̍ yī alɔ ma̍ gɛ. Rīgā ɔla̍ā ge̍ iyī nū u̍ma̍ama kpɛɛ 
ge̍ ku yɛ̄grāa ɔha̍lɔha̍. O̍ ge̍ lɛ i̍ngɔ̍ɔ. 

1 Ijɔ̍ɔn 

1 Ijɔ̍ɔn 1 

1 Lɛlā nīi ē de ɔhɔ̄leyī de āchɛ ma̍ hɔ̄ gbi̍chɛ gbi̍chɛ bū la owu̍tu pɛtɛɛ. Alɔ 

plɛ̍ɛ̄lā yī oko̍o yī nū. Alɔ ma̍ ɔ̄ la eyī ɛpɛpa yī alɔ. Alɔ ma̍ ɔ̄ de abɔ̄ gwō ɔ̄. Lɛlā 
ɔla̍ā nīi de ɔhɔ̄leyī ma̍ nīi alɔ yɛ ma̍ ē ta̍ īpū yī nū tɛ̄rɔ̄ hu ala̍ a̍nɛ. 

2 Ɔhɔ̄leyī ɔla̍ā de pīya ɔjā ɔma̍ la eyī nīi alɔ ma̍ ɔ̄. Alɔ - alitɛ̍ɛhi̍yɛ̍ nɛ, aa̍ nīi alɔ 

yɛ ma̍ ē koko̍o yī lɛlā yī ɔhɔ̄leyī i̍mɔ̄mɛni̍ ɔla̍ā de ala̍ a̍nɛ. Ɔhɔ̄leyī ɔla̍ā hɔ̄ ba̍la 
Ɔwɔ A̍dā o̍bū nīi o̍ de chabɔ̄ hu̍ alɔ a̍nɛ. 

3 Lɛlā nīi alɔ ma̍ la eyī gba̍a po̍ la arɔ̄ ma̍ nīi alɔ yɛ ma̍ ē ka ē de ala̍ a̍nɛ; 

hɛ̄ɛbɛ nīi ala̍ ge̍ē tū ribi nūma̍ nīi alɔ tū tāa Ɔwɔ A̍dā ba̍la Ɔyi̍ yī nū Iji̍sɔ̄ɔsi 
Ikra̍yisi ma̍. 

4 Alɔ ta̍ īpū nūma̍ tɛ̄rɔ̄ hu ala̍ hɛ̄ɛbɛ nīi ɔwɔ̄wīyā yī ala̍ ge̍ē gɔ̄grāa. 

5 Ɛrɔ̄ nīi alɔ po̍ la oko̍o yī Ɔyi̍ yī nū nīi alɔ yɛ ē koko̍o ē de ala̍ ma̍ hɔ̄ ma̍ a̍nɛ: 

Ɔwɔ re̍ka ɔla̍ ɔmyɛ̍ma̍ a̍nɛ. Ɛbɛ odobū ɔha̍lɔha̍ i̍ hɔ̄ la anu̍ ni̍. 

6 Alɔ ge̍ ka hīka alɔ tū ribi tāa anu̍, nīi alɔ ge̍ hɔ̄ la ɛbɛ odobū, ɔ̍lɔma̍ o̍ re̍ka alɔ 

yɛ ē warīmɛ̄ yī oko̍o ba̍la iyī lɛlā ɔyɔ̍ɔ̄ya̍. 

7 Alɔ ge̍ chī hɔ̄ la ɛbɛ ɔlɛgēdēgēdē bɔ̄ɔkɔ nīi Ɔwɔ ɔlɔjā hɔ̄ ma̍, o̍ re̍ka alɔ tū ribi 

ba̍la ɔ̍nyīnū ichɛ̄ɛhi. Bū la ɛbɛ ɔla̍ā, yeyī yī ɔpīyaku̍ yī Iji̍sɔ̄ɔsi Ikra̍yisi, Ɔyi̍ yī nū 
ge̍ē de lɛlā ɔdwɔ̄bi̍ yī alɔ ē na hunū ke̍e̍. 

8 Alɔ ge̍ chī ka hīka lɛlā ɔdwɔ̄bi̍ ɔha̍lɔha̍ i̍ hɔ̄ la ibi̍īyē yī alɔ ni̍, alɔ yɛ ē gla iyī 

alɔ. O̍ re̍ka lɛlā olēchi̍-lēchi̍ i̍ hɔ̄ la ibi̍īyē yī alɔ ni̍. 

9 Alɔ ge̍ chī de lɛlā ɔdwɔ̄bi̍ yī alɔ ka hi̍yɛchɛ de Ɔwɔ, o̍ ge̍ē de oko̍o ochōche 

yī nū gbō; o̍ ge̍ē yɛ̍ɛ̄lā nīi lɛ kpakpa ma̍. O̍ ge̍ē de lɛlā ɔdwɔ̄bi̍ yī alɔ ē kɔ̄ de 
alɔ, ē ya̍ nīi alɔ ē de ē lɛ cha̍ri̍cha̍ri̍ hī lɛlā abi̍ yī alɔ wa̍a̍. 

10 Alɔ ge̍ chī ka hīka alɔ i̍ yɛ̍ɛ̄lā abi̍ je̍ ni̍, ɔ̍lɔma̍ alɔ yɛ ē de Ɔwɔ ē pīya ɔlarīmɛ̄. 

Ɔla̍ā re̍ka lɛlā yī nū i̍ hɔ̄ la ūkpɔ̄tū yī alɔ ni̍. 

1 Ijɔ̍ɔn 2 

1 Ayi̍ yī u! N yɛ ē ta̍ īpū nūma̍ tɛ̄rɔ̄ hu ala̍ hɛ̄ɛbɛ nīi ala̍ ge̍ē hwābɔ̄ hī lɛlā 

ɔdwɔ̄bi̍ ɔyɔ̍ɔ̄ya̍. Ɔ̄chɛ ɔha̍ ge̍ chī yɛ̍ɛ̄lā ɔdwɔ̄bi̍, alɔ lɛ ɔ̄chɛ ɔra̍ābɔ̄ yī lɛlā de Ādā 
de alɔ mɛ̍. Iji̍sɔ̄ɔsi Ikra̍yisi nīi - ɔ̄chɛ ɔlɛkpakpa gɔ̄grāa ma̍ nɛ. 

2 Ikra̍yisi ɔlɔjā re̍ka ɔpɔ̄pū nīi Ɔwɔ bī de lɛlā ɔdwɔ̄bi̍ yī alɔ ngmo̍nyi̍ ma̍ a̍nɛ. I̍ 

lɛlā ɔdwɔ̄bi̍ yī alalɔ ke̍e̍ ni̍; iyī āchɛ̄ɛchɛ wa̍a̍ nɛ. 

3 Alɔ ge̍ ya̍ otūlichō yī lɛlā nīi Ɔwɔ ka ma̍, o̍ re̍ka alɔ jo̍ōkū lēchi̍ lēchi̍ hīka alɔ 

je̍ Ɔwɔ. 

4 Ɔ̄chɛ ɔha̍ ge̍ chī ka hīka anɔ̍lɔ je̍ Ɔwɔ, nīi o̍ i̍ ge̍ ya̍ otūlichō yī lɛlā nīi Ɔwɔ ka 

ma̍ ni̍, ɔlɔjā - ɔlarīmɛ̄ nɛ; lɛlā olēchi̍ lēchi̍ i̍ hɔ̄ la ibi̍īyē yī ɔlɔjā ni̍. 

5 Ɔ̄chɛ nīi ge̍ chī ya̍ otūlichō yī lɛlā yī Ɔwɔ, ɔ̍lɔma̍ ɔhɔtū nīi ɔlɔjā lɛ de Ɔwɔ ma̍ 

lɛ kpakpa gɔ̄grāa. I̍ngɛ̍ɛ̄nɛ̄ nīi alɔ ge̍ē jo̍ōkū hīka alɔ - iyī Ɔwɔ a̍nɛ: 

6 Ɔ̄chɛ nīi ge̍ ka anɔ̍lɔ - iyī Ɔwɔ nɛ, ɔlɔjā ge̍ hɔ̄ i̍ngɔ̍ɔ ke̍e̍ lɔkɔ nīi Iji̍sɔ̄ɔsi 

Ikra̍yisi hɔ̄ ma̍. 

7 Aɛ̍ɛya ami lēchi̍ lēchi̍! Lihɔ nīi n yɛ ma̍ ge̍ē ta̍ tū la īpū tɛ̄rɔ̄ hu ala̍ ma̍, i̍ 

onīpīpɛ̄ ni̍; ɔnɛ̄chɛ̄ ɔla̍ā nīi ala̍ lɛ bū la owu̍tu pɛtɛɛ ma̍ nɛ. Ɛrɔ̄ nīi ala̍ de po̍ lɔ̄lā 
ma̍, anu̍ re̍ka lihɔ ɔnɛ̄chɛ̄ ɔ̍lɔma̍ a̍nɛ. 

8 Lihɔ nīi n yɛ ma̍ ē ta̍ tɛ̄rɔ̄ hu ala̍ ma̍ chī - onīpīpɛ̄ nɛ. Olēchi̍ lēchi̍ yī nū hɔ̄ 

gala abɔ̄ yī Ikra̍yisi ba̍la ala̍. Wu̍chē oji̍ nɛ, ɛbɛ odobū yɛ amu ē ga ē pīya mɛ̍; 
ɛbɛ ɔlɛgēdēgēdē ɔlamu ɔlamu yɛ ma̍ ē fi̍yajɛ bɛ̍ɛ̄nɛ̄ a̍nɛ. 

9 Ɔ̄chɛ nīi ge̍ ka hīka anɔ̍lɔ hɔ̄ la ɛbɛ ɔlɛgēdēgēdē nūma̍ nīi ɔɔ̍nɛ̍ yī nū ge̍ ta̍ ɔ̄ 

anyī, o̍ re̍ka ɔlɔjā e̍e hɔ̄ la ɛbɛ odobū ku u̍ma̍ama nūma̍. 

10 Ɔ̄chɛ nīi ɔɔ̍nɛ̍ yī nū hi ɔ̍ ɔtū ma̍ anu̍ hɔ̄ la ɛbɛ ɔlɛgēdēgēdē ɔla̍ā a̍nɛ. Ɔjɔ̄jā i̍ 

hɔ̄ la ibi̍īyē yī nū ge̍ē ya̍ nīi ɔɔ̍nɛ̍ yī nū yɛ̍ɛ̄lā ɔdwɔ̄bi̍ ni̍. 

11 Ɔ̄chɛ nīi ɔɔ̍nɛ̍ yī nū ta̍ ɔ̄ anyī ma̍ hɔ̄ la ɛbɛ odobū; o̍ ē tū abɔ̍ɔ ē gāa bɛ̍bɛ̍ 

lipu̍ yī ɛbɛ odobū. O̍ i̍ ē jo̍ōje̍ ɛbɛ nīi o̍ yɛ gāa ma̍ ni̍, wu̍chē lɔkɔ nīi ɛbɛ odobū 
de ɔ̍ de eyī obū ma̍. 

12 Aɛ̍pɛ̄ wa̍a̍, n yɛ ē ta̍ īpū tɛ̄rɔ̄ hu ala̍; wu̍chē oji̍ nɛ, Ɔwɔ de lɛlā ɔdwɔ̄bi̍ yī ala̍ 

kɔ̄ de ala̍ wu̍chē yī riyī yī Ikra̍yisi mɛ̍. 

13 Anyāku̍ wa̍a̍, n yɛ ē ta̍ īpū tɛ̄rɔ̄ hu ala̍; wu̍chē oji̍ nɛ, ala̍ je̍ ɔ̄chɛ ɔ̍lɔma̍ nīi hɔ̄ 

bū la owu̍tu owu̍tu ma̍. Aye̍kre̍biya wa̍a̍, n yɛ ē ta̍ īpū tɛ̄rɔ̄ hu ala̍; wu̍chē oji̍ nɛ, 
ala̍ de Ɔngūwɛ̄gā gwō mɛ̍. 

14 Aɛ̍pɛ̄, n ta̍ īpū tɛ̄rɔ̄ hu ala̍; wu̍chē oji̍ nɛ, ala̍ je̍ Ādādā ɔlɔjā mɛ̍. Anyāku̍, n ta̍ 

īpū tɛ̄rɔ̄ hu ala̍; wu̍chē oji̍ nɛ, ala̍ je̍ ɔ̄chɛ ɔ̍lɔma̍ nīi hɔ̄ bū la owu̍tu owu̍tu ma̍. 
Ayi̍ e̍kre̍biya, n ta̍ īpū tɛ̄rɔ̄ hu ala̍; wu̍chē oji̍ nɛ, ala̍ lwɔhɔ̍hu̍. Lɛlā yī Ɔwɔ hɔ̄ la 
ūkpɔ̄tū yī ala̍ ma̍, ala̍ de Ɔngūwɛ̄gā gwō ke̍e̍ mɛ̍. 

15 Ala̍ e̍e ywɔ̍ɔnyɛ yī yɛchɛ nūma̍ ba̍la āɛ̄jā nīi gblāa la anu̍ ma̍ ni̍. Ala̍ ge̍ 

ywɔ̍ɔnyɛ yī yɛchɛ, ɔ̍lɔma̍ ala̍ i̍ lɛ ɔhɔtū yī Ɔwɔ A̍dā nīi hɔ̄ de ala̍ ma̍ ni̍. 

16 Ɛjā wa̍a̍ nīi bū la yɛchɛ nūma̍ ma̍, ɔha̍lɔha̍ i̍ bū la abɔ̄ yī Ɔwɔ ni̍. Ɛjā bāa ɛjā 

nīi ibi̍īyē yī ɔ̄chɛ̄ɛchɛ ē hla̍ ge̍ē ya̍ ma̍, ba̍la a̍hla̍ yī ɔjā yī ɔ̄chɛ, ba̍la ɛba̍achɛ 
ma̍ nɛ. Ɛjā eli̍ngɛ̍ɛ̄nɛ̄ nūma̍ wa̍a̍ - ɛjā yī yɛchɛ nūma̍ ke̍e̍ nɛ. 

17 Yɛchɛ nūma̍ ba̍la ɛjā nīi hɔ̄ la anu̍ wa̍a̍ nīi āchɛ ē hla̍ ma̍ chī yɛ amu ge̍ē 

kwɛ̍ɛjī. Ɔ̄chɛ nīi ge̍ chī yɛ̍ɛ̄lā nīi Ɔwɔ chikpo̍ ma̍, ɔlɔjā ge̍ē hɔ̄ ku yɛ̄grāa 
i̍mɔ̄mɛni̍. 

18 Ayi̍ yī u! Ala̍ ā jo̍ōkū gɛ hīka yɛ̄grāa ɔkwɛ̍ɛjī lɛ kurɛkurɛ mɛ̍. Je̍ka a̍a ala̍ po̍ 

hīka Oluji Yī Ikra̍yisi ɔ̍lɔ ge̍ē wā? Aluji yī nū yɛ̄mɛ̄mɛ̄ wā mɛ̍. Bū la ɛbɛ ɔla̍ā, alɔ 
jo̍ōkū hīka yɛ̄grāa ɔkwɛ̍ɛjī lɛ kurɛkurɛ mɛ̍. 

19 Āchɛ ɛla̍ā i̍ tū ribi yī alɔ ni̍, anu̍ - ohu̍ nīi e̍ pīya hī alɔ a̍nɛ. E̍ ge̍ tū ribi yī alɔ 

nɛ, e̍ ge̍ hɔ̄ ba̍la alɔ. Onīi ē pīya hī alɔ ma̍ ge̍ē ya̍ ochi̍chi̍ hīka ɔ̄chɔ̄chɛ yī wā i̍ 
tū ribi yī alɔ la olēchi̍ lēchi̍ je̍ ni̍. 

20 N jo̍ōkū hīka Ikra̍yisi kɔ̄ Uhu Ɔnɛ̄ɛhɛhi Yī Ɔwɔ mwɛbɛ de ala̍ mɛ̍. Anu̍ ohu̍ nīi 

ala̍ ji̍yɛ̄lā olēchi̍ lēchi̍ a̍nɛ. 

21 I̍ owu̍chē hīka ala̍ i̍ ji̍yɛ̄lā olēchi̍ lēchi̍ ni̍ - ohu̍ nīi n ta̍ īpū tɛ̄rɔ̄ hu ala̍ a̍ni̍. 

Wu̍chē lɔkɔ nīi ala̍ je̍ ɔ̄ ma̍ nīi n ta̍ tɛ̄rɔ̄ hu ala̍ a̍nɛ. Ala̍ gba̍a jo̍ōkū hīka arīmɛ̄ 
ɔ̍lɔ i̍ ē hɔ̄ lipu̍ yī lɛlā olēchi̍ lēchi̍ mɛ ni̍. 

22 Ɔ̄nyɛ chī - ɔlarīmɛ̄ ma̍/? Ɔ̄chɛ nīi ta̍ hīka Iji̍sɔ̄ɔsi ɔ̍lɔ i̍ Ɔhɔ̍ɔnyɛta̍ Nīi Ɔwɔ Ɔ̍lɔ 

Hōhu ni̍ ma̍, anu̍ - Oluji Yī Ikra̍yisi a̍nɛ. O̍ ta̍ Ɔwɔ A̍dā ba̍la Ɔyi̍ Yī Ɔwɔ ke̍e̍. 

23 Wu̍chē oji̍ nɛ, ɔ̄chɛ nīi ge̍ ta̍ Ɔyi̍ Yī Ɔwɔ, o̍ re̍ka ɔlɔjā ta̍ A̍dā yī nū i̍ngi̍ngɔ̍ɔ 

mɛ̍. Ɔ̄chɛ nīi ge̍ chī nāa Ɔyi̍ Yī Ɔwɔ, o̍ re̍ka ɔlɔjā nāa A̍dā yī nū i̍ngi̍ngɔ̍ɔ mɛ̍. 

24 O̍ lɛ i̍ngɔ̍ɔ ma̍, ala̍ ā de lɛlā ɔla̍ā nīi ala̍ po̍ bū la owu̍tu ma̍ tū la ūkpɔ̄tū 

hwɔhi hwɔhi gɛ. Ala̍ ge̍ de lɛlā ɔla̍ā nīi ala̍ po̍ bū la owu̍tu ma̍ tū la ūkpɔ̄tū, 
ɔ̍lɔma̍ o̍ re̍ka ala̍ tū ngmo̍tu̍chɛ̄ tāa Ɔyi̍ Yī Ɔwɔ ba̍la A̍dā yī nū lēchi̍ lēchi̍. 

25 Ikra̍yisi choko̍o ge̍ē de ɔhɔ̄leyī i̍mɔ̄mɛni̍ de alɔ mɛ̍. 

26 N yɛ ta̍ īpū nūma̍ tɛ̄rɔ̄ hu ala̍ wu̍chē yī āchɛ ɛha̍ nīi yɛ ē chikpo̍ ge̍ē gla̍ ala̍ 

ma̍. 

27 Ala̍ ma̍, Ikra̍yisi kɔ̄ Uhu yī nū mwɛbɛ de ala̍ mɛ̍. Wu̍chē lɔkɔ nīi Uhu yī nū tū 

abɔ̍ɔ la ibi̍īyē yī ala̍ ma̍, ɔ̄chɛ ongū ala̍ lɛlā i̍ ge̍ē ku ala̍ lɛha̍ gɛ ni̍. Wu̍chē oji̍ 
nɛ, Uhu yī nū ɔla̍ā ge̍ē ngū ala̍ lɛlāha̍ ɛlāha̍ wa̍a̍ bɛ̍ɛ̄nɛ̄ a̍nɛ. Lɛlā nīi o̍ ē ngū ma̍ 
- ochi̍chi̍ nɛ; i̍ arīmɛ̄ ni̍. Ala̍ ā de otūlichō de lɛlā ongōngū yī Uhu yī nū ɔla̍ā, nīi 
ala̍ ge̍ hɔ̄ ba̍la Ikra̍yisi. 

28 Ayi̍ yī u lēchi̍ nɛ! Ala̍ ā hɔ̄ ba̍la Ikra̍yisi, hɛ̄ɛbɛ nīi alɔ ā mlɔtū kpɔ̍ɔ̍ yɛ̄grāa nīi 

alɔ ge̍ē ma̍ ɔ̄ ma̍, hɛ̄ɛbɛ nīi Ɔ̄chī Ɔla̍ā nīi o̍ ge̍ē wā ma̍ nīi alɔ ā pīya trɛ̍ba 
wu̍chē yī liwēyī ni̍. 

29 Ala̍ ā jo̍ōkū hīka anu̍ - ɔ̄chɛ ɔyɛ̍ɛ̄lā kpakpa nɛ. Ala̍ ā jo̍ōkū i̍ngi̍ngɔ̍ɔ gɛ hīka, 

ɔ̄chɛ nīi ē yɛ̍ɛ̄lā kpakpa ma̍, anu̍ - ɔyi̍ yī Ɔwɔ a̍nɛ. 

1 Ijɔ̍ɔn 3 

1 Ala̍ ma̍ lɔkɔ nīi Ɔwɔ A̍dā yɔ̍ɔhɔtū yī alɔ ma̍ gɛ! O̍ yɔ̍ɔhɔtū yī alɔ kpɛ̍ɛji, alɔ de 

re̍ka ayi̍ yī nū. Alɔ chī re̍ka ayi̍ yī Ɔwɔ i̍ngɔ̍ɔ ichɛ̄ɛhi. Anu̍ - ohu̍ nīi alyɛchɛ 
nūma̍ i̍ je̍ alɔ ni̍ a̍nɛ; wu̍chē oji̍ nɛ, e̍ i̍ je̍ Ɔwɔ ni̍. 

2 Aɛ̍nɛ̍ yī u lēchi̍-lēchi̍! U̍ma̍ama alɔ - ayi̍ yī Ɔwɔ nɛ. Ɔ̄chɔ̄chɛ i̍ chī je̍ ɔjā nīi alɔ 

ge̍ē wɛ ma̍ we̍ ni̍. Ɔjā nīi alɔ jo̍ōkū ma̍, yɛ̄grāa nīi Ikra̍yisi ge̍ē wā ma̍, alɔ ge̍ē 
de ē lɛ bāa anu̍ ma̍. Wu̍chē oji̍ nɛ, alɔ ge̍ē ma̍ ɔ̄ lɔkɔ nīi o̍ lɛ ke̍e̍ ma̍. 

3 Ɔ̄chɛ nīi ge̍ yɛ ē gbēyī yī lɛlā nūma̍ la Ikra̍yisi, ɔlɔjā ge̍ de ɔhɔ̄leyī yī nū lā 

cha̍ri̍cha̍ri̍ lɔkɔ nīi Ikra̍yisi lɛ cha̍ri̍cha̍ri̍ ma̍ gɛ. 

4 Ɔ̄chɛ nīi ge̍ yɛ̍ɛ̄lā ɔdwɔ̄bi̍, o̍ re̍ka ɔlɔjā bīya lihɔ yī Ɔwɔ. Wu̍chē oji̍ nɛ, lɛlā 

ɔdwɔ̄bi̍ ɔyɔ̍ɔ̄ya̍ - lihɔ ɔbɔ̄bīya nɛ. 

5 Ala̍ ā jo̍ōkū hīka Ikra̍yisi wā hɛ̄ɛbɛ ge̍ē de lɛlā ɔdwɔ̄bi̍ yī āchɛ ā nāa. Anu̍ 

ɔlɔjā i̍ yɛ̍ɛ̄lā ɔdwɔ̄bi̍ ɔha̍lɔha̍ ni̍. 

6 Wu̍chē ɔla̍ā, ɔ̄chɛ nīi ge̍ hɔ̄ tāa Ikra̍yisi ma̍, ɔlɔjā i̍ ē yɛ̍ɛ̄lā ɔdwɔ̄bi̍ gɛ ni̍. Ɔ̄chɛ 

nīi ge̍ yɛ ē yɛ̍ɛ̄lā ɔdwɔ̄bi̍ gāa iyɔ̄bū iyɔ̄bū, o̍ re̍ka ɔlɔjā i̍ ma̍ Ikra̍yisi je̍ ni̍; o̍ i̍ u̍tu 
je̍ ɔ̄ je̍ ni̍. 

7 Ayi̍ yī u! Ala̍ e̍e chɛ̄ nīi ɔ̄chɔ̄chɛ ge̍ gla̍ ala̍ ni̍! Ɔ̄chɛ nīi ge̍ yɛ̍ɛ̄lā ɔlɛkpakpa, 

ɔlɔjā - ɔ̄chɛ ɔlɛkpakpa lɔkɔ nīi Ikra̍yisi - ɔ̄chɛ ɔlɛkpakpa ma̍ nɛ. 

8 Ɔ̄chɛ nīi ē yɛ̍ɛ̄lā ɔdwɔ̄bi̍ ma̍, ɔ̄chɛ yī Ɔngūwɛ̄gā nɛ. I̍ngi̍ngɔ̍ɔ nīi Ɔngūwɛ̄gā 

yɛ̍ɛ̄lā ɔdwɔ̄bi̍ bū la owu̍tu owu̍tu a̍nɛ. Onūma̍ - ohu̍ nīi Ɔyi̍ Yī Ɔwɔ wā a̍nɛ. O̍ 
wā ge̍ē de u̍ku̍rɔ̍ yī Ɔngūwɛ̄gā chāajɛ. 

9 Ɔ̄chɛ nīi - ɔyi̍ yī Ɔwɔ ma̍ i̍ ē yɛ̍ɛ̄lā ɔdwɔ̄bi̍ ē gāa iyɔ̄bū iyɔ̄bū gɛ ni̍. Wu̍chē oji̍ 

nɛ, īgbla yī Ɔwɔ tū abɔ̍ɔ la anu̍ mɛ̍. Wu̍chē lɔkɔ nīi Ɔwɔ A̍dā yī nū nɛ ma̍, o̍ i̍ 
yɛ̍ɛ̄lā ɔdwɔ̄bi̍ gāa iyɔ̄bū iyɔ̄bū mɛ ē gɛ ni̍. 

10 Ɔjā nīi hu̍ nīi ayi̍ yī Ɔwɔ hɔ̄ɔ̄hɔ̄ hɛ̍ ayi̍ yī Ɔngūwɛ̄gā ma̍ hɔ̄ ma̍ a̍nɛ: Ɔ̄chɛ nīi i̍ 

ge̍ yɛ̍ɛ̄lā kpakpa ni̍, ɔlɔjā i̍ ɔyi̍ yī Ɔwɔ ni̍. 

11 Lɛlā nīi ala̍ po̍ bū la owu̍tu ma̍ re̍ka: alɔ ā yɔ̍ɔhɔtū yī ɔ̍nyīnū. 

12 Alɔ e̍e de lɛ bāa Ike̍en ma̍ ni̍. Anu̍ ma̍ - ɔ̄chɛ yī Ɔngūwɛ̄gā nɛ. O̍ de ɔɔ̍nɛ̍ yī 

nū lipu̍ ngmo̍. Oji̍ - ohu̍ nīi Ike̍en ngmo̍ ɔɔ̍nɛ̍ yī nū ma̍/? Ɔjā nīi anu̍ ya̍ ma̍ 
dwɔ̄bi̍, iyī ɔɔ̍nɛ̍ yī nū hwɔhi hwɔhi ma̍ - ohu̍ nīi o̍ ngmo̍ ɔ̄ a̍nɛ. 

13 Aɛ̍nɛ̍ yī u! Ala̍ ge̍ de ta̍ alyɛchɛ nūma̍ anyī, o̍ ge̍ e̍e lɛ ala̍ lɛbɛ̍bi̍ ni̍. 

14 Alɔ jo̍ōkū hīka alɔ pīya hī ɔpīyaku̍ ga ɔhɔ̄leyī mɛ̍. Ɔjā nīi hu̍ nīi alɔ jo̍ōkū ma̍, 

alɔ yɔ̍ɔhɔtū yī aɛ̍nɛ̍ yī alɔ. Ɔ̄chɛ nīi i̍ ge̍ yɔ̍ɔhɔtū ni̍, ɔ̍lɔma̍ ɔlɔjā e̍e tū abɔ̍ɔ la 
ɔpīyaku̍. 

15 Ɔ̄chɛ nīi ɔɔ̍nɛ̍ yī nū ge̍ ta̍ ɔ̄ anyī, ɔlɔjā - ɔ̄chɛ ongmo̍ ɔ̄chɛ nɛ. Ala̍ chī jo̍ōkū 

hīka ɔ̄chɛ ongmo̍ ɔ̄chɛ, ɔhɔ̄leyī i̍mɔ̄mɛni̍ ɔla̍ā i̍ hɔ̄ de ɔ̍ ni̍. 

16 Bū la lɛlā nūma̍ nīi alɔ ē je̍ ɔjā nīi re̍ka ɔhɔtū ma̍ a̍nɛ: Ikra̍yisi de ɔhɔ̄leyī yī 

nū nāa de wu̍chē yī alɔ. O̍ ngma̍ nīi alɔ titi ge̍ē de ɔhɔ̄leyī yī alɔ ē nāa ē de 
wu̍chē yī aɛ̍nɛ̍ yī alɔ. 

17 Ɔ̄chɛ ge̍ gbwɔdu, nīi o̍ ge̍ jo̍ōkū ka ɔjā ɔha̍ ɔ̍lɔ ku ɔɔ̍nɛ̍ yī anu̍ lɛha̍, nīi o̍ ge̍ 

chɛ̄ de de ɔ̍ ni̍ bɛ̍ɛ? Ɔla̍ā re̍ka ɔhɔtū yī Ɔwɔ hɔ̄ la ūkpɔ̄tū yī nū? 

18 Ayi̍ yī u! Ɔhɔtū yī alɔ ge̍ e̍e ba̍ la lɛlā oko̍ko̍o ni̍. Ɔhɔtū yī alɔ ge̍ re̍ka ɔhɔtū 

lēchi̍-lēchi̍, onīi ē de iyī nū chabɔ̄ lɛlā ɔyɔ̍ɔ̄ya̍ ma̍. 

19 Bū la onūma̍ nīi alɔ ge̍ē jo̍ōkū hīka alɔ - āchɛ yī lɛlā nīi - olēchi̍ lēchi̍ ma̍ 

a̍nɛ. Bū la onūma̍ nīi ūkpɔ̄tū ge̍ē ku alɔ brii la iyɔ̄bū yī Ɔwɔ a̍nɛ. 

20 Ūkpɔ̄tū yī alɔ ge̍ de lɛpɔ̄ ku̍ alɔ mɛ̍, alɔ ē jo̍ōkū hīka Ɔwɔ ga ūkpɔ̄tū yī alɔ 

ɔgɔ̄ga; alɔ ē jo̍ōkū hīka o̍ je̍ ɔjāha̍ ɔjāha̍ wa̍a̍. 

21 O̍ lɛ i̍ngɔ̍ɔ ma̍, aɛ̍ɛya ami! Ūkpɔ̄tū yī alɔ i̍ ge̍ de lɛpɔ̄ ku̍ alɔ mɛ ni̍, alɔ ā mlɔtū 

kpɔ̍ɔ̍ yarɛ la iyɔ̄bū yī Ɔwɔ brii. 

22 Ɔjāha̍ ɔjāha̍ nīi alɔ ge̍ chikpo̍ ma̍, alɔ ge̍ē nāa la abɔ̄ yī nū. Wu̍chē oji̍ nɛ, 

alɔ ē de lihɔ yī nū gbō, alɔ ē yɛ̍ɛ̄lā nīi hi ɔ̍ ɔtū ma̍. 

23 Lɛlā nīi o̍ koko̍o de alɔ ma̍ hɔ̄ ma̍ a̍nɛ: Aɛ̍lɛ ge̍ de ɔtū che Ɔyi̍ anu̍, Iji̍sɔ̄ɔsi 

Ikra̍yisi; aɛ̍lɛ ge̍ yɔ̍ɔhɔtū yī ɔ̍nyīnū lɔkɔ nīi Ikra̍yisi ɔ̍lɔ ka de aɛ̍lɛ ma̍. 

24 Ɔ̄chɛ nīi ge̍ yɛ̍ɛ̄lā nīi Ɔwɔ ka ma̍, o̍ re̍ka ɔlɔjā hɔ̄ la Ɔwɔ, Ɔwɔ chī hɔ̄ la ɔ̄chɛ 

ɔ̍lɔma̍ i̍ngi̍ngɔ̍ɔ. Ɔjā nīi hu̍ nīi alɔ jo̍ōkū hīka Ɔwɔ hɔ̄ la alɔ ma̍, wu̍chē yī Uhu 
yī nū nīi o̍ de de alɔ ma̍ nɛ. 

1 Ijɔ̍ɔn 4 

1 Aɛ̍ɛya ami lēchi̍-lēchi̍! Ala̍ e̍e chɛ̄ku āchɛ wa̍a̍ nīi ka aɛ̍lɛ lɛ Uhu Yī Ɔwɔ ma̍ 

ni̍. Ala̍ ā ma wa̍ ma̍ hɛ̄ɛbɛ nīi ala̍ ge̍ jo̍ōkū: Uhu nīi e̍ lɛ ma̍ ka̍a bū la abɔ̄ yī 
Ɔwɔ, kɛ̄ɛ o̍ ka̍a anu̍ ni̍ oo! Wu̍chē oji̍ nɛ, alarīmɛ̄ nīi ka aɛ̍lɛ ē ka ɛrɔ̄ yī Ɔwɔ ma̍ 
mīyanya ta̍ ɛbɛmɛbɛ ta̍ wa̍a̍ mɛ̍. 

2 Bū la ɔpɔ̄pū nūma̍ nīi ala̍ ge̍ē jo̍ōkū hīka ɔ̍lɔ - Uhu Yī Ɔwɔ kɛ̄ɛ ɔ̍lɔ i̍ iyī Ɔwɔ ni̍ 

a̍nɛ: Ɔ̄chɛ nīi ge̍ ka hi̍yɛchɛ hīka Iji̍sɔ̄ɔsi Ikra̍yisi ɔ̍lɔ wā la yɛchɛ tū ibi̍īyē bāa 
ɔ̄chɛ̄ɛchɛ ma̍, ɔ̍lɔma̍ ɔlɔjā lɛ Uhu nīi bū la abɔ̄ yī Ɔwɔ ma̍. 

3 Ɔ̄chɛ nīi ge̍ chī ta̍ahu̍ ka Iji̍sɔ̄ɔsi ɔ̍lɔ i̍ wā tū ibi̍īyē bāa ɔ̄chɛ̄ɛchɛ ma̍ ni̍, ɔ̍lɔma̍ 

ɔlɔjā i̍ lɛ Uhu nīi bū la abɔ̄ yī Ɔwɔ ma̍ ni̍. Ɔla̍ā - uhu yī Oluji Yī Ikra̍yisi nīi ala̍ 
po̍ ka ɔ̍lɔ ge̍ē wā ma̍ nɛ. O̍ wā hɔ̄ amu la yɛchɛ nūma̍ u̍ma̍ama mɛ̍. 

4 Ayi̍ yī u! Ala̍ ma̍ - āchɛ yī Ɔwɔ nɛ. Ala̍ ā de alarīmɛ̄ nīi ka aɛ̍lɛ ka ɛrɔ̄ yī Ɔwɔ 

ma̍ gwō mɛ̍. Wu̍chē oji̍ nɛ, Uhu Yī Ɔwɔ nīi hɔ̄ la ala̍ ma̍ lwɔhu̍ hɛ̍ uhu nīi hɔ̄ la 
aa̍ ɛla̍ā nīi - āchɛ yī yɛchɛ nūma̍ ma̍. 

5 Aa̍ ma̍ ē ka lɛlā yī yɛchɛ nūma̍ ke̍e̍. Wu̍chē lɔkɔ nīi e̍ - āchɛ yī yɛchɛ nūma̍ nɛ 

ma̍, yɛchɛ ē darɔ̄ku lɛlā yī wā. 

6 Alɔ ma̍ - āchɛ yī Ɔwɔ nɛ. Ɔ̄chɛ nīi ge̍ - ɔ̄chɛ yī Ɔwɔ ma̍, anu̍ ē darɔ̄ku lɛlā yī 

alɔ a̍nɛ. Ɔ̄chɛ nīi i̍ ge̍ - ɔ̄chɛ yī Ɔwɔ ni̍, o̍ i̍ ē darɔ̄ku ni̍. Bū la ɔpɔ̄pū nūma̍ nīi 
alɔ ē jo̍ōkū yī Uhu Olēchi̍ lēchi̍ hɔ̄ɔ̄hɔ̄ hī uhu yī arīmɛ̄ a̍nɛ. 

7 Aɛ̍ɛya ami lēchi̍ lēchi̍! Alɔ ā yɔ̍ɔhɔtū yī ɔ̍nyīnū gɛ; wu̍chē oji̍ nɛ, ɔhɔtū bū la 

abɔ̄ yī Ɔwɔ. Ɔ̄chɛ nīi ge̍ yɔ̍ɔhɔtū, o̍ re̍ka ɔlɔjā ɔyi̍ yī Ɔwɔ nɛ; o̍ je̍ Ɔwɔ. 

8 Ɔ̄chɛ nīi i̍ ge̍ yɔ̍ɔhɔtū ni̍, o̍ re̍ka ɔlɔjā i̍ je̍ Ɔwɔ ni̍. Wu̍chē oji̍ nɛ, Ɔwɔ - ɔhɔtū 

nɛ. 

9 Lɔkɔ nīi Ɔwɔ de ɔhɔtū yī nū chabɔ̄ hu̍ alɔ ma̍ hɔ̄ ma̍ a̍nɛ: O̍ de Ɔyi̍ yī nū nīi lɛ 

ūkpo̍he kpo̍kpo̍ ma̍ tɛ̄rɔ̄ wā la yɛchɛ nūma̍, hɛ̄ɛbɛ nīi alɔ ge̍ē lɛ ɔhɔ̄leyī gala 
abɔ̄ yī nū. 

10 Ɔhɔtū hɔ̄ ma̍ a̍nɛ. I̍ alɔ yɔ̍ɔhɔtū yī Ɔwɔ a̍ni̍; Ɔwɔ ɔlɔjā yɔ̍ɔhɔtū yī alɔ a̍nɛ. 

Ɔwɔ de Ɔyi̍ yī nū tɛ̄rɔ̄ wā hɛ̄ɛbɛ nīi o̍ ge̍ē de lɛlā ɔdwɔ̄bi̍ yī alɔ ē kɔ̄ de alɔ. 

11 Aɛ̍ɛya ami lēchi̍ lēchi̍! Ɔwɔ yɔ̍ɔhɔtū yī alɔ ɔ̄kū i̍ngɛ̍ɛ̄nɛ̄ ma̍, alɔ ā yɔ̍ɔhɔtū yī 

ɔ̍nyīnū gɛ. 

12 Ɔ̄chɔ̄chɛ i̍ ma̍ Ɔwɔ la eyī je̍ ni̍. Alɔ ge̍ yɔ̍ɔhɔtū yī ɔ̍nyīnū, o̍ re̍ka Ɔwɔ hɔ̄ la 

alɔ. Ɔla̍ā ya̍ nīi ɔhɔtū yī nū de ē gɔ̄grāa ke̍e̍. 

13 Lɔkɔ nīi alɔ jo̍ōkū hīka alɔ hɔ̄ la Ɔwɔ, Ɔwɔ chī hɔ̄ la alɔ ma̍ hɔ̄ ma̍ a̍nɛ: O̍ de 

Uhu yī nū de alɔ mɛ̍. 

14 Alɔ chī de ma̍ la eyī, gba̍a de koko̍o de āchɛ hīka Ɔwɔ de Ɔyi̍ yī nū tɛ̄rɔ̄ wā 

ge̍ē hɛ̍ yɛchɛ ē ta̍ mɛ̍. 

15 Ɔ̄chɛ nīi ge̍ ka hi̍yɛchɛ hīka Iji̍sɔ̄ɔsi ɔ̍lɔ - Ɔyi̍ Yī Ɔwɔ nɛ, o̍ re̍ka Ɔwɔ hɔ̄ la 

ɔ̄chɛ ɔlɔjā; ɔlɔjā hɔ̄ la Ɔwɔ. 

16 Alɔ ɛlɛjā jo̍ōkū, gba̍a de ɔtū che ɔhɔtū ɔla̍ā nīi Ɔwɔ lɛ de alɔ ma̍. Ɔwɔ - 

Ɔhɔtū nɛ. Ɔ̄chɛ nīi ge̍ hɔ̄ la ɔhɔtū, o̍ re̍ka o̍ hɔ̄ la Ɔwɔ; Ɔwɔ hɔ̄ la ɔ̄chɛ ɔlɔjā. 

17 Ɔwɔ ya̍ nīi ɔhɔtū yī nū de gɔ̄grāa la ibi̍īyē yī alɔ hɛ̄ɛbɛ nīi alɔ ge̍ē mlɔtū kpɔ̍ɔ̍ 

la Ɔ̄chī Yī Lɛpɔ̄ Ɔhɔ̍ɔ̄hɛ̍ yī nū. Alɔ ge̍ē ya̍ i̍ngɔ̍ɔ ē mɛ; wu̍chē oji̍ nɛ, ɔhɔ̄leyī yī 
alɔ amu lipu̍ yī yɛchɛ nūma̍ lɛ ke̍e̍ bāa iyī Ikra̍yisi ma̍. 

18 Uhwi ɔha̍lɔha̍ i̍ ē hɔ̄ la ɔhɔtū ni̍. Ɔhɔtū nīi gɔ̄grāa ma̍ ē de uhwi ē kpo̍ ē nū. 

Ɔ̄chɛ nīi ē tūuhwi ma̍, o̍ re̍ka ɔhɔtū i̍ ē gɔ̄grāa la ibi̍īyē yī nū ni̍. Uhwi ē hɔ̄ 
chabɔ̄ hīka ichi̍ ɔ̍lɔ yɛ abɔ̍ɔ ge̍ē hɔ̄ de ɔ̄chɛ. 

19 Alɔ ē yɔ̍ɔhɔtū; wu̍chē oji̍ nɛ, Ɔwɔ yɔbɔ̄ɔbū yɔ̍ɔhɔtū yī alɔ a̍nɛ. 

20 Ɔ̄chɛ ge̍ ka hīka anɔ̍lɔ yɔ̍ɔhɔtū yī Ɔwɔ nīi ɔɔ̍nɛ̍ yī nū ge̍ ta̍ ɔ̄ anyī, ɔlɔjā - 

ɔlarīmɛ̄ nɛ. A i̍ ge̍ yɔ̍ɔhɔtū yī ɔɔ̍nɛ̍ yī wɔ nīi a ē ma̍ la eyī ni̍ ma̍, kana̍ nīi a ge̍ē 
yɔ̍ɔhɔtū yī Ɔwɔ nīi a i̍ ma̍ la eyī ni̍ ma̍ ē mɛ ma̍? 

21 Lihɔ nīi Ikra̍yisi de de alɔ ma̍ hɔ̄ ma̍ a̍nɛ: Ɔ̄chɛ nīi ge̍ yɔ̍ɔhɔtū yī Ɔwɔ, o̍ ge̍ 

yɔ̍ɔhɔtū yī ɔɔ̍nɛ̍ yī nū i̍ngi̍ngɔ̍ɔ. 

1 Ijɔ̍ɔn 5 

1 Ɔ̄chɛ nīi ge̍ chɛ̄ hīka Iji̍sɔ̄ɔsi ɔ̍lɔ - Ɔhɔ̍ɔnyɛta̍ Nīi Ɔwɔ Ɔ̍lɔ Hōhu a̍nɛ, ɔ̍lɔma̍ 

ɔlɔjā - ɔyi̍ yī Ɔwɔ nɛ. Ɔ̄chɛ nīi ge̍ yɔ̍ɔhɔtū yī a̍dā mɛ̍, o̍ ge̍ē yɔ̍ɔhɔtū yī ɔyi̍ yī nū 
i̍ngi̍ngɔ̍ɔ. 

2 Ɔjā nīi hu̍ nīi alɔ jo̍ōkū hīka alɔ yɔ̍ɔhɔtū yī ayi̍ yī Ɔwɔ ma̍ hɔ̄ ma̍ a̍nɛ: Alɔ 

yɔ̍ɔhɔtū yī Ɔwɔ ɔlɔjā. Alɔ ē yɛ̍ɛ̄lā nīi o̍ ka ma̍. 

3 A ge̍ yɛ̍ɛ̄lā nīi Ɔwɔ ka ma̍, anu̍ re̍ka ɔhɔtū yī nū ɔyɔ̍ɔ̄ya̍ a̍nɛ. Lihɔ yī nū nūma̍ 

i̍ lichi̍ ka̍ka̍ de alɔ ni̍. 

4 Wu̍chē oji̍ nɛ, ɔyi̍ yī Ɔwɔ ɔha̍lɔha̍ wa̍a̍ lwɔhu̍ ge̍ē de yɛchɛ ē gwō mɛ. Ɔjā nīi 

alɔ ē bī de yɛchɛ ē gwō ma̍ - ɔtū ode che Ɔwɔ ochōche nɛ. 

5 Ɔ̄nyɛ chī ge̍ē de yɛchɛ ē gwō mɛ ma̍/? Ɔ̄chɛ nīi chɛ̄ hīka Iji̍sɔ̄ɔsi ɔ̍lɔ - Ɔyi̍ Yī 

Ɔwɔ nɛ ma̍, anu̍ ge̍ē de yɛchɛ ē gwō a̍nɛ. 

6 Iji̍sɔ̄ɔsi Ikra̍yisi re̍ka ɔ̄chɛ nīi wā ma̍ a̍nɛ. O̍ wā la yenyi ohōhu yī nū ba̍la yeyī 

yī ɔpīyaku̍ yī nū. O̍ i̍ wā la yenyi ohōhu lōri̍īnū ke̍e̍ ni̍, yenyi ba̍la yeyī nɛ. Uhu 
Yī Ɔwɔ ɔlɔjā ka hīka ɔ̍lɔ - ichɛ̄ɛhi nɛ. Wu̍chē oji̍ nɛ, lɛlāha̍ ɛlāha̍ yī Uhu Yī Ɔwɔ 
- ichɛ̄ɛhi nɛ. 

7 Ɛjā ɛta̍ re̍ka itɛ̍ɛhi̍yɛ̍ a̍nɛ: 

8 Uhu Yī Ɔwɔ ba̍la yenyi ba̍la yeyī. Itɛ̍ɛhi̍yɛ̍ yī ɛjā ɛtɛ̍ɛta̍ nūma̍ chī gɔ̄grāa. 

9 Je̍ka a̍a alɔ ē chɛ̄ lɛlā nīi itɛ̍ɛhi̍yɛ̍ nīi - āchɛ̄ɛchɛ ma̍ ē ka ma̍. Itɛ̍ɛhi̍yɛ̍ nīi o̍ de 

wu̍chē yī lɛlā yī Ɔyi̍ yī nū ma̍ hɔ̄ ma̍ a̍nɛ. 

10 Ɔ̄chɛ nīi ge̍ de ɔtū che Ɔyi̍ Yī Ɔwɔ, o̍ re̍ka ɔlɔjā lɛ itɛ̍ɛhi̍yɛ̍ nūma̍ tū abɔ̍ɔ la 

ūkpɔ̄tū. Ɔ̄chɛ nīi i̍ ge̍ de ɔtū che ɔ̍ ni̍, o̍ re̍ka ɔlɔjā de Ɔwɔ pīya ɔlarīmɛ̄. Wu̍chē 
oji̍ nɛ, o̍ i̍ chɛ̄ku itɛ̍ɛhi̍yɛ̍ yī lɛlā nīi Ɔwɔ ka ku̍ Ɔyi̍ yī nū ma̍ ni̍. 

11 Itɛ̍ɛhi̍yɛ̍ ɔla̍ā hɔ̄ ma̍ a̍nɛ: Ɔwɔ de ɔhɔ̄leyī i̍mɔ̄mɛni̍ de alɔ mɛ̍. Ɔhɔ̄leyī ɔla̍ā hɔ̄ 

de alɔ gala abɔ̄ yī Ɔyi̍ yī nū. 

12 Ɔ̄chɛ nīi Ɔyi̍ Yī Ɔwɔ ge̍ hɔ̄ la ūkpɔ̄tū yī nū, o̍ re̍ka ɔlɔjā lɛ ɔhɔ̄leyī ɔla̍ā mɛ̍. 

Ɔ̄chɛ nīi Ɔyi̍ Yī Ɔwɔ i̍ ge̍ hɔ̄ la ūkpɔ̄tū yī nū ni̍, o̍ re̍ka ɔlɔjā i̍ lɛ ɔhɔ̄leyī ni̍. 

13 N yɛ ē ta̍ īpū nūma̍ ē tɛ̄rɔ̄ hu ala̍ hɛ̄ɛbɛ nīi ala̍ ge̍ē jo̍ōkū hīka ala̍ āchɛ nīi de 

ɔtū che Ɔyi̍ Yī Ɔwɔ ma̍ lɛ ɔhɔ̄leyī i̍mɔ̄mɛni̍ ɔla̍ā mɛ̍. 

14 Ɔla̍ā - ohu̍ nīi alɔ ge̍ē mlɔtū kpɔ̍ɔ̍ ē rɛ wā la iyɔ̄bū yī Ɔwɔ ē mɛ a̍nɛ. Bū la 

ɔla̍ā, alɔ ē jo̍ōkū hīka Ɔwɔ ge̍ē darɔ̄ku lɛlā yī alɔ yɛ̄grāa ɔha̍lɔha̍ nīi alɔ ge̍ che 
ɔ̍ ikpo̍ yī ɔjā nīi hi ɔ̍ ɔtū la odōde de alɔ ma̍. 

15 O̍ ge̍ re̍ka alɔ jo̍ōkū hwɔhi hwɔhi hīka ɛjā wa̍a̍ nīi alɔ ē chikpo̍ ma̍, Ɔwɔ ē 

darɔ̄ku, ɔ̍lɔma̍ o̍ re̍ka alɔ jo̍ōkū hīka ɔjā nīi alɔ ē chikpo̍ ma̍, alɔ ē nāa ē bū la 
abɔ̄ yī nū. 

16 Ɔ̄chɛ ge̍ ma̍ ɔɔ̍nɛ̍ yī nū ɔha̍ nīi o̍ yɛ̍ɛ̄lā ɔdwɔ̄bi̍ nīi i̍ ē bī ɔpīyaku̍ ni̍ ma̍, ɔlɔjā 

ge̍ jɔhā de Ɔwɔ de ɔ̍. Ɔwɔ ge̍ē de ɔhɔ̄leyī de ɔɔ̍nɛ̍ yī nū ɔla̍ā. Onūma̍ - iyī āchɛ 
nīi lɛlā ɔdwɔ̄bi̍ yī wā i̍ bī ɔpīyaku̍ ge̍ē de wa̍ ni̍ ma̍ nɛ. Lɛlā ɔdwɔ̄bi̍ ɔha̍ ē bī 
ɔpīyaku̍ ge̍ē de ɔ̄chɛ. N i̍ ka hīka ala̍ ge̍ jɔhā de Ɔwɔ wu̍chē yī oli̍ngɔ̍ɔ ni̍. 

17 Lɛlā abi̍ ɔyɔ̍ɔ̄ya̍ wa̍a̍ - lɛlā ɔdwɔ̄bi̍ nɛ. Lɛlā ɔdwɔ̄bi̍ ɔha̍ chī hɔ̄ abɔ̍ɔ nīi i̍ ē bī 

ɔpīyaku̍ ge̍ē de ɔ̄chɛ ni̍ ma̍. 

18 Alɔ jo̍ōkū hīka ɔ̄chɛ nīi - ɔyi̍ yī Ɔwɔ ma̍ i̍ ē yɛ̍ɛ̄lā ɔdwɔ̄bi̍ ē gāa iyɔ̄bū iyɔ̄bū 

ni̍. Ɔyi̍ Yī Ɔwɔ ē gbō ɔlɔjā nīi Ɔngūwɛ̄gā i̍ ē ya̍ ɔ̄ ɔjɔ̄jā mɛ ni̍. 

19 Yɛchɛ nūma̍ wa̍a̍ hɔ̄ la abwɔ̄hu̍ yī Ɔngūwɛ̄gā nyaa ma̍, alɔ jo̍ōkū hīka alɔ 

ma̍ - āchɛ yī Ɔwɔ nɛ. 

20 Alɔ jo̍ōkū hīka Ɔyi̍ Yī Ɔwɔ wā ge̍ de lɛlā ojo̍ōje̍ ka̍ka̍ de alɔ mɛ̍. O̍ ya̍ nīi alɔ 

je̍ Ɔwɔ nīi - olēchi̍-lēchi̍ ma̍ mɛ̍. Ɔhɔ̄leyī yī alɔ hɔ̄ gala abɔ̄ yī Ɔwɔ olēchi̍-lēchi̍, 
lɔkɔ nīi alɔ hɔ̄ la abɔ̄ yī Ɔyi̍ yī nū Iji̍sɔ̄ɔsi Ikra̍yisi ma̍. Ɔwɔ olēchi̍-lēchi̍ hɔ̄ aa̍ 
a̍nɛ. Anu̍ - ɔhɔ̄leyī i̍mɔ̄mɛni̍ a̍nɛ. 

21 Ayi̍ yī u! Ala̍ ā gwō gbo̍o̍ hī ɔwɔ yī arīmɛ̄ ɔha̍lɔha̍ wa̍a̍ gɛ! 

2 Ijɔ̍ɔn 

2 Ijɔ̍ɔn 1 

1 Ami - ɔgabɔ̄ tɛ̄rɔ̄ nūma̍ hu Ɛ̄nɛ̄ ɔla̍ā nīi Ɔwɔ hu ɔ̍ ohōhu ma̍ ba̍la ayi̍ yī nū 

a̍nɛ. A hi um ɔtū lēchi̍ lēchi̍. I̍ amami lōru̍u ni̍; āchɛ nīi ji̍yɛ̄lā olēchi̍ lēchi̍ wa̍a̍ 
ma̍ yɔ̍ɔhɔtū yī wɔ i̍ngi̍ngɔ̍ɔ. 

2 Wu̍chē oji̍ nɛ, lɛlā olēchi̍ lēchi̍ hɔ̄ la abɔ̄ yī alɔ. I̍ngɔ̍ɔ nīi o̍ chī ge̍ē hɔ̄ ba̍la alɔ 

kpɛɛ ku yɛ̄grāa i̍mɔ̄mɛni̍ a̍nɛ! 

3 Ɔwɔ nīi - A̍dā yī alɔ ma̍ ba̍la Iji̍sɔ̄ɔsi Ikra̍yisi, Ɔyi̍ Yī Ɔwɔ A̍dā ge̍ de ɔpiyɛ, 

ba̍la lɛha̍ ɔmɔ̍ɔ̄ma̍, ba̍la ogbodɔ̍dɔ̍ de alɔ. Ɛjā nūma̍ ge̍ē de pīya iyī alɔ kpɛɛ la 
ɔhɔ̄leyī nīi mōmu lɛlā olēchi̍ lēchi̍ ba̍la ɔhɔtū ma̍. 

4 N lɛ ɔwɔ̄wīyā nīi n ma̍ hīka ayi̍ yī wɔ ɛha̍ hɔ̄ abɔ̍ɔ lɛlā olēchi̍ lēchi̍ lɔkɔ nīi 

Ādādā yī alɔ ka ɛ̍lɛ ge̍ ya̍ ma̍. 

5 Ɛ̄nɛ̄, ɔla̍ā - ohu̍ nīi n yɛ ē ra̍ābɔ̄ de ala̍ a̍nɛ hīka, alɔ ā yɔ̍ɔhɔtū yī ɔ̍nyīnū. I̍ lihɔ 

onīpīpɛ̄ ɔha̍ nīi n yɛ ē ka tɛ̄rɔ̄ hu ala̍ a̍ni̍; onīi alɔ lɛ bū la owu̍tu owu̍tu ma̍ nɛ. 

6 Ɔya̍ otūlichō yī lɛlā nīi Ɔwɔ ka aɛ̍lɛ ge̍ ya̍ ma̍, anu̍ re̍ka ɔhɔtū ɔ̍lɔma̍ nīi n yɛ ē 

ka a̍nɛ. Lihɔ lɔkɔ nīi alɔ po̍ bū la owu̍tu ma̍ re̍ka: ala̍ wa̍a̍, ala̍ ā gblāa la ɔhɔtū. 

7 Āchɛ ɔgla̍ āchɛ mīyanya ta̍ yɛchɛchɛ ta̍ wa̍a̍ mɛ̍. Āchɛ nīi i̍ chɛ̄ hīka Iji̍sɔ̄ɔsi 

Ikra̍yisi ɔ̍lɔ tū ibi̍īyē bāa ɔ̄chɛ̄ɛchɛ ni̍ ma̍ nɛ. Ɔ̄chɛ oli̍ngɔ̍ɔ, anu̍ - ɔ̄chɛ ɔgla̍ āchɛ 
a̍nɛ. Anu̍ - Oluji Yī Ikra̍yisi a̍nɛ. 

8 Ala̍ ā gbō iyī ala̍ hɛ̄ɛbɛ nīi ɔjā nīi ala̍ yɛ ē ya̍ u̍ku̍rɔ̍ yī nū ma̍ ge̍ e̍e ngmla̍a ala̍ 

pīyēbi̍ ni̍, hɛ̄ɛbɛ nīi ala̍ ge̍ nāa ure̍ nīi Ɔwɔ ge̍ē kla̍ ala̍ ma̍. 

9 Ɔ̄chɛ nīi i̍ ge̍ yɛ̍ɛ̄lā lɔkɔ nīi Ikra̍yisi ngū ma̍ ni̍, nīi o̍ ge̍ gla anu̍ ta̍, o̍ re̍ka Ɔwɔ 

i̍ hɔ̄ abɔ̍ɔ ba̍la ɔlɔjā ni̍. Ɔ̄chɛ nīi ge̍ ba̍ abɔ̍ɔ lɛlā ongōngū yī Ikra̍yisi ke̍e̍, o̍ re̍ka 
Ɔwɔ A̍dā ba̍la Ɔyi̍ hɔ̄ ba̍la ɔlɔjā. 

10 Ɔ̄chaha̍ ɔ̄chaha̍ ge̍ wā dikpo̍ba̍ ala̍, o̍ i̍ ge̍ bī lɛlā ongōngū nūma̍ ni̍, ala̍ e̍e 

bī ɔ̄chɛ oli̍ngɔ̍ɔ ga wɔlɛ̍ yī ala̍ ni̍. Ala̍ e̍e de ɔ̍ hīka “Go̍go̍o!” o̍bo̍bū ni̍. 

11 Nɛ̄ni̍, ɔ̄chɛ nīi ge̍ ta̍ ɔ̄ ogo̍go̍o, o̍ re̍ka ɔlɔjā tābɔ̄ yī lɛlā abi̍ ɔla̍ā nīi o̍ ē ya̍ ma̍. 

12 N lɛ lɛlā yɛ̄mɛ̄mɛ̄ ge̍ē ka ē de ala̍; n i̍ chikpo̍ ge̍ē de ē ka la īpīpū ɔtɔ̍ɔ̄ta̍ tɛ̄rɔ̄ 

gɛ ni̍. N yɛ ē gbɛri̍ya̍ nīi n ge̍ē wā abɔ̍ɔ ē dikpo̍ ē ba̍ ala̍. N ge̍ē wā ge̍ē ka ē 
de ala̍ ɛlɛjā, hɛ̄ɛbɛ nīi ɔwɔ̄wīyā yī alɔ de ē gɔ̄grāa krididi. 

13 Ayi̍ yī ɔɔ̍nɛ̍ yī wɔ ɔnɔ̄nyā nīi Ɔwɔ hōhu ma̍ tɛ̄rɔ̄ yī ɔma̍kpɔɔ hu ala̍ i̍ngi̍ngɔ̍ɔ. 

3 Ijɔ̍ɔn 

3 Ijɔ̍ɔn 1 

1 Ami - Ɔgabɔ̄ tɛ̄rɔ̄ nūma̍ hu ɔya ami ohiyumɔtū lēchi̍ lēchi̍ ɔla̍ā nīi re̍ka Ige̍yusi 

ma̍ a̍nɛ. 

2 Ɔya ami lēchi̍ lēchi̍ be̍e! N yɛ amu ē jɔhā de Ɔwɔ hīka ɔjāha̍ ɔjāha̍ wa̍a̍ ge̍ yɛ 

hwɔhi hwɔhi de wɔ. Ibi̍īyē ge̍ gbo wɔ dɔ̍dɔ̍. N jo̍ōkū hīka a lɛ cha̍cha̍ la uhu. 

3 N lɛ ɔwɔ̄wīyā kpɛ̍ɛji nīi aɛ̍nɛ̍ yī alɔ ɛha̍ bū abɔ̍ɔ ge̍ ka de u hīka aɔ̍lɔ hɔ̄ abɔ̍ɔ 

de ɔtū che lɛlā olēchi̍ lēchi̍ yī Ɔwɔ ma̍. I̍ngɔ̍ɔ nīi a u̍tu hɔ̄ de ɔtū che lɛlā olēchi̍ 
lēchi̍ yī Ɔwɔ gbi̍chɛ gbi̍chɛ a̍nɛ. 

4 Ɔjɔ̄jā i̍ ē ya̍ nīi n ē lɛ ɔwɔ̄wīyā bāa opo̍ hīka ayi̍ yī amɔ̍lɔ gblāa abɔ̍ɔ ē yɛ̍ɛ̄lā 

olēchi̍ lēchi̍ yī Ɔwɔ gɛ ni̍. 

5 Ɔya ami lēchi̍ lēchi̍! U̍ku̍rɔ̍ ɔnɛ̄ɛhɛhi nīi a ya̍ de aɛ̍nɛ̍ yī alɔ bī aa̍ a̍nɛ. A 

deyīrɛ aɛ̍nɛ̍ yī alɔ ɛla̍ā hwɔhi hwɔhi, nīi e̍ wɛ āchɔga nyaa ma̍. 

6 E̍ kā wɔ̄kā yī ɔhɔtū yī wɔ de ogrēeyī yī āchɛ yī Ɔwɔ amu wa̍a̍ mɛ̍. Tū wā 

wɔbɔ̄ i̍ngɔ̍ɔ, hɛ̄ɛbɛ nīi e̍ ge̍ yɛ ɛɛ yī wā ga iyɔ̄bū iyɔ̄bū la ɔpɔ̄pū nīi Ɔwɔ chikpo̍ 
ma̍ gɛ. 

7 E̍ nyɔ̄ la ɛɛ ɔla̍ā wu̍chē riyī yī Ikra̍yisi ma̍, e̍ i̍ nāa wɔbɔ̄ otōtū ɔha̍lɔha̍ bū la 

abɔ̄ yī āchɛ i̍je̍ Ɔwɔ ni̍ ni̍. 

8 Alɔ nīi - Āchɛ Yī Ikra̍yisi ma̍, alɔ ge̍ē tū āchɛ nūma̍ wɔbɔ̄ hɛ̄ɛbɛ nīi alɔ ge̍ē 

re̍ka alu̍ku̍rɔ̍ ɔla̍ā tāa aa̍ wu̍chē yī lɛlā olēchi̍ lēchi̍ yī Ɔwɔ a̍nɛ. 

9 N ta̍ īpū ɔha̍ kpɛ̄kpɛ̄lɛ̄ tɛ̄rɔ̄ hu ogrēeyī yī āchɛ yī Ɔwɔ ɔla̍ā i̍krɔ̍ɔ; anu̍ 

Idiyo̍trɛ̍fɛ̄si nīi ode pīya ɔlɛhu̍ yī ogrēeyī yī āchɛ yī Ɔwɔ abɔ̍ɔ lɛ ɔ̍ wɔnyɛ ka̍ka̍ 
ma̍ i̍ pīyeyī ma̍ lɛlā yī u ɔla̍ā ni̍. 

10 N ge̍ē wā ma̍, n ge̍ē de lɛlāha̍ ɛlāha̍ wa̍a̍ nīi o̍ ya̍ ma̍ ē hi̍yɛchɛ. Lɛlā 

okwi̍bi̍īyē grigri nīi o̍ ka ku̍ alɔ ba̍la arīmɛ̄ nīi o̍ ē wu ma̍ ko̍ō! Ɔla̍ā i̍ gba̍a - 
lɛlɛ̄lā ka̍ka̍ ni̍. Yɛ̄grāa nīi aɛ̍nɛ̍ yī alɔ ɛla̍ā wā ma̍, o̍ i̍ ya̍ wā wɔga ni̍; o̍ i̍ gba̍a 
chɔ̄chɛ̄ de āchɛ nīi ge̍ē ya̍ wā wɔga ma̍ ni̍. O̍ ka ge̍ de wa̍ kpo̍ nū pīya hī 
ogrēeyī yī āchɛ yī Ɔwɔ ɔla̍ā. 

11 Ɔya ami lēchi̍ lēchi̍! A ā mi̍yɛ̄gbla yī lɛlā abi̍ ɔla̍ā ni̍ ko̍ō! Lɛlā ɔnɛ̄ɛhɛhi nīi a 

ge̍ē mi̍yɛ̄gbla yī nū a̍nɛ. Ɔ̄chɛ nīi ē yɛ̍ɛ̄lā ɔnɛ̄ɛhɛhi ma̍ - ɔ̄chɛ yī Ɔwɔ nɛ. Ɔ̄chɛ 
nīi ē yɛ̍ɛ̄lā ɔdwɔ̄bi̍ ma̍, o̍ re̍ka ɔlɔjā i̍ ma̍ Ɔwɔ je̍ ni̍. 

12 Idimi̍trīyusi ma̍, ɔ̄chɛ mɔ̄chɛ ē klɛhi yī nū. Lɛlā olēchi̍ lēchi̍ yī Ɔwɔ ɔlɔjā klɛhi 

yī nū. Alɔ titi ge̍ē de itɛ̍ɛhi̍yɛ̍ yī alɔ ba̍ ɛla̍ā mɛ. Alɔ jo̍ōkū hīka lɛlā nīi alɔ ē ka 
ma̍ - ichɛ̄ɛhi nɛ. 

13 N lɛ lɛlā yɛ̄mɛ̄mɛ̄ ge̍ē ka ē de wɔ. N i̍ chī chikpo̍ ge̍ē de ē ka wa̍a̍ la īpīpū gɛ 

ni̍. 

14 N yɛ amu ē gbɛri̍ya̍ ge̍ē hli̍kpa̍ ē wā abɔ̍ɔ. N ge̍ē wā ge̍ē ka ē de awɔ ɔlɔjā 

ke̍e̍. 

15 Aɛ̍ɛya awɔ wa̍a̍ tɛ̄rɔ̄ ɔma̍kpɔɔ hu wɔ. Da aɛ̍ɛya alɔ wa̍a̍ o̍be lūkpō lūkpō de 

u. Hɔ̄lɛhi gɛ! 

Iju̍udi 

Iju̍udi 1 

1 Īpū nūma̍ bū la abɔ̄ yī ami Iju̍udi, ɔ̍chɛ̍ yī Iji̍sɔ̄ɔsi Ikra̍yisi. Ami ɔɔ̍nɛ̍ yī 

Ije̍mēehi nɛ. N tɛ̄rɔ̄ nūma̍ hu ala̍ āchɛ nīi Ɔwɔ hī ala̍ ɛra̍ ohōhī ma̍; ala̍ āchɛ nīi 
hɔ̄ la ɔhɔtū yī Ɔwɔ A̍dā, nīi Iji̍sɔ̄ɔsi Ikra̍yisi yɛ ē gbō ala̍ ogbōgbō ma̍ nɛ. 

2 Lɛha̍ ɔmɔ̍ɔ̄ma̍ ba̍la ogbodɔ̍dɔ̍ ba̍la ɔhɔtū ge̍ - iyī ala̍ wa̍a̍ la ɔgɔ̄grāa. 

3 Aɛ̍ɛya ami lēchi̍ lēchi̍! O̍ yɛ ē hla̍ ami kpɛ̍ɛ nīi n ge̍ē ta̍ īpū tɛ̄rɔ̄ hu ala̍ wu̍chē 

yī ɔhɛ̍ta̍ nīi alɔ wa̍a̍ bɔ̍ɔ̄ba̍ nāa ma̍. U̍ma̍ama, n chōo̍chē ma̍ hīka o̍ ngma̍ nīi n 
ē ta̍ īpū tɛ̄rɔ̄ hu ala̍, hɛ̄ɛbɛ ē mla ala̍ ɔtū nīi ala̍ ge̍ē nunu gba̍a̍ wu̍chē yī lɛlā 
nūma̍ nīi alɔ de ɔtū che Ɔwɔ ma̍. Ɔtū ode chōche nūma̍, Ɔwɔ de i̍ngɔ̍ɔ 
ugbo̍he kpo̍kpo̍ ojōjī de āchɛ ɛnɛ̄ɛhɛhi yī nū. 

4 Wu̍chē oji̍ nɛ, āchɛ i̍je̍ Ɔwɔ ni̍ ɛha̍ gatū fi̍yɛ̍ɛ̍ wā la olo̍ōlo̍ yī alɔ mɛ̍. Aa̍ ē de 

lɛlā yī uhwa ɔnɛ̄ɛhɛhi nīi Ɔwɔ de ma̍ ē bīya hɛ̄ɛbɛ ge̍ē jɔ̍ɔkɔ ē ya̍ ɔpɔ̄pū yī lɛlā 
ya̍chi yī aa̍ ɛlɛjā a̍nɛ. E̍ hi̍hi̍yo̍ yī Iji̍sɔ̄ɔsi Ikra̍yisi nīi - Abābā yī alɔ ba̍la Ādādā 
yī alɔ wa̍a̍ ma̍. Īpū Yī Ɔwɔ ka lɛlā ku̍ lɛpɔ̄ ɔdwɔ̄bi̍ nūma̍ nīi Ɔwɔ ge̍ē hɛ̍ wā ma̍ 
gbi̍chɛ gbi̍chɛ mɛ̍. 

5 Ala̍ jo̍ōkū yī lɛlā nūma̍ nyaa ma̍, n chikpo̍ nīi ala̍ ge̍ē bla lɔkɔ nīi Ādā hɛ̍ āchɛ 

yī I̍sɛ̄rɛli ta̍ hī ajɛ yī I̍jīipu ma̍. Āchɛ nīi i̍ chɛ̄ de ɔtū che ɔ̍ ni̍ la ɔ̄chī iyɔ̄bū ɔla̍ā 
ma̍, o̍ de wa̍ chāajɛ cha̍cha̍. 

6 Je̍ka a̍a ala̍ bla lɛlā yī ayɛ̍ɛ̄chɛ̄rɔ̄ yī Ɔwɔ nīi i̍ chɛ̄ hɔ̄ ba̍ ke̍e̍ la ɛbɛ yī wɔhu̍ nīi 

- iyī wā ni̍ ma̍? E̍ ku̍ pīya hī wɔlɛ̍ yī wā ke̍e̍ mɛ̍. E̍ tū wā agba̍ brii gblāa abɔ̍ɔ la 
ɛbɛ odobū yī ayekū oli̍gba̍o̍ mɛ̍. Ɔwɔ kpo̍ wā tū abɔ̍ɔ gbo̍ Ɔ̄chī Ɔnɔ̄kɔ̄kū ɔla̍ā 
nīi o̍ ge̍ē hɛ̍ wā lɛpɔ̄ ɔdwɔ̄bi̍ ma̍. 

7 Je̍ka a̍a ala̍ bla tū Isɔ̍dɔm ba̍la Igomo̍ra ba̍la ipwo̍gra ɛha̍ nīi gblāa bla̍a aa̍ 

ma̍? Aa̍ titi ya̍ i̍ngi̍ngɔ̍ɔ bāa ayɛ̍ɛ̄chɛ̄rɔ̄ ɛla̍ā ma̍. E̍ ya̍ u̍mūda̍rī ɔdwɔ̄bi̍ ba̍la iyī 
wā, anyānyā ji ē la̍ anyā, anāngrɔ̄ɔ ji ē gbo ē tāa angrɔ̄ɔ. E̍ gblāa abɔ̍ɔ ē mi̍chi̍ 
la ɔla̍ nīi i̍ ē nyo̍ōnyi̍ ni̍ ma̍, wu̍chē ya̍chi yī lɛlā ɔyɔ̍ɔ̄ya̍ yī wā ɔla̍ā. Lɛlā yī wā 
nūma̍ lɛ bāa ɔna yī lɛlā ma̍ de āchɛ wa̍a̍. 

8 Gala ɔgɔgu ɔla̍ā, āchɛ nūma̍ ē nā wɔ̄na ɔlɛbɛ̍bi̍ nīi ya̍ nīi e̍ ē bīya iyī aa̍ ɛlɛjā 

ibi̍īyē ma̍. E̍ ē tɔ̍ɔkɔ yī Ɔwɔ nīi bī wɔhu̍ wa̍a̍ ma̍. E̍ ē cha̍ ayɛ̍ɛ̄chɛ̄rɔ̄ ɔnɛ̄ɛhɛhi 
nīi gblāa la ichō ma̍ ɛcha̍. 

9 Ima̍yi̍kɛ̄ɛli nīi re̍ka ɔlɛhu̍ yī ayɛ̍ɛ̄chɛ̄rɔ̄ yī Ɔwɔ ma̍ i̍ ya̍ ita yī lɛlā oli̍ngɔ̍ɔ ni̍. 

Yɛ̄grāa nīi anu̍ ba̍la Ɔngūwɛ̄gā gbapɔ̄ nīi e̍ yɛ ē nyiya okū yī Imo̍sīisi ma̍, 
Ima̍yi̍kɛ̄ɛli i̍ ya̍akanya cha̍ Ɔngūwɛ̄gā ɛcha̍ ni̍. Ɔkɔkɔ ɔla̍ā, o̍ da ɔ̍ ji hīka Ādā 
ɔ̍lɔ ge̍ē ka alābi̍ tū ɔ̍lɔ. 

10 Iyī aa̍ enūma̍ ma̍, ɛjā nīi e̍ jo̍ōje̍ ochi̍chi̍ yī nū ni̍, e̍ ē cha̍ wā ɛcha̍ ji. Ɛjā ka̍ta̍ 

nīi e̍ je̍ ma̍, ɛjā nīi ɛbɛ̍la̍chi̍ nīi i̍ ē gbɛri̍ya̍ yī lɛlā ni̍ je̍ ma̍ nɛ. Ɛjā eli̍ngɔ̍ɔ ɛla̍ā 
chī de wa̍ chāajɛ a̍nɛ. 

11 I̍īyo̍ de wa̍! Ɔpɔ̄pū yī lɛlā nīi Ike̍en ga ma̍ nīi aa̍ titi nāa a̍nɛ. E̍ wu̍chē yī 

okpo, ē gblabɔ̄ yɛ̍ɛ̄lā lɔkɔ nīi Iba̍lāam ya̍ ma̍. E̍ tɔ̍ɔkɔ yī Ɔwɔ lɔkɔ nīi Ikɔra̍ ya̍ nīi 
o̍ chāajɛ ma̍. Aa̍ titi chī ge̍ē de ē chāajɛ. 

12 E̍ lɛ bāa rīnyī ma̍ la ɛbɛ nīi ala̍ ē gblāa ē re̍ ojōre̍ ē ngmo̍tu̍chɛ̄ la ɔhɔtū ma̍. 

O̍ i̍ lɛ wa̍ liwēyī iwēyī la okū ojōre̍ tāa ala̍ ni̍. E̍ ē deyīrɛ iyī wā iyī wā. E̍ lɛ bāa 
akpɔ̍ɔwɔ nīi ahuhu ē gwō ɔ̄ bɛ̍bɛ̍ nīi riwō i̍ hā la anu̍ ni̍ ma̍. E̍ lɛ bāa ɔchi̍ nīi 
yɛ̄grāa ɔwɔ̍ɔ̄wa̍ yī nū ge̍ gbɔ̄gbajɛ nīi i̍ ē wa̍ īkpō ni̍ ma̍. E̍ lɛ bāa ɔchi̍ nīi e̍ ge̍ 
de wa̍ kpo̍ hu lɛgba lɛgba nīi e̍ ē pīyēku̍ tɛri̍tɛri̍ ma̍. 

13 E̍ lɛ bāa a̍kpa̍yēenyi nīi yɛ ē hɛ̍ la li̍hu ma̍. Abɔ̄lɛ̄lā oliwēyī iwēyī yī wā wa̍a̍ 

nīi e̍ ya̍ ma̍ lɛ bāa ūū yī a̍kpa̍yēenyi nīi yɛ ē hɛ̍ pu̍tu̍pu̍tu̍ ma̍. E̍ lɛ bāa 
i̍nyi̍nyɔ̍ɔwīyā nīi re̍ka anyɔ̄trɛ̍ba̍ ma̍. Ɔwɔ ya̍ ɛbɛ lā abɔ̍ɔ de wa̍ la u̍kploo̍go̍do̍ 
odobū tutu ɔha̍; abɔ̍ɔ nīi e̍ ge̍ē tū kpɛɛ bɛ̍ɛ̄nɛ̄ a̍nɛ. 

14 I̍nɔ̄ɔki nīi - ībī yī A̍dāam iko omerīiyī ma̍ mwɔ̍ɔmu ka lɛlā ku̍ wā i̍chɔ̍lɔ i̍ngɔ̍ɔ. 

O̍ hīka, “Ala̍ ma̍ ko̍ō! Ādā ge̍ē wā ba̍la u̍nu̍nɔ che u̍nɔ yī ayɛ̍ɛ̄chɛ̄rɔ̄ yī nū. 

15 O̍ ge̍ē hɛ̍ āchɛ wa̍a̍ lɛpɔ̄. O̍ ge̍ē de lɛpɔ̄ ku̍ āchɛ i̍je̍ Ɔwɔ ni̍, wu̍chē yī lɛlā nīi 

i̍ iyī Ɔwɔ ni̍ nīi e̍ ē ya̍ ma̍. O̍ ge̍ē de lɛpɔ̄ ku̍ wā wu̍chē yī lɛlā okwi̍bi̍īyē grigri 
nīi āchɛ i̍je̍ Ɔwɔ ni̍ nūma̍ ka ku̍ Ɔwɔ ma̍.” 

16 Āchɛ nūma̍ ē ta̍ āchɛ iru, ē ya̍ āchɛ lɛfiyɛ. E̍ ē kwɔgɔgu yī a̍hla̍ ɔdwɔ̄bi̍ yī aa̍ 

ɛlɛjā. E̍ ē bī iyī aa̍ ɛlɛjā gbogū. E̍ ē chikpo̍ ge̍ē ka ɔnɛ̄ɛhɛhi hɛ̄ɛbɛ ē ma̍ ɛbɛ ē 
ya̍ ɔjā nīi hla̍ āā ma̍. 

17 Aɛ̍ɛya amu lēchi̍ lēchi̍! Ala̍ ā bla lɛlā nīi alɛrɔ̄ yī Ādā Iji̍sɔ̄ɔsi Ikra̍yisi ka de 

ala̍ i̍chɔ̍lɔ ma̍ gɛ. 

18 E̍ ka de ala̍ hīka, ɔ̄chī ɔkwɛ̍ɛjī, āchɛ ɛha̍ ɛ̍lɛ ge̍ē wā ge̍ē bī ala̍ ē ya̍. Āchɛ 

ɛla̍ā ɛ̍lɛ - āchɛ ɔyɛ̍ɛ̄lā yī a̍hla̍ yī ɛ̍lɛ ɛlɛjā nīi - ɔ̍lɔ i̍ gala ɔgu yī Ɔwɔ ni̍ ma̍ nɛ. 

19 Āchɛ nūma̍, aa̍ ē ta̍tu̍tu̍ nīi āchɛ ē de iyī wā yi̍ya a̍nɛ. Ɔjāha̍ ɔjāha̍ nīi aa̍ 

ɛlɛjā chikpo̍ ma̍ nīi e̍ ē ya̍ a̍nɛ. Uhu Yī Ɔwɔ i̍ hɔ̄ la aa̍ ni̍. 

20 Aɛ̍ɛya ami! Ala̍ ā chɛ̄rī nīi ala̍ ge̍ bī iyī ala̍ jɛ̄ ga iyɔ̄bū iyɔ̄bū la ɔtū ode 

chōche ɔnɛ̄ɛhɛhi ɔlamu ɔlamu. Ala̍ ā jɔhā de Ɔwɔ la wɔhu̍ yī Uhu Yī Ɔwɔ. 

21 Ala̍ ā de iyī ala̍ lā la ɔhɔtū yī Ɔwɔ; nīi ala̍ ge̍ gbēyī yī Ādādā yī alɔ Iji̍sɔ̄ɔsi 

Ikra̍yisi nīi o̍ ge̍ de ɔhɔ̄leyī i̍mɔ̄mɛni̍ de ala̍ bū lɛha̍ ɔmɔ̍ɔ̄ma̍ yī nū. 

22 Ala̍ ā mlɛ̍ha̍ de āchɛ ɛha̍ ɛla̍ā nīi yɛ ē ta̍ahu̍ ma̍. 

23 Ala̍ ā hɛ̍ wā ta̍, wu̍ wā bīyɛchɛ hī lipu̍ yī ɔla̍. Ala̍ ā mlɛ̍ha̍ de ibiha̍ ɛla̍ā luhwi 

luhwi. Ala̍ ā gwō gbo̍o̍ hī a̍ru̍ yī wā nīi mi̍ya kplɔkplɔ la a̍hla̍ yī lɛlā ɔdwɔ̄bi̍ 
ɔyɔ̍ɔ̄ya̍ yī wā ma̍. 

24 O̍gbo̍ ge̍ iyī Ɔwɔ nīi lwɔhu̍ ge̍ē gbō ala̍ ē hī ajɛ ogwōgwō mɛ ma̍! O̍gbo̍ ge̍ 

iyī anu̍ nīi ge̍ē bī ala̍ i̍ngɔ̍ɔ gla̍la̍la̍ la ɔwɔ̄wīyā ge̍ē rɛ la iyɔ̄bū yī nū ē mɛ ma̍! 

25 O̍gbo̍ ge̍ iyī anu̍ nīi - Ɔwɔ lōri̍īnū de alɔ hɛ̍ta̍ gala abɔ̄ yī Iji̍sɔ̄ɔsi Ikra̍yisi 

Ādādā yī alɔ ma̍! Ɔkɔ̄kā ɔnɔ̄kɔ̄kū ba̍la rīgā ba̍la wɔhu̍ ba̍la ɛbɛ obōbī nīi - iyī 
nū gbi̍chɛ gbi̍chɛ, kpɛɛ ku u̍ma̍ama, kpɛɛ ge̍ ku yɛ̄grāa ɔha̍lɔha̍ ma̍ ge̍ - iyī nū 
ke̍e̍! O̍ ge̍ lɛ i̍ngɔ̍ɔ. 

Ode Hi̍yɛchɛ 

Ode Hi̍yɛchɛ 1 

1 Īpū yī lɛlā nīi Ɔwɔ de de Iji̍sɔ̄ɔsi Ikra̍yisi nīi o̍ de hi̍yɛchɛ ma̍ hɔ̄ ma̍ a̍nɛ. Ɔwɔ 

de lɛlā nīi yɛ amu ge̍ē hli̍kpa̍ ē ya̍ ma̍ de Ikra̍yisi hɛ̄ɛbɛ nīi o̍ ge̍ē de ē chabɔ̄ hu̍ 
a̍chɛ̍ yī Ɔwɔ. Ikra̍yisi de lɛlā ɔ̍lɔma̍ chabɔ̄ hu̍ Ijɔ̍ɔn ɔ̍chɛ̍ yī Ɔwɔ gala abɔ̄ yī 
ɔyɛ̍ɛ̄chɛ̄rɔ̄ yī Ɔwɔ ɔlɔjā nīi o̍ de tɛ̄rɔ̄ ma̍. 

2 Ijɔ̍ɔn chī koko̍o yī lɛlā ɔ̍lɔma̍ wa̍a̍. Oko̍o yī lɛlā ɔla̍ā nīi Ɔwɔ tɛ̄rɔ̄ ma̍ ba̍la lɛlā 

olēchi̍ lēchi̍ ɔla̍ā nīi Iji̍sɔ̄ɔsi Ikra̍yisi de hi̍yɛchɛ ma̍ tū ma̍ a̍nɛ. 

3 A̍hōhi ge̍ - iyī āchɛ nīi ge̍ē ma̍ lɛlā yī īpū nūma̍ ma̍! A̍hōhi ge̍ gba̍a iyī āchɛ 

nīi ge̍ē darɔ̄ku lɛlā yī wɔmu ɔmɔ̍ɔ̄ma̍ nūma̍ gba̍a ē ya̍ lɔkɔ nīi īpū nūma̍ ka ma̍. 
Wu̍chē oji̍ nɛ, yɛ̄grāa ɔ̍lɔma̍ nīi lɛlā nūma̍ wa̍a̍ ge̍ē ya̍ ma̍ de hōhī kurɛkurɛ mɛ̍. 

4 Ami Ijɔ̍ɔn yɛ ma̍ ē tɛ̄rɔ̄ nūma̍ ē hu ogrēeyī yī āchɛ yī Ɔwɔ yī ɛbɛ arāapa nīi hɔ̄ 

la ajɛ yī E̍siya ma̍ a̍nɛ: Ɔpiyɛ ba̍la ogbodɔ̍dɔ̍ ge̍ iyī ala̍ bū la abɔ̄ yī Ɔwɔ nīi hɔ̄ 
i̍ngɔ̍ɔ gbi̍chɛ gbi̍chɛ, chī hɔ̄ u̍ma̍ama, chī ge̍ē wā we̍ ma̍! O̍ ge̍ gba̍a iyī ala̍ bū 
la abɔ̄ yī uhu arāapa ɛla̍ā nīi ē gblāa la iyɔ̄bū yī atɛ̍ yī Ɔwɔ ma̍! 

5 O̍ ge̍ gba̍a iyī ala̍ bū la abɔ̄ yī Iji̍sɔ̄ɔsi Ikra̍yisi ɔlɔjā nīi re̍ka itɛ̍ɛhi̍yɛ̍ nīi ɔ̄chɛ ē 

de ɔtū che ɔ̍ ma̍! Anu̍ - ɔyi̍ rɛ̄ɛya yī Ɔwɔ nīi o̍ de ɔ̍ hye̍ēyī bū la okū a̍nɛ. Anu̍ - 
Ɔchwɔ̄lɛ̍ yī ɛchwɔ̄lɛ̍ wa̍a̍ amu la ajɛ yī yɛchɛ a̍nɛ. Iji̍sɔ̄ɔsi yɔ̍ɔhɔtū yī alɔ gba̍a̍; 
bū la ɔpīyaku̍ yī nū, o̍ de alɔ hīya lɛfiyɛ ke̍e̍ hī lɛlā ɔdwɔ̄bi̍ yī alɔ wa̍a̍. 

6 O̍ de alɔ kpo̍ pīya wɔma yī aligbe nīi ge̍ē hɔ̍chɛ̍ yī Ɔwɔ yī nū ba̍la A̍dā yī nū 

ma̍. Rīgā ba̍la wɔhu̍ ɔla̍ā ge̍ iyī Iji̍sɔ̄ɔsi Ikra̍yisi kpɛɛ ku yɛ̄grāa i̍mɔ̄mɛni̍! O̍ ge̍ 
lɛ i̍ngɔ̍ɔ! 

7 Ala̍ ma̍ gɛ ko̍ō! Iji̍sɔ̄ɔsi yɛ amu yewā bū la akpɔ̍ɔwɔ. Ɔ̄chɛ mɔ̄chɛ, tūla āchɛ 

nīi gwō abada tū ɔ̄ ma̍ ge̍ē ma̍ ɔ̄. Āchɛ wa̍a̍ la ajɛ yī yɛchɛ ge̍ē drɛ̄ɛgba ē tū ɔ̄. 
I̍ngɔ̍ɔ ichɛ̄ɛhi nɛ! O̍ ge̍ lɛ i̍ngɔ̍ɔ! 

8 Ɔwɔ nīi - Ādādā Ɔgɔnyɛ Ɔnɔ̄kɔ̄kū ma̍ ka hīka anɔ̍lɔ re̍ka A̍lfa ba̍la O̍mēga 

a̍nɛ! Anu̍ hɔ̄ gbi̍chɛ gbi̍chɛ, hɔ̄ u̍ma̍ama, chī ge̍ē wā we̍ a̍nɛ. 

9 Ami Ijɔ̍ɔn nīi - ɔɔ̍nɛ̍ yī ala̍ ɔnɔ̄ngrɔ̄ɔ ma̍ nɛ. Bū la otū ngmo̍tu̍chɛ̄ yī alɔ ba̍la 

Iji̍sɔ̄ɔsi, ami titi yɛ ē mi̍chi̍ bāa ala̍ ma̍. N tū la ɔpiyɛ yī Ɔchwɔ̄lɛ̍ Oro̍ōre̍ yī nū 
bāa ala̍ ma̍. N chī gba̍a tū la ɔmlɔtū kpɔ̍ɔ̍ bāa ala̍ ma̍. E̍ bī u pīya ge̍ hɔ̄ la ajɛ 
ɔha̍ nīi hɛ̍che abɔ̍ɔ li̍hu nīi re̍ka Ipati̍mɔ̄ɔsi ma̍. Wu̍chē lɔkɔ nīi n yɛ ē ka ɛrɔ̄ yī 
Ɔwɔ ba̍la lɛlā olēchi̍ lēchi̍ nīi Iji̍sɔ̄ɔsi de hi̍yɛchɛ ma̍ - ohu̍ nīi e̍ ku̍ u ge̍ hɔ̄ abɔ̍ɔ 
a̍nɛ. 

10 I̍chi̍chɛ ɔha̍ la Ɔ̄chī Ɔmyɛ̍nyɛ̍ nīi e̍ de kwɔbɔ̄ de Ādā ma̍, Uhu Yī Ɔwɔ kla̍ 

ami i̍ngɔ̍ɔ bri̍bri̍bri̍ abɔ̍ɔ. Bɛ̍ɛ̄nɛ̄ ma̍, n po̍ ɔkɔlɛ̄lā ɔha̍ flāflāflā bāa lɛjī ma̍ la wāā 
yī okwi̍ihi yī u. 

11 O̍ ka grāa ami hīka amɔ̍lɔ ge̍ ta̍ lɛlā wa̍a̍ nīi amɔ̍lɔ ge̍ē ma̍ ma̍ tū la īpū nīi 

amɔ̍lɔ ge̍ de tɛ̄rɔ̄ hu ogrēeyī yī āchɛ yī Ɔwɔ yī ɛbɛ arāapa nūma̍: Iyī Ɛ̍fɛ̄susi 

ba̍la iyī Isima̍na, ba̍la iyī Ipɛ̍gāmum, ba̍la iyī Itiya̍tīra, ba̍la iyī Isa̍dīisi, ba̍la iyī 
Ifiladɛ̍fiya ba̍la iyī Ileyode̍siya. 

12 Bɛ̍ɛ̄nɛ̄ ma̍, n wā ge̍ pīyeyī kpa̍ta̍ yɛ ge̍ē ma̍ ɔ̄chɛ nīi yɛ ē ka lɛlā tāa ami ma̍. 

N ma̍ ɛjā ode ɔla̍ che - arāapa gblāa abɔ̍ɔ nīi e̍ ya̍ la igo̍olu igo̍olu ke̍e̍. 

13 Abɔ̍ɔ la olo̍ōlo̍ yī ɛjā ode ɔla̍ che ɛla̍ā, n ma̍ ɔjā ɔhɔ̄leyī ɔha̍ nīi lɛ bāa ɔngrɔ̄ɔ 

ma̍. O̍ ru aru̍ ɔkwajɛ nīi yɛ pɛtɛɛ ge̍ chɛ̄ la a̍pa̍atīkpo̍ ma̍. Opikritū yī aru̍ ɔkwajɛ 
ɔ̍lɔma̍ - igo̍olu ke̍e̍ nīi e̍ ya̍ la anu̍ a̍nɛ. Ɔla̍ā ku̍ la yɛ̄grāa yī ɔgɛgɛ yī nū. 

14 Inyɛ̄lɛ̄hu̍ yī nū lɛ̍rɛ̍ kpɛ̍ɛ bāa ipu yī owu̍ kɛ̄ɛ ada ma̍. Īkprī yī nū yɛ ē chɔ̄chɛ̄ 

bāa ɔla̍ ma̍. 

15 Ikpo̍ yī nū ho̍ōhu̍ kpɛ̍ɛ bāa upu nīi e̍ de ɔ̍ ngrāa la ɔla̍ o̍bū chōo̍chē bī ɔjā 

nyiya anu̍ tū ma̍. Ɔkɔlɛ̄lā yī nū ya̍ ojiya kpɛ̍ɛ bāa yenyi ɔpɔ̍ɔ̄pɛ̍ nīi yɛ ē ha̍ābɔ̄ 
bū la ichō ɔnɔ̄kɔ̄kū ɔha̍ hwɛɛ ē wa̍ la ihi̍yajɛ ma̍. 

16 O̍ bī i̍nyi̍nyɔ̍ɔwīyā arāapa la abɔ̄ līre̍ yī nū. Oge olire̍ la oe̍ ɛpɛpa ɔha̍ 

bīyɛchɛ ku abɔ̍ɔ la oko̍o yī nū. Inēyī yī nū hu̍ nya̍ri̍nya̍ri̍ kpɛ̍ɛ bāa yɛnɔ oche la 
yakpalɛ̄hu̍ ma̍. 

17 N ma̍ ɔ̄ ma̍, n ngma̍ ta̍gbo la apli̍kpo̍ yī nū gblɔgɔdɔ bāa okū ma̍. O̍ de abɔ̄ 

līre̍ che u du̍mɔ̍, da u hīka ɔ̍lɔ ge̍, “A ā tūuhwi ni̍. Ami nīi re̍ka ɔyɔbū ba̍la 
ogwīihi ma̍ hɔ̄ ma̍ a̍nɛ. 

18 Ami - ɔ̄chɛ ɔhɔ̄leyī kpɛɛ nɛ. N pīyaku̍ o̍bū. Ma̍ gɛ, u̍ma̍ama n ge̍ē hɔ̄leyī ku 

yɛ̄grāa i̍mɔ̄mɛni̍ bɛ̍ɛ̄nɛ̄. Ami bī wɔhu̍ yī ɔpīyaku̍ ba̍la ayekū a̍nɛ. 

19 O̍ lɛ i̍ngɔ̍ɔ ma̍, ta̍ lɛlā nīi a yɛ ē ma̍ wa̍a̍ ma̍ tū la īpū gɛ. Lɛlā nīi hɔ̄ u̍ma̍ama 

ma̍, ba̍la onīi ge̍ē ya̍ la ɔ̄chī iyɔ̄bū ma̍ nɛ. 

20 Ochi̍chi̍ yī lɛlā nīi trɛ̍ba abɔ̍ɔ lipu̍ yī lɛlā yī i̍nyi̍nyɔ̍ɔwīyā arāapa ɛla̍ā nīi a ma̍ 

la abɔ̄ līre̍ yī u ma̍ ba̍la lɛlā yī ɛjā ode ɔla̍ che - arāapa nūma̍ hɔ̄ ma̍ a̍nɛ: 
I̍nyi̍nyɔ̍ɔwīyā arāapa ɛla̍ā - ayɛ̍ɛ̄chɛ̄rɔ̄ yī Ɔwɔ nīi yɛ ē deyīrɛ ogrēeyī yī āchɛ yī 
Ɔwɔ la ɛbɛ arāapa ɛla̍ā ma̍ nɛ. Ɛjā ode ɔla̍ che - arāapa ɛla̍ā - ogrēeyī yī āchɛ 
yī Ɔwɔ nīi hɔ̄ la ɛbɛ arāapa ma̍ nɛ. 

Ode Hi̍yɛchɛ 2 

1 “Lɛlā nīi a ge̍ē ka ē tū la īpū tɛ̄rɔ̄ hu ɔyɛ̍ɛ̄chɛ̄rɔ̄ yī Ɔwɔ nīi yɛ ē deyīrɛ ogrēeyī 

yī āchɛ yī Ɔwɔ nīi hɔ̄ la Ɛ̍fɛ̄susi ma̍ hɔ̄ ma̍ a̍nɛ: “Ami nīi bī i̍nyi̍nyɔ̍ɔwīyā arāapa 
la abɔ̄ līre̍ yī u ma̍, ami nīi yɛ ē yɛɛ la olo̍ōlo̍ yī ɛjā ode ɔla̍ che - arāapa ɛla̍ā 
ma̍, ami tɛ̄rɔ̄ nūma̍ a̍nɛ. 

2 N je̍ ɔjā nīi ala̍ ē ya̍ ma̍. N jo̍ōkū lɔkɔ nīi ala̍ ya̍ u̍ku̍rɔ̍ gba̍a̍ ma̍, ba̍la ɔkɔ nīi 

ala̍ mlɔtū gba̍a̍ ma̍. N jo̍ōkū hīka ala̍ i̍ ge̍ē chɛ̄ nāa lɛlā yī āchɛ ɔyɛ̍ɛ̄lā abi̍ ni̍. 
Āchɛ ɛha̍ nīi ē ka hīka aɛ̍lɛ - alɛrɔ̄ yī Ikra̍yisi nɛ nīi i̍ chī - alɛrɔ̄ ni̍ ma̍, n jo̍ōkū 
hīka ala̍ ma̍ wā ma̍ de jo̍ōkū ka ɛ̍lɛ - alarīmɛ̄ nɛ mɛ̍. 

3 N jo̍ōkū hīka ala̍ mlɔtū kpɔ̍ɔ̍ mi̍chi̍ mwɛbɛ wu̍chē yī u, ala̍ chī wa̍ābɔ̄ yī u ni̍ 

kpɔ̍ɔ̍. 

4 N chī lɛ lɛlā ɔha̍ pīyeyīta̍ ala̍ u̍ma̍ama: Ala̍ i̍ yɛ abɔ̍ɔ ē yɔ̍ɔhɔtū yī u u̍ma̍ama 

bāa olo̍ ɔrāarāa ma̍ gɛ ni̍. 

5 Ala̍ ā ma̍ lɔkɔ nīi ala̍ gwāajɛ ɔ̄kū ma̍ gɛ! Ala̍ ā pīyabɔ̄ta̍ hī lɛlā ɔdwɔ̄bi̍ ɔyɔ̍ɔ̄ya̍ 

ɛla̍ā gɛ, nīi ala̍ ge̍ ya̍ bāa olo̍ ɔrāarāa ma̍. Ala̍ i̍ ge̍ pīyabɔ̄ta̍ hī lɛlā ɔdwɔ̄bi̍ 
ɔyɔ̍ɔ̄ya̍ yī ala̍ ɔla̍ā ni̍, n ge̍ wā ge̍ē de ɔjā ode ɔla̍ che nīi - iyī ala̍ ma̍ ē nāa ē hī 
ɛbɛ nīi o̍ rɛ ma̍. 

6 Lɛlā ohimɔtū nīi ala̍ ē ya̍ ma̍ re̍ka lɛlā yī Āchɛ Yī Inikola̍yīta ɔyɔ̍ɔ̄ya̍ nīi ta̍ ala̍ 

anyī gba̍a̍ bɔ̄ɔkɔ nīi o̍ ta̍ ami ɔlɔjā anyī ma̍. 

7 “Ala̍ ge̍ tū arɔ̄ ɔplɛ̍ɛ̄lā, ɔ̍lɔma̍ ala̍ ā plɛ̍ɛ̄lā nīi Uhu Yī Ɔwɔ yɛ ma̍ ē ka ē de 

ogrēeyī yī āchɛ yī Ɔwɔ nūma̍ wa̍a̍ ma̍ gɛ! “Āchɛ wa̍a̍ nīi yɛ̍ɛ̄ngrɔ̄ɔ mɛ̍ ma̍, n 
ge̍ē de wɔhu̍ ē de wa̍ nīi e̍ ē re̍ īkpō yī ɔchi̍ yī ɔhɔ̄leyī nīi rɛ abɔ̍ɔ la Ɔyɛ̍ɛ̄rɔ̄ Yī 
Ɔwɔ ma̍. 

8 “Lɛlā nīi a ge̍ē ka ē tū la īpū tɛ̄rɔ̄ hu ɔyɛ̍ɛ̄chɛ̄rɔ̄ yī Ɔwɔ nīi ē deyīrɛ ogrēeyī yī 

āchɛ yī Ɔwɔ abɔ̍ɔ la Isima̍na ma̍ hɔ̄ ma̍ a̍nɛ: “Ami nīi re̍ka ɔyɔbū ba̍la ogwīihi 
ma̍ tɛ̄rɔ̄ nūma̍ hu ala̍ a̍nɛ. Ami nīi pīyaku̍ o̍bū gba̍a chōo̍chē hɔ̄leyī ma̍ nɛ. 

9 N je̍ akanya nīi hɔ̄ de ala̍ ma̍. N jo̍ōkū hīka ala̍ gbyeklo̍. La olēchi̍ lēchi̍ yī nū, 

ala̍ chī gbwɔdu a̍nɛ. N jo̍ōkū yī lɛlā ɔdwɔ̄bi̍ wa̍a̍ nīi āchɛ ɛla̍ā nīi warīmɛ̄ ka aɛ̍lɛ 
- Iju̍u nɛ ma̍ yɛ ē ka ē ku̍ ala̍ ma̍. La olēchi̍ lēchi̍ yī nū, āchɛ ɛla̍ā tū ribi yī āchɛ 
yī Isa̍tan. 

10 Ala̍ e̍e tūuhwi yī ichi̍ ɔha̍lɔha̍ nīi yɛ aa̍ ge̍ē wā la ala̍ ma̍ ni̍. Ala̍ ma̍ gɛ ko̍ō! 

Ɔngūwɛ̄gā ge̍ē ma ala̍ ē ma̍, ya̍ nīi e̍ ē ku̍ ibiha̍ yī ala̍ tū igbakɔbɔ ji. Akanya yī 
ala̍ ɔla̍ā chī ge̍ē lɛ ɔ̄chī igwo̍ ɔlamu. O̍ ge̍ ro̍ōre̍ka ɔpīyaku̍ yī ala̍, ala̍ ā de ɔtū 
che u kpɔ̍ɔ̍. Bū la ɛbɛ ɔla̍ā, n ge̍ē de ɔhɔ̄leyī ke̍e̍ ē de ala̍ bāa okpo ɔkla̍lɛhu̍ nīi 
ɔ̄chɛ ɔyɛ̍ɛ̄ngrɔ̄ɔ ē nāa ma̍. 

11 “Ala̍ ge̍ tū arɔ̄ ɔplɛ̍ɛ̄lā, ɔ̍lɔma̍ ala̍ ā darɔ̄ku lɛlā nīi Uhu Yī Ɔwɔ yɛ ma̍ ē ka ē 

de ogrēeyī yī āchɛ yī Ɔwɔ nūma̍ wa̍a̍ ma̍ gɛ! “Āchɛ nīi ge̍ē yɛ̍ɛ̄ngrɔ̄ɔ ma̍, 
ɔpīyaku̍ o̍mgbo̍mɛpa ɔla̍ā i̍ ge̍ē ya̍ wā ɔjɔ̄jā ni̍. 

12 “Lɛlā nīi a ge̍ē ka ē tū la īpū tɛ̄rɔ̄ hu ɔyɛ̍ɛ̄chɛ̄rɔ̄ yī Ɔwɔ nīi ē deyīrɛ ogrēeyī yī 

āchɛ yī Ɔwɔ nīi hɔ̄ la Ipɛ̍gāmum ma̍ hɔ̄ ma̍ a̍nɛ: “Ami nīi bī oge olire̍ la aɛ̍ɛpɛpa 
ma̍ tɛ̄rɔ̄ nūma̍ hu ala̍ a̍nɛ. 

13 N je̍ ɛbɛ nīi ala̍ hɔ̄ ma̍; abɔ̍ɔ nīi Isa̍tan re̍ ɔchwɔ̄lɛ̍ yī nū che a̍nɛ. Ala̍ chī 

ta̍ābɔ̄ ku̍ lɛlā yī u brii abɔ̍ɔ; ala̍ i̍ pi̍ye̍mā la ɔtū ode che um ochōche ni̍. Yɛ̄grāa 
nīi e̍ de A̍ntīpasi nīi - olitɛ̍ɛhi̍yɛ̍ yī u lēchi̍ lēchi̍ ngmo̍ abɔ̍ɔ la ɛbɛla̍ā nīi Isa̍tan 
twɔ̄lɛ̍ ma̍, ala̍ i̍ pi̍ye̍mā ni̍ kpɔ̍ɔ̍. 

14 N chī lɛ lɛlā ɔha̍ kplɛ̄ɛ̄ ge̍ē ka ē ku̍ ala̍: Āchɛ ɛha̍ nīi gblāa abɔ̍ɔ ba̍la ala̍ ma̍, 

āchɛ ɔyɛ̍ɛ̄lā gala ɔgɔgu yī lɛlā ongōngū yī Iba̍lāam nɛ. Iba̍lāam nūma̍ ngū 

Iba̍lāaki lɔkɔ nīi o̍ ge̍ē ya̍ nīi Ali̍sɛ̄rɛli ge̍ē yɛ̍ɛ̄lā ɔdwɔ̄bi̍, ē re̍ ojōre̍ yī ɛchi̍yɛka 
ba̍la ɔ̍bɔ̍ɔ̄nyā. 

15 Gala ɔgɔgu ɔla̍ā, āchɛ ɛha̍ titi nīi tū abɔ̍ɔ la olo̍ōlo̍ yī ala̍ ma̍ yɛ ē gala ɔgɔgu 

yī lɛlā ongōngū yī Āchɛ Yī Inikola̍yīta. 

16 Ala̍ ā pīyabɔ̄ta̍ hī lɛlā ɔdwɔ̄bi̍ ɔyɔ̍ɔ̄ya̍ yī ala̍ gɛ. O̍ i̍ ge̍ i̍ngɔ̍ɔ ni̍, n ge̍ē wā 

dikpo̍ ē ba̍ ala̍ ɔpɔ̄ɔpɛ̄ ge̍ē nunu ē tāa āchɛ ɛla̍ā la oge nīi bīyɛchɛ lipu̍ yī oko̍o 
yī u ma̍. 

17 “Ala̍ ge̍ tū arɔ̄ ɔplɛ̍ɛ̄lā, ɔ̍lɔma̍ ala̍ ā darɔ̄ku lɛlā nīi Uhu Yī Ɔwɔ yɛ ma̍ ē ka ē 

de ogrēeyī yī āchɛ yī Ɔwɔ nūma̍ wa̍a̍ ma̍ gɛ! “Āchɛ ɛla̍ā nīi yɛ̍ɛ̄ngrɔ̄ɔ mɛ̍ ma̍, n 
ge̍ē de ojōre̍ nīi re̍ka ima̍na nīi trɛ̍ba ma̍ ē de wa̍. N ge̍ē gba̍a ē de i̍kplɛ̍ɛ̄chɔ̄ 
ɔnɛ̄rɛ̍ ɔha̍ nīi riyī onīpīpɛ̄ ɔha̍ che abɔ̍ɔ la anu̍ ma̍ de ɔnyɔnyɛ ɔnyɔnyɛ lipu̍ yī 
wā. Ɔ̄chɔ̄chɛ i̍ ge̍ē je̍ riyī yī ɔjā nīi che abɔ̍ɔ la i̍kplɛ̍ɛ̄chɔ̄ ɔ̍lɔma̍ ma̍ ni̍, 
ɔ̍chi̍kpa̍kpa̍ ɔ̄chɛ nīi lɛ ma̍. 

18 “Lɛlā nīi a ge̍ē ka ē tū la īpū tɛ̄rɔ̄ hu ɔyɛ̍ɛ̄chɛ̄rɔ̄ yī Ɔwɔ nīi deyīrɛ ogrēeyī yī 

āchɛ yī Ɔwɔ nīi hɔ̄ la Itiya̍tīra ma̍ bī ma̍ a̍nɛ: “Ami Ɔyi̍ Yī Ɔwɔ tɛ̄rɔ̄ nūma̍ hu ala̍ 
a̍nɛ. Ami nīi īkprī yī u yɛ ē chɔ̄chɛ̄ bāa ɔla̍, nīi ikpo̍ yī u yɛ ē ho̍ōhu̍ kpɛ̍ɛ bāa 
upu nīi e̍ bī ɔjā nyiya anu̍ nīi yɛ ē ho̍ōhu̍ nya̍ri̍nya̍ri̍ ma̍ nɛ. 

19 N je̍ ɔjā nīi ala̍ ē ya̍ ma̍. N je̍ ɔhɔtū nīi ala̍ lɛ ma̍, ba̍la lɔkɔ nīi ala̍ de ɔtū che 

brii ma̍, ba̍la ɛrɔ̄ nīi ala̍ yɛ ē chɛ̄ ma̍, ba̍la lɔkɔ nīi ala̍ mlɔtū hɔ̄ kpɔ̍ɔ̍ ma̍. N 
jo̍ōkū hīka ala̍ yɛ ē ya̍ yɛ̍yɛ̍ u̍ma̍ama ē hɛ̍ yɛ̄grāa ɔrāarāa. 

20 N chī lɛ lɛlā ɔha̍ pīyeyīta̍ ala̍: Ala̍ yɛ ē hīdīdū hī anu̍ ɔnyā ɔla̍ā nīi re̍ka 

Ijɛ̍sɛ̄bɛ̄ɛli nīi ka anɔ̍lɔ - ɔlɛrɔ̄ yī Ɔwɔ nɛ ma̍. Anu̍ chī yɛ ē ngū āchɛ yī u lɛlā ɔha̍, 
ya̍ nīi e̍ bi̍ eyī hī u, yɛ ē la̍ ɔ̍bɔ̍ɔ̄nyā bɛ̍bɛ̍ gba̍a yɛ ē re̍ ojōre̍ yī ɛchi̍yɛka a̍nɛ. 

21 N de yɛ̄grāa de ɔ̍ hīka o̍ ge̍ pīyabɔ̄ta̍ hī lɛlā ɔdwɔ̄bi̍ yī nū ɔla̍ā wa̍a̍; o̍ i̍ chɛ̄ 

pīyabɔ̄ta̍ hī ya̍chi yī lɛlā ɔyɔ̍ɔ̄ya̍ yī nū ɔla̍ā ni̍. 

22 Wu̍chē ɔla̍ā, n ge̍ē de ɔ̍ ta̍gbo la u̍bwɔ̍ la ɛbɛ nīi anu̍ ba̍la āchɛ ɛla̍ā nīi ē 

gbo ē tāa anu̍ ma̍ nīi e̍ ē mi̍chi̍ ɔdwɔ̄bi̍ ɔdwɔnyɛ. N ge̍ē ya̍ tāa aa̍ u̍ma̍ama, 
nɛ̄ni̍ e̍ ge̍ē hɔ̄ɔ̄hɔ̄ pīyabɔ̄ta̍ hī lɛlā ya̍chi ɔla̍ā nīi e̍ ē ya̍ ba̍la anu̍ ma̍. 

23 N ge̍ē gba̍a ē kpo̍ āchɛ wa̍a̍ nīi - a̍chi̍kpo̍ yī nū ma̍ ē ngmo̍ cha̍cha̍. Bū la 

ɛbɛ ɔla̍ā, alogrēeyī yī āchɛ yī Ɔwɔ mɔri̍mɔri̍ wa̍a̍ ge̍ē jo̍ōkū hīka amɔ̍lɔ - ɔ̄chɛ 
oje̍ ɛri̍ya̍ ogbōgbo yī āchɛ ba̍la ɔjā nīi āchɛ ē chikpo̍ ma̍ nɛ. N ge̍ē kla̍ ɔ̄chɛ 
mɔ̄chɛ yī ala̍ ure̍ gala ɔgɔgu yī lɛlā nīi ɔnyɔnyɛ ya̍ ma̍. 

24 “Ala̍ āchɛ ehēhī nīi gblāa abɔ̍ɔ la Itiya̍tīra ma̍ i̍ chɛ̄ku lɛlā ongōngū ɔdwɔ̄bi̍ 

nūma̍ ni̍. Ala̍ ma̍ i̍ ngū lɛlā ɔla̍ā nīi āchɛ ehēhī hī ɔ̄ hīka, ‘lɛlā ɔtrɛ̍ba hiyuu yī 
Isa̍tan’ ma̍ ni̍. Wu̍chē ɔla̍ā, n ge̍ē koko̍o ē de ala̍! N i̍ ge̍ē de ɔkpalɛ̄kā ɔha̍ ē 
de ala̍ ē gɛ ni̍. 

25 Ala̍ ā ta̍ābɔ̄ ku̍ ɔjā nīi ala̍ lɛ ma̍ brii kpɛɛ nīi n ge̍ē wā. 



545 

 

Yala © Bible Society of Nigeria, 1979. 
 

 
 

 

26 Āchɛ nīi ge̍ē yɛ̍ɛ̄ngrɔ̄ɔ ma̍, nīi ge̍ē ya̍ ɔjā nīi n chikpo̍ ma̍, kpɛɛ gbo̍ ɔ̄chī 

ɔkwɛ̍ɛjī pɛtɛɛ ma̍, n ge̍ē de wɔhu̍ ɔla̍ā pi̍i̍ nīi A̍dā yī u de de u ma̍ ē de wa̍: N 
ge̍ē de wɔhu̍ yī ɔcha wa̍a̍ ē tū wā la abɔ̄. E̍ ge̍ē lwɔhu̍ bāa a̍bi̍ije ma̍ la obōbī 
nīi e̍ ge̍ē bī ɔcha wa̍a̍ ma̍. Ɔcha wa̍a̍ chī ge̍ē de ē lɛ bāa yɛ̄hī yī ajɛ nīi ē 
chɔ̄chiya mi̍ni̍mi̍ni̍ ma̍ ē de wa̍. N chī ge̍ē de i̍nyi̍nyɔ̍ɔwīyā yī obūrɔ̍ɔ̄chī ɔla̍ā 
de wa̍. 

29 “Ala̍ ge̍ tū arɔ̄ ɔplɛ̍ɛ̄lā, ɔ̍lɔma̍ ala̍ ā darɔ̄ku lɛlā nīi Uhu Yī Ɔwɔ yɛ ma̍ ē ka ē 

de ogrēeyī yī āchɛ yī Ɔwɔ nūma̍ wa̍a̍ ma̍ gɛ! 

Ode Hi̍yɛchɛ 3 

1 “Lɛlā nīi a ge̍ē ka ē tū la īpū tɛ̄rɔ̄ hu ɔyɛ̍ɛ̄chɛ̄rɔ̄ yī Ɔwɔ nīi ē deyīrɛ ogrēeyī yī 

āchɛ yī Ɔwɔ nīi hɔ̄ la Isa̍dīisi ma̍ hɔ̄ ma̍ a̍nɛ: “Ami nīi bī uhu arāapa yī Ɔwɔ 
ba̍la i̍nyi̍nyɔ̍ɔwīyā arāapa ma̍ tɛ̄rɔ̄ nūma̍ hu ala̍ a̍nɛ. N je̍ ɔjā nīi ala̍ yɛ aa̍ ē ya̍ 
ma̍. N jo̍ōkū hīka ala̍ ko̍ōku̍ nyaa mɛ̍ ma̍, ala̍ e̍e yɛ ē ro̍ohu ka ala̍ ɔ̍lɔ hɔ̄leyī 
we̍. 

2 Ala̍ ā hye̍ēyī gɛ, lɛbɛ nīi ala̍ ge̍ ya̍ nīi ɔjā nīi ala̍ e̍e lɛ we̍ ma̍ ge̍ lwɔhu̍ brii, 

igbo̍ nīi o̍ hīyɔtū ligbo̍ ligbo̍ we̍ ni̍ ma̍. Wu̍chē oji̍ nɛ, n ma̍ hīka ɔjā nīi ala̍ ya̍ 
ma̍ i̍ hwɔhi gɔ̄grāa la eyī yī Ɔwɔ yī u we̍ ni̍. 

3 Je̍ka a̍a ala̍ bla lɛlā nīi e̍ ngū ala̍ ba̍la ɔkɔ nīi ala̍ po̍ ma̍? Ala̍ ā yɛ̍ɛ̄lā ɔ̍lɔma̍ 

gɛ! Ala̍ ā pīyabɔ̄ta̍ hī lɛlā ɔdwɔ̄bi̍ ɔyɔ̍ɔ̄ya̍ wa̍a̍ gɛ. Ala̍ i̍ ge̍ hye̍ēyī ni̍, n ge̍ē wā 
dikpo̍ ē ba̍ ala̍ lwɛ̍ɛ̍ bāa uwī ma̍; ala̍ i̍ ge̍ē je̍ yɛ̄grāa nīi n ge̍ē gbajɛ ē wā ma̍ ni̍ 
lachi̍ lachi̍. 

4 Āchɛ ɛha̍ yī ala̍ pi̍nyɛ̍ abɔ̍ɔ la Isa̍dīisi de ɛjā otūlibi̍īyē yī wā lā bāa 

ɔcha̍richa̍ri̍ ma̍. Aa̍ ɛla̍ā ge̍ē tīkpo̍ ē tāa ami la āɛ̄jā ɔnɛ̄rɛ̍ɛ̄rɛ̍ fre̍te̍te̍ nīi aa̍ ge̍ē 
tū ma̍. Wu̍chē oji̍ nɛ, aa̍ ngma̍ la ɔya̍ i̍ngɔ̍ɔ. 

5 Āchɛ nīi yɛ̍ɛ̄ngrɔ̄ɔ ma̍, n ge̍ē de ɛjā otūlibi̍īyē ɔlɛfre̍te̍te̍ i̍ngɔ̍ɔ ɔla̍ā ru wa̍. N i̍ 

ge̍ē de riyī yī wā wu̍ hī īpū nīi riyī ɔhɔ̄leyī tū ma̍ ni̍. N ge̍ē de ē ka gbra abɔ̍ɔ la 
iyɔ̄bū yī A̍dā yī u ba̍la ayɛ̍ɛ̄chɛ̄rɔ̄ yī nū hīka aa̍ - āchɛ yī u nɛ. 

6 “Ala̍ ge̍ tū arɔ̄ ɔplɛ̍ɛ̄lā, ɔ̍lɔma̍ ala̍ ā darɔ̄ku lɛlā nīi Uhu Yī Ɔwɔ yɛ ma̍ ē ka ē 

de ogrēeyī yī āchɛ yī Ɔwɔ nūma̍ wa̍a̍ ma̍ gɛ! 

7 “Lɛlā nīi a ge̍ē ka ē tū la īpū tɛ̄rɔ̄ hu ɔyɛ̍ɛ̄chɛ̄rɔ̄ yī Ɔwɔ nīi ē deyīrɛ ogrēeyī yī 

āchɛ yī Ɔwɔ nīi hɔ̄ la Ifiladɛ̍fiya ma̍ hɔ̄ ma̍ a̍nɛ: “Ami nīi - ɔ̄chɛ ɔnɛ̄ɛhɛhi ba̍la 
olēchi̍ lēchi̍ ma̍ tɛ̄rɔ̄ nūma̍ hu ala̍ a̍nɛ. Ami - ɔ̄chɛ obī oyi̍īgbɔ̄gɔ̄rɔ̄ yī Ide̍bīidi 
a̍nɛ. Ami ē lwāa ɔpu nīi ɔ̄chɔ̄chɛ i̍ ē gū ɔ̄ mɛ ē gɛ ni̍ a̍nɛ. Ami chī gū ɔpu nīi 
ɔ̄chɔ̄chɛ i̍ ē lwāa anu̍ mɛ ē gɛ ni̍ a̍nɛ. 

8 N je̍ ɔjā nīi ala̍ ē ya̍ ma̍. N jo̍ōkū hīka ala̍ lwɔhu̍ pi̍nyɛ̍. N jo̍ōkū hīka ala̍ yɛ ē 

ga la ɔgɔgu yī lɛlā ongōngū yī u hwɔhi hwɔhi mɛ̍, ala̍ i̍ wa̍ābɔ̄ yī lɛlā yī u ni̍. N 
lwāa ɔpu tɔ̍ɔ̄ta̍ lā amu de ala̍; ɔ̄chɔ̄chɛ i̍ ge̍ē tu̍ ɔ̄ gū hɛ̍ ala̍ ē tū mɛ ni̍. 

9 Ala̍ ma̍ gɛ ko̍ō! Aa̍ ɛla̍ā nīi - āchɛ yī Isa̍tan ma̍, alarīmɛ̄ ɛla̍ā nīi ka aɛ̍lɛ - Iju̍u 

nɛ nīi i̍ chī Iju̍u ni̍ ma̍, n ge̍ē ya̍ lɛbɛ nīi e̍ ē wā dikpo̍ ē ba̍ ala̍ ge̍ē kū la ajɛ la 
apli̍kpo̍ yī ala̍. Bū la ɛbɛ ɔla̍ā, e̍ ge̍ē jo̍ōkū wa̍a̍ hīka amɔ̍lɔ yɔ̍ɔhɔtū yī ala̍ 
gblɛ̍ɛ-gblɛ̍ɛ. 

10 Wu̍chē lɔkɔ nīi ala̍ pɔ̍ɔkɔ yī lɛlā yī u, mlɔtū i̍ngɔ̍ɔ kpɔ̍ɔ̍ ma̍, n ge̍ē de ala̍ ē 

gbōgbō ke̍e̍ ē hī akanya nīi yɛ aa̍ ge̍ē wā la ajɛ yī yɛchɛ ma̍. Akanya ɔla̍ā - 
ɔmama̍ de āchɛ wa̍a̍ la ajɛ yī yɛchɛ nɛ. 

11 N yɛ abɔ̍ɔ ge̍ē hli̍kpa̍ ā wā mɛ̍. Ala̍ ā de ɔjā nīi ala̍ lɛ ma̍ gbōgbō yɛ̍yɛ̍ gɛ, 

hɛ̄ɛbɛ nīi ɔ̄chɔ̄chɛ ge̍ e̍e nu̍ ala̍ ɔjā nīi ala̍ ge̍ē gbo wu̍chē yī yɛngrɔ̄ɔ ɔyɔ̍ɔ̄ya̍ 
ma̍ ni̍. 

12 Ɔ̄chɛ nīi ge̍ē yɛ̍ɛ̄ngrɔ̄ɔ ma̍, n ge̍ē de ɔlɔjā pīya ɔchi̍yɔ̍ɔda nīi ge̍ē ku̍ u̍nu̍ yī 

Ɔwɔ yī u ē bī ma̍. Ɔlɔjā i̍ ge̍ē pīya ē hī abɔ̍ɔ ge̍ē gbo̍ gɛ ni̍. N ge̍ē ta̍ riyī yī 
Ɔwɔ yī u ē gblāa la anu̍. N ge̍ē gba̍a ē ta̍ riyī yī Ijɛru̍sālɛm onīpīpɛ̄ nīi ge̍ē bū 
abɔ̍ɔ la ichō la abɔ̄ yī Ɔwɔ yī u wā ma̍ gblāa la ɔlɔjā. Anu̍ - ipwo̍gra yī Ɔwɔ yī u 
a̍nɛ. N ge̍ē gba̍a ē ta̍ riyī onīpīpɛ̄ yī ami ɔlɔjā che la ɔ̄chɛ ɔlɔjā. 

13 “Ala̍ ge̍ tū arɔ̄ ɔplɛ̍ɛ̄lā, ɔ̍lɔma̍ ala̍ ā darɔ̄ku lɛlā nīi Uhu Yī Ɔwɔ yɛ ma̍ ē ka ē 

de ogrēeyī yī āchɛ yī Ɔwɔ nūma̍ wa̍a̍ ma̍ gɛ! 

14 “Lɛlā nīi a ge̍ē ka ē tū la īpū tɛ̄rɔ̄ hu ɔyɛ̍ɛ̄chɛ̄rɔ̄ yī Ɔwɔ nīi ē deyīrɛ ogrēeyī yī 

āchɛ yī Ɔwɔ nīi hɔ̄ la Ileyode̍siya ma̍ hɔ̄ ma̍ a̍nɛ: “Ami nīi re̍ka Amɛɛn ma̍, ami 
nīi - itɛ̍ɛhi̍yɛ̍ olēchi̍ lēchi̍ nīi e̍ de ɔtū che ɔ̍ ma̍, ami nīi - owu̍tu yī ɛjā wa̍a̍ nīi 
Ɔwɔ yɔ̍ɔ̄ya̍ ma̍, ami tɛ̄rɔ̄ nūma̍ hu ala̍ a̍nɛ. 

15 N je̍ ɔjā nīi ala̍ ya̍ ma̍. N jo̍ōkū hīka ala̍ i̍ hɔ̄hīya dɔ̍dɔ̍ kɛ̄ɛ kwɔ̍la̍ kpa̍kpa̍ ni̍. 

Ɔ̄chɛ pīya ka ala̍ lɛ bāa ɔha̍ lipu̍ yī lɛlā ɛpɛpa nūma̍ ma̍! 

16 Wu̍chē lɔkɔ nīi ala̍ lɛ biyebiye ji nīi ala̍ i̍ hɔ̄hīya dɔ̍dɔ̍ kɛ̄ɛ kwɔ̍la̍ kpa̍kpa̍ ni̍ 

ma̍, n ge̍ē de ala̍ mu ē hunū hī iyī u oko̍o. 

17 Ala̍ ē ka hīka ala̍ ɔ̍lɔ gbwɔdu, lɛ ɛjā mwɛbɛ; ɔjɔ̄jā ɔ̍lɔ i̍ ku ala̍ lɛha̍ ni̍. Ɔ̄chɛ 

pīya ka ala̍ jo̍ōkū lɔkɔ nīi ala̍ tū la īlāanyī gba̍a̍, de lɛhɛ̍ha̍ gba̍a̍ ma̍! Ala̍ nīi 
gbyeklo̍, yɛ aa̍ la ibi̍īyē ɛwɛwa, gba̍a priyī gblāa aa̍ ma̍? 

18 N ā ka de ala̍ lɔkɔ nīi ala̍ ge̍ē ya̍ ma̍ gɛ: Ala̍ ā wā ge̍ ra̍ igo̍olu ɔlamu ɔlamu 

nīi e̍ gbla̍a anu̍ ya̍ la ɔla̍ ma̍ bū la abɔ̄ yī u, hɛ̄ɛbɛ nīi ala̍ ge̍ gbwɔdu. Ala̍ ā wā 
ge̍ ra̍ ɛjā otūlibi̍īyē nīi lɛ̍rɛ̍ fra̍ta̍ta̍ ma̍ nīi ala̍ ge̍ de tū kla̍ ibi̍īyē ɛwɛwa oliwēyī 
iwēyī yī ala̍ ɛla̍ā. Ala̍ gba̍a wā ge̍ ra̍ ɔchi̍ nīi ala̍ ge̍ de ta̍ la eyī yī ala̍ ɛla̍ā nīi i̍ 
ē myɛ̍ma̍ ni̍ ma̍ hɛ̄ɛbɛ nīi ala̍ ge̍ myɛ̍ma̍. 

19 Āchɛ nīi hi um ɔtū ma̍ nīi n ē kalābi̍ ē tāa aa̍ ē ya̍ wā ichi̍ a̍nɛ. O̍ lɛ i̍ngɔ̍ɔ 

ma̍, ala̍ ā pīyabɔ̄ta̍ hī lɛlā ɔdwɔ̄bi̍ ɔyɔ̍ɔ̄ya̍ la olēchi̍ lēchi̍ yī nū gɛ. 

20 Ala̍ ma̍ gɛ ko̍ō! N yarɛ amu la oko̍prīinu ē de abɔ̄ ku ɔpu mɛ̍. Ɔ̄chɛ nīi ge̍ 

pɔ̍ɔkɔ yī u de ɔpu lwāa hī ɛbɛ de u, n ge̍ē chɛ̄ ga u̍nu̍ yī ɔlɔjā. N ge̍ē kū ojōre̍ ē 
tāa anu̍; anu̍ titi ge̍ē re̍ ba̍la ami. 

21 Āchɛ nīi yɛ ē yɛ̍ɛ̄ngrɔ̄ɔ ma̍, n ge̍ de wɔhu̍ ē de wa̍ nīi e̍ ē hɔ̄ bla̍a ami abɔ̍ɔ la 

atɛ̍ yī u gala ɔgɔgu lɔkɔ nīi ami yɛ̍ɛ̄ngrɔ̄ɔ nīi n hɔ̄ ma̍ u̍ma̍ama bla̍a Ɔwɔ A̍dā yī 
u la atɛ̍ yī nū ma̍. 

22 “Ala̍ ge̍ tū arɔ̄ ɔplɛ̍ɛ̄lā, ɔ̍lɔma̍ ala̍ ā darɔ̄ku lɛlā nīi Uhu Yī Ɔwɔ yɛ ma̍ ē ka ē 

de ogrēeyī yī āchɛ yī Ɔwɔ nūma̍ wa̍a̍ ma̍ gɛ!” 

Ode Hi̍yɛchɛ 4 

1 Yɛ̄grāa ɔla̍ā, n gba̍a myɛ̍ma̍ ɔlɛbɛ̍bi̍ ɔha̍. N ma̍ ɔpu ɔha̍ nīi lwāa tɔ̍ɔ̄ta̍ abɔ̍ɔ la 

ichō. Ɔkɔlɛ̄lā ɔlɛflāflā bāa lɛjī ɔha̍ nīi n po̍ i̍gba̍a nīi yɛ ē ka lɛlā tāa ami ma̍ 
gba̍a ka grāa ami hīka, amɔ̍lɔ ge̍ yewā la ichō hɛ̄ɛbɛ nīi anɔ̍lɔ ge̍ chabɔ̄ yī lɛlā 
nīi - ɔ̍lɔ ge̍ē ya̍ la ɔ̄chī iyɔ̄bū ma̍ hu̍ amɔ̍lɔ. 

2 Ɔpɔ̄ɔpɛ̄, Uhu Yī Ɔwɔ kla̍ ami i̍ngɔ̍ɔ bri̍bri̍bri̍. Abɔ̍ɔ la ichō, n ma̍ atɛ̍ ɔha̍ nīi 

ɔ̄chɛ ɔha̍ hɔ̄ abɔ̍ɔ la anu̍. 

3 Eyī yī ɔ̄chɛ ɔlɔjā ho̍ōhu̍ kpɛ̍ɛ bāa achɔ̄ ita ɔha̍ nīi - achɔ̄ ɔlamu ɔlamu gba̍a̍ 

re̍ka ija̍si̍pa ba̍la ikane̍liya ma̍. Ɔjɔ̍ ɔnɔ̄kɔ̄kū ɔha̍ hɛ̍ ta̍kakatū atɛ̍ nīi o̍ hyāhɔ̄ 
ma̍. Ɛ̍na yī ɔjɔ̍ ɔla̍ā lɛ i̍ngɔ̍ɔ ke̍e̍ bāa iyī achɔ̄ oli̍hi̍hi̍ ɔha̍ nīi re̍ka ɛ̍mɛ̄rāadi ma̍. 

4 Ɔchi̍īkpā ɛha̍ lɛ ohu che ɛnɛ gblāa abɔ̍ɔ ta̍kakatū atɛ̍ ɔla̍ā; ɛgabɔ̄ āchɛ ohu 

che ɛnɛ chī hyāhɔ̄ abɔ̍ɔ la aa̍ i̍ngɔ̍ɔ wa̍a̍. Ɛgabɔ̄ ɛla̍ā tū ɛjā ɔnɛ̄rɛ̍ɛ̄rɛ̍, gba̍a kla̍ 
okpo ɔkla̍lɛhu̍ yī igo̍olu igo̍olu cha̍cha̍. 

5 Bū abɔ̍ɔ la atɛ̍ ɔla̍ā, ɔla̍ yī yakplɔ̍ɔwɔ yɛ abɔ̍ɔ ē kɔ̄ bāa ɔmanyamanya ma̍, 

ojiya ɔnɔ̄kɔ̄kū ba̍la yakpla̍ ogbōgbo rɛ abɔ̍ɔ i̍ngi̍ngɔ̍ɔ. Otīnīkā arāapa ɛha̍ nīi e̍ 
mwɔla̍ tū wā ma̍ gblāa abɔ̍ɔ ē chɔ̄chɛ̄ la iyɔ̄bū yī atɛ̍ ɔla̍ā. Aa̍ re̍ka uhu arāapa 
yī Ɔwɔ a̍nɛ. 

6 Abɔ̍ɔ la iyɔ̄bū yī atɛ̍ ɔla̍, ɔjā ɔha̍ rɛ abɔ̍ɔ kpɛ̍ɛ bāa li̍hu nīi - inyinyɔ i̍ngɔ̍ɔ ke̍e̍ 

ma̍. O̍ lɛ chra̍da̍da̍ i̍ngɔ̍ɔ ke̍e̍ bāa ɔjā nīi re̍ka ikri̍si̍ta ma̍. Abɔ̍ɔ la ɔta̍kakatū yī 
atɛ̍ ɔla̍ā, ɛjā ɔhɔ̄leyī ɛha̍ lɛ ɛnɛ gblāa abɔ̍ɔ la ɛ̍ngɔ̍ ɛnɛnɛ yī atɛ̍ ɔla̍ā. Ɛjā ɛla̍ā tū 
īkprī yɛ̄mɛ̄ kpɛ̍ɛ, gala okwi̍ihi ba̍la iyɔ̄bū wa̍a̍. 

7 Ɔrāarāa lɛ bāa wɔ̍ga̍ba̍ ma̍. Ɔmɛpa lɛ bāa ɔ̍drɔ̄ yī egedebi̍ya̍ ma̍. Ɔmɛta̍ tū 

eyī bāa ɔ̄chɛ̄ɛchɛ ma̍. Ɔmɛnɛ lɛ bāa oge nīi yɛ ē wōwu ma̍. 

8 Ɔnyɔnyɛ lipu̍ yī ɛjā ɛnɛnɛ ɛla̍ā tū acha̍ erīiyī. E̍ chī tū īkprī la ɛbɛha̍ ɛbɛha̍ 

cha̍cha̍, gala lipu̍ yī wā ba̍la yɛchɛ yī wā. La otu̍ oo, yɛnɔ oo, e̍ ē gblāa abɔ̍ɔ ē 
gwe̍ejē i̍ngɛ̍ɛ̄nɛ̄ hīka, “Ɔnɛ̄ɛhɛhi, ɔnɛ̄ɛhɛhi, ɔnɛ̄ɛhɛhi ge̍ iyī Ādādā Nīi - Ɔwɔ, 
Ɔgɔnyɛ Ɔnɔ̄kɔ̄kū Ma̍! O̍ hɔ̄ gbi̍chɛ gbi̍chɛ; o̍ hɔ̄ u̍ma̍ama; o̍ chī ge̍ē wā we̍!” 

9 Ɔ̄chɛ nīi hyāhɔ̄ abɔ̍ɔ la atɛ̍ ɔla̍ā ma̍, anu̍ nīi ɛjā ɔhɔ̄leyī ɛnɛnɛ ɛla̍ā yɛ ē 

gwe̍ejē ɔla̍ā de rīgā ba̍la otūlichō ba̍la oto̍gbo̍ de anu̍ nīi ge̍ē hɔ̄leyī ku yɛ̄grāa 
i̍mɔ̄mɛni̍ ma̍ a̍nɛ. Ɛjā ɛnɛnɛ ɛla̍ā ge̍ yɛ ē ya̍ i̍ngɔ̍ɔ mɛ̍, 

10 ɛgabɔ̄ āchɛ ohu che ɛnɛ ɛla̍ā ē gbo la ajɛ ē de ɔ̄chɛ nīi hyāhɔ̄ abɔ̍ɔ la atɛ̍ 

ɔla̍ā ma̍, ē ya̍ otūlichō de anu̍ nīi ge̍ē hɔ̄leyī ku yɛ̄grāa i̍mɔ̄mɛni̍ ma̍. E̍ lwāa 
okpo ɔkla̍lɛhu̍ yī wā gblāa la ajɛ la iyɔ̄bū yī atɛ̍ ɔla̍ā bɛ̍ɛ̄nɛ̄ hīka ɔ̍lɔ ge̍, 



548 

 

Yala © Bible Society of Nigeria, 1979. 
 

 
 

 

11 “Awɔ - Ādādā yī alɔ ba̍la Ɔwɔ yī alɔ a̍nɛ. Awɔ ngma̍ la ɔnāa rīgā ba̍la 

otūlichō ba̍la wɔhu̍ a̍nɛ. Wu̍chē oji̍ nɛ, awɔ ya̍ ɛjā wa̍a̍ a̍nɛ. Bū lɔkɔ nīi ā chikpo̍ 
ma̍ nīi ɛjā wa̍a̍ chī hɔ̄, gba̍a lɛ ɔhɔ̄leyī a̍nɛ.” 

Ode Hi̍yɛchɛ 5 

1 Bɛ̍ɛ̄nɛ̄ ma̍, n ma̍ ɔjā oti̍īpū gblāa ɔha̍ nīi e̍ ē hā ɔ̄ ɔhɔ̄hā ngmri̍ngmri̍ ma̍. Ɔ̄chɛ 

nīi hyāhɔ̄ la atɛ̍ ɔla̍ā ma̍ bī abɔ̍ɔ la abɔ̄ yī nū. E̍ tɔ̍ɔ̄jā gblāa la anu̍ wa̍a̍ la oe̍ 
ɛpɛpa yī nū wa̍a̍. E̍ ha̍aba ku̍ ɔ̄ la akpɔ arāapa. 

2 Bɛ̍ɛ̄nɛ̄ ma̍, n ma̍ ɔyɛ̍ɛ̄chɛ̄rɔ̄ yī Ɔwɔ ɔnɔ̄kɔ̄kū ɔha̍ nīi o̍ wā ge̍ tɔ̍ɔna hwōō hīka, 

“Ɔ̄nyɛ ngma̍ la oge̍ wī akpɔ nūma̍ hɛ̄ɛbɛ lwāa īpū nūma̍ ma̍ ēēe?” 

3 E̍ i̍ ma̍ ɔ̄chɔ̄chɛ abɔ̍ɔ la ichō, kɛ̄ɛ amu la ajɛ, kɛ̄ɛ abɔ̍ɔ la ayekū nīi ngma̍ la 

ɔlwāa īpū ɔ̍lɔma̍ ma̍ mɛ ni̍. 

4 N ta̍ kpu̍u lɛgba bɛ̍ɛ̄nɛ̄. Wu̍chē oji̍ nɛ, e̍ i̍ ma̍ ɔ̄chɔ̄chɛ nīi ngma̍ la ɔlwāa īpū 

ɔla̍ā ma̍ ɔ̄ gɛ ni̍. 

5 Bɛ̍ɛ̄nɛ̄, ɔgabɔ̄ ɔha̍ da u hīka, “A ā drɛ̄ɛgba ni̍! Ma̍ gɛ ko̍ō! Wɔ̍ga̍ba̍ Oyo̍oliju̍da 

nīi - ībī yī Ide̍bīidi ma̍ yɛ̍ɛ̄ngrɔ̄ɔ de wɔhu̍ nāa mɛ̍. Anu̍ lwɔhu̍ ge̍ē hɛ̍ akpɔ 
arāapa ɛla̍ā o̍bū lwāa īpū ɔla̍ā ma̍ ē mɛ a̍nɛ.” 

6 Bɛ̍ɛ̄nɛ̄ ma̍, n wā ge̍ ma̍ Ɔyɔ̍ɔ̄nyīyɛrɔ̄ ɔha̍ nīi rɛ abɔ̍ɔ la iyārɛ̄ɛpa yī atɛ̍ ɔla̍ā. Ɛjā 

ɔhɔ̄leyī ɛnɛnɛ ɛla̍ā ba̍la ɛgabɔ̄ ɛla̍ā wa̍a̍ gblāa abɔ̍ɔ ta̍kakatū ɔ̄. Ɔyɔ̍ɔ̄nyīyɛrɔ̄ 
ɔla̍ā lɛ bɔ̄ɔjā nīi e̍ de ɔ̍ ngmo̍ o̍bū ma̍. O̍ tū ajī arāapa ba̍la īkprī arāapa. Ɛjā 
arāapa arāapa nūma̍ - uhu arāapa yī Ɔwɔ nīi o̍ de tɛ̄rɔ̄ ga lipu̍ yī yɛchɛ wa̍a̍ 
ma̍ nɛ. 

7 Ɔyɔ̍ɔ̄nyīyɛrɔ̄ ɔla̍ā gāa bɛ̍ɛ̄nɛ̄ ge̍ de īpū ɔla̍ā nāa bū la abɔ̄ līre̍ yī Ādā ɔla̍ā nīi 

hyāhɔ̄ abɔ̍ɔ la atɛ̍ ma̍. 

8 O̍ ya̍ i̍ngɔ̍ɔ ɔpɔ̄ɔpɛ̄ ma̍, ɛjā ɔhɔ̄leyī ɛla̍ā nīi lɛ ɛnɛ ma̍ ba̍la ɛgabɔ̄ āchɛ ohu 

che ɛnɛ ɛla̍ā ngma̍ ta̍gbo la ajɛ de Ɔnyɔ̍ɔ̄yīyɛrɔ̄ ɔla̍ā. Ɔnyɔnyɛ bī lɛ̄ngū ba̍la ɔjā 
oni̍pī kwɛ̍kwɛ̍ mōmu lipu̍ yī u̍kpu̍ūhā ɛha̍ nīi e̍ ya̍ la igo̍olu igo̍olu ma̍. Ɛjā oni̍pī 
kwɛ̍kwɛ̍ ɛla̍ā re̍ka ɔhā yī āchɛ yī Ɔwɔ a̍nɛ. 

9 E̍ gwe̍ejē onīpīpɛ̄ ɔha̍ bɛ̍ɛ̄nɛ̄ hīka, “Awɔ kpɛ̍ɛ ngma̍ la ɔnāa īpū ɔla̍ā a̍nɛ. Awɔ 

ngma̍ la ɔhɛ̍ akpɔ ɛla̍ā nīi ku̍ ɔ̄ bī ma̍ a̍nɛ. Wu̍chē oji̍ nɛ, e̍ de wɔ ngmo̍ ya̍ 
ɔpɔ̄pā mɛ̍. Bū la ɔpīyaku̍ yī wɔ, a de āchɛ̄ɛchɛ wa̍a̍ ra̍ de Ɔwɔ. Ɔcha ɔha̍lɔha̍ 
wa̍a̍, ba̍la ipwɔ̍ɔma ɔha̍lɔha̍ wa̍a̍ ba̍la ipwɔ̍ɔcha ɔha̍lɔha̍ wa̍a̍ ba̍la ita āchɛ̄ɛchɛ 
ɔha̍lɔha̍ wa̍a̍ nɛ. 

10 A de wa̍ pīya wɔma yī aligbe yī Ɔwɔ mɛ̍, hɛ̄ɛbɛ nīi e̍ ge̍ē hɔ̍chɛ̍ ē de Ɔwɔ yī 

alɔ. Bū la ɛbɛ ɔla̍ā, aa̍ ge̍ē deyīrɛ ajɛ yī yɛchɛ nūma̍ a̍nɛ.” 

11 Bɛ̍ɛ̄nɛ̄ nīi n gba̍a yɛ ē deyīrɛ ma̍, n pɔ̍ɔkɔ yī u̍nu̍nɔ che u̍nɔ ohūkū yī 

ayɛ̍ɛ̄chɛ̄rɔ̄ yī Ɔwɔ. E̍ gblāa abɔ̍ɔ ta̍kakatū atɛ̍ ɔla̍ā ba̍la ɛjā ɔhɔ̄leyī ɛla̍ā nīi lɛ 
ɛnɛ ma̍ ba̍la ɛgabɔ̄ ɛla̍ā wa̍a̍. 

12 Aa̍ wa̍a̍ gwe̍ejē bāa ɔtātā ma̍ hīka, “Ɔyɔ̍ɔ̄nyīyɛrɔ̄ nīi e̍ de ɔ̍ ngmo̍ ya̍ ɔpɔ̄pā 

ma̍, anu̍ ngma̍ la ɔnāa wɔhu̍, ba̍la wɔdu, ba̍la lɛlā ojo̍ōje̍ ka̍ka̍, ba̍la a̍ga̍ba̍, 
ba̍la otūlichō, ba̍la rīgā ba̍la ɔkɔ̄kā a̍nɛ oo!” 

13 Bɛ̍ɛ̄nɛ̄ ma̍, n gba̍a pɔ̍ɔkɔ yī ɛjā wa̍a̍ nīi Ɔwɔ ya̍ ma̍: Ɛjā wa̍a̍ nīi gblāa abɔ̍ɔ la 

ichō, ba̍la enīi hɔ̄ amu la ajɛ, ba̍la enīi gblāa la ayekū, ba̍la enīi tū la yenyi ma̍; 
ɛjā wa̍a̍ jimini nīi Ɔwɔ ya̍ nīi gblāa la ɛbɛha̍ ɛbɛha̍ wa̍a̍ gbrugudu ma̍ yɛ ē 
gwe̍ejē hīka, “Ɔkɔ̄kā ba̍la otūlichō ba̍la rīgā ba̍la ɔgɔnyɛ ɔgɔ̄ga ge̍ - iyī Ādā nīi 
hɔ̄ la atɛ̍ ma̍ ba̍la Ɔyɔ̍ɔ̄nyīyɛrɔ̄ ɔla̍ā i̍ngi̍ngɔ̍ɔ kpɛɛ ku yɛ̄grāa i̍mɔ̄mɛni̍!” 

14 Ɔpɔ̄ɔpɛ̄, ɛjā ɔhɔ̄leyī ɛla̍ā nīi lɛ ɛnɛ ma̍ hīyɔkɔ hīka ɔ̍lɔ ge̍ lɛ i̍ngɔ̍ɔ. Ɛgabɔ̄ ɛla̍ā 

wa̍a̍ ngma̍ ta̍gbo la ajɛ ya̍ otūlichō de ɔ̍. 

Ode Hi̍yɛchɛ 6 

1 Bɛ̍ɛ̄nɛ̄, n ma̍ nīi Ɔyɔ̍ɔ̄nyīyɛrɔ̄ ɔla̍ā de akpɔ ūkpo̍he lipu̍ yī akpɔ arāapa nīi 

ha̍aba ku̍ īpū ɔla̍ā nīi e̍ hā ɔ̄ ɔhɔ̄hā ngmri̍ngmri̍ ma̍ hɛ̍ bɛ̍ɛ̄nɛ̄. Ɔpɔ̄ɔpɛ̄, n po̍ ɔha̍ 
lipu̍ yī ɛjā ɔhɔ̄leyī ɛla̍ā nīi lɛ ɛnɛ ma̍ nīi ɔkɔlɛ̄lā yī nū yo̍ojiya bāa yakplɔ̍ɔwɔ ma̍ 
hīka, “Yewā!” 

2 N deyīrɛ ma̍, n ma̍ wɔnya ɔnɛ̄rɛ̍ɛ̄rɛ̍ ɔha̍ nīi rɛ abɔ̍ɔ. Ɔ̄chɛ nīi che la ichō yī nū 

ma̍ bī wɔtā abɔ̍ɔ; e̍ de okpo ɔkla̍lɛhu̍ yī ɔchwɔ̄lɛ̍ kla̍ anu̍. O̍ pīya bāa ɔ̄chɛ nīi 
ge̍ē yɛ̍ɛ̄ngrɔ̄ɔ ē de ɛbɛ ē kla̍ ma̍ yɛ gāa ge̍ē yɛ̍ɛ̄ngrɔ̄ɔ ē de ɛbɛ ē kla̍ bɛ̍ɛ̄nɛ̄. 

3 Ɔyɔ̍ɔ̄nyīyɛrɔ̄ ɔla̍ā gba̍a de akpɔ yī ɛbɛ ɔmɛpa nīi ha̍aba ku̍ īpū ɔ̍lɔma̍ ma̍ hɛ̍ 

bɛ̍ɛ̄nɛ̄. Ɔha̍ lipu̍ yī ɛjā ɔhɔ̄leyī ɛla̍ā gba̍a ka hīka, “Yewā!” 

4 Wɔnya ɔnɔ̄ɔ̍ɔ̄a̍ ɔha̍ bīyɛchɛ ge̍ rɛ abɔ̍ɔ ɔpɔ̄ɔpɛ̄. Ɔ̄chɛ nīi che la anu̍ ma̍, e̍ de 

wɔhu̍ de ɔ̍ nīi o̍ ge̍ē bī lɛwu̍ okpo̍ōkpo̍ ē wā la yɛchɛ nūma̍, hɛ̄ɛbɛ nīi āchɛ̄ɛchɛ 
ge̍ē kpo̍ iyī wā ngmo̍. E̍ de oge ɔnɔ̄kɔ̄kū ɔha̍ de ɔ̍. 

5 Bɛ̍ɛ̄nɛ̄, Ɔyɔ̍ɔ̄nyīyɛrɔ̄ ɔla̍ā gba̍a de akpɔ yī ɛbɛ ɔmɛta̍ nīi ha̍aba ku̍ īpū ɔ̍lɔma̍ 

ma̍ hɛ̍. Ɔpɔ̄ɔpɛ̄, n po̍ nīi ɔmɛta̍ lipu̍ yī ɛjā ɔhɔ̄leyī ɛla̍ā ka hīka, “Yewā!” N deyīrɛ 
ma̍, n ma̍ wɔnya onōbo̍ōbi̍ ɔha̍ nīi wā ge̍ rɛ abɔ̍ɔ. Ɔ̄chɛ nīi che la anu̍ ma̍ bī 
ɔjā ɔmiyɔjā ɛpa abɔ̍ɔ la abɔ̄. 

6 Ɔpɔ̄ɔpɛ̄, n plɛ̍ɛ̄lā ɔha̍ nīi ya̍ bāa ɔkɔlɛ̄lā ma̍ bū abɔ̍ɔ la olo̍ōlo̍ yī ɛjā ɔhɔ̄leyī 

ɛla̍ā nīi lɛ ɛnɛ ma̍. O̍ ka hīka ɔ̍lɔ ge̍, “I̍gri̍imɔ̍ɔgɔ ūkpo̍he yī igu nīi re̍ka iwi̍iti ma̍ 
ē gbɔjā nīi olu̍ku̍rɔ̍ ge̍ē nāa yī ure̍ yī u̍ku̍rɔ̍ yī ɔ̄chī ūkpo̍he ma̍. I̍gri̍imɔ̍ɔgɔ ɛta̍ yī 
igu nīi re̍ka iba̍li ma̍ ē chī gbɔjā nīi olu̍ku̍rɔ̍ ge̍ē nāa yī ure̍ yī u̍ku̍rɔ̍ yī ɔ̄chī 
ūkpo̍he ma̍. Ala̍ e̍e de yanɔ̄ nīi e̍ ya̍ la īkpō yī o̍līifu ma̍ ba̍la ɛ̍mwɔ̄ ɔla̍ā bīya ni̍ 
chɔ̍ɔ!” 

7 Bɛ̍ɛ̄nɛ̄ ma̍, Ɔyɔ̍ɔ̄nyīyɛrɔ̄ ɔla̍ā gba̍a de akpɔ yī ɛbɛ ɔmɛnɛ nīi ha̍aba ku̍ īpū 

ɔ̍lɔma̍ ma̍ hɛ̍. Ɔpɔ̄ɔpɛ̄, ɔmɛnɛ yī ɛjā ɔhɔ̄leyī ɛla̍ā ka bɛ̍ɛ̄nɛ̄ hīka, “Yewā!” 

8 N deyīrɛ ma̍, n ma̍ wɔnya ɔlɛbruūbruū ɔha̍ rɛ abɔ̍ɔ. Ɔ̄chɛ nīi che la anu̍ ma̍ 

re̍ka Rikū; Ayekū Oli̍gba̍o̍ chī ku ɔ̍ la u̍tu ploploplo yɛ abɔ̍ɔ. E̍ de wɔhu̍ de wa̍ 
nīi e̍ ge̍ē bī wɔhu̍ yī wāā ūkpo̍he lipu̍ yī ɛnɛ yī ajɛ yī yɛchɛ wa̍a̍. Rikū Ɔla̍ā ba̍la 

Ayekū Oli̍gba̍o̍ lwɔhu̍ ge̍ē bī lɛwu̍ okpo̍ōkpo̍, ba̍la lɛmiyɛ ɔdwɔ̄bi̍, ba̍la iyē 
oko̍ōku̍ ba̍la ɛbɛ̍la̍chi̍ ē kpo̍ āchɛ ē ngmo̍ amu la ajɛ yī yɛchɛ. 

9 Ɔyɔ̍ɔ̄nyīyɛrɔ̄ ɔla̍ā gba̍a de akpɔ yī ɛbɛ ɔmɛrwɔ̄ nīi ha̍aba ku̍ īpū ɔ̍lɔma̍ ma̍ hɛ̍ 

bɛ̍ɛ̄nɛ̄. Ɔpɔ̄ɔpɛ̄, n ma̍ uhu yī āchɛ nīi e̍ de wa̍ ngmo̍ ma̍ abɔ̍ɔ la ihi̍yajɛ yī ɛbɛ 
ode ɔjā pā Ɔwɔ ɔpɔ̄pā. Uhu yī āchɛ nīi e̍ ngmo̍ wā wu̍chē yī lɛlā yī Ɔwɔ nīi 
āchɛ ɛla̍ā koko̍o de āchɛ ma̍, ba̍la itɛ̍ɛhi̍yɛ̍ yī lɛlā yī Ɔwɔ nīi e̍ tū hwɔhi hwɔhi 
ma̍ nɛ. 

10 Uhu ɛla̍ā wa̍a̍ tɔ̍ɔna gbōō hīka, “Ādādā Ɔnɔ̄kɔ̄kū! Awɔ - ɔ̄chɛ ɔnɛ̄ɛhɛhi ba̍la 

olēchi̍ lēchi̍ nɛ. O̍ ge̍ē ligbo̍ kana̍ o̍bū nīi a ge̍ē hɛ̍ alipu̍ yī yɛchɛ ɛla̍ā lɛpɔ̄ 
ɔdwɔ̄bi̍, ya̍ wā ichi̍ ku̍re̍ yī ongmo̍ōngmo̍ nīi e̍ kpo̍ alɔ ngmo̍ ma̍?” 

11 E̍ de aru̍ ɔkwajɛ ɔnɛ̄rɛ̍ɛ̄rɛ̍ de ɔnyɔnyɛ ɔnyɔnyɛ lipu̍ yī wā wa̍a̍. E̍ ka de wa̍ ka 

ɛ̍lɛ ge̍ myɛ̍ma̍ kpɔ̍ɔ̍ gbo̍ yɛ̄grāa ɔha̍ yɛ̍yɛ̍ o̍bū; ɛ̍lɛ ge̍ hɛ̍gbɛ̄ɛ̄ lɛbɛ nīi ɛ̍lɛ ge̍ kpo̍ 
āchɛ nīi - ɔ̍lɔ āchɛ yī Ɔwɔ bāa ɛ̍lɛ ma̍, ba̍la aɛ̍nɛ̍ yī ɛ̍lɛ ehēhī ngmo̍ i̍ngi̍ngɔ̍ɔ 
bāa ɛ̍lɛ ma̍, hɛ̄ɛbɛ nīi ɛ̍lɛ ge̍ de gɔ̄grāa o̍bū. 

12 Bɛ̍ɛ̄nɛ̄, n gba̍a ma̍ nīi Ɔyɔ̍ɔ̄nyīyɛrɔ̄ ɔla̍ā de akpɔ yī ɛbɛ omerīiyī nīi ha̍aba ku̍ 

īpū ɔ̍lɔma̍ ma̍ hɛ̍ hī ɔ̄. Ɔpɔ̄ɔpɛ̄, ajɛ wa̍a̍ he̍ejē de yu̍uhuhwi. Yɛnɔ nīi che la ichō 
ma̍ de gbo̍bi̍ bāa a̍pu onōbi̍ ɔlɛku̍raku̍ra ma̍. Ɔwīyā de lɔ̍a̍ kpɛ̍ɛ bāa yeyī ma̍. 

13 I̍nyi̍nyɔ̍ɔwīyā ha̍ābɔ̄ wā la ajɛ kpɔ̍tɔ̍kpɔ̍tɔ̍ bɔ̄ɔkɔ nīi ahuhu ɔnɔ̄kɔ̄kū ē ngmla̍a 

īkpō yī ejū hunū la idīgbo̍ ma̍. 

14 Akpɔ̍ɔwɔ pīyēbi̍ tū gāa hiyuu i̍ngɔ̍ɔ ke̍e̍ bāa ɔjā oti̍īpū gblāa ɔla̍ā nīi e̍ yɛ ē 

hā ɔ̄ ɔhɔ̄hā ngmri̍ngmri̍ ma̍. Yɛwu ɔha̍lɔha̍ wa̍a̍ ba̍la ajɛ nīi hɛ̍che la iyārɛ̄ɛpa yī 
li̍hu ma̍ ku̍ kpo̍ hu hī ɛbɛ nīi e̍ rɛ o̍bū ma̍. 

15 Bɛ̍ɛ̄nɛ̄ ma̍, ɛchwɔ̄lɛ̍ yī yɛchɛ wa̍a̍, ba̍la āchɛ odeyīrɛ ɛbɛ, ba̍la a̍dā icho̍ojiya 

yī wā, ba̍la alwɔdu, ba̍la ɛmaga, ba̍la āchɛ ehēhī wa̍a̍ jimini, tūla afiyɛ ba̍la 
āchɛ ɛlamu kpo̍ iyī wā ge̍ trɛ̍ba la wɔ̄gɔ̄ ba̍la ihi̍yajɛ yī achɔ̄ yī yɛwu. 

16 E̍ drɛ̄ɛgba ē hī yɛwu ba̍la achɔ̄ ɔnɔ̄kɔ̄kū ɛla̍ā ka ɛ̍lɛ ge̍ mi̍ya che aa̍ la ichō 

gɛ! Ɛ̍lɛ ge̍ ta̍ aa̍ trɛ̍ba hī ɔtū ngurangura yī Ɔyɔ̍ɔ̄nyīyɛrɔ̄ ɔla̍ā gɛ! 

17 Ɔ̄chī ɔnɔ̄kɔ̄kū nīi ɔ̍lɔ ge̍ē de ɔtū ngurangura yī ɔ̍lɔ ɔla̍ā hi̍yɛchɛ ma̍ ɔ̍lɔ de 

gbajɛ mɛ̍ oo! Ɔ̄nyɛ kpɛ̍ɛ ɔ̍lɔ chī ge̍ē bī ɔla̍ yī ɔtū ngurangura yī ɔ̍lɔ ɔla̍ā mɛ ma̍ 
ēēe? 

Ode Hi̍yɛchɛ 7 

1 La okwi̍ihi yī ɔla̍ā, n ma̍ ayɛ̍ɛ̄chɛ̄rɔ̄ yī Ɔwɔ āchɛ ɛnɛ nīi e̍ yarɛ abɔ̍ɔ la oe̍ 

ɛnɛnɛ yī ajɛ yī yɛchɛ nūma̍. E̍ yɛ ē ku̍ owu wa̍a̍ nīi ē gwō bū la oe̍ ɛnɛnɛ nūma̍ 
ma̍ ē bī, hɛ̄ɛbɛ nīi owu ɔha̍lɔha̍ i̍ ge̍ē gwō kla̍ ajɛ nūma̍ kɛ̄ɛ li̍hu kɛ̄ɛ ɔchi̍ 
ɔha̍lɔha̍ gɛ ni̍. 

2 Bɛ̍ɛ̄nɛ̄, n gba̍a ma̍ ɔyɛ̍ɛ̄chɛ̄rɔ̄ yī Ɔwɔ ɔha̍ nīi bū abɔ̍ɔ la wāā yī yɛnɔ ɔ̄chī 

yeēwā. O̍ bī ina̍aba yī Ɔwɔ ɔhɔ̄leyī nīi e̍ ē bī hu āchɛ yī nū ukɔ̄ ma̍ abɔ̍ɔ. O̍ ka 

lɛlā gbōō grāa ayɛ̍ɛ̄chɛ̄rɔ̄ yī Ɔwɔ ɛnɛnɛ ɛla̍ā nīi Ɔwɔ de wɔhu̍ de wa̍ nīi e̍ ge̍ē 
de ajɛ yī yɛchɛ nūma̍ ba̍la li̍hu wa̍a̍ ē bīya ma̍. 

3 Ɔyɛ̍ɛ̄chɛ̄rɔ̄ ɔla̍ā da ayɛ̍ɛ̄chɛ̄rɔ̄ ɛnɛ ɛla̍ā hīka, “Ala̍ e̍e de ajɛ yī yɛchɛ ba̍la li̍hu 

ba̍la ɛchi̍ wa̍a̍ bīya hunū we̍ ni̍, kpɛɛ nīi alɔ ē de ina̍aba yī Ɔwɔ ba̍ a̍chɛ̍ yī Ɔwɔ 
yī alɔ la inēyī hu wa̍ ukɔ̄ o̍bū.” 

4 Āchɛ nīi e̍ de ina̍aba yī Ɔwɔ ba̍ wā la inēyī hu wa̍ ukɔ̄ ma̍, e̍ de koko̍o de u: 

E̍ lɛ āchɛ u̍nɔ ohu igwa̍arāata̍ bū la wɔma ɔha̍lɔha̍ wa̍a̍ la I̍sɛ̄rɛli. 

5 Āchɛ u̍nɔ ohu chigwo̍ bū la wɔma yī Iju̍da. Āchɛ u̍nɔ ohu chigwo̍ bū la wɔma 

yī Iru̍bɛ̄ɛn. Āchɛ u̍nɔ ohu chigwo̍ bū la wɔma yī Iga̍adi. 

6 Āchɛ u̍nɔ ohu chigwo̍ bū la wɔma yī A̍sha. Āchɛ u̍nɔ ohu chigwo̍ bū la wɔma 

yī Ina̍fu̍tāli. Āchɛ u̍nɔ ohu chigwo̍ bū la wɔma yī Ima̍nāsɛ. 

7 Āchɛ u̍nɔ ohu chigwo̍ bū la wɔma yī Isi̍mīyɔn. Āchɛ u̍nɔ ohu chigwo̍ bū la 

wɔma yī Ili̍fāyi. Āchɛ u̍nɔ ohu chigwo̍ bū la wɔma yī I̍saka. 

8 Āchɛ u̍nɔ ohu chigwo̍ bū la wɔma yī Ijɛ̍būlɔn. Āchɛ u̍nɔ ohu chigwo̍ bū la 

wɔma yī Ijo̍sɛ̄ɛfu. Āchɛ u̍nɔ ohu chigwo̍ ohōhī bū la wɔma yī Ibɛ̍njāmɛn. Āchɛ 
nūma̍ wa̍a̍, e̍ de ina̍aba yī Ɔwɔ ba̍ wā la inēyī hu wa̍ ukɔ̄. 

9 N deyīrɛ bɛ̍ɛ̄nɛ̄ ma̍, n ma̍ āchɛ ɛha̍ nīi lyɛ̄mɛ̄ kpɛ̍ɛ nīi ɔ̄chɛ i̍ ge̍ē ka wa̍ ɔkɔ̄ka 

ē mɛ ni̍. E̍ bū la ɔcha mɔcha wa̍a̍, ba̍la ipwɔ̍ɔma ɔha̍lɔha̍ wa̍a̍, ba̍la ipwɔ̍ɔcha 
ɔha̍lɔha̍ wa̍a̍, ba̍la ita yī āchɛ̄ɛchɛ ɔha̍lɔha̍ wa̍a̍ la yɛchɛ. Aa̍ wa̍a̍ yarɛ abɔ̍ɔ la 
iyɔ̄bū yī atɛ̍ ɔla̍ā ba̍la Ɔyɔ̍ɔ̄nyīyɛrɔ̄ ɔla̍ā. E̍ tū ɛjā ɔnɛ̄rɛ̍ɛ̄rɛ̍ cha̍cha̍ la iyē, gba̍a 
bī i̍cha̍ārī la abɔ̄ cha̍cha̍. 

10 E̍ tɔ̍ɔna ka gbōō bɛ̍ɛ̄nɛ̄ hīka, “Ɔhɛ̍ta̍ yī alɔ bū la abɔ̄ yī Ādā nīi hyāhɔ̄ ma̍ la 

atɛ̍ ma̍ ba̍la abɔ̄ yī Ɔyɔ̍ɔ̄nyīyɛrɔ̄ nūma̍ oo!” 

11 Ayɛ̍ɛ̄chɛ̄rɔ̄ yī Ɔwɔ mɔri̍mɔri̍ gblāa wa̍a̍ ta̍kakatū atɛ̍ ɔla̍ā ba̍la ɛgabɔ̄ ɛla̍ā 

ba̍la ɛjā ɔhɔ̄leyī ɛla̍ā nīi lɛ ɛnɛ ma̍. Ɔpɔ̄ɔpɛ̄, aa̍ wa̍a̍ de inēyī gbajɛ la iyɔ̄bū yī 
atɛ̍ ɔla̍ā ya̍ otūlichō de Ɔwɔ. 

12 E̍ ka bɛ̍ɛ̄nɛ̄ hīka: “O̍ ge̍ lɛ i̍ngɔ̍ɔ. Ɔkɔ̄kā, ba̍la rīgā, ba̍la lɛlā ojo̍ōje̍ ka̍ka̍, ba̍la 

o̍be, ba̍la otūlichō, ba̍la wɔhu̍, ba̍la ɔgɔnyɛ ɔgɔ̄ga ge̍ - iyī Ɔwɔ yī alɔ i̍ngɔ̍ɔ 
kpɛɛ ku yɛ̄grāa i̍mɔ̄mɛni̍. O̍ ge̍ lɛ i̍ngɔ̍ɔ!” 

13 Ɔha̍ lipu̍ yī ɛgabɔ̄ ɛla̍ā che um ikpo̍ bɛ̍ɛ̄nɛ̄ hīka, ānyɛ ɛ̍lɛ gblāa aa̍ nīi - ɛ̍lɛ tū 

ɛjā ɛnɛ̄rɛ̍ɛ̄rɛ̍ ku ajɛ ku ajɛ ma̍/? Aba̍ nīi ɛ̍lɛ u̍tu bū ma̍/? 

14 N hīya anu̍ ɔkɔ hīka ami i̍ jo̍ōkū ni̍; anu̍ ɔlɔjā ge̍ē jo̍ōkū a̍nɛ. Ɔgabɔ̄ ɔla̍ā 

koko̍o de u bɛ̍ɛ̄nɛ̄ hīka, “Ma̍ ko̍ō! Āchɛ nūma̍, aa̍ ga gla̍la̍la̍ hī ichi̍ ɔdwɔ̄bi̍ 
ɔnɔ̄kɔ̄kū ɔla̍ā nīi e̍ ya̍ āchɛ ma̍ a̍nɛ. E̍ de aru̍ ɔkwajɛ yī wā ɔla̍ā nɔ̄na nīi o̍ de 
lɛ̍rɛ̍ fre̍te̍te̍ bū la yeyī yī Ɔyɔ̍ɔ̄nyīyɛrɔ̄ ɔla̍ā. 

15 Ɔla̍ā - ohu̍ nīi e̍ ē yarɛ amu i̍ngɔ̍ɔ la iyɔ̄bū yī atɛ̍ yī Ɔwɔ ē chrāa anu̍ ɛrɔ̄ 

myɛ̄grāa-myɛ̄grāa la yɛnɔ kɛ̄ɛ otu̍ amu u̍ma̍ la u̍nu̍ yī Ɔwɔ a̍nɛ. Ādā ɔlɔjā nīi hɔ̄ 
aa̍ la atɛ̍ ma̍ ge̍ē de wa̍ gbōgbō hwɔhi hwɔhi bū la onīi o̍ hɔ̄ abɔ̍ɔ ma̍. 

16 Lɛmiyɛ kɛ̄ɛ odīyenyi i̍ ge̍ē ya̍ wā ge̍ē gbo̍ mɛ ē gɛ ni̍. Ɔhɛ̍puu yī yɛnɔ 

ɔha̍lɔha̍ i̍ ge̍ē hɔ̄ de wa̍ ge̍ē gbo̍ ē gɛ ni̍. 

17 Wu̍chē oji̍ nɛ, Ɔyɔ̍ɔ̄nyīyɛrɔ̄ ɔla̍ā nīi hɔ̄ aa̍ la iyārɛ̄ɛpa yī atɛ̍ ma̍ ge̍ē de pīya 

ɔ̄chɛ odeyīrɛ wa̍ hwɔhi hwɔhi bɔ̄ɔkɔ nīi ɔ̄chɛ ɔgbyɛ̄wū deyīrɛ anyīyɛrɔ̄ yī nū 
ma̍. O̍ ge̍ē bī wā gāa libu̍ yī yenyi ɔngmɔ̍ɔ̄ngma̍ nīi ge̍ē de ɔhɔ̄leyī de wa̍ ma̍. 
Ɔwɔ ɔlɔjā ge̍ē ngū wā yeje ē hī eyī ke̍e̍.” 

Ode Hi̍yɛchɛ 8 

1 Ɔyɔ̍ɔ̄nyīyɛrɔ̄ ɔla̍ā de akpɔ yī ɛbɛ ɔmarāapa nīi ha̍aba ku̍ īpū ɔla̍ā nīi e̍ hā ɔ̄ 

ɔhɔ̄hā ngmri̍ngmri̍ ma̍ hɛ̍ bɛ̍ɛ̄nɛ̄ ma̍, ɛbɛ hi̍ya cho̍cho̍ wa̍a̍ abɔ̍ɔ la ichō gbajɛ 
lɛ̄rɛ̄ yī ākārākā ke̍e̍. 

2 Bɛ̍ɛ̄nɛ̄ ma̍, n ma̍ ayɛ̍ɛ̄chɛ̄rɔ̄ yī Ɔwɔ - arāapa ɛla̍ā nīi ē rɛ la iyɔ̄bū yī Ɔwɔ ma̍; e̍ 

de lɛjī arāapa de wa̍ bī abɔ̍ɔ. 

3 Bɛ̍ɛ̄nɛ̄, ɔyɛ̍ɛ̄chɛ̄rɔ̄ yī Ɔwɔ ɔha̍ nīi bī ɔjā oni̍pī kwɛ̍kwɛ̍ lipu̍ u̍kpu̍ūhā yī igo̍olu 

ma̍ wā ge̍ rɛ abɔ̍ɔ la ɛbɛ ɔyɔ̍ɔ̄pɔ̄pā. E̍ de ɔjā oni̍pī kwɛ̍kwɛ̍ tū mwɛbɛ de ɔ̍, nīi o̍ 
ge̍ē de ē ba̍ ɔhā wa̍a̍ nīi āchɛ yī Ɔwɔ ē ji ma̍, hɛ̄ɛbɛ nīi o̍ ge̍ē de ē ya̍ ɔpɔ̄pā de 
Ɔwɔ abɔ̍ɔ la ɛbɛ ɔyɔ̍ɔ̄pɔ̄pā nīi e̍ ya̍ la igo̍olu igo̍olu rɛ abɔ̍ɔ la iyɔ̄bū yī atɛ̍ ma̍. 

4 Ingūɔ̄la̍ yī ɔjā oni̍pī kwɛ̍kwɛ̍ ɔla̍ā nīi e̍ de tū ɔla̍ ma̍ pīya ga ichō ba̍la ɔhā nīi 

āchɛ yī Ɔwɔ ē ji ma̍ hī abɔ̄ yī ɔyɛ̍ɛ̄chɛ̄rɔ̄ yī Ɔwɔ ɔla̍ā nīi rɛ abɔ̍ɔ la iyɔ̄bū yī Ɔwɔ 
ma̍. 

5 Bɛ̍ɛ̄nɛ̄ ma̍, ɔyɛ̍ɛ̄chɛ̄rɔ̄ yī Ɔwɔ ɔla̍ā nāa u̍kpu̍ūhā obī tū ɔjā oni̍pī kwɛ̍kwɛ̍ ɔla̍ā, 

wu̍ ɔla̍ mu ɔ̍ bī abɔ̍ɔ la ɛbɛ ɔyɔ̍ɔ̄pɔ̄pā ɔla̍ā. O̍ de u̍kpu̍ūhā ɔla̍ā ta̍ wā la ajɛ yī 
yɛchɛ. Ɔpɔ̄ɔpɛ̄, yakpla̍ gbo ɛbɛ̍bɛ̍ ɛbɛ̍bɛ̍; ojiya rɛ bāa otutu ma̍; ɔla̍ yī yakpla̍ kɔ̄ 
bāa ɔmanyamanya ma̍; ajɛ he̍ejē wɔhu̍ wɔhu̍. 

6 Ɔpɔ̄ɔpɛ̄, ayɛ̍ɛ̄chɛ̄rɔ̄ yī Ɔwɔ arāapa ɛla̍ā ti̍bi̍īyēchɛ̄ nīi e̍ ge̍ē gwō lɛjī arāapa 

ɛla̍ā bɛ̍ɛ̄nɛ̄. 

7 Ɔyɛ̍ɛ̄chɛ̄rɔ̄ yī Ɔwɔ ɔrāarāa gwō lɛjī yī nū; ɔpɔ̄ɔpɛ̄, achɔ̄ yī yakpla̍, ba̍la ɔla̍ 

ti̍yabɔ̄ tū la yeyī kɔ̄ i̍ngɔ̍ɔ kpɔ̍tɔ̍kpɔ̍tɔ̍ gblāa wā la ajɛ. Wāā ūkpo̍he lipu̍ yī ɛta̍ yī 
ajɛ yī yɛchɛ wa̍a̍ de wɔla̍ cha̍cha̍; wāā ūkpo̍he lipu̍ yī ɛta̍ yī ɛchi̍ ba̍la īpū yī 
a̍chi̍ wa̍a̍ nīi lōlīmīmɛ̄ we̍ ma̍ de wɔla̍ i̍ngi̍ngɔ̍ɔ cha̍cha̍. 

8 Ɔyɛ̍ɛ̄chɛ̄rɔ̄ yī Ɔwɔ ɔmɛpa wā ge̍ gwō lɛjī yī nū; ɔpɔ̄ɔpɛ̄, ɔjā ɔha̍ nīi ya̍ bāa 

yɛwu ɔnɔ̄kɔ̄kū ɔha̍ nīi yɛ ē rɔ̍la̍ ma̍, e̍ wu̍ ɔ̄ ta̍tū ga lipu̍ yī li̍hu. Wāā ūkpo̍he lipu̍ 
yī ɛta̍ yī li̍hu wa̍a̍ nīi hɔ̄ ma̍ de pīya yeyī i̍ngɔ̍ɔ ke̍e̍. 

9 Wāā ūkpo̍he lipu̍ yī ɛta̍ yī ɛjā wa̍a̍ nīi tū la yenyi ma̍ pīyaku̍ cha̍cha̍; wāā 

ūkpo̍he lipu̍ yī ɛta̍ yī wɔwu̍ wa̍a̍ nīi yɛ li̍hu ma̍ chāajɛ cha̍cha̍. 

10 Ɔyɛ̍ɛ̄chɛ̄rɔ̄ yī Ɔwɔ ɔmɛta̍ wā ge̍ gwō lɛjī yī nū bɛ̍ɛ̄nɛ̄; ɔpɔ̄ɔpɛ̄, i̍nyi̍nyɔ̍ɔwīyā 

ɔnɔ̄kɔ̄kū ɔha̍ nīi yɛ ē chɔ̄chɛ̄ bāa otīnīkā ma̍ ha̍ābɔ̄ bū abɔ̍ɔ la ichō ge̍ ta̍tū la 
wāā ūkpo̍he lipu̍ yī ɛta̍ yī ɔkpa̍ ba̍la ɔpi̍yenyi wa̍a̍. 

11 Riyī yī i̍nyi̍nyɔ̍ɔwīyā ɔ̍lɔma̍ re̍ka A̍gwɔ̍ɔnɔ. O̍ ya̍ nīi wāā ūkpo̍he lipu̍ yī ɛta̍ yī 

yenyi yī ɔkpa̍ wa̍a̍ de lwɔnɔnɔ. Āchɛ yɛ̄mɛ̄mɛ̄ pīyaku̍ wu̍chē yī yenyi ɔla̍ā nīi de 
ya̍ wɔnɔnɔ nīi e̍ gwa̍ ma̍. 

12 Bɛ̍ɛ̄nɛ̄, ɔyɛ̍ɛ̄chɛ̄rɔ̄ yī Ɔwɔ ɔmɛnɛ titi gwō lɛjī yī nū; ɔpɔ̄ɔpɛ̄, wāā ūkpo̍he lipu̍ yī 

ɛta̍ yī yɛnɔ, ba̍la iyī ɔwīyā, ba̍la iyī i̍nyi̍nyɔ̍ɔwīyā wa̍a̍ ku̍ bīya kplɔkplɔ. Wɔhu̍ yī 
oho̍ōhu̍ yī wā, a ge̍ de ɔ̍ kɔ̄ ɛbɛ ɛtɛ̍ɛta̍, ūkpo̍he i̍ hɔ̄ de wa̍ gɛ ni̍. A ge̍ de ɔ̄chī 
ūkpo̍he kɔ̄ ɛbɛ ɛta̍, yɛ̄grāa ūkpo̍he yī nū, ɛbɛ ɔlɛgēdēgēdē i̍ hɔ̄ gɛ ni̍. I̍ngi̍ngɔ̍ɔ 
nīi iyī otū titi de lɛ a̍nɛ. 

13 N yɛ ē deyīrɛ bɛ̍ɛ̄nɛ̄ ma̍, n ma̍ oge ɔnɔ̄kɔ̄kū ɔha̍ nīi yɛ ē wōwu ga hwɛɛ abɔ̍ɔ 

la ichō. O̍ tɔ̍ɔna gbōō hīka, “Akanya ɔdwɔ̄bi̍ ɔdwɔnyɛ! Akanya ɔdwɔ̄bi̍ 
ɔdwɔnyɛ! I̍īyo̍ de āchɛ nīi ge̍ē hɔ̄ abɔ̍ɔ la ajɛ yī yɛchɛ yɛ̄grāa nīi lɛjī ɛta̍ yī 
ayɛ̍ɛ̄chɛ̄rɔ̄ ɛta̍ ehēhī ge̍ē ka lɛlā ma̍!” 

Ode Hi̍yɛchɛ 9 

1 Bɛ̍ɛ̄nɛ̄, ɔyɛ̍ɛ̄chɛ̄rɔ̄ yī Ɔwɔ nīi - ɔmɛrwɔ̄ ma̍ gwō lɛjī yī nū; ɔpɔ̄ɔpɛ̄, n ma̍ 

i̍nyi̍nyɔ̍ɔwīyā ɔha̍ nīi ha̍ābɔ̄ bū abɔ̍ɔ la ichō wā la ajɛ. Anu̍ nīi e̍ de ɔyi̍īgbɔ̄gɔ̄rɔ̄ 
yī ɛbɛ ɔlɛngɔ̄nɔ̄ngɔ̄nɔ̄ yī ayekū oli̍gba̍o̍ de ɔ̍ a̍nɛ. 

2 O̍ de ɔpu yī ɛbɛ ɔlɛngɔ̄nɔ̄ngɔ̄nɔ̄ yī ayekū oli̍gba̍o̍ lwāa ma̍, ingūɔ̄la̍ bīyɛchɛ 

abɔ̍ɔ kpɛ̍ɛ bāa ingūɔ̄la̍ nīi ē bū la u̍nu̍ yī ɔla̍ ɔnɔ̄kɔ̄kū ma̍. Yɛnɔ nīi yɛ ē chɛ̄ ma̍, 
ba̍la owu wa̍a̍ de gbo̍bi̍ la ingūɔ̄la̍ ɔla̍ā nīi hu abɔ̍ɔ la ɛbɛ ɔlɛngɔ̄nɔ̄ngɔ̄nɔ̄ yī 
ayekū oli̍gba̍o̍ ɔ̍lɔma̍ ma̍. 

3 Ikūba tīkpi̍kpo̍ tāa ingūɔ̄la̍ ɔla̍ā wā la ajɛ yī yɛchɛ wa̍a̍. E̍ de wɔhu̍ nīi lɛ bāa 

iyī yɛna āpɛ̄wu̍ ma̍ de wa̍. 

4 E̍ ka de wa̍ ka ɛ̍lɛ ge̍ e̍e de a̍chi̍, kɛ̄ɛ ɛchi̍ kɛ̄ɛ ɔjɔ̄jā i̍ngɔ̍ɔ bīya ni̍. Āchɛ nīi i̍ 

ba̍ ina̍aba yī Ɔwɔ ni̍ ma̍ nīi e̍ ge̍ē ya̍ wā ɔjā a̍nɛ. 

5 E̍ i̍ chī ka nīi ikūba ɛ̍lɛma̍ ge̍ē ngmo̍ āchɛ nūma̍ ni̍. Akanya ɔdwɔ̄bi̍ gba̍a̍ nīi e̍ 

ge̍ē ya̍ wā la ɔyɔ̍ɔ ɛrwɔ̄ ji a̍nɛ. Wɔnɔ nīi e̍ ge̍ē ma̍ bū la akanya ɔdwɔ̄bi̍ ɔ̍lɔma̍ 
ma̍ ge̍ē lɛ bɔ̄ɔkɔ nīi yɛna āpɛ̄wu̍ ge̍ chɛ̄ ɔ̄chɛ nīi o̍ ē hwōhwō ma̍. 

6 Lipu̍ yī ɔyɔ̍ɔ ɛrwɔ̄ ɔla̍ā, āchɛ ɛla̍ā ge̍ē gāla̍ ɔpīyaku̍; e̍ i̍ chī ge̍ē ma̍ ɔ̄ ni̍. E̍ 

ge̍ē chikpo̍ yī ɔpīyaku̍; o̍ chī ge̍ē de ē gwɛ̍ɛnya ē hī wā. 

7 Ikūba ɛla̍ā de ya̍ bāa wɔnya nīi tībi̍īyē nīi e̍ bī yɛ ga lɛwu̍ okpo̍ōkpo̍ ma̍. Lɛhu̍ 

yī ikūba ɛ̍lɛma̍ che ɔjā ɔha̍ nīi lɛ bāa okpo ɔkla̍lɛhu̍ yī igo̍olu ma̍. Eyī yī wā chī 
lɛ bāa eyī yī āchɛ̄ɛchɛ ma̍. 

8 Urū yī wā lɛ bāa inyɛ̄lɛ̄hu̍ yī anyā ma̍; angūu lɛ bāa angūu yī wɔ̍ga̍ba̍ ma̍. 

9 Ɔjā ɔha̍ nīi ba̍ wā abɔ̍ɔ la ɔgɛgɛ ma̍ lɛ bāa a̍bi̍ije ɔlɛpatapata nīi e̍ ē de ba̍ 

ɔgɛgɛ lɛwu̍ okpo̍ōkpo̍ ma̍. Ojiya yī owōwu yī wā lɛ bāa ojiya yī wɔwu̍ ajɛ nīi 
wɔnya yɛ̄mɛ̄mɛ̄ pi ɔ̍ kɔ̄leyī yɛ gāa lɛwu̍ ɔha̍ ma̍. 

10 Ikūba ɛla̍ā tū otri̍ihi ba̍la ɛbɛ ɔchɔ̄chɛ bāa yɛna āpɛ̄wu̍ ma̍. Wɔhu̍ nīi e̍ lɛ ge̍ē 

bī ya̍ āchɛ ɔjā lipu̍ yī ɔyɔ̍ɔ ɛrwɔ̄ ɔla̍ā ma̍ tū la otri̍ihi yī wā ɛla̍ā. 

11 E̍ lɛ ɔchwɔ̄lɛ̍ nīi - ɔ̄chɛ odeyīrɛ wa̍ ma̍. Ɔyɛ̍ɛ̄chɛ̄rɔ̄ yī Ɔwɔ nīi ē deyīrɛ ɛbɛ 

ɔlɛngɔ̄nɔ̄ngɔ̄nɔ̄ yī ayekū ɔ̍lɔma̍ ma̍ - ɔchwɔ̄lɛ̍ yī wā a̍nɛ. Riyī yī nū re̍ka A̍bādɔn 
la oko̍o yī Ihi̍bru. O̍ chī re̍ka Apɔ̍līyɔn la oko̍o yī Igri̍iki. Ochi̍chi̍ yī nū re̍ka, 
“Ɛkplɔ Ɔbīyɛbɛ.” 

12 Akanya ɔdwɔ̄bi̍ ɔdwɔnyɛ ɔrāarāa chlɛhu̍ hɔ̄ ma̍ a̍nɛ. O̍ e̍e hī ɛpa nīi ge̍ē wā 

la okwi̍ihi yī onūma̍. 

13 Bɛ̍ɛ̄nɛ̄ ma̍, ɔyɛ̍ɛ̄chɛ̄rɔ̄ yī Ɔwɔ nīi - omerīiyī ma̍ wā ge̍ gwō lɛjī yī nū; ɔpɔ̄ɔpɛ̄, n 

po̍ ɔkɔlɛ̄lā ɔha̍ nīi bū abɔ̍ɔ la ɛ̍ngɔ̍ ɛnɛnɛ yī ɛbɛ ɔyɔ̍ɔ̄pɔ̄pā ɔla̍ā nīi - igo̍olu 
igo̍olu ke̍e̍ rɛ abɔ̍ɔ la iyɔ̄bū yī Ɔwɔ ma̍. 

14 Ɔkɔlɛ̄lā ɔla̍ā ka grāa ɔyɛ̍ɛ̄chɛ̄rɔ̄ yī Ɔwɔ omerīiyī ɔla̍ā nīi bī lɛjī ma̍ hīka, “Wī 

orī hī ayɛ̍ɛ̄chɛ̄rɔ̄ yī Ɔwɔ ɛnɛ ɛla̍ā nīi e̍ ku̍ wā tū orī gblāa la ɔkpa̍ ɔnɔ̄kɔ̄kū ɔla̍ā 
nīi re̍ka Iyu̍frēeti ma̍ gɛ!” 

15 E̍ de orī wī hī wā bɛ̍ɛ̄nɛ̄. Ayɛ̍ɛ̄chɛ̄rɔ̄ yī Ɔwɔ ɛnɛ ɛla̍ā, e̍ de wa̍ gblāa tīgbē yī 

yɛ̄grāa nūma̍ pi̍i̍, la ɔ̄chī nūma̍ pi̍i̍, yī ɔyɔ̍ɔ nūma̍ pi̍i̍, yī lɛ̍yi̍ nūma̍ pi̍i̍, hɛ̄ɛbɛ nīi 
e̍ ge̍ē de wāā ūkpo̍he lipu̍ yī ɛta̍ yī āchɛ̄ɛchɛ wa̍a̍ ē kpo̍ ngmo̍. 

16 E̍ koko̍o de u lɔkɔ nīi alɛwu̍ okpo̍ōkpo̍ ɛla̍ā lyɛ̄mɛ̄ ma̍. E̍ lɛ u̍nu̍nɔ la ɛbɛ u̍nɔ 

ohu erīiyī che ɛrwɔ̄ la ɛbɛ igwo̍ nīi che wɔnya ma̍. 

17 Yɛ̍ma̍ ɔlɛbɛ̍bi̍ ɔla̍ā nīi n ma̍ ma̍, n ma̍ wɔnya yɛ̄mɛ̄mɛ̄ ba̍la āchɛ nīi che la aa̍ 

ma̍: A̍bi̍ije ɔlɛpatapata nīi e̍ de ba̍ la ɔgɛgɛ yī wā ma̍ lɔ̍a̍ nyɔɔ bāa ɔla̍ ma̍, e̍ 
chī liblu̍ublu̍u bāa achɔ̄ ɔha̍ nīi re̍ka isafa̍ya ma̍, e̍ chī gba̍a ligigɔ bāa ɔjāha̍ nīi 
re̍ka isɔ̍fɔ ma̍. Lɛhu̍ yī wɔnya ɛla̍ā lɛ bāa iyī wɔ̍ga̍ba̍ ma̍. Ɔla̍ ba̍la ingūɔ̄la̍ ba̍la 
ɔjāha̍ nīi re̍ka isɔ̍fɔ ma̍ yɛ ē bīyɛchɛ ē bū lipu̍ yī oko̍o yī wā. 

18 Wāā ūkpo̍he lipu̍ yī ɛta̍ yī āchɛ̄ɛchɛ mɔri̍mɔri̍ pīyaku̍ bū la ɔgawu ɛla̍ā nīi lɛ 

ɛta̍ ma̍. Ɔla̍, ba̍la ingūɔ̄la̍ ba̍la ɔjā ɔla̍ā nīi re̍ka isɔ̍fɔ yɛ ē bīyɛchɛ la oko̍o yī 
wɔnya ɛla̍ā ma̍, aa̍ - ɔgawu ɛta̍ ɔ̍lɔma̍ nɛ. 

19 Wɔhu̍ obī ya̍ āchɛ ɔjā yī wɔnya ɛla̍ā tū la oko̍o yī wā ba̍la otri̍ihi yī wā titi. 

Otri̍ihi yī wā lɛ bāa yɛgwā ma̍, tū īkplɛ̄hu̍ wa̍a̍. Aa̍ nīi e̍ ē bī ya̍ āchɛ ɔjā a̍nɛ. 

20 Āchɛ̄ɛchɛ wa̍a̍ nīi hōhī nīi ɔgawu ɛla̍ā i̍ kpo̍ wā ngmo̍ ni̍ ma̍ i̍ chɛ̄ pīyabɔ̄ta̍ hī 

otūlichō ɔyɔ̍ɔ̄ya̍ de ɛjā nīi aa̍ ɛlɛjā yɔ̍ɔ̄ya̍ ma̍ ni̍. E̍ i̍ pi̍ye̍mā hī otūlichō ɔyɔ̍ɔ̄ya̍ 
de ɛjā bāa yapri̍ija ɔdwɔ̄bi̍ kɛ̄ɛ i̍kpe̍ēkū nīi e̍ ya̍ la igo̍olu, kɛ̄ɛ isi̍li̍ba, kɛ̄ɛ 
ibrɔ̍ɔnsi, kɛ̄ɛ lɛchɔ̄, kɛ̄ɛ ɔchi̍ ma̍ ni̍. Ɛjā nūma̍ wa̍a̍ i̍ ē chī myɛ̍ma̍ kɛ̄ɛ ē plɛ̍ɛ̄lā 
kɛ̄ɛ ē yɛɛ ē mɛ ni̍. 

21 Āchɛ ɛla̍ā i̍ chī gba̍a pīyabɔ̄ta̍ hī lɛlā ɔdwɔ̄bi̍ ɔyɔ̍ɔ̄ya̍ yī wā nīi re̍ka āchɛ 

ongmo̍ōngmo̍, ba̍la obūdeyī ɔyɔ̍ɔ̄ya̍ ba̍la ɔ̍bɔ̍ɔ̄nyā ɔlɔ̍ɔ̄la̍ ba̍la uwī owōwī nīi e̍ 
ē ya̍ ma̍ ni̍. 

Ode Hi̍yɛchɛ 10 

1 Bɛ̍ɛ̄nɛ̄ ma̍, n wā ge̍ ma̍ ɔyɛ̍ɛ̄chɛ̄rɔ̄ yī Ɔwɔ ɔnɔ̄kɔ̄kū ke̍ke̍ni̍ ɔha̍ nīi bīyɛchɛ bū 

la ichō yeēwā. Akpɔ̍ɔwɔ mi̍ya tū ɔ̄ la iyē bāa ɔkplɛkplɛ ma̍. Ɔjɔ̍ hɛ̍ ta̍kakatū 
īkplɛ̄hu̍ yī nū. Eyī yī nū lɛ bāa yɛnɔ ma̍; ikpo̍ yī nū chī lɛ bāa u̍blɛ̍ɛ̄nyī yī ɔla̍ 
ɔnɔ̄kɔ̄kū ma̍. 

2 Īpū onīchi̍chɛ̍ ita nīi e̍ ē hā ɔ̄ ɔhɔ̄hā ngmri̍ngmri̍ ma̍, o̍ lwāa anu̍ bī abɔ̍ɔ la 

abɔ̄. O̍ yɛ la ikpo̍ līre̍ yī nū ge̍ che la li̍hu, de ikpo̍ līfīyē che la ajɛ yī yɛchɛ 
ɔlamu. 

3 O̍ tɔ̍ɔna wɔhu̍ wɔhu̍ kpɛ̍ɛ nīi ɔkɔ yī nū ya̍ bɔ̄ɔkɔ nīi wɔ̍ga̍ba̍ yɛ ē hwɔnū ma̍. O̍ 

hɛ̄ra̍ i̍ngɔ̍ɔ ɔpɔ̄ɔpɛ̄ ma̍, yakplɔ̍ɔwɔ arāapa gbo hīya anu̍ ɔkɔ. 

4 E̍ yɛ ē ka lɛlā bɛ̍ɛ̄nɛ̄ ma̍, n yɛ ge̍ē de ē ta̍tū la īpū; ɔpɔ̄ɔpɛ̄, n po̍ ɔkɔlɛ̄lā ɔha̍ 

bū abɔ̍ɔ la ichō hīka, “Lɛlā ɛla̍ā nīi yakplɔ̍ɔwɔ arāapa ka ma̍, a ā de hi̍yɛchɛ ni̍; 
a ā ta̍ ɔ̄ tū la īpū ni̍.” 

5 Bɛ̍ɛ̄nɛ̄ ma̍, ɔyɛ̍ɛ̄chɛ̄rɔ̄ yī Ɔwɔ ɔla̍ā nīi ma̍ nīi o̍ de ikpo̍ ɔha̍ rɛ la li̍hu, de ɔha̍ rɛ 

la ajɛ yī yɛchɛ ma̍ hu abɔ̄ līre̍ yī nū hwa̍a̍ ga ichō. 

6 O̍ choko̍o lēchi̍ lēchi̍ gbo riyī yī Ɔwɔ nīi hɔ̄leyī kpɛɛ ku yɛ̄grāa i̍mɔ̄mɛni̍ ma̍. 

Ɔwɔ nīi ya̍ ichō ba̍la ɛjāha̍ ɛjāha̍ wa̍a̍ nīi hɔ̄ abɔ̍ɔ la ichō ma̍, nīi ya̍ ajɛ yī yɛchɛ 
wa̍a̍ ba̍la ɛjāha̍ ɛjāha̍ wa̍a̍ nīi gblāa la anu̍ ma̍, nīi chī ya̍ yenyi wa̍a̍ ba̍la ɛjāha̍ 
ɛjāha̍ wa̍a̍ nīi gblāa la anu̍ ma̍ nɛ. Ɔyɛ̍ɛ̄chɛ̄rɔ̄ yī Ɔwɔ ɔla̍ā ka bɛ̍ɛ̄nɛ̄ hīka, “Irwɛ 
ɔha̍lɔha̍ i̍ ge̍ē hɔ̄ gɛ ni̍ ko̍ō! 

7 Ɔyɛ̍ɛ̄chɛ̄rɔ̄ yī Ɔwɔ ɔmarāapa ɔla̍ā ge̍ gwō lɛjī yī nū mɛ̍, ɔ̍lɔma̍ Ɔwɔ ge̍ē de 

lɛlā ɔmɔ̄miya yī nū nīi trɛ̍ba ma̍ ē ya̍ la ɔgɔ̄grāa. O̍ ge̍ē ya̍ i̍ngɔ̍ɔ ke̍e̍ lɔkɔ nīi 
anu̍ ɔlɔjā ka de a̍chɛ̍ yī nū nīi - āchɛ ɔkɛrɔ̄ yī nū ma̍.” 

8 Bɛ̍ɛ̄nɛ̄ ma̍, ɔkɔlɛ̄lā nīi n po̍ bū la ichō i̍gba̍a ma̍ gba̍a ka grāa ami hīka, “Gāa 

ge̍ nāa īpū nīi lɔ̄lwāa bī aa̍ la abɔ̄ yī ɔyɛ̍ɛ̄chɛ̄rɔ̄ yī Ɔwɔ ɔla̍ā nīi de ikpo̍ ɔha̍ rɛ la 
li̍hu, de ɔha̍ rɛ la yɛchɛ ɔlamu ma̍.” 

9 N pīya bɛ̍ɛ̄nɛ̄ dikpo̍ba̍ ɔyɛ̍ɛ̄chɛ̄rɔ̄ yī Ɔwɔ ɔla̍ā hīka o̍ ge̍ de īpū onīchi̍chɛ̍ ɔla̍ā 

de u gɛ. O̍ da u hīka, “Nāa gɛ nīi a ā de re̍. O̍ ge̍ē lwɔnyɛ bāa ɛngu̍ɛrɛ ma̍ la 
oko̍o; abɔ̍ɔ lipu̍ yī wɔ, o̍ chī ge̍ē de ē mɔ̍ɔ̄ma̍ ɛbɛ̍bɛ̍ ɛbɛ̍bɛ̍.” 

10 N de īpū onīchi̍chɛ̍ ɔ̍lɔma̍ nāa bū la abɔ̄ yī nū de re̍ bɛ̍ɛ̄nɛ̄. O̍ lwɔnyɛ kpɛ̍ɛ 

bāa ɛngu̍ɛrɛ ma̍ la oko̍o; n chī de mlɛ bɛ̍ɛ̄nɛ̄ ma̍, o̍ chōo̍chē de mɔ̍ɔ̄ma̍ kpɛ̍ɛ 
abɔ̍ɔ lipu̍ yī u. 

11 Bɛ̍ɛ̄nɛ̄ ma̍, e̍ koko̍o de u hīka amɔ̍lɔ ge̍ gba̍a gāa ge̍ ka ɛrɔ̄ yī Ɔwɔ de āchɛ. 

Lɛɛ nūma̍, amɔ̍lɔ ge̍ ka lɛlā nīi - ɔ̍lɔ lā ku̍ ɔcha wa̍a̍ ba̍la ipwɔ̍ɔma wa̍a̍ ba̍la 
āchɛ ita ɔha̍lɔha̍ wa̍a̍ ba̍la ɛchwɔ̄lɛ̍ yɛ̄mɛ̄mɛ̄ bɛ̍ɛ̄nɛ̄. 

Ode Hi̍yɛchɛ 11 

1 Bɛ̍ɛ̄nɛ̄ ma̍, e̍ wā ge̍ de u̍kpɔ̍chi̍ obī miya ɛbɛ līkpō ɔha̍ de u. O̍ lɛ bāa a̍bi̍ije 

ma̍. Ɔyɛ̍ɛ̄chɛ̄rɔ̄ yī Ɔwɔ da u bɛ̍ɛ̄nɛ̄ hīka, “Nīichō gāa nīi a ā miya līkpō yī u̍nu̍ yī 

Ɔwɔ ba̍la ɛbɛ ɔyɔ̍ɔ̄pɔ̄pā ɔla̍ā. Ka āchɛ wa̍a̍ nīi gblāa abɔ̍ɔ ē ya̍ otūlichō ma̍ 
ɔkɔ̄ka. 

2 Pi̍ye̍mā hī iyɛ̍ɛchɛ yī ɛbɛ yī u̍nu̍ yī Ɔwɔ; a ā miya ɛbɛ ɛla̍ā ni̍. Wu̍chē oji̍ nɛ, 

abɔ̍ɔ nīi e̍ de lā de āchɛ i̍je̍ Ɔwɔ ni̍ a̍nɛ. Āchɛ i̍je̍ Ɔwɔ ni̍ ge̍ē de ikpo̍ ē ba̍ ajɛ yī 
Ipwo̍gra Ɔnɛ̄ɛhɛhi nūma̍ bāa ɔchɛ̍kɛ̄chɛkɛ̄ ma̍ lipu̍ yī ɔyɔ̍ɔ ohu ɛpa che ɛpa. 

3 N chī ge̍ē de itɛ̍ɛhi̍yɛ̍ yī u ɛpa ē tɛ̄rɔ̄ wā. E̍ ge̍ē tū a̍chiyɔ̄pa̍. E̍ wā ge̍ē ka ɛrɔ̄ 

yī Ɔwɔ abɔ̍ɔ lipu̍ ɔ̄chī u̍nɔ ɛta̍ che ɔ̄chī ohu ɛta̍ ɛla̍ā.” 

4 Ɔchi̍ ɔha̍ nīi re̍ka o̍līifu ma̍ lɛ ɛpa ba̍la otīnīkā ɛpa nīi rɛ abɔ̍ɔ la iyɔ̄bū yī anu̍ 

nīi - Ādā yī ajɛ yī yɛchɛ wa̍a̍ ma̍; aa̍ re̍ka itɛ̍ɛhi̍yɛ̍ yī u ɔ̍lɔma̍ a̍nɛ. 

5 Ɔ̄chɛ ɔha̍ ge̍ chikpo̍ ge̍ē ya̍ wā ɔjā, ɔla̍ ɔha̍ ge̍ē bīyɛchɛ la oko̍o yī wā ge̍ē de 

aluji yī wā ɛla̍ā chāajɛ ke̍e̍ ɔpɔ̄ɔpɛ̄. Gala ɔgɔgu nūma̍, ɔ̄chɛ mɔ̄chɛ nīi ge̍ 
chikpo̍ ge̍ē ya̍ wā ɔjā, e̍ ē de ɔlɔjā ngmo̍. 

6 E̍ lwɔhu̍ ge̍ē de akpɔ̍ɔwɔ wa̍a̍ ē tu̍ gū hɛ̄ɛbɛ nīi riwō ɔha̍lɔha̍ i̍ ge̍ē hā yɛ̄grāa 

nīi e̍ yɛ ē ka ɛrɔ̄ yī Ɔwɔ ma̍ ni̍. E̍ lwɔhu̍ i̍ngi̍ngɔ̍ɔ la ɔya̍ nīi u̍bu̍yēenyi ɔha̍lɔha̍ 
wa̍a̍ de pīya yeyī ke̍e̍. E̍ gba̍a lwɔhu̍ la ɔya̍ nīi ɔgawu ita ɔha̍lɔha̍ wa̍a̍ wā la ajɛ 
yī yɛchɛ nūma̍ myɛ̄grāa-myɛ̄grāa lɔkɔ nīi o̍ rīya aa̍ ma̍. 

7 Itɛ̍ɛhi̍yɛ̍ ɛpa ɛla̍ā ge̍ kwɛ̍ɛjī la ɛrɔ̄ ɔkɔ̄ka yī wā ɔla̍ā mɛ̍, ɛbɛ̍ ɔha̍ nīi bū la ɛbɛ 

ɔlɛngɔ̄nɔ̄ngɔ̄nɔ̄ yī ayekū oli̍gba̍o̍ ma̍ ge̍ē nunu ē tāa aa̍. Ɛbɛ̍ ɔ̍lɔma̍ ge̍ē de wa̍ 
gwō, kpo̍ wā ngmo̍. 

8 Okū yī wā ge̍ē de ē ya̍ gblāa abɔ̍ɔ la ogblo̍lo̍ yī ipwo̍gra ɔnɔ̄kɔ̄kū ɔla̍ā nīi e̍ 

de Ādādā yī wā gwōba̍ la ɔchi̍ ɔhrɛ̍ɛpa ma̍. Riyī ɔnāa kwichi̍ yī ipwo̍gra ɔla̍ā 
re̍ka Isɔ̍dɔm kɛ̄ɛ I̍jīipu. 

9 Ɔcha mɔcha wa̍a̍, ba̍la ipwɔ̍ɔma ɔha̍lɔha̍ wa̍a̍, ba̍la ipwɔ̍ɔcha ɔha̍lɔha̍ wa̍a̍ 

ba̍la ita yī āchɛ̄ɛchɛ ɔha̍lɔha̍ wa̍a̍ ge̍ē ma̍ okū yī wā ɛla̍ā lipu̍ yī ɔ̄chī ɛta̍ che 
rɛ̄rɛ̄. E̍ i̍ ge̍ē chɛ̄ nīi e̍ ē kpo̍ wā nyi ni̍. 

10 Āchɛ wa̍a̍ la ɔkpa̍ajɛ yī yɛchɛ nūma̍ ge̍ wɔ̄wīyā wu̍chē yī ɔpīyaku̍ yī itɛ̍ɛhi̍yɛ̍ 

ɛpa ɛla̍ā. Āchɛ wa̍a̍ ge̍ē ya̍ ɔwɔ̄wīyā, kɔ̄ ɔjā tɛ̄rɔ̄ hu ɔ̍nyīnū. Wu̍chē oji̍ nɛ, alɛrɔ̄ 
yī Ɔwɔ āchɛ ɛpa nūma̍ bī ichi̍ ɔmɔ̍ɔ̄ma̍ gba̍a̍ ge̍ de alipu̍ yī yɛchɛ. 

11 Ɔ̄chī ɛta̍ che rɛ̄rɛ̄ ɔ̍lɔma̍ wā ge̍ ga ma̍, owu ɔhɔ̍ɔ̄hɛ̍ nīi ē de ɔhɔ̄leyī de āchɛ 

ma̍ bū la abɔ̄ yī Ɔwɔ wā ge̍ tū okū yī wā ɛla̍ā. E̍ nīichō yarɛ bɛ̍ɛ̄nɛ̄. Bū la ɛbɛ 
ɔla̍ā, āchɛ wa̍a̍ nīi ma̍ wā i̍ngɔ̍ɔ ma̍ de kpo̍ tūuhwi ɔlamu ɔlamu. 

12 Ɔpɔ̄ɔpɛ̄, āchɛ ɔkɛrɔ̄ yī Ɔwɔ ɛpa ɛla̍ā po̍ ɔkɔlɛ̄lā ɔha̍ gbōō bū la ichō. O̍ ka 

grāa aa̍ hīka, “Ala̍ ā pīya wā oo!” Aluji yī wā gblāa abɔ̍ɔ ē ma̍ wā chwaa nīi e̍ 
pīya ga ichō ga lipu̍ yī akpɔ̍ɔwɔ ke̍e̍ ma̍. 

13 Yɛ̄gɛ̄grāa ɔla̍ā ɔpɔ̄ɔpɛ̄, ajɛ wa̍a̍ he̍ejē dwɔ̄bi̍ dwɔ̄bi̍; wāā ūkpo̍he lipu̍ yī igwo̍ 

yī ipwo̍gra ɔla̍ā de chāajɛ cha̍cha̍. Āchɛ̄ɛchɛ u̍nɔ igwa̍arāapa che ohu igwo̍ nīi 
pīyaku̍ bū la ajɛ nīi he̍ejē dwɔ̄bi̍ dwɔ̄bi̍ ma̍. Āchɛ ehēhī wa̍a̍ de kpo̍ tūuhwi 
ɔlamu ɔlamu; e̍ chōo̍chē kā Ɔwɔ la ichō ɔkɔ̄kā wu̍chē yī wɔhu̍ yī nū. 

14 Akanya ɔdwɔ̄bi̍ ɔdwɔnyɛ ɔmɛpa ga bī aa̍ a̍nɛ. Ala̍ ma̍ gɛ ko̍ō! Akanya 

ɔdwɔ̄bi̍ ɔdwɔnyɛ ɔmɛta̍ yī wā yɛ amu yewā u̍ma̍ama! 

15 Bɛ̍ɛ̄nɛ̄ ma̍, ɔyɛ̍ɛ̄chɛ̄rɔ̄ yī Ɔwɔ nīi - ɔmarāapa ma̍ wā ge̍ gwō lɛjī yī nū bɛ̍ɛ̄nɛ̄. 

Ɔpɔ̄ɔpɛ̄, ɔkɔlɛ̄lā yɛ̄mɛ̄mɛ̄ lɛ bāa ɔfrāfrā ma̍ bū la ichō hīka, “Wɔhu̍ yī yɛchɛ 
obōbī wa̍a̍ hɔ̄ la abɔ̄ yī Ādādā yī alɔ ba̍la Ɔhɔ̍ɔnyɛta̍ Nīi Ɔwɔ Hōhu Ma̍ bɛ̍ɛ̄nɛ̄. 
Anu̍ ge̍ē bī wɔhu̍ ɔla̍ā kpɛɛ ku yɛ̄grāa i̍mɔ̄mɛni̍ a̍nɛ.” 

16 Bɛ̍ɛ̄nɛ̄ ma̍, ɛgabɔ̄ ohu che ɛnɛ ɛla̍ā nīi hyāhɔ̄ la ɔchi̍īkpā yī wā abɔ̍ɔ hi̍kpo̍ tū 

Ɔwɔ ma̍ de lɛhu̍ gbo ajɛ, ya̍ otūlichō de Ɔwɔ. 

17 E̍ ka bɛ̍ɛ̄nɛ̄ hīka, “Ɔwɔ Ādādā ba̍la Ɔgɔnyɛ Ɔnɔ̄kɔ̄kū! A hɔ̄ gbi̍chɛ gbi̍chɛ; a 

chī hɔ̄ u̍ma̍ama. Alɔ da wɔ o̍be gba̍a̍ wu̍chē lɔkɔ nīi a nāa wɔhu̍ ɔnɔ̄kɔ̄kū yī wɔ 
bī amu ē bī ɛbɛ wa̍a̍ ma̍. 

18 Āchɛ i̍je̍ Ɔwɔ ni̍ de kpo̍ he̍ēyīwɔnɔ ɛbɛ̍bɛ̍ ɛbɛ̍bɛ̍. Wu̍chē oji̍ nɛ, yɛ̄grāa yī ɔtū 

ngurangura yī wɔ de gbajɛ mɛ̍. Yɛ̄grāa yī lɛpɔ̄ ɔhɔ̍ɔ̄hɛ̍ yī āchɛ nīi ko̍ōku̍ ma̍ 
gbajɛ mɛ̍. Yɛ̄grāa de gbajɛ nīi a ge̍ē kla̍ a̍chɛ̍ yī wɔ nīi ka ɛrɔ̄ yī wɔ ma̍ ure̍ yī 
lɛlā yī wā mɛ̍, aa̍ ba̍la āchɛ yī wɔ wa̍a̍ nīi ē ya̍ otūlichō yī wɔ ma̍ nɛ, e̍ ge̍ lɔ̄lɛ 
ke̍ke̍ni̍ kɛ̄ɛ pi̍nyɛ̍. Yɛ̄grāa de gbajɛ nīi a ge̍ē kpo̍ āchɛ nīi de yɛchɛ chāajɛ ma̍ ā 
chāajɛ titi mɛ̍.” 

19 U̍nu̍ yī Ɔwɔ abɔ̍ɔ la ichō lwāa tɔ̍ɔ̄ta̍ ɔpɔ̄ɔpɛ̄; yakpa ɔla̍ā nīi yɛka ɔgwɔ̍ɔ̄gwa̍ 

yī Ɔwɔ tū ma̍ rɛ abɔ̍ɔ la u̍nu̍ yī Ɔwɔ. Ɔpɔ̄ɔpɛ̄, ɔla̍ yī yakpla̍ kɔ̄ manyamanya, 
ojiya rɛ; yakpla̍ gbo ɛbɛ̍bɛ̍ ɛbɛ̍bɛ̍, ajɛ he̍ejē dwɔ̄bi̍ dwɔ̄bi̍, achɔ̄ yī yakpla̍ ha̍ābɔ̄ 
bāa ɔkpɔ̍tɔ̍kpɔ̍tɔ̍ ma̍. 

Ode Hi̍yɛchɛ 12 

1 Bɛ̍ɛ̄nɛ̄ ma̍, lɛlā ɔlɛbɛ̍bi̍ gba̍a̍ ɔha̍ bīyɛchɛ abɔ̍ɔ la ichō yī akpɔ̍ɔwɔ. Ɔnyā ɔha̍ 

nīi rɛ abɔ̍ɔ ma̍ de yɛnɔ nāa tū la iyē bāa ɔ̄pa̍ ma̍; o̍ yarɛ la ichō yī ɔwīyā; o̍ chī 
de i̍nyi̍nyɔ̍ɔwīyā igwo̍lɛpa kla̍ la lɛhu̍ bāa okpo ɔkla̍lɛhu̍ ma̍. 

2 Ɔnyā ɔ̍lɔma̍ yɛ ē lwɔ̄ɔma yī ɔyi̍. Wɔnɔ yī wɔma ɔlɔ̄lā ya̍ ɔ̄ nīi o̍ mi̍chi̍ gba̍a̍ yɛ 

ē drɛ̄ɛgba. 

3 Ɔpɔ̄ɔpɛ̄, lɛlā ɔlɛbɛ̍bi̍ ɔha̍ gba̍a bīyɛchɛ abɔ̍ɔ la ichō yī akpɔ̍ɔwɔ. Ɛbɛ̍ ɔlɛbɛ̍bi̍ 

ɔha̍ nīi re̍ka idra̍gɔn ma̍ rɛ abɔ̍ɔ. O̍ lɔ̄kū kpɛ̍ɛji, lɔ̍a̍ bāa ɔnyɔɔ ma̍. O̍ tū īkplɛ̄hu̍ 
arāapa, tū ajī igwo̍. O̍ kla̍ okpo ɔkla̍lɛhu̍ abɔ̍ɔ la īkplɛ̄hu̍ ɔnyɔnyɛ ɔnyɔnyɛ ɛla̍ā. 

4 O̍ bī otri̍ihi yī nū gla wāā ūkpo̍he lipu̍ yī ɛta̍ yī i̍nyi̍nyɔ̍ɔwīyā wa̍a̍ abɔ̍ɔ la ichō 

chīyēgblāa wā la ajɛ. O̍ pīya yarɛ abɔ̍ɔ hi̍kpo̍ tū ɔnyā ɔla̍ā nīi yɛ ē lwɔ̄ɔma yī 
ɔyi̍ ma̍, hɛ̄ɛbɛ nīi ɔnyā ɔla̍ā ge̍ ma ɔyi̍ ɔpɔ̄ɔpɛ̄ ma̍ nīi o̍ ge̍ē de ē nāa ē re̍. 

5 Bɛ̍ɛ̄nɛ̄ ma̍, ɔnyā ɔla̍ā wā ge̍ ma ɔyi̍ ɔnɔ̄ngrɔ̄ɔ nīi ge̍ē bī wɔhu̍ yī ɔcha wa̍a̍ la 

ajɛ yī yɛchɛ ma̍. Wɔhu̍ yī ɛbɛ obōbī yī nū ge̍ē lɛ brii bāa a̍bi̍ije ma̍. Ɔpɔ̄ɔpɛ̄, e̍ 
wā ge̍ ko̍o̍ la ɔyi̍ ɔla̍ā pīya dikpo̍ba̍ Ɔwɔ abɔ̍ɔ la atɛ̍ yī nū. 

6 Ɛ̍nɛ̍ ɔlɔyi̍ de gwɛ̍ɛnya pīya ga lipu̍ a̍chi̍ chukuru la ɛbɛ ɔha̍ nīi Ɔwɔ gbla̍a lɔ̄lā 

abɔ̍ɔ de ɔ̍ ma̍. Abɔ̍ɔ nīi ɔnyā ɔla̍ā ge̍ē hɔ̄ nīi e̍ ē deyīrɛ ɔ̍ lipu̍ yī ɔ̄chī u̍nɔ ɛta̍ 
che ɔ̄chī ohu ɛta̍ o̍bū a̍nɛ. 

7 Bɛ̍ɛ̄nɛ̄ ma̍, lɛwu̍ gbo abɔ̍ɔ la ichō. Ima̍yi̍kɛ̄ɛli ba̍la ayɛ̍ɛ̄chɛ̄rɔ̄ yī Ɔwɔ wa̍a̍ nīi hɔ̄ 

la ihi̍yajɛ yī nū ma̍ kplɛ̍wu̍ tāa ɛbɛ̍ ɔdwɔ̄bi̍ ɔla̍ā nīi re̍ka idra̍gɔn ma̍. Idra̍gɔn 
ɔ̍lɔma̍ ba̍la ayɛ̍ɛ̄chɛ̄rɔ̄ yī nū titi kū unu brii pīyeyīta̍ wā. 

8 E̍ chī de idra̍gɔn ɔ̍lɔma̍ gwō. Bū la ɛbɛ ɔla̍ā, e̍ de anu̍ ba̍la ayɛ̍ɛ̄chɛ̄rɔ̄ yī nū nīi 

chɛ̄ku ɔ̍ ma̍ kpo̍ nū pīya hī ichō. 

9 Okru̍utu yī ɛbɛ̍ ɔnɔ̄kɔ̄kū ɔla̍ā nīi re̍ka idra̍gɔn ma̍, e̍ de ɔ̍ nū hī ɛbɛ ke̍e̍. Anu̍ 

re̍ka ɔnyāku̍ yɛgwā ɔla̍ā nīi re̍ka Ɔngūwɛ̄gā kɛ̄ɛ Isa̍tan nīi ē gla̍ āchɛ yī yɛchɛ 
nūma̍ ma̍ a̍nɛ. E̍ de ɔ̍ nū pīya wā amu la ajɛ yī yɛchɛ tūla ayɛ̍ɛ̄chɛ̄rɔ̄ wa̍a̍ nīi - 
āchɛ yī nū ma̍. 

10 Bɛ̍ɛ̄nɛ̄ ma̍, n po̍ ɔkɔlɛ̄lā ɔha̍ bāa ɔfrāfrā ma̍ abɔ̍ɔ la ichō ka ɔ̍lɔ ge̍, 

“U̍ma̍ama, ɔhɛ̍ta̍ nīi Ɔwɔ de ma̍ wā mɛ̍ oo! Ɔwɔ ɔlɔjā de wɔhu̍ nīi o̍ lɛ bāa 
Ɔchwɔ̄lɛ̍ ma̍ chabɔ̄ ke̍e̍ mɛ̍! Ɔhɔ̍ɔnyɛta̍ Nīi Ɔwɔ Hōhu Ma̍ titi de wɔhu̍ nīi o̍ lɛ 
ma̍ chabɔ̄ ke̍e̍ mɛ̍. Wu̍chē oji̍ nɛ, anu̍ ɔla̍ā nīi ē gāa iyɔ̄bū yī Ɔwɔ myɛ̄grāa-
myɛ̄grāa ge̍ē ka lɛlā abi̍ ku̍ aɛ̍nɛ̍ yī alɔ ma̍, e̍ de ɔ̍ nū pīya hī ichō mɛ̍. 

11 Aɛ̍nɛ̍ yī alɔ de ɔ̍ gwō ke̍e̍ mɛ̍. E̍ ya̍ i̍ngɔ̍ɔ mɛ bū la yeyī yī ɔpīyaku̍ yī 

Ɔyɔ̍ɔ̄nyīyɛrɔ̄ yī Ɔwɔ ba̍la lɛlā olēchi̍ lēchi̍ yī Ɔwɔ nīi e̍ bī koko̍o de ɔ̄chɛ ma̍. E̍ 
chrōoko̍o ge̍ē tu̍labɔ̄ hī ɔhɔ̄leyī yī wā ē pīyēku̍. 

12 Ɔwɔ̄wīyā ge̍ hɔ̄ abɔ̍ɔ la ichō wa̍a̍ gɛ! Āchɛ nīi gblāa abɔ̍ɔ wa̍a̍ ma̍, ala̍ ā 

wīyā gba̍a̍ gɛ! Amu la ajɛ ba̍la li̍hu wa̍a̍ ma̍, i̍īyo̍ de ala̍! Wu̍chē oji̍ nɛ, 
Ɔngūwɛ̄gā pīya wā dikpo̍ba̍ ala̍ mɛ̍. Ɔtū ngurangura yɛ abɔ̍ɔ ya̍ ɔ̄ gba̍a̍ wu̍chē 
oji̍ nɛ, o̍ jo̍ōkū hīka ɔ̄chī yī anu̍ ɔ̍lɔ de hōhī pi̍nyɛ̍ ji bɛ̍ɛ̄nɛ̄.” 

13 Anu̍ ɛbɛ̍ ɔla̍ā nīi re̍ka idra̍gɔn ma̍ ma̍ hīka ɛ̍lɛ de anu̍ nū pīya wā la ajɛ yī 

yɛchɛ ma̍, o̍ kū la onū ɔnyā ɔla̍ā nīi ma ɔyi̍ ɔnɔ̄ngrɔ̄ɔ ma̍ ɛnya bɛ̍ɛ̄nɛ̄. 

14 E̍ chī de acha̍ ɛpa bāa iyī oge ɔnɔ̄kɔ̄kū ma̍ tū ɔnyā ɔla̍ā hɛ̄ɛbɛ nīi o̍ ge̍ē 

wōwu pīya gāa ɛbɛ yī nū nīi hɔ̄ la lipu̍ a̍chi̍ chukuru ɔ̍lɔma̍ ma̍. Abɔ̍ɔ nīi o̍ ge̍ē 
hɔ̄ la lɛ̍yi̍ ɛta̍ che ɔyɔ̍ɔ erīiyī hɛ̄ɛbɛ nīi anu̍ ɔla̍ā nīi re̍ka yɛgwā ma̍, i̍ ge̍ē ya̍ ɔ̄ 
ɔjɔ̄jā mɛ ni̍ a̍nɛ. 

15 Ɛbɛ̍ ɔdwɔ̄bi̍ ɔla̍ā hīchii mu yenyi bū la oko̍o kpɛ̍ɛ bāa yenyi ɔhɛ̍rɛ̍ ma̍, hɛ̄ɛbɛ 

nīi yenyi ɔla̍ā ge̍ē de ɔnyā ɔla̍ā pɛ̍ pīya. 

16 Ɔpɔ̄ɔpɛ̄, ajɛ wā ge̍ tū ɔnyā ɔla̍ā wɔbɔ̄; ajɛ lwāa oko̍o de yenyi ɔla̍ā nīi ɛbɛ̍ 

ɔdwɔ̄bi̍ ɔla̍ā mu la oko̍o ma̍ gwa̍ cha̍cha̍. 

17 Ɛbɛ̍ ɔla̍ā nīi re̍ka idra̍gɔn ma̍ de ya̍ ɔtū ngurangura ɔlamu ɔlamu tāa ɔnyā 

ɔla̍ā. O̍ pīya dikpo̍ba̍ āchɛ wa̍a̍ nīi bū la wɔma yī ɔnyā ɔla̍ā ma̍, hɛ̄ɛbɛ ge̍ē kpo̍ 
wā lɛwu̍. Āchɛ wa̍a̍ nīi yɛ ē ya̍ lɔkɔ nīi Ɔwɔ ka ɛ̍lɛ ge̍ ya̍ ma̍, āchɛ nīi chɛ̄ lɛlā 
olēchi̍ lēchi̍ ɔla̍ā nīi Iji̍sɔ̄ɔsi de hi̍yɛchɛ ma̍, aa̍ re̍ka wɔma yī ɔnyā ɔla̍ā a̍nɛ. 

18 Anu̍ idra̍gɔn ɔ̍lɔma̍ pīya rɛ abɔ̍ɔ la oko̍o li̍hu. 

Ode Hi̍yɛchɛ 13 

1 Bɛ̍ɛ̄nɛ̄ ma̍, n ma̍ ɛbɛ̍ ɔnɔ̄kɔ̄kū ɔha̍ nīi yɛ ē bīyɛchɛ lipu̍ li̍hu. O̍ bū ajī igwo̍; o̍ 

chī tū īkplɛ̄hu̍ arāapa. O̍ de okpo ɔkla̍lɛhu̍ kla̍ la ajī ɛla̍ā wa̍a̍ lūkpō lūkpō. E̍ ta̍ 
riyī yī wɔbi̍ lɛlā che abɔ̍ɔ la īkplɛ̄hu̍ yī nū ɛla̍ā wa̍a̍ lūkpō lūkpō. 

2 Ɛbɛ̍ ɔnɔ̄kɔ̄kū ɔla̍ā nīi n ma̍ ma̍ lɛ bāa yɛjɛ ma̍. Ikpo̍ yī nū chī lɛ bāa iyī wɔmu̍u 

ma̍. Oko̍o yī nū chī gba̍a lɛ ke̍e̍ bāa iyī wɔ̍ga̍ba̍ ma̍. Anu̍ ɛbɛ̍ ɔla̍ā nīi re̍ka 
idra̍gɔn ma̍ de wɔhu̍ yī nū, ba̍la atɛ̍ yī nū, ba̍la wɔhu̍ yī ɛbɛ obōbī yī nū 
ɔnɔ̄kɔ̄kū gba̍a̍ ɔla̍ā de ɔ̍. 

3 Lɛhu̍ yī nū ɔha̍ ya̍ bɔ̄ɔjā nīi e̍ ya̍ ɔ̄ ɔjā nīi o̍ pīyaku̍ o̍bū ma̍. Lipi̍ yī ɔjā ɔla̍ā nīi 

chī ya̍ ɔ̄ i̍ngɔ̍ɔ gba̍a̍ ma̍ chī de je̍ ke̍e̍ mɛ̍. O̍ de ya̍ alyɛchɛ nūma̍ wa̍a̍ lɛbɛ̍bi̍; e̍ 
pīya ku ɛbɛ̍ ɔnɔ̄kɔ̄kū ɔla̍ā. 

4 E̍ chī ya̍ otūlichō de idra̍gɔn ɔla̍ā wu̍chē lɔkɔ nīi o̍ de wɔhu̍ ɔla̍ā i̍ngɔ̍ɔ wa̍a̍ 

de ɛbɛ̍ ɔnɔ̄kɔ̄kū ɔ̍lɔma̍ ma̍. E̍ ya̍ otūlichō yī ɛbɛ̍ ɔnɔ̄kɔ̄kū ɔ̍lɔma̍ kpɛ̍ɛji. E̍ kā ɔ̄ 
ɔkɔ̄kā hīka, ɔ̄nyɛ ɔ̍lɔ lɛ bāa ɛbɛ̍ ɔnɔ̄kɔ̄kū nūma̍ mɛ? Ɔ̄nyɛ ɔ̍lɔ ge̍ē kpa̍ākū tū ɔ̍lɔ 
ē mɛ ma̍? 

5 E̍ pi̍ye̍mā hī ɛbɛ̍ ɔnɔ̄kɔ̄kū ɔ̍lɔma̍ nīi o̍ ge̍ē ka lɛlā ɔdwɔ̄bi̍ okwi̍bi̍īyē grigri ji. E̍ 

pi̍ye̍mā hī ɔ̄ nīi o̍ ge̍ē bī wɔhu̍ i̍ngɔ̍ɔ la ɔyɔ̍ɔ ohu ɛpa che ɛpa. 

6 O̍ kū la ɔcha̍ Ɔwɔ ɛcha̍, ba̍la riyī yī Ɔwɔ, ba̍la ɛbɛ nīi Ɔwɔ hɔ̄ ma̍, ba̍la āchɛ 

wa̍a̍ nīi gblāa abɔ̍ɔ la ichō ma̍. 

7 E̍ pi̍ye̍mā hī ɔ̄ nīi o̍ ge̍ē kplɛ̍wu̍ tāa āchɛ yī Ɔwɔ ē de wa̍ gwō. E̍ gba̍a de 

wɔhu̍ de ɔ̍ nīi o̍ bī wɔhu̍ yī ɔcha mɔcha wa̍a̍, ba̍la ipwɔ̍ɔma ɔha̍lɔha̍ wa̍a̍ ba̍la 
ipwɔ̍ɔcha ɔha̍lɔha̍ ba̍la ita yī āchɛ̄ɛchɛ ɔha̍lɛha̍ wa̍a̍. 

8 Āchɛ wa̍a̍ amu la ajɛ yī yɛchɛ nūma̍ nīi riyī yī wā i̍ tū la īpū yī ɔhɔ̄leyī ɔla̍ā nīi 

e̍ ta̍ gbi̍chɛ gbi̍chɛ lɔ̄lā o̍bū nīi yɛchɛ wu̍tu ni̍ ma̍, aa̍ wa̍a̍ ge̍ē ya̍ otūlichō de 
ɛbɛ̍ ɔnɔ̄kɔ̄kū ɔ̍lɔma̍. Īpū yī ɔhɔ̄leyī ɔla̍ā - iyī Ɔyɔ̍ɔ̄nyīyɛrɔ̄ nīi e̍ de ngmo̍ ya̍ 
ɔpɔ̄pā ma̍ nɛ. 

9 “Ala̍ ge̍ tū arɔ̄ ɔplɛ̍ɛ̄lā, ɔ̍lɔma̍ ala̍ ā darɔ̄ku lɛlā nūma̍ wa̍a̍ gɛ! 

10 Āchɛ nīi e̍ ge̍ē ku̍ wā pīya bāa afiyɛ yī lɛwu̍ ma̍ re̍ka āchɛ nīi e̍ ge̍ē ku̍ wā 

pīya afiyɛ yī lɛwu̍ ichɛ̄ɛhi. Āchɛ nīi ge̍ē ku̍ rikū yāā ma̍ chī ge̍ē ku̍ rikū yāā 
i̍ngɔ̍ɔ ichɛ̄ɛhi. Bū la ɛbɛ ɔla̍ā, o̍ ngma̍ nīi āchɛ yī Ɔwɔ wa̍a̍ ge̍ tū ūkpɔ̄tū 
yɛngrɔ̄ɔ brii gba̍a de ɔtū che Ɔwɔ brii.” 

11 Bɛ̍ɛ̄nɛ̄ ma̍, n gba̍a ma̍ ɛbɛ̍ ɔnɔ̄kɔ̄kū ɔha̍ nīi yɛ ē bīyɛchɛ bū la ajɛ. O̍ tū ajī 

ɛpa bāa oyo̍ōmlodo ma̍. O̍ chī ka lɛlā bāa anu̍ ɛbɛ̍ ɔla̍ā nīi re̍ka idra̍gɔn ma̍. 

12 O̍ nāa wɔhu̍ ɔnɔ̄kɔ̄kū yī ɛbɛ̍ ɔnɔ̄kɔ̄kū ɔrāarāa ɔla̍ā nīi rɛ abɔ̍ɔ ba̍la anu̍ ma̍ bī 

yɛ ē ya̍ u̍ku̍rɔ̍. O̍ ya̍ nīi yɛchɛ wa̍a̍ ba̍la ɔjāha̍ ɔjāha̍ wa̍a̍ nīi gblāa la anu̍ ma̍ ya̍ 
otūlichō de ɛbɛ̍ ɔnɔ̄kɔ̄kū ɔrāarāa ɔla̍ā nīi che ukpru ɔnɔ̄kɔ̄kū ke̍ke̍ni̍ ma̍. 

13 Ɛbɛ̍ ɔnɔ̄kɔ̄kū ɔ̍mɛpa nūma̍ yɛ̍ɛ̄lā ɔlɛbɛ̍bi̍ yɛ̄mɛ̄mɛ̄, ya̍ nīi ɔla̍ bū la ichō wā la 

ajɛ abɔ̍ɔ la eyī yī āchɛ wa̍a̍. 

14 O̍ gla̍ āchɛ yɛchɛ wa̍a̍ bū la lɛlā ɔlɛbɛ̍bi̍ ɔla̍ā wa̍a̍ nīi e̍ pi̍ye̍mā nīi o̍ ya̍ abɔ̍ɔ 

la iyɔ̄bū yī ɛbɛ̍ ɔnɔ̄kɔ̄kū ɔrāarāa ɔla̍ā ma̍. O̍ ka de āchɛ yī yɛchɛ wa̍a̍ ka ɛ̍lɛ ge̍ 
ya̍ i̍kpe̍ēkū igbla yī ɛbɛ̍ ɔnɔ̄kɔ̄kū ɔrāarāa ɔla̍ā nīi ɛ̍lɛ gɔ̄ ɔ̍lɔ yāā i̍ngɔ̍ɔ nīi ɔ̍lɔ chī 
wōwi kpɔ̍ɔ̍ ma̍, hɛ̄ɛbɛ nīi ɛ̍lɛ ge̍ ya̍ otūlichō yī ɔ̍lɔ. 

15 E̍ pi̍ye̍mā hī ɛbɛ̍ ɔnɔ̄kɔ̄kū ɔmɛpa nūma̍ nīi o̍ mu owu yī ɔhɔ̄leyī tū i̍kpe̍ēkū nīi 

- igbla yī ɛbɛ̍ ɔrāarāa ɔla̍ā ma̍, hɛ̄ɛbɛ nīi o̍ ge̍ē kɛlā, hɛ̄ɛbɛ nīi o̍ ge̍ē ngmo̍ āchɛ 
nīi i̍ chɛ̄ ya̍ otūlichō yī nū ni̍ ma̍. 

16 Āchɛ ɔnɔ̄kɔ̄kū kɛ̄ɛ āchɛ enīchi̍chɛ̍ oo, alwɔdu kɛ̄ɛ alyeklo̍ oo, afiyɛ kɛ̄ɛ 

aywɔ̍lɛ̍ oo, āchɛ̄ɛchɛ wa̍a̍ jimini, ɛbɛ̍ ɔla̍ā ku̍ wā wɔhu̍ wɔhu̍ de ina̍aba ɔha̍ ba̍ 
wā la abɔ̄ līre̍ ba̍la inēyī cha̍cha̍. 

17 Ɔ̄chɔ̄chɛ i̍ ē bī ɔjɔ̄jā ge̍ē ra̍ kɛ̄ɛ ē ra̍ ɔjɔ̄jā ɔrɔ̍ɔ̄ra̍ mɛ ni̍, ɔ̍chi̍kpa̍kpa̍ ɔlɔjā ba̍ 

ina̍aba ɔ̍lɔma̍. Riyī yī ɛbɛ̍ ɔnɔ̄kɔ̄kū ɔla̍ā, kɛ̄ɛ i̍ngɔ̍ɔ ni̍ ina̍aba nīi bū la riyī yī nū 
ɔ̍lɔma̍ ma̍ nīi āchɛ ē ba̍ a̍nɛ. 

18 O̍ ngma̍ nīi ɔ̄chɛ ē je̍ kure̍kure̍ gba̍a̍ wu̍chē yī lɛlā yī ina̍aba yī riyī yī ɛbɛ̍ 

ɔnɔ̄kɔ̄kū ɔla̍ā. Ɔ̄chɛ nīi ge̍ je̍ kure̍kure̍ gba̍a̍, o̍ ge̍ē je̍ ochi̍chi̍ yī ina̍aba yī ɛbɛ̍ 
ɔnɔ̄kɔ̄kū ɔ̍lɔma̍. Wu̍chē oji̍ nɛ, ina̍aba yī nū ɔla̍ā kwichi̍ tū riyī nīi ɔ̄chɛ̄ɛchɛ ē re̍ 

ma̍. Ina̍aba ɔla̍ā hɔ̄ ma̍ a̍nɛ: “666”. 

Ode Hi̍yɛchɛ 14 

1 N yɛ ē myɛ̍ma̍ bɛ̍ɛ̄nɛ̄ ma̍, n ma̍ Ɔyɔ̍ɔ̄nyīyɛrɔ̄ ɔla̍ā nīi yarɛ abɔ̍ɔ la Yɛwu Yī 

Isa̍yɔn. Āchɛ u̍nɔ ohu igwa̍arāata̍ ɛla̍ā nīi e̍ ta̍ riyī yī nū ba̍la iyī A̍dā yī nū che 
la inēyī yī wā wa̍a̍ ma̍ tīkpo̍ yɛ abɔ̍ɔ tāa anu̍. 

2 Bɛ̍ɛ̄nɛ̄ ma̍, n po̍ ɔkɔlɛ̄lā ɔha̍ bū abɔ̍ɔ la ichō ya̍ ojiya kpɛ̍ɛ bāa yenyi ɔnɔ̄kɔ̄kū 

ɔha̍ nīi yɛ ē ha̍ābɔ̄ bū la ichō yī achɔ̄ olichīichō ɔha̍ chīyētū gāa ajɛ hwɛɛ ma̍, 
kɛ̄ɛ bāa yakpla̍ ɔnɔ̄kɔ̄kū ɔha̍ nīi ē gbo ma̍. Ɔkɔlɛ̄lā ɔla̍ā nīi n po̍ ma̍ lɛ bāa ejē 
ɔha̍ nīi alɛ̄ngū ogwōgwō gblāa yɛ ē gwō ma̍. 

3 Āchɛ u̍nɔ ohu igwa̍arāata̍ ɛla̍ā yararɛ wa̍a̍ abɔ̍ɔ pīya iyɔ̄bū ta̍ atɛ̍ ɔla̍ā, ba̍la 

ɛjā ɔhɔ̄leyī ɛla̍ā nīi lɛ ɛnɛ ma̍ ba̍la ɛgabɔ̄ āchɛ ohu che ɛnɛ ɛla̍ā. Āchɛ u̍nɔ ohu 
igwa̍arāata̍ ɛla̍ā gwe̍ejē onīpīpɛ̄ ɔha̍ bɛ̍ɛ̄nɛ̄. Aa̍ lōri̍īwā nīi e̍ de wa̍ hīya lɛfiyɛ hī 
ajɛ yī yɛchɛ nūma̍ ma̍ je̍ ejē ɔ̍lɔma̍ a̍nɛ. 

4 Aa̍ re̍ka āchɛ nīi de iyī wā lā cha̍ri̍cha̍ri̍ i̍ chɛ̄ gbo tāa anyā ni̍ a̍nɛ. E̍ ē ku 

Ɔyɔ̍ɔ̄nyīyɛrɔ̄ ɔla̍ā gāa ɛbɛha̍ ɛbɛha̍ wa̍a̍ nīi o̍ ē yɛ ma̍. Lipu̍ yī āchɛ̄ɛchɛ wa̍a̍, 
aa̍ nīi e̍ de wa̍ hīya lɛfiyɛ ke̍e̍ a̍nɛ. Aa̍ re̍ka āchɛ ɛrāarāa nīi e̍ de wa̍ kwɔbɔ̄ de 
Ɔwɔ ba̍la Ɔyɔ̍ɔ̄nyīyɛrɔ̄ ɔla̍ā a̍nɛ. 

5 Arīmɛ̄ ɔha̍lɔha̍ i̍ bū la oko̍o yī wā je̍ ni̍. Rīnyī yī lɛlɛ̄lā i̍ hɔ̄ la ibi̍īyē yī wā ni̍. 

6 Bɛ̍ɛ̄nɛ̄ ma̍, n ma̍ ɔyɛ̍ɛ̄chɛ̄rɔ̄ yī Ɔwɔ ɔha̍ nīi o̍ yɛ ē wu ga la ichō hwɛɛ. E̍ de ɔ̍ 

tɛ̄rɔ̄ nīi o̍ ge̍ē bī Wɔ̄kā Ɔlwɔnyɛ i̍mɔ̄mɛni̍ ɔla̍ā ge̍ē koko̍o de yɛchɛ wa̍a̍. O̍ ge̍ē 
de ē koko̍o ē de ɔcha mɔcha wa̍a̍, ba̍la ipwɔ̍ɔma ɔha̍lɔha̍ wa̍a̍, ba̍la ipwɔ̍ɔcha 
ɔha̍lɔha̍ wa̍a̍, ba̍la ita āchɛ̄ɛchɛ ɔha̍lɔha̍ wa̍a̍. 

7 Ɔyɛ̍ɛ̄chɛ̄rɔ̄ yī Ɔwɔ ɔla̍ā tɔ̍ɔna gbōō bɛ̍ɛ̄nɛ̄ hīka, “Ala̍ ā tūuhwi yī Ɔwɔ! Ala̍ ā kā 

ɔ̄ ɔkɔ̄kā wu̍chē rīgā yī nū! Wu̍chē oji̍ nɛ, yɛ̄grāa de gbajɛ nīi o̍ ge̍ē hlɛ̍ɛ̄pɔ̄ yī 
āchɛ̄ɛchɛ wa̍a̍ mɛ̍. Ala̍ ā ya̍ otūlichō de ɔ̍, anu̍ nīi ya̍ ichō ba̍la ajɛ ba̍la li̍hu 
ba̍la u̍bu̍yēenyi wa̍a̍ ma̍!” 

8 Ɔyɛ̍ɛ̄chɛ̄rɔ̄ yī Ɔwɔ ɔmɛpa titi ku anu̍ ɔla̍ā la u̍tu ka bɛ̍ɛ̄nɛ̄ hīka, “Iba̍bīlɔn 

gwāajɛ mɛ̍ oo! Iba̍bīlɔn ɔla̍ā nīi lɛ bāa oke̍ke̍ni̍ ma̍ gwāajɛ ke̍e̍ mɛ̍! Anu̍ nīi ē de 
akro ɛ̍mwɔ̄ nīi - a̍hla̍ yī lɛlā u̍mūda̍rī ɔyɔ̍ɔ̄ya̍ yī nū de āchɛ, ē tu̍ wā tū nīi e̍ ē 
gwa̍ ma̍!” 

9 Ɔyɛ̍ɛ̄chɛ̄rɔ̄ yī Ɔwɔ ɔmɛta̍ gba̍a ku ɛpa ɛla̍ā la u̍tu̍tu, tɔ̍ɔna gbōō hīka, “Āchɛ 

wa̍a̍ nīi ē ya̍ otūlichō de ɛbɛ̍ ɔnɔ̄kɔ̄kū ɔla̍ā, ba̍la i̍kpe̍ēkū yī ɛbɛ̍ ɔnɔ̄kɔ̄kū ɔla̍ā 
ma̍, kɛ̄ɛ nīi ba̍ ina̍aba yī ɛbɛ̍ ɔnɔ̄kɔ̄kū ɔla̍ā la inēyī yī wā kɛ̄ɛ abɔ̄ ma̍, 

10 ɛlɛjā ge̍ē gwa̍ akro ɛ̍mwɔ̄ nīi re̍ka ɔtū ngurangura yī Ɔwɔ tū la ɔgba̍galā yī 

ɔtū ngurangura yī nū ma̍. Āchɛ wa̍a̍ nīi ge̍ē ya̍ i̍ngɔ̍ɔ ma̍, e̍ ge̍ē bī ɔla̍ ba̍la 
isɔ̍fɔ ē ya̍ wā ichi̍ gba̍a̍ la eyī yī ayɛ̍ɛ̄chɛ̄rɔ̄ ɛnɛ̄ɛhɛhi yī Ɔwɔ ba̍la Ɔyɔ̍ɔ̄nyīyɛrɔ̄ 
ɔlɔjā. 

11 Ingūɔ̄la̍ yī ɔla̍ ɔla̍ā nīi e̍ ge̍ē mi̍chi̍ lipu̍ yī nū ma̍ ge̍ē ngmli̍imū gāa ichīichō 

kpɛɛ ku yɛ̄grāa i̍mɔ̄mɛni̍. La yɛnɔ kɛ̄ɛ otu̍ oo, ɔmyɛ̍nyɛ̍ ɔha̍lɔha̍ i̍ hɔ̄ de āchɛ 
ɛla̍ā nīi ē ya̍ otūlichō de ɛbɛ̍ ɔnɔ̄kɔ̄kū ɔla̍ā, kɛ̄ɛ i̍kpe̍ēkū yī ɛbɛ̍ ɔnɔ̄kɔ̄kū ɔla̍ā, 
kɛ̄ɛ ba̍ ina̍aba yī riyī yī ɛbɛ̍ ɔnɔ̄kɔ̄kū ɔla̍ā ma̍ ni̍.” 

12 Bū la ɛbɛ ɔla̍ā, o̍ ngma̍ nīi āchɛ yī Ɔwɔ ē tū ūkpɔ̄tū yɛngrɔ̄ɔ. Āchɛ nīi ē yɛ̍ɛ̄lā 

nīi Ɔwɔ ka ɛ̍lɛ ge̍ ya̍ ma̍ nɛ, aa̍ nīi yɛ ē de iyī wā lā de Iji̍sɔ̄ɔsi yɛ̍yɛ̍ ma̍ nɛ. 

13 Bɛ̍ɛ̄nɛ̄ ma̍, n po̍ ɔkɔlɛ̄lā ɔha̍ bū abɔ̍ɔ la ichō hīka, “Ta̍ lɛlā nūma̍ tū la īpū gɛ: 

A̍hōhi ge̍ - iyī āchɛ nīi ge̍ē pīyaku̍ bū la u̍ma̍ama nūma̍ la u̍ku̍rɔ̍ yī Ādā nīi e̍ yɛ 
ē ya̍ ma̍!” Uhu Yī Ɔwɔ hīyɔkɔ ɔpɔ̄ɔpɛ̄ hīka, “O̍ ge̍ē lɛ i̍ngɔ̍ɔ ichɛ̄ɛhi! Āchɛ nūma̍ 
ge̍ē lɛ ɔmyɛ̍nyɛ̍ ɔlamu-ɔlamu ē hī u̍ku̍rɔ̍ nīi e̍ ya̍ gba̍a̍ ma̍. Wu̍chē oji̍ nɛ, 
ɛpiyabuna yī u̍ku̍rɔ̍ nīi e̍ ya̍ wa̍a̍ ma̍ ē yɛ ba̍la aa̍.” 

14 Bɛ̍ɛ̄nɛ̄ nīi n yɛ ē myɛ̍ma̍ ma̍, n ma̍ akpɔ̍ɔwɔ ɔha̍ nīi lɛ̍rɛ̍ɛ̄rɛ̍ fre̍te̍te̍. Ɔ̄chɛ ɔha̍ 

nīi hyāhɔ̄ abɔ̍ɔ la ichō yī akpɔ̍ɔwɔ ɔ̍lɔma̍ ma̍ lɛ bāa ɔyi̍ ɔngrɔ̄ɔ ma̍. O̍ kla̍ okpo 
ɔkla̍lɛhu̍ nīi e̍ ya̍ la igo̍olu igo̍olu ke̍e̍ ma̍. O̍ chī bī i̍kpa̍yā oliri̍re̍ ɔha̍ la abɔ̄. 

15 Bɛ̍ɛ̄nɛ̄ ma̍, ɔyɛ̍ɛ̄chɛ̄rɔ̄ yī Ɔwɔ ɔha̍ bīyɛchɛ bū abɔ̍ɔ la u̍nu̍ yī Ɔwɔ wā ge̍ tɔ̍ɔna 

gbōō grāa anu̍ ɔla̍ā nīi hyāhɔ̄ la ichō yī akpɔ̍ɔwɔ ɔla̍ā ma̍. O̍ da ɔ̍ hīka, “Nāa 
i̍kpa̍yā yī wɔ ɔla̍ā tābɔ̄ gɛ nīi a ā de ɛjāyɛ̄rɔ̄ kpo̍ hɛ̍; ma̍a yɛ̄grāa kpakpa de 
gbajɛ mɛ̍. Ajɛ yī yɛchɛ nūma̍ re̍ka ɛjāyɛ̄rɔ̄ a̍nɛ. O̍ de pɔ̄pīya ke̍e̍ bāa ɛjāyɛ̄rɔ̄ ma̍ 
mɛ̍.” 

16 Bɛ̍ɛ̄nɛ̄ ma̍, anu̍ ɔla̍ā nīi hyāhɔ̄ la ichō yī akpɔ̍ɔwɔ ma̍ nāa i̍kpa̍yā yī nū tābɔ̄ 

yɛ ē krāa ajɛ yī yɛchɛ bāa ɛjāyɛ̄rɔ̄ ma̍. Ɔpɔ̄ɔpɛ̄, o̍ de ajɛ yī yɛchɛ hɛ̍ wa̍a̍ bɔ̄ɔkɔ 
nīi e̍ ē hɛ̍ ɛjāyɛ̄rɔ̄ ma̍. 

17 Bɛ̍ɛ̄nɛ̄, n gba̍a ma̍ ɔyɛ̍ɛ̄chɛ̄rɔ̄ yī Ɔwɔ ɔha̍ nīi bīyɛchɛ bū la u̍nu̍ yī Ɔwɔ abɔ̍ɔ 

la ichō. Anu̍ titi bī i̍kpa̍yā oliri̍re̍ ita ɔla̍ā la abɔ̄. 

18 Ɔyɛ̍ɛ̄chɛ̄rɔ̄ yī Ɔwɔ nīi ē deyīrɛ ɔla̍ ma̍ titi bīyɛchɛ bū abɔ̍ɔ la ɛbɛ ɔyɔ̍ɔ̄pɔ̄pā 

wā. O̍ ka gbōō grāa ɔyɛ̍ɛ̄chɛ̄rɔ̄ ɔla̍ā nīi bī i̍kpa̍yā oliri̍re̍ ma̍ hīka, “Nāa i̍kpa̍yā 
yī wɔ ɔla̍ā tābɔ̄ gɛ, nīi a ā kpo̍ īkpɔ̄chi̍ ɛla̍ā ngmla̍a hī yɛrɔ̄ yī īkpɔ̄chi̍ nīi - ajɛ yī 
yɛchɛ ma̍. Wu̍chē oji̍ nɛ, e̍ de pɔ̄pīya wa̍a̍ mɛ̍.” 

19 Ɔpɔ̄ɔpɛ̄, ɔyɛ̍ɛ̄chɛ̄rɔ̄ yī Ɔwɔ ɔla̍ā nāa i̍kpa̍yā yī nū tābɔ̄ pīyeyīta̍ ajɛ yī yɛchɛ 

bɛ̍ɛ̄nɛ̄. O̍ de īkpɔ̄chi̍ ɔ̍lɔma̍ kpo̍ ngmla̍a wa̍a̍ ma̍, o̍ kpo̍ wā chīyētū la ɛbɛ ɔya̍ 
ɛ̍mwɔ̄ nīi - iyī ɔtū ngurangura yī Ɔwɔ ma̍. 

20 Ɛbɛ ɔya̍ ɛ̍mwɔ̄ ɔ̍lɔma̍ de yenyi yī īkpɔ̄chi̍ ɛla̍ā pi̍ wa̍a̍ chīyēnū gblāa ga ikō yī 

ipwo̍gra ɔla̍ā. Yeyī ke̍e̍ bīyɛchɛ bū la ɛbɛ ɔya̍ ɛ̍mwɔ̄ ɔla̍ā a̍nɛ. O̍ de ya̍ bɔ̄ɔkɔ 
nīi yenyi ē hɛ̍rɛ̍ ma̍. Ɛbɛ nīi yeyī ɔla̍ā pɛ̍ gbajɛ ma̍ la ina̍aba ohu igwo̍; o̍ chī 
ri̍īyī gbajɛ la ikpo̍ ɛrwɔ̄ ga ichō. 

Ode Hi̍yɛchɛ 15 

1 Bɛ̍ɛ̄nɛ̄ ma̍, n myɛ̍ma̍ ɔlɛbɛ̍bi̍ gba̍a̍ ɔha̍ abɔ̍ɔ la akpɔ̍ɔwɔ. Ayɛ̍ɛ̄chɛ̄rɔ̄ yī Ɔwɔ - 

arāapa bī ɔgawu arāapa ɛha̍ nīi re̍ka ogwīihi yī ɔgawu wa̍a̍ ma̍. Ogwīihi nɛ; 
wu̍chē oji̍ nɛ, aa̍ re̍ka lɛlā ɔchlɛhu̍ yī ɔtū ngurangura yī Ɔwɔ a̍nɛ. 

2 Bɛ̍ɛ̄nɛ̄ ma̍, n gba̍a ma̍ ɔjā ɔha̍ nīi lɛ bāa li̍hu nīi - inyinyɔ ke̍e̍ ti̍yabɔ̄ tū la ɔla̍ 

ma̍. N gba̍a ma̍ āchɛ nīi - yɛ̍ɛ̄ngrɔ̄ɔ de wɔhu̍ yī ɛbɛ̍ ɔnɔ̄kɔ̄kū ɔla̍ā ba̍la i̍kpe̍ēkū 
yī nū, ba̍la anu̍ nīi ri̍īyī la ina̍aba ina̍aba ma̍ kla̍ ke̍e̍ ma̍. Āchɛ ɛ̍lɛma̍ gblāa 
abɔ̍ɔ bla̍a li̍hu ɔla̍ā nīi - inyinyɔ ke̍e̍ ma̍. E̍ bī lɛ̄ngū ɛha̍ nīi Ɔwɔ de de wa̍ ma̍ 
abɔ̍ɔ la abɔ̄. 

3 E̍ yɛ ē gwe̍ejē yī Imo̍sīisi nīi - ɔ̍chɛ̍ yī Ɔwɔ ma̍ ba̍la iyī Ɔyɔ̍ɔ̄nyīyɛrɔ̄ ɔla̍ā hīka, 

“Ɔwɔ Ādādā, Ɔgɔnyɛ Ɔnɔ̄kɔ̄kū! Lɛlā nīi a ā ya̍ ma̍ lɔ̄kɔ̄kū gba̍a lɛbɛ̍bi̍ kpa̍a! 
Awɔ - Ɔchwɔ̄lɛ̍ Ɔnɔ̄kɔ̄kū de ipwɔ̍ɔcha ɔha̍lɔha̍ wa̍a̍ a̍nɛ! Ɔpɔ̄pū yī lɛlā yī wɔ lɛ 
bāa ɔkpakpa ba̍la olēchi̍ lēchi̍ ma̍! 

4 Ɔ̄nyɛ kpɛ̍ɛ i̍ ge̍ē tūuhwi yī wɔ ni̍ ma̍, Ādā? Ɔ̄nyɛ kpɛ̍ɛ ge̍ē hi̍hi̍yo̍ yī rīgā yī wɔ 

obī koko̍o ma̍? Awɔ lōru̍wɔ lɛ cha̍ri̍cha̍ri̍ a̍nɛ! Ipwɔ̍ɔcha ɔha̍lɔha̍ wa̍a̍ ge̍ē wā 
ge̍ē de lɛhu̍ gbo ajɛ la iyɔ̄bū yī wɔ! Wu̍chē oji̍ nɛ, a de lɛlā ɔlɛkpakpa ɔyɔ̍ɔ̄ya̍ yī 
wɔ hi̍yɛchɛ de wa̍ wa̍a̍ mɛ̍!” 

5 La okwi̍ihi yī ɔla̍ā, u̍nu̍ yī Ɔwɔ nīi hɔ̄ la ichō ma̍ lwāa tɔ̍ɔ̄ta̍ ba̍la a̍ywɔ̍da̍ ɔla̍ā 

nīi Ɔwɔ ē hɔ̄ ma̍. 

6 Ayɛ̍ɛ̄chɛ̄rɔ̄ yī Ɔwɔ arāapa ɛla̍ā nīi bī ɔgawu arāapa ma̍ bīyɛchɛ bū abɔ̍ɔ la 

u̍nu̍ yī Ɔwɔ ɔla̍ā. E̍ yi̍īyē la ɔ̄pa̍ ɔha̍ nīi ho̍ōhu̍ gba̍a ngma̍ cha̍ri̍cha̍ri̍ ma̍. Okri 
ɔha̍ nīi e̍ bī igo̍olu igo̍olu ke̍e̍ yu̍ugu tū ɔ̄ ma̍ nīi e̍ de ku̍ la ɔgɛgɛ a̍nɛ. 

7 Bɛ̍ɛ̄nɛ̄ ma̍, ɔha̍ lipu̍ yī ɛjā ɔhɔ̄leyī ɛla̍ā nīi lɛ ɛnɛ ma̍ gāa ge̍ nāa ɔtū 

ngurangura yī Ɔwɔ lipu̍ yī u̍kpu̍ūhā arāapa mōmu mōmu ge̍ de ayɛ̍ɛ̄chɛ̄rɔ̄ yī 
Ɔwɔ arāapa ɛla̍ā. Iyī Ɔwɔ nīi hɔ̄leyī ku yɛ̄grāa i̍mɔ̄mɛni̍ ma̍ nɛ. 

8 U̍nu̍ yī Ɔwɔ de mōmu la ingūɔ̄la̍ nīi bū la rīgā ɔnɔ̄kɔ̄kū ba̍la wɔhu̍ yī Ɔwɔ ma̍. 

Ɔ̄chɔ̄chɛ i̍ ge̍ē chɛ̄ ga u̍nu̍ yī Ɔwɔ ɔla̍ā mɛ ni̍ kpɛɛ nīi ɔgawu arāapa ɛla̍ā nīi 
ayɛ̍ɛ̄chɛ̄rɔ̄ yī Ɔwɔ arāapa bī wā ma̍ ē de ē chlɛhu̍ o̍bū. 

Ode Hi̍yɛchɛ 16 

1 Bɛ̍ɛ̄nɛ̄ ma̍, n po̍ ɔkɔlɛ̄lā ɔha̍ kpɛ̍ɛ bāa ɔfrāfrā ma̍ bū abɔ̍ɔ la u̍nu̍ yī Ɔwɔ. O̍ ka 

grāa ayɛ̍ɛ̄chɛ̄rɔ̄ yī Ɔwɔ arāapa ɛla̍ā hīka, “Ala̍ ā gāa ge̍ wa̍ābɔ̄ la ɔtū 
ngurangura yī Ɔwɔ nīi tū la u̍kpu̍ūhā arāapa ɛla̍ā ma̍ chīyēgblāa ga ajɛ yī 
yɛchɛ gɛ!” 

2 Ɔpɔ̄ɔpɛ̄, ɔyɛ̍ɛ̄chɛ̄rɔ̄ yī Ɔwɔ ɔrāarāa gāa ge̍ de iyī u̍kpu̍ūhā yī nū chīyēkla̍ ajɛ 

yī yɛchɛ wa̍a̍. Ripi̍ ɔdwɔ̄bi̍ ɔdwɔnyɛ ɔha̍ nīi ē hwōhwō gba̍a̍ ma̍ hɛ̍ āchɛ wa̍a̍ 
nīi ba̍ ina̍aba yī ɛbɛ̍ ɔnɔ̄kɔ̄kū ɔla̍ā ma̍, ba̍la āchɛ nīi ya̍ otūlichō de i̍kpe̍ēkū yī 
ɛbɛ̍ ɔnɔ̄kɔ̄kū ɔ̍lɔma̍ ma̍. 

3 Ɔyɛ̍ɛ̄chɛ̄rɔ̄ yī Ɔwɔ ɔmɛpa de iyī u̍kpu̍ūhā yī nū chīyēkla̍ la li̍hu wa̍a̍. Ɔpɔ̄ɔpɛ̄ 

yenyi de ya̍ bāa yeyī yī okū ma̍ wa̍a̍. Ɛjāha̍ ɛjāha̍ wa̍a̍ nīi hɔ̄ la yenyi ma̍ 
pīyaku̍ cha̍cha̍. 

4 Ɔyɛ̍ɛ̄chɛ̄rɔ̄ yī Ɔwɔ ɔmɛta̍ titi gāa ge̍ de iyī u̍kpu̍ūhā yī nū chīyētū ɔkpa̍ wa̍a̍ 

ba̍la u̍bu̍yēenyi wa̍a̍. Ɔpɔ̄ɔpɛ̄, yenyi ɛla̍ā wa̍a̍ de pīya yeyī cha̍cha̍. 

5 Bɛ̍ɛ̄nɛ̄ ma̍, n po̍ nīi ɔyɛ̍ɛ̄chɛ̄rɔ̄ yī Ɔwɔ nīi ē deyīrɛ yenyi wa̍a̍ ma̍ ka hīka, “Ēē, 

Ɔwɔ Ɔnɛ̄ɛhɛhi! A hɔ̄ gbi̍chɛ gbi̍chɛ; a chī hɔ̄ u̍ma̍ama! Lɛpɔ̄ ɔhɔ̍ɔ̄hɛ̍ yī wɔ 
nūma̍, a hɛ̍ kpakpa kpɛ̍ɛji! 

6 E̍ kpo̍ a̍chɛ̍ yī Ɔwɔ ba̍la āchɛ ɔkɛrɔ̄ yī nū wa̍a̍ ngmo̍. Wu̍chē ɔla̍ā, a de yeyī 

de wa̍ ka ɛ̍lɛ ge̍ gwa̍. Ɔjā nīi ngma̍ la aa̍ ke̍e̍ ma̍ nīi e̍ yɛ ē nāa a̍nɛ.” 

7 Bɛ̍ɛ̄nɛ̄ ma̍, ɔkɔlɛ̄lā ɔha̍ bū abɔ̍ɔ la ɛbɛ ɔyɔ̍ɔ̄pɔ̄pā ɔla̍ā hīka, “Ɔwɔ Ādādā, 

Ɔgɔnyɛ Ɔnɔ̄kɔ̄kū! Lɛpɔ̄ ɔhɔ̍ɔ̄hɛ̍ yī wɔ - lɛpɔ̄ ɔhɔ̍ɔ̄hɛ̍ olēchi̍ lēchi̍ ba̍la ɔlɛkpakpa 
ke̍e̍ nɛ!” 

8 Bɛ̍ɛ̄nɛ̄ ma̍, ɔyɛ̍ɛ̄chɛ̄rɔ̄ yī Ɔwɔ ɔmɛnɛ gāa ge̍ de iyī u̍kpu̍ūhā yī nū chīyēkla̍ 

yɛnɔ. Ɔpɔ̄ɔpɛ̄, e̍ ya̍ nīi ɔhɛ̍puu ɔnɔ̄kɔ̄kū yī yɛnɔ pa̍ āchɛ ɔla̍ kpɛ̍ɛ ɛbɛ̍bɛ̍ ɛbɛ̍bɛ̍. 

9 Ɔhɛ̍puu ɔnɔ̄kɔ̄kū ɔla̍ā pa̍ āchɛ i̍ngɔ̍ɔ gba̍a̍ ma̍, e̍ pra̍a Ɔwɔ ɛcha̍, anu̍ nīi bī 

wɔhu̍ yī ɔgawu ɛla̍ā wa̍a̍ ma̍. E̍ i̍ chī chɛ̄ pīyabɔ̄ta̍ hī lɛlā ɔdwɔ̄bi̍ ɔyɔ̍ɔ̄ya̍ yī wā 
chōo̍chē kā rīgā yī Ɔwɔ ɔkɔ̄kā mɛ ni̍ kpɔ̍ɔ̍. 

10 Bɛ̍ɛ̄nɛ̄ ma̍, ɔyɛ̍ɛ̄chɛ̄rɔ̄ yī Ɔwɔ nīi - ɔmɛrwɔ̄ ma̍ gāa ge̍ de ɔtū ngurangura nīi 

tū la u̍kpu̍ūhā yī nū ma̍ chīyēkla̍ atɛ̍ yī ɛbɛ̍ ɔnɔ̄kɔ̄kū ɔla̍ā. Ɛbɛ wa̍a̍ nīi ɛbɛ̍ 
ɔnɔ̄kɔ̄kū ɔla̍ā re̍ ɔchwɔ̄lɛ̍ yī nū ma̍ de dobū ke̍e̍. Āchɛ ku̍ iyī wā angūu la 
u̍blɛ̍ɛ̄nyī wu̍chē yī wɔnɔ nīi hɔ̄ de wa̍ ma̍. 

11 E̍ pra̍a Ɔwɔ la ichō ɛcha̍ wu̍chē yī wɔnɔ nīi hɔ̄ de wa̍ ba̍la ripi̍ ɔdwɔ̄bi̍ ɔla̍ā 

nīi hɛ̍ wā ma̍. E̍ i̍ chī chɛ̄ pīyabɔ̄ta̍ hī ɔpɔ̄pū yī wā nīi e̍ ē ku ma̍ ni̍ kpɔ̍ɔ̍. 

12 Bɛ̍ɛ̄nɛ̄ ma̍, ɔyɛ̍ɛ̄chɛ̄rɔ̄ yī Ɔwɔ nīi - omerīiyī ma̍ gāa ge̍ de iyī u̍kpu̍ūhā yī nū 

chīyētū ɔkpa̍ ɔnɔ̄kɔ̄kū ɔla̍ā nīi re̍ka Iyu̍frēeti ma̍. Ɔkpa̍ ɔnɔ̄kɔ̄kū ɔla̍ā de ngmo̍ 
hɔ̍ɔ̄kā hɛ̄ɛbɛ nīi ɔchwɔ̄lɛ̍ ɛla̍ā nīi bū la yɛnɔ ɔ̄chī ma̍ ge̍ē ga ɔpɛ̄. 

13 Bɛ̍ɛ̄nɛ̄ ma̍, n ma̍ uhu ɔdwɔ̄bi̍ ɛta̍. E̍ lɛ bāa ɛdu ma̍. E̍ yɛ ē bīyɛchɛ ē bū lipu̍ yī 

oko̍o yī anu̍ idra̍gɔn ɔla̍ā ba̍la anu̍ ɛbɛ̍ ɔnɔ̄kɔ̄kū ɔla̍ā ba̍la anu̍ ɔla̍ā nīi warīmɛ̄ 
ka anɔ̍lɔ ē ka ɛrɔ̄ yī Ɔwɔ ma̍. 

14 Uhu ɔdwɔ̄bi̍ ɛla̍ā, aa̍ re̍ka uhu yī yapri̍ija ɔdwɔ̄bi̍ ɛla̍ā nīi ē yɛ̍ɛ̄lā ɔlɛbɛ̍bi̍ ma̍ 

a̍nɛ. Uhu ɔdwɔ̄bi̍ ɛta̍ ɛla̍ā pīya dikpo̍ba̍ ɔchwɔ̄lɛ̍ wa̍a̍ la ajɛ yī yɛchɛ, hɛ̄ɛbɛ ge̍ē 
tu̍ wā grēeyī nīi e̍ ge̍ē kplɛ̍wu̍ i̍chi̍chɛ ɔla̍ā. I̍chi̍chɛ ɔla̍ā re̍ka Ɔ̄chī Ɔnɔ̄kɔ̄kū nīi 
Ādādā Ɔgɔnyɛ Ɔnɔ̄kɔ̄kū ge̍ wā a̍nɛ. 

15 “Ala̍ ma̍ gɛ ko̍ō! N yɛ abɔ̍ɔ yewā bɔ̄ɔkɔ nīi uwī bū ɔ̄chɛ obōbū ma̍. A̍hōhi ge̍ 

iyī ɔ̄chɛ nīi gboleyī, deyīrɛ ɛjā otūlohi̍ yī nū ma̍! Bū la ɛbɛ ɔla̍ā, o̍ i̍ ge̍ē yɛ la ohi̍ 
ɛwɛwa ē de liwēyī de iyī nū la ɔgbādu ni̍.” 

16 Uhu ɛla̍ā bī ɔchwɔ̄lɛ̍ ɛla̍ā wa̍a̍ ge̍ grēeyī abɔ̍ɔ la ɛbɛ ɔha̍ nīi re̍ka 

“Amagɛ̍dɔn” la oko̍o yī Ihi̍bru ma̍. 

17 Bɛ̍ɛ̄nɛ̄ ma̍, ɔyɛ̍ɛ̄chɛ̄rɔ̄ yī Ɔwɔ ɔmarāapa de iyī u̍kpu̍ūhā yī nū chīyētū owu yī 

yɛchɛ nūma̍. Ɔkɔlɛ̄lā ɔha̍ bū abɔ̍ɔ la atɛ̍ yī u̍nu̍ yī Ɔwɔ bāa ɔfrāfrā ma̍ hīka, “O̍ 
de chlɛhu̍ mɛ̍ oo!” 

18 Ɔpɔ̄ɔpɛ̄ ɔla̍ yī yakpla̍ kɔ̄ manyamanya, ojiya rɛ, yakpla̍ gbo ɛbɛ̍bɛ̍ ɛbɛ̍bɛ̍, ajɛ 

he̍ejē wɔhu̍ wɔhu̍ de yu̍uhuhwi. Ita yī ajɛ ohe̍ejē wɔhu̍ wɔhu̍ i̍ngɔ̍ɔ i̍ hɔ̄ la abɔ̄ 
nīi Ɔwɔ ya̍ ɔ̄chɛ̄ɛchɛ ma̍ je̍ ni̍. Onūma̍ re̍ka ɔdwɔ̄bi̍ ɔdwɔnyɛ yī wā wa̍a̍ a̍nɛ. 

19 Anu̍ ipwo̍gra oro̍ohohu ɔla̍ā ma̍, ajɛ ohe̍ejē wɔhu̍ wɔhu̍ ɔla̍ā de ɔ̍ ta̍ā gblāa 

ga ɛbɛ ɛta̍. Ipwo̍gra yī ipwɔ̍ɔcha ɔha̍lɔha̍ wa̍a̍, o̍ de ɔ̍ chāajɛ mɔri̍mɔri̍. Ɔwɔ bla 
lɛlā yī anu̍ Iba̍bīlɔn ɔla̍ā nīi - ipwo̍gra oro̍ohohu ma̍. Wu̍chē ɔla̍ā, Ɔwɔ ya̍ nīi o̍ 
gwa̍ akro ɛ̍mwɔ̄ ɔla̍ā nīi - ɔtū ngurangura oluhuhwi yī Ɔwɔ ma̍ bū la ɔgba̍galā 
yī nū. 

20 Ajɛ wa̍a̍ nīi hɔ̍ɔ̄hɛ̍ che la li̍hu ma̍ bi̍ cha̍cha̍. Yɛwu wa̍a̍ de mɛ cha̍cha̍. 

21 Lɛchɔ̄ yī yakpla̍ ɔnɔ̄kɔ̄kū ɔnɔ̄kɔ̄kū nīi lyɛnu̍ kpɛ̍ɛ gbajɛ la iki̍lōgram ohu ɛpa 

chigwo̍ ma̍ ha̍ābɔ̄ bū la ichō ge̍ dra̍ āchɛ. Āchɛ pra̍a Ɔwɔ ɛcha̍ kpɛ̍ɛ wu̍chē yī 
ɔgawu ɔla̍ā nīi - achɔ̄ yī yakpla̍ ma̍. Wu̍chē oji̍ nɛ, ɔgawu ɔla̍ā dwɔ̄bi̍ de 
yu̍uhuhwi. 

Ode Hi̍yɛchɛ 17 

1 Bɛ̍ɛ̄nɛ̄ ma̍, ɔha̍ lipu̍ yī ayɛ̍ɛ̄chɛ̄rɔ̄ yī Ɔwɔ arāapa ɔla̍ā nīi bī ɔtū ngurangura yī 

Ɔwɔ lipu̍ yī u̍kpu̍ūhā arāapa ma̍ wā dikpo̍ba̍ u ge̍ ka hīka, “Yewā nīi n ā chabɔ̄ 
hu̍ wɔ lɔkɔ nīi Ɔwɔ ge̍ē ya̍ akpara oro̍ohohu ɔla̍ā ichi̍ ma̍ gɛ! Ipwo̍gra 
oro̍ohohu ɔla̍ā nīi kū bla̍a ɔkpa̍ yɛ̄mɛ̄mɛ̄ ɛla̍ā ma̍ re̍ i̍ngɔ̍ɔ a̍nɛ. 

2 Ɔchwɔ̄lɛ̍ wa̍a̍ la ajɛ yī yɛchɛ gāa ge̍ yɛ̍ɛ̄lā ya̍chi ɔla̍ā ba̍la anu̍ akpara 

oro̍ohohu ɔ̍lɔma̍. Āchɛ yī yɛchɛ wa̍a̍ de ya̍ bāa āchɛ ɔwīyɔ̄jā bū la ɛ̍mwɔ̄ 
ɔgwɔ̍ɔ̄gwa̍ ma̍ wu̍chē yī ya̍chi yī lɛlā ɔyɔ̍ɔ̄ya̍ ba̍la akpara ɔla̍ā.” 

3 Ɔpɔ̄ɔpɛ̄, Uhu Yī Ɔwɔ kla̍ ami bri̍bri̍bri̍; ɔyɛ̍ɛ̄chɛ̄rɔ̄ yī Ɔwɔ ɔla̍ā nāa ami pīya ga 

lipu̍ a̍chi̍ chukuru ɔha̍. Bɛ̍ɛ̄nɛ̄ ma̍, n ma̍ ɔnyā ɔha̍ nīi hyāhɔ̄ abɔ̍ɔ la ichō yī ɛbɛ̍ 
ɔnɔ̄kɔ̄kū ɔnɔ̄ɔ̍ɔ̄a̍ ɔha̍. E̍ ta̍ riyī yī wɔbi̍ lɛlā che ɛbɛ̍ ɔ̍lɔma̍ miyē miyē wa̍a̍. Ɛbɛ̍ 
ɔnɔ̄kɔ̄kū ɔla̍ā tū īkplɛ̄hu̍ arāapa ba̍la ajī igwo̍. 

4 Āɛ̄jā otūlibi̍īyē nīi - ɔnɔ̄a̍ nyɔɔ ba̍la ɔnɔ̄a̍ nyɛ̍ri̍nyɛ̍ri̍ ma̍ nīi ɔnyā ɔ̍lɔma̍ tū a̍nɛ. 

Āɛ̄jā yī igo̍olu, ba̍la achɔ̄ ɔlamu ɔlamu ɛha̍ ba̍la akpānā nīi o̍ kpo̍ daba̍ wa̍a̍ 
a̍nɛ. O̍ bī ɔgba̍galā yī igo̍olu ɔha̍ la abɔ̄. Ɛjā eli̍hi̍hi̍ya̍ ba̍la a̍kpla yī ɛjā ɛha̍lɛha̍ 
nīi bū la ya̍chi yī lɛlā ɔyɔ̍ɔ̄ya̍ yī nū ɛla̍ā ma̍ mu ɔgba̍galā ɔla̍ā omōmu rɛ abɔ̍ɔ 
a̍nɛ. 

5 Abɔ̍ɔ la inēyī yī ɔnyā ɔ̍lɔma̍, e̍ ta̍ riyī ɔha̍ nīi ochi̍chi̍ yī nū trɛ̍ba ma̍ che abɔ̍ɔ 

hīka, “Iba̍bīlɔn Oro̍ohohu! Ɛ̍nɛ̍ yī akpara ba̍la lɛlā ya̍chi ɔyɔ̍ɔ̄ya̍ wa̍a̍ la yɛchɛ.” 

6 Bɛ̍ɛ̄nɛ̄ ma̍, n ma̍ hīka ɔnyā ɔ̍lɔma̍ de ya̍ bāa ɔ̄chɛ ɔwīyɔ̄jā ma̍ bū la yeyī yī 

āchɛ yī Ɔwɔ ba̍la yeyī yī itɛ̍ɛhi̍yɛ̍ ɛnɛ̄ɛhɛhi yī Iji̍sɔ̄ɔsi nīi āchɛ ɛha̍ kpo̍ wā ngmo̍ 
wu̍chē lɔkɔ nīi e̍ pɔ̍ɔkɔ yī Iji̍sɔ̄ɔsi ma̍. N ma̍ ɔnyā ɔla̍ā ma̍, o̍ de ya̍ u lɛbɛ̍bi̍ 
ɔlamu ɔlamu. 

7 Ɔyɛ̍ɛ̄chɛ̄rɔ̄ yī Ɔwɔ ɔla̍ā da u bɛ̍ɛ̄nɛ̄ hīka, “Ɔna̍ - ɔlɛ wɔ lɛbɛ̍bi̍ ma̍/? N ge̍ē 

koko̍o yī lɛlā ɔtrɛ̍ba nīi lā ku ɔnyā ɔla̍ā ba̍la ɛbɛ̍ ɔnɔ̄kɔ̄kū otū īkplɛ̄hu̍ arāapa 
ba̍la ajī igwo̍ nīi o̍ che aa̍ la anu̍ ma̍ ē de wɔ. 

8 Ɛbɛ̍ ɔnɔ̄kɔ̄kū ɔla̍ā nīi a ma̍ ma̍ hɔ̄leyī o̍bū; u̍ma̍ama, o̍ i̍ hɔ̄leyī ni̍. O̍ chī ge̍ē 

bū la ɔngɔ̄nɔ̄ngɔ̄nɔ̄ yī ayekū wā nīi e̍ ē de ɔ̍ ē chāajɛ ligbo̍ ligbo̍ we̍. Āchɛ yī 
yɛchɛ wa̍a̍ nīi riyī yī wā i̍ tū la īpū yī ɔhɔ̄leyī ɔla̍ā o̍bū nīi yɛchɛ wu̍tu ni̍ ma̍, o̍ 
ge̍ē de ē ya̍ wā lɛbɛ̍bi̍ nīi e̍ ge̍ē ma̍ ɛbɛ̍ ɔnɔ̄kɔ̄kū ɔla̍ā ma̍. Wu̍chē oji̍ nɛ, o̍ 
hɔ̄leyī o̍bū; o̍ i̍ chī hɔ̄leyī u̍ma̍ama ni̍; o̍ chī ge̍ē ku̍chē we̍. 

9 “Lɛlā nūma̍ wa̍a̍ ngma̍ nīi ɔ̄chɛ ē ji̍yɛ̄lā kure̍kure̍, po̍ ochi̍chi̍ yī lɛlā mɛ. 

Īkplɛ̄hu̍ arāapa ɛla̍ā kwichi̍ tāa u̍kpo̍chi arāapa nīi - ɛbɛ nīi ɔnyā ɔla̍ā hyāhɔ̄ 
ɔhɔ̄hɔ̄ ma̍. E̍ gba̍a kwichi̍ tāa ɔchwɔ̄lɛ̍ arāapa ɛha̍. 

10 Ɛrwɔ̄ lipu̍ yī wā gwāajɛ mɛ̍. Ɔha̍ hɔ̄ amu ē re̍ ɔchwɔ̄lɛ̍; ɔha̍ i̍ chī wā we̍ ni̍. 

Ɔla̍ā ge̍ē wā ma̍, o̍ chī ge̍ē hɔ̄ la yɛ̄grāa ɔha̍ pi̍nyɛ̍ o̍bū. 

11 Anu̍ ɛbɛ̍ ɔnɔ̄kɔ̄kū ɔla̍ā nīi hɔ̄leyī o̍bū i̍ hɔ̄ u̍ma̍ama gɛ ni̍ ma̍, anu̍ - ɔchwɔ̄lɛ̍ 

ɔmarāata̍ a̍nɛ. O̍ chī tū abɔ̍ɔ lipu̍ yī ɔchwɔ̄lɛ̍ arāapa ɛla̍ā. Anu̍ ma̍ ge̍ē de ē 
chāajɛ. 

12 “Ajī igwo̍ nīi a chī ma̍ ma̍ re̍ka ɔchwɔ̄lɛ̍ igwo̍ ɛha̍ nīi i̍ wu̍tu yī wɔhu̍ yī ɛbɛ 

obōbī we̍ ni̍ ma̍. E̍ chī yɛ abɔ̍ɔ ge̍ē nāa wɔhu̍ yī ɛbɛ obōbī bāa ɔchwɔ̄lɛ̍ ma̍ tāa 
ɛbɛ̍ ɔnɔ̄kɔ̄kū ɔla̍ā la ākārākā ūkpo̍he. 

13 Ɔchwɔ̄lɛ̍ igwo̍ nūma̍ bī ohu̍u̍ yī lɛlā ūkpo̍he ūkpo̍he. E̍ nāa wɔhu̍ yī wā ba̍la 

wɔhu̍ obī yɛ̍ɛ̄lā yī wā de anu̍ ɛbɛ̍ ɔnɔ̄kɔ̄kū ɔla̍ā mɛ̍. 

14 E̍ ge̍ē bɔ̍ɔ̄ba̍ kplɛ̍wu̍ tāa Ɔyɔ̍ɔ̄nyīyɛrɔ̄ ɔla̍ā. Ɔyɔ̍ɔ̄nyīyɛrɔ̄ ɔla̍ā ba̍la alikpɛ̍ɛ yī 

nū nīi o̍ hī wā ɛra̍, de wa̍ hōhu nīi chī de ɔtū che ɔ̍ ma̍ ge̍ē de wa̍ gwō ke̍e̍. 
Wu̍chē oji̍ nɛ, Ɔyɔ̍ɔ̄nyīyɛrɔ̄ ɔla̍ā re̍ka Ādādā yī ādā wa̍a̍ ba̍la Ɔchwɔ̄lɛ̍ yī 
ɛchwɔ̄lɛ̍ wa̍a̍ a̍nɛ.” 

15 Ɔyɛ̍ɛ̄chɛ̄rɔ̄ yī Ɔwɔ ɔla̍ā gba̍a koko̍o de u hīka, “Yenyi nīi a ma̍ nīi akpara 

ɔla̍ā hyāhɔ̄ aa̍ la anu̍ ma̍ kwichi̍ tāa ɔcha mɔcha wa̍a̍ ba̍la ipwɔ̍ɔma ɔha̍lɔha̍ 
wa̍a̍ ba̍la ipwɔ̍ɔcha wa̍a̍ ba̍la ita yī āchɛ̄ɛchɛ ɔha̍lɔha̍ wa̍a̍. 

16 Ajī igwo̍ ɛla̍ā nīi a ma̍ ma̍ ba̍la ɛbɛ̍ ɔnɔ̄kɔ̄kū ɔla̍ā, akpara ɔla̍ā ge̍ē de ē pīya 

ɔta̍anyī yī wā. E̍ ge̍ē de ɔjā mɔjā nīi akpara ɔla̍ā lɛ ma̍ nāa ē hī ɔ̄ abɔ̄. E̍ ge̍ē 
hɛ̍ ɔ̄ ohi̍ ɛwɛwa. E̍ ge̍ē de ɔ̍ ɛbɛ̍ yī ibi̍īyē re̍ cha̍cha̍ o̍bū gba̍a de ɔ̍ chāajɛ la 
ɔla̍. 

17 Wu̍chē oji̍ nɛ, Ɔwɔ de ɛri̍ya̍ ɔha̍ tū wā la ūkpɔ̄tū ya̍ nīi e̍ ē hɔ̍ɔ̄hla̍ la oge̍ ya̍ 

lɔkɔ nīi Ɔwɔ ɔlɔjā miya ma̍. Ɔla̍ā re̍ka e̍ ge̍ē ya̍ ɔgu yī lɛlā ūkpo̍he nīi aa̍ wa̍a̍ 
miya ma̍, gba̍a ē nāa wɔhu̍ ɔchwɔ̄lɛ̍ oro̍ōre̍ yī wā de ɛbɛ̍ ɔnɔ̄kɔ̄kū ɔla̍ā kpɛɛ nīi 
lɛlā yī Ɔwɔ de ē ya̍ la ɔgɔ̄grāa o̍bū. 

18 “Ɔnyā ɔla̍ā nīi a ma̍ ma̍, anu̍ - ipwo̍gra oro̍ohohu ɔla̍ā nīi bī wɔhu̍ yī ɔchwɔ̄lɛ̍ 

yī ajɛ yī yɛchɛ wa̍a̍ ma̍ a̍nɛ.” 

Ode Hi̍yɛchɛ 18 

1 La okwi̍ihi yī ɔla̍ā, n ma̍ ɔyɛ̍ɛ̄chɛ̄rɔ̄ yī Ɔwɔ ɔha̍ nīi o̍ hrāajɛ bū la ichō yɛ ē wā. 

O̍ nāa wɔhu̍ ɔnɔ̄kɔ̄kū ke̍ke̍ni̍. Ajɛ yī yɛchɛ wa̍a̍ nyā gēdēgēdē bū la oho̍ōhu̍ 
ɔlɛbɛ̍bi̍ yī ɔyɛ̍ɛ̄chɛ̄rɔ̄ yī Ɔwɔ ɔla̍ā. 

2 O̍ tɔ̍ɔna ka gbōō bɛ̍ɛ̄nɛ̄ hīka, “O̍ gwāajɛ mɛ̍ oo! Iba̍bīlɔn Oro̍ohohu ɔla̍ā 

gwāajɛ ke̍e̍ mɛ̍! O̍ de pīya ɛbɛ ɔlwɔ̄lɛ̍ yī yapri̍ija ɔdwɔ̄bi̍ ba̍la ɛbɛ ɔgāā bɛ̍bɛ̍ yī 
uhu ɔdwɔ̄bi̍ ɛha̍lɛha̍ wa̍a̍ mɛ̍! A̍gba̍ana ɛrɛ̍bi̍ ba̍la enīi ta̍ āchɛ anyī gba̍a̍ ma̍ 
gblāa abɔ̍ɔ la anu̍ a̍nɛ! 

3 Wu̍chē oji̍ nɛ, o̍ ya̍ nīi ɔcha wa̍a̍ gwa̍ akro ɛ̍mwɔ̄ yī nū ɔ̍lɔma̍, ya̍ nīi e̍ hɔ̍ɔ̄hla̍ 

la ɔya̍chi yī lɛlā ɔla̍ā ba̍la anu̍. Ɔchwɔ̄lɛ̍ yī ajɛ yī yɛchɛ wa̍a̍ gāa ge̍ ya̍chi yī lɛlā 
ɔla̍ā ba̍la anu̍. Alɔ̍hi̍ ɔnɔ̄kɔ̄kū yī ajɛ yī yɛchɛ wa̍a̍ de kpo̍ gbwɔdu wu̍chē yī 
ya̍chi yī lɛlā ɔyɔ̍ɔ̄ya̍ yī nū ɔla̍ā nīi hla̍ anu̍ la ɔyɔ̍ɔ̄ya̍ i̍ngɔ̍ɔ gba̍a̍ ma̍.” 

4 Bɛ̍ɛ̄nɛ̄ ma̍, n po̍ ɔkɔlɛ̄lā ɔha̍ bū abɔ̍ɔ la ichō hīka, “Āchɛ yī u, ala̍ ā bīyɛchɛ oo! 

Ala̍ ā bīyɛchɛ hī ipwo̍gra ɔla̍ā! Ala̍ e̍e gblāa tābɔ̄ lɛlā ɔdwɔ̄bi̍ ɔyɔ̍ɔ̄ya̍ yī wā ni̍! 
Ala̍ e̍e gblāa mi̍chi̍ nīi ge̍ē hɔ̄ de ɔ̍ ma̍ ni̍! 

5 Wu̍chē oji̍ nɛ, lɛlā ɔdwɔ̄bi̍ yī nū mwɛbɛ gba̍a̍. Ɔwɔ bla lɛlā abi̍ ɔyɔ̍ɔ̄ya̍ yī nū 

wa̍a̍ mɛ̍. 

6 Ya̍ tāa anu̍ lɔkɔ nīi anu̍ ya̍ āchɛ ma̍ gɛ! Kla̍ anu̍ ure̍ ikɛpa yī onīi anu̍ ya̍ ma̍! 

De akro nīi lwɔhu̍ ikɛpa hɛ̍ iyī nū nīi o̍ de de āchɛ ma̍ tū la ɔgba̍galā ɔla̍ā pi̍i̍ de 
ɔ̍! 

7 De ichi̍ ɔmɔ̍ɔ̄ma̍ ba̍la īlāanyī gba̍a̍ de ɔ̍ kwiko la rīgā ba̍la āɛ̄jā ɛnɛ̄ɛhɛhi ɛla̍ā 

nīi o̍ kpo̍ de iyī nū iyī nū ma̍! Wu̍chē oji̍ nɛ, o̍ ē ka ē de iyī nū myɛ̄grāa-
myɛ̄grāa hīka, anɔ̍lɔ hɔ̄ ma̍ ma̍, anɔ̍lɔ - ɔchwɔ̄lɛ̍ nɛ; anɔ̍lɔ i̍ onyōkū ni̍. Īlāanyī 
ɔha̍lɔha̍ ɔ̍lɔ i̍ ge̍ē hɔ̄ de anu̍ ge̍ē gbo̍ ni̍. 

8 Wu̍chē ɔla̍ā, ɔgawu wa̍a̍ nīi ge̍ē wā la anu̍ ma̍ ge̍ē wā la anu̍ i̍chi̍chɛ. Ɔgawu 

yī iyē oko̍ōku̍ ba̍la īlāanyī ba̍la lɛmiyɛ ɔdwɔ̄bi̍ ɔdwɔnyɛ nɛ. O̍ chī ge̍ē de ē wɔla̍ 
ē tāajɛ. Wu̍chē oji̍ nɛ, Ɔwɔ Ādādā nīi hɛ̍ ɔ̄ lɛpɔ̄ ma̍ - ɔgɔnyɛ gba̍a̍ nɛ!” 

9 Ɔchwɔ̄lɛ̍ yī ajɛ yɛchɛ wa̍a̍ nīi tābɔ̄ ya̍chi yī lɛlā ɔyɔ̍ɔ̄ya̍ ba̍la a̍hla̍ ɔdwɔ̄bi̍ ɔla̍ā 

ba̍la anu̍ ma̍ ge̍ē drɛ̄ɛgba ē gwe̍ejrīkā tū ipwo̍gra ɔla̍ā yɛ̄grāa ɔla̍ā nīi e̍ ge̍ē 
ma̍ ingūɔ̄la̍ yī ɔla̍ nīi o̍ yɛ ē wu ma̍. 

10 Wu̍chē lɔkɔ nīi e̍ yɛ ē tūuhwi yī ichi̍ yī ipwo̍gra ɔla̍ā ma̍, e̍ ge̍ē hɛ̍ rɛ abɔ̍ɔ 

hwɛɛ ē ka hīka ɔ̍lɔ ge̍, “Ɔcha̍a̍hoho̍o! Wo̍ro̍ro̍ro̍o! Iba̍bīlɔn ɔnɔ̄kɔ̄kū oro̍ohohu 
nūma̍! Re̍ka lipu̍ yī ākārākā ūkpo̍he ji nīi ɔchāajɛ yī wɔ de chlɛhu̍ i̍ngɔ̍ɔ hɔ̄ ma̍ 
a̍nɛ?” 

11 Alɔ̍hi̍ ɔnɔ̄kɔ̄kū yī ajɛ yī yɛchɛ wa̍a̍ titi ge̍ē drɛ̄ɛgba ē gwe̍ejrīkā tū ɔ̄. Wu̍chē 

oji̍ nɛ, ɔ̄chɔ̄chɛ i̍ ge̍ē ra̍ āɛ̄jā yī ɔ̍hi̍ yī wā gɛ ni̍. 

12 Ɛjā bāa igo̍olu, isi̍li̍ba, achɔ̄ ɛlamu ɛlamu ɛha̍ ba̍la akpānā, e̍ i̍ ge̍ē ra̍ tāa aa̍ 

gɛ ni̍. Ɛjā bāa ɔ̄pa̍ ābāchā ɛha̍, ba̍la ɔ̄pa̍ ɔnɔ̄a̍ nyɔɔ ɛha̍, ba̍la ɔ̄pa̍ yī ihi̍li̍ki, ba̍la 
ɔ̄pa̍ ɔnɔ̄a̍ nyɛ̍ri̍nyɛ̍ri̍ ɛha̍ ma̍, e̍ i̍ chī ge̍ē ra̍ la abɔ̄ yī wā gɛ ni̍. Ɛjā bāa ligbo̍ yī 
ɔchi̍ ɔha̍ nīi ku lɛha̍ gba̍a̍ ma̍, ba̍la āɛ̄jā wa̍a̍ nīi e̍ ya̍ bū la angūu yī inyi ma̍, 
ba̍la enīi e̍ ya̍ la ita ɔchi̍ ɔha̍ nīi lwɔ̍la̍ gba̍a̍ ma̍, ba̍la enīi e̍ ya̍ la oje ita ɔha̍ nīi 
re̍ka ibrɔ̍ɔnsi ma̍, ba̍la iyī oje ɔlamu, ba̍la iyī achɔ̄ nīi re̍ka ima̍buli ma̍, e̍ i̍ ge̍ē 
ra̍ tāa aa̍ ē gɛ ni̍. 

13 Ɛjā bāa ɔjā oni̍pī gɛnɛgɛnɛ ɔha̍ nīi re̍ka isi̍nāmɔn ma̍, ba̍la ɔchi̍ oni̍pī 

kwɛ̍kwɛ̍ ɛha̍, ba̍la ɔjā oni̍pī kwɛ̍kwɛ̍ nīi re̍ka isɛ̍ɛti ma̍ ba̍la yanɔ̄ oni̍pī kwɛ̍kwɛ̍ 
ɔha̍ nīi re̍ka ima̍a ma̍, ba̍la ɔjā oni̍pī kwɛ̍kwɛ̍ nīi re̍ka ifra̍kīsɛ̄ɛsi ma̍, e̍ i̍ ge̍ē ra̍ 
tāa aa̍ gɛ ni̍. Ɛjā bāa ɛ̍mwɔ̄ ba̍la yanɔ̄, ba̍la igu nīi re̍ka ifla̍wa ba̍la iwi̍iti ma̍, 
ba̍la egedebi̍ya̍, ba̍la anyīyɛrɔ̄, ba̍la wɔnya ba̍la wɔwu̍ ajɛ, afiyɛ wa̍a̍ ba̍la 
ɔhɔ̄leyī yī āchɛ̄ɛchɛ, e̍ i̍ ge̍ē ra̍ tāa aa̍ gɛ ni̍. 

14 Alɔ̍hi̍ ɛla̍ā wa̍a̍ da ipwo̍gra ɔla̍ā bɛ̍ɛ̄nɛ̄ hīka, “O̍ re̍ka ɛjā ɛnɛ̄ɛhɛhi ɛla̍ā wa̍a̍ nīi 

a hɔ̍ɔ̄hla̍ ge̍ē de ē lɔ̄lɛ ma̍ de chāajɛ wa̍a̍ mɛ? O̍ re̍ka wɔdu ba̍la rīgā ɔla̍ā wa̍a̍ 
mɛ cha̍cha̍ mɛ̍? Aba̍ nīi a yɛ abɔ̍ɔ ge̍ē ma̍ wā ge̍ē gbo̍ we̍ ma̍?” 

15 Alɔ̍hi̍ ɛla̍ā wa̍a̍ nīi de gbwɔdu bū la ɔ̍hi̍ ɔtɔ̍ɔ̄ta̍ la ipwo̍gra ɔla̍ā ma̍ ge̍ē hɛ̍ rɛ 

abɔ̍ɔ hwɛɛ ē drɛ̄ɛgba ē gwe̍ejrīkā. Wu̍chē oji̍ nɛ, e̍ yɛ ē tūuhwi yī ichi̍ ɔmɔ̍ɔ̄ma̍ 
nīi hɔ̄ de ɔ̍ ma̍. 

16 E̍ ge̍ē ka hīka ɔ̍lɔ ge̍, “Ɔcha̍a̍hoho̍o! Wo̍ro̍ro̍ro̍o! Ipwo̍gra oro̍ohohu nūma̍! 

Ipwo̍gra nūma̍ nīi kpo̍ ɔ̄pa̍ yī ābāchā ɛla̍ā ba̍la ɔ̄pa̍ ɔnɔ̄a̍ nyɔɔ ɛla̍ā ba̍la ɔnɔ̄a̍ 
nyɛ̍ri̍nyɛ̍ri̍ ɛla̍ā daba̍, gba̍a kpo̍ āɛ̄jā yī igo̍olu, ba̍la achɔ̄ ɔlamu ɔlamu ɛla̍ā, 
ba̍la akpānā wa̍a̍ daba̍ ma̍! 

17 Anu̍ nīi wɔdu ɔnɔ̄kɔ̄kū nūma̍ wa̍a̍ de chāajɛ i̍ngɔ̍ɔ lipu̍ yī ākārākā ūkpo̍he 

ɔbɔbɔ a̍nɛ?” Āchɛ wa̍a̍ nīi - alɛhu̍ yī ijagidō ma̍ ba̍la āchɛ nīi tū la wɔwu̍ wa̍a̍ 
ma̍ ba̍la āchɛ ɔpwɔ̍wu̍ wa̍a̍ ba̍la āchɛ nīi ē ya̍ u̍ku̍rɔ̍ yī ɔhɔ̄leyī yī wā abɔ̍ɔ la 
li̍hu ma̍ ge̍ē hɛ̍ gblāa abɔ̍ɔ hwɛɛ. 

18 E̍ ge̍ē to̍ohwe̍e wu̍chē yī ingūɔ̄la̍ yī ipwo̍gra ɔla̍ā nīi yɛ ē wɔla̍ ma̍. Ipwo̍gra 

ɔha̍lɔha̍ ɔ̍lɔ i̍ lɛ bāa ipwo̍gra oro̍ohohu nūma̍ je̍ ni̍ oo! 

19 E̍ kpo̍ ajɛ tū la lɛhu̍, to̍ohwe̍e, drɛ̄ɛgba ka ɔ̍lɔ ge̍, “Ɔcha̍a̍hoho̍o! Wo̍ro̍ro̍ro̍o! 

Ipwo̍gra ɔnɔ̄kɔ̄kū nūma̍! Ipwo̍gra nūma̍ nīi alwɔwu̍ nīi ē ga la li̍hu wa̍a̍ ma̍ de 
kpo̍ gbwɔdu bū la wɔdu yī nū ma̍! Anu̍ nīi ɔjāha̍ ɔjāha̍ yī nū ɔla̍ā wa̍a̍ de 
chāajɛ i̍ngɔ̍ɔ lipu̍ yī ākārākā ūkpo̍he ɔbɔbɔ a̍nɛ?” 

20 Alichō wa̍a̍, ala̍ ā wɔ̄wīyā wu̍chē yī ɔchāajɛ yī ipwo̍gra ɔla̍ā gɛ. Ala̍ āchɛ yī 

Ɔwɔ, ba̍la alɛrɔ̄ ba̍la āchɛ ɔkɛrɔ̄ yī Ɔwɔ mɔri̍mɔri̍, ala̍ ā wɔ̄wīyā gɛ! Wu̍chē oji̍ 
nɛ, Ɔwɔ hɛ̍ ipwo̍gra ɔla̍ā lɛpɔ̄ ɔdwɔ̄bi̍ wu̍chē yī ɔjā nīi o̍ ya̍ tāa ala̍ ma̍ mɛ̍. 

21 Bɛ̍ɛ̄nɛ̄ ma̍, ɔyɛ̍ɛ̄chɛ̄rɔ̄ yī Ɔwɔ ɔnɔ̄kɔ̄kū ɔha̍ nāa lɛchɔ̄ ɔha̍ nīi lɔ̄kū kpɛ̍ɛ bāa 

lɛchɔ̄ ɛdɛ̄ ma̍, wa̍ābɔ̄ la anu̍ ta̍tū ga li̍hu. O̍ ka bɛ̍ɛ̄nɛ̄ hīka, “I̍ngɛ̍ɛ̄nɛ̄ nīi e̍ ge̍ē 
wa̍ābɔ̄ la Iba̍bīlɔn ipwo̍gra oro̍ohohu ɔla̍ā dra̍ajɛ wɔhu̍ wɔhu̍ nīi ɔ̄chɔ̄chɛ i̍ ē ma̍ 
ɔ̄ ē gɛ ni̍ a̍nɛ. 

22 Ɔkɔ yī ejē yī alɛ̄ngū ogwōgwō ba̍la alejē ogwo̍ōgwo̍, alu̍fle ba̍la alɛjī 

ogwōgwō wa̍a̍, ɔ̄chɔ̄chɛ i̍ ge̍ē po̍ abɔ̍ɔ la awɔ ipwo̍gra ɔla̍ā gɛ ni̍. Olu̍ku̍rɔ̍ ita 
ɔha̍lɔha̍ i̍ ge̍ē hɔ̄ abɔ̍ɔ la awɔ ipwo̍gra ɔla̍ā gɛ ni̍. Ɔ̄chɔ̄chɛ i̍ ge̍ē po̍ ojiya yī 
lɛchɔ̄ ɛdɛ̄ abɔ̍ɔ la awɔ ge̍ē gbo̍ gɛ ni̍. 

23 Ɔla̍ yī otīnīkā, ɔ̄chɔ̄chɛ i̍ ge̍ē ma̍ abɔ̍ɔ la awɔ ē gɛ ni̍. Ɔ̄chɔ̄chɛ i̍ ge̍ē pɔ̍ɔkɔ 

yī angrɛ̄ba̍ ba̍la ɛba̍āngrɛ̄ba̍ abɔ̍ɔ la awɔ ipwo̍gra ɔla̍ā ge̍ē gbo̍ gɛ ni̍. Alɔ̍hi̍ nīi - 
iyī awɔ ipwo̍gra ɔla̍ā ma̍, aa̍ lwɔhu̍ gɔ̄ga wa̍a̍ lipu̍ yɛchɛ a̍nɛ. Bū la obūdeyī yī 
wɔ nīi a chī bī gla̍ āchɛ yī yɛchɛ wa̍a̍ i̍ngɔ̍ɔ a̍nɛ.” 

24 Ɔwɔ de ichi̍ de ipwo̍gra yī Iba̍bīlɔn i̍ngɔ̍ɔ wu̍chē yī ɔpīyaku̍ yī āchɛ ɔkɛrɔ̄ yī 

Ɔwɔ ba̍la āchɛ yī Ɔwɔ wa̍a̍ nīi de jī la lɛhu̍ yī ipwo̍gra ɔla̍ā ma̍. Ɔpīyaku̍ yī 
āchɛ wa̍a̍ nīi e̍ kpo̍ wā ngmo̍ amu la ajɛ yī yɛchɛ ma̍ nɛ. 

Ode Hi̍yɛchɛ 19 

1 La okwi̍ihi yī ɔla̍ā, n po̍ ojiya ɔha̍ nīi lɛ bāa ojiya yī ogrēeyī ɔnɔ̄kɔ̄kū ɔha̍ ma̍ 

abɔ̍ɔ la ichō. E̍ yɛ ē ka hīka, “Ala̍ ā kā Ɔwɔ ɔkɔ̄kā oo! Wu̍chē oji̍ nɛ, ɔhɛ̍ta̍, 
ba̍la rīgā, ba̍la wɔhu̍ wa̍a̍ - iyī Ɔwɔ nīi - Ɔwɔ yī alɔ ma̍ nɛ. 

2 Lɛpɔ̄ ɔhɔ̍ɔ̄hɛ̍ nīi o̍ hɛ̍ ma̍ - lɛlā olēchi̍ lēchi̍ ba̍la lɛlā ɔlɛkpakpa nɛ. Anu̍ akpara 

oro̍ohohu ɔla̍ā nīi yɛ ē de ajɛ yī yɛchɛ wa̍a̍ ē bīya ē bū la ya̍chi yī lɛlā ɔyɔ̍ɔ̄ya̍ yī 
nū ɔla̍ā ma̍, Ɔwɔ hɛ̍ ɔ̄ lɛpɔ̄ ɔdwɔ̄bi̍ mɛ̍. Ɔwɔ ya̍ ɔ̄ ichi̍ wu̍chē oji̍ nɛ, o̍ kpo̍ āchɛ 
nīi - āchɛ yī Ɔwɔ ma̍ ngmo̍.” 

3 E̍ gba̍a chūukwa bɛ̍ɛ̄nɛ̄ hīka, “Ala̍ ā kā Ɔwɔ ɔkɔ̄kā! Ingūɔ̄la̍ ɔla̍ā nīi bū la 

ipwo̍gra oro̍ohohu ɔla̍ā nīi yɛ ē wɔla̍ ma̍ ge̍ē ngmli̍imū kpɛɛ ē ku yɛ̄grāa 
i̍mɔ̄mɛni̍!” 

4 Bɛ̍ɛ̄nɛ̄, ɛjā ɔhɔ̄leyī ɛla̍ā nīi lɛ ɛnɛ ma̍ ba̍la ɛgabɔ̄ āchɛ ohu che ɛnɛ ɛla̍ā ngma̍ 

ta̍gbo la ajɛ, ya̍ otūlichō de Ɔwɔ nīi hyāhɔ̄ la atɛ̍ ɔla̍ā ma̍. E̍ ka hīka ɔ̍lɔ ge̍ lɛ 
i̍ngɔ̍ɔ, o̍gbo̍ ɔ̍lɔ ge̍ iyī Ɔwɔ. 

5 Bɛ̍ɛ̄nɛ̄ ma̍, ɔkɔlɛ̄lā ɔha̍ bū abɔ̍ɔ la atɛ̍ ɔla̍ā hīka, “Ala̍ wa̍a̍ nīi - a̍chɛ̍ yī Ɔwɔ 

ma̍, ba̍la āchɛ̄ɛchɛ wa̍a̍ jimini nīi tūuhwi yī nū ma̍, āchɛ ɛnɛ̄kɛ̄kū kɛ̄ɛ enīchi̍chɛ̍ 
oo, ala̍ ā kā Ɔwɔ yī alɔ ɔkɔ̄kā!” 

6 Bɛ̍ɛ̄nɛ̄ ma̍, n po̍ ɔkɔlɛ̄lā yī āchɛ nīi hīiru kpɛ̍ɛ bāa ɔgbādu ɔnɔ̄kɔ̄kū ɔha̍ kɛ̄ɛ 

bāa ojiya yī yenyi ɔnɔ̄kɔ̄kū nīi yɛ ē ha̍ābɔ̄ bū la ɛbɛ olichīichō ma̍, kɛ̄ɛ bāa ojiya 
yī yakpla̍ ɔnɔ̄kɔ̄kū nīi yɛ ē gbo ma̍. N po̍ nīi e̍ yɛ ē ka bɛ̍ɛ̄nɛ̄ hīka, “Ala̍ ā kā 
Ɔwɔ ɔkɔ̄kā! Wu̍chē oji̍ nɛ, Ādādā Nīi - Ɔwɔ yī alɔ, Ɔgɔnyɛ Ɔnɔ̄kɔ̄kū ma̍ - 
Ɔchwɔ̄lɛ̍ nɛ. 

7 Alɔ ā wɔ̄wīyā, lɛ yayaya! Alɔ ā kā Ɔwɔ ɔkɔ̄kā wu̍chē rīgā yī nū! Wu̍chē oji̍ nɛ, 

yɛ̄grāa yī ɔngrɛ̄ba̍ yī Ɔyɔ̍ɔ̄nyīyɛrɔ̄ de gbajɛ mɛ̍. Ɔngrɛ̄ba̍ yī nū ɔlɔjā ti̍bi̍īyēchɛ̄ 
wa̍a̍ mɛ̍. 

8 E̍ de ɔ̄pa̍ ābāchā ɔha̍ nīi ngmɔ̍ɔ̄ngma̍, hu̍ nya̍ri̍nya̍ri̍ ma̍ de ɔ̍ nīi o̍ ge̍ē yi̍īyē 

la anu̍ mɛ̍.” Ɔ̄pa̍ ābāchā ohu̍ nya̍ri̍nya̍ri̍ ɔla̍ā kwichi̍ tāa lɛlā ɔlɛkpakpa ɔyɔ̍ɔ̄ya̍ 
yī āchɛ yī Ɔwɔ. 

9 Bɛ̍ɛ̄nɛ̄ ma̍, ɔyɛ̍ɛ̄chɛ̄rɔ̄ ɔla̍ā ka de u hīka, “De lɛlā nūma̍ ta̍ tū la īpū gɛ: A̍hōhi 

ge̍ iyī āchɛ nīi e̍ ge̍ē hī wā ɛra̍ yī wɔga yī ɔngrɛ̄ba̍ yī Ɔyɔ̍ɔ̄nyīyɛrɔ̄ ɔla̍ā ma̍. Lɛlā 
olēchi̍ lēchi̍ yī Ɔwɔ ɔlɔjā hɔ̄ ma̍ a̍nɛ.” 

10 Bɛ̍ɛ̄nɛ̄ ma̍, n ngma̍ ta̍gbo la apli̍kpo̍ yī ɔyɛ̍ɛ̄chɛ̄rɔ̄ ɔla̍ā yɛ ge̍ē ya̍ otūlichō de 

ɔ̍. O̍ da u ɔpɔ̄ɔpɛ̄ ka amɔ̍lɔ ge̍ e̍e ya̍ i̍ngɔ̍ɔ ni̍. Anu̍ titi, anɔ̍lɔ hɔ̍chɛ̍ bāa amɔ̍lɔ 
ba̍la aɛ̍nɛ̍ yī amɔ̍lɔ ehēhī ba̍la āchɛ wa̍a̍ nīi - ɛ̍lɛ nāa lɛlā olēchi̍ lēchi̍ nīi Iji̍sɔ̄ɔsi 
ɔ̍lɔ de hi̍yɛchɛ ma̍. Ɔwɔ nīi aɛ̍lɛ ge̍ē ya̍ otūlichō de ɔ̍lɔ a̍nɛ. Lɛlā olēchi̍ lēchi̍ 
ɔla̍ā nīi Iji̍sɔ̄ɔsi de hi̍yɛchɛ ma̍, anu̍ re̍ka uhu nīi ē ya̍ nīi āchɛ ē ka ɛrɔ̄ yī Ɔwɔ 
a̍nɛ. 

11 Bɛ̍ɛ̄nɛ̄, n ma̍ nīi ichō lwāa tɔ̍ɔ̄ta̍; wɔnya ɔnɛ̄rɛ̍ ɔha̍ rɛ abɔ̍ɔ. Ɔ̄chɛ nīi che la 

ichō yī wɔnya ɔ̍lɔma̍ ma̍ re̍ka Ɔngma̍ La Ɔdɔtū Che, ba̍la Olēchi̍ Lēchi̍. O̍ ē 
hlɛ̍ɛ̄pɔ̄ yī nū kpakpa; o̍ ē chī kplɛ̍wu̍ yī nū kpakpa. 

12 Īkprī yī nū lɛ bāa u̍blɛ̍ɛ̄nyī yī ɔla̍ ma̍. O̍ kla̍ okpo ɔkla̍lɛhu̍ yɛ̄mɛ̄mɛ̄ la īkplɛ̄hu̍ 

yī nū. E̍ de riyī yī nū ɔha̍ ta̍ gblāa abɔ̍ɔ la ibi̍īyē yī nū. Ɔ̄chɔ̄chɛ i̍ chī je̍ riyī yī 
nū ɔ̍lɔma̍ ni̍, ɔ̍chi̍kpa̍kpa̍ anu̍ ɔlɔjā. 

13 Aru̍ ɔkwajɛ yī nū nīi o̍ ru abɔ̍ɔ ma̍ mi̍ya yeyī bāa ɔkplɔkplɔ ma̍. Riyī nīi e̍ ē bī 

hī ɔ̄ ɛra̍ ma̍ re̍ka “Lɛlā Yī Ɔwɔ.” 

14 Āchɛ ɔkplɛ̍wu̍ wa̍a̍ nīi gblāa la ichō ma̍ pɛ̍ wa̍a̍ ku ɔ̍ la u̍tu. Aa̍ wa̍a̍ che la 

wɔnya ɔnɛ̄rɛ̍ ɔnɛ̄rɛ̍ cha̍cha̍. Aa̍ wa̍a̍ chī yi̍īyē la ābāchā ɔnɛ̄rɛ̍ nīi ngmɔ̍ɔ̄ngma̍ 
cha̍ri̍cha̍ri̍ ma̍. 

15 Oge oliri̍re̍ ɔha̍ bīyɛchɛ bū abɔ̍ɔ lipu̍ yī oko̍o yī nū. Ɔla̍ā nīi o̍ ge̍ē bī de 

alipwɔ̍ɔcha mɔcha wa̍a̍ gwō a̍nɛ. O̍ ge̍ē bī wɔhu̍ yī ipwɔ̍ɔcha ɔha̍lɔha̍ wa̍a̍ brii 
bāa a̍bi̍ije ma̍. Anu̍ chī ge̍ē kɔ̄ ɛ̍mwɔ̄ ɔla̍ā nīi - ɔtū ngurangura yī Ɔwɔ Ɔgɔnyɛ 
ma̍ ē tū bū la ɛbɛ ɔya̍ ɛ̍mwɔ̄ ɔ̍lɔma̍ a̍nɛ. 

16 Abɔ̍ɔ la aru̍ ɔkwajɛ yī nū ɔla̍ā ba̍la ichō yī ikpo̍ yī nū, e̍ ta̍ riyī ɔha̍ gblāa la 

anu̍ hīka, “Ɔchwɔ̄lɛ̍ Yī Ɛchwɔ̄lɛ̍ Wa̍a̍,” ba̍la “Ādādā Yī Ādādā Wa̍a̍.” 

17 Bɛ̍ɛ̄nɛ̄ ma̍, n wā ge̍ ma̍ ɔyɛ̍ɛ̄chɛ̄rɔ̄ yī Ɔwɔ ɔha̍ nīi yarɛ abɔ̍ɔ la ichō yī yɛnɔ. O̍ 

tɔ̍ɔna gbōō grāa a̍gba̍ana wa̍a̍ nīi yɛ ē wu ē ga la ichō ma̍ hīka, “Ala̍ ā tu̍ wā 
ge̍ grēeyī la wɔga ɔnɔ̄kɔ̄kū yī Ɔwɔ gɛ oo! 

18 Ala̍ ā wā ge̍ re̍ ɛbɛ̍ yī āchɛ nīi - ɛchwɔ̄lɛ̍ ma̍, ba̍la alɛhu̍ yī icho̍ojiya ba̍la 

āchɛ ɔkplɛ̍wu̍ yī wā gɛ. Ala̍ ā wā ge̍ re̍ ɛbɛ̍ yī wɔnya ɛla̍ā ba̍la āchɛ nīi che la 
aa̍ ma̍, ba̍la ɛbɛ̍ yī āchɛ̄ɛchɛ wa̍a̍ jimini. E̍ ge̍ - afiyɛ oo, aywɔ̍lɛ̍ oo, āchɛ 
ɛnɛ̄kɛ̄kū kɛ̄ɛ enīchi̍chɛ̍ oo, ala̍ ā wā re̍.” 

19 Bɛ̍ɛ̄nɛ̄ ma̍, n ma̍ nīi anu̍ ɛbɛ̍ ɔnɔ̄kɔ̄kū ɔla̍ā ba̍la ɔchwɔ̄lɛ̍ wa̍a̍ la ajɛ yī yɛchɛ 

ba̍la āchɛ ɔkplɛ̍wu̍ yī wā wa̍a̍ gāa ge̍ grēeyī hɛ̄ɛbɛ ge̍ē kplɛ̍wu̍ tāa ɔ̄chɛ ɔla̍ā nīi 
che wɔnya ɔnɛ̄rɛ̍ ma̍ ba̍la āchɛ ɛkplɛ̍wu̍ yī nū. 

20 Ɛbɛ̍ ɔnɔ̄kɔ̄kū ɔla̍ā ma̍, e̍ de ɔ̍ ku̍ bāa ɔfiyɛ yī lɛwu̍ ma̍, ba̍la anu̍ ɔla̍ā nīi ē 

warīmɛ̄ ka anɔ̍lɔ ē ka ɛrɔ̄ yī Ɔwɔ nīi yɛ̍ɛ̄lā ɔlɛbɛ̍bi̍ yɛ̄mɛ̄mɛ̄ abɔ̍ɔ la iyɔ̄bū yī nū 
ma̍. Bū la lɛlā ɔlɛbɛ̍bi̍ ɛla̍ā nīi o̍ ya̍ ma̍ nīi o̍ bī gla̍ āchɛ wa̍a̍ nīi ba̍ ina̍aba yī 
ɛbɛ̍ ɔnɔ̄kɔ̄kū ɔla̍ā ba̍la enīi ya̍ otūlichō de i̍kpe̍ēkū yī ɛbɛ̍ ɔnɔ̄kɔ̄kū ɔla̍ā ma̍ a̍nɛ. 
Ɛbɛ̍ ɔnɔ̄kɔ̄kū ɔla̍ā ba̍la anu̍ ɔla̍ā nīi ē warīmɛ̄ ka anɔ̍lɔ ē ka ɛrɔ̄ yī Ɔwɔ ma̍, e̍ ku̍ 
wā la eyī la eyī ta̍tū lipu̍ yī ɔla̍ ɔnɔ̄kɔ̄kū ke̍ke̍ni̍ nīi isɔ̍fɔ yɛ ē chɔ̄chɛ̄ la anu̍ ma̍. 

21 Āchɛ ɛkplɛ̍wu̍ yī wā wa̍a̍, e̍ kpo̍ wā ngmo̍ la yāā oliri̍re̍ ɔla̍ā nīi bīyɛchɛ bū la 

oko̍o yī ɔ̄chɛ nīi che wɔnya ɔnɛ̄rɛ̍ ma̍. A̍gba̍ana ɛla̍ā re̍ ɛbɛ̍ yī wā lɔkɔkɔ nīi e̍ re̍ 
ba̍ mɛ ma̍. 

Ode Hi̍yɛchɛ 20 

1 Bɛ̍ɛ̄nɛ̄, n ma̍ ɔyɛ̍ɛ̄chɛ̄rɔ̄ yī Ɔwɔ ɔha̍ nīi bū abɔ̍ɔ la ichō yeēwā. O̍ bī 

oyi̍īgbɔ̄gɔ̄rɔ̄ yī ɔngɔ̄nɔ̄ngɔ̄nɔ̄ yī ayekū abɔ̍ɔ la abɔ̄ ba̍la agba̍ ɔnɔ̄kɔ̄kū ɔha̍. 

2 O̍ ku̍ anu̍ idra̍gɔn ɔla̍ā, ɔnyāku̍ yɛgwā ɔla̍ā nīi re̍ka Ɔngūwɛ̄gā kɛ̄ɛ Isa̍tan ma̍, 

de agba̍ tū ɔ̄ kpɛɛ gbo̍ lɛ̍yi̍ u̍nɔ ɛpa che ohu igwo̍. 

3 Bɛ̍ɛ̄nɛ̄ ma̍, ɔyɛ̍ɛ̄chɛ̄rɔ̄ ɔla̍ā nāa anu̍ ta̍ tū ga ɔngɔ̄nɔ̄ngɔ̄nɔ̄ yī ayekū ɔ̍lɔma̍. O̍ 

de igbɔ̄gɔ̄rɔ̄ tū ɔ̄ de ɔ̍ hukɔ̄ hɛ̄ɛbɛ nīi o̍ i̍ ē gla̍ alipwɔ̍ɔcha ɛla̍ā wa̍a̍ ē mɛ ē gɛ 
ni̍, kpɛɛ ku lɛ̍yi̍ u̍nɔ ɛpa che ohu igwo̍ ɛla̍ā. Yɛ̄grāa ɔ̍lɔma̍ ge̍ ga mɛ̍, e̍ ge̍ē wī 
agba̍ hī ɔ̄ yɛ̄grāa ɔha̍ pi̍nyɛ̍ o̍bū. 

4 Bɛ̍ɛ̄nɛ̄ ma̍, n ma̍ ɔchi̍īkpā ɛha̍ nīi āchɛ ɛha̍ hyāhɔ̄ abɔ̍ɔ la aa̍. E̍ de wɔhu̍ de 

āchɛ ɛ̍lɛma̍ nīi e̍ ge̍ē hlɛ̍ɛ̄pɔ̄. N gba̍a ma̍ uhu yī āchɛ ɛla̍ā nīi e̍ kpo̍ wā ngmo̍ 
wu̍chē lɔkɔ nīi e̍ koko̍o yī lɛlā yī Ɔwɔ ba̍la lɛlā olēchi̍ ɔla̍ā nīi Iji̍sɔ̄ɔsi de hi̍yɛchɛ 
ma̍. Aa̍ ma̍ i̍ ya̍ otūlichō de ɛbɛ̍ ɔnɔ̄kɔ̄kū ɔla̍ā kɛ̄ɛ i̍kpe̍ēkū yī nū ni̍. Aa̍ ma̍ i̍ ba̍ 
ina̍aba yī ɛbɛ̍ ɔnɔ̄kɔ̄kū ɔla̍ā la inēyī kɛ̄ɛ abɔ̄ yī wā ni̍. E̍ hye̍ēyī wā la ɔhɔ̄leyī ge̍ 
re̍ ɔchwɔ̄lɛ̍ ba̍la Ikra̍yisi lipu̍ yī lɛ̍yi̍ u̍nɔ ɛpa che ohu igwo̍. 

5 Okū ehēhī ma̍ i̍ ge̍ē hye̍ēyī ni̍ kpɛɛ nīi lɛ̍yi̍ u̍nɔ ɛpa che ohu igwo̍ ɔla̍ā ga 

o̍bū. Onūma̍ re̍ka ohye̍ēyī la okū ɔrāarāa a̍nɛ. 

6 A̍hōhi ba̍la ɔpiyɛ ɔnɔ̄kɔ̄kū ge̍ iyī āchɛ nīi ge̍ē tū lipu̍ yī āchɛ nīi hye̍ēyī la okū 

la ɔrāarāa nūma̍ ma̍! Ɔpīyaku̍ o̍mgbo̍mɛpa i̍ ge̍ē ya̍ wā ɔjɔ̄jā mɛ ē gɛ ni̍. E̍ ge̍ē 
de ē pīya aligbe yī Ɔwɔ ba̍la iyī Ikra̍yisi. E̍ chī ge̍ē re̍ ɔchwɔ̄lɛ̍ ba̍la anu̍ lipu̍ yī 
lɛ̍yi̍ u̍nɔ ɛpa che ohu igwo̍ ɔla̍ā. 

7 Lɛ̍yi̍ u̍nɔ ɛpa che ohu igwo̍ ɔla̍ā ge̍ ga ma̍, e̍ ge̍ē wī orī hī Isa̍tan la igbakɔbɔ 

nīi o̍ tū ma̍. 

8 Bɛ̍ɛ̄nɛ̄ ma̍, o̍ ge̍ē gāa ge̍ē gla̍ alipwɔ̍ɔcha mɔcha wa̍a̍ nīi hɔ̄ la ɛbɛha̍ ɛbɛha̍ 

wa̍a̍ nīi kwichi̍ tāa Igɔ̍ɔgi ba̍la Imegɔ̍ɔgi ma̍. Isa̍tan ge̍ē tu̍ wā wa̍a̍ grēeyī 
hɛ̄ɛbɛ ge̍ē kplɛ̍wu̍. E̍ ge̍ē lyɛ̄mɛ̄ kpɛ̍ɛ bāa wɔjɛ nīi gblāa la oko̍o yī li̍hu ma̍. 

9 E̍ ge̍ē wī kla̍ la ajɛ yī yɛchɛ wa̍a̍, ē ta̍kaka ē tū ɛbɛ nīi āchɛ yī Ɔwɔ gblāa ma̍ 

ba̍la ipwo̍gra nīi hi Ɔwɔ ɔtū ma̍. Ɔla̍ ɔha̍ chī ge̍ē bū abɔ̍ɔ la ichō ge̍ē de wa̍ ē 
chāajɛ cha̍cha̍. 

10 Anu̍ Ɔngūwɛ̄gā ɔla̍ā nīi gla̍ āā ma̍, e̍ ku̍ ɔ̄ ta̍tū la li̍hu yī ɔla̍ ɔnɔ̄kɔ̄kū ba̍la 

isɔ̍fɔ. Abɔ̍ɔ nīi e̍ ku̍ anu̍ ɛbɛ̍ ɔnɔ̄kɔ̄kū ɔla̍ā ba̍la anu̍ ɔla̍ā nīi ē warīmɛ̄ ka anɔ̍lɔ ē 
ka ɛrɔ̄ yī Ɔwɔ ma̍ tū o̍bo̍bū a̍nɛ. Akanya ɔdwɔ̄bi̍ ɔdwɔnyɛ ge̍ē ya̍ wā abɔ̍ɔ 
myɛ̄grāa-myɛ̄grāa i̍ngɔ̍ɔ kpɛɛ ku yɛ̄grāa i̍mɔ̄mɛni̍. 

11 Bɛ̍ɛ̄nɛ̄ ma̍, n ma̍ atɛ̍ ɔnɔ̄kɔ̄kū ɔha̍ nīi lɛ̍rɛ̍ɛ̄rɛ̍ nīi ɔ̄chɛ ɔha̍ hyāhɔ̄ abɔ̍ɔ la anu̍. 

Ajɛ yī yɛchɛ wa̍a̍ ba̍la ichō de gwɛ̍ɛnya hī iyɔ̄bū yī nū nīi ɔ̄chɔ̄chɛ i̍ ma̍ wā gɛ 
ni̍. 

12 Bɛ̍ɛ̄nɛ̄ ma̍, n wā ge̍ ma̍ okū ɛnɛ̄kɛ̄kū ba̍la enīchi̍chɛ̍ wa̍a̍ nīi gblāa abɔ̍ɔ la 

iyɔ̄bū yī atɛ̍ ɔla̍ā. Īpū yɛ̄mɛ̄mɛ̄ lwāa tɔ̍ɔ̄ta̍ abɔ̍ɔ. Bɛ̍ɛ̄nɛ̄ ma̍ e̍ wā ge̍ lwāa īpū 
ɔha̍. Ɔla̍ā - īpū yī ɔhɔ̄leyī a̍nɛ. Okū ɛla̍ā wa̍a̍, e̍ yɛ ē hlɛ̍ɛ̄pɔ̄ yī wā gala ɔgɔgu 
lɔkɔ nīi ɔnyɔnyɛ yɛ̍ɛ̄lā nīi e̍ ta̍ tū abɔ̍ɔ la īpū ɛla̍ā ma̍. 

13 Bɛ̍ɛ̄nɛ̄ ma̍, li̍hu wā ge̍ tu̍labɔ̄ hī okū wa̍a̍ nīi bī la abɔ̄ yī wā ma̍. Rikū 

ɔngmɔ̍ɔchɛ ba̍la ayekū titi wā ge̍ tu̍labɔ̄ hī okū wa̍a̍ nīi bī la abɔ̄ yī wā ma̍. Aa̍ 
wa̍a̍, e̍ hlɛ̍ɛ̄pɔ̄ yī wā gala ɔgɔgu yī lɛlā nīi e̍ ya̍ ma̍. 

14 Bɛ̍ɛ̄nɛ̄ ma̍, e̍ wa̍ābɔ̄ la rikū ɔngmɔ̍ɔchɛ ba̍la ayekū ta̍tū ga li̍hu yī ɔla̍ ɔnɔ̄kɔ̄kū 

ɔ̍lɔma̍. Li̍hu yī ɔla̍ ɔnɔ̄kɔ̄kū ɔla̍ā, anu̍ re̍ka ɔpīyaku̍ o̍mgbo̍mɛpa a̍nɛ. 

15 Ɔ̄chɛ mɔ̄chɛ nīi riyī yī nū i̍ tū abɔ̍ɔ la īpū yī ɔhɔ̄leyī ɔla̍ā ni̍, e̍ ge̍ē wa̍ābɔ̄ la 

ɔlɔjā ta̍tū la li̍hu yī ɔla̍ ɔnɔ̄kɔ̄kū ɔ̍lɔma̍. 

Ode Hi̍yɛchɛ 21 

1 Bɛ̍ɛ̄nɛ̄ ma̍, n ma̍ ichō onīpīpɛ̄ ba̍la ajɛ onīpīpɛ̄ ɔha̍. Ichō ba̍la ajɛ nīi hɔ̄ o̍bū 

ma̍ i̍ hɔ̄ gɛ ni̍. Li̍hu wa̍a̍ nīi hɔ̄ o̍bū ma̍ i̍ hɔ̄ gɛ ni̍. 

2 Bɛ̍ɛ̄nɛ̄ ma̍, n ma̍ Ipwo̍gra Ɔnɛ̄ɛhɛhi ɔla̍ā nīi - Ijɛru̍sālɛm onīpīpɛ̄ ma̍ nīi o̍ bū la 

ichō yeēwā bū la abɔ̄ yī Ɔwɔ. Ɔwɔ de ɔ̍ yɔ̍ɔ̄ya̍ lɔ̄lā ke̍e̍ bāa ɔngrɛ̄ba̍ nīi yi̍īyē yɛ 
grāa ɔbu̍ūnū ma̍. 

3 Bɛ̍ɛ̄nɛ̄ ma̍, n wā ge̍ po̍ ɔkɔlɛ̄lā ɔha̍ nīi tɔ̍ɔna bū abɔ̍ɔ la atɛ̍ ɔla̍ā hīka, “Wɔlɛ̍ yī 

Ɔwɔ hɔ̄ lipu̍ yī āchɛ̄ɛchɛ bɛ̍ɛ̄nɛ̄. Ɔwɔ ɔlɔjā ge̍ē hɔ̄ ba̍la aa̍ bɛ̍ɛ̄nɛ̄. E̍ ge̍ē de ē 
pīya āchɛ yī nū. Ɔwɔ ɔlɔjā ge̍ē hɔ̄ ba̍la aa̍ a̍nɛ. O̍ ge̍ē re̍ka Ɔwɔ yī wā. 

4 O̍ ge̍ē ngū yeje ē hī wā eyī. Ɔpīyaku̍ ɔha̍lɔha̍ i̍ ge̍ē hɔ̄ de wa̍ gɛ ni̍. Īlāanyī 

kɛ̄ɛ lɛgba kɛ̄ɛ lɛlā ohwōhwō ɔha̍lɔha̍ i̍ ge̍ē hɔ̄ gɛ ni̍. Ɛjā ɔnɛ̄chɛ̄ ɛla̍ā wa̍a̍ mɛ 
mɛ̍.” 

5 Bɛ̍ɛ̄nɛ̄ ma̍, Ādā nīi hyāhɔ̄ abɔ̍ɔ la atɛ̍ ɔla̍ā ma̍ ka hīka, anɔ̍lɔ ge̍ē gbla̍a ɔjāha̍ 

ɔjāha̍ wa̍a̍ ē ya̍ īpīpɛ̄ bɛ̍ɛ̄nɛ̄. O̍ gba̍a ka hīka amɔ̍lɔ ge̍ ta̍ lɛlā nūma̍ tū la īpū; 
wu̍chē oji̍ nɛ, lɛlā nūma̍ ɔ̍lɔ - ichɛ̄ɛhi nɛ; āchɛ ɛ̍lɛ ge̍ de ɔtū che ɔ̍lɔ. 

6 O̍ gba̍a ka bɛ̍ɛ̄nɛ̄ hīka, “N de ɔ̍ ya̍ la ɔgɔ̄grāa mɛ̍. Ami re̍ka A̍lfa ba̍la O̍mēga, 

Ɔyɔbū ba̍la Ogwīihi a̍nɛ. Ɔ̄chɛ nīi ge̍ ku̍ odīyenyi, n ge̍ē de yenyi ɔgwɔ̍ɔ̄gwa̍ 
kɔ̄kɔ̄ de ɔlɔjā. Yenyi ɔla̍ā ge̍ē bū la ribu̍ yī yenyi nīi ē de ɔhɔ̄leyī de ɔ̄chɛ ma̍. 

7 Ɔ̄chɛ mɔ̄chɛ nīi ge̍ yɛ̍ɛ̄ngrɔ̄ɔ mɛ mɛ̍ ge̍ē nāa lɛlā nūma̍ bū la abɔ̄ yī u: N ge̍ē 

re̍ka Ɔwɔ yī u; anu̍ chī ge̍ē re̍ka ɔyi̍ yī u. 

8 Aluhwi, ba̍la alɔwɛ, ba̍la anāngrɔ̄ɔ ɛla̍ angrɔ̄ɔ ba̍la anyānyā nīi ē la̍ anyā ma̍, 

ba̍la āchɛ ɔngma̍achɛ, ba̍la alya̍chi yī lɛlā ɔyɔ̍ɔ̄ya̍, ba̍la alobūdeyī ɔyɔ̍ɔ̄ya̍, ba̍la 
āchɛ ɔya̍ otūlichō yī ɛchi̍yɛka, ba̍la alarīmɛ̄ wa̍a̍, ɛbɛ yī wā re̍ka li̍hu ɔla̍ā nīi ɔla̍ 
ba̍la isɔ̍fɔ yɛ ē chɔ̄chɛ̄ rururu ma̍. Ɔla̍ā re̍ka ɔpīyaku̍ o̍mgbo̍mɛpa a̍nɛ.” 

9 Ūkpo̍he lipu̍ yī ayɛ̍ɛ̄chɛ̄rɔ̄ yī Ɔwɔ arāapa ɛla̍ā nīi bī u̍kpu̍ūhā arāapa mōmu la 

ɔgawu arāapa ɛla̍ā nīi gwīihi ma̍ wā dikpo̍ba̍ u bɛ̍ɛ̄nɛ̄. O̍ da u ka amɔ̍lɔ ge̍ 
yewā hɛ̄ɛbɛ nīi anɔ̍lɔ ge̍ chabɔ̄ yī Ɔngrɛ̄ba̍ nīi - ɔ̍lɔ ɔnyā yī Ɔyɔ̍ɔ̄nyīyɛrɔ̄ ɔla̍ā 
ma̍ hu̍ amɔ̍lɔ gɛ. 

10 Ɔpɔ̄ɔpɛ̄, Uhu Yī Ɔwɔ kla̍ ami i̍ngɔ̍ɔ bri̍bri̍bri̍; ɔyɛ̍ɛ̄chɛ̄rɔ̄ yī Ɔwɔ ɔla̍ā nāa ami 

ge̍ che la ichō yī yɛwu ɔnɔ̄kɔ̄kū ɔha̍ ge̍ chabɔ̄ yī Ijɛru̍sālɛm, Ipwo̍gra Ɔnɛ̄ɛhɛhi 
ɔla̍ā hu̍ u. Ɔwɔ de tɛ̄rɔ̄ bū abɔ̍ɔ la ichō yeēwā la ajɛ. 

11 O̍ ho̍ōhu̍ kpɛ̍ɛ bāa achɔ̄ ɔlamu ɔlamu ɔha̍ ma̍, bāa onīi re̍ka ija̍si̍pa nīi lɛ 

chra̍da̍da̍ bāa ikri̍si̍ta ma̍. 

12 Ɔga̍ha̍ ɔta̍kakatū ipwo̍gra ɔla̍ā la ichō kpɛ̍ɛji; o̍ tū oko̍no̍grīgba igwo̍lɛpa. 

Ayɛ̍ɛ̄chɛ̄rɔ̄ yī Ɔwɔ lɛ igwo̍lɛpa nīi ē gbō oko̍no̍grīgba ɛla̍ā ma̍. Abɔ̍ɔ la 
oko̍no̍grīgba ɛla̍ā, e̍ ta̍ riyī yī ipwɔ̍ɔma igwo̍lɛpa yī Ali̍sɛ̄rɛli che la aa̍. 

13 Oko̍no̍grīgba ɛtɛ̍ta̍ hɔ̄ la wāā ūkpo̍he a̍nɛ: ɛta̍ hɔ̄ la wāā yī yɛnɔ ɔ̄chī, ɛta̍ hɔ̄ 

la wāā yī yɛnɔ ɔ̄nɛ̄, ɛta̍ hɔ̄ la wāā yī ihi̍yajɛ, ɛta̍ hɔ̄ la wāā yī ichō. 

14 Ɔga̍ha̍ yī ipwo̍gra ɔla̍ā, e̍ gwo̍ ɔ̄ che la ichō yī achɔ̄ igwo̍lɛpa. Abɔ̍ɔ la achɔ̄ 

ɛla̍ā nīi e̍ ta̍ riyī yī āchɛ igwo̍lɛpa nīi - alɛrɔ̄ yī Ɔyɔ̍ɔ̄nyīyɛrɔ̄ ɔla̍ā ma̍ che a̍nɛ. 

15 Ɔyɛ̍ɛ̄chɛ̄rɔ̄ yī Ɔwɔ ɔla̍ā nīi ka lɛlā tāa ami ma̍ bī u̍kpɔ̍chi̍ obī miya ɛbɛ abɔ̍ɔ. 

U̍kpɔ̍chi̍ ɔ̍lɔma̍, e̍ ya̍ la igo̍olu igo̍olu ke̍e̍. O̍ bī ge̍ē miya līkpō yī ipwo̍gra ɔlɔjā 
wa̍a̍ ba̍la oko̍no̍grīgba yī nū ba̍la ɔga̍ha̍ yī nū. 

16 Ipwo̍gra ɔ̍lɔma̍ jɔ̄ɔ̄jɛ̄ lɛ ɛ̍ngɔ̍ ɔha̍lɔha̍ wa̍a̍. Lɔkɔ nīi ɔgwɔ̄gwā yī nū lɛ ma̍ 

i̍ngi̍ngɔ̍ɔ nīi wāa̍ yī nū lɛ a̍nɛ. Ɔyɛ̍ɛ̄chɛ̄rɔ̄ yī Ɔwɔ ɔla̍ā bī u̍kpɔ̍chi̍ obī miya ɛbɛ 
ɔ̍lɔma̍ miya līkpō yī ipwo̍gra ɔla̍ā: Ɔgwɔ̄gwā yī nū lɛ ina̍aba u̍nɔ ɛta̍ che ohu 
igwɛ̍ɛrwɔ̄. Wāa̍ yī nū lɛ i̍ngi̍ngɔ̍ɔ; ɔjɔ̄jɛ̄ yī nū chī lɛ i̍ngi̍ngɔ̍ɔ. 

17 Ɔyɛ̍ɛ̄chɛ̄rɔ̄ yī Ɔwɔ ɔla̍ā gba̍a miya līkpō yī ɔga̍ha̍ nīi ta̍kakatū ipwo̍gra ɔla̍ā 

ma̍. O̍ lɛ ikpo̍ ohu igwo̍ che ikpo̍ igwe̍erīiyī la ɔjɔ̄jɛ̄ ga ichō, gala ɔgɔgu yī ita yī 
ɔjā obī miya ɛbɛ nīi o̍ bī yɛ ē miya ma̍. 

18 Ɔga̍ha̍ yī nū, e̍ ma la achɔ̄ nīi re̍ka ija̍si̍pa ma̍. Ipwo̍gra ɔlɔjā ɔlɔjā, e̍ gwo̍ ɔ̄ 

la igo̍olu igo̍olu, lɛ chra̍da̍da̍ kpɛ̍ɛ bāa inyɔ ma̍. 

19 Achɔ̄ nīi e̍ de wu̍tu yī ɔga̍ha̍ yī ipwo̍gra ɔla̍ā ma̍, e̍ yu̍ugu tū wā la achɔ̄ 

ɔlamu ɔlamu ita ɔha̍lɔha̍ wa̍a̍. Lipu̍ yī achɔ̄ ɔlamu ɔlamu ɛla̍ā nīi e̍ bī wu̍tu yī 
nū ma̍, ɔrāarāa re̍ka Ija̍si̍pa, ɔmɛpa re̍ka Isafa̍ya; ɔmɛta̍ re̍ka a̍gēeti, ɔmɛnɛ 
re̍ka ɛ̍mɛ̄rāadi, 

20 Ɔmɛrwɔ̄ re̍ka ɔ̍nīisi, omerīiyī re̍ka ikane̍liya, ɔmarāapa re̍ka ikwa̍asi oligigɔ, 

ɔmarāata̍ re̍ka ibe̍rīili, ɔmarāanɛ re̍ka ito̍pāasi, omigwo̍ re̍ka ikalisɛ̍dɔ̄ni, 
omigwo̍lo̍he re̍ka itɔ̍kwɔ̄ɔsi, omigwo̍lɛpa re̍ka a̍mɛ̄tīisi. 

21 Oko̍no̍grīgba igwo̍lɛpa ɛla̍ā, e̍ ya̍ la akpānā akpānā ke̍e̍. Akpānā ūkpo̍he 

ūkpo̍he nīi e̍ bī ya̍ oko̍no̍grīgba ɔnyɔnyɛ ɔnyɔnyɛ a̍nɛ. Ogblo̍lo̍ yī ipwo̍gra ɔla̍ā 
- igo̍olu igo̍olu ke̍e̍ nɛ. Ɔ̄chɛ ē myɛ̍ma̍ gala anu̍ bāa inyɔ ma̍. 

22 N i̍ ma̍ u̍nu̍ yī Ɔwɔ abɔ̍ɔ la ipwo̍gra nūma̍ ni̍. Wu̍chē oji̍ nɛ, Ɔwɔ ɔlɔjā nīi - 

Ādādā, Ɔgɔnyɛ Ɔnɔ̄kɔ̄kū ma̍ ba̍la Ɔyɔ̍ɔ̄nyīyɛrɔ̄ ɔla̍ā re̍ka u̍nu̍ yī Ɔwɔ abɔ̍ɔ a̍nɛ. 

23 Yɛnɔ kɛ̄ɛ ɔwīyā i̍ gba̍a ge̍ē fi̍yajɛ abɔ̍ɔ la ipwo̍gra ɔla̍ā gɛ ni̍. Wu̍chē oji̍ nɛ, 

oho̍ōhu̍ nīi Ɔwɔ ho̍ōhu̍ ma̍ ē fi̍yajɛ abɔ̍ɔ la anu̍ a̍nɛ. Ɔyɔ̍ɔ̄nyīyɛrɔ̄ ɔla̍ā chī re̍ka 
otīnīkā yī abɔ̍ɔ a̍nɛ. 

24 Ɛbɛ ɔlɛgēdēgēdē yī nū nīi āchɛ yɛchɛ ge̍ē bī myɛ̍ma̍ yɛɛ a̍nɛ. Ɛchwɔ̄lɛ̍ yī ajɛ 

yī yɛchɛ wa̍a̍ ge̍ē kpo̍ wɔdu yī wā bī wā aba̍bɔ̍ɔ. 

25 Ɔpu yī oko̍no̍grīgba yī ipwo̍gra ɔla̍ā ge̍ē ta̍āpāapɛ̄ yɛ̄grāa ɔha̍lɔha̍. E̍ i̍ ge̍ē 

gū wā ogōgū ni̍; wu̍chē oji̍ nɛ, otu̍ i̍ ge̍ē bōbī abɔ̍ɔ ni̍. 

26 Rīgā ɔnɔ̄kɔ̄kū ba̍la wɔdu yī ɔchamɔcha wa̍a̍, e̍ ge̍ē kpo̍ ɔ̄ wā la ipwo̍gra 

ɔla̍ā. 

27 Ɛjā wa̍a̍ nīi i̍ lɛ cha̍ri̍cha̍ri̍ ni̍ ma̍, ɔha̍lɔha̍ i̍ ge̍ē ga ē tū gāa ipwo̍gra ɔla̍ā ni̍. 

Āchɛ nīi ē yɛ̍ɛ̄lā oliwēyī iwēyī ma̍ kɛ̄ɛ ē warīmɛ̄ ma̍, ɔ̄chɔ̄chɛ oli̍ngɔ̍ɔ i̍ ge̍ē chɛ̄ 

gāa ni̍. Āchɛ lōru̍wā nīi riyī yī wā tū abɔ̍ɔ la īpū yī Ɔyɔ̍ɔ̄nyīyɛrɔ̄ ɔla̍ā nīi re̍ka īpū 
yī ɔhɔ̄leyī ma̍ ge̍ē chɛ̄ gāa ipwo̍gra ɔla̍ā a̍nɛ. 

Ode Hi̍yɛchɛ 22 

1 Bɛ̍ɛ̄nɛ̄ ma̍, ɔyɛ̍ɛ̄chɛ̄rɔ̄ yī Ɔwɔ ɔla̍ā wā ge̍ chabɔ̄ yī ɔkpa̍ ɔla̍ā nīi yenyi yī nū de 

ɔhɔ̄leyī de ɔ̄chɛ ma̍ hu̍ u. Yenyi ɔla̍ā hu̍ kpɛ̍ɛ bāa achɔ̄ ɔha̍ nīi re̍ka ikri̍stali ma̍. 
O̍ pɛ̍ bū la atɛ̍ yī Ɔwɔ ba̍la Ɔyɔ̍ɔ̄nyīyɛrɔ̄ ɔla̍ā. 

2 O̍ chī pɛ̍ ga i̍ngɔ̍ɔ la iyārɛ̄ɛpa yī ogblo̍lo̍ yī ipwo̍gra ɔla̍ā. Abɔ̍ɔ la oe̍ ɛpɛpa yī 

ɔkpa̍ ɔla̍ā, ɔchi̍ nīi de ɔhɔ̄leyī de ɔ̄chɛ ma̍ rɛ abɔ̍ɔ. E̍ ē wā īkpō igbigwo̍lɛpa lipu̍ 
yī lɛ̍yi̍, ugbo̍he lipu̍ yī ɔwɔ̄wīyā. Īpū yī ɔchi̍ ɔla̍ā, anu̍ nīi e̍ ge̍ē bī nyiya 
ɔchamɔcha obo̍chi̍ a̍nɛ. 

3 Ɔjāmɔjā nīi Ɔwɔ ge̍ gbo ɔ̍ yɛka mɛ̍, e̍ i̍ ge̍ē chɛ̄ wā abɔ̍ɔ la ipwo̍gra ɔla̍ā ni̍. 

Atɛ̍ yī Ɔwɔ ba̍la iyī Ɔyɔ̍ɔ̄nyīyɛrɔ̄ ɔla̍ā ge̍ē hɔ̄ abɔ̍ɔ la ipwo̍gra ɔla̍ā. Āchɛ nīi - 
a̍chɛ̍ yī nū ma̍ ge̍ē ya̍ otūlichō de ɔ̍. 

4 E̍ ge̍ē ma̍ ɔ̄ la eyī. E̍ ge̍ē de riyī yī nū ta̍ che la inēyī yī wā. 

5 Otu̍ obōbī ɔha̍lɔha̍ i̍ ge̍ē hɔ̄ abɔ̍ɔ ni̍. Otīnīkā kɛ̄ɛ yɛnɔ ɔchɔ̄chɛ̄ ɔha̍lɔha̍ i̍ ge̍ē 

ku̍ āchɛ ɔkɔ ē gɛ ni̍. Wu̍chē oji̍ nɛ, Ɔwɔ Nīi - Ādādā Ma̍ ge̍ē fi̍yajɛ ē de wa̍ a̍nɛ. 
Āchɛ ɛla̍ā wa̍a̍ ge̍ē re̍ ɔchwɔ̄lɛ̍ kpɛɛ ku yɛ̄grāa ɔha̍lɔha̍. 

6 Bɛ̍ɛ̄nɛ̄ ma̍, ɔyɛ̍ɛ̄chɛ̄rɔ̄ yī Ɔwɔ ɔla̍ā ka de u hīka, “Ma̍ ko̍ō, lɛlā nūma̍ wa̍a̍ - lɛlā 

olēchi̍ lēchi̍ nīi āchɛ ge̍ē de ɔtū che ɔ̍ nɛ. Ɔwɔ Nīi - Ādādā Ma̍, anu̍ ē de Uhu 
yī nū de āchɛ ɔkɛrɔ̄ yī Ɔwɔ a̍nɛ. Anu̍ de ɔyɛ̍ɛ̄chɛ̄rɔ̄ yī nū tɛ̄rɔ̄ wā ge̍ē de lɛlā nīi 
ge̍ē hli̍kpa̍ ē ya̍ ma̍ chabɔ̄ hu̍ a̍chɛ̍ yī nū a̍nɛ.” 

7 Iji̍sɔ̄ɔsi ɔlɔjā ka hīka, “Ala̍ ma̍ gɛ ko̍ō! N yɛ abɔ̍ɔ yewā u̍ma̍ama. A̍hōhi ge̍ iyī 

āchɛ nīi ya̍ lɔkɔ nīi e̍ mwɔ̍ɔmu tū la īpū nūma̍ ma̍.” 

8 Ami Ijɔ̍ɔn ɔlɔjā plɛ̍ɛ̄lā nūma̍ wa̍a̍ gba̍a de mɔ̍ɔ̄ma̍ la eyī mɛ̍. N kwɛ̍ɛjī la lɛlā 

nūma̍ la opo̍ōpo̍ ba̍la ɔmɔ̍ɔ̄ma̍ ma̍, n ngma̍ ta̍gbo la apli̍kpo̍ yī ɔyɛ̍ɛ̄chɛ̄rɔ̄ yī 
Ɔwɔ nīi chabɔ̄ yī lɛlā nūma̍ wa̍a̍ hu̍ u ma̍ yɛ ge̍ē ya̍ otūlichō de ɔ̍. 

9 Ɔpɔ̄ɔpɛ̄, o̍ da u ka amɔ̍lɔ ge̍ e̍e ya̍ i̍ngɔ̍ɔ ni̍. Anu̍ titi, anɔ̍lɔ hɔ̍chɛ̍ yī Ɔwɔ bāa 

amɔ̍lɔ ba̍la aɛ̍nɛ̍ yī amɔ̍lɔ nīi - ɛ̍lɛ āchɛ ɛkɛrɔ̄ yī Ɔwɔ ma̍, ba̍la āchɛ wa̍a̍ nīi - ɛ̍lɛ 
ge̍ē ya̍ lɔkɔ nīi lɛlā yī īpū nūma̍ ɔ̍lɔ ka ma̍. Ɔwɔ nīi aɛ̍lɛ ge̍ē ya̍ otūlichō de ɔ̍lɔ 
a̍nɛ. 

10 O̍ gba̍a ka de u hīka, amɔ̍lɔ ge̍ e̍e de ɛrɔ̄ yī wɔmu ɔmɔ̍ɔ̄ma̍ nūma̍ trɛ̍ba ni̍. 

Wu̍chē oji̍ nɛ, yɛ̄grāa ɔ̍lɔ de hōhī kurɛkurɛ nīi lɛlā nūma̍ wa̍a̍ ɔ̍lɔ ge̍ē ya̍ mɛ̍. 

11 Ɔ̄chɛ ɔdwɔ̄bi̍ ɔ̍lɔ ge̍ē ya̍ ɔdwɔ̄bi̍ gāa iyɔ̄bū iyɔ̄bū. Ɔ̄chɛ ɔyɛ̍ɛ̄lā ɔnɛ̄ɛhɛhi ɔ̍lɔ 

chī ge̍ē lɛ cha̍ri̍cha̍ri̍ gāa iyɔ̄bū iyɔ̄bū. 

12 Iji̍sɔ̄ɔsi ɔlɔjā ka hīka, “Ala̍ ma̍ gɛ ko̍ō! N yɛ abɔ̍ɔ yewā u̍ma̍ama. N ge̍ē bī ɔjā 

wā ge̍ē kla̍ āchɛ ure̍ lɔkɔ nīi ɔnyɔnyɛ ɔnyɔnyɛ ya̍ ma̍. 

13 Ami re̍ka A̍lfa ba̍la O̍mēga - ɔyɔbū ba̍la ogwīihi kɛ̄ɛ owu̍tu ba̍la ɔchlɛhu̍ 

a̍nɛ.” 

14 A̍hōhi ge̍ iyī āchɛ nīi de aru̍ yī wā nɔ̄na ngma̍ cha̍ri̍cha̍ri̍, nīi lwɔhu̍ ge̍ē re̍ 

īkpɔ̄chi̍ ɔla̍ā nīi ē de ɔhɔ̄leyī de ɔ̄chɛ ma̍, nīi gba̍a lwɔhu̍ ge̍ē ga la 
oko̍no̍grīgba ɛla̍ā chɛ̄ gāa ipwo̍gra ɔla̍ā mɛ ma̍! 

15 Āchɛ ehēhī nūma̍ ma̍ i̍ ge̍ē chɛ̄ gāa abɔ̍ɔ ni̍: Anāngrɔ̄ɔ ɛla̍ angrɔ̄ɔ ba̍la 

anyānyā ɛla̍ anyā, ba̍la alobūdeyī, ba̍la alya̍chi yī lɛlā ɔyɔ̍ɔ̄ya̍, ba̍la āchɛ 
ɔngma̍achɛ, ba̍la alɛchi̍yɛka, ba̍la alarīmɛ̄ yī oko̍o ba̍la iyī lɛlā ɔyɔ̍ɔ̄ya̍. 

16 “Ami Iji̍sɔ̄ɔsi ɔlɔjā de ɔyɛ̍ɛ̄chɛ̄rɔ̄ yī u tɛ̄rɔ̄ hɛ̄ɛbɛ nīi o̍ ge̍ē koko̍o de ala̍ abɔ̍ɔ la 

ogrēeyī yī āchɛ yī Ɔwɔ wa̍a̍ a̍nɛ. Ami ɔyi̍ nīi bū la wɔma yī Ide̍bīidi nɛ. Ami 
re̍ka i̍nyi̍nyɔ̍ɔwīyā ɔla̍ā nīi ē fi̍yajɛ la ɔ̄chī ma̍ a̍nɛ.” 

17 Uhu Yī Ɔwɔ ba̍la Ɔngrɛ̄ba̍ Yī Ikra̍yisi ka hīka ɔ̍lɔ ge̍, “Yewā!” Ɔ̄chɛ mɔ̄chɛ nīi 

ge̍ po̍, ɔlɔjā titi ge̍ ka hīka, “Yewā!” Ɔ̄chɛ mɔ̄chɛ nīi ge̍ ku̍ odīyenyi, ɔlɔjā ge̍ 
yewā. Ala̍ ge̍ chikpo̍, ala̍ ā yewā ge̍ nāa yenyi nīi ē de ɔhɔ̄leyī de ɔ̄chɛ ma̍ gɛ, 
ma̍a ɔjā ɔkɔ̄kɔ̄ nɛ. 

18 Ala̍ wa̍a̍ nīi yɛ ē po̍ ɛrɔ̄ yī wɔmu ɔmɔ̍ɔ̄ma̍ nīi tū ma̍ la īpū nūma̍ ma̍, ami 

Ijɔ̍ɔn ta̍ ala̍ ɔna lēchi̍ lēchi̍ mɛ̍! Ɔ̄chɛ nīi ge̍ gba̍a de lɛlā ɔha̍ ba̍ lɛlā nīi tū ma̍ 
ma̍, Ɔwɔ ge̍ de ɔgawu nīi tū la īpū nūma̍ ma̍ ē chɔba la ichi̍ nīi ɔlɔjā ge̍ē ma̍ 
ma̍ ē de ɔ̍. 

19 Ɔ̄chɛ nīi ge̍ chī de lɛlā ɔha̍ amu lipu̍ yī ɛrɔ̄ yī wɔmu ɔmɔ̍ɔ̄ma̍ yī īpū nūma̍ 

hwō ta̍anū, īkpɔ̄chi̍ yī ɔhɔ̄leyī nīi ge̍ē re̍ka iyī ɔlɔjā ma̍, ba̍la ɛbɛ nīi - iyī ɔlɔjā 
abɔ̍ɔ la Ipwo̍gra Ɔnɛ̄ɛhɛhi ɔla̍ā nīi tū la īpū nūma̍ ma̍, Ɔwɔ ge̍ē kɔ̄ hwō ta̍anū. 

20 Ādā ɔlɔjā nīi ya̍ ochi̍chi̍ yī lɛlā ode hi̍yɛchɛ nūma̍ wa̍a̍ ma̍ ka hīka ɔ̍lɔ - 

ichɛ̄ɛhi nɛ. Anɔ̍lɔ yɛ abɔ̍ɔ yewā u̍ma̍ama! O̍ ge̍ lɛ i̍ngɔ̍ɔ! Yewā gɛ, Ādā Iji̍sɔ̄ɔsi! 

21 Ɔpiyɛ yī Ādā Iji̍sɔ̄ɔsi ge̍ hɔ̄ ba̍la ɔ̄chɛ mɔ̄chɛ wa̍a̍. 

Esclarecimento 
 
 

Trata-se de iniciativa particular, com os seguintes objetivos: (i) colaborar para 

divulgação dos diversos textos bíblicos disponíveis, e, (ii) facilitar o acesso a esses textos, 

inclusive por meio de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de 

organizações que produzem ou divulgam bíblias, sem acréscimos de notas ou comentários. 

Assim, reconhecendo e respeitando os direitos que possuem sobre seus trabalhos, incumbe a 

todos os que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

 
Marcel da Glória Pereira 

2021, Vitória/ES - Brasil 

 
 

 

 

 

 

 

 

 

Capa: Floresta em Região Tropical. Trata-se de imagem disponibilizada na 
internet, dentre as que não informam haver restrição ao uso. 

 


